
Quityi nu nguscua San
Mateo ñiꞌya ̱ ngua chaꞌ jiꞌi ̱

Jesús
Jyoꞌo cusuꞌ jiꞌi ̱ Jesucristo

1Nde nscua naꞌ quiꞌi ti chaꞌ jiꞌi̱ lcaa ñati ̱nu
ngua jyoꞌo cusuꞌ jiꞌi ̱ Jesucristo, chaꞌñati ̱tyaꞌa
jiꞌi̱ jyoꞌoDavid lacayu, loꞌo juaꞌa̱ ñati ̱tyaꞌa jiꞌi ̱
jyoꞌo Abraham laca yu, masi tyijyuꞌ ti.

2 Jyoꞌo Abraham biꞌ ngua sti Isaac;
liꞌ jyoꞌo Isaac biꞌ ngua sti Jacob;
liꞌ jyoꞌo Jacob biꞌ ngua sti Judá loꞌo ca taꞌa

tyaꞌa ngula yu;
3 liꞌ jyoꞌo Judábiꞌnguasti Fares loꞌoZara, loꞌo

Tamar ngua naa xtyaꞌa̱ nguꞌ biꞌ.
Liꞌ jyoꞌo Fares biꞌ ngua sti Esrom;
liꞌ jyoꞌo Esrom biꞌ ngua sti Aram;
4 liꞌ jyoꞌo Aram biꞌ ngua sti Aminadab;
liꞌ jyoꞌo Aminadab biꞌ ngua sti Naasón;
liꞌ jyoꞌo Naasón biꞌ ngua sti Salmón;
5 liꞌ jyoꞌo Salmón biꞌ ngua sti Booz, loꞌo Ra-

hab ngua naa xtyaꞌa̱ Booz biꞌ.
Liꞌ jyoꞌoBoozbiꞌnguastiObed, loꞌoRutngua

naa xtyaꞌa̱ Obed biꞌ.
Liꞌ jyoꞌo Obed biꞌ ngua sti Isaí;
6 liꞌ jyoꞌo Isaí biꞌ ngua sti rey David;
liꞌ jyoꞌo rey David ngua sti Salomón, loꞌo

xtyaꞌa̱ Salomón biꞌngua nu cunaꞌa̱ nu
ngua clyoꞌo jyoꞌo Urías clyo.

7Loꞌo liꞌ jyoꞌo Salomón biꞌ ngua sti Roboam;
liꞌ jyoꞌo Roboam biꞌ ngua sti Abías;
liꞌ jyoꞌo Abías biꞌ ngua sti Asa;
8 liꞌ jyoꞌo Asa biꞌ ngua sti Josafat;
liꞌ jyoꞌo Josafat biꞌ ngua sti Joram;
liꞌ jyoꞌo Joram biꞌ ngua sti Uzías;
9 liꞌ jyoꞌo Uzías biꞌ ngua sti Jotam;
liꞌ jyoꞌo Jotam biꞌ ngua sti Acaz;
liꞌ jyoꞌo Acaz biꞌ ngua sti Ezequías;
10 liꞌ jyoꞌo Ezequías biꞌ ngua sti Manasés;
liꞌ jyoꞌoManasés biꞌ ngua sti Amón;
liꞌ jyoꞌo Amón biꞌ ngua sti Josías;
11 liꞌ jyoꞌo Josíasbiꞌnguasti Jeconías loꞌo tyaꞌa

ngula yu.
Tyempo biꞌ ndyaa loꞌo nguꞌ Babilonia jiꞌi ̱
nguꞌ Israel ca quichi ̱ tyi nguꞌ ca tyijyuꞌ, neꞌ
chcua ̱ jiꞌi̱ nguꞌ Babilonia ndyaa quiñaꞌa̱ tsa
nguꞌ Israel biꞌ liꞌ.
12 Ca tyijyuꞌ biꞌ ngula Salatiel sñiꞌ jyoꞌo Je-

conías biꞌ;
liꞌ jyoꞌo Salatiel biꞌ ngua sti Zorobabel;
13 liꞌ jyoꞌo Zorobabel biꞌ ngua sti Abiud;
liꞌ jyoꞌo Abiud biꞌ ngua sti Eliaquim;
liꞌ jyoꞌo Eliaquim biꞌ ngua sti Azor;
14 liꞌ jyoꞌo Azor biꞌ ngua sti Sadoc;
liꞌ jyoꞌo Sadoc biꞌ ngua sti Aquim;
liꞌ jyoꞌo Aquim biꞌ ngua sti Eliud;
15 liꞌ jyoꞌo Eliud biꞌ ngua sti Eleazar;
liꞌ jyoꞌo Eleazar biꞌ ngua sti Matán;
liꞌ jyoꞌoMatán biꞌ ngua sti Jacob.

16 Loꞌo liꞌ sñiꞌ jyoꞌo Jacob biꞌ ngua José nu
ngua clyoꞌoMaría xtyaꞌa̱ Jesús,

loꞌo juaꞌa̱ Cristo naa Jesús biꞌ.
17 Juaꞌa̱ naa jyoꞌo nguꞌ cusuꞌ biꞌ, tii jlyacua

tyaꞌa baꞌa nguꞌ loꞌo ngutuꞌú Abraham ñaꞌa̱
cuayáꞌ nu ngula jyoꞌo David. La cuiꞌ juaꞌa̱
tya tii jlyacua tyaꞌa baꞌa nguꞌ loꞌo ngutuꞌú
jyoꞌo David, ñaꞌa̱ cuayáꞌ nu ndyaa loꞌo nguꞌ
xaꞌ tsuꞌ jiꞌi̱ nguꞌ Israel ca quichi ̱ tyi nguꞌ, nu
loꞌo ngusuꞌba nguꞌ jiꞌi̱ nguꞌ Israel neꞌ chcua ̱
ca quichi ̱ Babilonia tyijyuꞌ. Loꞌo la cuiꞌ juaꞌa̱
tya tii jlyacua tyaꞌa baꞌa nguꞌ, liꞌ ngula nu
laca Cristo.

Ñiꞌya ̱ ngua loꞌo ngula Jesucristo
18 Nde nscua naꞌ ñiꞌya̱ ngua loꞌo ngula

Jesucristo. Cuangüiñi chaꞌ jiꞌi ̱Maríabiꞌ, chaꞌ
caja clyoꞌo loꞌo nu José sñiꞌ Jacob biꞌ. Bilya
tyalaa María slo José nu loꞌo ngua cuayáꞌ
tiꞌ nu María biꞌ, chaꞌ cua ntsuꞌu sñiꞌ; cña jiꞌi̱
Xtyiꞌi ycuiꞌ Ndyosi ngua biꞌ, chaꞌ ngua tana
María biꞌ. 19Pana nu José biꞌ ni, tyaꞌna tiꞌ yu
jiꞌi̱ María, tsoꞌo tsa ntsuꞌu tyiquee yu ñaꞌa̱ yu
jiꞌi̱. Loꞌo cua ndyuna yu chaꞌ biꞌ, ná ntiꞌ yu ta
yu chaꞌ tyujuꞌu tiꞌ jiꞌi̱Mariá,masingaꞌaa caja
clyoꞌo yu loꞌo xquiꞌya sñiꞌ, ngua tiꞌ yu; tye
chaꞌ juaꞌa ̱ ti ngua tiꞌ yu, chaꞌ ná ntiꞌ yu sta yu
quiꞌya jiꞌi̱ ca toniꞌi̱ cña. 20Laja loꞌo nclyacua
tiꞌ yu ni chaꞌ laca ngua juaꞌa̱, liꞌ nduꞌu tucua
sca xca̱ jiꞌi̱ ycuiꞌ Ndyosi slo yu laja xcalá yu.
Nchcuiꞌ xca̱ biꞌ loꞌo yu liꞌ:

―José ―nacui ̱ xca ̱ jiꞌi ̱ yu―, ñati ̱ tyaꞌa jiꞌi̱
jyoꞌo David laca nuꞌu ̱ ―nacui ̱―. Ná cutsi ̱i̱
nuꞌu̱ caja clyoꞌo loꞌo Mariá, chaꞌ ca ̱a̱ choꞌ
toniꞌi̱ jinuꞌu̱. Siꞌi na cuxi nguaꞌni María biꞌ
tsiyaꞌ ti; cña nu nguaꞌni Xtyiꞌi ycuiꞌ Ndyosi
laca chaꞌntsuꞌu sñiꞌMariá juani. 21Loꞌo cala
sñiꞌ nu cunaꞌa̱ biꞌ, cubiꞌ quiꞌyu caca nu biꞌ.
Loꞌo xcua xtañi cubiꞌ biꞌ liꞌ, biꞌ ca naa Jesús.
Loꞌonu Jesúsbiꞌni, biꞌ laca nu cuaꞌni lyaá jiꞌi̱
ñati ̱nuntsuꞌuchaꞌ jiꞌi̱ loꞌoycuiꞌNi, chaꞌ clyaá
nguꞌ jiꞌi ̱ quiꞌya nu ntsuꞌu jiꞌi ̱ nguꞌ.

22 Loꞌo juaꞌa̱ ngua chaꞌ biꞌ, chaꞌ nu cua
nchcuiꞌycuiꞌNdyosi loꞌonguꞌ saꞌni chaꞌ juaꞌa̱
caca. Tyempo saꞌni nguscua jyoꞌo cusuꞌ nu
ngua tuꞌba jiꞌi ̱ ycuiꞌNdyosi chaꞌ biꞌ lo quityi.
Ndiꞌya̱ nguscua nguꞌ:
23 Caca tana sca nu cunaꞌa ̱ nu ntucua ycuiꞌ

ti, loꞌo liꞌ quiꞌyu caca sñiꞌ;
Emanuel ñacui ̱nguꞌ jiꞌi ̱ cubiꞌ biꞌ.
Juaꞌa̱ nscua lo quityi, biꞌ chaꞌ juaꞌa̱ ngua
jiꞌi̱ María liꞌ. Nu nchcuiꞌ nguꞌ Emanuel ni,
ndiꞌya̱ ntiꞌ ñacui ̱ chaꞌ biꞌ: Ndiꞌi̱ ycuiꞌ Ndyosi
loꞌo na.

24Loꞌo liꞌ ngue tiꞌ José, nduꞌu yu ndyaa yu
slo María chaꞌ caja clyoꞌo yu loꞌo, ñiꞌya̱ nu
nacui̱ xca̱ jiꞌi ̱ ycuiꞌ Ndyosi jiꞌi ̱ yu. Liꞌ ñaa loꞌo
yu jiꞌi ̱ ca toniꞌi̱ jiꞌi̱ yu, 25 pana ná ngujuaꞌ yu
loꞌo ñaꞌa ̱ cuayáꞌ nu cua ngula sñiꞌ. Loꞌo cua
ngula cubiꞌ, liꞌ ngua naa Jesús.



SANMATEO 2:1 2 SANMATEO 2:18

2
Loꞌo ndyalaa nguꞌ tii

1 La cuiꞌ tyempo loꞌo ngula Jesús nde
quichi ̱ Belén, sca nu cusuꞌ nu naa Herodes
ngua loo jiꞌi ̱ nasiyu ̱ biꞌ. Ca loyuu su
cuentya Judea, ca biꞌ ndiꞌi̱ quichi̱ Belén biꞌ.
Loꞌo liꞌ ndyalaa xi nguꞌ tii nde Judea biꞌ;
ngutuꞌu nguꞌ tii biꞌ xaꞌ quichi ̱ nde su ntyu-
cua cuichaa, loꞌo liꞌ ndyalaa nguꞌ quichi ̱
Jerusalén. Nchcuiꞌ nguꞌ tii biꞌ loꞌo nguꞌ nu
ndyacua tyaꞌa loꞌo nguꞌ tyucui ̱i̱:

2―¿Macalandiꞌi ̱ cubiꞌnungula tsubiꞌ ti biꞌ?
―nacui̱ nguꞌ―. Rey jiꞌi̱ cuꞌma ̱nguꞌ judío laca
cubiꞌ biꞌ ―nacui ̱ nguꞌ―. Cua naꞌa̱ ya cuii
cucui nu ndacui cua ̱ cuentya jiꞌi ̱ cubiꞌ biꞌ, biꞌ
chaꞌndyalaa ya cande chaꞌ cuaꞌni tlyu ya jiꞌi̱
cubiꞌ biꞌ juani.

3 Loꞌo nu rey Herodes ni, ndyutsi ̱i ̱ tsa yu
loꞌo ndyuna yu chaꞌ nu nchcuiꞌ nguꞌ tii biꞌ,
chaꞌ cuaꞌni tlyu nguꞌ jiꞌi̱ chaca rey. Loꞌo juaꞌa̱
lcaa nguꞌ quichi ̱ Jerusalén ndyutsi ̱i ̱ tsa nguꞌ
ñiꞌya ̱ cuaꞌni rey Herodes. 4 Liꞌ ngusiꞌya rey
Herodes biꞌ jiꞌi̱ lcaa sti joꞌó nu laca loo, loꞌo
juaꞌa̱ jiꞌi ̱ mstru nu nclyuꞌu chaꞌ joꞌó neꞌ laa
chaꞌ ca ̱a̱ nguꞌ slo. Nchcuane nu rey biꞌ jiꞌi̱
nguꞌ liꞌ:

―¿Ha ná jlo tiꞌ ma ̱ macala nchcuiꞌ quityi
chaꞌ cala Cristo? ―nacui ̱ rey jiꞌi ̱ nguꞌ.

5 ―Cala biꞌ nde quichi ̱ Belén loyuu su
cuentya Judea re―nacui̱ nguꞌ jiꞌi̱―. Ndiꞌya̱
nacui ̱ quityi jiꞌi ̱ ycuiꞌNdyosi:
6 Quichi ̱ sube ti laca Belén nu ntsuꞌu loyuu

su cuentya Judea, nacui̱ ycuiꞌNi.
Pana quichi̱ tyi sca nguꞌ tlyu tsa caca, masi

quichi ̱ sube laca juani, nacui ̱Ni.
Caca nu quiꞌyu tlyu biꞌ loo,
loꞌo juaꞌa̱ ñaꞌa̱si ̱i̱ yu jiꞌi̱ nguꞌ Israel ꞌna.
Juaꞌa̱ nscua lo quityi biꞌ.

7 Loꞌo cua ndyuna rey Herodes chaꞌ biꞌ,
liꞌ cuaana ti ngusiꞌya yu jiꞌi̱ nu nguꞌ tii biꞌ,
chaꞌ ca ̱a̱ nguꞌ slo chaꞌ ta yu sca chaꞌ loꞌo nguꞌ.
Liꞌ nchcuane rey biꞌ jiꞌi̱ nguꞌ ni jacuaꞌ naꞌa̱
nguꞌ chaꞌ ndyuꞌu tucua cuii cucui biꞌ nde
cua̱. 8 Loꞌo ndachaꞌ nguꞌ jiꞌi ̱, liꞌ nchcuiꞌ rey
loꞌo nguꞌ chaꞌ tsaa nguꞌ nde quichi ̱ Belén.

―Yaa clyama ̱ ―nacui ̱ rey jiꞌi ̱nguꞌ tii biꞌ―,
clyanama ̱mantucua tyi cubiꞌ biꞌ ―nacui ̱―.
Loꞌosiquije jiꞌi ̱ma ̱, liꞌxtyu̱u̱ma ̱ slonaꞌ chaca
quiyaꞌ chaꞌ caca cuayáꞌ tiꞌ naꞌmacala ntsiya
cubiꞌ biꞌ. Loꞌo naꞌ tsaꞌa ̱ cuaꞌni tlyu naꞌ jiꞌi̱
cubiꞌ biꞌ nta̱ꞌ.

9 Loꞌo liꞌ nduꞌu nguꞌ ndyaa nguꞌ nu loꞌo
ndyuna nguꞌ chaꞌ nu nchcuiꞌ rey loꞌo nguꞌ.
Chaca quiyaꞌ naꞌa̱ nguꞌ cuii biꞌ laja loꞌo
ndyaa nguꞌ tyucui̱i̱ chaꞌ tsaa nguꞌ ca quichi ̱
Belén, la cuiꞌ cuii cucui nu naꞌa̱ nguꞌ clyo ca
su ntyucua cuichaa. Loꞌo nguluꞌu cuii jiꞌi̱
nguꞌmacala nscua niꞌi̱ su ndiꞌi̱ cubiꞌ, ndyatu̱
cuii su ntucua niꞌi̱ biꞌ. 10 Tsoꞌo tsa ntsuꞌu
tyiquee nguꞌ ñaꞌa̱ nguꞌ cuii biꞌ chaca quiyaꞌ.
11 Liꞌ ndyatí ̱ nguꞌ niꞌi̱ biꞌ, naꞌa̱ nguꞌ jiꞌi ̱ cubiꞌ

loꞌo jiꞌi ̱ María xtyaꞌa ̱ cubiꞌ. Hora ti ndyatu ̱
sti ̱ꞌ nguꞌ tii biꞌ slo cubiꞌ chaꞌ cuaꞌni tlyu nguꞌ
jiꞌi ̱. Loꞌo liꞌngusati̱ꞌnguꞌyuꞌba jiꞌi̱ nguꞌ chaꞌ ta
nguꞌmsta ̱ jiꞌi ̱ cubiꞌ biꞌ; nda nguꞌ oro jiꞌi ̱ cubiꞌ
biꞌ, nda nguꞌ yana joꞌó nu quiñaꞌa̱ tsa ngaꞌa̱,
loꞌo juaꞌa̱ nda nguꞌmirra jiꞌi ̱ cubiꞌ biꞌ. (Juaꞌa ̱
naa sca taná yaca nu tyixi xtyiꞌi.) 12Nu loꞌo
ndyaa nguꞌ cajaꞌ nguꞌ, liꞌ nchcuiꞌ xcalá nguꞌ;
nchcuiꞌ ycuiꞌNdyosi loꞌo nguꞌ laja xcalá chaꞌ
ngaꞌaa tsaa nguꞌ slo rey Herodes biꞌ, chaꞌ
cuiñi tsa yu. Biꞌ chaꞌ ngusñi nguꞌ xaꞌ tyucui̱i ̱
chaꞌ xtyu̱u̱ nguꞌ tyaa nguꞌ quichi ̱ tyi nguꞌ
chaca quiyaꞌ.

Ngusna loꞌo José jiꞌi ̱María nde Egipto
13 Nu loꞌo cua nduꞌu nguꞌ tii ndyaa nguꞌ

quichi ̱ tyi nguꞌ, liꞌnchcuiꞌxcalá José. Ndyuꞌu
tucua sca xca̱ jiꞌi ̱ ycuiꞌ Ndyosi slo yu laja
xcalá, nchcuiꞌ loꞌo yu liꞌ:

―Que tiꞌ nuꞌu̱ ―nacui ̱ xca̱ jiꞌi̱ José―. Ty-
atu ̱ nuꞌu̱, xna clya nuꞌu̱ ―nacui ̱―, tsaa loꞌo
nuꞌu̱ jiꞌi ̱ xtyaꞌa ̱ cubiꞌ tyijyuꞌ nde loyuu su
cuentya Egipto. Tyiꞌi ̱ ma ̱ cajua ñaꞌa̱ cuayáꞌ
nu cacha̱ꞌ hi̱ chaꞌ tsoꞌo tya ̱a̱ ma ̱ nde nasiyu ̱
re chaca quiyaꞌ. Tyaala tsa rey Herodes biꞌ;
cua ca ̱a̱ ti yu quichi ̱ re chaꞌ clyana jiꞌi ̱ cubiꞌ,
chaꞌ cujuii jiꞌi̱ cubiꞌ ntiꞌ yu.

14 Hora ti ngue tiꞌ José, liꞌ ndyaa loꞌo jiꞌi ̱
cubiꞌ loꞌo jiꞌi̱ xtyaꞌa̱ cubiꞌ masi tya talya;
ndyaa nguꞌ nde Egipto liꞌ. 15Loꞌo liꞌ ndyanu
nguꞌ ca biꞌ ñaꞌa̱ cuayáꞌ nu cua ngujuii
Herodes, rey nu tyaala biꞌ. La cuiꞌ chaꞌ
biꞌ nchcuiꞌ jyoꞌo cusuꞌ nu ngua tuꞌba jiꞌi ̱
ycuiꞌNdyosi cua saꞌni la loꞌo nchcuiꞌ ndiꞌya̱:
“Xiꞌya naꞌ jiꞌi ̱ Sñiꞌ naꞌ chaꞌ tyuꞌu ca loyuu su
cuentyaEgipto, chaꞌxtyu̱u̱yu tya ̱a̱ yuquichi ̱
tyi yu”, nacui ̱ ycuiꞌ Ndyosi nu Xuꞌna na. Biꞌ
chaꞌ juaꞌa̱ ngua jiꞌi̱ nguꞌ tya liꞌ, chaꞌ ndyalaa
nguꞌ nde Egipto.

Ndyujuii Herodes jiꞌi̱ cubiꞌ jiꞌi ̱ nguꞌ
16 Loꞌo nu rey Herodes biꞌ ni, ñasiꞌ̱ tsa yu

loꞌo ngua tii yu chaꞌ ngaꞌaa ñaa nu nguꞌ tii
biꞌ slo. Liꞌ ngulo rey biꞌ cña jiꞌi ̱ msu, chaꞌ
tsaa nguꞌ cujuii nguꞌ jiꞌi ̱ lcaa cubiꞌ quiꞌyu nu
ntsuꞌu quichi ̱ Belén, lcaa cubiꞌ nu bilya tye
sna yija ̱ jiꞌi̱; loꞌo juaꞌa ̱ cujuii nguꞌ jiꞌi ̱ lcaa
cubiꞌ quiꞌyu nu ntsuꞌu quichi̱ sube cacua ti.
Cua jlo tiꞌ rey chaꞌ nu cubiꞌ biꞌ bilya tye sna
yija ̱, chaꞌ juaꞌa̱ nchcuiꞌ nguꞌ tii biꞌ xquiꞌya
cuii cucui nu cuanaꞌa ̱nguꞌ. 17La cuiꞌ chaꞌbiꞌ
nchcuiꞌ jyoꞌo cusuꞌ Jeremías nu ngua tuꞌba
jiꞌi ̱ ycuiꞌ Ndyosi nu ngua saꞌni la. Ndiꞌya ̱
nacui ̱:
18Lye tsa nda xtyiꞌi ñati ̱nde quichi ̱ Ramá;
nxiꞌya nguꞌ, ndyunaa tsa nguꞌ, chaꞌ ngujuii

sñiꞌ Raquel.
Nxiꞌya tsa nu cunaꞌa̱ biꞌ, chaꞌ cua ngujuii

sñiꞌ.
Ni sca ñati ̱ ná ngua jiꞌi̱ xaalaꞌ tyiquee nu

cunaꞌa ̱ biꞌ, chaꞌ ngaꞌaa luꞌú sñiꞌ.
Juaꞌa ̱ chaꞌ nscua lo quityi, masi bilya caca
chaꞌ biꞌ loꞌo tya luꞌú jyoꞌo cusuꞌ nu nguscua

chaꞌ biꞌ. Biꞌ chaꞌ juaꞌa̱ ngua jiꞌi ̱ nguꞌ Belén,
ngusiꞌya tsa nguꞌ chaꞌ ngujuii sñiꞌ nguꞌ.

19Ca tiyaꞌ la liꞌngujuii reyHerodesbiꞌ, loꞌo
liꞌ nduꞌu tucua sca xca̱ jiꞌi̱ ycuiꞌ Ndyosi slo
José laja xcalá ti yu, chaꞌ tya ndiꞌi̱ José ca
loyuu su cuentya Egipto:

20―Que tiꞌnuꞌu̱―nacui̱ xca̱ jiꞌi ̱yu―, tyatu ̱
clya nuꞌu̱, tyaa loꞌo nuꞌu̱ jiꞌi ̱ nu piti loꞌo jiꞌi ̱
xtyaꞌa̱ yu nde nasiyu ̱ Israel chaca quiyaꞌ
―nacui ̱―, chaꞌ cua ngujuii nguꞌ tyaala nu
ngua tiꞌ cujuii jiꞌi̱ cubiꞌ cua tya tsubiꞌ la.

21Loꞌo liꞌndyatu̱ José,ndyaa loꞌo jiꞌi̱ nupiti
loꞌo jiꞌi ̱ xtyaꞌa̱ nu piti, ñaanguꞌnde nasiyu ̱ Is-
rael chaca quiyaꞌ. 22Loꞌo liꞌ ndyuna yu chaꞌ
sñiꞌ jyoꞌo Herodes laca loo nde Judea, la cuiꞌ
sñiꞌ yu nu naa Arquelao laca biꞌ; ndyutsi ̱i̱ xi
José xquiꞌya chaꞌ biꞌ. Liꞌ xaꞌ nchcuiꞌ xcalá
yu ñiꞌya̱ cuaꞌni yu, biꞌ chaꞌ ndyaa nguꞌ nde
loyuu su naa Galilea liꞌ. 23 Ca biꞌ ndyalaa
nguꞌ quichi ̱ Nazaret chaꞌ tyiꞌi ̱ nguꞌ. La cuiꞌ
chaꞌ biꞌ nchcuiꞌ jyoꞌo cusuꞌ nu ngua tuꞌba jiꞌi ̱
ycuiꞌ Ndyosi nu ngua saꞌni loꞌo nchcuiꞌ nguꞌ
ndiꞌya̱: nguꞌ Nazaret cuaꞌni nguꞌ jiꞌi ̱ nu biꞌ.
Juaꞌa̱ nchcuiꞌ jyoꞌo cusuꞌbiꞌ cua saꞌni, biꞌ chaꞌ
juaꞌa̱ nduꞌni nguꞌ jiꞌi ̱ Jesús juani.

3
Nda Juan cui̱i ̱ loꞌo nguꞌ neꞌ quixi ̱ꞌ su ná

ndiꞌi̱ ñati ̱
1Loꞌo ngua tyempo, liꞌ nguxana Juan nda

yu cui̱i ̱ loꞌo nguꞌ nu ndyaꞌa̱ slo yu su ndiꞌi ̱
yu ycuiꞌ ti yu neꞌ quixi̱ꞌ; ntyucuatya yu jiꞌi ̱
nguꞌ liꞌ. La cuiꞌ loyuu su cuentya Judea ndiꞌi ̱
yu; pana btyi tsa yuu su ndiꞌi̱ Juan, ndiꞌi̱ tsa
quee, loꞌo ná ndiꞌi ̱ xaꞌ ñati ̱cajua.

2 ―Ca tyujuꞌu tiꞌ cuꞌma̱ ―nacui ̱ Juan jiꞌi ̱
nguꞌ―, xtyanu ma ̱ jiꞌi̱ chaꞌ cuxi nu ndyuꞌni
ma ̱ ―nacui̱―. Cua xana ti chaꞌ caca ycuiꞌ
Ndyosi loo neꞌ cresiya jiꞌi̱ ñati ̱chalyuu.

3 Loꞌo nu Juan ni, laca yu la cuiꞌ ñati ̱ nu
nchcuiꞌ jyoꞌo cusuꞌ Isaías jiꞌi ̱ saꞌni, chaꞌ jyoꞌo
cusuꞌ biꞌ ngua tuꞌba jiꞌi̱ ycuiꞌ Ndyosi. Ndiꞌya ̱
nscua lo quityi biꞌ:
Cui ̱i̱ xiꞌya sca ñati ̱neꞌ quixi ̱ꞌ:
“Xaala clya ma ̱ sca tyucui̱i ̱ su ca̱a̱ ycuiꞌ nu

Xuꞌna na;
xquiñi tsoꞌoma ̱ tyucui̱i̱ su tyeje tacui ycuiꞌ”,

ñacui ̱ñati ̱biꞌ.
Juaꞌa̱ nguscua jyoꞌo cusuꞌ cuentya jiꞌi ̱ñati ̱biꞌ,
loꞌo Juan laca ñati ̱biꞌ.

4 Loꞌo nu Juan biꞌ ni, lacuꞌ yu sca lateꞌ
quicha ̱ꞌ camello, loꞌo juaꞌa̱ ndyaaca ̱ꞌ juata
siiꞌ yu; ndacu yu tscuꞌ loꞌo cuiñaaꞌ cuityu̱.
5 Loꞌo liꞌ ndyuꞌu tiꞌi̱ quiñaꞌa ̱ ñati ̱ slo yu; ñaa
nguꞌ quichi̱ Jerusalén slo yu, loꞌo juaꞌa̱ ñaa
nguꞌ lcaa quichi ̱ sube ti nu ndiꞌi̱ loyuu su
cuentya Judea biꞌ slo yu, loꞌo nguꞌ nu ntsuꞌu
cacua ti toꞌ staꞌa̱ Jordán, ñaa nguꞌ slo yu. 6Liꞌ
ntyucuatya Juan jiꞌi̱ nguꞌ nu ndyaꞌa̱ slo yu
nde lo hitya Jordán, ntyucuatya yu jiꞌi ̱ lcaa

nguꞌ nu nchcuiꞌ chaꞌ ngua tyujuꞌu tiꞌ nguꞌ jiꞌi̱
chaꞌ cuxi nu ndyuꞌni nguꞌ.

7Loꞌo ngua sca tsa̱ naꞌa̱ Juan jiꞌi̱ tyu ̱u̱ tyaꞌa
nguꞌ fariseo loꞌo nguꞌ saduceo; tacati tsa
nduꞌni ycuiꞌnguꞌngua tiꞌnguꞌ, lye tsa nduꞌni
tyucuaa tiꞌnguꞌ jiꞌi ̱ tyaꞌanguꞌ. Loꞌoxinguꞌbiꞌ
lijya̱ nguꞌ chaꞌ tyucuatya Juan jiꞌi ̱ nguꞌ, pana
ná ndiya tiꞌ Juan juaꞌa̱.

―Ñiꞌya ̱ ntiꞌ cuaña tyaala, juaꞌa ̱ ntiꞌ cuꞌma ̱
―nacui̱ Juan jiꞌi ̱nguꞌbiꞌ―. ¿Ha cuanchcutsi ̱i̱
nguꞌ jiꞌi ̱ ma ̱ lacua? ¿Ha juani ndube tiꞌ ma ̱
chaꞌ ca ñasiꞌ̱ tsa ycuiꞌ Ndyosi loꞌo xcubeꞌ Ni
jiꞌi̱ ma ̱ nu loꞌo tye chalyuu? ―nacui ̱ yu―.
8 Tsoꞌo lacua, culuꞌu ma ̱ jiꞌi̱ ya si chañi chaꞌ
cua ngulochu̱ꞌma ̱ jiꞌi̱ chaꞌ cuxi nu ntsuꞌu jiꞌi̱
ma ̱. 9 Ná culacua tiꞌ ma̱ chaꞌ caca tsoꞌo jiꞌi̱
ma ̱ slo ycuiꞌ Ndyosi si xcuiꞌ ndyiꞌu tiꞌma ̱ jiꞌi̱
jyoꞌo cusuꞌ jiꞌi ̱ma ̱, nu cusuꞌAbrahambiꞌ. Ná
talo ycuiꞌNi jiꞌi̱ chaꞌ cuxi nunduꞌnima ̱ tsiyaꞌ
ti, masi ñati ̱tyaꞌa jiꞌi ̱ jyoꞌoAbraham lacama̱,
nchcuiꞌma ̱. Nacuiñima ̱. SintiꞌycuiꞌNdyosi,
taca jiꞌi̱ Ni cuiñá Ni jiꞌi ̱ ñati ̱ tyaꞌa jiꞌi ̱ jyoꞌo
Abraham,masi loꞌo quee toꞌ staꞌa̱ re, taca jiꞌi̱
Ni si ntiꞌ Ni. Ngaꞌaa taquiyaꞌ Ni jiꞌi̱ cuꞌma ̱ liꞌ.
10Ñiꞌya̱ ndu ̱ scañati ̱loꞌohacha jiꞌi ̱ chaꞌ clyaja
lo yaca siꞌyu jiꞌi ̱ yu, juaꞌa ̱ ntiꞌ ycuiꞌ Ndyosi;
siꞌyuyubiꞌ jiꞌi ̱ lcaa yacanunánda siꞌyu tsoꞌo
chaꞌ tyaqui ̱ lo quiiꞌ, loꞌo juaꞌa̱ xcubeꞌ Ni jiꞌi̱
ñati ̱ nu ná ntajaꞌa̱ xtyanu quiꞌya nu ntsuꞌu
jiꞌi̱ nguꞌ. 11Loꞌo naꞌni, ntyucuatya naꞌ jiꞌi̱ ma ̱
loꞌo hitya, si chañi chaꞌ cua ngua tyujuꞌu tiꞌ
ma ̱ jiꞌi̱ quiꞌya nu ntsuꞌu jiꞌi̱ ma ̱; pana cua ca ̱a̱
ti sca ñati ̱nu tsoꞌo la que naꞌ. Loꞌo naꞌ, cuaꞌni
tlyu naꞌ jiꞌi̱ ñati ̱ biꞌ; tsoꞌo tsa caca tyiquee
naꞌ, masi caña nu ntsuꞌu quiyaꞌ ñati ̱biꞌ culo
naꞌ. Loꞌo nu ñati ̱biꞌ ni, ná tyucuatya yu jiꞌi̱
nguꞌ loꞌo hitya ti; pana cuaꞌni yu chaꞌ tyanu
Xtyiꞌi ycuiꞌNdyosineꞌ cresiya jiꞌi̱ nguꞌnu loꞌo
tyucuatya yu jiꞌi ̱nguꞌ, loꞌo liꞌ subii Ni jiꞌi̱ nguꞌ
loꞌo xee jiꞌi̱ Ni chaꞌ caca lubii neꞌ cresiya jiꞌi̱
nguꞌ. 12Ñiꞌya ̱ nduꞌni xuꞌna ltya, juaꞌa̱ cuaꞌni
Ni; ñiꞌya ̱ndyuꞌucoꞌoyunscuaꞌ, panandaqui ̱
yu cualyaꞌ loꞌo nguti, juaꞌa̱ saꞌbe tyaꞌa Ni jiꞌi̱
ñati,̱ loꞌo liꞌ suꞌba Ni jiꞌi̱ ñati ̱cuxi chaꞌ tyaqui ̱
nguꞌ lo quiiꞌ su ngaꞌaa tye chaꞌ tyaqui̱.
Juaꞌa̱ nguluꞌu Juan jiꞌi̱ ñati ̱nu ndyaꞌa̱ slo.
Ntyucuatya Juan jiꞌi ̱ Jesús

13 Tyempo biꞌ loꞌo ngaꞌa̱ Juan toꞌ staꞌa̱
Jordán, nduꞌu Jesús nde loyuu su cuentya
Galilea lijya ̱ ca slo Juan, chaꞌ loꞌo ngua tiꞌ
Jesús chaꞌ tyucuatya Juan jiꞌi̱. 14Loꞌo liꞌngua
tiꞌ Juan cuaꞌa yu jiꞌi̱ Jesús.

―Ná tsoꞌo tyucuatya naꞌ jinuꞌu̱ ―nacui ̱
Juan jiꞌi ̱―. Tsoꞌo la tyucuatyaycuiꞌnuꞌu̱ jnaꞌ.

15Liꞌ nchcuiꞌ Jesús loꞌo yu:
―Tsoꞌo tyucuatya nuꞌu̱ jnaꞌ juani―nacui ̱

Jesús jiꞌi ̱ Juan―, chaꞌ juaꞌa̱ tsoꞌo si cuaꞌni na
lcaa cña nu ntiꞌ ycuiꞌNdyosi chaꞌ cuaꞌni na.
Loꞌo ndyuna Juan chaꞌ nu nchcuiꞌ Jesús

loꞌo, ntyucuatya yu jiꞌi̱ Jesús liꞌ. 16 Loꞌo cua
ngua chaꞌ biꞌ, nduꞌu Jesús lo hitya, liꞌ cua



SANMATEO 3:17 4 SANMATEO 4:19

ndyaala tyucui̱i̱ nde cua̱. Loꞌo liꞌ naꞌa̱ Jesús
chaꞌ nguaꞌya Xtyiꞌi ycuiꞌ Ndyosi lo; ñiꞌya̱
ndaꞌya sca tyupeꞌ lo yuu, juaꞌa ̱nguaꞌyaXtyiꞌi
ycuiꞌ Ni lo Jesús. 17 Liꞌ nguañi nchcuiꞌ ycuiꞌ
Ndyosi ca su ntucua Ni nde cua̱. Ndiꞌya̱
nacui ̱Ni:

―Nu nde laca Sñiꞌ naꞌ ―nacui ̱ Ni―. Ty-
acaꞌa tsa yu ꞌna, chaꞌ tsoꞌo tsa ntsuꞌu tyiquee
naꞌ ñaꞌa̱ naꞌ jiꞌi ̱ yu.

4
Nchcuiꞌ cuayáꞌ xuꞌna cuiñaja loꞌo Jesús

1 Loꞌo liꞌ ndyaa loꞌo Xtyiꞌi ycuiꞌ Ndyosi
jiꞌi ̱ Jesús ca neꞌ quixi ̱ꞌ su btyi tsa yuu, su
ná ndiꞌi̱ ñati,̱ chaꞌ tyacua tyaꞌa yu loꞌo nu
xuꞌna cuiñaja cajua. Ngua tiꞌ nu biꞌ tyiji̱loo
jiꞌi ̱ Jesús. 2 Loꞌo liꞌ tuꞌba tsa̱ tuꞌba talya ná
ndyacu Jesús tsiyaꞌ ti, ntyuteꞌ tsa yu liꞌ. 3Loꞌo
liꞌ ndyuꞌu tucua nu xuꞌna cuiñaja biꞌ, chaꞌ
chcuiꞌ cuayáꞌ loꞌo Jesús:

―Si chañi chaꞌnuꞌu̱ lacanu sca ti Sñiꞌycuiꞌ
Ndyosi ―nacui ̱ nu xñaꞌa̱ biꞌ jiꞌi̱ Jesús―, xñi
nuꞌu̱ sca quee re lacua, chaꞌ juaꞌa̱ cuiñá nuꞌu̱
xlyá loꞌo quee re chaꞌ cacu na.

4Loꞌo liꞌ nguxacui ̱ Jesús chaꞌ jiꞌi̱:
―Cua nscua sca chaꞌ lo quityi jiꞌi ̱ ycuiꞌ

Ndyosi ―nacui ̱ Jesús jiꞌi ̱―. Ndiꞌya̱ nchcuiꞌ
chaꞌ biꞌ: “Siꞌi na cuꞌú ñati ̱ chalyuu loꞌo cacu
nguꞌ tyaja ti, masi loꞌo cuna nguꞌ lcaa chaꞌ
nu nchcuiꞌ ycuiꞌ Ndyosi, liꞌ chañi chaꞌ tyuꞌú
nguꞌ”. Juaꞌa ̱ nscua lo quityi.

5 Loꞌo liꞌ ndyaa loꞌo nu xuꞌna cuiñaja jiꞌi̱
Jesús nde quichi ̱ Jerusalén, su tyacaꞌa tsa jiꞌi̱
ycuiꞌNdyosi; ca hique laa tonu jiꞌi ̱ quichi ̱ biꞌ
ndyaa nguꞌ, cua̱ tsa ntucua nguꞌ liꞌ.

6 ―¿Ha chañi chaꞌ nu sca ti Sñiꞌ ycuiꞌ
Ndyosi laca nuꞌu̱? ―nacui ̱ nu xñaꞌa̱ jiꞌi̱
Jesús―. Tsoꞌo si tyú nuꞌu̱ ca lo yuu lacua,
chaꞌ cua nscua sca chaꞌ lo quityi jiꞌi ̱ ycuiꞌ
Ndyosi ndiꞌya ̱:
Culo ycuiꞌ Ndyosi cña jiꞌi̱ xca ̱ jiꞌi ̱ Ni chaꞌ

ñaꞌa̱si ̱i̱ nguꞌ jinuꞌu̱, nacui ̱ quityi.
Loꞌo juaꞌa ̱ nscua chaca chaꞌ:
Loꞌo yaꞌ ti xca̱ jiꞌi ̱Ni xatu ̱ nguꞌ jinuꞌu̱,
chaꞌ ná ca quicha quiyaꞌ nuꞌu̱ su tyú nuꞌu̱

chu ̱ꞌ quee.
Juaꞌa̱ nscua lo quityi―nacui ̱ nu xñaꞌa̱.

7Liꞌ nguxacui̱ Jesús chaꞌ jiꞌi̱ nu xñaꞌa̱ biꞌ:
―Panandiꞌya̱ nscua chaꞌ lo quityi jiꞌi̱ ycuiꞌ

Ndyosi: “Ná chcuiꞌ cuayáꞌ ma̱ loꞌo ycuiꞌ
Ndyosi nu Xuꞌnama ̱”, nacui ̱ quityi.

8 Loꞌo ndye nchcuiꞌ nguꞌ, xaꞌ ndyaa loꞌo
nu xuꞌna cuiñaja jiꞌi ̱ Jesús nde sca lo xlya
caꞌyanucua̱ tsa. Liꞌnguluꞌunuxñaꞌa ̱biꞌ lcaa
nasiyu ̱ tyucui ñaꞌa̱ chalyuu jiꞌi ̱ Jesús, chaꞌ
tsoꞌo tsa ñaꞌa̱ chalyuu biꞌ. 9 Loꞌo liꞌ nchcuiꞌ
cuayáꞌ nu xñaꞌa̱ biꞌ loꞌo Jesús chaca quiyaꞌ:

―Ta naꞌ chacuayáꞌ caca nuꞌu̱ loo jiꞌi̱ lcaa
chalyuu nu ñaꞌa̱ nuꞌu̱ ca ndacua―nacui̱ nu
xñaꞌa̱ jiꞌi ̱ Jesús―, sca ti si tyu ̱ sti̱ꞌnuꞌu̱ loo naꞌ,
si cuaꞌni tlyu nuꞌu̱ jnaꞌ, liꞌ caca nuꞌu̱ loo.

10Liꞌ nguxacui ̱ Jesús chaꞌ jiꞌi ̱ nu xñaꞌa̱ biꞌ:
―Tyaatsuꞌ nuꞌu̱ slo naꞌ, Satanás ―nacui ̱

Jesús―. Yaa clya nuꞌu̱. Cua nscua sca chaꞌ
lo quityi jiꞌi ̱ ycuiꞌ Ndyosi ndiꞌya̱: “Sca ti jiꞌi ̱
ycuiꞌNdyosi nu Xuꞌnama ̱ cuaꞌni tlyuma ̱ jiꞌi̱,
sca ti chaꞌ jiꞌi ̱ ycuiꞌNi ngaꞌa̱ chaꞌ taquiyaꞌma ̱
jiꞌi ̱ nde chalyuu”, nacui̱ quityi.

11Liꞌ nduꞌu xuꞌna cuiñaja ndyaa. Liꞌ nduꞌu
tucua xca ̱ jiꞌi̱ ycuiꞌNdyosi chaꞌ xtyucua nguꞌ
jiꞌi ̱ Jesús, chaꞌ ta nguꞌ xi juersa jiꞌi ̱ yu.

Nguxana Jesús ndyuꞌni cña jiꞌi ̱ ycuiꞌ
Ndyosi nde loyuu su cuentya Galilea

12 Ca tiyaꞌ la nduꞌu Jesús ndyaa, chaꞌ
ndyuna yu chaꞌ cua ntejeyaꞌ nguꞌ jiꞌi ̱ Juan,
ndyaa loꞌo nguꞌ jiꞌi ̱ yu neꞌ chcua ̱. Liꞌ ngux-
tyu ̱u̱ Jesús chaca quiyaꞌ nde quichi ̱Nazaret,
nde loyuu su cuentya Galilea. 13 Pana ná
ndyanu yu nde Nazaret; nguxcutsaꞌa̱ yu su
ndiꞌi̱ yu, ndyaa yu ca quichi ̱ Capernaum
toꞌ tayuꞌ. Nscua quichi ̱ biꞌ loyuu su nduꞌni
nguꞌ saꞌni chaꞌ su cuentya Zabulón loꞌo su
cuentya Neftalí laca biꞌ. 14 La cuiꞌ ti chaꞌ
biꞌ cua nchcuiꞌ jyoꞌo Isaías nu ngua tuꞌba jiꞌi ̱
ycuiꞌNdyosi cua saꞌni la. Ndiꞌya ̱ nacui̱:
15 Ntsuꞌu loyuu su cuentya Zabulón loꞌo su

cuentya Neftalí ca chaca tsuꞌ staꞌa ̱
Jordán.

Tyeje tacui na loyuu biꞌ, liꞌ tyalaa na toꞌ
tyujoꞌo,

chaꞌ loyuu biꞌ laca Galilea su ndiꞌi̱ ñati ̱nu siꞌi
nguꞌ judío laca.

16 Cua ngujuiꞌi ̱ sca xee tlyu slo nguꞌ nu ndiꞌi ̱
su talya ñaꞌa̱;

juani cua nguxee jiꞌi ̱ nguꞌ, cua caja ti cha-
lyuu nu ná ngaꞌa̱ chaꞌ tye jiꞌi ̱ nguꞌ biꞌ,

masi cua tye ti chalyuu jiꞌi̱ nguꞌ biꞌ tya tsubiꞌ
la.

Juaꞌa ̱ nchcuiꞌ jyoꞌo cusuꞌ biꞌ. Biꞌ chaꞌ loyuu
biꞌ ngutiꞌi ̱ Jesús liꞌ.

17 Loꞌo liꞌ nguxana nchcuiꞌ Jesús loꞌo nguꞌ
nu ndyaꞌa ̱ slo:

―Ca tyujuꞌu tiꞌ ma ̱ ―nacui ̱ Jesús jiꞌi ̱
nguꞌ―, xtyanu ma ̱ jiꞌi ̱ lcaa chaꞌ cuxi nu
ndyuꞌnima ̱, chaꞌ cua tyalaa ti hora chaꞌ caca
ycuiꞌNdyosi loo neꞌ cresiya jiꞌi ̱ma ̱.

Nxiꞌya Jesús jiꞌi ̱ jacua tyaꞌa nguꞌ nu ndyaa
cuta cualya

18 Loꞌo ngua sca tsa̱ ndyaꞌa̱ Jesús toꞌ tayuꞌ
Galilea biꞌ. Liꞌ naꞌa̱ yu jiꞌi̱ Simón loꞌo An-
drés tyaꞌa ngula Simón,nchcu ̱nguꞌ taraya lo
hitya chaꞌ xñi nguꞌ cualya, chaꞌ biꞌ laca cña
nunduꞌni nguꞌbiꞌ lcaa tsa̱. Loꞌonu Simónbiꞌ
ni, Pedro nduꞌni nguꞌ jiꞌi ̱. 19 Loꞌo liꞌ nchcuiꞌ
Jesús loꞌo tyucuaa nu quiꞌyu biꞌ:

―Tsaa ma ̱ loꞌo naꞌ juani ―nacui ̱ Jesús jiꞌi ̱
nguꞌ biꞌ―. Ñiꞌya̱ ngujui cualya jiꞌi̱ ma̱ loꞌo
ngutaꞌa̱ ma ̱ cuta cualya, juaꞌa̱ caja xaꞌ cña
jiꞌi ̱ ma ̱ juani cuentya jnaꞌ; culuꞌu naꞌ jiꞌi̱ ma ̱
ñiꞌya ̱ nu clyana ma ̱ jiꞌi̱ ñati ̱ chalyuu re nu
ngunaꞌ tsa nduꞌni, chaꞌ caca nguꞌ ñati ̱ ꞌna.

20 Hora ti nguxtyanu nguꞌ jiꞌi̱ taraya jiꞌi ̱
nguꞌ, ndyaa lcaꞌa̱ nguꞌ jiꞌi̱ Jesús liꞌ.

21 Loꞌo nde loo la xi naꞌa̱ Jesús jiꞌi̱ Ja-
cobo sñiꞌ Zebedeo loꞌo Juan tyaꞌa ngula yu;
ngaꞌa̱ nguꞌ neꞌ yaca niꞌi̱ sube jiꞌi ̱ nguꞌ loꞌo sti
nguꞌ, ndyuꞌni choꞌo nguꞌ taraya jiꞌi̱ nguꞌ. Liꞌ
ngusiꞌya Jesús jiꞌi ̱nguꞌbiꞌ, chaꞌ tsaa nguꞌ loꞌo.
22 Hora ti nguxtyanu nguꞌ jiꞌi̱ sti nguꞌ loꞌo
yaca niꞌi ̱ jiꞌi̱ nguꞌ, ndyaa nguꞌ loꞌo Jesús liꞌ.

Nguluꞌu Jesús jiꞌi ̱ quiñaꞌa̱ tsa ñati ̱
23 Loꞌo liꞌ ndyaa nguꞌ lcaa quichi ̱ su

cuentya Galilea loꞌo Jesús. Lcaa quichi ̱
ndyaꞌa̱ nclyuꞌu yu jiꞌi̱ nguꞌ neꞌ laa jiꞌi ̱ nguꞌ
judío; nchcuiꞌ yu loꞌo nguꞌ ñiꞌya̱ laca chaꞌ
tsoꞌo jiꞌi ̱ ycuiꞌ Ndyosi, chaꞌ cua ngulala ti
caca Ni loo neꞌ cresiya jiꞌi ̱ nguꞌ. Loꞌo juaꞌa̱
nguaꞌni yu joꞌo jiꞌi̱ lcaa nu quicha, masi
quicha ti tiꞌ nguꞌ nguaꞌni Jesús chaꞌ ndyaca
tsoꞌo nguꞌ. 24 Liꞌ nguañi chaꞌ jiꞌi ̱ Jesús lcaa
quichi ̱, hasta ca nde loyuu Siria nguañi chaꞌ
jiꞌi̱ yu; biꞌ chaꞌ ñaa loꞌo nguꞌ jiꞌi ̱ lcaa nguꞌ
quicha slo ycuiꞌ yu, chaꞌ cuaꞌni yu joꞌo jiꞌi ̱
nguꞌ. Ñaa loꞌonguꞌ jiꞌi ̱nuquicha,masi tiꞌí tsa
nguꞌ xquiꞌya quicha nu ntsuꞌu jiꞌi̱ nguꞌ; ñaa
loꞌonguꞌ jiꞌi ̱nguꞌnuntsuꞌucuiꞌi ̱ cuxi jiꞌi ̱nguꞌ,
masi nxalú cuiꞌi ̱ jiꞌi ̱ nguꞌ, masi nchcu ̱ꞌ tyucuí ̱
tyucui ñaꞌa ̱ nguꞌ, masi nchcuti sca tsuꞌ yaꞌ
nguꞌ. Loꞌo liꞌ nguaꞌni Jesús chaꞌ ndyaca tsoꞌo
lcaa nguꞌ quicha biꞌ. 25 Biꞌ chaꞌ nduꞌu lcaꞌa̱
quiñaꞌa̱ tsa ñati ̱ jiꞌi ̱, masi nguꞌ Galilea, masi
nguꞌ lcaa quichi ̱ nde Decápolis, masi nguꞌ
quichi ̱ Jerusalén, masi nguꞌ xaꞌ quichi ̱ nde
loyuu su cuentya Judea, masi nguꞌ quichi ̱
chaca tsuꞌ staꞌa̱ Jordán. Quiñaꞌa̱ tsa quichi ̱
ngutuꞌu nguꞌ ndyaa lcaꞌa̱ nguꞌ jiꞌi ̱ Jesús liꞌ.

5
Ñiꞌya ̱ nguluꞌu Jesús jiꞌi ̱ nguꞌ nu nguaꞌa ̱ siiꞌ

cuaꞌa ̱
1Naꞌa̱ Jesús chaꞌ quiñaꞌa ̱ tsa ñati ̱ lijya̱ nguꞌ

slo yu, biꞌ chaꞌ ndyacui ̱ yu ndyaa la yu nde
siiꞌ cuaꞌa̱, ndyacaꞌa̱ yu xi cajua. Loꞌo ndyuꞌu
tiꞌi̱ nguꞌ nu ndyaca tsaꞌa̱ jiꞌi̱ slo, 2 liꞌ nguxana
Jesús nclyuꞌu yu jiꞌi ̱ nguꞌ biꞌ. Ndiꞌya ̱ nchcuiꞌ
yu loꞌo nguꞌ:

Ñati ̱nu tsoꞌo ntsuꞌu tyiquee
3 ―Tsoꞌo ntsuꞌu tyiquee ñati ̱ si jlo tiꞌ chaꞌ

sca ti loꞌo ycuiꞌ Ndyosi caca cuaꞌni nguꞌ chaꞌ
tsoꞌo―nacui ̱ Jesús―. Caca ycuiꞌ Ndyosi loo
neꞌ cresiya jiꞌi ̱ nguꞌ biꞌ, pana ná caca jiꞌi̱ nguꞌ
si juaꞌa ̱ ti nguꞌ.

4 ’Loꞌo juaꞌa̱ tsoꞌo ntsuꞌu tyiquee ñati ̱masi
xñiꞌi ̱ tiꞌ juani xquiꞌya quiꞌya nu ntsuꞌu jiꞌi̱,
chaꞌ nduꞌni ycuiꞌ Ni chaꞌ caca tsoꞌo tyiquee
ñati ̱biꞌ.

5 ’Loꞌo juaꞌa̱ tsoꞌontsuꞌu tyiquee ñati ̱nuná
ntiꞌ tyiji ̱loo jiꞌi̱ tyaꞌa ñati,̱ chaꞌ ca su ntucua
ycuiꞌ Ni tyacua chaꞌ tsoꞌo nu ta ycuiꞌ Ni jiꞌi ̱
ñati ̱biꞌ liꞌ.

6 ’Loꞌo juaꞌa̱ tsoꞌo ntsuꞌu tyiquee ñati ̱ si
tyajaꞌa̱ tsa cuaꞌni lcaa chaꞌ tsoꞌo, lcaa chaꞌ
liñi; jiꞌi ̱ ñati ̱ biꞌ xtyucua ycuiꞌ Ndyosi chaꞌ
taca jiꞌi̱ cuaꞌni lcaa chaꞌ nu ntiꞌ ycuiꞌNi.

7 ’Loꞌo juaꞌa ̱ tsoꞌo ntsuꞌu tyiquee ñati ̱ nu
tyaꞌna tiꞌ jiꞌi̱ tyaꞌa ñati,̱ chaꞌ juaꞌa̱ cuaꞌni
tyaꞌna tiꞌNi jiꞌi̱ ycuiꞌ nguꞌ biꞌ.

8 ’Loꞌo juaꞌa ̱ tsoꞌo ntsuꞌu tyiquee ñati ̱ nu
lubii cresiya jiꞌi̱, chaꞌ jiꞌi̱ ñati ̱biꞌ cuandaycuiꞌ
Ni chacuayáꞌ chaꞌ ñaꞌa̱ jiꞌi̱ ycuiꞌ ca Ni nde loo
la.

9 ’Loꞌo juaꞌa ̱ tsoꞌo ntsuꞌu tyiquee ñati ̱ nu
nxtyucua jiꞌi ̱ tyaꞌa ñati ̱chaꞌ caca tsoꞌo ti nguꞌ
loꞌo tyaꞌa cusu ̱u̱ nguꞌ. “Sñiꞌ naꞌ”, ñacui ̱ ycuiꞌ
Ndyosi jiꞌi̱ ñati ̱nu juaꞌa̱ xaalaꞌ tyiquee tyaꞌa
nguꞌ.

10 ’Loꞌo juaꞌa ̱ tsoꞌo ntsuꞌu tyiquee ñati ̱ si
talo tyiquee jiꞌi ̱ xaꞌ ñati,̱ masi lyaꞌ tiꞌ nguꞌ
jiꞌi̱, masi tiꞌí tiꞌ nguꞌ jiꞌi ̱, xquiꞌya chaꞌ tsoꞌo
nu nduꞌni cuentya jiꞌi̱ ycuiꞌ Ni. Tsoꞌo ntsuꞌu
tyiquee ñati ̱biꞌ si talo tyiquee jiꞌi̱ nguꞌ, chaꞌ
juaꞌa̱ laca ycuiꞌNdyosi looneꞌ cresiya jiꞌi̱ ñati ̱
biꞌ.

11 ’Loꞌo juaꞌa̱ tsoꞌo ntsuꞌu tyiqueema ̱masi
xtyí loꞌo nguꞌ jiꞌi̱ ma ̱ xquiꞌya naꞌ, masi lyaꞌ
tsa tiꞌ nguꞌ jiꞌi̱ ma̱, masi cuiñi tsa nguꞌ, masi
chcuiꞌ tsa nguꞌ cuentyu jiꞌi̱ ma ̱ xquiꞌya naꞌ.
12 Liꞌ caca tsoꞌo tyiquee ma ̱, ca chaa tiꞌ ma ̱
chaꞌ cua laca nguxcoꞌo ycuiꞌNdyosi sca chaꞌ
tsoꞌo nu tyacua jiꞌi̱ sa scaa ma ̱ ca su ntucua
ycuiꞌ Ni. La cuiꞌ juaꞌa̱ ngua lyaꞌ tsa tiꞌ jyoꞌo
cusuꞌ saꞌni, nu loꞌo naꞌa̱ nguꞌ jiꞌi̱ jyoꞌo cusuꞌ
nu ngua tuꞌba jiꞌi̱ ycuiꞌNdyosi tyempo biꞌ.

Ñiꞌya ̱ntiꞌ tejeꞌ, ñiꞌya ̱ntiꞌ xee, juaꞌa ̱ndiꞌi ̱ma ̱
chalyuu

13 ’Ñiꞌya̱ nu nduꞌnijoꞌo tsa tejeꞌ jiꞌna chaꞌ
cñiꞌ, chaꞌ cuaꞌni tyuju ̱ꞌ scuaa, juaꞌa̱ laca
cuꞌma ̱ nde chalyuu; na nduꞌnijoꞌo tsama ̱ jiꞌi̱
ycuiꞌNdyosi chaꞌ cuaꞌnima ̱ cña jiꞌi̱ Ni. Si cua
ngunuꞌu̱ tejeꞌ jiꞌna, ngaꞌaa cuaꞌnijoꞌobiꞌ jiꞌna
liꞌ; tsoꞌo si xcua̱a̱ na jiꞌi̱ tejeꞌ biꞌ liꞌ, masi toꞌ
tyucui̱i̱ su ntyeje tacui ñati.̱ Ná nduꞌni chaꞌ
masi sta quiyaꞌnguꞌhichu ̱ꞌ tejeꞌngunuꞌu̱ biꞌ.
Ñiꞌya ̱ntiꞌnguꞌ loꞌo tejeꞌngunuꞌu̱ biꞌ, juaꞌa̱ ntiꞌ
ycuiꞌNdyosi loꞌo ñati ̱nu ná taquiyaꞌ jiꞌi ̱Ni.

14 ’Ñiꞌya̱ntiꞌ scaxee lacacuꞌma ̱, chaꞌ culuꞌu
ma ̱ tyucui̱i ̱ jiꞌi̱ ycuiꞌ Ndyosi jiꞌi ̱ lcaa ñati ̱cha-
lyuu. Sca quichi ̱ nu ndiꞌi̱ lo xlya caꞌya ni, ná
ca tyiꞌi ̱ biꞌ cuaana ti; ñaꞌa̱ lcaa ñati ̱quichi ̱ biꞌ.
15 Loꞌo juaꞌa̱ si cuaꞌa ̱ nguꞌ sca quiiꞌ quityee,
ná suꞌba cuatsiꞌ nguꞌ jiꞌi̱ biꞌ neꞌ caju̱ liꞌ; cua̱
sta nguꞌ quityee chaꞌ clyane xee tyucui ñaꞌa̱
niꞌi ̱ biꞌ. 16 Loꞌo juaꞌa̱ cuꞌma ̱ ni, si xee laca
ma ̱ nu culuꞌu tyucui ̱i̱ jiꞌi ̱ ñati,̱ xcuiꞌ chaꞌ tsoꞌo
cuaꞌni ma ̱ chaꞌ ñaꞌa̱ xaꞌ ñati ̱ ñaꞌa ̱ chaꞌ tsoꞌo
nu nduꞌni ma ̱, nu laca ma ̱ sñiꞌ ycuiꞌ Ndyosi.
Loꞌo liꞌ tyiꞌu tiꞌ nguꞌ jiꞌi ̱ ycuiꞌ Ndyosi Sti na,
cuaꞌni tlyu nguꞌ jiꞌi̱ ycuiꞌ Ndyosi nu ntucua
nde cua ̱.

Nclyuꞌu Jesús chaꞌ cuentya jiꞌi ̱ cña nu
ngulo ycuiꞌNdyosi jiꞌi ̱ jyoꞌo cusuꞌ saꞌni

17 ’Ná culacua tiꞌ ma̱ chaꞌ lijya̱ naꞌ ca nde
chaꞌ cuaꞌni tye naꞌ jiꞌi̱ chaꞌ cusuꞌ; masi lcaa
chaꞌ nu nda ycuiꞌ Ndyosi loꞌo jyoꞌo Moisés,
masi lcaa chaꞌ nu nguscua jyoꞌo cusuꞌ nu
ngua tuꞌba jiꞌi ̱ ycuiꞌ Ndyosi cua saꞌni la, ná
cuityi ̱ naꞌ jiꞌi̱ chaꞌ biꞌ. Pana cua lijya ̱ naꞌ
chaꞌ culuꞌu liñi naꞌ jiꞌi̱ ñati ̱ñiꞌya̱ nu ntiꞌ ñacui ̱
lcaa chaꞌ nu nscua lo quityi biꞌ. 18 Chaꞌ
liñi nda naꞌ loꞌo ma ̱ juani, chaꞌ ni sca siꞌyu
chaꞌnunguscua jyoꞌo cusuꞌ saꞌni cuentya jiꞌi̱
ycuiꞌNdyosi, ná taca cuityi̱ nguꞌ chaꞌ biꞌ ñaꞌa̱
cuayáꞌ nu tye chalyuu; chañi chaꞌ caca lcaa
ca chaꞌ nu nscua lo quityi jiꞌi̱ ycuiꞌ Ndyosi
cua saꞌni la. 19 Biꞌ chaꞌ juani, ngaꞌaa ta Ni
su tyiꞌi ̱ ñati ̱slo ycuiꞌNi si ná taquiyaꞌ nguꞌ jiꞌi̱
cua ñaꞌa̱ ca cña̱ nu nda ycuiꞌ Ni jiꞌi ̱ nguꞌ chaꞌ
cuaꞌni nguꞌ, si culuꞌu nguꞌ jiꞌi ̱ tyaꞌa ñati ̱nguꞌ
chaꞌ ngaꞌaa ntsuꞌu chaꞌ taquiyaꞌ nguꞌ jiꞌi̱ cña
biꞌ. Loꞌo juaꞌa ̱ ta Ni su tyiꞌi ̱ñati ̱ca slo ycuiꞌNi
si taquiyaꞌnguꞌ jiꞌi̱ lcaa cña biꞌ, si culuꞌunguꞌ
cña biꞌ jiꞌi̱ tyaꞌa ñati ̱nguꞌ. 20Ndiꞌya̱ ñacui ̱naꞌ
jiꞌi ̱ ma ̱ juani: ná caja chalyuu nu ná ngaꞌa̱
chaꞌ tye jiꞌi ̱ ma ̱, si ná tsoꞌo la chaꞌ nu cuaꞌni
ma ̱, siꞌi ñiꞌya̱ nu nduꞌni nguꞌ tacati jua, nu
nguꞌ fariseo biꞌ loꞌo juaꞌa ̱ nu mstru chaꞌ joꞌó
biꞌ.

Nclyuꞌu Jesús jiꞌi ̱ nguꞌ chaꞌ tye chaꞌ ñasiꞌ̱
nguꞌ loꞌo tyaꞌa nguꞌ

21 ’Cua ndyuna ma ̱ ñiꞌya̱ nu ngulo ycuiꞌ
Ndyosi cña jiꞌi̱ jyoꞌo cusuꞌ nu ngua saꞌni.
Ndiꞌya̱ nchcuiꞌ Ni: “Ná cujuii ma ̱ jiꞌi̱ tyaꞌa̱
ñati ̱ma ̱”, nacui ̱ ycuiꞌ Ni. “Si cujuii nguꞌ jiꞌi̱
tyaꞌa nguꞌ, liꞌ ntsuꞌu chaꞌ tsaa nguꞌ neꞌ chcua̱
chaꞌ cuaꞌni cuayáꞌ bese jiꞌi̱ nguꞌ biꞌ.” 22Pana
quiñaꞌa̱ la chaꞌ chcuiꞌnaꞌ loꞌoma ̱ juani: masi
ca tiꞌí tiꞌ nguꞌ jiꞌi̱ tyaꞌa ñati,̱ liꞌ ntsuꞌu chaꞌ
chcubeꞌ nguꞌ biꞌ; masi na chcuiꞌ ti nguꞌ chaꞌ
cuxi jiꞌi ̱ tyaꞌa ñati,̱ ntsuꞌu chaꞌ tsaa nguꞌ biꞌ
slo nguꞌ nu laca loo ca Jerusalén, chaꞌ caca
cuayáꞌ jiꞌi ̱ nguꞌ cajua liꞌ. Loꞌo juaꞌa̱ si ñacui ̱
nguꞌ jiꞌi̱ tyaꞌañati:̱ “¡Naple tsanuꞌu̱! ¡Na tonto
tsa hique nuꞌu̱!” loꞌo ñasiꞌ̱ tsa nguꞌ jiꞌi̱ tyaꞌa
ñati,̱ liꞌ ngaꞌa̱ chaꞌ tsaa nguꞌ biꞌ ca bilyaa su
ná tye chaꞌ tyaqui ̱ quiiꞌ.

23 ’Loꞌo juaꞌa̱ laja loꞌo ndyaa ti ma ̱ neꞌ laa
chaꞌ ta ma ̱ msta ̱ jiꞌi ̱ ycuiꞌ Ndyosi, si tyiꞌu tiꞌ
ma ̱ chaꞌ ntsuꞌu chaꞌ ñasiꞌ̱ tiꞌ jiꞌi̱ ma ̱ loꞌo tyaꞌa
ma ̱, 24 liꞌ tsoꞌo la xtyu̱u̱ ma ̱ loꞌo msta ̱ jiꞌi̱ ma ̱
chacaquiyaꞌ ca toniꞌi̱ jiꞌi ̱ma ̱. Liꞌ tsaama ̱ tsaa
xaalaꞌma ̱ tyiquee tyaꞌa ma ̱ tya clyo. Loꞌo liꞌ
xaꞌ squiꞌyama ̱msta ̱biꞌ toniꞌi̱ jiꞌi ̱ma ̱, tsaa loꞌo
ma ̱ jiꞌi ̱ neꞌ laa chaca quiyaꞌ.

25 ’Pana ndiꞌya ̱ cuaꞌni ma ̱ si ntsuꞌu ñati ̱
nu sta quiꞌya jiꞌi ̱ ma ̱ ca toniꞌi ̱ cña: hora ti
xaalaꞌ ma ̱ chaꞌ jiꞌi̱ ma ̱ loꞌo ñati ̱ biꞌ, laja loꞌo
bilya tyalaa ma ̱ slo nguꞌ tisiya chaꞌ cuaꞌni
cuayáꞌ nguꞌ jiꞌi̱ chaꞌ cusu ̱u̱ biꞌ. Cuxi la chaꞌ
si tyaala tsa nguꞌ tisiya, chaꞌ liꞌ xiꞌya nguꞌ jiꞌi̱
nguꞌpolicía chaꞌ suꞌbanguꞌ jiꞌi̱ ma ̱neꞌ chcua ̱.

26Chaꞌ liñi nchcuiꞌ naꞌ loꞌo ma ̱, chaꞌ tiyaꞌ tsa
tyuꞌu ma ̱ su lubii, chaꞌ liꞌ ntsuꞌu chaꞌ ta ma ̱
lcaa ca centavo nu jñanguꞌ tisiya jiꞌi̱ ma ̱ chaꞌ
tyuꞌuma ̱ liꞌ.

Nchcuiꞌ Jesús sca chaꞌ jiꞌi ̱ ñati ̱ nu nduꞌni
subaꞌ

27 ’Cua ndyuna ma ̱ ñiꞌya̱ ngulo ycuiꞌ
Ndyosi cña jiꞌi̱ jyoꞌo cusuꞌ saꞌni. Ndiꞌya ̱
nchcuiꞌ Ni: “Ná cuaꞌni subaꞌ ma ̱ loꞌo clyoꞌo
xaꞌ ñati”̱, nacui ̱ ycuiꞌ Ni. 28 Pana, quiñaꞌa̱ la
chaꞌ chcuiꞌ naꞌ loꞌo ma ̱ juani: si ñaꞌa̱ sca nu
quiꞌyu jiꞌi̱ sca nu cunaꞌa̱, loꞌo liꞌ culacua tiꞌ yu
chaꞌ cuaꞌni subaꞌ yu loꞌo, stuꞌba ntsuꞌu chaꞌ
biꞌ loꞌo yu ñiꞌya̱ si cua laca nguaꞌni subaꞌ yu
loꞌo nu cunaꞌa̱ biꞌ, masi tyiquee ti yu ntsuꞌu
chaꞌ cuxi biꞌ.

29 ’Tsoꞌo la si culoma ̱ siꞌyuclooma ̱ laꞌa tsuꞌ
cui ̱, xcua ̱a̱ ma ̱ jiꞌi ̱ liꞌ, si siꞌyu cloo ma ̱ ndacui
quiꞌya chaꞌ nduꞌni ma ̱ chaꞌ cuxi. Masi cu-
ityi ̱ꞌ ma ̱, tyanu lubii cresiya jiꞌi ̱ ma ̱ liꞌ, chaꞌ
ná tsaa ma ̱ su lye ndyaqui ̱ quiiꞌ ca bilyaa.
30 Tsoꞌo la xiꞌyu cuꞌ ma ̱ yaꞌ ma ̱ laꞌa tsuꞌ cui ̱,
xcua̱a ̱ma ̱ jiꞌi ̱ liꞌ, si yaꞌma ̱ ndacui quiꞌya chaꞌ
nduꞌni ma ̱ chaꞌ cuxi. Masi cuꞌ yaꞌma ̱, tyanu
lubii cresiya jiꞌi̱ ma ̱ liꞌ, chaꞌná tsaama ̱ su lye
ndyaqui ̱ quiiꞌ ca bilyaa.

Nchcuiꞌ Jesús sca chaꞌ jiꞌi ̱ ñati ̱ nu
nguxtyanu jiꞌi ̱ clyoꞌo

31 ’Ndiꞌya̱ nchcuiꞌ jyoꞌo cusuꞌ saꞌni: “Si
ñacui ̱ sca nu quiꞌyu jiꞌi ̱ clyoꞌo yu chaꞌ tyaa
slo sti chaca quiyaꞌ, chaꞌ ntiꞌ yu xtyanu yu
jiꞌi ̱ clyoꞌo yu, liꞌ ntsuꞌu chaꞌ culo yu sca
quityi cuentya jiꞌi̱ nu cunaꞌa̱ biꞌ. Quityi biꞌ
ñacui ̱ chaꞌ ngaꞌaa siꞌi clyoꞌo yu laca juani.”
32 Pana, quiñaꞌa̱ la chaꞌ chcuiꞌ naꞌ loꞌo ma ̱
juani: ndyuꞌni cuxi sca nu quiꞌyu si culo
yu quityi chaꞌ xtyanu yu jiꞌi̱ clyoꞌo yu, si ná
ndacui nu cunaꞌa̱ biꞌ quiꞌya. Loꞌo liꞌ si xaꞌ
caja clyoꞌo nu cunaꞌa̱ biꞌ loꞌo chaca ñati,̱ liꞌ
ndacui nu cunaꞌa̱ quiꞌya, loꞌo juaꞌa̱ chaca yu
biꞌ ndacui quiꞌya, chaꞌ clyoꞌo xaꞌ ñati ̱biꞌ laca
nu cunaꞌa ̱ biꞌ; pana tlyu la quiꞌya nu ndacui
jiꞌi ̱ nu quiꞌyu nu ngua clyoꞌo clyo.

Nclyuꞌu Jesús chaꞌ jiꞌi ̱ nguꞌ chaꞌ ná cuaꞌni
nguꞌ jura

33 ’Loꞌo juaꞌa̱ cua ndyuna ma ̱ ñiꞌya ̱ nu
ngulo ycuiꞌ Ndyosi cña jiꞌi̱ jyoꞌo cusuꞌ saꞌni.
Ndiꞌya̱ nchcuiꞌ Ni: “Ná tsoꞌo ta ma ̱ sca chaꞌ
loꞌo ycuiꞌ Ndyosi chaꞌ cuaꞌni ma ̱ sca cña,
si chaꞌ cuiñi ti nda ma̱. Ngaꞌa̱ chaꞌ cuaꞌni
ma ̱ ñiꞌya̱ nu nacui ̱ ma ̱ jiꞌi ̱ Ni chaꞌ cuaꞌni
ma ̱.” 34 Pana, quiñaꞌa̱ la chaꞌ chcuiꞌ naꞌ loꞌo
ma ̱ juani, chaꞌ ná tsoꞌo tsiyaꞌ ti cuaꞌni ma ̱
jura nu loꞌo chcuiꞌma̱ sca chaꞌ: masi chcuiꞌ
ma ̱ cuentya jiꞌi ̱ lcaa na nu ntsuꞌu nde cua̱,
ná cuaꞌni ma ̱ jura juaꞌa̱, chaꞌ ca biꞌ ntucua
ycuiꞌ Ni; 35masi chcuiꞌ ma ̱ cuentya jiꞌi ̱ yuu
chalyuu re, ná chcuiꞌ ma ̱ jura juaꞌa̱, chaꞌ
cuentya jiꞌi ̱ ycuiꞌ Ndyosi laca chalyuu re;
masi chcuiꞌma̱ cuentya jiꞌi ̱quichi ̱ Jerusalén,

ná cuaꞌnima ̱ jura juaꞌa̱, chaꞌ ca biꞌ laca ycuiꞌ
Ni loo. 36 La cuiꞌ ti chaꞌ ná cuaꞌni ma ̱ jura
cuentya jiꞌi̱ scuaꞌ que ycuiꞌ ca ma ̱, chaꞌ sca
ti ycuiꞌ Ni ngüiñá Ni jiꞌi ̱ cuꞌma ̱, loꞌo ná caca
jiꞌi̱ ma̱ cuiñáma ̱ ni sca ca quicha̱ꞌ hiquema ̱,
ni nu ngata, ni nu ngati ̱. Ná tsoꞌo cuentya
jiꞌi̱ ycuiꞌ Ndyosi tsiyaꞌ ti chaꞌ cuaꞌni ma ̱ jura.
37Tsa biꞌ ti chaꞌñacui ̱ma ̱: “Chañi”, si chaꞌ liñi
laca; loꞌo juaꞌa̱ ñacui ̱ma ̱: “Siꞌi”, si chaꞌ cuiñi.
Cua ñaꞌa̱ ca chaꞌ nu chcuiꞌma ̱ nu loꞌo nduꞌni
ma ̱ jura, chaꞌ jiꞌi ̱ nu xñaꞌa̱ laca biꞌ.

Nclyuꞌu Jesús ñiꞌya ̱ cuaꞌni nguꞌ loꞌo tyaꞌa
cusu ̱u̱ nguꞌ

38 ’Loꞌo juaꞌa̱ cua ndyuna ma ̱ chaꞌ nu
nchcuiꞌ jyoꞌo cusuꞌ saꞌni. Ndiꞌya ̱ nacui ̱: “Sca
ñati ̱ tyaala ni, si cua ngüichu yu siꞌyu cloo
tyaꞌa yu, liꞌ ntsuꞌu chaꞌ culo nguꞌ nu laca
cña siꞌyu cloo ycuiꞌ yu chaꞌ cati ̱ xquiꞌya yu.
Loꞌo juaꞌa̱ si nguxtyú yu sca laꞌya tyaꞌa yu,
liꞌ ntsuꞌu chaꞌ culo nguꞌ nu laca cña laꞌya
ycuiꞌ yu, chaꞌ cati̱ xquiꞌya yu.” Juaꞌa̱ nchcuiꞌ
nguꞌ nu ngua tya saꞌni liꞌ. 39 Pana, quiñaꞌa̱
la chaꞌ chcuiꞌ naꞌ loꞌo ma ̱ juani, chaꞌ ngaꞌaa
xu ̱u̱ tyaꞌa ma ̱ loꞌo ñati ̱nu nguaꞌni chaꞌ cuxi
loꞌo ma ̱. Loꞌo quijiꞌi̱ yaꞌ nguꞌ loo ma̱ laꞌa tsuꞌ
cui ̱, liꞌ tama ̱ chacuayáꞌquijiꞌi̱ nguꞌ chaca tsuꞌ
loo ma ̱, si ntiꞌ nguꞌ. 40 Si ntiꞌ sca ñati ̱ tyaala
xlyaá camxa jiꞌi̱ ma ̱, hora ti ta ma ̱ jiꞌi ̱ liꞌ; loꞌo
juaꞌa̱ ta ma ̱ xi xaꞌ la lateꞌ jiꞌi̱ yu, chaꞌ tyaalaꞌ
jiꞌi̱ yu liꞌ. 41 Juaꞌa̱ sca nu laca loo ni, si culo
yu cña jiꞌi̱ ma ̱ chaꞌ tsaa loꞌo ma ̱ yuꞌba jiꞌi̱ yu
sca seꞌi ̱, hora ti tsaa loꞌoma ̱ yuꞌba biꞌ jiꞌi̱; loꞌo
juaꞌa̱ tsoꞌomasi tya tsaa loꞌoma ̱ jiꞌi̱ ca tyijyuꞌ
la xi, si juaꞌa̱ ntiꞌ yu. 42 Loꞌo jña sca ñati ̱cua
ñaꞌa̱ ca na jiꞌi̱ ma ̱, tama ̱ na biꞌ jiꞌi̱; juaꞌa ̱ si jña
nguꞌ xi cñi jiꞌi̱ ma ̱, tsoꞌo ti chcuiꞌma ̱ loꞌo nguꞌ
biꞌ liꞌ.

Nclyuꞌu Jesús chaꞌ tsoꞌo ti tyuꞌu tyiquee
nguꞌ ñaꞌa̱ nguꞌ jiꞌi ̱ tyaꞌa cusu ̱u̱ nguꞌ

43 ’Cua ndyuna ma ̱ chaꞌ nu nchcuiꞌ jyoꞌo
cusuꞌ saꞌni. Ndiꞌya̱ nacui ̱: “Cuaꞌni tyacaꞌa
ma ̱ jiꞌi̱ nguꞌ tyaꞌa ma ̱, loꞌo juaꞌa ̱ ca tiꞌí tiꞌ ma ̱
jiꞌi̱ tyaꞌa cusu ̱u̱ ma ̱”. 44 Pana, quiñaꞌa̱ la chaꞌ
chcuiꞌ naꞌ loꞌo ma ̱ juani, chaꞌ tsoꞌo ti tyuꞌu
tyiquee ma̱ ñaꞌa̱ ma ̱ jiꞌi ̱ tyaꞌa cusu ̱u̱ ma ̱, loꞌo
juaꞌa̱ tsoꞌo ti chcuiꞌ ma ̱ jiꞌi̱ nguꞌ nu nchcuiꞌ
cuentyu jiꞌi ̱ ma ̱, tsoꞌo ti cuaꞌni ma ̱ loꞌo nguꞌ
nu tiꞌí tiꞌ jiꞌi ̱ma ̱; chcuiꞌma ̱ loꞌo ycuiꞌ Ndyosi
cuentya jiꞌi ̱ nguꞌ, masi ndyuꞌni lyaꞌ tiꞌ nguꞌ
jiꞌi̱ ma ̱, masi nxtyí loꞌo nguꞌ jiꞌi̱ ma ̱. 45 Liꞌ
taca tyuloo ñati ̱jiꞌi̱ ma ̱ chaꞌ lacama ̱ sñiꞌ ycuiꞌ
Ndyosi nu ntucua nde cua̱. Nduꞌni Ni chaꞌ
stuꞌba ti tyucua cuichaa,masi ca sundiꞌi̱ ñati ̱
cuxi, masi ca su ndiꞌi̱ ñati ̱ tsoꞌo; nduꞌni Ni
chaꞌ stuꞌba ti caꞌya tyo, masi ca su ndiꞌi ̱ ñati ̱
tsoꞌo, masi ca su ndiꞌi ̱ ñati ̱cuxi. Biꞌ chaꞌ tsoꞌo
la si stuꞌba ti cuaꞌni ma ̱ loꞌo lcaa ñati.̱ 46 La
cuiꞌ ti ná tsoꞌo si xcuiꞌ jiꞌi̱ nguꞌ tyaꞌa tsoꞌo
ti ma ̱ tsoꞌo ntsuꞌu tyiquee ma ̱ ñaꞌa ̱ ma ̱ jiꞌi̱.
Siꞌi na tsoꞌo la taquiyaꞌ ycuiꞌ Ndyosi jiꞌi ̱ ma ̱
si juaꞌa̱ ti nduꞌni ma ̱, chaꞌ juaꞌa̱ nduꞌni cua

ñaꞌa̱ ca ñati;̱ masi ñati ̱ tsoꞌo, masi ñati ̱ cuxi,
masi nguꞌ msu jiꞌi̱ nguꞌ xaꞌ tsuꞌ nu cuiñi ti
nxñi quiñaꞌa̱ tsa cñi cña loo jiꞌi̱ ma ̱, lcaa nguꞌ
biꞌ nduꞌni tyacaꞌa nguꞌ jiꞌi̱ tyaꞌa tsoꞌo ti nguꞌ.
47 Loꞌo chcuiꞌ ma ̱ chaꞌ tsoꞌo sca ti loꞌo tyaꞌa
tsoꞌoma ̱, ná tsoꞌobiꞌ, chaꞌ la cuiꞌ juaꞌa̱ nduꞌni
cua ñaꞌa̱ ca ñati;̱ masi nguꞌ nu ná ntsuꞌu chaꞌ
jiꞌi̱ loꞌo ycuiꞌ Ndyosi tsiyaꞌ ti, loꞌo nguꞌ biꞌ
nchcuiꞌ tsoꞌo loꞌo tyaꞌa tsoꞌo nguꞌ. Quiñaꞌa̱ la
chaꞌ tsoꞌocuaꞌnima ̱ntiꞌycuiꞌNdyosi. 48Ycuiꞌ
Ndyosi Sti na nu ntucua nde cua̱ ni, xcuiꞌ
chaꞌ tsoꞌo, xcuiꞌ chaꞌ liñi, xcuiꞌ chaꞌ lubii
nduꞌni Ni; ñiꞌya ̱ nduꞌni ycuiꞌ Ni, juaꞌa ̱ ngaꞌa̱
chaꞌ cuaꞌni ma ̱ xcuiꞌ chaꞌ tsoꞌo loꞌo lcaa ñati,̱
si chañi chaꞌ sñiꞌ ycuiꞌNi lacama ̱.

6
Nclyuꞌu Jesús jiꞌi ̱ nguꞌ ñiꞌya ̱ xtyucua nguꞌ

jiꞌi ̱ ñati ̱tiꞌi
1 ’Loꞌo chaca chaꞌ ni, ná ta ma ̱ sca na jiꞌi̱

nguꞌ tiꞌi nu loꞌo ñaꞌa̱ xaꞌ ñati ̱ jiꞌi̱ ma ̱, chaꞌ
ná ñaꞌa ̱ nguꞌ ñiꞌya̱ laca chaꞌ tsoꞌo nu nduꞌni
ma ̱ cuentya jiꞌi̱ ycuiꞌ Ni. Ná taca xcoꞌo ycuiꞌ
Ndyosi Sti na sca chaꞌ tsoꞌo nu tyacua jiꞌi̱
ma ̱ ca su ntucua ycuiꞌ Ni, si chaꞌ ñaꞌa ̱ xaꞌ
ñati ̱ jiꞌi̱ ma ̱ ndyuꞌni ma ̱ chaꞌ tsoꞌo ti. 2 Loꞌo
xtyucua ma ̱ jiꞌi̱ nguꞌ tiꞌi ni, ná ntsuꞌu chaꞌ
cachaꞌma ̱ chaꞌ biꞌ jiꞌi̱ xaꞌ ñati.̱ Ná cuaꞌni ma ̱
ñiꞌya̱ nu nduꞌni nguꞌ nu tucua chaꞌ ntsuꞌu
tyiquee nguꞌ, nu ntiꞌ tsa chaꞌ ñaꞌa̱ xaꞌ ñati ̱jiꞌi ̱;
nu loꞌo nxtyucua nguꞌ biꞌ jiꞌi ̱ nguꞌ tiꞌi, masi
neꞌ laa jiꞌi̱ nguꞌ judío tyaꞌa na, masi toꞌ calle
ti, sca ti ntiꞌ nguꞌ biꞌ chaꞌ tsoꞌo tsa chcuiꞌ ñati ̱
jiꞌi̱. Ná cuaꞌni ma ̱ juaꞌa̱. Chaꞌ liñi nchcuiꞌ naꞌ
loꞌoma ̱: lcaa chaꞌ tsoꞌo nu tyacua jiꞌi ̱ nguꞌ biꞌ
ca slo ycuiꞌNdyosi nquichaꞌ, cua laca ngujui
chaꞌ biꞌ jiꞌi ̱ nguꞌ biꞌ nu loꞌo cua naꞌa̱ xaꞌ ñati ̱ti
jiꞌi̱ nguꞌ. 3 Loꞌo cuꞌma ̱ ni, nu loꞌo ta ma ̱ sca
na jiꞌi ̱ nguꞌ tiꞌi, ta ma̱ jiꞌi ̱ cuaana ti, chaꞌ ná
ca cuayáꞌ tiꞌ xaꞌ la ñati;̱ masi tyaꞌa ma ̱, ná
caca cuayáꞌ tiꞌ nguꞌ ni cña ndyuꞌni ma ̱. 4 Sca
ti ycuiꞌ Ndyosi Sti na caca cuayáꞌ tiꞌ Ni ñiꞌya̱
laca chaꞌ tsoꞌo nu nduꞌni ma ̱ cuaana ti, loꞌo
liꞌ xcoꞌo Ni chaꞌ tsoꞌo nu tyacua jiꞌi̱ ma ̱ nde
loo la.

Nclyuꞌu Jesús jiꞌi ̱nguꞌñiꞌya ̱ chcuiꞌnguꞌ loꞌo
ycuiꞌNdyosi

5 ’Loꞌo chaca chaꞌ ni, loꞌo chcuiꞌ ma̱ loꞌo
ycuiꞌ Ndyosi, ná cuaꞌni ma ̱ ñiꞌya̱ nu nduꞌni
nguꞌ nu tucua chaꞌ ntsuꞌu tyiquee nguꞌ. Ndu ̱
nguꞌ cuiñi biꞌ slo ñati ̱ neꞌ laa jiꞌi ̱ nguꞌ judío
tyaꞌa na, chaꞌ ntiꞌ nguꞌ chcuiꞌ nguꞌ loꞌo ycuiꞌ
Ndyosi laja loꞌo ñaꞌa̱ ñati ̱ jiꞌi̱ nguꞌ biꞌ; la cuiꞌ
ti chaꞌ biꞌ loꞌo ndu̱ nguꞌ laja calle chaꞌ chcuiꞌ
nguꞌ loꞌo ycuiꞌ Ni. Chaꞌ liñi nchcuiꞌ naꞌ loꞌo
ma ̱: lcaa chaꞌ tsoꞌo nu tyacua jiꞌi ̱ nguꞌ biꞌ ca
slo ycuiꞌ Ndyosi nquichaꞌ, cua laca ngujui
chaꞌ biꞌ jiꞌi̱ nguꞌnu loꞌo cua naꞌa̱ ñati ̱chalyuu
ti jiꞌi̱ nguꞌ. 6Loꞌo cuꞌma ̱ ni, nu loꞌo chcuiꞌma ̱
loꞌoycuiꞌNdyosi, tsaama ̱ sca seꞌi ̱ su taca tyiꞌi̱
ma ̱ cuaana ti. Si ngaꞌa̱ ma ̱ nde niꞌi ̱, liꞌ tacu ̱ꞌ

ma ̱ toniꞌi̱, chaꞌ juaꞌa ̱ cuaꞌni tlyu ma ̱ jiꞌi̱ ycuiꞌ
Ndyosi Sti na cajua; ndiꞌi̱ ycuiꞌNdyosi cacua
ti sloma ̱, masi nángaꞌa̱ xaꞌñati ̱sloma ̱. Sca ti
ycuiꞌNdyosi Sti nanchca cuayáꞌ tiꞌñiꞌya̱ laca
chaꞌ tsoꞌo nu nduꞌni ma ̱ cuaana ti, loꞌo juaꞌa̱
xcoꞌo Ni chaꞌ tsoꞌo nu tyacua jiꞌi̱ ma ̱ nde loo
la.

7 ’Nu loꞌo chcuiꞌma ̱ loꞌo ycuiꞌNdyosi ni, ná
chcuiꞌma ̱ la cuiꞌ ti chaꞌ quiñaꞌa̱ tsa quiyaꞌ, ni
ná chcuiꞌ ma ̱ quiñaꞌa̱ tsa chaꞌ nu ná nchca
cuayáꞌ tiꞌ ycuiꞌ ca ma ̱, ñiꞌya̱ nu nduꞌni nguꞌ
nu ná ntsuꞌu chaꞌ jiꞌi ̱ loꞌo ycuiꞌ Ndyosi tsiyaꞌ
ti. Nclacua tiꞌ nguꞌ biꞌ, chaꞌ tsoꞌo la taquiyaꞌ
joꞌó jiꞌi ̱ nguꞌ si quiñaꞌa̱ tsa chaꞌ chcuiꞌ nguꞌ,
juaꞌa̱ ntiꞌ nguꞌ biꞌ. 8Pana, ná chcuiꞌma ̱ juaꞌa̱,
chaꞌ jlo tiꞌ ycuiꞌNdyosi Sti na cuañaꞌa ̱ ca chaꞌ
nu lyiji jiꞌi̱ ma ̱, masi bilya jñama ̱ chaꞌ biꞌ jiꞌi̱
Ni. 9Tsoꞌo la si ndiꞌya̱ chcuiꞌma ̱ loꞌo ycuiꞌNi
lacua:
Ndyosi Sti ya nu ntucua nde cua ̱, tacati tsa

chaꞌ jinuꞌu̱.
10 Ca ̱a̱ nuꞌu̱ nde chalyuu chaꞌ caca nuꞌu̱ loo

jiꞌi ̱ ya.
Cuaꞌni nuꞌu̱ chaꞌ caca lcaa chaꞌ nu ntiꞌ

nuꞌu̱ chaꞌ caca nde chalyuu; ñiꞌya̱ nu
nduꞌni nuꞌu̱ ca su ntucua nuꞌu̱, juaꞌa̱
caca nde lo yuu re liꞌ.

11Ta nuꞌu̱ na cacu ya tsa̱ juani.
12 Loꞌo juaꞌa̱ cuiꞌya nuꞌu̱ chaꞌ clyu tiꞌ jiꞌi̱ ya

jiꞌi ̱ lcaa chaꞌ cuxinuntsuꞌu tyiqueeya,
chaꞌ juaꞌa̱ cua ngüiꞌya ya chaꞌ clyu tiꞌ
jiꞌi ̱ ñati ̱nu nguaꞌni chaꞌ cuxi loꞌo ya.

13 Ná ta nuꞌu̱ chacuayáꞌ chaꞌ cojolaqui chaꞌ
cuxi jiꞌi ̱ ya, pana cuaꞌni lyaá nuꞌu̱ jiꞌi̱
ya yaꞌ nu xñaꞌa̱.

Nuꞌu̱ laca loo tsiyaꞌ ti; lcaa chacuayáꞌ
nu ntsuꞌu nde chalyuu, loꞌo juaꞌa̱
chacuayáꞌ nu ntsuꞌu nde cua ̱, jinuꞌu̱
ntsuꞌu lcaa chacuayáꞌ biꞌ. Ná ngaꞌa̱
chaꞌ tye chaꞌ tlyu tsa laca nuꞌu̱. Juaꞌa̱
caca chaꞌ tuꞌni.

Juaꞌa̱ ñacui ̱ma ̱ jiꞌi̱ ycuiꞌNdyosi.
14 ’Si cuiꞌya ma ̱ chaꞌ clyu tiꞌ jiꞌi ̱ nguꞌ nu

nguaꞌni chaꞌ cuxi loꞌo ma ̱, liꞌ loꞌo Sti na nu
ntucua nde cua ̱ cuiꞌyaNi chaꞌ clyu tiꞌ jiꞌi̱ ma ̱;
15 pana si ná cuiꞌya ma ̱ chaꞌ clyu tiꞌ jiꞌi ̱ tyaꞌa
ñati ̱ma ̱, loꞌo ycuiꞌ Ndyosi Sti na, ná cuaꞌni
clyu tiꞌ Ni jiꞌi̱ ma ̱ jiꞌi̱ quiꞌya nu ntsuꞌu jiꞌi̱ ma ̱
liꞌ.

NclyuꞌuJesúschaꞌ jiꞌi ̱ tsa ̱nunándacunguꞌ
16 ’Loꞌo chaca chaꞌ ni: nu loꞌo tyalaa tsa ̱ jiꞌi̱

ma ̱ loꞌo ná cacu ma ̱ xquiꞌya chaꞌ cuaꞌni tlyu
ma ̱ jiꞌi ̱ ycuiꞌ Ni, ná tsoꞌo si tyuꞌu chaꞌ xñiꞌi ̱ tiꞌ
tyiquee ma ̱, ñiꞌya̱ nu nduꞌni nguꞌ nu tucua
chaꞌ ntsuꞌu tyiquee nguꞌ. Ntiꞌ nguꞌ biꞌ chaꞌ
ñaꞌa ̱ ñati ̱jiꞌi̱ chaꞌ tacati tsa nu nduꞌni ycuiꞌ ca
nguꞌ, chaꞌ ná ndyacu nguꞌ tsa̱ biꞌ. Chaꞌ liñi
nchcuiꞌnaꞌ loꞌoma ̱, chaꞌ cua lacangujui chaꞌ
jiꞌi ̱ nguꞌ; lcaa chaꞌ tsoꞌo nu tyacua jiꞌi ̱ nguꞌ ca
slo ycuiꞌNdyosi nquichaꞌ, cuangujui chaꞌbiꞌ
jiꞌi ̱nguꞌnu loꞌocuanaꞌa̱ xaꞌñati ̱chalyuu ti jiꞌi̱

nguꞌ. 17Pana cuꞌma ̱ ni, loꞌo tyalaa sca tsa̱ nu
ná cacu ma ̱, chaꞌ tsoꞌo la cuaꞌni tlyu ma ̱ jiꞌi ̱
ycuiꞌNi, liꞌ tsoꞌo la tyaati̱ loo ma ̱, juaꞌa ̱ subeꞌ
ma ̱ chcuuhiquema ̱, 18chaꞌnácacacuayáꞌ tiꞌ
xaꞌñati ̱jiꞌi̱ ma ̱ chaꞌnándyacuma ̱ tsa̱ biꞌ. Sca
ti ycuiꞌ Ndyosi Sti na nchca cuayáꞌ tiꞌ ñiꞌya ̱
laca chaꞌ tsoꞌo nu nduꞌni ma ̱ cuaana ti. Loꞌo
liꞌ xcoꞌo Ni chaꞌ tsoꞌo nu tyacua jiꞌi ̱ ma ̱ nde
loo la.

Chaꞌ tsoꞌo nu tyacua jiꞌi ̱ nguꞌ ca su ntucua
ycuiꞌNi

19 ’Loꞌo chaca chaꞌ ni: ná xcoꞌoma ̱ quiñaꞌa ̱
tsa chaꞌ tsoꞌo cuentya jiꞌi̱ ycuiꞌ ti ma ̱ laja loꞌo
ndiꞌi̱ ma ̱ chalyuu re. Yala ti quiñuꞌu̱ chaꞌ
tsoꞌo biꞌ juaꞌa ̱ ti; ntsuꞌu quiyaꞌ cacu tiñaꞌ jiꞌi̱,
cacu cuixu̱ꞌ jiꞌi ̱, cuaꞌni ñuꞌu̱ jiꞌi ̱ liꞌ. La cuiꞌ
juaꞌa̱ cuaana nguꞌ jiꞌi ̱ chaꞌ tsoꞌo nu ntsuꞌu jiꞌi ̱
ma ̱, ngunaꞌ chaꞌ biꞌ jiꞌi ̱ma ̱ liꞌ. 20Tsoꞌo la loꞌo
xcoꞌo ycuiꞌ Ni chaꞌ tsoꞌo nu tyacua jiꞌi̱ ma ̱ ca
su ntucua ycuiꞌ Ni; ngaꞌaa cacu tiñaꞌ jiꞌi ̱ chaꞌ
tsoꞌo biꞌ, ngaꞌaa quiñuꞌu̱, loꞌo juaꞌa̱ ngaꞌaa
caca cuaana nguꞌ jiꞌi ̱ chaꞌ tsoꞌo biꞌ. 21 Chaꞌ
nu tyacaꞌa la jiꞌi ̱ma̱ ni, tyanu cresiya jiꞌi ̱ma ̱
ca su ntsuꞌu chaꞌ biꞌ, masi sca chaꞌ tsoꞌo nu
ndyuꞌu coꞌo jiꞌi̱ ma ̱ nde chalyuu, masi chaꞌ
tsoꞌo nu cua nchcoꞌoNi cuentya jiꞌi ̱ma ̱ ca su
ntucua ycuiꞌNi.

Nu laca xee jiꞌi ̱ tyucui ñaꞌa ̱ nguꞌ
22 ’Nu siꞌyu cloo na ni, biꞌ laca nu nda xee

jiꞌi ̱ tyucui ñaꞌa̱ na. Nu loꞌo tsoꞌo ti siꞌyu cloo
na, liꞌ taca ñaꞌa̱ na chaꞌ cuaꞌni na lcaa lo cña
nuntsuꞌu chaꞌ cuaꞌni na, taca cuaꞌni na xcuiꞌ
chaꞌ tsoꞌo. 23 Pana si quicha siꞌyu cloo na,
ngaꞌaa caca cuaꞌnina cña, chaꞌ talyaxeeñaꞌa ̱
na liꞌ. Loꞌo juaꞌa̱ neꞌ cresiya jiꞌi̱ ma ̱ ni, si
ndyacu ̱ꞌ xee jiꞌi̱ ma ̱ chaꞌ ntsuꞌu chalyuu cuxi
jiꞌi ̱ ma ̱, ngaꞌaa tyuꞌu xee neꞌ cresiya jiꞌi̱ ma ̱
tsiyaꞌ ti liꞌ; talya tsa tyanu cresiya jiꞌi̱ ma ̱ liꞌ.

Ñiꞌya ̱ nchcuiꞌ ycuiꞌNdyosi chaꞌ jiꞌi ̱ cñi
24 ’Ni sca ñati ̱ná taca jiꞌi ̱ nguꞌ cuaꞌni nguꞌ

cña jiꞌi ̱ tucua tyaꞌa xuꞌna nguꞌ sca tyempo ti.
Ná taca taquiyaꞌ ma ̱ jiꞌi̱ ycuiꞌ Ndyosi la cuiꞌ
tyempo loꞌo lye tsa ndyaꞌa̱ chaꞌ tyiquee ma ̱
chaꞌ jiꞌi̱ cñi. Si juaꞌa ̱ni, cuantsuꞌu tucua tyaꞌa
xuꞌna ma ̱ liꞌ. Ná tyiqueeꞌ liꞌ ca tiꞌí tiꞌ ma ̱ jiꞌi ̱
tsaca xuꞌna biꞌ, loꞌo juaꞌa ̱ ca tiji̱ꞌ tiꞌ ma ̱ jiꞌi ̱
chaca xuꞌna biꞌ. La cuiꞌ juaꞌa̱ taquiyaꞌ tsoꞌo
ma ̱ jiꞌi ̱ xuꞌna clyo biꞌ, loꞌo juaꞌa̱ cñiloꞌo ti ma ̱
jiꞌi ̱ chaca biꞌ liꞌ.

Ñaꞌa ̱si̱i ̱ tsoꞌo ycuiꞌNdyosi jiꞌi ̱ sñiꞌNi
25 ’Ndube tiꞌ ycuiꞌ Ni jiꞌi̱ ma ̱, biꞌ chaꞌ ná

ntsuꞌu chaꞌ culacua tsa tiꞌma ̱ ñiꞌya̱ caca chaꞌ
cuꞌú ma ̱, na ca cacu ma ̱, na ca coꞌo ma ̱ su
ndiꞌi̱ ma ̱ chalyuu. Ná culacua tsa tiꞌma ̱ma
caja steꞌ ma ̱. Cuayáꞌ tsa chaꞌ na luꞌú ti na
juani, masi siꞌi quiñaꞌa̱ tsa na nu cacu na;
cuayáꞌ tsa chaꞌ tsoꞌo ti tyucui ñaꞌa̱ na, masi
siꞌi na tsoꞌo tsa steꞌ na. 26 Culacua xi tiꞌ ma ̱
ñiꞌya ̱ nu ndyaca jiꞌi̱ quiñi nu ndyacui cua̱:
ná ntyaa niꞌ nscuaꞌ, ná nduꞌni niꞌ clacua,



SANMATEO 6:27 9 SANMATEO 7:15

ná ndiñá niꞌ jaꞌba su xcoꞌo niꞌ na cacu niꞌ;
pana ycuiꞌNdyosi Sti na nu ntucua nde cua̱,
nda Ni na cacu niꞌ juaꞌa̱ ti. Loꞌo cuꞌma ̱ ni,
¿ha xti la ntsuꞌu loo ma ̱ que quiñi biꞌ ca slo
ycuiꞌ Ndyosi? Siꞌi. Quiñaꞌa̱ la ntsuꞌu loo ma ̱
cuentya jiꞌi ̱ ycuiꞌ Ni. 27 Pana ngaꞌaa caca
caluu la ma ̱ sa claꞌbe metro cua ̱ la, masi
quiñaꞌa̱ tsa chaꞌ culacua tiꞌma ̱.

28 ’Loꞌo juaꞌa̱ chaꞌ jiꞌi̱ steꞌma ̱, ¿ni chaꞌ ncly-
acua tsa tiꞌma ̱ jiꞌi̱ chaꞌ biꞌ? Culacua xi tiꞌma ̱
loꞌo ñaꞌa̱ ma ̱ queé nu ntsuꞌu lo quixi̱ꞌ cua.
Tsoꞌo ti nclyuu biꞌ, masi ná nduꞌni biꞌ cña,
masi ná nchca jiꞌi̱ cuiñá lateꞌ cacuꞌ. 29 Nu
jyoꞌo Salomón nu ngua rey culiyaꞌ tsa cua
saꞌni ni, tsoꞌo tsa ñaꞌa̱ ngua steꞌ jyoꞌo biꞌ;
pana ná stuꞌba ñaꞌa̱ steꞌ yu loꞌo queé cua,
chaꞌ tsoꞌo la ñaꞌa̱ queé. 30Ñiꞌya̱ loꞌo tsoꞌo tsa
ngüiñá ycuiꞌ Ndyosi jiꞌi̱ queé cua, chaꞌ nda
Ni sca lo steꞌ biꞌ, masi sca ti tsa ̱ talo queé
biꞌ loꞌo liꞌ tyaqui ̱ ntsuꞌu quiyaꞌ; la cuiꞌ juaꞌa̱
ta ycuiꞌ Ni lateꞌ cacuꞌ ma ̱, masi xti tsa chaꞌ
jlya tiꞌ ma ̱ jiꞌi̱ ycuiꞌ Ni. 31 Biꞌ chaꞌ ná ntsuꞌu
chaꞌ culacua tsa tiꞌma ̱ñiꞌya̱ chaꞌ cuxi tyacua
jiꞌi̱ ma ̱ ca nde loo la. Ná ñacui ̱ lye ma ̱: “¿Ma
caja na cacu ya?” Ná ñacui ̱ma̱: “¿Ma caja
hitya coꞌo ya?” Ni ná ñacui ̱ma ̱: “¿Ma caja
steꞌ ya?” 32 Juaꞌa̱ nclacua tiꞌñati ̱nunántsuꞌu
chaꞌ jiꞌi ̱ loꞌo ycuiꞌNdyosi tsiyaꞌ ti. Pana jlo tiꞌ
ycuiꞌ Ndyosi Sti na nu ntucua nde cua ̱ chaꞌ
lyiji chaꞌ biꞌ jiꞌi ̱ ma ̱, 33 biꞌ chaꞌ siꞌi jiꞌi̱ chaꞌ biꞌ
clyanama ̱. Tsoꞌo la si tama ̱ tyempo jiꞌi ̱ ycuiꞌ
Ni chaꞌ caca Ni loo neꞌ cresiya jiꞌi̱ ma ̱, juaꞌa̱
tsoꞌo la si cuaꞌnima ̱ lcaa chaꞌ nu ntiꞌ ycuiꞌNi
chaꞌ cuaꞌni ma ̱ nde chalyuu; liꞌ ta Ni lcaa na
nu lyiji xi jiꞌi ̱ma ̱. 34Loꞌo juaꞌa̱ ná ntsuꞌu chaꞌ
culacua tiꞌ ma ̱ cuentya jiꞌi ̱ ñiꞌya ̱ nu caca jiꞌi ̱
ma ̱ tsa̱ quee. Chaca tsa̱ laca biꞌ. Sca ti jiꞌi ̱
tsa ̱ juani culacua xi tiꞌ ma̱ ñiꞌya̱ cuaꞌni ma ̱
chaꞌ tyiji̱loo ma̱ jiꞌi̱ chaꞌ cuxi nu tyacua jiꞌi ̱
ma ̱ juani.

7
Nántsuꞌuchaꞌ stanguꞌquiꞌya jiꞌi ̱ tyaꞌañati ̱

1 ’Loꞌo chaca chaꞌ ni: ná sta ma ̱ quiꞌya
jiꞌi̱ tyaꞌa ñati ̱ma ̱, chaꞌ ná tyiqueeꞌ sta ycuiꞌ
Ndyosi quiꞌya jiꞌi̱ ma ̱ si cuaꞌni ma ̱ juaꞌa̱. 2La
cuiꞌ ñiꞌya̱ nchcuiꞌ cuxi ma ̱ jiꞌi̱ xaꞌ la tyaꞌa
ñati ̱ma ̱, si tyaala tsa ma ̱, la cuiꞌ juaꞌa̱ cuaꞌni
cuayáꞌ ycuiꞌ Ni jiꞌi ̱ ma ̱. Loꞌo juaꞌa̱, la cuiꞌ
cuayáꞌ milya ñiꞌya̱ nu nda ma ̱ jiꞌi ̱ tyaꞌa ñati ̱
ma ̱, la cuiꞌ juaꞌa̱ ta ycuiꞌ Ni jiꞌi̱ ma̱. 3 ¿Ni
chaꞌ yala tsa nchcuiꞌma ̱ jiꞌi ̱ sca chaꞌ cuxi nu
ntsuꞌu jiꞌi̱ xaꞌ la tyaꞌa ñati ̱ma ̱, masi ñiꞌya ̱ ntiꞌ
si laca biꞌ sca satya yuu ti nu ndyatí̱ cloo
nguꞌ? Pananándube tiꞌma ̱ chaꞌ tlyu tsa chaꞌ
cuxi nu ntsuꞌu jiꞌi̱ ycuiꞌma ̱, ñiꞌya̱ ntiꞌ si laca
biꞌ sca nguti tlyu nu ntsuꞌu cloo ycuiꞌ ca ma ̱.
4 ¿Ni chaꞌ laca tlyu tsa tyiquee ma ̱ chcuiꞌma ̱
loꞌo tyaꞌa ñati ̱ma̱ndiꞌya̱: “Tanuꞌu ̱ chacuayáꞌ
culo naꞌ yuu nu ntsuꞌu cloo nuꞌu̱”? Juaꞌa̱
ñacui ̱ma ̱, masi ná ñaꞌa̱ ma ̱ nguti nu ntsuꞌu

cloo ycuiꞌ cama ̱. 5 ¡Na cuiñima ̱! Clyo la tyuꞌu
nguti tlyu nu ntsuꞌu cloo ycuiꞌ ca ma ̱, loꞌo liꞌ
taca ñaꞌa̱ tsoꞌoma ̱ chaꞌ culoma ̱ satya yuunu
ntsuꞌu cloo tyaꞌama̱.

6 ’Chaꞌ lubii nu cuentya jiꞌi̱ ycuiꞌNdyosi ni,
ná tsoꞌo si tsaa chcuiꞌ ma̱ chaꞌ biꞌ loꞌo ñati ̱
cuxi nu ná ntiꞌ cuna chaꞌ biꞌ tsiyaꞌ ti, chaꞌ
ñiꞌya̱ ntiꞌ xneꞌ, juaꞌa̱ ntiꞌ nguꞌ biꞌ; suꞌba ñasiꞌ̱
ma ̱ jiꞌi ̱ nguꞌ cuxi biꞌ, chaꞌ cuaꞌni lyaꞌ tiꞌ nguꞌ
jiꞌi̱ ma ̱ liꞌ. Loꞌo juaꞌa̱ ná tsoꞌo sta ma ̱ sca na
tsoꞌo nu quiñaꞌa̱ tsa ngaꞌa̱ su ndyaꞌa ̱ cubeꞌ,
chaꞌ hora ti satá quiyaꞌ niꞌ na tsoꞌo biꞌ.

Ñiꞌya ̱ nu tsoꞌo la jña nguꞌ sca chaꞌ jiꞌi ̱ ycuiꞌ
Ndyosi

7 ’Loꞌo chaca chaꞌ ni: jña ma ̱ sca chaꞌ jiꞌi̱
ycuiꞌ Ndyosi, loꞌo juaꞌa̱ ta ycuiꞌ Ni chaꞌ biꞌ
jiꞌi̱ ma ̱ liꞌ; clyana ma ̱ jiꞌi̱ ycuiꞌ Ni, loꞌo juaꞌa̱
quije Ni jiꞌi ̱ma ̱ liꞌ; tyucui tyiquee ma ̱ chcuiꞌ
ma ̱ loꞌo ycuiꞌ Ni, cuna Ni chaꞌ nu chcuiꞌ ma ̱
loꞌo Ni liꞌ. 8 Cua ñaꞌa̱ ca ñati ̱ nu ndijña sca
chaꞌ jiꞌi ̱ ycuiꞌNdyosi, caja chaꞌ biꞌ jiꞌi̱ nguꞌ liꞌ;
cua ñaꞌa̱ ca ñati ̱nunclyana jiꞌi̱ ycuiꞌNi, quije
Ni jiꞌi̱ nguꞌ liꞌ; loꞌo juaꞌa̱ cua ñaꞌa̱ ca ñati ̱nu
tyucui tyiquee nchcuiꞌ loꞌo Ni, cuna Ni chaꞌ
nu nchcuiꞌ nguꞌ loꞌo Ni liꞌ.

9 ’Ná ntsuꞌu ni tsaca cuꞌma ̱ nu ta sca quee
cacu sñiꞌ loꞌo jña nu piti xlyá cacu. ¿Ha
ntsuꞌu? 10Ni ná ntsuꞌu ñati ̱nu ta cuaña jiꞌi̱
sñiꞌ loꞌo jña nu piti cualya cacu. ¿Ha ntsuꞌu?
11 Biꞌ chaꞌ lacua, si jlo tiꞌ ma ̱ ñiꞌya̱ ta ma ̱
na tsoꞌo jiꞌi ̱ sñiꞌ ma ̱, masi cuxi ntsuꞌu chaꞌ
tyiquee ma ̱, la cuiꞌ juaꞌa̱ caca cuayáꞌ tiꞌ ma ̱
chaꞌ jlo la tiꞌ ycuiꞌ Ndyosi Sti na nu ntucua
nde cua ̱ ñiꞌya ̱ nu ta Ni na tsoꞌo jiꞌi ̱ nguꞌ nu
ndijña jiꞌi̱ Ni.

12 ’Ngaꞌa ̱ chaꞌ cuaꞌni tsoꞌo ma ̱ loꞌo xaꞌ ñati ̱
si ntiꞌ ma ̱ chaꞌ tsoꞌo ti cuaꞌni nguꞌ loꞌo ma̱.
La cuiꞌ cña biꞌ ngulo ycuiꞌ Ndyosi lo quityi
nu nguscua jyoꞌo Moisés, loꞌo juaꞌa̱ chaꞌ nu
nguscua xaꞌ jyoꞌo cusuꞌ nu ngua tuꞌba jiꞌi̱
ycuiꞌ Ndyosi saꞌni la; sca ti cuayáꞌ ndyuꞌu
chaꞌ nu nchcuiꞌ lcaa nguꞌ biꞌ lo quityi.

Toꞌ loꞌo chubi ti
13 ’Loꞌochacachaꞌni, ngaꞌa̱ chaꞌ tyeje tacui

ma ̱ toloꞌo chubi. Tlyu tsa toloꞌo, loꞌo juaꞌa̱
si ̱i̱ tsa tyucui ̱i̱ su tsaa nguꞌ ca bilyaa; tsoꞌo
tsa ñaꞌa ̱ tyucui̱i ̱ biꞌ ntiꞌ nguꞌ, biꞌ chaꞌ quiñaꞌa̱
tsa ñati ̱ndyaꞌa̱ tyucui̱i ̱ biꞌ. 14 Pana chubi tsa
toloꞌo, lati tsa tyucui ̱i̱ su tsaa nguꞌ nu ngujui
chalyuu nu ná ngaꞌa̱ chaꞌ tye jiꞌi ̱ nguꞌ; xti ti
ñati ̱nquije jiꞌi ̱ tyucui̱i ̱ biꞌ.

Loꞌo ñaꞌa ̱ na siꞌyu, liꞌ jlo tiꞌ na ni yaca laca
nu nda siꞌyu biꞌ

15 ’Loꞌo chaca chaꞌ ni: cuaꞌni tii tiꞌma ̱ ñaꞌa̱
ma ̱ jiꞌi ̱ nguꞌ cuiñi nu nchcuiꞌ cuiñi ti chaꞌ
cuentya jiꞌi̱ ycuiꞌ Ndyosi ncluꞌu nguꞌ chaꞌ jiꞌi̱
ma ̱. Sca naꞌni tsoꞌo laca nu naa xlyaꞌ; loꞌo
nu nguꞌ cuiñi biꞌ ni, ntiꞌ nguꞌ chaꞌ culacua tiꞌ
ma ̱ chaꞌ ñati ̱ tsoꞌo laca nguꞌ ñiꞌya̱ laca xlyaꞌ.
Tsoꞌo tsa nchcuiꞌ nguꞌ biꞌ loꞌo ma ̱, tsoꞌo tsa

nduꞌni nguꞌ loꞌoma ̱; pana chaꞌ cuiñi laca nu
nchcuiꞌ chaꞌ tsoꞌo tsa nguꞌ biꞌ, chaꞌ tyaala tsa
nguꞌ, cuiñi tsa nguꞌ biꞌ. Siꞌi ñiꞌya̱ laca xlyaꞌ
laca nguꞌ biꞌ; ñiꞌya̱ laca sca boꞌo nu tyaala
tsa, juaꞌa̱ laca nguꞌ biꞌ. 16Taca jiꞌi ̱ma ̱ tyuloo
ma ̱ jiꞌi ̱ nguꞌ cuiñi biꞌ loꞌo ñaꞌa̱ ma ̱ ni cña
nduꞌni nguꞌ, si chaꞌ tsoꞌo, si chaꞌ cuxi nduꞌni
nguꞌ. Siꞌi jiꞌi ̱ quicheꞌ yane nsuuna siꞌyu losuꞌ
tyixi, chaꞌ ná ta lti biꞌ siꞌyu tyixi; juaꞌa̱ siꞌi jiꞌi̱
yaca quicheꞌ nsuu na siꞌyu tyixi. 17 Jiꞌi̱ lcaa
yaca tsoꞌo nsuu na siꞌyu tsoꞌo; pana yaca
nu cua btyi ni, ngaꞌaa nda biꞌ siꞌyu nu cacu
na. 18Ná ta sca yaca tsoꞌo siꞌyu nu ná tsoꞌo;
juaꞌa̱ sca yaca nu ná tsoꞌo ni, ná ta biꞌ siꞌyu
tsoꞌo. 19 Loꞌo liꞌ siꞌyu nguꞌ jiꞌi̱ yaca btyi biꞌ,
chaꞌ ngaꞌaa tsoꞌo biꞌ; taqui ̱ nguꞌ yaca biꞌ liꞌ.
20Nchca cuayáꞌ tiꞌma ̱ ñiꞌya ̱ nduꞌni sca yaca
loꞌo ñaꞌa̱ ma ̱ siꞌyu yaca biꞌ, loꞌo juaꞌa ̱ caca
cuayáꞌ tiꞌ ma ̱ si cuiñi nguꞌ biꞌ loꞌo ñaꞌa ̱ ma ̱
ñiꞌya ̱ laca cña nu nduꞌni nguꞌ.

Siꞌi lcaañati ̱nu tyatí ̱casu lacaycuiꞌNi loo
21 ’Ntsuꞌu tsa nguꞌ nu nchcuiꞌ loꞌo naꞌ:

“Xuꞌna, Xuꞌna”, nacui ̱ nguꞌ ꞌna; pana siꞌi
lcaa nguꞌ biꞌ nu tyatí ̱ ca su laca ycuiꞌ Ni loo.
Sca ti nguꞌ nu taquiyaꞌ jiꞌi̱ chaꞌ nu nchcuiꞌ
Sti naꞌ nu ntucua nde cua ̱, biꞌ nguꞌ laca nu
tyatí ̱ ca su laca ycuiꞌ Ni loo. 22 Nu loꞌo
tyalaa hora chaꞌ cuaꞌni cuayáꞌ ycuiꞌ Ni jiꞌi̱
lcaa ñati ̱ chalyuu, tyuꞌu tucua quiñaꞌa ̱ ñati ̱
nu ñacui ̱ ꞌna: “Xuꞌna, Xuꞌna”, ñacui ̱nguꞌ ꞌna,
“loꞌo cuare, cua nchcuiꞌ ya loꞌo ñati ̱cuentya
jinuꞌu̱. Chacuayáꞌ jinuꞌu̱ ngulo ya jiꞌi̱ cuiꞌi̱
cuxi nungusñi jiꞌi̱ ñati,̱ loꞌo juaꞌa̱ cuanguaꞌni
ya xaꞌ lo chaꞌ tlyu chacuayáꞌ jinuꞌu̱”, ñacui ̱
nguꞌ biꞌ ꞌna. 23 Loꞌo liꞌ ntsuꞌu chaꞌ xacui̱ naꞌ
chaꞌ jiꞌi̱ nguꞌbiꞌndiꞌya̱: “Nánslonaꞌ jiꞌi̱ cuꞌma ̱
tsiyaꞌ ti. Yaa clya ma ̱ chaꞌ nguꞌ xñaꞌa̱ laca
ma ̱.”

Tucua lo ñaꞌa̱ ngüiñá nguꞌ niꞌi ̱
24 ’Lcaa ñati ̱nu cuna tsoꞌo chaꞌ nu nchcuiꞌ

naꞌ re, lcaa ñati ̱nu taquiyaꞌ tsoꞌo jiꞌi ̱ chaꞌ nu
nchcuiꞌ naꞌ, laca ñati ̱ biꞌ ñiꞌya̱ laca sca ñati ̱
nu ngulacua xi tiꞌ nu loꞌo tya lyiji cuiñá yu
niꞌi̱ jiꞌi ̱. Loꞌo liꞌ ngüiñá yu biꞌ niꞌi ̱ jiꞌi̱ yu chu ̱ꞌ
sca quee cuajaꞌ. 25 Liꞌ nguaꞌya tsa tyo, ñaꞌa̱
cuayáꞌ nu ndyalaa hitya yuu ca quiyaꞌ niꞌi̱
nu ntucua chu̱ꞌ quee biꞌ. Loꞌo juaꞌa̱ ndyaca
tsa cuiꞌi̱, pana ná nclyú niꞌi̱ biꞌ, chaꞌ tsoꞌo tsa
su ntucua chu̱ꞌ quee biꞌ. 26 Loꞌo juaꞌa̱ lcaa
ñati ̱ nu ndyuna chaꞌ nu nchcuiꞌ naꞌ re loꞌo
nguꞌ, pana ná ndaquiyaꞌ nguꞌ jiꞌi ̱ chaꞌ biꞌ,
laca nguꞌ biꞌ ñiꞌya̱ laca sca ñati ̱ tonto nu ná
ngulacua tiꞌ tsiyaꞌ ti; ngüiñá yu biꞌ sca niꞌi̱
lo yusi̱ ti. 27 Liꞌ nguaꞌya tsa tyo, ñaꞌa̱ cuayáꞌ
nu nxlyaꞌba hitya yuu jiꞌi ̱ niꞌi ̱ biꞌ, loꞌo juaꞌa̱
lye tsa ndyaca cuiꞌi ̱. Ngaꞌaa ndalo niꞌi ̱ biꞌ liꞌ,
ndyú biꞌ, ndye biꞌ, ngunuꞌu̱ tsiyaꞌ ti liꞌ; loꞌo
juaꞌa̱ ñati ̱nu ná ntajaꞌa̱ taquiyaꞌ jiꞌi̱ chaꞌ jnaꞌ,
tye chaꞌ jiꞌi ̱ nguꞌ biꞌ tsiyaꞌ ti.

28 Loꞌo ndye nguluꞌu Jesús lcaa chaꞌ re jiꞌi̱
nguꞌ, liꞌ ndube tsa tiꞌ nu nguꞌ quiñaꞌa̱ jiꞌi̱ chaꞌ

nu nguluꞌu yu jiꞌi̱ nguꞌ. 29Ngua tiꞌ nguꞌ chaꞌ
tlyu tsa chacuayáꞌ ntsuꞌu jiꞌi ̱ yu loꞌo nchcuiꞌ
yu loꞌo nguꞌ, siꞌi ñiꞌya̱ ncluꞌu mstru chaꞌ joꞌó
ti nclyuꞌu yu jiꞌi ̱ nguꞌ.

8
Nguaꞌni Jesús joꞌo jiꞌi ̱ sca nu quicha ndy-

atsuꞌ cuañaꞌ
1 Loꞌo liꞌ nguaꞌya Jesús caꞌya biꞌ. Quiñaꞌa ̱

tsa ñati ̱ ndyaꞌa̱ lcaꞌa ̱ jiꞌi̱. 2 Loꞌo liꞌ nduꞌu
tucua sca nu quicha slo. Ndyatu̱ sti ̱ꞌ yu slo
ycuiꞌ Jesús, chaꞌ ntiꞌ yu cuane yu jiꞌi̱ Jesús
chaꞌ cuaꞌni joꞌo jiꞌi ̱ yu, chaꞌ ngusñi quicha
ndyatsuꞌ cuañaꞌ jiꞌi̱ yu biꞌ.

―Xuꞌna―nacui ̱ nu quicha biꞌ jiꞌi ̱ Jesús―,
cuaꞌni joꞌo ꞌna. Jlo tiꞌ naꞌ chaꞌ nchca jinuꞌu̱
cuaꞌni nuꞌu̱ chaꞌ caca lubii cuañaꞌ naꞌ.

3 Liꞌ ngutacui yaꞌ Jesús lo nu quicha biꞌ,
ngusta yaꞌ su ndyatsuꞌ cuañaꞌ yu.

―Cuaꞌni naꞌ joꞌo jinuꞌu̱ ―nacui̱ Jesús jiꞌi ̱
nu quicha biꞌ―. Tyanu lubii cuañaꞌ nuꞌu̱
juani―nacui̱.
Hora ti ngua tsoꞌo nu quicha biꞌ, ngua

lubii cuañaꞌ yu. 4Xaꞌ nchcuiꞌ Jesús loꞌo yu liꞌ:
―Yaa clya nuꞌu̱ slo sti joꞌó ―nacui ̱―. Ca-

jua ta nuꞌu̱ msta ̱ nu nacui ̱ jyoꞌo Moisés chaꞌ
ta na jiꞌi ̱ ycuiꞌNdyosi loꞌo ndyaca tsoꞌo na jiꞌi ̱
quichanuntsuꞌu jiꞌna. Ná cachaꞌnuꞌu̱ jiꞌi ̱xaꞌ
ñati.̱ Tacacacuayáꞌ tiꞌ lcaañati ̱chaꞌ cuangua
tsoꞌo nuꞌu̱, nu loꞌo cuna nguꞌ chaꞌ cua ngusñi
sti joꞌómsta ̱ nu nda nuꞌu̱.

Nguaꞌni Jesús joꞌo jiꞌi ̱ msu jiꞌi ̱ xuꞌna
sendaru

5 Loꞌo liꞌ ndyalaa Jesús toꞌ quichi ̱ Caper-
naum. Quichi̱ biꞌ ndyacua tyaꞌa loꞌo sca
capitán jiꞌi ̱ sendaru romano nu ndijña jiꞌi ̱
Jesús chaꞌ cuaꞌni joꞌo jiꞌi̱ sca nu quicha:

6 ―Xuꞌna ―nacui ̱ capitán biꞌ jiꞌi ̱ Jesús―,
quicha tsamsu ꞌna. Na ntsiya ti yu toꞌ tyi naꞌ
chaꞌ nchcu̱ꞌ tyucuí̱ tyucui ñaꞌa̱ yu; tiꞌí tsa ntiꞌ
yu.

7Liꞌ nchcuiꞌ Jesús loꞌo:
―Tsaꞌa naꞌ. Cuaꞌni naꞌ chaꞌ tyaca tsoꞌo yu

―nacui ̱ Jesús jiꞌi ̱ nu capitán biꞌ.
8Hora ti nguxacui ̱ capitán chaꞌ jiꞌi ̱ Jesús liꞌ:
―Xuꞌna ―nacui ̱ yu jiꞌi ̱ Jesús―, ná tsoꞌo

tsaa nuꞌu̱ toꞌ tyi naꞌ, chaꞌ siꞌi ñati ̱ tsoꞌo laca
naꞌ. Tsa biꞌ ti chaꞌ ntiꞌ naꞌ, chaꞌ culo nuꞌu̱
cña chaꞌ cati̱ quicha biꞌ tsiyaꞌ ti; jlo tiꞌ naꞌ
chaꞌ caca tsoꞌo msu ꞌna liꞌ, masi tyijyuꞌ ti
tyu ̱ nuꞌu̱ chcuiꞌ. 9 Xuꞌna sendaru laca naꞌ;
laca naꞌ loo jiꞌi̱ sca siyento tyaꞌa sendaru,
loꞌo juaꞌa̱ ntsuꞌu nu laca loo jnaꞌ. Si culo naꞌ
cña jiꞌi ̱ tsaca sendaru biꞌ ndiꞌya̱: “Yaa clya
nuꞌu̱”, hora ti tsaa yu, chaꞌ ntiꞌ naꞌ chaꞌ tsaa
yu. Juaꞌa̱ si chcuiꞌ naꞌ loꞌo chaca yu: “Ca̱a ̱
nuꞌu̱ ca nde”, hora ti ca ̱a̱ yu slo naꞌ liꞌ. Juaꞌa ̱
si culo naꞌ cña jiꞌi̱ msu ꞌna: “Cuaꞌni sca cña
ꞌna”, ñacui ̱ naꞌ jiꞌi̱; hora ti cuaꞌni yu cña biꞌ
ꞌna―nacui ̱ capitán jiꞌi̱ Jesús―. Juaꞌa̱ nuꞌu̱ni,

jlo tiꞌ naꞌ chaꞌ taca jinuꞌu̱ culo cña chaꞌ cati ̱
quicha biꞌ.

10Ndube tsa tiꞌ Jesús loꞌo ndyuna chaꞌ nu
nchcuiꞌ capitán biꞌ. Liꞌ nchcuiꞌ Jesús loꞌo nu
quiñaꞌa̱ tsa ñati ̱nu lcaꞌa̱ jiꞌi ̱:

―Liñi tsa chaꞌ nchcuiꞌ naꞌ loꞌo ma ̱ juani
―nacui ̱ Jesús jiꞌi̱ nguꞌ―. Bilya ñaꞌa̱ naꞌ tsiyaꞌ
ti jiꞌi ̱ sca ñati ̱ nu tsoꞌo tsa jlya tiꞌ jiꞌi ̱ ycuiꞌ
Ndyosi, ñiꞌya̱ jlya tiꞌ nu capitán re; tyucui
ñaꞌa̱ nasiyu ̱ Israel re ná ntsuꞌu nguꞌ nu jlya
tiꞌ juaꞌa̱. 11Chañi chaꞌ tiyaꞌ la tyalaa quiñaꞌa̱
tsa ñati ̱ tyijyuꞌ, masi nguꞌ loyuu su ntyucua
cuichaa, masi nguꞌ loyuu su ndyaa cuichaa,
tsaa nguꞌ chaꞌ tyucua nguꞌ toꞌ mesa ca su
laca ycuiꞌ Ndyosi loo nde cua̱; stuꞌba ti tsaa
tucua nguꞌ toꞌ mesa biꞌ loꞌo jyoꞌo Abraham
loꞌo jyoꞌo Isaac loꞌo jyoꞌo Jacob. 12Loꞌo juaꞌa̱
ntsuꞌu xaꞌ la ñati ̱ nu laca sñiꞌ ycuiꞌ Ndyosi
nacui ̱ nguꞌ, pana ná tyalaa nguꞌ biꞌ slo ycuiꞌ
Ni. Culo Ni cña jiꞌi̱ xca̱ jiꞌi̱ Ni chaꞌ tsaa xca̱
xcua ̱a̱ jiꞌi ̱ nguꞌ biꞌ ca su talya tsa ñaꞌa̱; xiꞌya
tsa nguꞌbiꞌ ca biꞌ, ca ñasiꞌ̱ tsa nguꞌñaꞌa ̱ cuayáꞌ
nu cacu laꞌya nguꞌ chaꞌ ñasiꞌ̱ nguꞌ.

13Liꞌ xaꞌ nchcuiꞌ Jesús loꞌo nu capitán biꞌ:
―Yaa nuꞌu̱ toꞌ tyi nuꞌu̱ lacua―nacui̱ jiꞌi̱―.

Jlya tiꞌ nuꞌu̱, biꞌ chaꞌ cua ndyaca tsoꞌo nu
quicha biꞌ jinuꞌu̱ juani ti―nacui ̱ Jesús jiꞌi̱.
Loꞌo la cuiꞌ hora ngua tsoꞌomsu biꞌ.

Nguaꞌni Jesús joꞌo jiꞌi ̱ xtyaꞌa ̱ laa Pedro
14Ca tiyaꞌ la ndyaa Jesúsndeniꞌi ̱ jiꞌi̱ Pedro.

Liꞌ naꞌa̱ Jesús chaꞌ na ntsiya ti xtyaꞌa ̱ laa Pe-
dro lo quiꞌña, chaꞌ tlyu tsa tyiqueꞌ ntsuꞌu jiꞌi ̱
maꞌ. 15Liꞌngusta yaꞌ Jesús chu̱ꞌ yaꞌmaꞌ cusuꞌ
biꞌ, loꞌo hora ti ndyuꞌu tyiqueꞌ jiꞌi̱; ndyatu̱
maꞌ cusuꞌ biꞌ liꞌ, chaꞌ caqueꞌ xi na cacu Jesús
loꞌo nguꞌ.

Nguaꞌni Jesús joꞌo jiꞌi ̱ tyu̱u̱ tyaꞌa nguꞌ
quicha

16Loꞌo cua ngusi ̱i̱, liꞌ ndyalaa quiñaꞌa̱ nguꞌ
slo Jesús, lijya̱ loꞌo nguꞌ jiꞌi ̱ nguꞌ quicha nu
ngusñi cuiꞌi ̱ cuxi jiꞌi ̱. Liꞌ ngulo Jesús cña jiꞌi ̱
cuiꞌi̱ cuxi biꞌ, chaꞌ tyuꞌutsuꞌ jiꞌi ̱ nguꞌ quicha;
loꞌo liꞌ ndyaca tsoꞌo nguꞌ biꞌ. Loꞌo juaꞌa̱
nguaꞌni Jesús joꞌo jiꞌi ̱ lcaa nguꞌ quicha nu
ndyaꞌa̱ slo. 17 Juaꞌa̱ ngua chaꞌ ndyuꞌu tucua
la cuiꞌ chaꞌ nu nguscua jyoꞌo Isaías cua saꞌni
la. Ndiꞌya ̱ nscua chaꞌ: “Cua ngua tii ycuiꞌ
Ni ma nde su tiꞌí jiꞌna, loꞌo juaꞌa̱ ñiꞌya̱ laca
quichanuntsuꞌu jiꞌna; nguaꞌni tyeNiquicha
biꞌ, ndyaca tsoꞌona liꞌ”. Juaꞌa̱ nscua loquityi,
biꞌ chaꞌ nduꞌni Jesús joꞌo jiꞌi̱ nguꞌ quicha.

Ntsuꞌu nguꞌ nu ntiꞌ tyaꞌa̱ loꞌo Jesús
18Loꞌongua sca tsa̱ naꞌa ̱ Jesús chaꞌquiñaꞌa̱

tsa ñati ̱ndyaꞌa̱ slo, biꞌ chaꞌ ngulo yu cña jiꞌi ̱
nguꞌ tyaꞌa ndyaꞌa̱ yu chaꞌ tsaa loꞌo nguꞌ jiꞌi ̱
ycuiꞌ yu neꞌ yaca niꞌi ̱ ca chaca tsuꞌ tayuꞌ biꞌ.
19Loꞌo cua tsaa ti nguꞌ, liꞌ ndyalaa scamstru
chaꞌ joꞌó chaꞌ chcuiꞌ loꞌo Jesús:

―Mstru―nacui ̱mstru biꞌ jiꞌi ̱ Jesús―, loꞌo
naꞌ nta ̱ꞌ tyaꞌa̱ naꞌ loꞌo nuꞌu̱ lcaa macala su
tsaa nuꞌu̱.

20Nguxacui ̱ Jesús chaꞌ jiꞌi̱ mstru biꞌ liꞌ:
―Nu naa cuatyaꞌ ni, neꞌ xtyuu niꞌ ndyuꞌú

niꞌ; loꞌo juaꞌa̱ quiñi sube, neꞌ xlyati ̱ ndyuꞌú
niꞌ. Pana naꞌ ni, cua nda Ni ꞌna lijya ̱a̱ cha-
lyuu re chaꞌ cacanaꞌñati,̱ loꞌo juaꞌa̱ nántsuꞌu
su xtyii naꞌ cajaꞌnaꞌ, ná ntsuꞌu su chcaꞌa̱ cñaꞌ
naꞌ.

21 Loꞌo liꞌ nchcuiꞌ chaca nu quiꞌyu nu
ndyaꞌa̱ loꞌo Jesús nquichaꞌ:

―Cusuꞌ ―nacui̱ yu jiꞌi ̱ Jesús―, ta xi
chacuayáꞌ ꞌna chaꞌ tsaꞌa naꞌ toꞌ tyi naꞌ chaꞌ
ñaꞌa̱si ̱i ̱ naꞌ jiꞌi̱ sti naꞌ ñaꞌa̱ cuayáꞌ nu cajaa sti
naꞌ, chaꞌ xatsiꞌ naꞌ jiꞌi̱ sti naꞌ clyo. Liꞌ tsaꞌa̱ la
loꞌo nuꞌu̱.

22Liꞌ nguxacui̱ Jesús chaꞌ jiꞌi̱ yu:
―Tsoꞌo la masi ca ̱a̱ lcaꞌa ̱ nuꞌu̱ ꞌna juani ti

―nacui̱ Jesús jiꞌi̱―. Tya ntsuꞌu xi xaꞌ la ñati ̱
chalyuu tyaꞌa ma ̱ nu taca xatsiꞌ jiꞌi ̱ ñati ̱ nu
cua ngujuii.

Ngulo Jesús cña jiꞌi ̱ cuiꞌi̱ loꞌo jiꞌi ̱ clyooꞌ lo
tayuꞌ

23 Loꞌo liꞌ ndyatí̱ Jesús neꞌ yaca niꞌi̱ piti;
ndyatí̱ nguꞌ nu ndyaca tsaꞌa̱ jiꞌi ̱ loꞌo, nduꞌu
nguꞌ ndyaa nguꞌ liꞌ. 24 Loꞌo liꞌ lye tsa ndy-
aca cuiꞌi ̱, lye tsa ndyatu̱ clyooꞌ lo tayuꞌ; cua
quilyuꞌu ti yaca niꞌi̱ biꞌ neꞌ hitya xquiꞌya
clyooꞌ, pana lajaꞌ Jesús ntsuꞌu neꞌ yaca niꞌi̱
biꞌ. 25 Liꞌ nguxtyuꞌu nguꞌ tyaꞌa ndyaꞌa̱ jiꞌi̱
Jesús:

―Cusuꞌ ―nacui ̱ nguꞌ jiꞌi̱ Jesús―, cuaꞌni
lyaá clya jiꞌna. Cua quilyuꞌu ti yaca niꞌi ̱ re
neꞌ hitya, cajaa na si ntiꞌ.

26Liꞌ nguxacui̱ Jesús chaꞌ jiꞌi̱ nguꞌ biꞌ:
―¿Ni chaꞌ ntsi̱i ̱ tsama ̱? ―nacui̱ jiꞌi̱ nguꞌ―.

¡Xi tsa tyempo ndalo ma ̱, chaꞌ ná jlya tiꞌma ̱
jiꞌi̱ ycuiꞌNdyosi chaꞌ caca jiꞌi ̱Ni cuaꞌniNi cña!
Loꞌo liꞌ ndyatu ̱ Jesús, nchcuiꞌ loꞌo cuiꞌi̱ loꞌo

clyooꞌ chaꞌ cuaꞌa jiꞌi̱ chaꞌ biꞌ; hora ti ngua ti ̱
biꞌ liꞌ. 27Ndube tsa tiꞌ nguꞌ biꞌ liꞌ, chaꞌ ngua ti ̱
tsiyaꞌ ti clyooꞌ loꞌo cuiꞌi̱ biꞌ.

―¿Tiñati ̱ta laca nu cusuꞌ re? ―nacui ̱nguꞌ
jiꞌi̱ tyaꞌa nguꞌ―. Ndaquiyaꞌ clyooꞌ jiꞌi ̱, juaꞌa̱
nduna cuiꞌi ̱ chaꞌ nu nchcuiꞌ nu cusuꞌ re loꞌo.

Nguaꞌni Jesús joꞌo jiꞌi̱ nguꞌ Gadara nu
ngusñi cuiꞌi ̱ xñaꞌa ̱ jiꞌi ̱

28 Loꞌo liꞌ ndyalaa nguꞌ chaca tsuꞌ tayuꞌ
nde loyuu jiꞌi ̱nguꞌGadara. Liꞌndyacua tyaꞌa
tucua tyaꞌa nguꞌ quicha loꞌo Jesús; ngusñi
cuiꞌi̱ xñaꞌa̱ jiꞌi ̱ tyucuaa nguꞌ, biꞌ chaꞌ tyaala
tsa nguꞌ quicha biꞌ. Ndiꞌi ̱ nguꞌ neꞌ loꞌo jyoꞌo,
loꞌo juaꞌa̱ ngaꞌaa nda nguꞌ chacuayáꞌ tyeje
tacui xaꞌ ñati ̱ tyucui̱i ̱ jua. 29 Loꞌo liꞌ nguaꞌni
cuiꞌi̱ xñaꞌa̱ chaꞌ cui̱i ̱ tsa ngusiꞌya nguꞌ quicha
biꞌ:

―¿Ni chaꞌ ndyaꞌa̱ nuꞌu̱ slo cua, Jesús?
―nacui̱ nguꞌ quicha jiꞌi̱―. Nuꞌu̱ laca nu sca
ti Sñiꞌ ycuiꞌ Ndyosi. ¿Ha xcubeꞌ nuꞌu ̱ jiꞌi ̱ cua

ntiꞌ nuꞌu̱, masi siꞌi tyempo juani caca chaꞌ
nchcubeꞌ biꞌ?

30Loꞌo ndejua la xi ndiꞌi̱ quiñaꞌa̱ tsa cubeꞌ,
ndyaꞌa̱ nclyana niꞌ na cacu niꞌ. 31Liꞌ nguaꞌni
cuiꞌi ̱ xñaꞌa ̱ biꞌ, chaꞌ ngüijña nguꞌ quicha
chacuayáꞌ jiꞌi̱ Jesús cuentya jiꞌi̱ cuiꞌi̱ biꞌ.

―Jlo tiꞌ ya chaꞌ ntiꞌ nuꞌu̱ culo cuiꞌi̱ nu
ntsuꞌu jiꞌi ̱ ya, chaꞌ cuaꞌni nuꞌu̱ joꞌo jiꞌi̱ ya
―nacui̱ nguꞌ biꞌ jiꞌi̱ Jesús―. Biꞌ chaꞌ ta xi
chacuayáꞌ jiꞌi ̱ cuiꞌi̱ chaꞌ tsaa xñi jiꞌi ̱ cubeꞌ nu
ndyaꞌa̱ jua.

32Liꞌ nda Jesús chacuayáꞌ jiꞌi̱ cuiꞌi̱ biꞌ:
―Yaa clyama ̱ ―nacui ̱ Jesús jiꞌi ̱ cuiꞌi̱ biꞌ.
Loꞌo liꞌ ndyuꞌutsuꞌ cuiꞌi̱ xñaꞌa̱ jiꞌi ̱ tyucuaa

nu quicha biꞌ, ndyaa cuiꞌi̱ biꞌ ngusñi jiꞌi̱
cubeꞌ. Hora ti ngusna lcaa cubeꞌbiꞌ, nguaꞌya
niꞌ toꞌ cuaꞌa̱, ndyú niꞌ neꞌ hitya tayuꞌ, ndyiꞌo
niꞌ hitya, ngujuii lcaa cubeꞌ biꞌ liꞌ.

33 Loꞌo naꞌa̱ nguꞌ nu ñaꞌa̱si ̱i̱ jiꞌi ̱ cubeꞌ biꞌ
ñiꞌya ̱ nu ngua jiꞌi̱ niꞌ, ndyutsi ̱i̱ tsa nguꞌ liꞌ.
Ngusna nguꞌ ca quichi ̱ chaꞌ cachaꞌ nguꞌ jiꞌi̱
nguꞌ quichi ̱ñiꞌya̱ nu ngua jiꞌi̱ nguꞌ quicha nu
ngusñi cuiꞌi ̱ xñaꞌa̱ jiꞌi̱, loꞌo juaꞌa̱ ndachaꞌnguꞌ
ñiꞌya ̱ nu ngua jiꞌi̱ cubeꞌ biꞌ. 34 Loꞌo ndyuna
nguꞌ quichi ̱ chaꞌ biꞌ, nduꞌu nguꞌ ndyaa nguꞌ
slo Jesús. Loꞌo ndyacua tyaꞌa nguꞌ loꞌo, liꞌ
lye tsa ngüijña nguꞌ biꞌ jiꞌi ̱ chaꞌ ngaꞌaa tyanu
Jesús loyuu quichi ̱ tyi nguꞌ, tyaa yu xaꞌ seꞌi̱
ntiꞌ nguꞌ.

9
Nguaꞌni Jesús joꞌo jiꞌi ̱ sca nu quicha nu

nchcu̱ꞌ tyucuí ̱ tyucui ñaꞌa̱ yu
1 Loꞌo liꞌ xaꞌ ndyatí ̱ Jesús neꞌ yaca niꞌi̱ biꞌ,

chaꞌ tyeje tacui lo tayuꞌ chaꞌ tya ̱a̱ quichi ̱ tyi.
2 Loꞌo ndyalaa quichi ̱ biꞌ, liꞌ ñaa loꞌo nguꞌ
jiꞌi ̱ sca nu quicha nu nchcu̱ꞌ tyucuí̱ tyucui
ñaꞌa ̱ yu; ñaa nguꞌ slo Jesús chaꞌ cuaꞌni joꞌo jiꞌi̱
nu quicha biꞌ. Ntsiya nu quicha biꞌ neꞌ sca
catya̱. Pana jlo tiꞌ Jesús chaꞌ jlya tiꞌ nguꞌ biꞌ
jiꞌi ̱, biꞌ chaꞌ nchcuiꞌ loꞌo nu quicha ndiꞌya̱:

―Ca tsoꞌo nuꞌu̱, sñiꞌ ―nacui ̱ Jesús jiꞌi̱ nu
quicha―. Cua nguaꞌni clyu tiꞌ naꞌ jiꞌi̱ quiꞌya
nu ntsuꞌu jinuꞌu̱.

3Loꞌo liꞌ ngulacua xi tiꞌmstru chaꞌ joꞌó nu
ndu̱ cacua ti: “Chaꞌ cuxi nchcuiꞌnuquiꞌyu re
cuentya jiꞌi̱ ycuiꞌNdyosi”. Juaꞌa̱ ngulacua tiꞌ
nguꞌ. 4Pana, ngua tii Jesús jiꞌi̱ lcaa lo chaꞌ nu
ntsuꞌu tyiquee nguꞌ biꞌ.

―¿Ni chaꞌ chi ̱i̱ ntiꞌ ma ̱ ñaꞌa̱ ma ̱ ꞌna juani?
―nacui̱ Jesús jiꞌi ̱ mstru biꞌ―. 5 Ná ndiya
tiꞌ ma ̱ si ñacui ̱ naꞌ jiꞌi̱ nu quicha re: “Cua
nguaꞌni clyu tiꞌ naꞌ jiꞌi̱ quiꞌya nu ntsuꞌu hi ̱”.
¿Ha tsoꞌo la si chcuiꞌnaꞌ loꞌonuquicha lacua:
“Tyatu ̱ nuꞌu̱, xa tuꞌba catya̱ hi ̱ chaꞌ tyaa loꞌo
jiꞌi ̱ ca toꞌ tyi”? ―nacui ̱ Jesús―. 6 Ntsuꞌu
chaꞌ ca cuayáꞌ tiꞌ ma ̱ chaꞌ ntsuꞌu chacuayáꞌ
ꞌna cuentya jiꞌi̱ ycuiꞌ Ndyosi chaꞌ cuityi ̱ naꞌ
quiꞌyanuntsuꞌu jiꞌi̱ ñati ̱chalyuu, chaꞌnucua
nda Ni ꞌna lijya ̱a̱ chaꞌ caca ̱ ñati.̱ Ca cuayáꞌ tiꞌ

ma ̱ loꞌoñaꞌa̱ma ̱ chaꞌ tyaca tsoꞌonuquicha re
juani.
Liꞌ xaꞌ nchcuiꞌ Jesús loꞌo nu quicha biꞌ:
―Tyatu ̱ nuꞌu̱ ―nacui̱ Jesús jiꞌi̱―, xñi jiꞌi ̱

catya̱ jinuꞌu̱ chaꞌ tsaa loꞌo jiꞌi ̱ ca toꞌ tyi.
7Hora ti ndyatu̱ nu quicha biꞌ, ngusñi jiꞌi ̱

catya̱ jiꞌi ̱, nduꞌu yu, ndyaa yu ca toꞌ tyi yu.
8Quiñaꞌa̱ tsañati ̱naꞌa̱ jiꞌi ̱ chaꞌbiꞌ, ndyutsi ̱i̱ tsa
nguꞌ liꞌ. Nguaꞌni tlyu nguꞌ jiꞌi ̱ ycuiꞌNdyosi liꞌ,
chaꞌ cua nda Ni chacuayáꞌ jiꞌi ̱ ñati ̱ chalyuu
chaꞌ cuaꞌni cña tonu juaꞌa̱, ngua tiꞌ nguꞌ.

Ngusiꞌya Jesús jiꞌi ̱Mateo
9Nduꞌu Jesús ndyaa, loꞌo liꞌ cua tyeje tacui

ti toꞌ niꞌi̱ su ntucua Mateo nxñi cñi cña loo
nguꞌ. Nchcuiꞌ Jesús loꞌo nuMateo biꞌ liꞌ:

―Tyuꞌu lcaꞌa̱ nuꞌu̱ ꞌna―nacui ̱ Jesús jiꞌi ̱.
Hora ti ndyatu̱ Mateo, nguxtyanu cña jiꞌi̱,

ndyaa lcaꞌa̱ jiꞌi ̱ Jesús liꞌ.
10 Tiyaꞌ la liꞌ ngaꞌa ̱ Jesús nde neꞌ niꞌi ̱ jiꞌi ̱

Mateo, ntucua yu toꞌ mesa chaꞌ ndyacu yu.
Loꞌo liꞌquiñaꞌa̱ lañati ̱ndyalaa sloMateo chaꞌ
cacu nguꞌ loꞌo. Ndiꞌi̱ nguꞌ tyaꞌa nduꞌni cña
loꞌo Mateo, loꞌo xaꞌ la ñati ̱nu nacui̱ nguꞌ jiꞌi ̱
chaꞌ ná tsoꞌo ñati ̱biꞌ, loꞌo nu nguꞌ nu ndyaca
tsaꞌa̱ jiꞌi ̱ Jesús; stuꞌba ti ndyacu lcaa nguꞌ biꞌ.
11 Loꞌo naꞌa̱ nguꞌ fariseo chaꞌ ndyacu Jesús
loꞌonguꞌbiꞌ, hora ti nchcuiꞌnguꞌ loꞌonguꞌnu
ndyaca tsaꞌa̱ jiꞌi̱ yu:

―¿Ni chaꞌ stuꞌba ti ndacu xuꞌna ma ̱ loꞌo
nguꞌ nu ná tsoꞌo, masi loꞌo nguꞌ re nu laca
msu jiꞌi ̱ nguꞌ xaꞌ tsuꞌ nu cuiñi ti nxñi quiñaꞌa ̱
tsa cñi cña loo jiꞌi̱ nguꞌ? ―nacui ̱ nguꞌ fariseo
biꞌ.

12Pana ndyuna Jesús chaꞌ nu nda nguꞌ biꞌ,
biꞌ chaꞌ nchcuiꞌ ycuiꞌ yu loꞌo nguꞌ liꞌ:

―Nguꞌ nu ná quicha ni, ná ntsuꞌu chaꞌ
caca joꞌo jiꞌi ̱ nguꞌ biꞌ ―nacui ̱ Jesús jiꞌi̱ nguꞌ―.
Sca ti jiꞌi ̱ ñati ̱ quicha ntsuꞌu chaꞌ caca joꞌo.
13 Yaa clya ma ̱ cuaꞌa ̱ jyaca ̱ ma ̱ jiꞌi̱ chaꞌ nu
nguscua jyoꞌo cusuꞌ lo quityi, nu ndiꞌya ̱
nchcuiꞌ: “Ntiꞌ naꞌ chaꞌ cuaꞌni tyaꞌna tiꞌ ma ̱
jiꞌi ̱ tyaꞌa ñati ̱ma ̱, nacui ̱ ycuiꞌ Ni. Biꞌ nu tsoꞌo
la, masi ná ta ma ̱ quiñaꞌa̱ tsa msta ̱ ꞌna; ni
naꞌni scu ̱ꞌ ma ̱, ná nduꞌni chaꞌ ta ma ̱ msta ̱
ꞌna.” Juaꞌa̱ nscua lo quityi. Ná lijya ̱ naꞌ
chalyuu chaꞌ chcuiꞌ naꞌ loꞌo ñati ̱nu tsoꞌo tsa
ycuiꞌ nguꞌ, ntiꞌ nguꞌ; cua lijya̱ naꞌ chalyuu
chaꞌ chcuiꞌ naꞌ loꞌo nguꞌ nu jlo tiꞌ chaꞌ ntsuꞌu
chaꞌ cuxi tyiquee nguꞌ, chaꞌ caca tyujuꞌu tiꞌ
nguꞌ liꞌ. Xtyanu nguꞌ jiꞌi̱ chaꞌ cuxi biꞌ liꞌ.

Ndachaꞌ nguꞌ judío jiꞌi̱ Jesús si ná cuaꞌni
tacati yu jiꞌi ̱ tsa̱ nu ná ndacu nguꞌ

14Loꞌo liꞌ ndyalaa sca taju ñati ̱slo Jesús, la
cuiꞌ nguꞌ nu ndyaca tsaꞌa̱ jiꞌi̱ Juan laja loꞌo
ntyucuatya jiꞌi̱ nguꞌ laca nguꞌ biꞌ. Liꞌ nchcuiꞌ
nguꞌ biꞌ loꞌo Jesús:

―Ntsuꞌu tsa̱ nu ná ndacu cuare ―nacui ̱
nguꞌ―, loꞌo ntsuꞌu tsa̱ nu ná ndacu nguꞌ
fariseo, xquiꞌya chaꞌ nduꞌni tacati ya tsa ̱ biꞌ;
pana nuꞌu̱, loꞌo juaꞌa̱ nguꞌ nu ndyaca tsaꞌa ̱

jinuꞌu̱, lcaa tsa̱ ndacu ma ̱. ¿Ni chaꞌ ta ndacu
cuꞌma ̱ lcaa tsa̱ lacua?

15Liꞌ nguxacui ̱ Jesús chaꞌ jiꞌi̱ nguꞌ biꞌ:
―Loꞌo caja clyoꞌo nguꞌ ni, ndacu nguꞌ nu

ndyaꞌa̱ loꞌo cutsii; ná ndiꞌi ̱ nguꞌ xñiꞌi̱ tiꞌ nguꞌ
tsa ̱ biꞌ loꞌo ndiꞌi̱ nguꞌ loꞌo cutsii―nacui ̱ Jesús
jiꞌi̱ nguꞌ liꞌ―. Pana nu loꞌo tyalaa tsa̱ liꞌ, nu
loꞌo tyaa loꞌo nguꞌ jiꞌi̱ cutsii, liꞌ ná cacu nguꞌ
tyaꞌa tsoꞌo cutsii, chaꞌ cacaxñiꞌi ̱ tiꞌnguꞌ liꞌ. La
cuiꞌ juaꞌa̱ chaa tiꞌ tyaꞌa tsoꞌo naꞌ juani, pana
caca xñiꞌi ̱ tiꞌ nguꞌ re nde loo la.

16 ’Chaca chaꞌ chcuiꞌ naꞌ loꞌo ma ̱: ni sca
nguꞌ ná cuaꞌni choꞌo nguꞌ lateꞌ cusu ̱ jiꞌi̱ nguꞌ
loꞌosayuꞌbe lateꞌ cucui, chaꞌ loꞌocuandyaati ̱
lateꞌ biꞌ, tyatsiiꞌ lateꞌ cucui biꞌ; tyati ̱ꞌ jlyacua ̱
su ngalya lateꞌ biꞌ liꞌ. 17 La cuiꞌ ti chaꞌ, ná
suꞌba nguꞌ lcui nu chca ndyuꞌu ti neꞌ tyacaꞌ
cusuꞌ. Si suꞌba nguꞌ jiꞌi̱ neꞌ tyacaꞌ cusuꞌ, yala
ti catsu seꞌi̱ tyacaꞌ biꞌ; ndye ngulaꞌa tyacaꞌ liꞌ,
tye lcui tyalú liꞌ. Neꞌ tyacaꞌ cucui tyuꞌu lcui
nu chca ndyuꞌu ti; juaꞌa̱ talo tyucuaa chaꞌ
biꞌ, loꞌo lcui loꞌo tyacaꞌ biꞌ. (Juaꞌa̱ nguluꞌu
Jesús jiꞌi̱ nguꞌ chaꞌ ca cuayáꞌ tiꞌ nguꞌ chaꞌ
ná tsoꞌo quixaꞌ nguꞌ chaꞌ cucui nu nclyuꞌu
yu cuentya jiꞌi ̱ ycuiꞌ Ndyosi loꞌo chaꞌ nu
nguxtyanu jyoꞌo cusuꞌ chaꞌ cuaꞌni nguꞌ.)

Sñiꞌ Jairo, loꞌo nu cunaꞌa ̱ nu ndyalaꞌ steꞌ
Jesús

18 Laja loꞌo nchcuiꞌ Jesús loꞌo nguꞌ biꞌ, liꞌ
ndyalaa scanguꞌ judíonu laca loo; ndatu̱ sti̱ꞌ
yu slo Jesús liꞌ, chaꞌ jña yu sca chaꞌ clyu tiꞌ jiꞌi̱:

―Cua ngujuii ca ti sca nu piti cunaꞌa ̱ sñiꞌ
naꞌ ―nacui̱ nu cusuꞌ jiꞌi̱ Jesús―. ¿Ha ná tsaa
nuꞌu̱ slo naꞌ chaꞌ sta yaꞌ nuꞌu̱ lo nu piti biꞌ?
―nacui ̱―. Jlo tiꞌ naꞌ chaꞌ nchca jinuꞌu̱ cuaꞌni
chaꞌ tyuꞌú nu piti chaca quiyaꞌ.

19 Liꞌ ndyatu ̱ Jesús loꞌo nguꞌ nu ndyaca
tsaꞌa̱ jiꞌi̱, ndyaanguꞌ loꞌonu cusuꞌbiꞌ. 20Pana
tyucui ̱i̱ su ndyaanguꞌnjyacua scanu cunaꞌa̱
quicha jiꞌi̱ Jesús, lijya ̱ nde chu̱ꞌ yu chaꞌ
calaꞌ maꞌ quiyaꞌ steꞌ yu; cua tii tyucuaa
yija ̱ quicha nu cunaꞌa̱ biꞌ, chaꞌ ndyalú tañi.
21 Ndiꞌya̱ ngulacua tiꞌ maꞌ: “Masi calaꞌ ti
naꞌ steꞌ Jesús, liꞌ tyaca tsoꞌo naꞌ”. Juaꞌa̱ ti
ngulacua tiꞌmaꞌ. 22Loꞌo liꞌnguxtyacui Jesús,
nguxñaꞌa̱ jiꞌi̱ nu cunaꞌa̱ biꞌ:

―Cuaꞌni choꞌo tyiquee nuꞌu̱, sñiꞌ ―nacui ̱
Jesús jiꞌi̱―. Jlya tiꞌ nuꞌu̱ ꞌna, biꞌ chaꞌ ndyaca
tsoꞌo nuꞌu̱ juani.
Loꞌo hora ti ndyaca tsoꞌo nu cunaꞌa̱ biꞌ.
23 Loꞌo liꞌ ndyalaa Jesús ca toꞌ tyi nu laca

loo biꞌ, naꞌa̱ chaꞌ cua ndyalaa nguꞌmusca slo
chaꞌ nscua santo; nxiꞌya tsa nguꞌ ndiꞌi̱ nguꞌ
toniꞌi ̱ jiꞌi̱ nu cusuꞌ biꞌ. 24 Nchcuiꞌ Jesús loꞌo
nguꞌ liꞌ:

―Tyaama ̱ tsoꞌo la―nacui̱―. Na lajaꞌ ti nu
piti re, siꞌi na ngujuii re.
Nxtyí loꞌo tsa nguꞌ jiꞌi̱ Jesús liꞌ, 25 pana

nguloꞌo Jesús jiꞌi̱ nguꞌ chaꞌ caja su tyatí ̱ ycuiꞌ
yu neꞌ niꞌi̱ ca slo nu piti biꞌ. Liꞌ ngusñi yu yaꞌ
nu piti biꞌ, ndacaꞌa̱ nu piti liꞌ. 26 Loꞌo juaꞌa̱

ngua chaꞌnguañi chaꞌbiꞌ lcaa quichi ̱ sundiꞌi̱
nguꞌ ca biꞌ.

Nguaꞌni Jesús joꞌo jiꞌi ̱ tucua tyaꞌa nguꞌ cu-
ityi̱ꞌ

27 Loꞌo liꞌ nduꞌu Jesús ca neꞌ niꞌi ̱ biꞌ ndyaa
yu, loꞌo juaꞌa̱ ndyaꞌa̱ lcaꞌa ̱ tucua tyaꞌa nguꞌ
cuityi̱ꞌ jiꞌi ̱ yu. Ngusiꞌya nguꞌ jiꞌi ̱ Jesús liꞌ:

―Cuaꞌni tyaꞌna tiꞌnuꞌu̱ jiꞌi ̱ cua, cusuꞌ, nuꞌu̱
nu laca ñati ̱ tyaꞌa jiꞌi ̱ jyoꞌo David ―nduꞌni
nguꞌ jiꞌi ̱.

28 Loꞌo cua ndyalaa Jesús ndyatí ̱ niꞌi̱ jiꞌi̱,
loꞌo nu nguꞌ cuityi ̱ꞌ biꞌ lijya ̱ nguꞌ cacua la slo
yu. Nchcuiꞌ Jesús loꞌo nguꞌ biꞌ liꞌ:

―¿Ha jlya tiꞌ ma ̱ chaꞌ caca jnaꞌ cuaꞌni naꞌ
chaꞌ tyaca tsoꞌoma̱? ―nacui ̱ yu jiꞌi ̱ nguꞌ.

―Jlya tiꞌ ya, cusuꞌ ―nacui̱ nu nguꞌ cuityi̱ꞌ
biꞌ jiꞌi̱.

29 Loꞌo liꞌ ndyalaꞌ Jesús cloo tyucuaa nguꞌ
cuityi̱ꞌ biꞌ:

―Tyaca tsoꞌo ma ̱ lacua. Caca biꞌ jiꞌi̱ ma ̱ si
jlya tiꞌ ma ̱ ꞌna ―nacui ̱ Jesús jiꞌi̱ nguꞌ cuityi̱ꞌ
biꞌ liꞌ.

30Hora ti ngua tsoꞌo siꞌyu cloo nguꞌ, ñaꞌa̱
tsoꞌo nguꞌ liꞌ. Loꞌo liꞌ lye nchcuiꞌ Jesús loꞌo
nguꞌ biꞌ:

―Ná cachaꞌma ̱ jiꞌi̱ ni sca ñati,̱ chaꞌná caca
cuayáꞌ tiꞌ nguꞌ ñiꞌya̱ ngua chaꞌ ngua tsoꞌo
clooma ̱ ―nacui ̱ Jesús jiꞌi ̱ nguꞌ biꞌ.

31Pana nduꞌu nguꞌ ndyaa nguꞌ liꞌ, ndachaꞌ
nguꞌ jiꞌi̱ lcaa ñati ̱ñiꞌya ̱ ngua cña nu nguaꞌni
Jesús loꞌonguꞌ; biꞌ chaꞌnguañi chaꞌbiꞌ tyucui
ñaꞌa̱ loyuu jua.

Nguaꞌni Jesús joꞌo jiꞌi ̱ sca nu cuꞌu̱
32 Loꞌo cua nduꞌu nguꞌ biꞌ ndyaa nguꞌ, liꞌ

ndyalaa chaca latya ñati,̱ ya̱a̱ loꞌo nguꞌ jiꞌi̱
sca yu cuꞌu̱; na cuꞌu̱ yu xquiꞌya cuiꞌi̱ cuxi nu
ngusñi jiꞌi̱ yu. 33 Loꞌo ngulo Jesús cuiꞌi̱ cuxi
jiꞌi̱ nu quicha biꞌ, liꞌ ngua nchcuiꞌ yu, masi
cuꞌu̱ yu tsa̱ la. Ndube tsa tiꞌ lcaa ñati ̱nu ndu̱
ndacua liꞌ.

―Bilya ñaꞌa̱ na sca chaꞌ tlyu juaꞌa̱―nacui ̱
nguꞌ jiꞌi̱ tyaꞌa nguꞌ―. Ná ntsuꞌu ñati ̱ tyucui
ñaꞌa̱ nasiyu ̱ Israel renucaca cuaꞌni joꞌo juaꞌa̱
―nacui̱ nguꞌ.

34Pana xaꞌ ñaꞌa ̱ nchcuiꞌ nguꞌ fariseo biꞌ:
―Na nclyo nu Jesús jua jiꞌi̱ cuiꞌi̱ cuxi nu

ngusñi jiꞌi ̱ nguꞌ xquiꞌya nu xuꞌna cuiñaja nu
nda chacuayáꞌ chaꞌ cuaꞌni yu juaꞌa̱ ―nacui ̱
nguꞌ fariseo biꞌ.

Tyaꞌna tsa tiꞌ Jesús jiꞌi ̱ nguꞌ quiñaꞌa ̱
35 Loꞌo liꞌ ndyaa Jesús lcaa quichi ̱ sube,

lcaa quichi̱ tonu, chaꞌ culuꞌu jiꞌi ̱ nguꞌ neꞌ laa
jiꞌi̱ nguꞌ judío; quiñaꞌa ̱ tsa chaꞌ nda Jesús loꞌo
ñati ̱ñiꞌya̱ tsoꞌo caca loꞌo laca ycuiꞌ Ni loo neꞌ
cresiya jiꞌi̱ nguꞌ. Loꞌo juaꞌa̱ nguaꞌni joꞌo jiꞌi̱
lcaa nguꞌ quicha, jiꞌi̱ lcaa nguꞌ nu ngunuꞌu̱
tiꞌ. 36 Tyaꞌna tsa tiꞌ Jesús jiꞌi̱ nu quiñaꞌa̱ tsa
ñati ̱ nu ndyaꞌa̱ lcaꞌa̱ jiꞌi̱, chaꞌ ná nchca jiꞌi̱
nguꞌ biꞌ; ngaꞌaa jlo tiꞌ nguꞌ ñiꞌya̱ nu tyiꞌi ̱ tsoꞌo
la nguꞌ. Ñiꞌya̱ nduꞌni xlyaꞌ nu ná ntsuꞌu nu

ñaꞌa ̱si ̱i̱ jiꞌi̱ niꞌ, juaꞌa̱ nduꞌni nguꞌ quiñaꞌa̱ biꞌ,
ngua tiꞌ Jesús. 37 Liꞌ nchcuiꞌ Jesús loꞌo nguꞌ
nu ndyaca tsaꞌa̱ jiꞌi ̱, nda yu sca cui̱i ̱ loꞌo nguꞌ
cuentya jiꞌi̱ nguꞌ quiñaꞌa̱ biꞌ. Nacui̱ yu chaꞌ
bilya cuna tsoꞌo nguꞌ chaꞌ jiꞌi̱ ycuiꞌ Ndyosi,
chaꞌ ñiꞌya̱ laca sca xtya̱ nu tsoꞌo tsa ndyatsi
chaꞌ cua ngulala ti caca clacua, juaꞌa̱ laca
nguꞌ biꞌ.

―Chañi chaꞌ ntsuꞌu tsa cña re chaꞌ chcuiꞌ
na loꞌo ñati ̱chaꞌ xñi nguꞌ chaꞌ nu nchcuiꞌ naꞌ
―nacui̱ Jesús jiꞌi̱ nguꞌ biꞌ―. Loꞌo juaꞌa̱, xti ti
nguꞌ ntsuꞌu nu caca cuaꞌni cña re. 38Biꞌ chaꞌ
chcuiꞌ ma ̱ loꞌo Sti naꞌ nu laca Xuꞌna cña re,
chaꞌ tya ta Ni xi xaꞌ la tyaꞌa ñati ̱nu taca jiꞌi̱
cuaꞌni cña re.

10
Nu tii tyucuaa tyaꞌa ñati ̱nu ngusubi Jesús

jiꞌi ̱ chaꞌ ca tsaꞌa ̱ nguꞌ jiꞌi ̱
1 Loꞌo liꞌ ngusiꞌya Jesús jiꞌi ̱ nu tii tyucuaa

tyaꞌa ñati ̱ nu ndyaca tsaꞌa̱ jiꞌi̱ chaꞌ ca ̱a̱ nguꞌ
slo. Nda yu chacuayáꞌ jiꞌi̱ nguꞌ biꞌ, chaꞌ tsaa
nguꞌ lo cña jiꞌi̱, chaꞌ culo nguꞌ cuiꞌi̱ cuxi nu
ngusñi jiꞌi̱ ñati;̱ juaꞌa ̱ nda yu chacuayáꞌ chaꞌ
cuaꞌni nguꞌ chaꞌ tyaca tsoꞌo nguꞌ quicha.

2 Nde nscua naꞌ xtañi ca taꞌa tii tyucuaa
tyaꞌanguꞌnungusubi Jesús: nuclyongusubi
yu jiꞌi̱ Simón, nu loꞌo nduꞌni nguꞌ Pedro jiꞌi ̱,
loꞌo Andrés tyaꞌa ngula nu Simón biꞌ; liꞌ
ngusubi yu jiꞌi ̱ Jacobo, loꞌo Juan tyaꞌa ngula
Jacobo, nu laca sñiꞌ Zebedeo; 3 loꞌo juaꞌa̱
ngusubi yu jiꞌi ̱Felipe, loꞌo jiꞌi ̱Bartolomé, loꞌo
jiꞌi ̱ Tomás, loꞌo jiꞌi̱ Mateo nu ngusñi cñi cña
loo nguꞌ clyo; loꞌo juaꞌa̱ ngusubi yu jiꞌi̱ Ja-
cobo sñiꞌ Alfeo, loꞌo jiꞌi̱ Lebeo nu loꞌo nduꞌni
nguꞌ Tadeo jiꞌi̱; 4 ngusubi yu jiꞌi̱ Simón nu
ngua jiꞌi ̱ taju nguꞌ cananista, loꞌo jiꞌi̱ Judas
Iscariote nu cujuiꞌ cresiya jiꞌi̱ Jesús jiꞌi ̱ nguꞌ
cuxi ca tiyaꞌ la.

Ngulo Jesús cña jiꞌi ̱ nu tii tyucuaa tyaꞌa
nguꞌ biꞌ, chaꞌ chcuiꞌ nguꞌ loꞌo nguꞌ xaꞌ quichi̱

5 Ngulo Jesús cña jiꞌi̱ nu tii tyucuaa tyaꞌa
nguꞌ biꞌ ndiꞌya̱:

―Ná tsaa ma ̱ tyucui̱i ̱ nde xaꞌ tsuꞌ su ndiꞌi̱
nguꞌ nu ná ntsuꞌu chaꞌ jiꞌi ̱ loꞌo ycuiꞌ Ndyosi
tsiyaꞌ ti, ni ná tsaa ma ̱ quichi ̱ tyi nguꞌ
Samaria―nacui̱ Jesús jiꞌi ̱ nguꞌ biꞌ―. 6 Sca ti
slo nguꞌ Israel tyaꞌa ma ̱ tsaa ma ̱, chaꞌ tyaꞌna
tsa nguꞌ; ñiꞌya ̱ nduꞌni xlyaꞌ nu cua ngunaꞌ,
juaꞌa̱ nduꞌni nguꞌ biꞌ. 7 Ta ma ̱ chaꞌ loꞌo nguꞌ
lcaa quichi ̱ chaꞌ cua tyalaa ti hora chaꞌ caca
ycuiꞌNdyosi loo. 8Cuaꞌnima ̱ chaꞌ tyaca tsoꞌo
nguꞌ quicha, cuaꞌni ma ̱ chaꞌ chaca quiyaꞌ
tyuꞌú nguꞌ nu cua ngujuii; cuaꞌni ma ̱ joꞌo jiꞌi̱
nguꞌ nu ndyatsuꞌ cuañaꞌ, chaꞌ nu xaꞌ caca
lubii cuañaꞌ nguꞌ quicha biꞌ; culoma̱ jiꞌi̱ cuiꞌi̱
cuxi nu ngusñi jiꞌi̱ xaꞌ la ñati.̱ Ná ngusñi naꞌ
cñi loꞌo nda naꞌ chacuayáꞌ jiꞌi̱ ma ̱ chaꞌ cuaꞌni
ma ̱ joꞌo jiꞌi̱ nguꞌ quicha, biꞌ chaꞌná cuiꞌyama ̱
cayaꞌ loꞌo cuaꞌni ma ̱ joꞌo jiꞌi̱ nguꞌ.

9 ’Ná loꞌo cñi cuiꞌya ma ̱ tsaa ma ̱, masi cñi
oro, masi cñi plata, masi cñi sube; 10 ni ná
loꞌo quixu tyaja quiꞌya ma̱ tsaa ma ̱. Loꞌo
juaꞌa̱ ná quiꞌyama̱ chaca camxa, ni xaꞌ caña,
ni ná loꞌo yaca tyuꞌu yaꞌ ma ̱ tsaa ma ̱. Si
cuanguxtyucuama ̱ jiꞌi̱ nguꞌ, ngaꞌa̱ chaꞌ xacu
nguꞌ jiꞌi̱ ma ̱.

11 ’Loꞌo tyalaa ma ̱ sca quichi̱, masi quichi ̱
tlyu, masi quichi ̱ sube ti, liꞌ clyana ma ̱ jiꞌi ̱
sca ñati ̱ nu tsoꞌo ntsuꞌu tyiquee ñaꞌa̱ yu jiꞌi ̱
ma ̱. Slo yu biꞌ tyiꞌi̱ ma ̱ ñaꞌa̱ cuayáꞌ nu tsaa
ma ̱ xaꞌ quichi ̱. 12Nu loꞌo tyatí ̱ma ̱ toꞌ tyi yu,
jñama ̱ jiꞌi̱ ycuiꞌNdyosi chaꞌ ti ̱ ti tyiꞌi̱ tyiquee
nguꞌ ca tyi. 13 Si chañi chaꞌ ntiꞌ nguꞌ nu ndiꞌi ̱
niꞌi̱ biꞌ cuna la nguꞌ chaꞌ jiꞌi̱ ycuiꞌ Ndyosi,
liꞌ cuaꞌni Ni chaꞌ ti ̱ ti tyiꞌi̱ tyiquee nguꞌ biꞌ;
pana si ñiloꞌo ti nguꞌ jiꞌi ̱ ma ̱ chaꞌ ntiꞌ nguꞌ
cuna nguꞌ, ngaꞌaa culacua ̱Ni jiꞌi̱ nguꞌ biꞌ. Liꞌ
ngaꞌaa chcuiꞌ ma ̱ chaꞌ jiꞌi̱ ycuiꞌ Ndyosi loꞌo
nguꞌ biꞌ. 14 Loꞌo si ná ntiꞌ nguꞌ chaꞌ tyanu
ma ̱ slo nguꞌ, si nántajaꞌa ̱nguꞌ cunanguꞌ chaꞌ
nu ncluꞌuma ̱ jiꞌi ̱ nguꞌ, liꞌ xtyanuma ̱ jiꞌi̱ nguꞌ
biꞌ, masi xtyanuma̱ jiꞌi ̱ quichi̱ biꞌ; juaꞌa̱ salú
ma ̱ sñii yuu nu ntsuꞌu quiyaꞌ ma ̱ loꞌo tyuꞌu
ma ̱ quichi̱ biꞌ. 15 Chaꞌ liñi nchcuiꞌ naꞌ loꞌo
ma ̱, chaꞌ nu loꞌo tyalaa tsa̱ nu cuaꞌni cuayáꞌ
ycuiꞌ Ndyosi jiꞌi̱ lcaa ñati,̱ liꞌ xcubeꞌ tsa Ni jiꞌi ̱
nguꞌquichi ̱ sunántajaꞌa̱ nguꞌ cunanguꞌ chaꞌ
nu culuꞌu ma ̱ jiꞌi̱ nguꞌ; tsa̱ biꞌ ca tsoꞌo la chaꞌ
jiꞌi ̱ nguꞌ cuxi nu ngutiꞌi ̱ quichi ̱ Sodoma, nu
ngutiꞌi ̱ quichi ̱ Gomorra nu ngua saꞌni.

Cuaꞌni lyaꞌ tiꞌ nguꞌ jiꞌi ̱ma ̱
16 ’Cuaꞌa ̱ jyaca ̱ ma ̱ ꞌna: Ta naꞌ jiꞌi̱ ma ̱ chaꞌ

tsaa ma ̱ xaꞌ quichi ̱ ñiꞌya̱ si laca ma ̱ xlyaꞌ nu
ndyaꞌa̱ laja boꞌo tyaala; biꞌ chaꞌ tii ti tiꞌ ma ̱
tyaꞌa̱ ma ̱ laja ñati,̱ ñiꞌya̱ ntiꞌ ndyaꞌa̱ cuaña
nu tii tsa tiꞌ. Tsoꞌo ti tyaꞌa ̱ ma ̱, ná cuaꞌni
tyaala ma ̱ jiꞌi ̱ nguꞌ tsiyaꞌ ti. Caca ma ̱ ñiꞌya ̱
laca paloma, chaꞌmasu tsa niꞌ, ná tyaala niꞌ
tsiyaꞌ ti. 17Panacuaꞌni tii ti tiꞌma ̱ loꞌoñati;̱ ná
tyiqueeꞌ tsaa loꞌo nguꞌ jiꞌi ̱ma ̱ slo nguꞌ tisiya,
masi ná tyaala ma ̱ jiꞌi̱ nguꞌ. Loꞌo juaꞌa ̱ quijiꞌi ̱
nguꞌ jiꞌi ̱ ma ̱ neꞌ laa jiꞌi̱ nguꞌ. 18 Ntsuꞌu nguꞌ
nu tsaa loꞌo jiꞌi̱ ma ̱ slo nguꞌ nu laca loo chaꞌ
ñasiꞌ̱ ti nguꞌ, hasta tyalaama ̱ ca slo ycuiꞌ rey.
Loꞌo xcubeꞌ nguꞌ jiꞌi̱ ma ̱ xquiꞌya naꞌ, liꞌ caja
xi tyempo chaꞌ ta ma ̱ xi chaꞌ jnaꞌ loꞌo nguꞌ
biꞌ, masi loꞌo nguꞌ xaꞌ tsuꞌ. 19 Nu loꞌo tsaa
loꞌo nguꞌ jiꞌi̱ ma ̱ slo nguꞌ tisiya ni, ná culacua
tsa tiꞌ ma ̱ ñiꞌya ̱ caca chaꞌ nu chcuiꞌ ma ̱ loꞌo
nguꞌ biꞌ, ñiꞌya̱ caca xacui ̱ ma ̱ chaꞌ jiꞌi ̱ nguꞌ
biꞌ. Cuaꞌni ycuiꞌ Ndyosi chaꞌ quije chaꞌ liñi
nu chcuiꞌma ̱ loꞌo nguꞌ biꞌ, 20 chaꞌ siꞌi chaꞌ jiꞌi ̱
ti ma ̱ nu chcuiꞌ ma ̱ liꞌ; chaꞌ jiꞌi ̱ Xtyiꞌi ycuiꞌ
Ndyosi Sti na, biꞌ caca chaꞌ nu chcuiꞌma ̱ loꞌo
nguꞌ.

21 ’Tii ti tiꞌma ̱ tyiꞌi̱ ma̱ lacua, chaꞌ loꞌo tyaꞌa
ngula ma ̱ tsaa loꞌo jiꞌi ̱ ma ̱ chaꞌ cuiñi ti sta
quiꞌya jiꞌi ̱ ma ̱ slo nguꞌ tyaala biꞌ; loꞌo juaꞌa ̱
cujuii cuañiꞌ sti ma ̱ jiꞌi̱ ma ̱. Hasta sñiꞌ ma ̱,
cujuii cuañiꞌ nguꞌ jiꞌi̱ cuꞌma ̱ nu laca ma ̱ sti

nguꞌ xtyaꞌa̱ nguꞌ slo nguꞌ tyaala biꞌ; hasta
cujuii nguꞌ jiꞌi̱ ma ̱ ntiꞌ nu sube biꞌ. 22 Loꞌo
juaꞌa̱ caca tiꞌí tiꞌ lcaa nguꞌ ñaꞌa̱ nguꞌ jiꞌi ̱ ma ̱
xquiꞌya naꞌ. Pana ñati ̱ nu talo jiꞌi̱ lcaa chaꞌ
cuxi biꞌ, clyaá nguꞌ liꞌ, caja chalyuu nu ná
ngaꞌa̱ chaꞌ tye jiꞌi ̱ nguꞌ biꞌ. 23 Tsoꞌo xna ma ̱
nde xaꞌ quichi ̱ nu loꞌo lye tsa cuaꞌni lyaꞌ tiꞌ
nguꞌ jiꞌi ̱ ma̱. Chaꞌ liñi nchcuiꞌ naꞌ loꞌo ma
juani: Bilya ta ma ̱ chaꞌ ꞌna loꞌo nguꞌ Israel
tyaꞌa na nde lcaa quichi̱ tyi nguꞌ nu loꞌo ca ̱a̱
naꞌ chalyuu chaca quiyaꞌ, naꞌ nu cua nda Ni
ꞌna lijya ̱a̱ chaꞌ caca naꞌ ñati.̱

24 ’Ñati ̱nu laca mstru jiꞌi ̱ nguꞌ, biꞌ laca nu
jlo la tiꞌ, siꞌi na jlo la tiꞌnguꞌ cuañiꞌnundyaca
tsaꞌa̱ ca ti. Loꞌo juaꞌa̱ ñati ̱nu laca xuꞌna nguꞌ,
biꞌ laca loo jiꞌi̱ nguꞌ, siꞌi msu nu laca loo.
25 Sca ti cuayáꞌ chaꞌ tiꞌí caca jiꞌi̱ nguꞌ cuañiꞌ
biꞌ liꞌ, ñiꞌya̱ nu ndyaca jiꞌi ̱mstru jiꞌi̱ nguꞌ; sca
ti cuayáꞌ cña tiꞌi̱ caca jiꞌi̱ msu biꞌ liꞌ, ñiꞌya ̱
nu ndyaca jiꞌi̱ xuꞌna nguꞌ. Biꞌ chaꞌ taca ca
cuayáꞌ tiꞌ ma ̱ chaꞌ tiꞌí tsa chcuiꞌ nguꞌ jiꞌi ̱ ma ̱
nu ntsuꞌu chaꞌ jiꞌi ̱ ma ̱ loꞌo naꞌ, chaꞌ laca̱ nu
Xuꞌna ma ̱; cua nchcuiꞌ nguꞌ chaꞌ Beelzebú
nu xuꞌna cuiñaja laca naꞌ.

¿Ti jiꞌi ̱ cutsi ̱i̱ ma ̱?
26 ’Biꞌ chaꞌ nacui̱ naꞌ chaꞌ ná cutsi ̱i ̱ ma ̱ jiꞌi ̱

ñati ̱ chalyuu ti. Lcaa chaꞌ nu nguaꞌni nguꞌ
cuaana ti, ntiꞌ nguꞌ, quijeloo chaꞌ biꞌ jiꞌi̱ ñati ̱
nde loo la; lcaa chaꞌ nu ntsuꞌu cuatsiꞌ ti jiꞌi ̱
nguꞌ, ntiꞌ nguꞌ, caca cuayáꞌ tiꞌ ñati ̱ jiꞌi̱ chaꞌ
biꞌ nde loo la. 27 Lcaa chaꞌ nu nchcuiꞌ naꞌ
loꞌo cuꞌma ̱nde su ndiꞌi ̱ma ̱ ycuiꞌ tima ̱, chcuiꞌ
ma ̱ chaꞌ biꞌ loꞌo lcaa ñati ̱ nde loo la; juaꞌa̱
scaa chaꞌ nu nclyuꞌu naꞌ jiꞌi ̱ ma ̱ cuaana ti,
cui ̱i ̱ chcuiꞌ ma ̱ chaꞌ biꞌ loꞌo lcaa nguꞌ quichi ̱.
28Ná cutsi ̱i̱ ma ̱ jiꞌi ̱ nguꞌ nu cujuii jiꞌi ̱ma ̱ nde
chalyuu ti, chaꞌ ná nchca jiꞌi̱ nguꞌ cujuii nguꞌ
jiꞌi̱ cresiya jiꞌi ̱ ma ̱; tsoꞌo la si cutsi̱i ̱ ma̱ jiꞌi ̱
ycuiꞌNdyosi nu cuaꞌni cuayáꞌ jiꞌi ̱ma ̱ nde loo
la. Cutsi̱i ̱ ma ̱ jiꞌi ̱ ycuiꞌ Ndyosi tuꞌni, xquiꞌya
chaꞌ cuaꞌni Ni chaꞌ tye chaꞌ jiꞌi̱ ma ̱ tsiyaꞌ ti si
tsaa ma ̱ ca bilyaa.

29 ’Cua jlo tiꞌma ̱ chaꞌ tsaꞌña tsa ngaꞌa̱ quiñi
sube nu ndujuiꞌ nguꞌ, masi tucua tyaꞌa quiñi
sube caja jiꞌi ̱ ma ̱ sa paxu ti. Pana ycuiꞌ Sti
na laca loo, lcaa chaꞌ jlo tiꞌ Ni; masi sca ti
quiñi sube cajaa niꞌ, pana cua jlo tiꞌ ycuiꞌ
Ni chaꞌ biꞌ. 30 Loꞌo juaꞌa ̱ cua ngulacua Ni
jiꞌi̱ lcaa quicha ̱ꞌ hique ma ̱, jlo tiꞌ Ni ni lcua
tyaꞌa quicha ̱ꞌ ntsuꞌu hique scaa nguꞌ. 31Loꞌo
cuꞌma ̱ ni, quiñaꞌa̱ tsa ntsuꞌu lo cuꞌma ̱ ca slo
ycuiꞌNdyosi; ná stuꞌbama ̱ tsiyaꞌ ti masi loꞌo
quiñaꞌa̱ tsa quiñi sube. Biꞌ chaꞌ ná ntsuꞌu
chaꞌ cutsi̱i ̱ma ̱ jiꞌi ̱ ñati.̱

Chaꞌ jiꞌi ̱ ñati ̱ nu ntsuꞌu chaꞌ jiꞌi ̱ loꞌo Jesu-
cristo

32 ’Loꞌo chaca chaꞌ ni: lcaa ñati ̱nu ntsuꞌu
chaꞌ jiꞌi ̱ loꞌo naꞌ, nu nchcuiꞌ chaꞌ jnaꞌ loꞌo
xaꞌ ñati,̱ juaꞌa̱ naꞌ, chcuiꞌ naꞌ loꞌo Sti naꞌ nu
ntucua nde cua ̱ chaꞌ tyaꞌa tsoꞌo naꞌ laca ñati ̱
biꞌ. 33Loꞌo juaꞌa̱ lcaa nguꞌ nu nchcuiꞌ loꞌo xaꞌ

ñati ̱chaꞌnántsuꞌu chaꞌ jiꞌi̱ nguꞌ loꞌonaꞌ, juaꞌa̱
naꞌ, chcuiꞌ naꞌ loꞌo Sti naꞌ nu ntucua nde cua̱
chaꞌ siꞌi tyaꞌa tsoꞌo naꞌ laca ñati ̱biꞌ.

Ná stuꞌba chaꞌ jiꞌi̱ ñati ̱ chalyuu xquiꞌya
Jesús

34 ’Ná culacua tiꞌma ̱ chaꞌ ti ̱ ti tyiꞌi ̱ tyiquee
ñati ̱ chalyuu xquiꞌya chaꞌ cua lijya̱ naꞌ. Ná
caca juaꞌa̱. Lye la xu ̱u̱ tyaꞌa nguꞌ xquiꞌya
naꞌ; 35 xu ̱u̱ tyaꞌa sca ñati ̱ loꞌo sti yu xquiꞌya
naꞌ, xu̱u̱ tyaꞌa sca nu cunaꞌa̱ loꞌo xtyaꞌa ̱ choꞌ
xquiꞌya naꞌ, xu̱u̱ tyaꞌa cuxi ̱i̱ jiꞌi̱ nguꞌ loꞌo
xtyaꞌa̱ laa choꞌ. 36 Xu̱u̱ tyaꞌa nguꞌ juaꞌa̱ ñaꞌa̱
cuayáꞌ caca lcaa tyaꞌa nguꞌ tyaꞌa cusu ̱u̱ nguꞌ.

37 ’Tsoꞌo tsa loꞌo nduꞌni tyacaꞌa nguꞌ jiꞌi̱ sti
nguꞌ, jiꞌi ̱ xtyaꞌa̱ nguꞌ; pana si xti la nduꞌni
tyacaꞌa nguꞌ biꞌ ꞌna, ná taca tyaꞌa ̱ nguꞌ biꞌ
loꞌo naꞌ. Loꞌo juaꞌa ̱ tsoꞌo loꞌo nduꞌni tyacaꞌa
nguꞌ jiꞌi̱ sñiꞌ nguꞌ, masi sñiꞌ quiꞌyu, masi sñiꞌ
cunaꞌa̱; pana si xti la nduꞌni tyacaꞌa nguꞌ biꞌ
ꞌna, ná taca tyaꞌa̱ nguꞌ biꞌ loꞌo naꞌ. 38 Loꞌo
juaꞌa̱ ná taca ñacui ̱nguꞌ chaꞌ naꞌ laca̱ Xuꞌna
nguꞌ, si ná ntiꞌ nguꞌ biꞌ tyaꞌa̱ nguꞌ loꞌo naꞌ
tyucui̱i̱ nu culuꞌu naꞌ jiꞌi ̱ nguꞌ chaꞌ tsaa nguꞌ.
Ntsuꞌu chaꞌ xñi nguꞌ tyucui ̱i̱ biꞌ, masi cujuii
xaꞌ ñati ̱ jiꞌi̱ nguꞌ biꞌ xquiꞌya chaꞌ jnaꞌ. 39 La
cuiꞌ juaꞌa̱ nguꞌnunándyujuii ñati ̱jiꞌi̱ xquiꞌya
chaꞌ lye la nduꞌni tyacaꞌa nguꞌ jiꞌi ̱ ycuiꞌ ca ti
nguꞌ, ná caja chalyuununángaꞌa̱ chaꞌ tye jiꞌi̱
nguꞌ biꞌ; pana caja chalyuu nu ná ngaꞌa ̱ chaꞌ
tye jiꞌi̱ nguꞌ si cujuii ñati ̱jiꞌi̱ xquiꞌya chaꞌ jnaꞌ.

Chaꞌ tsoꞌo nu tyacua jiꞌi ̱ nguꞌ nde loo la
40 ’Chaca chaꞌ ni: loꞌo ta ñati ̱su tyiꞌi̱ ma ̱ toꞌ

tyi nguꞌ, stuꞌba ndyuꞌu chaꞌ ñiꞌya̱ si cua nda
nguꞌbiꞌ su tyiꞌi ̱naꞌ toꞌ tyi nguꞌ. Loꞌo juaꞌa̱, loꞌo
ta nguꞌ su tyiꞌi ̱ naꞌ loꞌo nguꞌ, stuꞌba ndyuꞌu
chaꞌ ñiꞌya̱ si cua nda nguꞌ biꞌ su tyiꞌi ̱ ycuiꞌ
Ndyosi loꞌo nguꞌ, chaꞌ la cuiꞌ ycuiꞌ Ndyosi
laca nu cua nda Ni ꞌna lijya ̱ naꞌ ca nde.
41 Loꞌo si ta nguꞌ su tyiꞌi̱ sca ñati ̱ nu laca
tuꞌba jiꞌi ̱ ycuiꞌ Ndyosi, chaꞌ cuentya jiꞌi ̱ ycuiꞌ
Ndyosi ndyaꞌa̱ ñati ̱biꞌ, tsoꞌo tsa caca jiꞌi̱ nguꞌ
biꞌ nde loo la. Liꞌ tyacua sca chaꞌ tsoꞌo nu
cua nguxcoꞌo ycuiꞌ Ndyosi cuentya jiꞌi ̱ nguꞌ
biꞌ, stuꞌba ti caca jiꞌi̱ nguꞌ biꞌ loꞌo jiꞌi ̱ nu laca
tuꞌba biꞌ. Loꞌo juaꞌa̱ si ta nguꞌ su tyiꞌi̱ sca ñati ̱
nu tsoꞌo tsa tyiquee xquiꞌya chaꞌ ndaquiyaꞌ
yu chaꞌ jiꞌi ̱ ycuiꞌ Ndyosi, stuꞌba caca jiꞌi̱ nguꞌ
biꞌ loꞌo jiꞌi̱ nu tsoꞌo tsa tyiquee biꞌ nde loo
la, chaꞌ cua nguxcoꞌo ycuiꞌ Ndyosi sca chaꞌ
tsoꞌonu tyacua jiꞌi ̱nguꞌbiꞌ ca suntucuaycuiꞌ
Ni. 42 Loꞌo juaꞌa̱, si ta ñati ̱masi sca scaꞌ ti
hitya coꞌo nguꞌ cuañiꞌ re xquiꞌya chaꞌ nguꞌ
nu ndyaca tsaꞌa̱ ꞌna laca nguꞌ, chañi chaꞌ
cua nguxcoꞌo ycuiꞌ Ndyosi sca chaꞌ tsoꞌo nu
tyacua jiꞌi ̱ ñati ̱biꞌ nde loo la.

11
Nda Juan jiꞌi ̱ ñati ̱chaꞌ tsaa slo Jesús

1Nu loꞌo ndye nguluꞌu Jesús chaꞌ biꞌ jiꞌi ̱ nu
tii tyucuaa tyaꞌa ñati ̱nu ndyaca tsaꞌa̱ jiꞌi̱ yu,
nduꞌu yu ndyaa yu chaꞌ chcuiꞌ yu loꞌo nguꞌ



SANMATEO 11:2 16 SANMATEO 11:22

tyu ̱u̱ tyaꞌa quichi ̱ nu ndiꞌi̱ cacua ti; nguluꞌu
yu jiꞌi ̱ nguꞌ quichi ̱ biꞌ.

2 Tya ngaꞌa̱ Juan neꞌ chcua ̱, pana cua
ndyuna nu Juan biꞌ jiꞌi̱ lcaa ñaꞌa̱ cña nu
ndyuꞌni Jesús nu laca Cristo; biꞌ chaꞌ ngulo
Juan cña jiꞌi̱ nguꞌ nu ndyaca tsaꞌa ̱ jiꞌi ̱, chaꞌ
tsaa nguꞌ biꞌ slo Jesús, 3 chaꞌ xcuane nguꞌ biꞌ
jiꞌi ̱ Jesús cuentya jiꞌi̱ Juan ndiꞌya ̱:

―¿Ha chañi chaꞌnuꞌu̱ laca ycuiꞌnucua ca̱a̱
ti? ―nacui̱ nguꞌ biꞌ jiꞌi̱ Jesús liꞌ―. ¿Ha tya ca̱a̱
la chaca nu caca ycuiꞌ Cristo?

4Liꞌ nguxacui̱ Jesús chaꞌ jiꞌi̱ nguꞌ biꞌ:
―Yaa ma ̱ cachaꞌ ma ̱ jiꞌi̱ Juan lcaa lo chaꞌ

nu nduna ma ̱ slo naꞌ, lcaa chaꞌ nu ñaꞌa̱ ma ̱
slo naꞌ ―nacui ̱ Jesús jiꞌi ̱ nguꞌ―. 5 Cachaꞌma ̱
chaꞌ nu cua naꞌa̱ ma ̱ ca nde jiꞌi̱ yu; cachaꞌ
ma ̱ jiꞌi ̱ chaꞌ nduꞌni naꞌ chaꞌ ndyaca tsoꞌo cloo
nguꞌ nu ngua cuityi ̱ꞌ, chaꞌ ndyaꞌa ̱ nguꞌ nu
ngua quicha quiyaꞌ, chaꞌ ngua lubii cuañaꞌ
nguꞌ nu ndyatsuꞌ cuañaꞌ, chaꞌ nduna nguꞌ
nu ngua cuꞌu̱ jyaca̱, chaꞌ ndyuꞌú nguꞌ chaca
quiyaꞌ nu cua ngujuii, chaꞌ nchca cuayáꞌ tiꞌ
nguꞌ tiꞌi ñiꞌya̱ nu cuaꞌni lyaá ycuiꞌ Ni jiꞌi̱ ñati ̱
chalyuu jiꞌi̱ nu cuxi. 6Tsoꞌo tsa caca tyiquee
ñati ̱ nu ñaꞌa̱ ti tya nxñi chaꞌ ꞌna, masi ná
nchca cuayáꞌ tsoꞌo tiꞌ lcaa chaꞌ.

7Loꞌo cuandyaanguꞌbiꞌ, liꞌnguxana Jesús
nchcuiꞌ yu chaꞌ jiꞌi ̱ Juan biꞌ loꞌo nu quiñaꞌa̱
tsa ñati ̱nu ndiꞌi ̱ cajua:

―Nu loꞌo ndyaa ma ̱ neꞌ quixi̱ꞌ su ngutiꞌi̱
Juan ca su ná ndiꞌi̱ ñati,̱ ¿na ca ngulacua tiꞌ
ma ̱ chaꞌ ñaꞌa̱ ma ̱ ca ndacua? ―nacui ̱ Jesús
jiꞌi ̱ nguꞌ―. ¿Ha naꞌa̱ ma ̱ sca yaca quii nu
nchcuta ̱ cuiꞌi̱ jiꞌi ̱? Siꞌi juaꞌa̱. 8 ¿Ni chaꞌ laca
ndyaa ma ̱ cajua lacua? ¿Ha naꞌa̱ ma ̱ jiꞌi̱ sca
nu quiꞌyu nu tsoꞌo tsa ñaꞌa̱ steꞌ yu? Siꞌi juaꞌa̱,
chaꞌ nu nguꞌ nu lacuꞌ steꞌ tsoꞌo tsa ñaꞌa̱ ni,
ndiꞌi ̱ nguꞌ biꞌ slo nguꞌ culiyaꞌ nu laca loo.
9Ná tyiqueeꞌ ngua tii ma ̱ chaꞌ laca Juan sca
ñati ̱ nu laca tuꞌba jiꞌi̱ ycuiꞌ Ndyosi. Chañi
chaꞌ laca yu juaꞌa̱, pana tlyu la cñangujui jiꞌi̱
Juan. 10Ndiꞌya ̱nguscua jyoꞌo cusuꞌ cua saꞌni
la chaꞌ jiꞌi ̱ cña nu ntsuꞌu jiꞌi̱ Juan:
Culo naꞌ cña jiꞌi ̱ scamsu ꞌna chaꞌ tsaa yu nde

loo nuꞌu̱,
chaꞌ saala yu tyucui ̱i̱ su ca ̱a̱ nuꞌu̱.
Juaꞌa̱ nchcuiꞌ ycuiꞌ Ni jiꞌi̱ Cristo. 11 Chaꞌ liñi
nchcuiꞌ naꞌ loꞌo ma ̱ jiꞌi ̱ Juan nu ntyucuatya
jiꞌi ̱ nguꞌ, chaꞌ bilya cala sca ñati ̱ chalyuu nu
juaꞌa̱ ntsuꞌu cña tlyu la jiꞌi̱, ñiꞌya̱ nu ngua jiꞌi̱
Juan biꞌ. Pana cua lijya ̱ naꞌ chaꞌ caca naꞌ loo
neꞌ cresiya jiꞌi̱ ñati;̱ juani cua ñaꞌa̱ ca ñati ̱nu
ngusñi chaꞌ ꞌna, tlyu la chaꞌntsuꞌu jiꞌi̱ nguꞌbiꞌ
que Juan, masi tiꞌi ti nguꞌ, masi cuañiꞌ nguꞌ.

12 ’Tya loꞌo lijya̱ Juan biꞌ tya clyo hasta
juani quiñaꞌa̱ tsa chaꞌ nchcuiꞌ nguꞌ, chaꞌ ntiꞌ
tsa nguꞌ chaꞌ caca ycuiꞌ Ndyosi loo jiꞌi̱ ñati.̱
Loꞌo juaꞌa̱ ntsuꞌu tsa nguꞌ nu lye tsa nduꞌni
juersa chaꞌ tyalaa nguꞌ slo ycuiꞌNdyosi juaꞌa̱
ti. 13 Pana cua nchcuiꞌ lcaa jyoꞌo cusuꞌ nu
ngua tuꞌba jiꞌi̱ ycuiꞌNdyosi saꞌni lañiꞌya̱ caca
loꞌoxanacacaycuiꞌNi looneꞌ cresiya jiꞌi ̱ñati;̱

la cuiꞌ juaꞌa̱ nchcuiꞌ chaꞌ nu nguscua jyoꞌo
Moisés lo quityi, ñiꞌya ̱ laca cña nu ngulo
ycuiꞌ Ni jiꞌi̱ ñati.̱ Loꞌo ca tiyaꞌ la, liꞌ ndyalaa
Juan. 14 La cuiꞌ biꞌ laca ñiꞌya̱ ngua Elías, nu
ngua tuꞌba jiꞌi ̱ ycuiꞌ Ndyosi cua saꞌni; la cuiꞌ
cua saꞌni nscua chaꞌ ca ̱a̱ nu biꞌ chaca quiyaꞌ
juani, si tyajaꞌa̱ ma ̱ xñima ̱ chaꞌ biꞌ. 15 Cuaꞌa ̱
jyaca ̱ tsoꞌoma ̱ jiꞌi̱ chaꞌ nu nda naꞌ re loꞌoma ̱.

16 ’Ná tsoꞌo tsiyaꞌ ti ñiꞌya̱ nu nduꞌni ñati ̱
chalyuu tyempo juani. Nduꞌni nguꞌ ñiꞌya̱ si
laca nguꞌ nu sube nu ndyaꞌa ̱ ndijya ti claꞌbe
quichi ̱, nu taja tiꞌ jiꞌi ̱ tyaꞌa ndijya nguꞌ chaꞌ
ná ntiꞌ nguꞌ quijya nguꞌ loꞌo tyaꞌa nguꞌ. Biꞌ
chaꞌ nxiꞌya nguꞌ jiꞌi̱ tyaꞌa nguꞌ: 17 “¿Ni chaꞌ
ná ntyajaꞌa̱ ma ̱ cula quiyaꞌ ma ̱? Na nclyaꞌa
ya xi ji̱i ̱ chaꞌ jiꞌi̱ ma ̱”, nacui ̱ nu sube biꞌ. “¿Ni
chaꞌ ná ntyajaꞌa̱ ma̱ ca xñiꞌi ̱ tiꞌ ma ̱ loꞌo cua?
Na nclyaꞌa ya marcha, na nxiꞌya ya ngaꞌa ̱
ya.” Lacuiꞌ juaꞌa̱ ndyuꞌni cuꞌma ̱ñati ̱chalyuu
juani; xcuiꞌ na taja tiꞌ ma ̱, ná tsoꞌo ntsuꞌu
tyiqueema ̱ tsiyaꞌ ti ñaꞌa̱ ma ̱ jiꞌi ̱ tyaꞌa ñati ̱ma ̱.
18Nu loꞌo ñaa Juan biꞌ ni, ntsuꞌu quiñaꞌa ̱ tsa
nanunándacuyu, nunándyiꞌyuyu. Loꞌo liꞌ
nchcuiꞌma ̱ jiꞌi ̱ yu: “Ntsuꞌu cuiꞌi̱ xñaꞌa̱ jiꞌi ̱ yu,
biꞌ chaꞌ nduꞌni yu juaꞌa̱”, nacui̱ ma ̱. 19 Loꞌo
liꞌ lijya̱ naꞌ nu cua ndaNi ꞌna lijya̱a̱ chaꞌ caca
naꞌñati,̱ ndacunaꞌ lcaa lona loꞌoma ̱, ndyiꞌyu
naꞌ lcaa lo na loꞌoma ̱, loꞌo liꞌ nchcuiꞌma ̱ ꞌna:
“¡Ñaꞌa̱ ma ̱ ñaꞌa̱! Ndacu tsa yu jua, cuꞌbi tsa
yu”, nacui ̱ma ̱ jiꞌi̱ tyaꞌa ma ̱. “Ná tsoꞌo yu jua
chaꞌ tyaꞌa tsoꞌo yu laca nguꞌ nu nxñi cñi cña
loo na, loꞌo juaꞌa ̱ xi xaꞌ la nguꞌ cuxi laca tyaꞌa
tsoꞌo yu”, nacui ̱ma ̱ ꞌna. Nacui̱ ma̱ juaꞌa̱ chaꞌ
ná tsoꞌo chaꞌ nu nchcuiꞌ naꞌ, ntiꞌ ma ̱; pana
caca cuayáꞌ tiꞌma ̱nde loo la chaꞌ liñi tsa chaꞌ
nu nchcuiꞌ nguꞌ nu nacui ̱ chaꞌ cuentya jiꞌi ̱
ycuiꞌNdyosi laca naꞌ.

Quichi̱ su ná ndaquiyaꞌ nguꞌ jiꞌi ̱ ycuiꞌNi
20Loꞌo liꞌ lyexinchcuiꞌ Jesús chaꞌ jiꞌi ̱quichi ̱

su luꞌba ti ndyaꞌa ̱ yu, chaꞌ quiñaꞌa̱ chaꞌ tlyu
cua nguaꞌni yu slo nguꞌ ca tyi biꞌ, pana ná
ngua tyujuꞌu tiꞌ nguꞌ jiꞌi ̱ chaꞌ cuxi nu ntsuꞌu
neꞌ cresiya jiꞌi ̱ nguꞌ; ná nguxtyanu nguꞌ jiꞌi ̱
chaꞌ cuxi biꞌ.

21―¡Tyaꞌna tsa cuꞌma ̱nguꞌ quichi ̱ Corazín!
―nacui ̱ Jesús―. ¡Tyaꞌna tsa cuꞌma ̱ nguꞌ
quichi ̱ Betsaida! ―nacui ̱―. Cua quiñaꞌa ̱
tsa chaꞌ tlyu nu cua naꞌa ̱ cuꞌma ̱, pana ná
ngujuꞌu tiꞌ ma ̱ tsiyaꞌ ti jiꞌi̱ chaꞌ cuxi nu
ndyuꞌni ma ̱, ná nguxtyanu ma ̱ chaꞌ biꞌ. La
cuiꞌ juaꞌa ̱ tya saꞌni la xñaꞌa ̱ tsa nguꞌ quichi ̱
Tiro loꞌonguꞌquichi ̱Sidón,nguꞌxaꞌ tsuꞌngua
nguꞌ biꞌ. Pana ná ngujui ñiꞌya̱ caca tyujuꞌu
tiꞌ nguꞌ biꞌ jiꞌi ̱ chaꞌ cuxi nu nguaꞌni nguꞌ, ná
ngulochu ̱ꞌ nguꞌ jiꞌi̱ chaꞌ cuxi biꞌ, chaꞌ bilya
ñaꞌa̱ nguꞌ biꞌ chaꞌ tlyu ñiꞌya ̱ nu ñaꞌa̱ cuꞌma ̱
nguꞌ Israel; biꞌ chaꞌ ná ngua xñiꞌi̱ tiꞌ nguꞌ biꞌ.
Ná ndyacuꞌ nguꞌ lateꞌ ngata, ni ná ngusuꞌba
nguꞌ jii hique nguꞌ ñiꞌya ̱ nu nduꞌni nguꞌ su
nscua jyoꞌo. 22 Liñi cachaꞌ naꞌ jiꞌi ̱ ma ̱, chaꞌ
caca tsoꞌo la jiꞌi̱ jyoꞌo nguꞌ Tiro loꞌo jiꞌi ̱ jyoꞌo

nguꞌ Sidón, nu loꞌo tyalaa tsa ̱ tlyu loꞌo cuaꞌni
cuayáꞌ ycuiꞌ Ndyosi jiꞌi ̱ ñati ̱ chalyuu; lye la
xcubeꞌNi jiꞌi ̱ cuꞌma ̱ liꞌ. 23Loꞌo cuꞌma ̱nguꞌCa-
pernaum ni, ¿ha tsoꞌo tsa quichi ̱ tyi ma ̱ ntiꞌ
ma ̱? ¿Ha laca quichi ̱ tyi ma ̱ loo jiꞌi ̱ xaꞌ quichi ̱
ntiꞌ ma ̱? Pana nde loo la quiñuꞌu̱ tsiyaꞌ ti
quichi ̱ tyi ma ̱, tyaa ycuiꞌ ma ̱ ca bilyaa liꞌ.
Quiñaꞌa̱ tsa chaꞌ tlyu nguaꞌni naꞌ slo cuꞌma ̱,
loꞌo ná jlya tiꞌ ma ̱ ꞌna tsiyaꞌ ti. La cuiꞌ juaꞌa̱
nu ngua saꞌni, xñaꞌa̱ tsa ngua nguꞌ quichi ̱
Sodoma; pananánaꞌa̱ jyoꞌonguꞌbiꞌ chaꞌ tlyu
ñiꞌya̱ nu cua naꞌa̱ cuꞌma ̱ nguꞌ Capernaum.
Si cua naꞌa̱ nguꞌ chaꞌ biꞌ, cua ngua tyujuꞌu
tiꞌ nguꞌ jiꞌi̱ chaꞌ cuxi nu nguaꞌni nguꞌ liꞌ, cua
ngulochu ̱ꞌ nguꞌ jiꞌi̱ chaꞌ cuxi biꞌ; tya nscua
quichi ̱ tyi nguꞌ biꞌ juani lacua. 24Liñi cachaꞌ
naꞌ jiꞌi̱ ma ̱, chaꞌ caca tsoꞌo la jiꞌi ̱ jyoꞌo nguꞌ
Sodoma biꞌ tsa ̱ tlyu loꞌo cuaꞌni cuayáꞌ Ni jiꞌi ̱
ñati ̱chalyuu; lye la xcubeꞌNi jiꞌi ̱ cuꞌma ̱ liꞌ.

Ti ̱ ti tyiꞌi ̱ tyiquee nguꞌ xquiꞌya Jesús
25Loꞌo liꞌnchcuiꞌ Jesús loꞌoycuiꞌNdyosi Sti

yu:
―Cuaꞌni tlyunaꞌ jinuꞌu̱, Sti naꞌ; la cuiꞌnuꞌu̱

laca Xuꞌna ya, masi nde cua̱, masi nde cha-
lyuu ―nacui ̱ Jesús jiꞌi̱ ycuiꞌ Ndyosi―. Tsa
xlyaꞌbe hi̱ chaꞌ cua nguaꞌni nuꞌu̱ chaꞌ ngua
cuayáꞌ tiꞌ ñati ̱ nu ná jlo tsoꞌo tiꞌ nquichaꞌ;
pana xaꞌ ñati ̱ ñiꞌya̱ ntiꞌ nguꞌ tii, ná nchca
cuayáꞌ tiꞌ nguꞌ biꞌ chaꞌ jinuꞌu̱. Masi nguꞌ nu
nchca tsa jiꞌi̱, masi nguꞌnu jlo tsa tiꞌ lcaa chaꞌ
jinuꞌu̱ ntiꞌnguꞌ, pananánchcacuayáꞌ tiꞌnguꞌ
biꞌ. 26 Chañi chaꞌ juaꞌa̱ ntiꞌ ycuiꞌ nuꞌu̱, chaꞌ
caca cuayáꞌ tiꞌ nguꞌ nu ná jlo tiꞌ tsiyaꞌ ti.

27Loꞌo liꞌ tya nguluꞌu la Jesús xi jiꞌi ̱ nguꞌ:
―Lcaa chacuayaꞌ jiꞌi̱ Sti naꞌ ndyanu yaꞌ

naꞌ. Ni sca ñati ̱ ná jlo tiꞌ ñiꞌya̱ laca chaꞌ nu
ntsuꞌu neꞌ cresiya ꞌna nu laca ̱ Sñiꞌ ycuiꞌ Ni;
sca ti ycuiꞌ Ndyosi Sti naꞌ jlo tiꞌ ñiꞌya̱ laca
chaꞌ nu ntsuꞌu neꞌ cresiya ꞌna. Loꞌo juaꞌa̱,
ni sca ñati ̱ná jlo tiꞌ ñiꞌya ̱ laca chaꞌ nu ntsuꞌu
neꞌ cresiya jiꞌi ̱ Sti naꞌ; sca ti naꞌ nu laca ̱ Sñiꞌ
ycuiꞌNi jlo tiꞌnaꞌ, loꞌo juaꞌa̱ culuꞌunaꞌ chaꞌbiꞌ
jiꞌi̱ ñati ̱nu subi naꞌ jiꞌi̱ chaꞌ ca tsaꞌa̱ nguꞌ ꞌna.
28Lcaa cuꞌma ̱ nu ngaꞌaa talo ma ̱ chaꞌ tiꞌi ̱ tsa
cña nu ntsuꞌu jiꞌi ̱ ma ̱ nde chalyuu, ntiꞌ ma ̱,
ca ̱a̱ma ̱ tyuꞌu chaꞌ jiꞌi ̱ma ̱ loꞌo naꞌ juani; ta naꞌ
chacuayáꞌ chaꞌ ti̱ ti tyiꞌi̱ tyiqueema ̱ liꞌ. 29Xñi
ma ̱ cña nu ta naꞌ jiꞌi̱ ma ̱, loꞌo liꞌ ca tsaꞌa̱ ma ̱
lcaa chaꞌ ꞌna. Tyaꞌna tsa tiꞌ naꞌ ñaꞌa̱ naꞌ jiꞌi ̱
ma ̱, loꞌo juaꞌa̱ talo tsa tyiquee naꞌ jiꞌi ̱ma ̱; ti ̱ ti
tyiꞌi ̱ tyiqueema ̱ loꞌo cuangüityi ̱naꞌ chaꞌ cuxi
nu ntsuꞌu neꞌ cresiya jiꞌi ̱ ma ̱. 30 Chaꞌ tsoꞌo
laca chaꞌnuca tsaꞌa̱ma ̱ ꞌna; ná tucui chaꞌbiꞌ,
loꞌo juaꞌa̱ lasa ti cña nu ta naꞌ jiꞌi ̱ma ̱.

12
Nsuunguꞌ siꞌyu trigo tsa ̱nundiꞌi ̱ cñaꞌnguꞌ

1Loꞌongua tsa̱ taꞌanundiꞌi ̱ cñaꞌnguꞌ judío,
liꞌ ndyaa Jesús su nscua xtya ̱ trigo jiꞌi̱ nguꞌ
loꞌo nguꞌ nu ndyaca tsaꞌa̱ jiꞌi ̱. Cua ntyuteꞌ
nguꞌnundyaca tsaꞌa̱ jiꞌi̱, biꞌ chaꞌngusuunguꞌ

xi siꞌyu trigo chaꞌ cacu nguꞌ ñaꞌa̱ yeꞌe ti. 2Liꞌ
naꞌa̱ nguꞌ fariseo chaꞌ ndyuꞌni nguꞌ juaꞌa̱,
nchcuiꞌ nguꞌ loꞌo Jesús liꞌ:

―¿Ha ná jlo tiꞌ ma ̱ chaꞌ ná ntsuꞌu
chacuayáꞌ cuaꞌni na cña juani, chaꞌ tsa̱
nu ndiꞌi̱ cñaꞌ na laca? ―nacui̱ nguꞌ biꞌ jiꞌi̱
Jesús―. Nu nguꞌ cua nu ndyaca tsaꞌa̱ jinuꞌu̱
ni, ¿ni chaꞌ laca ndyuꞌni nguꞌ cña juani
lacua?

3Loꞌo liꞌ nguxacui̱ Jesús chaꞌ jiꞌi ̱ nguꞌ biꞌ:
―¿Ha bilya chcuiꞌ ma ̱ lo quityi jiꞌi ̱ ycuiꞌ

Ndyosi nu nscua ñiꞌya̱ nu nguaꞌni jyoꞌo
David saꞌni? ―nacui ̱ Jesús jiꞌi ̱ nguꞌ―. Ngua
sca tsa̱ ntyuteꞌ tsa yu liꞌ, loꞌo juaꞌa ̱ ntyuteꞌ
tsa lcaa nguꞌ tyaꞌa ndyaꞌa̱ yu. 4 Pana jlo tiꞌ
yu chaꞌ ntucua xlyá nu laca msta ̱ jiꞌi ̱ ycuiꞌ
Ndyosi lo mesa neꞌ niꞌi̱ nu cuentya jiꞌi̱ Ni
cajua. Biꞌ chaꞌndyaanguꞌneꞌniꞌi ̱biꞌ, ndyacu
nguꞌ xlyá biꞌ, masi ná ntsuꞌu chacuayáꞌ cacu
cua ñaꞌa̱ ca ñati ̱ jiꞌi ̱; sca ti jiꞌi̱ nguꞌ sti joꞌó
ntsuꞌu chacuayáꞌ cacu nguꞌ xlyá biꞌ. 5 Loꞌo
juaꞌa̱ ntsuꞌu chaca chaꞌ nu nguscua jyoꞌo
Moisés loquityi, chaꞌnguꞌ sti joꞌóni, nángaꞌa̱
cñaꞌ sti joꞌó neꞌ laa tonu loꞌo ndyaca tsa ̱ nu
ndiꞌi ̱ cñaꞌ nguꞌ; ntsuꞌu cña nu nduꞌni nguꞌ
sti joꞌó biꞌ. Pana la cuiꞌ ti ná ntsuꞌu quiꞌya
jiꞌi̱ nguꞌ biꞌ cuentya jiꞌi̱ ycuiꞌ Ndyosi―nacui ̱
Jesús jiꞌi ̱ nguꞌ fariseo biꞌ―. 6 Chañi chaꞌ nu
nchcuiꞌ naꞌ, sca chaꞌ nu ndulo la jiꞌi̱ ma ̱ que
laa tonubiꞌ jiꞌi̱ma ̱. 7Nándube tiꞌma ̱ñiꞌya̱nu
nchcuiꞌ chaꞌnunacui ̱ycuiꞌNdyosi, nunscua
lo quityi ndiꞌya ̱: “Ntiꞌ naꞌ chaꞌ cuaꞌni tyaꞌna
tiꞌ ma̱ jiꞌi̱ tyaꞌa ñati ̱ma ̱”, nacui̱ Ni, “biꞌ cña
nu tsoꞌo la chaꞌ cuaꞌni ma ̱. Pana ná ntiꞌ naꞌ
chaꞌ tama ̱ quiñaꞌa ̱ tsamsta ̱ ꞌna; ni naꞌni scu̱ꞌ
ma ̱, ná nduꞌni chaꞌ ta ma ̱ ꞌna.” Si cua ngua
cuayáꞌ tiꞌ ma ̱ ñiꞌya̱ nchcuiꞌ chaꞌ nu nscua lo
quityi biꞌ, ná stama ̱quiꞌya jiꞌi̱ nguꞌ chaꞌ cuiñi
ti. 8Loꞌo juaꞌa̱ ta naꞌ chaca chaꞌ loꞌoma ̱, chaꞌ
naꞌnucuandaNi ꞌna lijya̱a̱ chaꞌ cacanaꞌñati ̱
ni, laca naꞌ loo, masi tsa̱ nu ndiꞌi ̱ cñaꞌ nguꞌ.

Chaꞌ jiꞌi ̱ sca yu quicha nu nchcu ̱ꞌ yaꞌ
9Loꞌo liꞌ nduꞌu Jesús, ndyaa yu xaꞌ quichi̱,

ndyatí̱ yu neꞌ laa jiꞌi ̱ nguꞌ judío cajua. 10 Liꞌ
naꞌa̱ yu chaꞌ ndiꞌi ̱ sca nu quiꞌyu nu quicha
yaꞌ, chaꞌ cua nchcu ̱ꞌ tyucuí ̱ sca tsuꞌ yaꞌ. Liꞌ
nchcuane nguꞌ jiꞌi̱ Jesús:

―¿Hantsuꞌuchacuayáꞌ jiꞌnachaꞌ cuaꞌnina
joꞌo jiꞌi̱ nguꞌ quicha tsa̱ taꞌa, nu loꞌo ngaꞌa̱
chaꞌ tyiꞌi̱ cñaꞌ na? ―nacui̱ nguꞌ jiꞌi ̱ Jesús.
Ntiꞌ tsa nguꞌ biꞌ sta nguꞌ quiꞌya hichu̱ꞌ

Jesús. 11Loꞌo liꞌ nguxacui̱ yu chaꞌ jiꞌi ̱ nguꞌ:
―¿Ha ná culoma̱ jiꞌi̱ sca xlyaꞌ jiꞌi̱ ma ̱ si tyú

niꞌ neꞌ tyuu? ―nacui̱ Jesús jiꞌi ̱ nguꞌ―. Culo
ma ̱ jiꞌi ̱ niꞌ tuꞌni, masi tsa̱ taꞌa laca. 12 Loꞌo
ñati ̱ni, ndulo la chaꞌ jiꞌi̱ ñati ̱que jiꞌi̱ sca xlyaꞌ,
biꞌ chaꞌntsuꞌu chacuayáꞌ xtyucua na jiꞌi ̱ñati,̱
masi tsa̱ nu tacati tsa jiꞌna, nu ná ntsuꞌu
chacuayáꞌ chaꞌ cuaꞌni na cña.

13Loꞌo liꞌ nchcuiꞌ yu loꞌo nu quicha biꞌ:
―Xquiñi nuꞌu̱ yaꞌ ―nacui ̱ Jesús jiꞌi ̱.

Loꞌo nchquiñi nu quicha biꞌ yaꞌ, hora ti
ndyaca tsoꞌo yaꞌ nu quicha, stuꞌba ngua biꞌ
loꞌo chaca tsuꞌ yaꞌ. 14 Loꞌo liꞌ ngua ñasiꞌ̱ tsa
nu nguꞌ fariseo biꞌ jiꞌi ̱ yu, nduꞌu nguꞌ, ndyaa
nguꞌ; ngua tiꞌ nguꞌ si caja ñiꞌya̱ caca cuaꞌni
tye nguꞌ chaꞌ jiꞌi ̱ Jesús liꞌ.

Ñiꞌya ̱ nscua chaꞌ jiꞌi ̱ Jesús lo quityi cua
saꞌni

15Pana ngua cuayaꞌ tiꞌ Jesús lcaa ñaꞌa̱ chaꞌ
cuxi nu ntsuꞌu tyiquee nguꞌ fariseo, biꞌ chaꞌ
nduꞌu yu ndyaa yu xaꞌ seꞌi̱. Quiñaꞌa̱ tsa nguꞌ
ngutuꞌu lcaꞌa̱ nguꞌ jiꞌi̱ yu, loꞌo juaꞌa̱ nguaꞌni
yu chaꞌ ndyaca tsoꞌo lcaa nguꞌ quicha biꞌ.
16 Loꞌo liꞌ ngulo yu cña jiꞌi ̱ nguꞌ nu ngua
quicha biꞌ, chaꞌ ná cachaꞌ nguꞌ tilaca laca nu
nguaꞌni chaꞌ ndyaca tsoꞌo nguꞌ. 17 Tya saꞌni
cuandaycuiꞌNdyosi sca chaꞌ loꞌo jyoꞌo Isaías
cuentya jiꞌi̱ Cristo. Ndiꞌya̱ nscua chaꞌ biꞌ lo
quityi:
18Ñaꞌa̱ma̱ jiꞌi ̱msu ꞌnanucuangusubinaꞌ jiꞌi ̱,

nacui ̱ ycuiꞌNi.
Tyacaꞌa tsa biꞌ jnaꞌ, loꞌo tsoꞌo tsa ntsuꞌu ty-

iquee naꞌ ñaꞌa̱ naꞌ jiꞌi̱ yu biꞌ.
Cuaꞌni naꞌ chaꞌ caꞌya Xtyiꞌi ycuiꞌ naꞌ lo yu biꞌ,

chaꞌ chcuiꞌ yu loꞌo lcaa ñati,̱ masi siꞌi
nguꞌ judío laca nguꞌ.

Culuꞌu yu jiꞌi̱ nguꞌ ñiꞌya̱ laca chaꞌ liñi nu
nduꞌni naꞌ loꞌo ñati,̱ nacui̱ ycuiꞌ
Ndyosi.

19Ná xu ̱u̱ tyaꞌa yu, ni ná xiꞌya yu cui ̱i̱;
ná cañi xtyiꞌi yu laja calle ti.
20 Ycuiꞌ ca yu xtyucua yu jiꞌi̱ nguꞌ chaꞌ xñi

la nguꞌ chaꞌ jnaꞌ, masi ntiꞌ nguꞌ ñiꞌya̱
ntiꞌ sca yaca quii nu cua catsa ti, chaꞌ
ngunaꞌa̱ tsa tiꞌ nguꞌ.

Loꞌo juaꞌa̱ culuꞌu yu jiꞌi̱ nguꞌ chaꞌ caca cuayáꞌ
la tiꞌ nguꞌ lcaa chaꞌ nu cuentya jiꞌi̱
ycuiꞌ naꞌ,

masi cua tye ti chaꞌ tsoꞌo nu ntsuꞌu tyiquee
nguꞌ, masi laca nguꞌ ñiꞌya ̱ laca sca
candil nu cua tyubiꞌ ti.

Juaꞌa̱ tyiji ̱loo nu chaꞌ liñi biꞌ jiꞌi ̱ chaꞌ cuxi.
21 Ndu ̱ tiꞌ ñati ̱ tyucui ñaꞌa̱ chalyuu chaꞌ cua

ca ̱a̱ ti yu.
Juaꞌa̱ nscua chaꞌ jiꞌi̱ Cristo lo quityi biꞌ.

Nsta nguꞌ quiꞌya jiꞌi ̱ Jesús
22 Loꞌo liꞌ ndyaa loꞌo nguꞌ jiꞌi ̱ chaca nu

quicha slo Jesús; cua ngusñi cuiꞌi̱ xñaꞌa̱ jiꞌi ̱,
biꞌ chaꞌngua cuꞌu̱ tuꞌbayu, juaꞌa̱ ngua cuityi ̱ꞌ
yu. Hora ti nguaꞌni Jesús joꞌo jiꞌi̱ nu quicha
biꞌ, chaꞌ xaꞌ nchcuiꞌ yu, xaꞌ nda Jesús xee
ndyuꞌu cloo yu. 23Ndube tsa tiꞌ lcaa nguꞌ nu
naꞌa̱ jiꞌi̱ chaꞌ biꞌ liꞌ.

―¿Ha la cuiꞌ nu ñati ̱ tyaꞌa jiꞌi̱ jyoꞌo David
biꞌ laca nu quiꞌyu re? ―nacui ̱ nguꞌ jiꞌi ̱ tyaꞌa
nguꞌ.

24 Loꞌo ndyuna nguꞌ fariseo chaꞌ biꞌ, xaꞌ
ñaꞌa ̱ chaꞌ nchcuiꞌ nguꞌ biꞌ jiꞌi̱ Jesús:

―Sca ti chacuayáꞌ jiꞌi ̱ Beelzebú nu laca
xuꞌna lcaa lo cuiꞌi̱ cuxi, sca ti juaꞌa̱ nchca jiꞌi̱

nu quiꞌyu re culo jiꞌi̱ cuiꞌi ̱ cuxi nu ngusñi jiꞌi ̱
ñati ̱―nacui̱ nguꞌ fariseo biꞌ.

25 Pana ngua tii Jesús ñiꞌya̱ laca chaꞌ cuxi
nu ntsuꞌu tyiquee nguꞌ, biꞌ chaꞌ nchcuiꞌ yu
loꞌo nguꞌ biꞌ liꞌ:

―Si tyaꞌbe tyaꞌa nguꞌ sca nasiyu ̱ xquiꞌya
chaꞌ nxu̱u̱ tyaꞌa nguꞌ nu laca loo, tye chaꞌ jiꞌi ̱
nguꞌ biꞌ juaꞌa̱ ti liꞌ ―nacui ̱ Jesús jiꞌi ̱ nguꞌ―.
Loꞌo juaꞌa̱ si xu ̱u̱ tyaꞌa nguꞌ sca quichi ̱ ti, tye
chaꞌ jiꞌi̱ nguꞌ biꞌ juaꞌa ̱ ti; masi xu ̱u̱ tyaꞌa nguꞌ
nu ndiꞌi̱ sca niꞌi̱ ti, la cuiꞌ ti chaꞌ caca, tye
chaꞌ jiꞌi̱ nguꞌ biꞌ loꞌo tyaꞌa nguꞌ, tyaa nguꞌ
liꞌ. 26 La cuiꞌ juaꞌa̱ ná talo Satanás si xu ̱u̱
tyaꞌa ycuiꞌ Satanás loꞌo msu jiꞌi̱ ycuiꞌ; tye
chaꞌ jiꞌi ̱ nu xñaꞌa̱ yala ti liꞌ. 27 ¿Ha chaꞌ liñi
nchcuiꞌ ma ̱ lacua, nu loꞌo nchcuiꞌ ma ̱ chaꞌ
chacuayáꞌ jiꞌi ̱ Beelzebú nclyo naꞌ jiꞌi̱ cuiꞌi ̱
cuxi? Ná liñi nchcuiꞌ ma ̱ tsiyaꞌ ti, chaꞌ loꞌo
nguꞌnundyaca tsaꞌa̱ jiꞌi ̱ma ̱ni, nclyo nguꞌ jiꞌi ̱
cuiꞌi̱ cuxi chacuayáꞌ jiꞌi̱ ycuiꞌ Ndyosi, nacui ̱
nguꞌ. Xquiꞌya nguꞌ biꞌ caca cuayáꞌ tiꞌ ma ̱
lacua; caca cuayáꞌ tiꞌ ma ̱ si chaꞌ liñi nchcuiꞌ
ma ̱, si chaꞌ cuiñi ti nchcuiꞌ ma ̱. 28 Pana
chacuayáꞌ jiꞌi̱ Xtyiꞌi ycuiꞌNdyosi nclyonaꞌ jiꞌi ̱
cuiꞌi̱ cuxi, biꞌ chaꞌ taca ca cuayáꞌ tiꞌ ma ̱ chaꞌ
cua nguxana chaꞌ laca ycuiꞌ Ndyosi loo neꞌ
cresiya jiꞌi̱ ñati.̱

29 ’Sca ñati ̱ nguula ni, ná caja ñiꞌya̱ tyatí ̱
nguꞌ toꞌ tyi yu chaꞌ cuaana nguꞌ yuꞌba jiꞌi ̱
yu; sca ti si sca ̱ꞌ nguꞌ jiꞌi̱ xuꞌna niꞌi̱ clyo, taca
cuaana nguꞌ na nu ntsuꞌu jiꞌi̱ yu biꞌ liꞌ.

30 ’Ñati ̱ nu ná ntajaꞌa̱ xñi chaꞌ jnaꞌ, na
nxu ̱u̱ tyaꞌanguꞌbiꞌ loꞌonaꞌ, juaꞌa ̱ndyuꞌuchaꞌ
biꞌ. Loꞌo juaꞌa̱ ñati ̱ nu ná nxtyucua ꞌna, na
ndacaꞌanguꞌbiꞌ jiꞌi ̱ tyaꞌañati ̱nguꞌ chaꞌnáxñi
tyaꞌa nguꞌ chaꞌ jnaꞌ lacua.

31 ’Biꞌ chaꞌ ndacha̱ꞌ jiꞌi̱ ma ̱ juani chaꞌ taca
cuiꞌya ycuiꞌ Ni chaꞌ clyu tiꞌ jiꞌi̱ ñati ̱ xquiꞌya
lcaa quiꞌya nu ntsuꞌu jiꞌi ̱ nguꞌ, masi cuxi tsa
nchcuiꞌ nguꞌ jiꞌi ̱ ycuiꞌ Ni; pana loꞌo cuxi tsa
nchcuiꞌ nguꞌ jiꞌi̱ cña nu nduꞌni Xtyiꞌi ycuiꞌ
Ndyosi, liꞌ ngaꞌaa cuiꞌya ycuiꞌNi chaꞌ clyu tiꞌ
jiꞌi ̱ nguꞌ biꞌ tsiyaꞌ ti. 32 Cuiꞌya Ni chaꞌ clyu
tiꞌ jiꞌi̱ ñati ̱ nu nchcuiꞌ chaꞌ cuxi jnaꞌ nu cua
nda Ni ꞌna lijya̱a ̱ chaꞌ caca naꞌ ñati;̱ pana
loꞌo chcuiꞌ nguꞌ chaꞌ cuxi jiꞌi ̱ cña nu nduꞌni
Xtyiꞌi ycuiꞌ Ndyosi, liꞌ ngaꞌaa cuiꞌya ycuiꞌ Ni
chaꞌ clyu tiꞌ jiꞌi ̱ nguꞌ biꞌ lcaa tsa̱ loꞌo tyiꞌi̱ nguꞌ
chalyuu, masi tyucui tyempo nde loo la.

Nslo na sca yaca loꞌo ñaꞌa ̱ na siꞌyu nu nda
yaca biꞌ

33 ’Sca yaca ni, si tsoꞌo yaca, ta siꞌyu tsoꞌo
liꞌ; loꞌo juaꞌa̱ si ná tsoꞌo yaca, ná ta siꞌyu nu
cacu na liꞌ. Jlo tiꞌ na si tsoꞌo yaca loꞌo ñaꞌa ̱
na siꞌyu nu nda yaca biꞌ. 34 Pana, ¡ñiꞌya ̱ ntiꞌ
cuaña tyaala, juaꞌa̱ ntiꞌ cuꞌma ̱! Ná nchca
chcuiꞌ ma ̱ chaꞌ tsoꞌo laja loꞌo ntsuꞌu tsa chaꞌ
cuxi tyiquee ma ̱; ñiꞌya̱ nu ntsuꞌu tyiquee
scaa na, juaꞌa̱ ndyuꞌu chaꞌ nu nchcuiꞌ na.
35 Cua ñaꞌa̱ ca ñati ̱nu tsoꞌo tyiquee ni, tsoꞌo
tsa nchcuiꞌ nguꞌ biꞌ; loꞌo cua ñaꞌa̱ ca ñati ̱nu

cuxi tyiquee, cuxi ti nchcuiꞌ nguꞌ biꞌ liꞌ. 36Ta
naꞌ sca chaꞌ loꞌo ma ̱ juani: nu loꞌo tyalaa
tsa ̱ nu cuaꞌni cuayáꞌ ycuiꞌ Ni jiꞌi̱ lcaa ñati,̱ liꞌ
ntsuꞌu chaꞌ cachaꞌ lyiji ycuiꞌ ca nguꞌ jiꞌi̱ lcaa
chaꞌ cuxi nu cua nchcuiꞌ nguꞌ nde chalyuu.
37 Liꞌ cuiꞌya Ni cuentya jiꞌi̱ lcaa chaꞌ nu cua
nchcuiꞌma ̱ chalyuu; ñacui ̱Ni jiꞌi̱ ma ̱ si ntsuꞌu
quiꞌya jiꞌi̱ ma ̱ loꞌo ycuiꞌ Ni, juaꞌa̱ si ná ntsuꞌu
quiꞌya jiꞌi̱ ma ̱.

Ngua tiꞌ ñati ̱cuxi ñaꞌa̱ sca chaꞌ tlyu
38Loꞌo liꞌngaꞌa̱ ximstru chaꞌ joꞌó, loꞌo nguꞌ

fariseo ngaꞌa̱, nchcuiꞌ nguꞌ loꞌo Jesús:
―Mstru ―nacui ̱ nguꞌ biꞌ jiꞌi̱ Jesús liꞌ―,

cuaꞌni nuꞌu̱ sca chaꞌ tlyu chaꞌ ñaꞌa̱ cuiꞌya ya
jiꞌi̱.

39Liꞌ nguxacui ̱ Jesús chaꞌ jiꞌi̱ nguꞌ biꞌ:
―Na xñaꞌa ̱ tsa ma ̱ ca taꞌa ma ̱, chaꞌ xcuiꞌ

ndijña ma ̱ chaꞌ cuaꞌni naꞌ sca chaꞌ tlyu chaꞌ
ñaꞌa̱ cuiꞌya ma ̱ jiꞌi̱; laca ma ̱ ñati ̱ nu ná jlya
tiꞌ jiꞌi̱ ycuiꞌ Ndyosi tsiyaꞌ ti ―nacui ̱ Jesús jiꞌi ̱
nguꞌ―. Pana ná cuaꞌni naꞌ juaꞌa̱. Ngaꞌa̱
chaꞌ tyiꞌu tiꞌma ̱ na laca ngua jiꞌi̱ jyoꞌo Jonás
nu ngua tuꞌba jiꞌi̱ ycuiꞌ Ndyosi cua saꞌni la.
40Ñiꞌya̱ ndyanu nu Jonás biꞌ nde neꞌ cualya
tonu biꞌ sna tsa̱ loꞌo sna talya, juaꞌa̱ naꞌ nu
cuandaNi ꞌna lijya ̱a̱ chaꞌ cacanaꞌñati,̱ tyanu
naꞌ neꞌ tyuu sna tsa̱ loꞌo sna talya. 41 Loꞌo
tyalaa tsa̱ nu cuaꞌni cuayáꞌ ycuiꞌ Ndyosi jiꞌi ̱
lcaa ñati,̱ liꞌ sta jyoꞌo nguꞌ Nínive quiꞌya jiꞌi ̱
cuꞌma ̱ nu luꞌú chalyuu juani. Cachaꞌ nguꞌ
jyoꞌo biꞌ lcaa ñaꞌa̱ chaꞌ nu ndyuna nguꞌ, chaꞌ
nu nda jyoꞌo Jonás loꞌo nguꞌ tyempo biꞌ, chaꞌ
liꞌ ngua tyujuꞌu tiꞌ nguꞌ jiꞌi̱ lcaa chaꞌ cuxi nu
nguaꞌni nguꞌ; nguxtyanu nguꞌ jiꞌi ̱ chaꞌ cuxi
biꞌxquiꞌya chaꞌ cuangusñinguꞌ chaꞌ jiꞌi̱ ycuiꞌ
Ni. Pana ná stuꞌba chaꞌ nu nguluꞌu jyoꞌo
Jonás biꞌ jiꞌi ̱ nguꞌ saꞌni loꞌo chaꞌ nu nclyuꞌu
naꞌ jiꞌi̱ ma ̱ juani; tlyu la chaꞌ jiꞌi̱ ycuiꞌNdyosi
laca nu nclyuꞌu naꞌ jiꞌi ̱ ma ̱ juani, pana ná
nduna cuꞌma ̱ chaꞌ biꞌ tsiyaꞌ ti. 42 Loꞌo caca
cuayáꞌ chalyuu ni, la cuiꞌ juaꞌa̱ tyatu̱ jyoꞌo
reina nu ngua loo jiꞌi̱ nguꞌ nde Sur, chaꞌ sta
nu cunaꞌa̱ biꞌ quiꞌya jiꞌi̱ cuꞌma ̱ nu luꞌú cha-
lyuu juani. Liꞌ chcuiꞌmaꞌ cusuꞌbiꞌñiꞌya̱ngua
loꞌo ndyaa ycuiꞌ maꞌ slo jyoꞌo rey Salomón.
Tyijyuꞌ tsa quichi ̱ tyi maꞌ reina biꞌ; pana cua
ngujui chaꞌ jiꞌi ̱maꞌ chaꞌngua tsa jiꞌi̱ Salomón
biꞌ, chaꞌ tsoꞌo tsa cui ̱i̱ nu nda yu. Biꞌ chaꞌ
ndyalaamaꞌ slo nu rey biꞌ chaꞌ cunamaꞌ cui̱i ̱
nu nda nu cusuꞌ biꞌ, masi xti la chaꞌ nguluꞌu
jyoꞌo Salomón biꞌ que chaꞌ nu nclyuꞌu naꞌ jiꞌi ̱
ma ̱ juani. Tlyu la chaꞌ jiꞌi̱ ycuiꞌ Ndyosi laca
nu nclyuꞌu naꞌ jiꞌi̱ ma ̱ juani, pana ná nduna
ma ̱ tsiyaꞌ ti.

Cuiꞌi ̱ cuxi nu xtyu ̱u̱ chaca quiyaꞌ
43 ’Loꞌo xtyanu cuiꞌi̱ cuxi jiꞌi ̱ sca ñati,̱ liꞌ

tyaꞌa̱ yuꞌu cuiꞌi ̱ biꞌ neꞌ quixi̱ꞌ tyijyuꞌ su ná
ntsuꞌu ñati;̱ tsaa cuiꞌi ̱ cuxi biꞌ tsaana su
chcaꞌa̱ cñaꞌxi. Loꞌonáquije su chcaꞌa̱ cñaꞌbiꞌ
ni, 44 liꞌ ñacui:̱ “Tyaꞌa naꞌ ni, xtyu ̱u̱ naꞌ nde su
ngutiꞌi̱ naꞌ clyo”. Juaꞌa̱ culacua tiꞌ cuiꞌi̱ cuxi

biꞌ. Loꞌo tyalaa cuiꞌi ̱ biꞌ slo ñati ̱ biꞌ, liꞌ ñaꞌa̱
cuiꞌi̱ biꞌ chaꞌ tya laja ndiꞌi̱ cresiya jiꞌi ̱ ñati ̱ su
ngutuꞌú nquichaꞌ; siꞌi chaꞌ ngua tsoꞌo la ñati ̱
biꞌ. 45Hora ti tsaa cuiꞌi̱ chaca quiyaꞌ tsaana
jiꞌi̱ tya tyacati tyaꞌa cuiꞌi ̱ nu xñaꞌa̱ la, chaꞌ
stuꞌba ti xñi lcaa cuiꞌi ̱ biꞌ jiꞌi̱ ñati ̱biꞌ, chaꞌ caja
su tyiꞌi̱ cuiꞌi̱ biꞌ loꞌo ñati ̱ntiꞌ. Ca cuxi la chaꞌ
jiꞌi̱ ñati ̱biꞌ liꞌ, chaꞌ quiñaꞌa ̱ la cuiꞌi̱ xñi jiꞌi ̱ liꞌ.
La cuiꞌ juaꞌa̱ cuxi la caca chaꞌ jiꞌi̱ ñati ̱nundiꞌi̱
nde chalyuu juani, chaꞌ xñaꞌa̱ tsa nguꞌ.

Ndyalaa xtyaꞌa ̱ Jesús loꞌo tyaꞌa yu
46 Tya nchcuiꞌ Jesús loꞌo nguꞌ, liꞌ ndyalaa

xtyaꞌa̱ loꞌo tyaꞌa Jesús, ndu̱ nguꞌ nde liyaꞌ
chaꞌ ntiꞌ nguꞌ chcuiꞌ nguꞌ loꞌo Jesús. 47 Liꞌ
ndachaꞌ sca ñati ̱ jiꞌi ̱ Jesús:

―Xtyaꞌa̱ nuꞌu̱ loꞌo tyaꞌanuꞌu̱, ndu ̱nguꞌnde
liyaꞌ ―nacui ̱ yu jiꞌi ̱ Jesús―. Cua ntiꞌ nguꞌ
chcuiꞌ nguꞌ loꞌo nuꞌu̱.

48Liꞌ nguxacui̱ Jesús chaꞌ jiꞌi ̱ nu quiꞌyu biꞌ:
―¿Tilaca nu chañi ca laca xtyaꞌa̱ naꞌ?

―nacui̱ Jesús jiꞌi ̱―. ¿Tilaca nu chañi ca laca
tyaꞌa naꞌ?

49Loꞌo liꞌnguluꞌuyaꞌyu jiꞌi̱ nguꞌnundyaca
tsaꞌa ̱ jiꞌi̱:

―Nu nguꞌ re ni, stuꞌba ti ndulo nguꞌ ꞌna
ñiꞌya̱ ndulo xtyaꞌa̱ naꞌ ꞌna, ñiꞌya ̱ ndulo tyaꞌa
naꞌ ꞌna―nacui̱ Jesús―. 50Tyaꞌa naꞌ laca lcaa
nguꞌnunduꞌniñiꞌya̱ nuntiꞌSti naꞌnuntucua
nde cua̱ chaꞌ cuaꞌni nguꞌ; ñati ̱ biꞌ laca ñiꞌya̱
laca xtyaꞌa̱ naꞌ, ñiꞌya̱ laca tyaꞌa naꞌ, masi nu
quiꞌyu, masi nu cunaꞌa̱.

13
Cui̱i ̱ jiꞌi ̱ ñati ̱nu ndyataa siꞌyu

1La cuiꞌ tsa̱ biꞌnduꞌu Jesús toniꞌi ̱, ndyaayu
toꞌ tayuꞌ biꞌ, chaꞌ chcaꞌa̱ xi ca biꞌ. 2Liꞌ ndyuꞌu
tiꞌi ̱ quiñaꞌa̱ tsa ñati ̱ slo Jesús, biꞌ chaꞌ ndyatí ̱
yu neꞌ yaca niꞌi̱ piti, ndyacaꞌa̱ yu xi liꞌ. Loꞌo
juaꞌa̱ ndyanu ñati ̱quiñaꞌa̱ biꞌ toꞌ hitya ti biꞌ.
3Loꞌo liꞌnchcuiꞌ Jesúsxi cui ̱i̱ loꞌonguꞌ, chaꞌ ca
tsaꞌa ̱ nguꞌ lcaa chaꞌ nu ngua tiꞌ Jesús culuꞌu
yu jiꞌi̱ nguꞌ. Ndiꞌya̱ nchcuiꞌ yu:

―Ngua sca tsa̱ ndyaa sca ñati ̱ cataa siꞌyu
trigo―nacui̱ Jesús―. 4Liꞌ loꞌo nscui ̱ yu siꞌyu
biꞌ, ndyú xi siꞌyu lo yuu tacalya toꞌ tyucui̱i ̱;
hora ti ñaa quiñi, ndye siꞌyu biꞌ ndyacu niꞌ.
5 Loꞌo juaꞌa̱ ndyalú xi siꞌyu biꞌ su lati tuꞌba
yuu nscua chu̱ꞌ quee. Yala ti ntyucua siꞌyu
biꞌ; panaxti tsa yuuntsuꞌu chu̱ꞌqueebiꞌ, 6biꞌ
chaꞌ ná ngua xñi su̱u̱ chu ̱ꞌ quee biꞌ, ni ná
ngua caluu tsoꞌo. Ndye calya biꞌ ndyanaa,
chaꞌ tyiqueꞌ tsa cua ̱. 7 Loꞌo juaꞌa ̱ ndyalú xi
siꞌyu biꞌ su ngutu̱ lti quicheꞌ; yala la nguluu
lti quicheꞌ biꞌ chaca quiyaꞌ, ni ná nda biꞌ
chacuayáꞌ caluu calya trigo tsiyaꞌ ti. 8 Loꞌo
juaꞌa̱ ndyalú xi siꞌyu biꞌ lo yuu tsoꞌo, su tsoꞌo
tsa nguluu calya; ngutuꞌu tsa siꞌyu lo ju̱u̱
biꞌ liꞌ, hasta sca siyento tyaꞌa siꞌyu nda sca
ju̱u̱, hasta snayala tyaꞌa siꞌyu nda chaca ju̱u̱,
hasta calaa tyii tyaꞌa siꞌyu nda chaca ju̱u̱.
9 Cuaꞌa̱ jyaca̱ ma ̱ jiꞌi̱ chaꞌ nu nchcuiꞌ naꞌ loꞌo

ma ̱ juani, si chañi chaꞌ ntiꞌma ̱ cunama ̱ chaꞌ
tsoꞌo biꞌ.

Ni chaꞌ nda Jesús cui ̱i ̱ biꞌ
10 Loꞌo liꞌ ndyaa nguꞌ nu ndyaca tsaꞌa̱ jiꞌi̱

cacua la slo Jesús. Nchcuane nguꞌ jiꞌi ̱ yu liꞌ:
―¿Ni chaꞌ ndachaꞌ nuꞌu̱ chaꞌ biꞌ jiꞌi ̱ nguꞌ

jua, ñiꞌya̱ ntiꞌ si nchcuiꞌ nuꞌu̱ sca cña cua̱ ti?
―nacui̱ nguꞌ biꞌ jiꞌi̱ Jesús.

11Liꞌ nguxacui̱ Jesús chaꞌ jiꞌi ̱ nguꞌ biꞌ:
―Cua nda ycuiꞌ Ndyosi chacuayáꞌ chaꞌ ca

cuayáꞌ tiꞌma ̱ sca chaꞌ nu ntsuꞌu cuaana ti jiꞌi̱
jyoꞌo cusuꞌ, ñiꞌya̱ caca loꞌo caca ycuiꞌ Ni loo
neꞌ cresiya jiꞌi ̱ñati.̱ Xaꞌñati ̱nunángusñi chaꞌ
jiꞌi ̱ ycuiꞌ Ndyosi ni, ná ta nguꞌ cuentya loꞌo
cuna nguꞌ sca cui ̱i ̱ nu nchcuiꞌ naꞌ; tucui tsa
chaꞌ biꞌ ntiꞌ nguꞌ. 12 Ñati ̱ nu jlya tiꞌ chaꞌ nu
nduna nguꞌ jiꞌi̱ ycuiꞌNdyosi, tya ta la Ni chaꞌ
loꞌo nguꞌ biꞌ, chaꞌ juaꞌa̱ tsoꞌo la xñi nguꞌ chaꞌ
jiꞌi ̱ ycuiꞌ Ni; pana ñati ̱nu ná jlya tiꞌ chaꞌ biꞌ,
nu ná ntiꞌ taquiyaꞌ nguꞌ jiꞌi ̱ chaꞌ biꞌ, cuaꞌni
ycuiꞌ Ni chaꞌ ná caca jiꞌi̱ nguꞌ xñi nguꞌ chaꞌ
jiꞌi ̱ ycuiꞌ Ni tsiyaꞌ ti. 13 Biꞌ chaꞌ nda naꞌ cui ̱i̱
biꞌ loꞌo nguꞌ, chaꞌ masi ñaꞌa ̱ nguꞌ, ná ta nguꞌ
cuentya ñiꞌya ̱ tyuꞌu liñi chaꞌ biꞌ; masi cuna
nguꞌ, ná ca cuayáꞌ tiꞌ nguꞌ ñiꞌya ̱ ntiꞌ ñacui ̱
chaꞌ biꞌ, xquiꞌya chaꞌ ná ndaquiyaꞌ nguꞌ jnaꞌ.
14 Loꞌo ñaꞌa̱ na jiꞌi̱ nguꞌ biꞌ, liꞌ caca cuayáꞌ
tiꞌ na chaꞌ chañi tsa chaꞌ jiꞌi̱ ycuiꞌ Ndyosi
nu nguscua jyoꞌo Isaías cua saꞌni la. Ndiꞌya̱
nacui ̱ chaꞌ biꞌ:
Ná tyiqueeꞌ cuna ma ̱ chaꞌ biꞌ, pana ná caca

cuayáꞌ tiꞌ ma ̱ ñiꞌya̱ ntiꞌ ñacui ̱ chaꞌ nu
cua ndyunama̱, nacui ̱ ycuiꞌNi.

Ná tyiqueeꞌ ñaꞌa̱ ma ̱ chaꞌ biꞌ, pana ná ta ma ̱
cuentya tsiyaꞌ ti ni chaꞌ laca nu cua
naꞌa̱ ma ̱.

15Tacalya tsa cresiya jiꞌi ̱ nguꞌ tyaꞌa ma ̱, chaꞌ
ná ntiꞌ nguꞌ taquiyaꞌ nguꞌ jnaꞌ.

Ná nduna tsoꞌo nguꞌ, chaꞌ ná ntajaꞌa ̱ nguꞌ
taquiyaꞌ nguꞌ chaꞌ jnaꞌ.

Ná ntiꞌ nguꞌ ta nguꞌ cuentya, biꞌ chaꞌ ná
nchca jiꞌi ̱ nguꞌ ñaꞌa̱ tsoꞌo nguꞌ.

Ná ntajaꞌa̱ nguꞌ culochu̱ꞌ nguꞌ chaꞌ cuxi nu
ntsuꞌu jiꞌi̱ nguꞌ,

biꞌ chaꞌ ná nchca cuiꞌya naꞌ chaꞌ clyu tiꞌ
jiꞌi ̱ nguꞌ jiꞌi̱ chaꞌ cuxi biꞌ, nacui ̱ ycuiꞌ
Ndyosi.

Juaꞌa̱ nscua lo quityi jiꞌi ̱ ycuiꞌNi.
16 ’Pana tsoꞌo ntsuꞌu tyiquee ma̱ chaꞌ tya

ntucua yaala cloo ma ̱, tya ntucua yaala jy-
aca ̱ma ̱, chaꞌ ta tsoꞌoma ̱ cuentya jiꞌi̱ sca chaꞌ
nu nchcuiꞌ ycuiꞌNi. 17Chañi chaꞌ nu nchcuiꞌ
naꞌ loꞌo ma ̱, chaꞌ quiñaꞌa̱ nguꞌ nu ngua tuꞌba
jiꞌi ̱ ycuiꞌNdyosi saꞌni la, loꞌo juaꞌa̱ quiñaꞌa̱ tsa
nguꞌ nu tsoꞌo ntsuꞌu tyiquee nguꞌ ñaꞌa̱ nguꞌ
jiꞌi ̱ ycuiꞌ Ndyosi, cua ntajatya tsa nguꞌ biꞌ jiꞌi̱
chaꞌ nu ñaꞌa ̱ma ̱ juani, chaꞌ ñaꞌa̱ nguꞌ jiꞌi̱; cua
ntajatya tsanguꞌ jiꞌi̱ chaꞌnundunama ̱ juani,
chaꞌ cuna nguꞌ jiꞌi̱. Pana ngujuii nguꞌ biꞌ liꞌ,
masi bilya ñaꞌa̱ nguꞌ chaꞌ biꞌ, bilya cuna nguꞌ
chaꞌ biꞌ tsiyaꞌ ti.

Ñiꞌya ̱ ndyuꞌu chaꞌ jiꞌi ̱ cui̱i ̱ jiꞌi ̱ ñati ̱ nu ndy-
ataa siꞌyu

18 ’Ndiꞌya̱ laca chaꞌ nu nda nu cui ̱i̱ jiꞌi̱ ñati ̱
nu ndyataa siꞌyu trigo biꞌ: 19 Loꞌo cuna ñati ̱
chaꞌ, ñiꞌya̱ nu caca loꞌo laca ycuiꞌNdyosi loo
neꞌ cresiya jiꞌi ̱ nguꞌ, pana ná nchca cuayáꞌ
tiꞌ ñati ̱ biꞌ ni chaꞌ laca biꞌ, hora ti cuaꞌni
xuꞌna cuiñaja chaꞌ cuityi̱ chaꞌ tsoꞌo biꞌ, chaꞌ
ngaꞌaa xñi nguꞌ biꞌ chaꞌ tsoꞌo biꞌ. Laca ñati ̱
biꞌ ñiꞌya̱ laca loꞌo ndyú siꞌyu toꞌ tyucui̱i̱ ti.
20Loꞌo siꞌyu nu ndyalú lo yuu lati tuꞌba chu̱ꞌ
quee ni, biꞌ laca ñiꞌya̱ laca ñati ̱ nu tsoꞌo tsa
ntsuꞌu tyiquee nguꞌ loꞌo clyo ndyuna nguꞌ
chaꞌ tsoꞌo nu jiꞌi̱ ycuiꞌ Ndyosi. 21 Pana si lyaꞌ
tiꞌ xaꞌ ñati ̱ jiꞌi̱ nguꞌ biꞌ, si xtyí loꞌo ñati ̱ jiꞌi ̱ nguꞌ
xquiꞌya chaꞌ tsoꞌonucuandyunanguꞌbiꞌ, ná
talo nguꞌ liꞌ. Laca nguꞌ biꞌ ñiꞌya̱ laca loꞌo ná
ngusñi tsoꞌo su̱u̱ siꞌyu nu ntyucua lo yuu lati
tuꞌba chu̱ꞌ quee biꞌ, chaꞌ ná ndalo calya biꞌ,
ndyanaa biꞌ liꞌ. 22 Siꞌyu nu ndyalú lo yuu su
ngutu̱ lti quicheꞌni, biꞌ lacañiꞌya̱ lacañati ̱nu
cua ndyuna chaꞌ tsoꞌo biꞌ, pana ndyaꞌa̱ tsa
chaꞌ tyiquee nguꞌ biꞌ ñiꞌya ̱ caca jiꞌi̱ nguꞌ nde
chalyuu, chaꞌ ntiꞌ tsa nguꞌ caca culiyaꞌ nguꞌ.
Biꞌ chaꞌ ná nchca jiꞌi̱ ycuiꞌ Ndyosi cuaꞌni sca
cña tsoꞌo neꞌ cresiya jiꞌi̱ nguꞌ biꞌ. 23 Loꞌo
juaꞌa̱ siꞌyu nu ndyalú su ntsuꞌu yuu tsoꞌo ni,
biꞌ laca ñiꞌya̱ laca nguꞌ nu cua ndyuna chaꞌ
tsoꞌo biꞌ, loꞌo nchca cuayáꞌ tiꞌ nguꞌ chaꞌ biꞌ;
xcuiꞌ na ndaquiyaꞌ nguꞌ jiꞌi ̱ chaꞌ biꞌ, loꞌo liꞌ
tsoꞌo tsa chaꞌnu tyuꞌuneꞌ cresiya jiꞌi̱ nguꞌbiꞌ.
Loꞌo juaꞌa̱ laca nguꞌ biꞌ ñiꞌya̱ laca yuu tsoꞌo
biꞌ. Ntsuꞌu sca ti ju̱u̱ trigo nu nda hasta sca
siyento tyaꞌa siꞌyu, loꞌo juaꞌa̱ ntsuꞌu ju̱u̱ nu
nda snayala tyaꞌa siꞌyu, loꞌo juaꞌa̱ ntsuꞌu ju̱u̱
nu nda calaa tyii tyaꞌa siꞌyu.

Cui̱i ̱ jiꞌi ̱ quixi ̱ꞌ nu ntyucua laja xtya ̱ trigo
24Loꞌo liꞌ nda Jesús chaca cui ̱i ̱ loꞌo nguꞌ:
―Chcuiꞌ naꞌ chaca chaꞌ loꞌo cuꞌma ̱, chaꞌ

caca cuayáꞌ tiꞌ ma ̱ ñiꞌya̱ caca loꞌo laca ycuiꞌ
Ni loo neꞌ cresiya jiꞌi̱ ñati ̱ ―nacui̱ Jesús jiꞌi ̱
nguꞌ―. Laca ycuiꞌ Ni ñiꞌya̱ laca sca ñati ̱nu
ndyataa xcuiꞌ siꞌyu tsoꞌo lo xtya̱ trigo jiꞌi̱.
25 Loꞌo ngua talya, liꞌ ngujuaꞌ nguꞌ. Pana
laja loꞌo lajaꞌ ti xuꞌna xtya ̱ biꞌ, liꞌ ñaa tyaꞌa
cusu ̱u̱ yu, ngusañi siꞌyu quixi̱ꞌ laja xtya̱ trigo
jiꞌi ̱ yu. Loꞌo ndye ngusañi siꞌyu quixi̱ꞌ biꞌ,
ndyaa tyaꞌa cusu̱u̱ yu biꞌ liꞌ. 26 Stuꞌba ti
ntyucua tyucuaa lo siꞌyu, loꞌo siꞌyu trigo,
loꞌo quixi ̱ꞌ biꞌ; tsoꞌo tsa ndyaluu calya biꞌ
nquichaꞌ. Tiyaꞌ la liꞌ naꞌa̱ nguꞌ chaꞌ siꞌi xcuiꞌ
siꞌyu tsoꞌo nu cua ndyataa biꞌ nu ntyucua;
tyucui ñaꞌa̱ lo xtya̱ biꞌ nguixaꞌ ntyucua trigo
loꞌo quixi̱ꞌ. 27 Liꞌ hora ti ndyaa msu slo
xuꞌna xtya ̱ biꞌ, ndyaa cachaꞌnguꞌ jiꞌi ̱ yuñiꞌya ̱
ndyaca: “Cusuꞌ”, nacui̱ nguꞌ jiꞌi̱ xuꞌna cña
biꞌ, “¿ha siꞌi xcuiꞌ siꞌyu tsoꞌo ndyataa nuꞌu̱ lo
yuu jua? ¿Ni chaꞌ laca ntyucua tsa xaꞌ quixi̱ꞌ
laja calya juani?” 28 Loꞌo liꞌ nguxacui ̱ nu
xuꞌna chaꞌ jiꞌi̱ msu biꞌ: “La cuiꞌ tyaꞌa cusu ̱u̱
naꞌ nguaꞌni chaꞌ lyaꞌ tiꞌ loꞌo calya ꞌna lacua”,

nacui ̱ xuꞌna xtya̱ jiꞌi ̱ nguꞌ. “¿Ha ntiꞌ nuꞌu̱ chaꞌ
tsaa ya scua ̱a̱ ya quixi̱ꞌ biꞌ, cusuꞌ?” nacui ̱
msu jiꞌi̱ xuꞌna xtya ̱ liꞌ. 29 “Ná tsoꞌo juaꞌa̱”,
nacui ̱ xuꞌna xtya ̱ jiꞌi ̱ nguꞌ. “¿Ñiꞌya̱ ta si loꞌo
calya trigo scua ̱a̱ ma ̱ liꞌ? 30 Tsoꞌo la jatya
na xi chaꞌ caluu tyucuaa lo, ñaꞌa ̱ cuayáꞌ nu
cumi ̱ trigo biꞌ. Liꞌ clyo culo naꞌ cña jiꞌi ̱ nguꞌ
chaꞌ tsaa nguꞌ xiꞌyu nguꞌ quixi̱ꞌ, chaꞌ tyaaca̱ꞌ
cuentya yane ti chaꞌ tyaqui ̱ lo quiiꞌ; liꞌ caca
clacua, nu loꞌosiꞌyunguꞌ lcaa trigochaꞌ tyuꞌu
coꞌo neꞌ jaꞌba.”

Cui ̱i ̱ jiꞌi ̱ siꞌyu cuxee
31Loꞌo juaꞌa ̱nda Jesús chaca cui ̱i ̱ loꞌonguꞌ:
―Chaca chaꞌ chcuiꞌ naꞌ loꞌoma ̱, ñiꞌya ̱ caca

loꞌo laca ycuiꞌ Ni loo neꞌ cresiya jiꞌi ̱ ñati ̱
―nacui ̱ Jesús jiꞌi ̱ nguꞌ―. Caca biꞌ ñiꞌya̱ laca
sca ti siꞌyu cuxee nundyataa sca ñati ̱neꞌ loꞌo
jiꞌi̱ yu. 32 Sube tsa siꞌyu cuxee biꞌ, pana tonu
tsa yaca laca loꞌo nguluu biꞌ, ñaꞌa̱ cuayáꞌ nu
ñaa quiñi chaꞌ cuiñá niꞌ xlyati ̱ lo yaca biꞌ.

Cui ̱i ̱ jiꞌi ̱ scua ̱ tiyeꞌ
33Loꞌo juaꞌa ̱nda Jesús chaca cui ̱i ̱ loꞌonguꞌ:
―Chaca chaꞌ chcuiꞌ naꞌ loꞌoma ̱, ñiꞌya ̱ caca

loꞌo laca ycuiꞌ Ni loo neꞌ cresiya jiꞌi ̱ ñati ̱
―nacui ̱ Jesús jiꞌi ̱ nguꞌ―. Caca biꞌ ñiꞌya̱ laca
sa ycuꞌ scua ̱ tiyeꞌ, nu xñi sca nu cunaꞌa ̱ chaꞌ
suꞌba jiꞌi ̱ lo sna scaꞌ catyá xlyá; quixaꞌ liꞌ, chaꞌ
tsa tlyu ti tyacuí ̱ lcaa scua ̱ biꞌ.

Ni chaꞌ nda Jesús cui̱i ̱ loꞌo nguꞌ
34Nguluꞌu Jesús jiꞌi ̱ nu quiñaꞌa ̱ tsa ñati ̱nu

ndiꞌi̱ cajua juaꞌa ̱, chaꞌ xcuiꞌ cui̱i ̱ ti nchcuiꞌ
Jesús loꞌo nguꞌ biꞌ; ná nguluꞌu yu ni sca chaꞌ
jiꞌi̱ ñati ̱biꞌ si ná loꞌo sca cui̱i ̱ nda yu. 35 Cua
nchcuiꞌ sca jyoꞌo cusuꞌ nu ngua tuꞌba jiꞌi ̱
ycuiꞌ Ndyosi cua saꞌni la jiꞌi̱ chaꞌ biꞌ. Ndiꞌya ̱
nchcuiꞌ yu:
Loꞌo cui̱i ̱ ti chcuiꞌnaꞌ loꞌonguꞌ chaꞌ culuꞌunaꞌ

sca chaꞌ jiꞌi ̱ nguꞌ, nacui̱ Ni.
Chcuiꞌ naꞌ jiꞌi̱ sca chaꞌ nu ntsuꞌu cuatsiꞌ ti tya

loꞌo ngüiñá naꞌ chalyuu re.
Ñiꞌya ̱ndyuꞌuchaꞌ jiꞌi ̱cui ̱i ̱ jiꞌi ̱quixi ̱ꞌnuntyu-

cua lo xtya̱ jiꞌi ̱ nguꞌ
36 Loꞌo liꞌ nguxtyanu Jesús jiꞌi ̱ nu quiñaꞌa̱

tsa ñati ̱ biꞌ, ndyaa nde niꞌi̱. Liꞌ ndyalaa nu
nguꞌ nu ndyaca tsaꞌa̱ jiꞌi ̱ yu slo, nchcuane
nguꞌ jiꞌi̱ yu liꞌ:

―Cusuꞌ, culuꞌu nuꞌu̱ jiꞌi̱ cua ñiꞌya̱ ndyuꞌu
chaꞌ nu nda cui ̱i̱ nu cuentya jiꞌi̱ quixi̱ꞌ nu
ntyucua lo xtya ̱ jiꞌi ̱ nguꞌ ―nacui̱ nguꞌ jiꞌi ̱
Jesús.

37 ―Tsoꞌo ―nacui̱ Jesús jiꞌi̱ nguꞌ―. Naꞌ
nu cua nda Ni ꞌna lijya ̱a̱ chaꞌ caca naꞌ ñati,̱
nu loꞌo nclyuꞌu naꞌ jiꞌi̱ ñati ̱ ni, nduꞌni naꞌ
ñiꞌya̱ laca si ndyataa naꞌ siꞌyu tsoꞌo lo xtya ̱
ꞌna. 38 Loꞌo xtya ̱ ꞌna ni, biꞌ laca tyucui ñaꞌa̱
chalyuu; loꞌo juaꞌa̱ calya trigo nu ndyaluu
loꞌo ntyucua siꞌyu tsoꞌo, biꞌ laca ñiꞌya ̱ laca
ñati ̱nu cua nda chacuayaꞌ chaꞌ caca Ni loo
neꞌ cresiya jiꞌi ̱ nguꞌ. Loꞌo nu quixi̱ꞌ biꞌ ni, biꞌ
laca ñiꞌya̱ laca ñati ̱nu ntsuꞌu chaꞌ jiꞌi̱ loꞌo nu

xñaꞌa̱, 39chaꞌ tyaꞌa cusu ̱u̱ naꞌ lacanungusañi
siꞌyu quixi ̱ꞌ biꞌ lo xtya̱ ꞌna; la cuiꞌ nu xñaꞌa̱
laca biꞌ. Tsa̱ nu loꞌo xana clyaja xtya̱ ni,
biꞌ laca ñiꞌya̱ laca tsa̱ tlyu loꞌo tye chalyuu;
loꞌo ñati ̱ nu siꞌyu quixi̱ꞌ lo xtya̱ biꞌ ni, biꞌ
laca ñiꞌya ̱ laca xca̱ jiꞌi ̱ ycuiꞌ Ndyosi. 40 Loꞌo
xutiꞌi̱ nguꞌ quixi̱ꞌ chaꞌ tyaqui ̱, juaꞌa̱ laca ñiꞌya̱
caca jiꞌi ̱ ñati ̱ loꞌo tye chalyuu. 41 Tsa̱ biꞌ, naꞌ
nu cua lijya ̱a̱ chaꞌ caca naꞌ ñati,̱ ta naꞌ jiꞌi̱
xca̱ ꞌna chaꞌ xutiꞌi ̱ xca ̱ biꞌ jiꞌi ̱ lcaa ñati ̱ nu
nguluꞌu quiꞌi̱ jiꞌi̱ tyaꞌa chaꞌ cuaꞌni nguꞌ chaꞌ
cuxi; tyuꞌu tiꞌi ̱ lcaa ñati ̱nu cuxi tyiquee, chaꞌ
nántsuꞌuchacuayáꞌ tyanunguꞌbiꞌ ca su laca
ycuiꞌ Ndyosi loo. 42Liꞌ xcua ̱a̱ xca̱ jiꞌi̱ nguꞌ biꞌ
lo quiiꞌ tlyu; xiꞌya tsa nguꞌ ca biꞌ liꞌ, ca ñasiꞌ̱
tsa nguꞌ ñaꞌa̱ cuayáꞌ nu cacu laꞌya nguꞌ chaꞌ
ñasiꞌ̱ ntiꞌ nguꞌ liꞌ. 43 Pana tyanu lcaa nguꞌ nu
lubii tyiquee ca su laca ycuiꞌ Ndyosi Sti na
loo; caca ndubi tsa ñaꞌa̱ loo nguꞌ biꞌ liꞌ, ñiꞌya̱
ndubi xee cuichaa, xquiꞌya chaꞌ ngua lubii
cresiya jiꞌi ̱ nguꞌ tsiyaꞌ ti cuentya jiꞌi̱ ycuiꞌ Ni.
Cuaꞌa̱ jyaca̱ ma̱ jiꞌi̱ chaꞌ nu nchcuiꞌ naꞌ loꞌo
ma ̱, si chañi chaꞌ ntiꞌma ̱ cunama ̱.

Cui̱i ̱ jiꞌi̱ sca yuꞌba nu quiñaꞌa̱ ngaꞌa ̱ nu
nguatsiꞌ neꞌ yuu

44 ’Chaca chaꞌ chcuiꞌnaꞌ loꞌoma ̱, ñiꞌya̱ caca
loꞌo laca ycuiꞌNi loo neꞌ cresiya jiꞌi ̱ ñati;̱ laca
ñiꞌya̱ laca sca yuꞌba nu quiñaꞌa̱ tsa ngaꞌa̱.
Nguxatsiꞌ nguꞌ jiꞌi̱ yuꞌba nu quiñaꞌa̱ ngaꞌa̱ biꞌ
neꞌ yuu neꞌ loꞌo jiꞌi̱ nguꞌ. Nde loo la, liꞌnquije
jiꞌi̱ chaca ñati ̱mala ndyuꞌu cuatsiꞌ biꞌ, chaa
tsa tiꞌ yu liꞌ; biꞌ chaꞌhora ti xaꞌndacu ̱ꞌ yu yuu
lo su nguatsiꞌ yuꞌba biꞌ, nduꞌu yu ndyaa yu
lquichi̱ chaꞌ cujuiꞌ yu lcaa na nu ntsuꞌu jiꞌi̱
yu, chaꞌ caja cñi jiꞌi ̱ yu chaꞌ cuiꞌya yu ñaꞌa̱
tsaca loꞌo biꞌ su nguatsiꞌ yuꞌba nu quiñaꞌa̱
ngaꞌa̱ biꞌ. Juaꞌa̱ ngua chaꞌ ngujui yuꞌba nu
quiñaꞌa̱ ngaꞌa̱ biꞌ jiꞌi ̱ yu.

Cui̱i ̱ jiꞌi ̱ sca perla nu quiñaꞌa ̱ tsa ngaꞌa̱
45 ’Loꞌo chaca chaꞌ chcuiꞌ naꞌ loꞌoma ̱, ñiꞌya̱

caca loꞌo laca ycuiꞌNi loo neꞌ cresiya jiꞌi̱ ñati.̱
Laca biꞌ ñiꞌya̱ laca si nclyana tsa sca ñati ̱ jiꞌi̱
perla nu tsoꞌo tsa ñaꞌa̱. Jlo tiꞌ yu na ca nu
ndyaana yu, biꞌ chaꞌ tyiqueeꞌ nclyana yu jiꞌi̱
perla tsoꞌo chaꞌ cuiꞌya yu jiꞌi̱, ntiꞌ yu. 46 Loꞌo
liꞌnquije scaperlanuquiñaꞌa̱ tsangaꞌa̱ jiꞌi̱ yu
biꞌ; hora ti ndyujuiꞌ yu lcaa na nu ntsuꞌu jiꞌi̱
yu, chaꞌ cuiꞌya nu sca ti perla biꞌ, chaꞌngaꞌaa
ntsuꞌu na tsoꞌo la cuiꞌya yu, ntiꞌ yu.
(Cua nda Jesús tyucuaa cui ̱i ̱ biꞌ loꞌo nguꞌ,

chaꞌ ca cuayáꞌ tiꞌ nguꞌ chaꞌ sca ti chaꞌ biꞌ
ndulo tsa jiꞌna, chaꞌ quije chalyuu cucui su
laca ycuiꞌNdyosi loo neꞌ cresiya jiꞌna.)

Cui̱i ̱ jiꞌi ̱ taraya nu tsaa nguꞌ cuta cualya
loꞌo

47 ―Loꞌo chaca chaꞌ chcuiꞌ naꞌ loꞌo ma̱,
ñiꞌya̱ caca loꞌo laca ycuiꞌ Ni loo neꞌ cresiya
jiꞌi̱ ñati ̱ ―nacui̱ Jesús―. Laca ñiꞌya̱ laca sca
taraya tlyu nu ntucu ̱ nguꞌ jiꞌi̱ lo hitya tyujoꞌo
chaꞌ xñi cualya, loꞌo liꞌ lcaa lo cualya ndyatí ̱

neꞌ tarayabiꞌ. 48Liꞌ tyojolaquinguꞌ jiꞌi̱ taraya
ngutsaꞌá ̱ biꞌ chaꞌ tyuꞌu ca toꞌ hitya, tyacaꞌa̱
nguꞌxi chaꞌ subinguꞌ jiꞌi̱ lcaacualyanu tsoꞌo;
suꞌba nguꞌ cualya tsoꞌo biꞌ neꞌ chcubi, xcua̱a̱
nguꞌ cualya nuná tsoꞌo biꞌ. 49Loꞌo juaꞌa̱ caca
tsa̱ tlyu loꞌo tye chalyuu; liꞌ ca̱a ̱ xca̱ jiꞌi̱ ycuiꞌ
Ndyosi chaꞌ saꞌbe tyaꞌa xca ̱ biꞌ jiꞌi̱ lcaa ñati,̱
chaꞌná stuꞌba tyiꞌi̱ nguꞌnuxñaꞌa̱ tyiquee loꞌo
nguꞌ nu lubii tyiquee. 50 Xcua̱a ̱ xca̱ biꞌ jiꞌi̱
ñati ̱xñaꞌa̱ lo quiiꞌ tlyu, masi xiꞌya tsa nguꞌ biꞌ
liꞌ; ca ñasiꞌ̱ tsa nguꞌ ñaꞌa̱ cuayáꞌ nu cacu laꞌya
nguꞌ chaꞌ ñasiꞌ̱ ntiꞌ nguꞌ liꞌ.

Chaꞌ jiꞌi ̱ na nu quiñaꞌa̱ ngaꞌa ̱, masi cucui,
masi cusuꞌ

51 ’¿Ha ngua cuayáꞌ tiꞌ ma ̱ lcaa chaꞌ nu
nguluꞌu ca naꞌ jiꞌi ̱ ma ̱ juani? ―nacui ̱ Jesús
jiꞌi ̱ nguꞌ liꞌ.

―Ngua cuayáꞌ tiꞌ ya―nacui ̱ nguꞌ jiꞌi̱.
52 Liꞌ xaꞌ nguxacui̱ Jesús chaꞌ jiꞌi̱ nguꞌ nu

ndyaca tsaꞌa̱ jiꞌi ̱:
―Sca mstru chaꞌ joꞌó ni, si ngusñi yu chaꞌ

jnaꞌ, si ngua tsaꞌa̱ yu ñiꞌya̱ caca loꞌo laca
ycuiꞌ Ndyosi loo neꞌ cresiya jiꞌi ̱ ñati ̱―nacui̱
Jesús―, liꞌ lacayubiꞌñiꞌya̱ laca scanuculiyaꞌ
nu ntsuꞌu tsa chaꞌ tsoꞌo nu ndyuꞌu coꞌo toniꞌi̱
jiꞌi ̱; tsoꞌo tsantsuꞌu tyiqueeyu, biꞌ chaꞌntsuꞌu
tsa chaꞌ tsoꞌo nu caca culuꞌu yu jiꞌi̱ xaꞌ ñati,̱
masi chaꞌ cusuꞌ, masi chaꞌ cucui.

Ndyalaa Jesús nde quichi̱ Nazaret
53 Loꞌo ndye nguluꞌu Jesús lcaa cui ̱i̱ biꞌ jiꞌi̱

nguꞌ, liꞌnduꞌuyundyaayuxaꞌ seꞌi̱. 54Ca tiyaꞌ
la nu loꞌo ndyalaa yu quichi ̱ tyi yu, liꞌ ndyatí̱
yu neꞌ laa jiꞌi̱ nguꞌ jua, nguluꞌu yu xi jiꞌi ̱ nguꞌ
nu ndiꞌi ̱ neꞌ laa biꞌ. Ndube tsa tiꞌ nguꞌ biꞌ liꞌ:

―¿Mala ngua tsaꞌa̱ nu quiꞌyu re lcaa chaꞌ
nu nchcuiꞌ yu? ―nacui̱ nguꞌ jiꞌi̱ tyaꞌa nguꞌ―.
¿Ñiꞌya̱ ngua jiꞌi ̱ yu chaꞌ nchca jiꞌi̱ yu nduꞌni
yu chaꞌ tlyu? 55 La cuiꞌ sñiꞌ cuityi yaca laca
yu re. ¿Ha siꞌi? LoꞌoMaría lacaxtyaꞌa̱ yu; loꞌo
Jacobo, loꞌo José, loꞌo Simón, loꞌo Judas, nguꞌ
biꞌ laca tyaꞌa yu re. 56 Loꞌo juaꞌa̱ nu cunaꞌa̱
tyaꞌa yu ni, tya ndiꞌi ̱ nguꞌ quichi ̱ re. ¿Macala
ngua tsaꞌa̱ yu chaꞌ biꞌ lacua?

57 Juaꞌa̱ ngua chaꞌ chi̱i ̱ ntiꞌ nguꞌ ñaꞌa̱ nguꞌ
jiꞌi ̱ Jesús, biꞌ chaꞌ ndiꞌya̱ nchcuiꞌ Jesús loꞌo
nguꞌ liꞌ:

―Lcaa seꞌi̱ nduꞌni tlyu nguꞌ jiꞌi̱ sca ñati ̱nu
laca tuꞌba jiꞌi̱ ycuiꞌ Ndyosi ―nacui ̱ Jesús jiꞌi̱
nguꞌ―. Sca ti quichi ̱ tyi yu, ná nduna nguꞌ
biꞌ chaꞌnunchcuiꞌ yu tsiyaꞌ ti; ni tyaꞌa yu, ná
ndaquiyaꞌ nguꞌ jiꞌi ̱ yu.

58Xti tsa chaꞌ tlyu nguaꞌni Jesús quichi ̱ biꞌ.
Ná jlya tiꞌnguꞌ jiꞌi̱ tsiyaꞌ ti, biꞌ chaꞌnánguaꞌni
yu quiñaꞌa̱ chaꞌ tlyu ca biꞌ.

14
Ngujuii Juan nu ntyucuatya jiꞌi ̱ nguꞌ

1 La cuiꞌ tyempo biꞌ cua ndyuna Herodes
chaꞌ jiꞌi̱ Jesús, loꞌo nuHerodes biꞌ laca loo jiꞌi̱

nguꞌGalilea tyempo biꞌ. 2Liꞌ nchcuiꞌ nu laca
loo biꞌ loꞌomsu jiꞌi̱:

―La cuiꞌ jyoꞌo Juan nu ntyucuatya jiꞌi ̱
nguꞌ, la cuiꞌ biꞌ laca nu quiꞌyu jua ―nacui ̱
Herodes―. Cua ngujuii yu, pana ndyuꞌú yu
chaca quiyaꞌ ntiꞌ naꞌ, biꞌ chaꞌ nchca jiꞌi̱ yu
cuaꞌni chaꞌ tlyu juaꞌa̱.

3 Ntsi̱i ̱ Herodes biꞌ ni, chaꞌ cua ngusñi
yu jiꞌi̱ Juan biꞌ tya tsubiꞌ la, ngusca̱ꞌ yu jiꞌi ̱
loꞌo ngusuꞌba yu jiꞌi ̱ neꞌ chcua ̱. Nguaꞌni nu
cusuꞌbiꞌ chaꞌ cuxibiꞌxquiꞌyaHerodías clyoꞌo
Felipe tyaꞌa ycuiꞌ Herodes biꞌ. 4 Tya luꞌú nu
Juan biꞌ loꞌo nchcuiꞌ loꞌo Herodes ndiꞌya̱:

―Nántsuꞌuchacuayáꞌ tyiꞌi̱ nuꞌu̱ loꞌoclyoꞌo
tyaꞌa nuꞌu̱―nacui ̱ Juan jiꞌi̱ Herodes.

5 Nu ngua liꞌ ngua tiꞌ Herodes cujuii jiꞌi ̱
Juan biꞌ, pana ndyutsi ̱i̱ yu jiꞌi̱ ñati,̱ chaꞌ ngua
tiꞌ nguꞌ chaꞌ cua nchcuiꞌ Juan chaꞌ jiꞌi̱ ycuiꞌ
Ndyosi loꞌo nguꞌ. 6 Loꞌo ngua tsa̱ ngula nu
Herodes biꞌ, liꞌ nguaꞌni yu sca taꞌa. Tyu ̱u̱
tyaꞌa nguꞌ ndyuꞌu tiꞌi ̱ nguꞌ slo yu, loꞌo liꞌ ñaa
nu cunaꞌa ̱ sñiꞌ Herodías, ndyula quiyaꞌ su
ntucua ycuiꞌ Herodes. Ngua chaa tsa tiꞌ nu
cusuꞌ biꞌ liꞌ, 7 biꞌ chaꞌ nguaꞌni yu jura chaꞌ ta
yu lcaa na nu jña choꞌ biꞌ jiꞌi ̱ yu. 8Liꞌndachaꞌ
xtyaꞌa ̱ nu cunaꞌa̱ biꞌ jiꞌi ̱, na ca nu jña choꞌ jiꞌi ̱
Herodes. Tiꞌí tsa tiꞌHerodíasñaꞌa ̱ jiꞌi̱ nu Juan
biꞌ, biꞌ chaꞌ ngua tiꞌ cujuii jiꞌi̱ Juan.

―Hique Juan nu ntyucuatya jiꞌi̱ nguꞌ nta̱ꞌ
―nacui ̱ nu cunaꞌa̱ cuañiꞌ biꞌ jiꞌi̱ Herodes
liꞌ―. Ca ̱a̱ loꞌo nguꞌ jiꞌi̱ scuaꞌ que yu neꞌ sca
tsiꞌyu―nacui ̱.

9 Ngua xñiꞌi ̱ xi tiꞌ Herodes nu laca loo biꞌ
liꞌ; pana cua nguaꞌni yu jura slo lcaa nguꞌnu
ndyaꞌa̱ taꞌa, biꞌ chaꞌ ngulo yu cña chaꞌ cuaꞌni
nguꞌ ñiꞌya̱ nu nacui ̱ nu cunaꞌa ̱ biꞌ. 10Ngulo
yu cña jiꞌi̱ sendaru chaꞌ tsaa siꞌyu cuꞌ nguꞌ
scuaꞌ que Juan ca neꞌ chcua ̱. 11 Liꞌ ngusta
nguꞌ scuaꞌ que yu biꞌ neꞌ tsiꞌyu, ñaa loꞌo nguꞌ
jiꞌi ̱biꞌ liꞌ, ndanguꞌ jiꞌi ̱nu cunaꞌa̱ cuañiꞌbiꞌ. Liꞌ
nduꞌu nu cunaꞌa̱ biꞌ ndyaa, ndyaa loꞌo tsiꞌyu
biꞌ slo xtyaꞌa ̱.

12Loꞌo liꞌñaanguꞌnundyaca tsaꞌa̱ jiꞌi ̱ Juan,
ngüiꞌya nguꞌ jiꞌi̱ jyoꞌo biꞌ, chaꞌ tsaa loꞌo nguꞌ
jiꞌi ̱ chaꞌ tyatsiꞌ. Loꞌo cua nguxatsiꞌ nguꞌ jiꞌi̱, liꞌ
ndyaanguꞌndachaꞌnguꞌ jiꞌi ̱ Jesúsñiꞌya ̱ngua
chaꞌ biꞌ.

Nda Jesús na nu ndyacu caꞌyu mil tyaꞌa
ñati ̱

13 Loꞌo ndyuna Jesús ñiꞌya̱ nu ngua jiꞌi ̱
jyoꞌo Juan, ndyatí ̱ yu neꞌ yaca niꞌi ̱ chaꞌ tyuꞌu
yu chaca toꞌ tayuꞌ; ngua tiꞌ yu tsaa sca seꞌi ̱ ca
neꞌquixi̱ꞌ sunántsuꞌuñati.̱ Panayala ti ngua
cuayáꞌ tiꞌ quiñaꞌa ̱ ñati ̱ chaꞌ ndyaa yu cajua,
biꞌ chaꞌ loꞌo ti ndyaa lcaꞌa̱ nguꞌ jiꞌi̱ yu, masi
quiyaꞌ ti nguꞌ lijya̱ nguꞌ nde toꞌ hitya ti. Loꞌo
nguꞌ tyu̱u̱ tyaꞌa quichi ̱ ndyaa nguꞌ. 14 Loꞌo
ndyalaa yaca niꞌi ̱ biꞌ toꞌ hitya, liꞌ ngutuꞌu
Jesús; naꞌa̱ yu chaꞌ cua ndyalaa quiñaꞌa̱ tsa
ñati ̱ cajua liꞌ. Tyaꞌna tsa tiꞌ yu jiꞌi̱ lcaa nguꞌ
biꞌ, biꞌ chaꞌnguaꞌni yu chaꞌndyaca tsoꞌonguꞌ

quicha nu ndyaꞌa̱ nguꞌ loꞌo. 15 Tyucui tsa̱
ndiꞌi̱ nguꞌ; loꞌo cua ngusi ̱i̱, liꞌ nchcuiꞌ nguꞌ nu
ndyaca tsaꞌa ̱ jiꞌi̱ loꞌo Jesús:

―Neꞌ quixi̱ꞌ ntsuꞌu na re. Ná ntsuꞌu ñati ̱
cacua ti su ndiꞌi̱ na re ―nacui̱ nguꞌ jiꞌi ̱
Jesús―. Loꞌo juaꞌa̱ cuangusi ̱i̱ tsa juani. Tsoꞌo
lamasi culo nuꞌu̱ cña jiꞌi̱ nu nguꞌ quiñaꞌa̱ cua
chaꞌ tsaa nguꞌ lcaa quichi ̱ ca ndacua, chaꞌ
cuiꞌya nguꞌ na cacu nguꞌ.

16―Cuꞌma̱ tama ̱ na cacu nguꞌ biꞌ ca nde ti
―nacui ̱ Jesús―. Ná ngaꞌa̱ chaꞌ tyaa nguꞌ.

17Ndube xi tiꞌ nu nguꞌ nu ndyaca tsaꞌa̱ biꞌ
liꞌ:

―Caꞌyu tyaꞌa ti xlyá tejeꞌ ntsuꞌu jiꞌna ca
nde, cusuꞌ ―nacui ̱ nguꞌ jiꞌi̱ Jesús―, loꞌo juaꞌa̱
ntsuꞌu tucua tyaꞌa ti cualya nde. Tsa biꞌ ti
chaꞌ.

18Liꞌ nchcuiꞌ Jesús loꞌo nguꞌ biꞌ:
―Ca ̱a̱ loꞌoma̱ jiꞌi̱ ca nde―nacui ̱ jiꞌi ̱ nguꞌ.
19 Liꞌ ngulo Jesús cña jiꞌi ̱ nu nguꞌ quiñaꞌa̱

biꞌ, chaꞌ tyacaꞌa̱ nguꞌ xi lo quii. Liꞌ ndayaꞌ
yu jiꞌi ̱ nu caꞌyu tyaꞌa xlyá tejeꞌ biꞌ loꞌo jiꞌi ̱
nu tucua tyaꞌa cualya biꞌ; nxñaꞌa̱ yu nde
cua ̱ liꞌ, ndya xlyaꞌbe jiꞌi̱ ycuiꞌ Ndyosi, loꞌo liꞌ
nguxana yu nsaꞌbe yu xlyá loꞌo cualya biꞌ,
nda yu yuꞌbe biꞌ jiꞌi ̱ nguꞌ nu ndyaca tsaꞌa̱ jiꞌi ̱
chaꞌ tacha nguꞌ jiꞌi̱ ñati ̱biꞌ. 20 Juaꞌa̱ ngua chaꞌ
ndyacu lcaanguꞌ, ñaꞌa̱ cuayáꞌnunguaalaꞌ jiꞌi ̱
nguꞌ. Liꞌ nxutiꞌi ̱ nguꞌ lcaa yuꞌbe nu ndyanu,
loꞌo juaꞌa̱ ngutsaꞌa ̱ tii tyucuaa tyaꞌa chcubi
loꞌo yuꞌbe biꞌ. 21 Caꞌyu mil tyaꞌa nguꞌ quiꞌyu
ndyacunguꞌ slo Jesús tsa ̱biꞌ, loꞌoxaꞌ cuentya
ngua nu cunaꞌa̱ loꞌo nu sube.

Ndyaꞌa̱ Jesús lo hitya tayuꞌ
22 Loꞌo liꞌ ngulo Jesús cña jiꞌi̱ nu nguꞌ nu

ndyaca tsaꞌa̱ jiꞌi ̱, chaꞌ tyatí ̱ nguꞌ neꞌ yaca niꞌi ̱
chaꞌ tsaa nguꞌ nde loo la su tsaa ycuiꞌ ca
chaca tsuꞌ tayuꞌ biꞌ; tyanu ycuiꞌ chaꞌ chcuiꞌ
salyaꞌ loꞌo nu quiñaꞌa ̱ tsa ñati ̱ biꞌ, ngua tiꞌ
yu. 23Loꞌo cua ndyaa lcaa nguꞌ biꞌ, liꞌ ndyaa
Jesús nde siiꞌ caꞌya chaꞌ chcuiꞌ loꞌo ycuiꞌ
Ndyosi su ndu̱ yu ycuiꞌ ti yu. Loꞌo cua tsaa ti
cuichaa, tya ndu̱ Jesús ycuiꞌ ti nde siiꞌ caꞌya.
24Laja liꞌ tyijyuꞌ ndyaꞌa̱ yaca niꞌi̱ biꞌ lo tayuꞌ.
Lquiꞌya ti nxna yaca niꞌi̱ biꞌ, xquiꞌya chaꞌ
lye tsa ndyatu̱ clyooꞌ lo hitya, chaꞌ lye tsa
ndyaca cuiꞌi̱. 25 Loꞌo cua quixee ti, liꞌ lijya ̱
Jesúsndyaꞌa ̱ lo hitya ti; 26pana loꞌonaꞌa̱ nguꞌ
nundyaca tsaꞌa̱ jiꞌi̱ chaꞌndyaꞌa ̱ yu lo hitya ti,
ndyutsi ̱i ̱ tsa nguꞌ liꞌ.

―¡Cua lijya ̱ sca jyoꞌo! ―nacui ̱ nguꞌ.
Liꞌ ngusiꞌya tsa nguꞌ chaꞌ ndyutsi ̱i̱ nguꞌ.

27Hora ti ndachaꞌ Jesús jiꞌi̱ nguꞌ:
―Cuaꞌni tlyu tyiqueema ̱ ―nacui̱ Jesús jiꞌi ̱

nguꞌ―. Naꞌ laca ̱, ná cutsi ̱i ̱ma ̱.
28Liꞌ nguxacui ̱ Pedro chaꞌ jiꞌi̱:
―¿Ha chañi chaꞌ nuꞌu̱ laca, cusuꞌ? ―nacui ̱

Pedro jiꞌi̱ Jesús―. Si chañi chaꞌ nuꞌu̱ laca,
culonuꞌu̱ cña ꞌna lacua, chaꞌ loꞌonaꞌ tyaꞌa̱ naꞌ
lo hitya chaꞌ tyalaa naꞌ ca su ndu̱ nuꞌu ̱.

29―Ca̱a ̱ nuꞌu̱ ca nde ―nacui ̱ Jesús jiꞌi̱ Pe-
dro liꞌ.
Loꞌo liꞌngutuꞌu Pedro neꞌ yaca niꞌi̱, ndyaꞌa̱

yu lo hitya chaꞌ tyalaa yu ca su ndu ̱ ycuiꞌ
Jesús. 30 Pana hora ti ngua tii yu chaꞌ lye
tsa ndyaca cuiꞌi̱, ndyutsi ̱i̱ tsa yu liꞌ, nguxana
chaꞌ nclyuꞌu yu neꞌ hitya liꞌ. Loꞌo ti ngusiꞌya
yu jiꞌi̱ Jesús:

―Xuꞌna―nacui ̱ Pedro jiꞌi̱―, culo nuꞌu̱ ꞌna
neꞌ hitya re.

31Hora ti ngusñi Jesús yaꞌ Pedro.
―Xti tsa tyempo ndalo nuꞌu̱ chaꞌ jlya tiꞌ

nuꞌu̱ ꞌna ―nacui̱ Jesús jiꞌi̱ Pedro biꞌ―. ¿Ni
chaꞌ ná jlya tsoꞌo tiꞌ ꞌna?

32Loꞌo liꞌndyalaa loꞌo Jesús jiꞌi ̱Pedro ca su
ndacui yaca niꞌi̱, ndyatí̱ nguꞌ neꞌ biꞌ liꞌ; hora
tingua ti ̱cuiꞌi ̱ liꞌ. 33Nguaꞌni tlyunguꞌnundiꞌi̱
neꞌyacaniꞌi̱ biꞌ jiꞌi̱ Jesús, loꞌo ti ndatu̱ sti ̱ꞌnguꞌ
slo yu.

―Chañi chaꞌ nuꞌu̱ laca nu sca ti Sñiꞌ ycuiꞌ
Ndyosi―nacui ̱ nguꞌ jiꞌi̱.

Nguaꞌni Jesús joꞌo jiꞌi ̱ nguꞌ quicha nde
Genesaret

34Loꞌo liꞌndyalaa nguꞌ chaca tsuꞌ tayuꞌ biꞌ,
ndyalaa nguꞌ nde Genesaret. 35 Loꞌo ndyu-
loo nguꞌ nu ndiꞌi ̱ cajua jiꞌi ̱ Jesús, liꞌ hora ti
nda nguꞌ chaꞌ ndyaa lcaa quichi ̱ su cacua ti,
chaꞌ caca cuayáꞌ tiꞌ nguꞌ biꞌ chaꞌ cua ndyalaa
Jesús. Liꞌ ya ̱a̱ loꞌo nguꞌ jiꞌi̱ lcaa nguꞌ quicha
slo Jesús. 36Ndijñanguꞌ chacuayáꞌ jiꞌi̱ yu chaꞌ
calaꞌ nguꞌ quicha biꞌ masi quiyaꞌ steꞌ ti yu;
loꞌo ndyalaꞌ nguꞌ quicha biꞌ steꞌ yu, hora ti
ngua tsoꞌo nguꞌ biꞌ liꞌ.

15
Na laca nu nduꞌni chaꞌ caca cuxi tyiquee

ñati ̱
1 Liꞌ ndyalaa sca taju nguꞌ tlyu slo Jesús.

Nguꞌ quichi ̱ Jerusalén laca nguꞌ biꞌ, nguꞌ
fariseo loꞌo nguꞌ mstru nu ncluꞌu chaꞌ joꞌó
neꞌ laa laca nguꞌ biꞌ.

2―¿Ni chaꞌná tsoꞌonduꞌni nguꞌnundyaca
tsaꞌa ̱ jinuꞌu̱? ―nacui ̱ nguꞌ biꞌ jiꞌi̱ Jesús―. Ná
stuꞌba nduꞌni nguꞌ loꞌo chaꞌ nu cua nda jyoꞌo
cusuꞌ loꞌo na saꞌni la, chaꞌ tyaati ̱ tsoꞌo yaꞌ
na nu loꞌo bilya cacu na. Loꞌo nu nguꞌ nu
ndyaca tsaꞌa ̱ jinuꞌu̱ ni, ná nduꞌni nguꞌ juaꞌa̱
―nacui̱ nguꞌ liꞌ.

3Liꞌ nguxacui ̱ Jesús chaꞌ jiꞌi ̱ nguꞌ tlyu biꞌ:
―Loꞌo cuꞌma ̱ ni ―nacui ̱ Jesús jiꞌi̱ nguꞌ―,

¿ni chaꞌ laca xti la chaꞌ ntsuꞌu tyiqueema ̱ jiꞌi̱
cña nu ngulo ycuiꞌ Ndyosi jiꞌna? Loꞌo juaꞌa̱
lye tsandube tiꞌma ̱ jiꞌi̱ scaachaꞌnunda jyoꞌo
cusuꞌ loꞌo na. 4Cua nchcuiꞌ ycuiꞌNdyosi loꞌo
na: “Tucuá ma ̱ cña nu nchcuiꞌ sti ma ̱, nu
nchcuiꞌ xtyaꞌa ̱ ma ̱”, nacui ̱ Ni. “Loꞌo juaꞌa̱ si
chcuiꞌma ̱ chaꞌ cuxi jiꞌi ̱ sti ma ̱, jiꞌi ̱ xtyaꞌa̱ ma̱,
liꞌ ntsuꞌu chaꞌ cujuii nguꞌ jiꞌi ̱ ma ̱”, nacui ̱ Ni.
5Pana cuꞌma ̱ni, xaꞌ lo chaꞌnchcuiꞌma ̱ juani.
Nclyuꞌuma ̱ chaꞌ tsoꞌo tsa laca sindiꞌya̱ chcuiꞌ
na loꞌo sti na, loꞌo xtyaꞌa̱ na: “Cua nda naꞌ

lcaa na nu ntsuꞌu ꞌna jiꞌi ̱ ycuiꞌ Ndyosi, biꞌ
chaꞌ ngaꞌaa caca xtyucua naꞌ jiꞌi̱ ma ̱ juani”.
6 Juaꞌa̱ laca chaꞌ cuxi nu nclyuꞌuma ̱ jiꞌi ̱ nguꞌ,
chaꞌ ngaꞌaa cuaꞌni tlyu nguꞌ jiꞌi̱ sti nguꞌ, jiꞌi̱
xtyaꞌa̱ nguꞌ; juaꞌa̱ nchcuiꞌ ma ̱, masi xaꞌ ñaꞌa̱
ngulo ycuiꞌ Ndyosi cña jiꞌna. Ngaꞌaa tsoꞌo
chaꞌ nu nda ycuiꞌ Ni loꞌo na, ntiꞌ ma ̱; tsoꞌo
la chaꞌ nu nda jyoꞌo cusuꞌ chaꞌ cuaꞌni na, ntiꞌ
ma ̱ cuentya jiꞌi ̱ma ̱. 7Cuiñi tsama ̱, chaꞌ tucua
chaꞌ ntsuꞌu tyiquee ma ̱. Tya saꞌni la nchcuiꞌ
jyoꞌo Isaías chaꞌ liñi jiꞌi ̱ cuꞌma ̱. Ndiꞌya̱ chaꞌnu
nguscua jyoꞌo biꞌ lo quityi:
8Nduꞌni tlyu nguꞌ re jnaꞌ chaꞌ tuꞌba ti nguꞌ,

nacui ̱ ycuiꞌNi.
Siꞌi tyucui tyiquee nguꞌ nduꞌni tlyu nguꞌ ꞌna.
9 Na cuiñi tsa nguꞌ re, chaꞌ nacui ̱ nguꞌ chaꞌ

ndyuꞌni tlyu nguꞌ ꞌna, masi ncluꞌu
nguꞌ chaꞌ nu nchcuiꞌ ñati ̱ ti jiꞌi̱ tyaꞌa
nguꞌ;

pana nacui ̱ nguꞌ chaꞌ nclyuꞌu nguꞌ chaꞌ jnaꞌ
jiꞌi ̱ tyaꞌa nguꞌ.

Juaꞌa̱ nguscua jyoꞌo Isaías biꞌ cuentya jiꞌi̱
ycuiꞌNdyosi.

10 Loꞌo liꞌ ngusiꞌya Jesús jiꞌi̱ nu quiñaꞌa̱ tsa
ñati ̱nu ndiꞌi ̱ cajua chaꞌ ca ̱a̱ nguꞌ cacua la xi,
chaꞌ chcuiꞌ yu loꞌo nguꞌ liꞌ:

―Cuaꞌa ̱ jyaca ̱ma ̱ ―nacui̱ Jesús jiꞌi ̱ nguꞌ―,
chaꞌ caca cuayáꞌ tsoꞌo tiꞌma ̱ ―nacui ̱―. 11Siꞌi
sca na nu ndacu ti nguꞌ nu nduꞌni chaꞌ caca
cuxi tyiquee nguꞌ; chaꞌ nu ndyuꞌu nde tuꞌba
nguꞌ, masi lcaa chaꞌ nu nchcuiꞌ nguꞌ ni,
xquiꞌya chaꞌ biꞌ caca cuayáꞌ tiꞌ na si ngunuꞌu̱
tyiquee nguꞌ.

12 Loꞌo liꞌ ñaa nguꞌ nu ndyaca tsaꞌa̱ jiꞌi̱
cacua la slo Jesús.

―Ná ndiya tiꞌ nu nguꞌ fariseo biꞌ loꞌo
ndyuna nguꞌ chaꞌ nu nchcuiꞌ nuꞌu̱ ―nacui̱
nguꞌ biꞌ jiꞌi ̱ Jesús.

13 ―Ycuiꞌ Ndyosi Sti naꞌ nu ntucua nde
cua̱, xcua̱a̱ Ni lcaa quixi̱ꞌ nu siꞌi na cuiñii nu
ndyataa Ni, chaꞌ ná tsoꞌo quixi̱ꞌ biꞌ ―nacui̱
Jesús jiꞌi̱ nguꞌ―. 14 Loꞌo juaꞌa̱ ná tsoꞌo nguꞌ
fariseo jua cuentya jiꞌi ̱ycuiꞌNi, biꞌ chaꞌngaꞌa̱
chaꞌ xtyanu ma ̱ jiꞌi̱ nguꞌ biꞌ; ñiꞌya ̱ ntiꞌ nguꞌ
cuityi ̱ꞌ, juaꞌa̱ ntiꞌ nguꞌ fariseo jua ―nacui̱
Jesús―. Si culuꞌu sca nu cuityi ̱ꞌ tyucui̱i ̱ jiꞌi̱
chaca yu tyaꞌa cuityi ̱ꞌ ti yu, tyú tyucuaa nguꞌ
sca toꞌ cuaꞌa̱ liꞌ, chaꞌ ni tsaca nguꞌ ná nchca
ñaꞌa ̱ nguꞌ tyucui ̱i̱ su lijya̱ nguꞌ liꞌ.

15Liꞌ nchcuiꞌ Pedro loꞌo Jesús:
―Culuꞌu nuꞌu̱ jiꞌi̱ cua ñiꞌya ̱ ndyuꞌu chaꞌ nu

nda cui ̱i̱ jiꞌi ̱ na nu ndacu nguꞌ ―nacui ̱―. Ná
nchca cuayáꞌ tiꞌ ya.

16―¿Ha loꞌo cuꞌma ̱, ná ngua cuayáꞌ tiꞌma̱?
―nacui̱ Jesús jiꞌi ̱ nguꞌ biꞌ liꞌ―. 17 ¿Ha bilya ta
ma ̱ cuentya? Lcaananu tyatí ̱nde tuꞌbanguꞌ
ni, nteje tacui na biꞌ nde neꞌ nguꞌ. Loꞌo tsaa
nguꞌ liyaꞌ, tye lyiji chaꞌ jiꞌi ̱ liꞌ. 18Pana sca chaꞌ
nunchcuiꞌnguꞌni, stuꞌba lacabiꞌ loꞌochaꞌnu
ntsuꞌu neꞌ cresiya jiꞌi ̱ nguꞌ; xquiꞌya chaꞌ nu
nchcuiꞌ nguꞌ, biꞌ chaꞌ nchca cuayáꞌ tiꞌ xaꞌ la
ñati ̱si cuangunuꞌu̱ tyiquee nguꞌbiꞌ. 19Caneꞌ

cresiya jiꞌi ̱ ñati ̱ni, ca biꞌ ntsuꞌu su̱u̱ lcaa chaꞌ
cuxi: masi cujuii nguꞌ jiꞌi̱ tyaꞌa nguꞌ, masi
tyuꞌu chaꞌ jiꞌi̱ nguꞌ loꞌo clyoꞌo xaꞌ ñati,̱ masi
cuaꞌni subaꞌ nguꞌ loꞌo xaꞌ ñati,̱ masi cuaana
nguꞌ na nu ntsuꞌu jiꞌi ̱ tyaꞌa nguꞌ, masi chcuiꞌ
nguꞌ chaꞌ cuiñi jiꞌi ̱ tyaꞌa nguꞌ, masi chcuiꞌ
nguꞌ cuentyu jiꞌi̱ tyaꞌa nguꞌ. 20 Si ntsuꞌu
chaꞌ cuxi biꞌ neꞌ cresiya jiꞌi ̱ nguꞌ, biꞌ laca nu
nduꞌni ñuꞌu̱ jiꞌi̱ tyiquee nguꞌ; pana loꞌo cacu
na sca na ni, masi bilya tyaati ̱ tsoꞌo yaꞌ na,
ná sca chaꞌ cuaꞌni loꞌo cresiya jiꞌna, chaꞌ siꞌi
juaꞌa̱ caca cuxi tyiquee na.

Jlya tiꞌ sca nu cunaꞌa ̱ xaꞌ tsuꞌ jiꞌi ̱ Jesús
21Loꞌo liꞌ nduꞌu Jesús ndyaa nde loyuu su

cuentya quichi ̱ Tiro loꞌo loyuu su cuentya
quichi ̱ Sidón; loꞌonunguꞌnundyaca tsaꞌa̱ jiꞌi ̱
ndyaa nguꞌ loꞌo. 22Loꞌo liꞌ ñaa sca nu cunaꞌa ̱
ca tyi quichi ̱ biꞌ slo Jesús, ngusiꞌya tsa nu
cunaꞌa̱ biꞌ jiꞌi ̱ Jesús liꞌ:

―Cuaꞌni tyaꞌna tiꞌ nuꞌu̱ ꞌna, Xuꞌna―nacui ̱
nu cunaꞌa ̱ biꞌ jiꞌi ̱ Jesús―. Nuꞌu̱ nu laca la cuiꞌ
ñati ̱ tyaꞌa jiꞌi̱ jyoꞌo cusuꞌ David, cuaꞌni nuꞌu̱
sca chaꞌ tsoꞌo loꞌo naꞌ. Nxalú tsa cuiꞌi̱ jiꞌi ̱ sñiꞌ
naꞌ.

23 Ni sca chaꞌ ná nguxacui̱ Jesús jiꞌi̱ nu
cunaꞌa̱ biꞌ. Liꞌ nchcuiꞌ nguꞌ nu ndyaca tsaꞌa ̱
jiꞌi ̱ loꞌo Jesús:

―Culo nuꞌu̱ cña jiꞌi ̱ nu cunaꞌa̱ re chaꞌ tsaa
maꞌ xaꞌ seꞌi ̱ ―nacui̱ nguꞌ jiꞌi̱ Jesús―, chaꞌ
nxiꞌya tsa jiꞌna.

24―Nda ycuiꞌNi ꞌna lijya̱ naꞌ nde chalyuu
chaꞌ sca ti loꞌo nguꞌ Israel chcuiꞌ naꞌ ―nacui ̱
Jesús liꞌ―, chaꞌ ñiꞌya ̱ nduꞌni xlyaꞌ nu cua
ngunaꞌ, juaꞌa̱ nduꞌni nguꞌ biꞌ ―nacui̱.

25Liꞌ cacua la ndyalaa nu cunaꞌa̱ biꞌ, ndy-
atu ̱ sti̱ꞌ slo Jesús.

―Xuꞌna―nacui ̱ jiꞌi ̱ Jesús―, xtyucua nuꞌu̱
jiꞌi ̱ cua.

26Liꞌ nguxacui ̱ Jesús chaꞌ jiꞌi̱ nu cunaꞌa̱ biꞌ:
―Ná tsoꞌo si xñi nguꞌ tyaja nu ndyacu sñiꞌ

nguꞌ chaꞌ cacu xneꞌ ti―nacui ̱.
27 ―Chañi chaꞌ nu nchcuiꞌ nuꞌu̱, Xuꞌna

―nacui ̱ nu cunaꞌa̱ biꞌ―, pana tya ntsuꞌu
chacuayáꞌ jiꞌi ̱ xneꞌ chaꞌ cacu niꞌ satya ti nu
ndyalú toꞌmesa laja loꞌo ndyacu xuꞌna niꞌ.

28―Chañi chaꞌ jlya tiꞌnuꞌu̱ chaꞌnundanaꞌ
loꞌo nuꞌu̱ ―nacui̱ Jesús jiꞌi̱―. Caca chaꞌ nu
ntiꞌ nuꞌu̱ lacua―nacui̱.
Hora ti ndyaca tsoꞌo sñiꞌ nu cunaꞌa ̱ biꞌ liꞌ.
Nguaꞌni Jesús joꞌo jiꞌi̱ quiñaꞌa ̱ nguꞌ quicha

29 Loꞌo liꞌ nduꞌu Jesús ndyaa, ndyalaa yu
ca toꞌ tayuꞌ Galilea biꞌ. Ndyaꞌa̱ yu xi toꞌ tayuꞌ
biꞌ, liꞌ ndyacui ̱ yu xi siiꞌ caꞌya chaꞌ chcaꞌa̱ yu
xi ndejua. 30 Quiñaꞌa̱ tsa ñati ̱ ndyalaa slo
yu liꞌ; ndyaꞌa̱ loꞌo nguꞌ jiꞌi̱ quiñaꞌa̱ tsa nguꞌ
quicha, loꞌo nguꞌ nu quicha quiyaꞌ, loꞌo nguꞌ
cuityi ̱ꞌ, loꞌo nguꞌ cuꞌu̱, loꞌo nu cuꞌ yaꞌ, nu cuꞌ
quiyaꞌ, lcaa lo nu quicha. Nsta nguꞌ jiꞌi̱ nguꞌ
quicha biꞌ lo yuu slo Jesús, loꞌo nguaꞌni Jesús
chaꞌ ndyaca tsoꞌo nguꞌ liꞌ. 31 Ndube tsa tiꞌ
nguꞌ quiñaꞌa̱ loꞌo naꞌa̱ nguꞌ chaꞌ xaꞌ nchcuiꞌ

nguꞌnungua cuꞌu ̱, xaꞌngua tsoꞌo tyucui ñaꞌa̱
yaꞌ nguꞌ nu ngua cuꞌ yaꞌ, xaꞌ ndyaꞌa ̱ nguꞌ
nu ngua quicha quiyaꞌ, xaꞌ tyaca ̱ꞌ xee ñaꞌa̱
nguꞌ nu ngua cuityi̱ꞌ. Liꞌ lye tsa ndyuꞌni tlyu
nguꞌ jiꞌi̱ ycuiꞌNi nu laca ycuiꞌNdyosi jiꞌi ̱nguꞌ
Israel xquiꞌya chaꞌ ndyaca tsoꞌo lcaa nguꞌ
quicha biꞌ.

Nda Jesús na nu ndyacu jacua mil tyaꞌa
ñati ̱

32Loꞌo liꞌngusiꞌya Jesús jiꞌi̱ nguꞌnundyaca
tsaꞌa̱ jiꞌi ̱ chaꞌ ca̱a̱ nguꞌ slo. Nchcuiꞌ loꞌo nguꞌ
liꞌ:

―Tyaꞌna tsa tiꞌ naꞌ jiꞌi ̱ nu nguꞌ quiñaꞌa̱ re
―nacui ̱ Jesús jiꞌi̱ nguꞌ biꞌ―. Cua sna tsa̱
ndyaꞌa̱ nguꞌ loꞌo naꞌ juani, loꞌo ngaꞌaa ntsuꞌu
na cacu nguꞌ tsiyaꞌ ti. Ná tsoꞌo culo naꞌ cña
jiꞌi̱ nguꞌ re chaꞌ tyaa nguꞌ ñaꞌa̱ loꞌo jbiꞌña ti
ndyaꞌa̱ nguꞌ, chaꞌ ná talo nguꞌ tyucui̱i ̱ juaꞌa̱.

33Liꞌ nchcuiꞌ nguꞌ nu ndyaca tsaꞌa̱ jiꞌi ̱ loꞌo:
―¿Macala caja na cacu nguꞌ jiꞌna? Neꞌ

quixi ̱ꞌ ngaꞌa̱ na re su ná ndiꞌi̱ ñati ̱ ―nacui ̱
nguꞌ jiꞌi̱ Jesús―. Loꞌo juaꞌa ̱ quiñaꞌa̱ tsa ñati ̱
ndyaꞌa̱ loꞌo na re.

34 ―¿Ni lcua tyaꞌa xlyá ntsuꞌu jiꞌi̱ ma ̱?
―nacui ̱ Jesús jiꞌi ̱ nguꞌ biꞌ liꞌ.

―Cati tyaꞌa ti xlyá tejeꞌ loꞌo jiꞌi̱ ya―nacui ̱
nguꞌ jiꞌi̱―, loꞌo ntsuꞌu xi cualya sube―nacui ̱
nguꞌ.

35 Liꞌ ngulo Jesús cña jiꞌi ̱ nu nguꞌ quiñaꞌa̱
chaꞌ tyacaꞌa̱ nguꞌ lo yuu. 36 Liꞌ ngusñi Jesús
nu cati tyaꞌa xlyá biꞌ loꞌo cualya biꞌ, ndya
xlyaꞌbe jiꞌi ̱ ycuiꞌ Ndyosi xquiꞌya chaꞌ ntsuꞌu
na cacu nguꞌ. Liꞌ ngusaꞌbe Jesús xlyá loꞌo
cualya biꞌ, nda yuꞌbe biꞌ jiꞌi̱ nguꞌ nu ndyaca
tsaꞌa̱ jiꞌi̱ chaꞌ ta nguꞌ jiꞌi ̱ nu nguꞌ quiñaꞌa̱
biꞌ. 37 Liꞌ ndyacu lcaa nguꞌ xlyá biꞌ ñaꞌa̱
cuayáꞌ nu nguaalaꞌ jiꞌi ̱ nguꞌ. Loꞌo nxutiꞌi ̱
nguꞌ lcaa yuꞌbe nu tyaꞌa ndyanu su ndyacu
nguꞌ, liꞌ ngutsaꞌa̱ cati tyaꞌa chcubi loꞌo yuꞌbe
biꞌ. 38 Jacua mil tyaꞌa nu quiꞌyu ndyacu tsa̱
biꞌ, loꞌo xaꞌ cuentya ngua nu cunaꞌa̱ loꞌo nu
sube; lcaa biꞌ ndyacu. 39 Loꞌo ndye ndyacu
nguꞌ, liꞌ nchcuiꞌ salyaꞌ Jesús loꞌo nu nguꞌ
quiñaꞌa̱ biꞌ, chaꞌ tyaa nguꞌ toꞌ tyi nguꞌ. Liꞌ
ndyatí ̱ Jesús neꞌ yaca niꞌi̱ sube, nduꞌu yu
ndyaa yu nde loyuu Magdala loꞌo nguꞌ nu
ndyaca tsaꞌa ̱ jiꞌi̱.

16
Ñaꞌa ̱ cuiꞌya nguꞌ sca chaꞌ tlyu nu cuaꞌni

Jesús ntiꞌ nguꞌ
1Loꞌo liꞌ ndyalaa sca taju nguꞌ fariseo loꞌo

nguꞌ saduceo slo Jesús, chaꞌ chcuiꞌ cuayáꞌ
nguꞌ loꞌo yu, si caca tyiji ̱loo nguꞌ jiꞌi̱ yu ntiꞌ
nguꞌ. Nchcuiꞌ nguꞌ loꞌo Jesús chaꞌ culuꞌu
sca chaꞌ tlyu jiꞌi̱ nguꞌ, sca chaꞌ tlyu nu tyuꞌu
tucua nde cua ̱ chacuayáꞌ jiꞌi ̱ ycuiꞌ Ndyosi.
2Liꞌ nguxacui̱ Jesús chaꞌ jiꞌi̱ nguꞌ:

―Nu cuꞌma ̱ ni, ndiꞌya̱ nchcuiꞌma ̱ loꞌo cua
tsaa ti cuichaa: “Lubii cua ̱ caca la quee, chaꞌ
tsoꞌo tsa ñaꞌa̱ nscua coo tyubiꞌ cua̱ juani”,

nacui̱ ma ̱. 3Loꞌo ndiꞌya ̱ nchcuiꞌma ̱ nde tlya
loꞌo ñaꞌa̱ ma ̱ nde cua ̱: “Caꞌya tyo juani chaꞌ
lye xi ñaꞌa ̱ coo cua ̱, ngata tsa ñaꞌa̱ coo”, nacui ̱
ma ̱. ¿Ni chaꞌ laca, chaꞌ jlo tsa tiꞌ ma ̱ ñiꞌya̱
caca sca tsa̱ nu loꞌoñaꞌa̱ tima ̱nde cua̱? Pana
ná jlo tiꞌ ma ̱ tsiyaꞌ ti ñiꞌya̱ caca jiꞌi ̱ cuꞌma ̱
nguꞌ nasiyu ̱ re tyempo juani. 4Na xñaꞌa ̱ tsa
tyiqueema ̱ ca taꞌama ̱ chaꞌ xcuiꞌ ntiꞌma ̱ chaꞌ
cuaꞌni naꞌ sca chaꞌ tlyu chaꞌ ñaꞌa̱ cuiꞌya ma ̱
jiꞌi̱; lacama ̱ñati ̱nuná jlya tiꞌ jiꞌi̱ ycuiꞌNdyosi
tsiyaꞌ ti ―nacui ̱ Jesús jiꞌi̱ nguꞌ―. Pana ná
cuaꞌni naꞌ juaꞌa̱. Ngaꞌa̱ chaꞌ tyiꞌu tiꞌ ma ̱ na
lacanungua jiꞌi ̱ jyoꞌo Jonásnungua tuꞌba jiꞌi̱
ycuiꞌNdyosi cua saꞌni la.
Ngaꞌaa nchcuiꞌ la Jesús loꞌo nguꞌ biꞌ liꞌ,

nduꞌu yu ndyaa.
Nguꞌ fariseo laca ñiꞌya ̱ ntiꞌ scua̱ tiyeꞌ

5Lacuiꞌ tsa ̱biꞌ, cuanteje tacuinguꞌ lo tayuꞌ
loꞌo yaca niꞌi̱ biꞌ. Ngutuꞌu nguꞌ chaca tsuꞌ, liꞌ
ndyiꞌu tiꞌ nguꞌ nu ndyaca tsaꞌa̱ jiꞌi̱ Jesús chaꞌ
cua ngujlyaa tiꞌ nguꞌ chaꞌ quiꞌya loꞌo nguꞌ
xlyá tejeꞌ chaꞌ cacu nguꞌ tyucui ̱i̱. 6 Loꞌo liꞌ
ndiꞌya̱ nchcuiꞌ Jesús loꞌo nguꞌ:

―Tii ti tiꞌma ̱ tyiꞌi ̱ma ̱ ―nacui ̱ Jesús jiꞌi ̱nguꞌ
biꞌ―. Cuiꞌya ma ̱ cuentya ñiꞌya̱ nduꞌni scua ̱
tiyeꞌ nu nda nguꞌ, la cuiꞌ nguꞌ fariseo loꞌo
nguꞌ saduceo―nacui̱.

7 Liꞌ nchcuiꞌ nguꞌ nu ndyaca tsaꞌa̱ jiꞌi̱ loꞌo
tyaꞌa nguꞌ:

―Chaꞌ ná loꞌo xlyá tejeꞌ ndyaꞌa̱ na, biꞌ chaꞌ
nchcuiꞌ nu cusuꞌ chaꞌ jiꞌi̱ scua ̱ tiyeꞌ loꞌo na
―nacui̱ nguꞌ.

8 Pana, ngua tii Jesús chaꞌ ná ngua cuayáꞌ
tiꞌ nguꞌ biꞌ.

―¿Ni chaꞌ ndube tiꞌ ma ̱ chaꞌ ná loꞌo xlyá
tejeꞌ lijya ̱ ma ̱? ―nacui ̱ jiꞌi̱ nguꞌ biꞌ―. Xti
tsa chaꞌ jlya tiꞌ ma ̱ jiꞌi̱ ycuiꞌ Ndyosi. 9 ¿Ha
chañi chaꞌ bilya caca cuayáꞌ tiꞌ ma ̱? ¿Ha
ná ntsuꞌu tiꞌ ma ̱ jiꞌi ̱ nu caꞌyu tyaꞌa ti xlyá
tejeꞌ nu ndyacu caꞌyu mil tyaꞌa ñati ̱ tsubiꞌ?
Tyu̱u ̱ tyaꞌa chcubi ngutsaꞌa̱ loꞌo yuꞌbe xlyá
tyaꞌa ndyanu loꞌo ndye ndyacu nguꞌ tsa̱ biꞌ.
10 Juaꞌa̱ nu cati tyaꞌa xlyá tejeꞌ nu ndyacu nu
jacua mil tyaꞌa ñati ̱ ni, la cuiꞌ ti chaꞌ; tyu ̱u̱
tyaꞌa chcubi ngutsaꞌá ̱ loꞌo yuꞌbe xlyá tyaꞌa
nu ndyanu loꞌo ndyacu nguꞌ liꞌ. 11 ¿Ni chaꞌ
laca ngaꞌaa ndama ̱ cuentya, chaꞌnánchcuiꞌ
naꞌ chaꞌ jiꞌi ̱ xlyá nu ndacu nguꞌ loꞌo nacui ̱
naꞌ chaꞌ jiꞌi ̱ scua̱ tiyeꞌ? Xaꞌ cachaꞌ naꞌ jiꞌi̱ ma̱,
cuiꞌya ma ̱ cuentya ñiꞌya̱ nduꞌni scua ̱ tiyeꞌ
nu nda nguꞌ, la cuiꞌ nguꞌ fariseo loꞌo nguꞌ
saduceo.

12Ngua cuayáꞌ tiꞌnguꞌ liꞌ chaꞌnchcuiꞌ Jesús
jiꞌi̱ lcaa chaꞌ cuxi nu ncluꞌu nguꞌ fariseo loꞌo
nguꞌ saduceo jiꞌi̱ nguꞌ, chaꞌ ngaꞌaa tsoꞌo xñi
nguꞌ chaꞌ biꞌ; siꞌi chaꞌ jiꞌi̱ scua ̱ tiyeꞌ nu ndyaꞌ
xlyá loꞌo nu ntiꞌ Jesús chcuiꞌ tsa̱ biꞌ.

Ndachaꞌ liñi Pedro chaꞌ ycuiꞌ Cristo laca
Jesús

13 Loꞌo ca tiyaꞌ la, liꞌ ndyalaa nguꞌ loyuu
su cuentya quichi ̱ Cesarea de Filipo. Xaꞌ

nchcuiꞌ Jesús loꞌo nguꞌ nu ndyaca tsaꞌa̱ jiꞌi ̱,
nchcuane yu jiꞌi̱ nguꞌ liꞌ:

―¿Na laca nacui ̱ ñati ̱ cuentya ꞌna? ¿Tilaca
laca naꞌ nu cua nda Ni ꞌna lijya ̱a̱ nde chaꞌ
caca naꞌ ñati?̱ ―nacui ̱ Jesús jiꞌi ̱ nguꞌ biꞌ.

14 ―Ntsuꞌu ñati ̱ nu nacui̱ chaꞌ laca nuꞌu̱
jyoꞌo Juan nu ntyucuatya jiꞌi̱ nguꞌ tya tsubiꞌ
la ―nacui ̱ nguꞌ jiꞌi̱ Jesús―. Loꞌo xaꞌ ñati ̱ni,
nacui ̱ nguꞌ chaꞌ jyoꞌo Elías laca nuꞌu̱. Loꞌo
juaꞌa̱ ntsuꞌu xaꞌ la ñati ̱ nu nacui ̱ chaꞌ jyoꞌo
Jeremías laca nuꞌu̱. Loꞌo juaꞌa̱ ntsuꞌunguꞌnu
nacui ̱ chaꞌ chaca quiyaꞌ cua ndyuꞌú chaca
jyoꞌocusuꞌnungua tuꞌba jiꞌi̱ ycuiꞌNinungua
saꞌni, la cuiꞌ biꞌ laca nuꞌu̱, nacui ̱ nguꞌ.
Juaꞌa̱ nacui ̱ nguꞌ nu ndyaca tsaꞌa ̱ jiꞌi̱ Jesús.

15Liꞌ nchcuiꞌ Jesús loꞌo nguꞌ biꞌ:
―Loꞌo cuꞌma̱ ni, ¿tilaca laca naꞌ ntiꞌma ̱?
16 Hora ti nguxacui̱ Simón Pedro chaꞌ jiꞌi̱

Jesús liꞌ:
―Cristo laca nuꞌu̱ ―nacui ̱―. Sñiꞌ ycuiꞌ

Ndyosi nu luꞌú ca laca nuꞌu̱.
17―Tsoꞌo ntsuꞌu tyiquee nuꞌu̱ Simón, sñiꞌ

Jonás ―nacui ̱ Jesús jiꞌi ̱ liꞌ―. Siꞌi ñati ̱ cha-
lyuu ti nu nguluꞌu chaꞌ biꞌ jinuꞌu̱; pana ycuiꞌ
Ndyosi Sti naꞌ nu ntucua nde cua ̱, nda Ni
chaꞌ biꞌ nu nguaꞌya hique nuꞌu̱. 18Pedro naa
nuꞌu̱, loꞌo juaꞌa̱ caca nuꞌu̱ ñiꞌya̱ laca sca quee
quiyaꞌ niꞌi̱. Nu loꞌo nchcuiꞌ nuꞌu̱ tsa̱, chaꞌ liñi
laca nu nchcuiꞌ nuꞌu̱; biꞌ laca su ̱u̱ chaꞌ jiꞌi̱
ñati ̱ ꞌna, chaꞌ tsoꞌo tsa ndyanu tachaa chaꞌ
nu nchcuiꞌ nuꞌu̱ juaꞌa ̱. Ná taca jiꞌi̱ cuiñaja, ni
cuiꞌi ̱ cuxi, ni jyoꞌo, ni tsaca ñati,̱ ná taca jiꞌi̱
nguꞌ tsiyaꞌ ti tyiji ̱loo nguꞌ jiꞌi̱ ñati ̱ ꞌna, masi
cajaañati ̱ꞌnaxquiꞌya chaꞌ cuxi. 19Tanaꞌ lcaa
chacuayáꞌ jnaꞌ jinuꞌu̱, chaꞌ taca tyatí̱ ñati ̱ ꞌna
ca su laca ycuiꞌNdyosi loo. Nu loꞌo ná cuaꞌni
clyu tiꞌ nuꞌu̱ jiꞌi ̱ ñati ̱xquiꞌya sca chaꞌ cuxi nu
ndyuꞌni ñati ̱ biꞌ, la cuiꞌ juaꞌa̱ ná cuaꞌni clyu
tiꞌ ycuiꞌ Ndyosi Sti naꞌ jiꞌi ̱ ñati ̱biꞌ nde loo la;
pana loꞌo cuaꞌni clyu tiꞌ nuꞌu̱ jiꞌi ̱ ñati,̱ la cuiꞌ
juaꞌa̱ cuaꞌni clyu tiꞌNi jiꞌi ̱ ñati ̱biꞌ.

20 Liꞌ ngulo Jesús cña jiꞌi̱ nguꞌ nu ndyaca
tsaꞌa̱ jiꞌi̱ chaꞌ ná cachaꞌ nguꞌ jiꞌi ̱ ni sca ñati ̱
chaꞌ Cristo laca ycuiꞌ yu.

Nda Jesús chaꞌ loꞌo nguꞌ chaꞌ cua cajaa ti
ycuiꞌ

21 Loꞌo tyempo biꞌ nguxana Jesús nguluꞌu
yu jiꞌi ̱ nguꞌ chaꞌ ntsuꞌu chaꞌ tsaa yu nde
quichi ̱ Jerusalén. Pana ca quichi ̱ biꞌ tyacua
chaꞌ tiꞌí jiꞌi̱ yu xquiꞌya chaꞌ xcubeꞌ tsa nguꞌ
cusuꞌ biꞌ jiꞌi̱ yu; juaꞌa ̱ sti joꞌó nu laca loo, loꞌo
mstru chaꞌ joꞌó, lcaa nguꞌ biꞌ xcubeꞌ nguꞌ jiꞌi̱
yu ñaꞌa̱ cuayáꞌ nu cujuii nguꞌ jiꞌi̱ yu. Pana
tyuꞌúyuchacaquiyaꞌ tsa ̱nchca tyuna, nacui̱
yu. 22 Liꞌ ngusñi Pedro yaꞌ Jesús chaꞌ chcuiꞌ
loꞌo:

―Cuaꞌni tyaꞌna tiꞌ ycuiꞌ Ndyosi jinuꞌu̱,
Xuꞌna―nacui ̱ Pedro jiꞌi̱―. Ná caca biꞌ ñiꞌya̱
nu nacui ̱ nuꞌu̱.

23 Hora ti nguxtyacui Jesús, naꞌa ̱ jiꞌi ̱ nu
Pedro biꞌ.

―Tyuꞌutsuꞌ nuꞌu̱ Satanás, chaꞌ ngaꞌaa
cuaꞌa nuꞌu̱ ꞌna―nacui̱ Jesús jiꞌi ̱ Pedro―. Siꞌi
ñiꞌya ̱ nu nclacua tiꞌ ycuiꞌNdyosi nclyacua tiꞌ
nuꞌu̱ juani; ñiꞌya̱ nu nclacua tiꞌ ñati ̱chalyuu
ti, juaꞌa̱ nclyacua tiꞌ nuꞌu̱ juani.

24 Liꞌ nguluꞌu la Jesús jiꞌi̱ nu nguꞌ nu ndy-
aca tsaꞌa̱ jiꞌi ̱ biꞌ:

―Si ntsuꞌuñati ̱nu chañi chaꞌntiꞌnguꞌ tsaa
nguꞌ loꞌo naꞌ ―nacui ̱―, ngaꞌa̱ chaꞌ xtyanu
nguꞌ biꞌ jiꞌi̱ lcaa chaꞌ nu ntsuꞌu tsa tyiquee
nguꞌ jiꞌi̱, chaꞌ tyaꞌa̱ nguꞌ loꞌonaꞌ lcaa tsa̱,masi
cujuii ñati ̱jiꞌi ̱nguꞌ biꞌ xquiꞌya naꞌ. 25Chcunaꞌ
chalyuu jiꞌi̱ ñati ̱nuxcuiꞌnclyacua tsa tiꞌñiꞌya ̱
caca tsoꞌo jiꞌi ̱ ycuiꞌ ca; pana quije chalyuu
jiꞌi ̱ nguꞌ ca slo ycuiꞌ Ni si tyajaꞌa̱ nguꞌ, masi
cujuii ñati ̱ jiꞌi ̱ nguꞌ xquiꞌya naꞌ. 26Ná tyanu
chaꞌ tsoꞌo jiꞌi̱ nguꞌ nu loꞌo cajaa nguꞌ, masi
nguaꞌni tsa nguꞌngana nde chalyuu; ngunaꞌ
lcaa chalyuu jiꞌi ̱ nguꞌ biꞌ liꞌ, chaꞌ ná taca
ta nguꞌ cayaꞌ chaꞌ caja la chalyuu jiꞌi̱ nguꞌ.
27 Chañi chaꞌ chaca quiyaꞌ ca̱a ̱ naꞌ nu cua
nda Ni ꞌna lijya̱ naꞌ chaꞌ caca naꞌ ñati,̱ stuꞌba
ti ca ̱a̱ naꞌ loꞌo lcaaxca̱ jiꞌi ̱ycuiꞌNdyosi; ndubi
tsa ñaꞌa̱ loo naꞌ loꞌo xee jiꞌi̱ ycuiꞌ Ndyosi Sti
naꞌ liꞌ. Loꞌo liꞌ ta naꞌ xcayaꞌ nguꞌ, ni cña nu
cua nguaꞌni scaa nguꞌ loꞌo ya̱a̱ nguꞌ chalyuu.
28 Chaꞌ liñi nchcuiꞌ naꞌ loꞌo ma ̱ juani, chaꞌ
ntsuꞌu nguꞌ nu tya ndu̱ loꞌo na chalyuu re
juani, nu loꞌo tya lyiji cajaa nguꞌ ca cuayáꞌ tiꞌ
nguꞌ chaꞌ cua nguxana chaꞌ laca naꞌ loo neꞌ
cresiya jiꞌi̱ ñati,̱ naꞌ nu cua nda Ni ꞌna lijya̱a ̱
chaꞌ caca naꞌ ñati.̱

17
Cua ngutsaꞌa ̱ ñaꞌa ̱ tyucui ñaꞌa ̱ loo Jesús

ndu ̱ slo nguꞌ
1 Loꞌo cua ndyaꞌa scuá tsa ̱, liꞌ ndyaa loꞌo

Jesús jiꞌi̱ Pedro loꞌo Jacobo loꞌo Juan tyaꞌa
ngula Jacobo biꞌ; jacua tyaꞌa nguꞌ biꞌ ndyaa
nguꞌ lo xlya caꞌya cua ̱. 2Liꞌ laja loꞌonaꞌa̱ nguꞌ
jiꞌi ̱ Jesús, cua ngutsaꞌa̱ ñaꞌa ̱ tyucui ñaꞌa̱ loo
yu liꞌ; ndubi tsa ñaꞌa̱ loo yu ñiꞌya ̱ ndubi xee
cuichaa liꞌ. Ñiꞌya̱ sca xee nu ngati̱ tsa, juaꞌa ̱
ngati ̱ tsa ñaꞌa̱ steꞌ yu. 3 Loꞌo liꞌ nduꞌu tucua
jyoꞌoMoisés loꞌo jyoꞌoElías,ndu ̱nguꞌnchcuiꞌ
nguꞌ loꞌo Jesús. Loꞌo nu nguꞌ tyaꞌa ndyaꞌa ̱
Jesús biꞌ, naꞌa̱ nguꞌ jiꞌi̱ nguꞌ biꞌ. 4 Liꞌ nchcuiꞌ
Pedro loꞌo Jesús:

―Xuꞌna―nacui ̱ Pedro jiꞌi̱―, tsoꞌo tsa chaꞌ
ngaꞌa̱ ya re ―nacui ̱―. ¿Ha tsoꞌo ntiꞌ nuꞌu̱
si cuiñá naꞌ sna tyaꞌa chcuaꞌya? Tsaca laca
su tyiꞌi̱ ycuiꞌ nuꞌu̱, chaca su tyiꞌi̱ La Moisés,
chaca su tyiꞌi̱ La Elías.

5 Pana laja loꞌo nchcuiꞌ Pedro, liꞌ nduꞌu
tucua sca coo nu ngati̱ tsa ñaꞌa̱, nu ndubi tsa
ñaꞌa̱, ngüixii̱ ̱ chu ̱ꞌ nguꞌ, tyucui ñaꞌa ̱ su ndu ̱
nguꞌ. Liꞌ nguañi xtyiꞌi sca ñati.̱ Hora ti ngua
cuayáꞌ tiꞌ nguꞌ biꞌ, chaꞌ nchcuiꞌ ycuiꞌ Ndyosi
loꞌo nguꞌ laja coo biꞌ:

―La cuiꞌ yu re laca Sñiꞌ naꞌ, tyacaꞌa tsa yu
ꞌna―nacui ̱Ni―. Tsoꞌo tsantsuꞌu tyiqueenaꞌ

ñaꞌa̱ naꞌ jiꞌi̱ yu. Cuaꞌa ̱ tsoꞌo jyaca ̱ma ̱ jiꞌi̱ lcaa
chaꞌ nu chcuiꞌ Sñiꞌ naꞌ re loꞌoma ̱.

6Loꞌo ndyuna nu nguꞌ nu ndyaca tsaꞌa̱ biꞌ
chaꞌ nu nchcuiꞌ ycuiꞌ Ni cuentya jiꞌi̱ Jesús, liꞌ
nclyú nguꞌ biꞌ nde lo yuu chaꞌ ndyutsi ̱i̱ tsa
nguꞌbiꞌ. 7Loꞌo liꞌngusta yaꞌ Jesúshichu ̱ꞌnguꞌ
biꞌ.

―Tyatu ̱ ma ̱ ―nacui̱ Jesús jiꞌi̱ nguꞌ―, ná
cutsi ̱i ̱ma ̱ tsiyaꞌ ti.

8Laja liꞌ nxñaꞌa̱ nu sna tyaꞌa nguꞌ nu ndy-
aca tsaꞌa̱ biꞌ su ndu ̱ jyoꞌo biꞌ tsa̱ la, pana naꞌa̱
nguꞌ chaꞌ ngaꞌaa ndu ̱ nguꞌ biꞌ; sca ti Jesús
ndu ̱ ca biꞌ liꞌ.

9 Loꞌo lijya ̱ ndaꞌya tiꞌi̱ nguꞌ siiꞌ caꞌya biꞌ, liꞌ
ngulo Jesús cña jiꞌi ̱ nguꞌ nu ndyaca tsaꞌa ̱ jiꞌi̱:

―Ná cachaꞌma ̱ jiꞌi ̱ xaꞌ ñati ̱ñiꞌya̱ ngua chaꞌ
nu cua naꞌa̱ ma ̱ lo xlya caꞌya jua tsa̱―nacui ̱
Jesús jiꞌi̱ nguꞌ biꞌ―. Nu loꞌo cua ngujuii ycuiꞌ
naꞌ nu cua nda Ni ꞌna lijya̱a̱ chaꞌ caca naꞌ
ñati,̱ nu loꞌo tyuꞌú naꞌ chaca quiyaꞌ, liꞌ taca
cachaꞌma ̱ chaꞌ biꞌ jiꞌi ̱ xaꞌ ñati.̱

10 Liꞌ nchcuane nguꞌ nu ndyaca tsaꞌa̱ jiꞌi ̱
Jesús:

―¿Ñiꞌya̱ ndyuꞌu chaꞌ nu nchcuiꞌ chaꞌ joꞌó
lacua? Nchcuiꞌ chaꞌ clyo la ntsuꞌu chaꞌ ca ̱a̱
jyoꞌoElíasnde chalyuu chacaquiyaꞌ―nacui ̱
nguꞌ jiꞌi̱.

11 ―Chañi chaꞌ ca ̱a̱ Elías clyo chaꞌ cuaꞌni
choꞌo jiꞌi̱ lcaa lo na―nacui ̱ Jesús―. 12 Pana
chaꞌ liñi cachaꞌ naꞌ jiꞌi̱ ma ̱ juani chaꞌ cua ñaa
nu laca Elías; ná ndyuloo nguꞌ jiꞌi̱, biꞌ chaꞌ
cua nguaꞌni cuxi nguꞌ loꞌo. Loꞌo juaꞌa̱ xcubeꞌ
nguꞌ jnaꞌ nu cua nda Ni ꞌna lijya̱a̱ chaꞌ caca
naꞌ ñati.̱

13 Liꞌ ngua cuayáꞌ tiꞌ nguꞌ chaꞌ jiꞌi̱ jyoꞌo
Juannuntyucuatya jiꞌi ̱nguꞌ laca chaꞌnu cua
nchcuiꞌ ca Jesús loꞌo nguꞌ.

Nguaꞌni Jesús joꞌo jiꞌi ̱ sca yu cuañiꞌ nu
nxalú cuiꞌi ̱ cuxi jiꞌi ̱

14 Loꞌo cua nguaꞌya nguꞌ siiꞌ caꞌya biꞌ, xaꞌ
ndyalaa nguꞌ su ndiꞌi ̱ nguꞌ quiñaꞌa̱ loꞌo nu
xaꞌ la tyaꞌa nguꞌ nu ndyaca tsaꞌa̱ jiꞌi̱ Jesús biꞌ.
Hora ti ñaa sca nu quiꞌyu, ndyatu ̱ sti ̱ꞌ yu slo
Jesús, nchcuiꞌ yu biꞌ loꞌo liꞌ:

15―Cuaꞌni tyaꞌna tiꞌ nuꞌu̱ jiꞌi̱ sñiꞌ naꞌ, cusuꞌ
―nacui ̱ yu biꞌ jiꞌi ̱ Jesús―. Quicha tsa tiꞌ sñiꞌ
naꞌ chaꞌ luꞌba tsa nxalú cuiꞌi̱ cuxi jiꞌi ̱ yu;
nduꞌni cuiꞌi ̱ biꞌ, chaꞌ luꞌba tsa nclyú yu lo
quiiꞌ, luꞌba ti nxtyú jiꞌi̱ yu lo hitya. 16 Ñaa
loꞌo naꞌ jiꞌi̱ nu quicha biꞌ slo nguꞌ nu ndyaca
tsaꞌa̱ jinuꞌu̱, pana ná ngua jiꞌi ̱ nguꞌ cuaꞌni
nguꞌ chaꞌ tyaca tsoꞌo yu.

17―Ná jlya tiꞌ cuꞌma ̱ tsiyaꞌ ti―nacui ̱ Jesús
jiꞌi̱ nguꞌbiꞌ―. Cuxi tsa cresiya jiꞌi ̱ma ̱. Ngaꞌaa
tsoꞌo tyanu naꞌ slo cuꞌma ̱, ngaꞌaa talo naꞌ jiꞌi ̱
ma ̱ tsiyaꞌ ti. Pana ca̱a̱ loꞌo ma̱ jiꞌi̱ nu quicha
jua slo naꞌ juani.

18Liꞌ ngulo Jesús cña jiꞌi ̱ cuiꞌi ̱ cuxi biꞌ, chaꞌ
tyuꞌutsuꞌ tsiyaꞌ ti jiꞌi̱ nu quicha biꞌ. 19Ca tiyaꞌ
la xi nchcuanenguꞌnundyaca tsaꞌa̱ jiꞌi̱ Jesús
su ntucua ycuiꞌ ti nguꞌ:

―¿Ni chaꞌ ná ngua jiꞌi̱ ya culo ya jiꞌi̱ cuiꞌi̱
cuxi biꞌ lacua? ―nacui ̱ nguꞌ jiꞌi̱ Jesús.

20Liꞌ nguxacui̱ Jesús chaꞌ jiꞌi̱ nguꞌ biꞌ:
―Xti ti chaꞌ jlya tiꞌma ̱ jiꞌi ̱ ycuiꞌ Ni, biꞌ chaꞌ

ná ngua jiꞌi ̱ ma ̱ ―nacui ̱ Jesús jiꞌi̱ nguꞌ biꞌ―.
Chaꞌ liñi nchcuiꞌ naꞌ loꞌo ma ̱ juani, chaꞌ si
chañi ca chaꞌ jlya tiꞌma ̱ chaꞌ jiꞌi ̱ ycuiꞌNdyosi,
masi tsa lo cua sca siꞌyu cuxee ti nu piti tsa,
si juaꞌa̱ ti jlya tiꞌma̱ chaꞌ jiꞌi̱ Ni, liꞌ taca chcuiꞌ
ma ̱ loꞌo caꞌya cua ̱ nde: “Tyuꞌutsuꞌ nuꞌu̱ tyaa
nuꞌu̱ chaca seꞌi ̱ cajua la”, ñacui ̱ma ̱ jiꞌi̱. Loꞌo
liꞌ taquiyaꞌ caꞌya biꞌ chaꞌ nu nchcuiꞌma ̱ loꞌo,
tyuꞌutsuꞌ caꞌya biꞌ tsaa chaca seꞌi ̱ liꞌ. Ná
ntsuꞌu chaꞌ nu ná caca cuaꞌni ma ̱ si chañi ca
chaꞌ jlya tiꞌ ma ̱ ꞌna. 21 Loꞌo juaꞌa̱ chaꞌ culo
ma ̱ jiꞌi̱ cuiꞌi ̱ cuxi biꞌ ni, ná ca culoma ̱ jiꞌi̱ cuiꞌi̱
biꞌ si ná cuaꞌa ma ̱ xi jiꞌi ̱ ycuiꞌ ca ma ̱; tsoꞌo
si ná cacu ma ̱ tyaja laja loꞌo chcuiꞌ ma ̱ loꞌo
ycuiꞌNdyosi cuentya jiꞌi̱ nu quicha biꞌ. Juaꞌa̱
cuaꞌni ma ̱ ñaꞌa̱ cuayáꞌ nu tyuꞌu cuiꞌi̱ biꞌ tyaa.

Xaꞌnchcuiꞌ Jesús loꞌonguꞌ chaꞌntsuꞌu chaꞌ
cajaa ycuiꞌ yu

22 Loꞌo liꞌ tya ndyaꞌa̱ nguꞌ xi loyuu su
cuentya Galilea, nu Jesús loꞌo nguꞌ nu ndy-
aca tsaꞌa̱ jiꞌi̱. Laja loꞌo ndyaꞌa̱ nguꞌ nchcuiꞌ
Jesús loꞌo nguꞌ biꞌ:

―Ntsuꞌu sca ñati ̱nu cujuiꞌ cresiya ꞌna jiꞌi̱
nguꞌ tisiya chaꞌ cuaꞌni cuxi nguꞌ loꞌo naꞌ,
masi cua nda Ni ꞌna lijya̱a ̱ chaꞌ caca naꞌ ñati;̱
23cujuii nguꞌbiꞌ jnaꞌ liꞌ. Pana tyuꞌúnaꞌ chaca
quiyaꞌ tsa̱ nchca tyuna liꞌ.
Ngua xñiꞌi ̱ tsa tiꞌ nguꞌ loꞌo ndyuna nguꞌ

chaꞌ biꞌ.
Nda nguꞌ cñi cuentya jiꞌi ̱ laa tonu

24 Cua tsa̱ xi ndyalaa nguꞌ quichi ̱ Caper-
naum, loꞌo liꞌ ndyalaa xi nguꞌ nu laca cña
neꞌ laa slo Pedro; nxutiꞌi ̱nguꞌ biꞌ cñi cuentya
jiꞌi̱ laa tonu nu ntucua nde Jerusalén. Liꞌ
nchcuiꞌ nguꞌ biꞌ loꞌo Pedro:

―Nu mstru jiꞌi̱ ma ̱ ni, ¿ha loꞌo yu nda yu
cñi neꞌ laa biꞌ? ―nacui ̱ nguꞌ jiꞌi ̱ Pedro.

25―Nda yu―nacui ̱ Pedro jiꞌi̱ nguꞌ liꞌ.
Nu loꞌo cua ndyalaa Pedro toniꞌi ̱, liꞌ

nchcuiꞌ Jesús loꞌo yu:
―¿Ñiꞌya̱ ntiꞌ nuꞌu̱, Simón? ―nacui̱ Jesús

jiꞌi̱ Pedro―. ¿Ti jiꞌi̱ nclyonguꞌnu laca loocñi?
¿Ha culo nguꞌ cñi jiꞌi̱ sñiꞌ nguꞌ ntiꞌ nuꞌu̱? ¿Ha
siꞌi jiꞌi̱ xaꞌ ñati ̱culo nguꞌ cñi?

26―Jiꞌi̱ xaꞌ ñati ̱nclyo nguꞌ nu laca loo cñi,
siꞌi jiꞌi̱ sñiꞌ ―nacui ̱ Pedro liꞌ.

―Chañi hi ̱. Ná loꞌo sñiꞌ nguꞌ nda cayaꞌ
cuentya jiꞌi ̱ chaꞌ biꞌ lacua ―nacui̱ Jesús jiꞌi̱
Pedro―. 27Pana ná ntiꞌ na chaꞌ ca ñasiꞌ̱ nguꞌ
jiꞌna, nguꞌ nu laca loo neꞌ laa tonu, biꞌ chaꞌ
yaa clyanuꞌu̱ toꞌ tayuꞌ chaꞌ cu̱ nuꞌu̱ chcua ̱xñi
cualya lo hitya, chaꞌ xñi nuꞌu̱ jiꞌi̱ sca cualya.
Liꞌ tayaꞌ nuꞌu̱ jiꞌi̱ cualya nu caja jinuꞌu ̱ clyo,
scana tuꞌba cualya biꞌ, chaꞌ culo nuꞌu̱ cñi nu
ntsuꞌu tuꞌba niꞌ; tyuꞌu scua cñi biꞌ chaꞌ ta
nuꞌu̱ cñi jiꞌi ̱ nguꞌ cuentya jinuꞌu̱, loꞌo juaꞌa̱
cuentya jnaꞌ.

18
Nchcuiꞌnguꞌ chaꞌ ndulo la chaꞌ jiꞌi ̱ ycuiꞌ ca

nguꞌ
1 La cuiꞌ tyempo biꞌ ndyalaa lcaa nguꞌ nu

ndyaca tsaꞌa̱ jiꞌi̱ slo Jesús chaꞌ chcuiꞌ nguꞌ
loꞌo:

―¿Tilaca lacanundulo la chaꞌ jiꞌi ̱ ca su laca
ycuiꞌNdyosi loo? ―nacui̱ nguꞌ jiꞌi̱ Jesús.

2 Liꞌ ngusiꞌya Jesús jiꞌi ̱ sca nu piti chaꞌ ca̱a̱
slo yu, chaꞌ tyatu̱ nu piti slo nguꞌ nu ndyaca
tsaꞌa̱ jiꞌi ̱.

3 ―Chaꞌ liñi nchcuiꞌ naꞌ loꞌo ma ̱ ―nacui̱
Jesús jiꞌi̱ nguꞌbiꞌ―, chaꞌnácaca tyatí̱ma ̱ chaꞌ
jiꞌi ̱ ycuiꞌ Ndyosi chaꞌ caca Ni loo neꞌ cresiya
jiꞌi ̱ma ̱ sináchaꞌa̱ chaꞌ tyiqueema ̱; ngaꞌa ̱ chaꞌ
caca tyiqueema ̱ñiꞌya̱ laca tyiqueenupiti re,
chaꞌ ná tyixi nduꞌni nguꞌ sube. 4 Sca ñati ̱nu
laca ñiꞌya̱ laca nu piti re, sca ñati ̱nu ná tyixi
tyiquee, nu ná ntiꞌ tyiji ̱loo jiꞌi̱ tyaꞌa chaꞌ caca
ycuiꞌ scañati ̱tlyu, biꞌ lacanundulo la chaꞌ jiꞌi̱
ca su laca ycuiꞌNdyosi loo. 5Nu loꞌo xtyucua
ma ̱ jiꞌi̱ sca ñati ̱ ñiꞌya ̱ ntiꞌ nu piti re xquiꞌya
chaꞌngusñi tsoꞌoma ̱ chaꞌ jnaꞌ, la cuiꞌ juaꞌa ̱na
nxtyucuama ̱ ꞌna laca.

Cuxi tsa caca jiꞌna si ntsuꞌu sca quiꞌya nu
ndiya la tiꞌ na

6 ’Si ntsuꞌu ñati ̱nu ndatsaa jiꞌi ̱ xaꞌ ñati ̱chaꞌ
cuaꞌni nguꞌ chaꞌ cuxiꞌ, masi tatsaa ñati ̱ biꞌ
jiꞌi ̱ nu piti re chaꞌ cuaꞌni yu chaꞌ cuxi, tsoꞌo
la masi tyaaca̱ꞌ sca quichi tonu yane ñati ̱
cuxi biꞌ, loꞌo liꞌ xtyú nguꞌ jiꞌi ̱ ñati ̱biꞌ lo hitya
tyujoꞌo chaꞌ tye chaꞌ jiꞌi̱ tsiyaꞌ ti; tsoꞌo la si
cajaa ñati ̱nu juaꞌa̱ nduꞌni, chaꞌngaꞌaa tatsaa
jiꞌi ̱xaꞌ la nguꞌ sube chaꞌ cuaꞌninguꞌ chaꞌ cuxi.
7 ¡Tyaꞌna tsa ñati ̱chalyuu re! Ntsuꞌu tsa chaꞌ
cuxi nu nduꞌni ñuꞌu̱ jiꞌi̱ tyiquee ñati.̱ Lcaa
hora ntsuꞌu chaꞌ cuxi juaꞌa̱ nde chalyuu,
pana tlyu tsa chaꞌ caca jiꞌi̱ ñati ̱nundatsaa jiꞌi̱
tyaꞌa chaꞌ cuaꞌni nguꞌ chaꞌ cuxi; tlyu tsa chaꞌ
tiꞌí tyacua jiꞌi̱ ñati ̱biꞌ nde loo la.

8 ’Ngaꞌa̱ chaꞌ xtyanu ma ̱ tsiyaꞌ ti lcaa chaꞌ
cuxi nu ndiya tsa tiꞌ ma ̱ jiꞌi̱, masi tiji̱ꞌ tsa tiꞌ
ma ̱ jiꞌi ̱ sca chaꞌ biꞌ ñiꞌya̱ laca si yaꞌ ma ̱ laca,
ñiꞌya ̱ laca si quiyaꞌ ma̱ laca. Tsoꞌo la xana
chalyuu nu ná ngaꞌa̱ chaꞌ tye jiꞌi ̱ ma ̱, masi
ná loꞌo chaꞌ cuxi biꞌ nu tiji̱ꞌ tsa tiꞌma ̱ jiꞌi ̱, loꞌo
liꞌ ná tyalaa ma ̱ su ngaꞌaa tye tsiyaꞌ ti chaꞌ
tyaqui ̱ quiiꞌ. 9 La cuiꞌ ti chaꞌ, masi ndiya tsa
tiꞌma ̱ sca chaꞌ cuxi nuñaꞌa̱ma ̱ jiꞌi̱, ngaꞌa̱ chaꞌ
xtyanu ma ̱ chaꞌ biꞌ tsiyaꞌ ti, ñiꞌya ̱ si culo ma ̱
jiꞌi ̱ ycuiꞌ cloo ma ̱ chaꞌ ngaꞌaa taquiyaꞌma ̱ jiꞌi̱
chaꞌ cuxi biꞌ tsiyaꞌ ti. Tsoꞌo la xana chalyuu
nu ná ngaꞌa̱ chaꞌ tye jiꞌi̱ ma ̱, masi ná loꞌo
chaꞌ cuxi biꞌ nu tiji̱ꞌ tsa tiꞌ ma ̱ jiꞌi ̱, chaꞌ liꞌ ná
tsaa ma ̱ nde ca bilyaa su ná tye tsiyaꞌ ti chaꞌ
tyaqui ̱ quiiꞌ.

Cui̱i ̱ jiꞌi ̱ sca xlyaꞌ nu cua ngunaꞌ jiꞌi ̱ nguꞌ
10 ’Ná tsoꞌo si ná taquiyaꞌ ma ̱ jiꞌi̱ sca ñati ̱

ꞌna, masi jiꞌi̱ sca nu piti. Chaꞌ liñi nchcuiꞌ naꞌ
loꞌo ma ̱, chaꞌ ntsuꞌu xca̱ ca su ntucua ycuiꞌ

Ni cuentya jiꞌi ̱ lcaa nguꞌ sube biꞌ; lcaa hora
ntsuꞌu chacuayáꞌ chcuiꞌ xca̱ biꞌ loꞌo ycuiꞌ
Ndyosi Sti naꞌ cuentya jiꞌi ̱ nu nguꞌ sube jiꞌi̱.
11 Cua nda Ni ꞌna lijya̱a ̱ chalyuu chacuayáꞌ
jiꞌi ̱ycuiꞌNdyosi chaꞌ cacanaꞌñati,̱ chaꞌ cuaꞌni
lyaá naꞌ jiꞌi ̱ ñati ̱ nu cua ngunaꞌ chalyuu jiꞌi ̱
xquiꞌya chaꞌ cuxi.

12 ’¿Ñiꞌya̱ ntiꞌ ma ̱ ni? Cua ntsuꞌu sca
siyento tyaꞌa xlyaꞌ jiꞌi ̱ sca ñati,̱ loꞌo liꞌ ngunaꞌ
tsaca jiꞌi ̱ yu. ¿Ñiꞌya ̱ cuaꞌni yu liꞌ? Ndiꞌya ̱
cuaꞌni yu ñacui ̱naꞌ: xtyanu yu jiꞌi ̱ taju xlyaꞌ
quiñaꞌa̱ biꞌ siiꞌ caꞌya su tsoꞌo ti ndiꞌi ̱ niꞌ, chaꞌ
tsaa yu tsaana yu jiꞌi̱ xlyaꞌ nu ngunaꞌ jiꞌi̱ yu
biꞌ. 13 Loꞌo quije biꞌ jiꞌi̱ yu, ca chaa tsa tiꞌ yu
liꞌ, chaꞌ tsoꞌo tsa ntsuꞌu tyiquee yuñaꞌa̱ yu jiꞌi ̱
nu sca ca xlyaꞌ nu cua ngunaꞌ jiꞌi ̱ yu; pana
nántsuꞌu chaꞌ culacua tiꞌ yu jiꞌi ̱nu jacuayala
tyii ntucua caa tyaꞌa xlyaꞌ nu ndyanu tsoꞌo
ti. 14Ñiꞌya̱ nu nduꞌni nu xuꞌna xlyaꞌ biꞌ, chaꞌ
ná chcunaꞌ ni sca xlyaꞌ jiꞌi̱ yu, la cuiꞌ juaꞌa ̱
nduꞌni ycuiꞌ Ndyosi Sti ma ̱ nu ntucua nde
cua ̱, chaꞌ ná ntiꞌ Ni chaꞌ chcunaꞌ chalyuu jiꞌi ̱
ni tsaca ñati ̱xquiꞌya chaꞌ cuxi nu ntsuꞌu jiꞌi̱.
Ná ntiꞌ ycuiꞌNi tsiyaꞌ ti chaꞌ tye chaꞌ jiꞌi ̱ nguꞌ,
masi sube tsa nguꞌ ntiꞌma ̱.

Ntsuꞌu chaꞌ cuaꞌni clyu tiꞌ na jiꞌi ̱ tyaꞌa na
15 ’Nu loꞌo ntsuꞌunguꞌ tyaꞌama ̱nunguaꞌni

sca chaꞌ cuxi loꞌo ma ̱, liꞌ tsaa ma ̱ slo nguꞌ
tyaꞌa ma ̱ biꞌ, chaꞌ cuaana ti cachaꞌ ma ̱ jiꞌi ̱
nguꞌ biꞌ ñiꞌya ̱ laca chaꞌ cuxi nu nguaꞌni nguꞌ
loꞌo ma ̱. Tsoꞌo tsa liꞌ si tyajaꞌa̱ nguꞌ tyaꞌa ma ̱
biꞌ cuna nguꞌ chaꞌ nu chcuiꞌ ma ̱ loꞌo nguꞌ;
ca xñiꞌi̱ tiꞌ nguꞌ liꞌ, xquiꞌya chaꞌ cua nguaꞌni
nguꞌ chaꞌ cuxi biꞌ. Liꞌ xaꞌ caca stuꞌba chaꞌ
jiꞌi ̱ ma ̱ loꞌo nguꞌ tyaꞌa ma ̱ biꞌ. 16 Pana si ná
tyajaꞌa̱ nguꞌ tyaꞌa ma ̱ biꞌ cuna nguꞌ chaꞌ nu
nchcuiꞌ ma ̱ loꞌo nguꞌ, tsoꞌo la si tsaa ma ̱ slo
nguꞌ biꞌ chaca quiyaꞌ; pana loꞌo xi xaꞌ la nguꞌ
tyaꞌa ma ̱ tsaa ma ̱ liꞌ, chaꞌ loꞌo nguꞌ biꞌ cuna
nguꞌ chaꞌ nu chcuiꞌ tyucuaa ma ̱, chaꞌ caca
nguꞌ biꞌ testigo. 17 Loꞌo liꞌ, si ná tyajaꞌa̱ nguꞌ
tyaꞌa ma ̱ biꞌ taquiyaꞌ nguꞌ tsiyaꞌ ti jiꞌi̱ tucua
sna tyaꞌa ma ̱, liꞌ cachaꞌ ma ̱ chaꞌ biꞌ jiꞌi ̱ taju
ñati ̱ jiꞌi̱ cuꞌma ̱, nu stuꞌba nduꞌni tlyu ma ̱ jiꞌi ̱
ycuiꞌ Ndyosi. Loꞌo liꞌ si ñaꞌa̱ ti ná tyajaꞌa ̱
nu nguꞌ tyaꞌa ma ̱ biꞌ taquiyaꞌ nguꞌ jiꞌi̱ chaꞌ
nu nchcuiꞌ ca taꞌa taju tyaꞌa ma ̱ loꞌo nguꞌ,
liꞌ ngaꞌaa cuaꞌni tyaꞌa ma ̱ loꞌo nguꞌ biꞌ lacua.
Ñiꞌya̱ si cua laca nguꞌ ñati ̱nu ná ntsuꞌu chaꞌ
jiꞌi ̱ loꞌoycuiꞌNdyosi tsiyaꞌ ti, ñiꞌya̱ si lacanguꞌ
msu jiꞌi ̱ nguꞌ xaꞌ tsuꞌ nu cuiñi ti nxñi quiñaꞌa ̱
tsa cñi cña loo jiꞌi ̱ ma ̱, juaꞌa̱ cuaꞌni ma ̱ loꞌo
nguꞌ biꞌ liꞌ.

18 ’Chaꞌ liñi laca nu nchcuiꞌ naꞌ re, chaꞌ
loꞌo ná cuaꞌni clyu tiꞌma̱ jiꞌi̱ ñati ̱xquiꞌya sca
chaꞌ cuxi nu ndyuꞌni ñati ̱biꞌ, la cuiꞌ juaꞌa ̱ ná
cuaꞌni clyu tiꞌ ycuiꞌNdyosi jiꞌi̱ ñati ̱biꞌnde loo
la; pana loꞌo cuaꞌni clyu tiꞌma̱ jiꞌi̱ ñati,̱ la cuiꞌ
juaꞌa̱ cuaꞌni clyu tiꞌNi jiꞌi̱ ñati ̱biꞌ.

19 ’Chaca quiyaꞌ cacha ̱ꞌ jiꞌi̱ ma ̱ chaꞌ chañi
chaꞌ cuaꞌni Sti naꞌ nu ntucua nde cua̱ lcaa

chaꞌ nu ndijñama ̱ jiꞌi ̱ Ni, masi tucua tyaꞌa ti
ma ̱ ndu ̱ma ̱, si stuꞌba chaꞌ nu ntsuꞌu tyiquee
tyucuaa ma ̱. 20 Loꞌo naꞌ ngaꞌa̱ naꞌ loꞌo ma ̱
macala su ndyuꞌu tiꞌi̱ tucua sna tyaꞌa ti ma ̱
chacuayaꞌ ꞌna.

21 Liꞌ ñaa Pedro cacua la chaꞌ cachaꞌ jiꞌi ̱
Jesús:

―Xuꞌna―nacui̱ jiꞌi̱ Jesús―, ¿ni lcuaquiyaꞌ
cuiꞌya naꞌ chaꞌ clyu tiꞌ jiꞌi̱ yu tyaꞌa naꞌ loꞌo
ndyuꞌni yu chaꞌ cuxi loꞌonaꞌ? ―nacui ̱―. ¿Ha
tsoꞌo cati quiyaꞌ cuaꞌni clyu tiꞌ naꞌ jiꞌi ̱ yu?

22Liꞌ nguxacui ̱ Jesús chaꞌ jiꞌi̱ Pedro:
―Ná chcuiꞌ na chaꞌ cati ti quiyaꞌ ―nacui ̱

Jesús―. Tsoꞌo cuaꞌni clyu tiꞌ na jiꞌi̱ tyaꞌa na
masi snayala tyii ntucua cati quiyaꞌ―nacui̱.

Cui ̱i ̱ jiꞌi ̱ msu nu ná ntiꞌ cuaꞌni clyu tiꞌ jiꞌi ̱
tyaꞌamsu yu

23 ’Chcuiꞌ naꞌ chaca chaꞌ loꞌoma ̱, chaꞌ caca
cuayáꞌ tiꞌma ̱ ñiꞌya̱ caca loꞌo laca ycuiꞌNi loo
neꞌ cresiya jiꞌi̱ ñati:̱ Chcuiꞌnaꞌ chaꞌ jiꞌi̱ sca rey
nu ngua tiꞌ cuaꞌni tye taneꞌ, chaꞌ ndacui tsa
msu jiꞌi ̱. 24 Loꞌo nguxana ca ti nclyacua tiꞌ
rey juaꞌa̱, hora ti nduꞌu tucua nguꞌ slo rey
biꞌ, ñaa loꞌo nguꞌ jiꞌi̱ sca msu nu ndacui tyu ̱u̱
tsa miyu ̱ paxu jiꞌi̱. 25 Ná ntsuꞌu cñi tsiyaꞌ ti
jiꞌi̱ msu biꞌ, chaꞌ tya taneꞌ biꞌ jiꞌi̱ xuꞌna yu;
biꞌ chaꞌ ngulo xuꞌna yu cña chaꞌ cujuiꞌ nguꞌ
jiꞌi̱ msu biꞌ, loꞌo jiꞌi̱ clyoꞌo yu, loꞌo jiꞌi̱ ca taꞌa
sñiꞌ yu, loꞌo lcaa na nu ntsuꞌu jiꞌi ̱ msu biꞌ ca
cayaꞌ chaꞌ tya cñi nu ndacui jiꞌi̱ xuꞌna yu liꞌ.
26 Ndyutsi̱i ̱ tsa msu biꞌ liꞌ, nclyú yu lo yuu
su ndu̱ xuꞌna yu. Liꞌ ndyatu̱ sti̱ꞌ slo yu chaꞌ
jña xi tyempo jiꞌi ̱ xuꞌna yu: “Xuꞌna”, nacui ̱
msu biꞌ jiꞌi̱ rey, “talo xi ꞌna. Ta la xi tyempo
ꞌna chaꞌ tya naꞌ lcaa cñi nu ndacui naꞌ jinuꞌu̱
ca tiyaꞌ la.” 27Ngua tyaꞌna tiꞌ xuꞌna msu biꞌ
jiꞌi̱ liꞌ, nguaꞌni clyu tiꞌ jiꞌi̱ msu jiꞌi ̱ cuentya
jiꞌi̱ taneꞌ biꞌ. “Cua ndye taneꞌ jinuꞌu̱ juani.
Ngaꞌaa ndacui nuꞌu̱ jnaꞌ”, nacui̱ xuꞌna yu jiꞌi ̱
yu. Cua nduꞌu msu biꞌ ndyaa liꞌ. 28 Tyucui̱i ̱
nde su ndyaa yu, liꞌ ndyacua tyaꞌa yu loꞌo
tyaꞌamsu yunundacui xti ti cñi jiꞌi̱ yu. Hora
ti ngusñi yu yane tyaꞌa, tyaala tsa nguaꞌni
yu jiꞌi̱ tyaꞌa msu yu. “¿Ni hora tya nuꞌu̱ cñi
nu ndacui nuꞌu̱ ꞌna?” nacui ̱ yu jiꞌi̱ tyaꞌamsu
yu. 29Loꞌo nu ndacui xti ti cñi biꞌ ni, ndyatu̱
sti ̱ꞌ slo msu tyaala biꞌ, ndijña xi chaꞌ clyu tiꞌ
jiꞌi̱ yu tyaala biꞌ, chaꞌ caca tyaꞌna tiꞌ yu jiꞌi̱:
“Talo nuꞌu̱ xi ꞌna”, nacui̱ jiꞌi̱ nu tyaala biꞌ.
“Ta la xi tyempo ꞌna chaꞌ tya naꞌ lcaa cñi
nu ndacui naꞌ jinuꞌu̱ ca tiyaꞌ la xi.” 30 Pana
nu msu tyaala biꞌ ni, ná ngua tyaꞌna tiꞌ yu
jiꞌi̱ tyaꞌa msu yu tsiyaꞌ ti; hora ti ngusta yu
quiꞌya jiꞌi̱ ca toniꞌi̱ cña, chaꞌ suꞌba nguꞌ jiꞌi ̱
neꞌ chcua ̱ ñaꞌa ̱ cuayáꞌ nu tya cñi nu ndacui
jiꞌi̱ yu. 31 Loꞌo cua naꞌa̱ lcaa tyaꞌa msu yu
ñiꞌya̱ ngua chaꞌ cuxi nu nguaꞌni yu tyaala
biꞌ, xñiꞌi̱ xi tiꞌ nguꞌ cuentya jiꞌi ̱ nu ngaꞌa̱ neꞌ
chcua ̱ biꞌ liꞌ. Biꞌ chaꞌ ndyaa nguꞌ ca slo xuꞌna
nguꞌ biꞌ, ndachaꞌ nguꞌ lcaa chaꞌ biꞌ jiꞌi ̱ xuꞌna,
ñiꞌya̱ nu ngua jiꞌi̱ nu ndacui cñi biꞌ. 32Hora ti

ngusiꞌya xuꞌna yu jiꞌi̱ msu tyaala biꞌ chaꞌ xaꞌ
tya̱a ̱yuca slo. “Cuxi tsa tyiqueenuꞌu̱”, nacui ̱
xuꞌna jiꞌi̱ msu tyaala biꞌ. “Cua ngüijña nuꞌu̱
chaꞌ clyu tiꞌ ꞌna, loꞌo juaꞌa̱ nguaꞌni clyu tiꞌ naꞌ
jinuꞌu̱ nquichaꞌ, masi quiñaꞌa̱ tsa cñi ndacui
nuꞌu̱ ꞌna. 33Loꞌo juani ni, ¿ni chaꞌ ná nguaꞌni
tyaꞌna tiꞌ nuꞌu̱ jiꞌi ̱ tyaꞌa msu nu ndacui xti
ti cñi hi̱, ñiꞌya̱ nguaꞌni tyaꞌna tiꞌ naꞌ jinuꞌu̱?”
34Nguañasiꞌ̱ tsa xuꞌnamsubiꞌ jiꞌi̱ msu tyaala
biꞌ liꞌ, ngulo cña chaꞌ xñi policia jiꞌi̱, chaꞌ
suꞌba nguꞌ jiꞌi ̱ neꞌ chcua ̱, chaꞌ xcubeꞌ nguꞌ jiꞌi̱
ñaꞌa̱ cuayáꞌ nu tyamsu tyaala biꞌ lcaa cñi nu
ndacui jiꞌi̱ xuꞌna yu. Biꞌ laca cui ̱i̱ jiꞌi̱ rey loꞌo
msu jiꞌi ̱.

35 ’Ñiꞌya ̱ nguaꞌni rey biꞌ ―nacui ̱ Jesús jiꞌi̱
nguꞌ―, juaꞌa̱ cuaꞌni Sti naꞌ nu ntucua nde
cua̱ loꞌo lcaa ma ̱ nu ná tyucui tyiquee ma ̱
ndyiꞌyama ̱ chaꞌ clyu tiꞌ jiꞌi̱ tyaꞌama ̱.

19
Nguluꞌu Jesús chaꞌ ná xtyanu nguꞌ jiꞌi ̱

clyoꞌo nguꞌ
1Loꞌo ndye nchcuiꞌ Jesús chaꞌ biꞌ loꞌo nguꞌ,

liꞌ nduꞌu yu loyuu su cuentya Galilea biꞌ,
ndyaa yunde loyuu su cuentya Judea. Nteje
tacui Jesús staꞌa ̱ Jordán, 2 loꞌoquiñaꞌa̱ tsa ñati ̱
ndyaꞌa̱ lcaꞌa̱ jiꞌi̱ yu chaꞌ cuaꞌni yu joꞌo jiꞌi ̱ lcaa
nuquichanu lijya̱ loꞌonguꞌbiꞌ; nguaꞌni Jesús
joꞌo jiꞌi̱ nguꞌ quicha biꞌ, ngua tsoꞌo nguꞌ biꞌ liꞌ.

3Laja liꞌ lijya̱ xi nguꞌ fariseo slo Jesús chaꞌ
chcuiꞌ cuayáꞌnguꞌ loꞌoyusi caca tyiji ̱loonguꞌ
jiꞌi̱ yu, ngua tiꞌ nguꞌ.

―¿Ha ntsuꞌu chacuayáꞌ cuentya jiꞌna chaꞌ
xtyanu sca ñati ̱ jiꞌi̱ clyoꞌo yu tsiyaꞌ ti, si
ngaꞌaantiꞌ yu jiꞌi̱ nu cunaꞌa̱ biꞌ? ―nacui ̱nguꞌ
jiꞌi̱ Jesús.

4 ―¿Ha bilya chcuiꞌ ma ̱ lo quityi chaꞌ
jiꞌi̱ ycuiꞌ Ndyosi? ―nacui ̱ Jesús jiꞌi̱ nguꞌ
biꞌ―. “Clyo ngüiñá Ni jiꞌi̱ ñati,̱ sca nu quiꞌyu
loꞌo sca nu cunaꞌa̱”, juaꞌa̱ nscua lo quityi
biꞌ. 5 Loꞌo juaꞌa̱ ndiꞌya ̱ nacui̱ Ni: “Biꞌ chaꞌ
tyuꞌutsuꞌ sca nu quiꞌyu slo sti yu, slo xtyaꞌa̱
yu, chaꞌ caja clyoꞌo loꞌo sca nu cunaꞌa̱, chaꞌ
cacanguꞌ sca ti xtañi tyucuaanguꞌ”. 6Ngaꞌaa
siꞌi tucua tyaꞌa ñati ̱ laca nguꞌ, cua laca jiꞌi̱
nguꞌ ñiꞌya̱ si laca nguꞌ sca ti ñati.̱ Biꞌ chaꞌ
ná tsoꞌo xtyanu nguꞌ jiꞌi ̱ clyoꞌo nguꞌ, chaꞌ cua
nda ycuiꞌNdyosi chaꞌ clyoꞌo jiꞌi̱ nguꞌ.

7Liꞌ nguxacui ̱ nguꞌ biꞌ chaꞌ jiꞌi ̱ Jesús:
―¿Ni chaꞌ laca ngulo jyoꞌoMoisés cña jiꞌna

lacua? Chaꞌ tsoꞌo jiꞌi̱ sca nu quiꞌyu, nacui ̱
jyoꞌo cusuꞌ biꞌ, si culo yu sca quityi chaꞌ
xtyanu yu jiꞌi ̱ nu cunaꞌa̱ nu laca clyoꞌo yu.

8Xaꞌ nchcuiꞌ Jesús loꞌo nguꞌ biꞌ liꞌ:
―Ná ndaquiyaꞌma ̱ jiꞌi̱ ycuiꞌ Ndyosi tsiyaꞌ

ti, biꞌ chaꞌ nda jyoꞌo Moisés chacuayáꞌ jiꞌi̱
ma ̱ chaꞌ xtyanu ma ̱ jiꞌi̱ clyoꞌo ma ̱ loꞌo sca
quityi ti ―nacui ̱ Jesús jiꞌi ̱ nguꞌ―. Pana siꞌi
juaꞌa̱ ngua tiꞌ ycuiꞌ Ni tya loꞌo ngüiñá Ni
chalyuu. 9Cuentya jnaꞌni, ta naꞌ sca cui ̱i ̱ loꞌo
ma ̱ juani: Si ntsuꞌu sca ñati ̱ nu nguxtyanu

jiꞌi ̱ clyoꞌo chaꞌ caja clyoꞌo loꞌo xaꞌ nu cunaꞌa̱,
nguaꞌni tyucuaa tiꞌ yu loꞌo nu cunaꞌa̱ clyoꞌo
yu. Sca ti si clyoꞌo yu nguaꞌni subaꞌ loꞌo
xaꞌ nu quiꞌyu, liñi chaꞌ xtyanu yu jiꞌi̱ nu
cunaꞌa̱ biꞌ liꞌ. La cuiꞌ juaꞌa̱, nu cunaꞌa̱ nu cua
nguxtyanuclyoꞌo jiꞌi ̱biꞌ, si xaꞌ caja clyoꞌo loꞌo
chaca ñati,̱ chaꞌ subaꞌ cuaꞌni nguꞌ biꞌ liꞌ.

10 Loꞌo liꞌ nchcuiꞌ nguꞌ nu ndyaca tsaꞌa̱ jiꞌi̱
loꞌo Jesús:

―Tsoꞌo la si ná caja clyoꞌo na tsiyaꞌ ti, si
juaꞌa̱ laca chaꞌ jiꞌi ̱nguꞌquiꞌyu loꞌo clyoꞌonguꞌ
―nacui̱ nguꞌ.

11―Ntsuꞌu tsa nguꞌ quiꞌyu nu ná talo nguꞌ
chaꞌ ntucua nguꞌ ycuiꞌ ti nguꞌ ―nacui ̱ Jesús
jiꞌi ̱ nguꞌ nu ndyaca tsaꞌa̱ jiꞌi ̱ liꞌ―. Sca ti si
culo ycuiꞌ Ndyosi cña jiꞌi̱ sca ñati ̱ chaꞌ ná
caja clyoꞌo, liꞌ talo yu chaꞌ ná calaꞌ jiꞌi ̱ sca nu
cunaꞌa̱ tsiyaꞌ ti, si xtyucuaycuiꞌNdyosi jiꞌi ̱yu
biꞌ. 12Ntsuꞌu tyu ̱u̱ lo chaꞌ nu nduꞌni chaꞌ ná
nchca caja clyoꞌo sca nu quiꞌyu: ntsuꞌu nguꞌ
nuquicha nguꞌ tya loꞌongula nguꞌ; loꞌo juaꞌa̱
ntsuꞌu xi nguꞌ nu quicha nguꞌ xquiꞌya chaꞌ
nguaꞌniñuꞌu̱ ñati ̱jiꞌi ̱nguꞌbiꞌ; loꞌo juaꞌa̱ ntsuꞌu
xi nguꞌ nu cua ngusubi ycuiꞌ Ndyosi jiꞌi ̱ chaꞌ
cuaꞌni nguꞌ cña jiꞌi̱ Ni, biꞌ chaꞌ tsoꞌo la masi
ná caja clyoꞌo nguꞌ biꞌ liꞌ, ntiꞌ nguꞌ, chaꞌ sca
ti ycuiꞌ Ndyosi caca loo jiꞌi ̱ nguꞌ liꞌ, ntiꞌ nguꞌ.
Nu quiꞌyu biꞌ ni, ycuiꞌ yu nda yu cuentya si
caca jiꞌi ̱ yu tyiꞌi ̱ yu ycuiꞌ ti yu; tsoꞌo si talo yu
biꞌ tyiꞌi ̱ yu ycuiꞌ ti yu lacua.

Ngulacua̱ Jesús jiꞌi ̱ nu sube
13 Loꞌo liꞌ ngua sca quiyaꞌ ñaa loꞌo nguꞌ jiꞌi̱

tyu ̱u̱ tyaꞌa nu sube ca su ngaꞌa̱ Jesús. Ngua
tiꞌ nguꞌ chaꞌ sta yaꞌ ycuiꞌ Jesús hique nu sube
biꞌ, chaꞌ chcuiꞌ yu loꞌo ycuiꞌ Ndyosi cuentya
jiꞌi ̱ nu sube biꞌ. Liꞌ nguaꞌni tyaala nu nguꞌ
nu ndyaca tsaꞌa̱ jiꞌi̱ Jesús jiꞌi̱ nguꞌ biꞌ, 14pana
hora ti nchcuiꞌ Jesús loꞌo nguꞌ nu ndyaca
tsaꞌa̱ jiꞌi ̱ liꞌ:

―Ta ma ̱ chacuayáꞌ jiꞌi ̱ nu sube chaꞌ ca̱a̱
nguꞌ slo naꞌ ―nacui ̱ Jesús jiꞌi ̱ nguꞌ biꞌ―. Ná
cuaꞌa ma ̱ jiꞌi̱ nu sube biꞌ. Ñiꞌya̱ laca loꞌo jlya
tiꞌnusube jiꞌi ̱ stinguꞌ, la cuiꞌ juaꞌa̱ ntsuꞌuchaꞌ
jlya tiꞌñati ̱jiꞌi̱ ycuiꞌNdyosinu loꞌocacaNi loo
neꞌ cresiya jiꞌi ̱ nguꞌ.

15 Liꞌ ngusta yaꞌ Jesús hique nu sube biꞌ.
Loꞌo liꞌ nduꞌu Jesús ndyaa.

Nchcuiꞌ sca nu culiyaꞌ loꞌo Jesús
16Ca tiyaꞌ la liꞌ ñaa sca nu quiꞌyu cuañiꞌ slo

Jesús.
―Mstru, tsoꞌo tsa nduꞌni nuꞌu ̱ ―nacui ̱ yu

jiꞌi ̱ Jesús―. Cuaꞌni nuꞌu̱ chaꞌ tsoꞌo cachaꞌ
nuꞌu̱ jnaꞌ: ¿Na laca nu tsoꞌo cuaꞌni naꞌ chaꞌ
caja chalyuu nu ná ngaꞌa ̱ chaꞌ tye ꞌna?
―nacui̱ yu.

17Loꞌo liꞌ nchcuiꞌ Jesús loꞌo yu:
―¿Ni chaꞌ nchcuiꞌ nuꞌu̱ chaꞌ tsoꞌo tsa

nduꞌni naꞌ? ―nacui ̱ Jesús jiꞌi ̱ yu biꞌ―. Sca
ti ycuiꞌ Ndyosi laca nu chañi chaꞌ tsoꞌo laca
Ni. Pana taquiyaꞌ nuꞌu̱ jiꞌi̱ lcaa cña nu ngulo

ycuiꞌNdyosi jiꞌi ̱ma ̱, si ntiꞌ nuꞌu̱ caja chalyuu
nu ná ngaꞌa̱ chaꞌ tye jinuꞌu̱.

18 ―¿Ñiꞌya̱ nu laca cña biꞌ ntiꞌ nuꞌu̱?
―nacui ̱ yu cuañiꞌ biꞌ jiꞌi̱.
Liꞌ nguluꞌu Jesús xi chaꞌ jiꞌi ̱ yu biꞌ:
―Ná cujuiima ̱ jiꞌi ̱ tyaꞌa ñati ̱ma ̱. Ná cuaꞌni

ma ̱ chaꞌ subaꞌ loꞌo clyoꞌo xaꞌ ñati,̱ ni ná
cuaanama ̱ chaꞌ tsoꞌo nu ntsuꞌu jiꞌi ̱ tyaꞌa ñati ̱
ma ̱. Ná chcuiꞌma ̱ cuentyu jiꞌi ̱ tyaꞌa ñati ̱ma ̱.
19 Loꞌo juaꞌa̱ cuaꞌni tlyu ma ̱ jiꞌi̱ sti ma̱, jiꞌi ̱
xtyaꞌa ̱ma ̱. Cuaꞌni tyaꞌna tiꞌma ̱ jiꞌi ̱ tyaꞌa ñati ̱
ma ̱, ñiꞌya̱ laca si nduꞌni tyaꞌna tiꞌma ̱ jiꞌi ̱ ycuiꞌ
ca ti ma ̱.

20Liꞌ nguxacui ̱ yu biꞌ chaꞌ jiꞌi ̱ Jesús:
―Tya loꞌo cuañiꞌnaꞌndaquiyaꞌnaꞌ jiꞌi̱ lcaa

cña biꞌ lcaa tsa̱ ―nacui̱ yu cuañiꞌ biꞌ jiꞌi ̱
Jesús―. ¿Ha tya ntsuꞌu la chaꞌ nu tya lyiji
cuaꞌni naꞌ lacua? ―nacui̱.

21 ―¿Ha chañi chaꞌ ntiꞌ nuꞌu̱ chaꞌ ca lu-
bii cresiya jiꞌnuꞌu̱, chaꞌ caja chalyuu nu ná
ngaꞌa̱ chaꞌ tye jinuꞌu̱? ―nacui ̱ Jesús jiꞌi̱ yu
biꞌ―. Si chañi chaꞌ nu nchcuiꞌ nuꞌu̱, yaa
clya cujuiꞌ nuꞌu̱ lcaa chaꞌ tsoꞌo nu ntsuꞌu
jinuꞌu̱; tyuꞌu cñi chaꞌ ta nuꞌu̱ jiꞌi̱ nguꞌ tiꞌi liꞌ.
Loꞌo liꞌ sta ycuiꞌ Ndyosi sca chaꞌ tsoꞌo nu
tyacua jinuꞌu̱ ca su ntucua ycuiꞌNi. Loꞌo cua
nguaꞌni nuꞌu̱ chaꞌ biꞌ, liꞌ ca ̱a̱ nuꞌu̱ slo naꞌ chaꞌ
tyaꞌa̱ nuꞌu̱ loꞌo naꞌ.

22 Loꞌo ndyuna yu cuañiꞌ biꞌ chaꞌ nu nda
Jesús loꞌo yu, nduꞌu yu ndyaa yu liꞌ; xñiꞌi ̱ xi
tiꞌ yu chaꞌ nchcuiꞌ Jesús chaꞌ biꞌ, chaꞌ culiyaꞌ
tsa yu.

23 Liꞌ nchcuiꞌ Jesús loꞌo nguꞌ nu ndyaca
tsaꞌa̱ jiꞌi ̱:

―Chaꞌ liñi nchcuiꞌ naꞌ loꞌo ma ̱ juani
―nacui ̱―, tucui tsa caca jiꞌi̱ nguꞌ culiyaꞌ chaꞌ
tyatí ̱ nguꞌ chaꞌ jiꞌi̱ ycuiꞌ Ndyosi, chaꞌ caca Ni
loo neꞌ cresiya jiꞌi̱ nguꞌ. 24 Lasa la cña tyeje
tacui sca naꞌni quiyaꞌ cuxa, masi sca naꞌni
tonu ñiꞌya̱ ntiꞌ sca camello, lasa la chaꞌ biꞌ;
tucui la tyalaa sca nguꞌ culiyaꞌ ca su laca
ycuiꞌNi loo.

25 Ndube tsa tiꞌ nguꞌ nu ndyaca tsaꞌa̱ jiꞌi ̱
loꞌo ndyuna nguꞌ chaꞌ biꞌ.

―¿Tilaca laca nu taca jiꞌi ̱ clyaá jiꞌi̱ nu cuxi
nu ntsuꞌu chalyuu chaꞌ tyalaa ca slo ycuiꞌ
Ndyosi lacua? ―nacui ̱ nguꞌ jiꞌi̱ Jesús liꞌ.

26 ―Biꞌ laca sca chaꞌ nu ná nchca cuaꞌni
ni sca ñati ̱ chalyuu; pana ycuiꞌ Ndyosi ni,
nchca jiꞌi ̱ Ni cuaꞌni chaꞌ tyalaa nguꞌ slo Ni
―nacui ̱ Jesús jiꞌi ̱ nguꞌ.

27Liꞌ nchcuiꞌ Pedro xi loꞌo Jesús:
―Loꞌo cuare ni, cua nguxtyanu ya lcaa na

nu ntsuꞌu jiꞌi ̱ ya chaꞌ tyaꞌa̱ ya loꞌo nuꞌu̱, ñiꞌya ̱
nu nacui ̱ nuꞌu̱ chaꞌ cuaꞌni ya―nacui ̱ Pedro
jiꞌi ̱ Jesús―. ¿Na laca caja jiꞌi ̱ ya nde loo la liꞌ?

28 ―Chaꞌ liñi nchcuiꞌ naꞌ loꞌo ma ̱ juani
―nacui ̱ Jesús jiꞌi ̱ nguꞌ―, chaꞌ nu loꞌo caca
chalyuu cucui biꞌ ni, liꞌ ca ̱a̱ naꞌ nu cua nda
Ni ꞌna lijya ̱a̱ chaꞌ cacanaꞌñati;̱ tsaa tucuanaꞌ
ca su tsoꞌo tsa ñaꞌa̱ ca biꞌ, chaꞌ cuaꞌni cuayáꞌ
naꞌ jiꞌi ̱ lcaa ñati ̱ chalyuu liꞌ. Loꞌo cuꞌma̱ nu

ndyaꞌa̱ ma ̱ loꞌo naꞌ, tiyaꞌ la tyucua ma ̱ lo tii
tyucuaa tyaꞌa yaca nu tsoꞌo tsa ñaꞌa̱, chaꞌ
cuaꞌni cuayáꞌ ma ̱ jiꞌi ̱ tyaꞌa ñati ̱ ma ̱, nu tii
tyucuaa tyaꞌa taju nguꞌ Israel biꞌ. 29 Loꞌo
juaꞌa̱ cua ñaꞌa̱ ca ñati ̱ nu ntsuꞌu chaꞌ tsaa
tyijyuꞌ chaꞌ cuaꞌni nguꞌ cña cuentya jnaꞌ, nu
nguxtyanu lcaa na nu ntsuꞌu jiꞌi̱ nguꞌ chaꞌ
ndyuꞌni nguꞌ cña biꞌ, ná xtyanu naꞌ jiꞌi̱ nguꞌ
biꞌ juaꞌa̱ ti; masi tyi nguꞌ, masi tyaꞌa ngula
nguꞌ, masi sti nguꞌ, masi xtyaꞌa̱ nguꞌ, masi
sñiꞌ nguꞌ, masi yuu nu ntsuꞌu jiꞌi̱ nguꞌ, masi
xtyanu nguꞌ lcaa chaꞌ biꞌ, pana caja chalyuu
nu ná ngaꞌa ̱ chaꞌ tye jiꞌi̱ nguꞌ. Loꞌo juaꞌa̱ xaꞌ
caja quiñaꞌa̱ la chaꞌ jiꞌi̱ nguꞌ biꞌ, tsa ñaꞌa̱ nu
ngunaꞌ jiꞌi̱ nguꞌ biꞌ ngua tiꞌ nguꞌ. 30 Pana nu
nguꞌ nu tyuꞌu tucua loꞌo cua tye ti chaꞌ biꞌ
laca nguꞌ nu caca nde loo la; nu nguꞌ nu
nduꞌu tucua clyo, biꞌ nguꞌ laca nu tyanu nde
chu ̱ꞌ la liꞌ.

20
Cui ̱i ̱ jiꞌi ̱ nguꞌ nu ndyaꞌa̱ neꞌ xña jiꞌi ̱ ñati ̱

1 ’Chaca chaꞌ ntiꞌ naꞌ chcui̱ꞌ loꞌo ma ̱ juani,
chaꞌ caca cuayáꞌ tiꞌ ma ̱ ñiꞌya ̱ caca loꞌo laca
ycuiꞌ Ni loo neꞌ cresiya jiꞌi̱ ñati.̱ Chcuiꞌ naꞌ
sca cui ̱i̱ cuentya jiꞌi̱ sca nu laca xuꞌna msu.
Ngua sca tsa̱ nde tlya nduꞌu yu ndyaa yu
lcayaꞌ chaꞌ chcuiꞌ yu loꞌo nguꞌ nu caca msu
jiꞌi̱, si cuaꞌni nguꞌ cña neꞌ loꞌo jiꞌi̱ yu ca su
ndyataa yaca siꞌyu losuꞌ tyixi. 2Ta yu xcayaꞌ
msu ñiꞌya ̱ nu nda ti nguꞌ tyempo biꞌ, nacui ̱
xuꞌna msu biꞌ jiꞌi̱ nguꞌ; tsoꞌo tsa ntiꞌ nguꞌ
msu biꞌ, si caja tsa lo cua cayaꞌ jiꞌi̱ nguꞌ. Liꞌ
nduꞌu msu biꞌ ndyaa nguꞌ neꞌ loꞌo jiꞌi ̱ yu biꞌ,
chaꞌ cuaꞌni nguꞌ cña. 3Nu loꞌo cua ndye sna
hora ntsuꞌunguꞌ cña, liꞌndyaa xuꞌnanguꞌ biꞌ
lcayaꞌ chaca quiyaꞌ. Ndacua naꞌa ̱ yu jiꞌi ̱ xaꞌ
la ñati,̱ pana ndu̱ ti nguꞌ chaꞌ bilya caja cña
jiꞌi̱ nguꞌ. 4 Liꞌ nchcuiꞌ yu loꞌo nguꞌ biꞌ: “Yaa
clya ma ̱, cuaꞌni ma ̱ cña neꞌ loꞌo ꞌna. Stuꞌba
cuaꞌni ma ̱ cña loꞌo msu ꞌna, chaꞌ cua ntsuꞌu
nguꞌ ndyuꞌni nguꞌ cña ꞌna juani. Ta naꞌ cayaꞌ
tsoꞌo jiꞌi ̱ma ̱ liꞌ”, nacui̱ yu. Hora ti ndyaanguꞌ
neꞌ xña jiꞌi̱ xuꞌna msu biꞌ liꞌ. 5 Loꞌo liꞌ xaꞌ
ndyaa xuꞌna msu biꞌ lcayaꞌ nde hora, juaꞌa̱
chaca quiyaꞌ naꞌa̱ yu jiꞌi̱ xi xaꞌ la nguꞌ chaꞌ
na ndu ̱ ti nguꞌ. La cuiꞌ ti chaꞌ nchcuiꞌ yu loꞌo
nguꞌ biꞌ liꞌ, loꞌo liꞌ la cuiꞌ juaꞌa ̱ ngua chaca
quiyaꞌ hora cua sna nde ngusi̱i ̱. 6 Nu loꞌo
cua ngusi ̱i̱ la ñaꞌa̱ ti tya ndu̱ xi ñati ̱ lcayaꞌ
biꞌ. Nchcuiꞌ xuꞌna msu biꞌ loꞌo nguꞌ liꞌ: “¿Ni
chaꞌ laca na ndu̱ ti ma ̱ ca nde tyucui tsa̱?”,
nacui ̱yu jiꞌi̱ ñati ̱biꞌ. “¿Hanántsuꞌucña jiꞌi ̱ma ̱
lacua?” 7 “Ná ntsuꞌu ñati ̱nu ntiꞌmsu juani”,
nacui ̱nguꞌ jiꞌi̱. “Yaa clyama ̱ cuaꞌnima ̱ xi cña
neꞌ loꞌo ꞌna lacua”, nacui̱ xuꞌna msu biꞌ jiꞌi ̱
nguꞌ liꞌ. 8 Tiyaꞌ la liꞌ loꞌo cua tyaa ti cuichaa,
liꞌ nchcuiꞌ xuꞌna cña biꞌ loꞌo nu laca loo jiꞌi ̱
msu: “Xiꞌya nuꞌu̱ jiꞌi̱ lcaa msu juani chaꞌ ta
nuꞌu̱ xcayaꞌ nguꞌ”, nacui ̱. “Clyo ta xcayaꞌ
msu nu ndyalaa ca ti. Cuati su cua tye, liꞌ ta

nuꞌu̱ xcayaꞌ ñati ̱nu ndyalaa tya tlya la.” 9Liꞌ
ndyalaa nguꞌ nu nguxana ca ti cña ca slo yu,
pana nda yu xcayaꞌ nguꞌ ñiꞌya̱ si ntsuꞌu nguꞌ
cña tyucui tsa̱. 10Ca tiyaꞌ la, liꞌ ndyalaa nguꞌ
nu nguxana cña tya tlya la slo yu. Ngulacua
tiꞌmsubiꞌ chaꞌquiñaꞌa̱ la cñi caja xcayaꞌnguꞌ
liꞌ, pana stuꞌba ti ngujui xcayaꞌ lcaa msu jiꞌi̱.
11 Ñasiꞌ̱ xi msu nu nguxana cña tya tlya liꞌ.
12 “Tyucui tsa̱ nguaꞌni ya cña jinuꞌu̱”, nacui ̱
msu biꞌ jiꞌi ̱ xuꞌna. “Masi tyiqueꞌ tsa cua̱ nde
hora, ñaꞌa̱ ti tya nguaꞌni ya cña jinuꞌu̱. Loꞌo
juani, stuꞌba ngujui xcayaꞌ lcaa tyaꞌa ntsuꞌu
ya cña,masi sca hora ti nguaꞌni nguꞌ jua cña
jinuꞌu̱”, nacui ̱msu nu nguxana cña nde tlya
biꞌ. 13Liꞌ nguxacui ̱ xuꞌna cña biꞌ chaꞌ jiꞌi̱ msu
ñasiꞌ̱ biꞌ: “Siꞌi chaꞌ cuxi nu ndyuꞌni naꞌ loꞌo
ma ̱. ¿Ha siꞌi na cua ngüiñi chaꞌ jnaꞌ loꞌo ma ̱
ni tsa lo xcayaꞌ nu ta naꞌ jiꞌi̱ ma̱? Loꞌo juaꞌa̱,
tsa lo cua cñi xcayaꞌ cuꞌma ̱ nda naꞌ jiꞌi ̱ ma ̱
juani. 14 Xñi ma ̱ xcayaꞌ ma ̱, tyaa ma ̱ liꞌ. Ná
ntsuꞌu chaꞌ ca ñasiꞌ̱ cuꞌma ̱ ꞌna. Si ntiꞌ naꞌ
cuaꞌni naꞌ chaꞌ stuꞌba xcayaꞌ cuꞌma ̱ loꞌo nu
xaꞌ la msu nu xti ti hora nguaꞌni cña, tsoꞌo
tsa lacua. 15 Ntsuꞌu chacuayáꞌ jnaꞌ cuaꞌni
naꞌ ñiꞌya̱ nu ntiꞌ ti naꞌ cuaꞌni naꞌ loꞌo cñi ꞌna.
¿Ha siꞌi juaꞌa̱? ¿Ni chaꞌ laca liyeꞌ tiꞌ ma ̱ ñaꞌa̱
ma ̱ ꞌna, chaꞌ tsoꞌo ti xcayaꞌ nda naꞌ jiꞌi̱ lcaa
msu ꞌna?”, nacui̱ xuꞌna msu biꞌ. 16 Pana nu
nguꞌ nu tyuꞌu tucua loꞌo cua tye ti chaꞌ, biꞌ
laca nguꞌ nu caca nde loo la; nguꞌ nu nduꞌu
tucua clyo, biꞌ lacanguꞌnu tyanunde chu̱ꞌ la
―nacui̱ Jesús―. Cua ndacane Ni jiꞌi̱ quiñaꞌa̱
tsa ñati ̱chaꞌ cuaꞌa̱ jyaca ̱ nguꞌ ni chaꞌ nda Ni,
pana cua laca ti ñati ̱ nsubi Ni jiꞌi ̱ chaꞌ caca
nguꞌ ñati ̱ jiꞌi̱ Ni.

Xaꞌ nchcuiꞌ Jesús loꞌo nguꞌ chaꞌ cua cajaa
ti ycuiꞌ

17 Tya ndyaꞌa̱ nguꞌ tyucui ̱i̱ chaꞌ tsaa nguꞌ
ca quichi ̱ Jerusalén. Liꞌ nduꞌutsuꞌ Jesús xi
toꞌ tyucui̱i ̱ loꞌo nu tii tyucuaa tyaꞌa nguꞌ nu
ndyaca tsaꞌa̱ jiꞌi̱, chaꞌ chcuiꞌ xi loꞌo nguꞌ biꞌ
liꞌ:

18―Jlo tiꞌ ma ̱ chaꞌ tyacuí ̱ na tyaa na tyu-
cui̱i ̱ nde caꞌya juani, chaꞌ cua tsaa ti na nde
Jerusalén ―nacui̱ Jesús jiꞌi ̱ nguꞌ biꞌ―. Cajua
tayaꞌ nguꞌ ꞌna nu cua nda Ni ꞌna lijya̱a ̱ chaꞌ
caca naꞌ ñati,̱ chaꞌ tsaa loꞌo nguꞌ ꞌna slo sti
joꞌónu laca loo, slomstru nuncluꞌu chaꞌ joꞌó
neꞌ laa. Cuaꞌni cuayáꞌ nguꞌ biꞌ ꞌna liꞌ, chcuiꞌ
nguꞌ chaꞌ ntsuꞌu quiꞌya ꞌna, chaꞌ xquiꞌya biꞌ
ntsuꞌu chaꞌ cajaa naꞌ. 19 Liꞌ tsaa loꞌo nguꞌ biꞌ
ꞌna slo nguꞌ xaꞌ tsuꞌ nu laca loo, chaꞌ xtyí loꞌo
nguꞌ biꞌ ꞌna. Loꞌo juaꞌa̱ quijiꞌi̱ nguꞌ biꞌ ꞌna loꞌo
reta, cujuiꞌi ̱ caꞌa ̱nguꞌbiꞌ ꞌna lo crusi liꞌ. Pana,
tsa̱ nchca tyuna, liꞌ tyuꞌú naꞌ chaca quiyaꞌ
―nacui̱ Jesús.

Ndijña xtyaꞌa̱ Jacobo sca chaꞌ tsoꞌo
cuentya jiꞌi ̱ sñiꞌ

20Loꞌo liꞌ ya̱a̱ xtyaꞌa̱ Jacobo loꞌo Juan ca slo
Jesús. Zebedeo laca sti tyucuaa nu quiꞌyu
biꞌ. Stuꞌba ti ya̱a̱ nu cunaꞌa̱ biꞌ loꞌo tyucuaa

sñiꞌ, liꞌ ndyatu̱ sti̱ꞌmaꞌ slo Jesús chaꞌ jñamaꞌ
sca chaꞌ tsoꞌo jiꞌi̱. 21Liꞌnchcuane Jesús jiꞌi̱ nu
cunaꞌa̱ biꞌ:

―¿Na laca ntiꞌ nuꞌu̱? ―nacui ̱ Jesús jiꞌi ̱.
―Cuaꞌni nuꞌu̱ chaꞌ tsoꞌo ta nuꞌu̱ chacuayáꞌ

chaꞌ stuꞌba ti chcaꞌa̱ sñiꞌ naꞌ loꞌo nuꞌu̱ ca su
caca nuꞌu̱ loo nde loo la ―nacui ̱ nu cunaꞌa̱
biꞌ―. Culo nuꞌu̱ cña chaꞌ chcaꞌa̱ tsaca yu laꞌa
tsuꞌ cui̱ jinuꞌu̱, chacayubiꞌ chcaꞌa̱ yu laꞌa tsuꞌ
coca jinuꞌu ̱ ―nacui ̱.

22Liꞌ nchcuiꞌ Jesús loꞌo tyucuaa nu quiꞌyu
biꞌ:

―Nánchca cuayáꞌ tiꞌma ̱ñiꞌya̱ laca chaꞌnu
ndijñama ̱ ꞌna juani―nacui ̱ Jesús jiꞌi̱ nguꞌ―.
¿Ha taca jiꞌi̱ ma ̱ chcubeꞌma ̱ ñiꞌya̱ nu chcubeꞌ
naꞌ, ñiꞌya̱ ca si ta nguꞌ sca taná nu clyaaꞌ tsa
chaꞌ coꞌo na? ¿Ha talo ma ̱ si xcubeꞌ nguꞌ jiꞌi̱
ma ̱ ñiꞌya ̱ nu ngaꞌa ̱ chaꞌ xcubeꞌ nguꞌ jnaꞌ, nu
loꞌo cujuii nguꞌ ꞌna?

―Taca jiꞌi ̱ cua―nacui ̱ nguꞌ biꞌ liꞌ.
23 ―Chañi chaꞌ loꞌo cuꞌma ̱ coꞌo ma ̱ taná

clyaaꞌ nu ntsuꞌu chaꞌ coꞌo naꞌ biꞌ, loꞌo juaꞌa̱
chcubeꞌ ma ̱ ñiꞌya̱ nu chcubeꞌ naꞌ ―nacui̱
Jesús jiꞌi ̱ nguꞌ―. Pana ná ntsuꞌu chacuayáꞌ
ta naꞌ sca seꞌi ̱ nde siiꞌ naꞌ chaꞌ chcaꞌa̱ ma ̱ loꞌo
naꞌ nde loo la, chaꞌ cua laca ngusubi ycuiꞌ
Ndyosi Sti naꞌ jiꞌi ̱ ñati ̱nu chcaꞌa̱ nde siiꞌ naꞌ
tyempo biꞌ.

24 Loꞌo ndyuna nu chaca tii tyaꞌa nguꞌ nu
ndyaca tsaꞌa̱ jiꞌi ̱ Jesús, chi ̱i̱ tsa ngua tiꞌ nguꞌ
ñaꞌa ̱nguꞌ jiꞌi̱ Jacobo loꞌo jiꞌi̱ tyaꞌayu liꞌ. 25Loꞌo
liꞌ ngusiꞌya Jesús jiꞌi̱ lcaa nguꞌ biꞌ, chaꞌ tyuꞌu
tiꞌi̱ nguꞌ slo.

―Jlo tiꞌma ̱ chaꞌnu laca loo jiꞌi̱ nguꞌ xaꞌ tsuꞌ
ni, tyaala tsa nguꞌ biꞌ ―nacui ̱ Jesús jiꞌi̱ nguꞌ
nu ndyaca tsaꞌa̱ jiꞌi̱―. Lye tsa nclo nguꞌ nu
laca loo biꞌ cña jiꞌi̱ nguꞌ ca quichi ̱ tyi nguꞌ;
26 pana nu cuꞌma ̱ ni, ná cuaꞌni ma ̱ juaꞌa̱.
Lcaa lo cña nu taca xtyucuama ̱ jiꞌi̱ tyaꞌa ñati ̱
ma ̱, biꞌ cña ntsuꞌu chaꞌ cuaꞌni ma ̱, si cua ntiꞌ
ma ̱ chaꞌ cacama ̱ loo jiꞌi ̱ nguꞌ. 27Loꞌo juaꞌa̱, si
ntiꞌma ̱ chaꞌ ndulo la chaꞌ jiꞌi̱ ma ̱ cuentya jiꞌi̱
nguꞌ tyaꞌa ma ̱, ntsuꞌu chaꞌ cuaꞌni ma ̱ ñiꞌya̱ si
lacama ̱msu jiꞌi̱ tyaꞌama ̱, masi ná loꞌo cayaꞌ.
28Naꞌ nu cua nda Ni ꞌna lijya̱a ̱ chaꞌ caca naꞌ
ñati,̱ ná lijya̱ naꞌ nde chalyuu chaꞌ caja msu
ꞌna; ycuiꞌ naꞌ laca naꞌ msu jiꞌi ̱ ñati,̱ biꞌ chaꞌ
lijya ̱ naꞌ. Na cua lijya ̱ naꞌ chaꞌ cajaa naꞌ chaꞌ
cati̱ quiꞌyanuntsuꞌu jiꞌi ̱ñati,̱ chaꞌ cuaꞌni lyaá
naꞌ jiꞌi ̱ quiñaꞌa̱ tsa ñati ̱ liꞌ ―nacui ̱ Jesús jiꞌi̱
nguꞌ.

Nguaꞌni Jesús joꞌo jiꞌi ̱ tucua tyaꞌa nguꞌ cu-
ityi̱ꞌ

29 Cua ndyalaa nguꞌ quichi ̱ Jericó. Cua
tyuꞌu ti nguꞌ tyaa nguꞌ liꞌ, loꞌo juaꞌa̱ quiñaꞌa̱
tsa ñati ̱ nduꞌu lcaꞌa̱ jiꞌi̱ Jesús. 30 Toꞌ tyucui̱i̱
su tyeje tacui nguꞌ ngaꞌa ̱ tucua tyaꞌa nguꞌ
cuityi ̱ꞌ; cua ndyuna nguꞌ cuityi̱ꞌ biꞌ chaꞌ ycuiꞌ
Jesús nteje tacui tyucui̱i̱ jua, biꞌ chaꞌ cui ̱i̱
ngusiꞌya nguꞌ jiꞌi ̱ yu:

―Xuꞌna, cuaꞌni tyaꞌna tiꞌ nuꞌu̱ jiꞌi̱ ya. Jlo tiꞌ
ya chaꞌ la cuiꞌ ñati ̱ tyaꞌa jiꞌi ̱ jyoꞌo David laca
nuꞌu̱―nacui̱ nguꞌ cuityi ̱ꞌ biꞌ jiꞌi ̱ Jesús.

31 Pana ná ndiya tiꞌ nu nguꞌ quiñaꞌa̱ biꞌ,
chaꞌ lye tsa ngusiꞌya nguꞌ cuityi̱ꞌ biꞌ jiꞌi ̱ Jesús.

―Cuaana ti cuꞌma ̱ ―nacui̱ nguꞌ jiꞌi̱ nguꞌ
cuityi ̱ꞌ biꞌ.
Ná ndyunanguꞌ cuityi ̱ꞌ biꞌ, cui ̱i̱ la ngusiꞌya

nguꞌ biꞌ liꞌ:
―Xuꞌna, nuꞌu̱ nu laca la cuiꞌ tyaꞌa ñati ̱

jiꞌi ̱ jyoꞌo David ―nacui ̱ nguꞌ cuityi ̱ꞌ biꞌ jiꞌi ̱
Jesús―, cuaꞌni tyaꞌna tiꞌ nuꞌu̱ jiꞌi̱ ya.

32Liꞌndyatu̱ Jesús,ngusiꞌya jiꞌi̱ nguꞌ cuityi ̱ꞌ
biꞌ, chaꞌ ca̱a̱ nguꞌ slo.

―¿Na laca ntiꞌma ̱ chaꞌ cuaꞌni naꞌ loꞌoma ̱?
―nacui ̱ Jesús jiꞌi ̱ nguꞌ biꞌ liꞌ.

33 ―Xuꞌna ―nacui ̱ nguꞌ biꞌ jiꞌi̱―, ntiꞌ ya
chaꞌ tyaca̱ꞌ tsoꞌo xee cloo ya ñaꞌa̱ ya chaca
quiyaꞌ.

34 Tyaꞌna tsa tiꞌ Jesús ñaꞌa̱ yu jiꞌi̱ nguꞌ biꞌ.
Ngusta sne yaꞌ yu chu̱ꞌ siꞌyu cloo nguꞌ biꞌ liꞌ,
loꞌo hora ti tyaca̱ꞌ tsoꞌo xee loo nguꞌ, ñaꞌa ̱
nguꞌ chaca quiyaꞌ. Liꞌ nduꞌu nguꞌ biꞌ ndyaa
nguꞌ, ngutaꞌa̱ nguꞌ biꞌ loꞌo Jesús.

21
Nguaꞌni chi ̱nguꞌ loo Jesús loꞌondyalaa yu

nde Jerusalén
1 Cua ngulala ti tyalaa nguꞌ quichi ̱

Jerusalén. Cua tyeje tacui ti nguꞌ sca quichi ̱
sube ti su naa Betfagé, siiꞌ caꞌya Olivos ndiꞌi ̱
quichi ̱ biꞌ. Liꞌ ngulo Jesús cña jiꞌi ̱ tucua tyaꞌa
nguꞌ nu ndyaca tsaꞌa̱ jiꞌi̱:

2―Yaa ma ̱ nde lquichi ̱ re―nacui̱―. Yala
ti quije sca huru nu ndu ̱ ndyaaca ̱ꞌ jiꞌi ̱ ma ̱;
ndu ̱ niꞌ loꞌo sñiꞌ niꞌ. Xati ̱ꞌ ma ̱ jiꞌi ̱ naꞌni biꞌ,
chaꞌ tya ̱a̱ loꞌo ma ̱ jiꞌi̱ niꞌ ca nde. 3 Pana si
xcuane nguꞌ jiꞌi ̱ ma ̱: “¿Ni cña cuaꞌni ma ̱ loꞌo
huru jua?” Liꞌ ñacui ̱ma ̱ jiꞌi ̱ nguꞌ biꞌ: “Ntsuꞌu
cña cuentya jiꞌi ̱ ycuiꞌnuXuꞌnana chaꞌ cuaꞌni
huru re”. Liꞌ hora ti ta nguꞌ chacuayáꞌ jiꞌi ̱
ma ̱ chaꞌ ca ̱a̱ ma ̱ ca̱a̱ loꞌo ma ̱ jiꞌi ̱ niꞌ. 4 La cuiꞌ
jiꞌi ̱ chaꞌ biꞌ nchcuiꞌ jyoꞌo cusuꞌ nu ngua tuꞌba
jiꞌi ̱ ycuiꞌ Ndyosi nu ngua saꞌni; ndiꞌya̱ nscua
chaꞌ biꞌ lo quityi:
5Cachaꞌma ̱ jiꞌi ̱ nguꞌ quichi ̱ Sión:
“Ñaꞌa ̱ma ̱ ñaꞌa̱ chaꞌ cua lijya̱ ti nu laca loo jiꞌi ̱

ma ̱.
Ná tyaala nu cusuꞌ biꞌ, hichu ̱ꞌ huru ti ntyu-

cua yu.
Scahurucuañiꞌ lacaniꞌ, sñiꞌnaꞌninundyiꞌya

yuꞌba laca huru cuañiꞌ biꞌ.”
6 Loꞌo liꞌ ndyaa nu tucua tyaꞌa nguꞌ nu

ndyaca tsaꞌa̱ jiꞌi ̱ lquichi ̱ biꞌ, ñiꞌya̱ nu ngulo
Jesús cña jiꞌi̱ nguꞌ. 7Ñaa loꞌo nguꞌ jiꞌi ̱ huru biꞌ
loꞌosñiꞌ. Liꞌngustanguꞌ steꞌnguꞌhichu ̱ꞌhuru
chaꞌ tyucua Jesús hichu ̱ꞌ niꞌ. Liꞌ ndyaa tucua
Jesús hichu ̱ꞌ niꞌ. 8La cuiꞌ juaꞌa̱ nu quiñaꞌa̱ tsa
ñati ̱nu ndiꞌi̱ ca biꞌ nguscana nguꞌ steꞌ nguꞌ,
ngustanguꞌ jiꞌi ̱ tyucui ̱i̱ chaꞌ caja tyucui ̱i̱ tsoꞌo
su ñaa Jesús ntucua hichu ̱ꞌ huru biꞌ. Xaꞌ la

ñati ̱ngusiꞌyu sta̱ꞌ yaca chaꞌ sta nguꞌ tyucui̱i ̱
su ñaa yu. 9 Loꞌo lcaa nguꞌ nxiꞌya nguꞌ chaꞌ
chaa tiꞌ nguꞌ, masi nguꞌ nu ndyaa nde loo la,
masi nguꞌnuñaande chu̱ꞌ la; chaa tsa tiꞌ lcaa
nguꞌ biꞌ.

―Cuaꞌni tlyu ya jinuꞌu̱, chaꞌ la cuiꞌ ñati ̱
tyaꞌa jiꞌi̱ jyoꞌo rey David laca nuꞌu̱ ―nacui ̱
nguꞌ jiꞌi̱ Jesús―. Tsoꞌo tsa cuaꞌni ycuiꞌNi loꞌo
nuꞌu̱ chaꞌ lijya ̱ nuꞌu̱ loꞌo chacuayáꞌ jiꞌi ̱ ycuiꞌ
nu Xuꞌna na. Masi juani ti, cuaꞌni tlyu na jiꞌi ̱
ycuiꞌNdyosi―nacui̱ nguꞌ.

10 Liꞌ ndyalaa nguꞌ biꞌ loꞌo Jesús toꞌ quichi ̱
Jerusalén, ndyatí ̱ nguꞌ toꞌ loꞌo quichi ̱ biꞌ.
Ndube tsa tiꞌ nguꞌ quichi̱ biꞌ liꞌ. Cui ̱i̱ tsa
nchcuiꞌ nguꞌ loꞌo tyaꞌa nguꞌ:

―¿Tilaca laca nu lijya̱ re? ―nacui ̱ nguꞌ.
11Liꞌ nguxacui ̱ nu quiñaꞌa̱ tsa ñati ̱biꞌ chaꞌ

jiꞌi̱ nguꞌ quichi̱ biꞌ:
―Jesús Nazaret laca nu nde. Loyuu su

cuentya Galilea laca quichi ̱ tyi yu. Tuꞌba jiꞌi ̱
ycuiꞌNdyosi laca yu re―nacui̱ nguꞌ.

Nguloꞌo Jesús jiꞌi ̱ nguꞌ cuxi nu ntsuꞌu neꞌ
laa tonu

12 Loꞌo liꞌ ndyalaa Jesús toꞌ laa tonu su
nduꞌni tlyu nguꞌ jiꞌi ̱ ycuiꞌ Ndyosi. Ndyatí̱ yu
ndyaa yu neꞌ laa biꞌ. Liꞌ nguloꞌo yu jiꞌi̱ lcaa
nguꞌ nde liyaꞌ, nguꞌ nu ndyujuiꞌ yuꞌba nde
neꞌ laa biꞌ, juaꞌa̱ lcaa nguꞌ nu ndiꞌi̱ ndyiꞌya
yuꞌba biꞌ; nguxasu Jesúsmesa su nchcutsaꞌa̱
nguꞌ cñi jiꞌi̱ nguꞌ, nguxasu yu yaca su ntucua
nguꞌ nu ndujuiꞌ paloma.

13 ―Ndiꞌya̱ nscua chaꞌ lo quityi jiꞌi̱ ycuiꞌ
Ndyosi cuentya jiꞌi̱ laa re ―nacui ̱ Jesús
liꞌ―: “Niꞌi̱ su caca chcuiꞌ lcaa ñati ̱ loꞌo ycuiꞌ
Ndyosi, juaꞌa ̱ ñacui ̱ nguꞌ chaꞌ jiꞌi̱ niꞌi̱ ꞌna,
nacui ̱ Ni.” Juaꞌa ̱ nscua lo quityi, pana juani,
cua nguaꞌni ma̱ chaꞌ toꞌ tyi nguꞌ cuaana laca
niꞌi ̱ re―nacui̱ Jesús jiꞌi̱ nguꞌ biꞌ.

14 Liꞌ ñaa xi nguꞌ cuityi̱ꞌ ca su ndu̱ Jesús
ca neꞌ laa tonu biꞌ, loꞌo juaꞌa ̱ ñaa xi nguꞌ
nu quicha quiyaꞌ; nguaꞌni Jesús chaꞌ ndyaca
tsoꞌo nguꞌ quicha biꞌ liꞌ. 15 Naꞌa̱ sti joꞌó nu
laca loo chaꞌ tlyu nu nguaꞌni Jesús; loꞌo nu
mstru chaꞌ joꞌó biꞌ, naꞌa̱ nguꞌ ñiꞌya̱ ngua chaꞌ
ndyaca tsoꞌo nguꞌ quicha biꞌ. Loꞌo juaꞌa ̱ naꞌa̱
nguꞌ chaꞌ ndiꞌi̱ tyu ̱u̱ tyaꞌa nu sube, chaꞌ cui̱i ̱
tsa nchcuiꞌ nu sube biꞌ ndyuꞌni chi̱ nguꞌ loo
Jesús:

―Cuaꞌni tlyu ya jinuꞌu̱, chaꞌ la cuiꞌ ñati ̱
tyaꞌa jiꞌi ̱ jyoꞌoreyDavid lacanuꞌu̱―nacui ̱nu
sube biꞌ.
Nu loꞌo ndyuna nguꞌ tlyu biꞌ ñiꞌya̱ nu

nchcuiꞌ nu sube, ngua ñasiꞌ̱ tsa nguꞌ nu laca
loobiꞌ liꞌ. 16Hora ti nchcuiꞌnguꞌbiꞌ loꞌo Jesús:

―¿Ha ná ndyuna nuꞌu̱ chaꞌ cuiñi nu
nchcuiꞌ nu sube re cuentya jinuꞌu̱? ―nacui ̱
nguꞌ biꞌ jiꞌi̱ Jesús.

―Cua ndyuna naꞌ ―nacui ̱ Jesús liꞌ―. Siꞌi
chaꞌ cuiñi laca chaꞌ nu nchcuiꞌ nu sube re.
¿Ha bilya chcuiꞌ ma ̱ lo quityi nu nscua sca
chaꞌ ndiꞌya̱?:

Ndula tuꞌba cubiꞌ, ndula tuꞌba nu sube
cuañiꞌ;

chañi chaꞌ nduꞌni tlyu nguꞌ biꞌ jiꞌi ̱ ycuiꞌ
Ndyosi.

17 Nduꞌu Jesús ndyaa liꞌ; nduꞌu yu quichi ̱
tlyu, ndyaa nde sca quichi ̱ piti nu naa Beta-
nia. Ca biꞌ ngujuaꞌ yu talya.

Nguaꞌni Jesús chaꞌ ngüityi sca yaca quityi
18 Ca chaca tsa̱ nguxtyu ̱u̱ Jesús ñaa nde

quichi ̱ tlyu biꞌ, ntyuteꞌ yu liꞌ. 19 Loꞌo liꞌ naꞌa̱
yu sca yaca quityi nu ndu̱ toꞌ tyucui ̱i̱. Ndyaa
naꞌa̱ yu jiꞌi̱ yaca biꞌ si ntsuꞌu siꞌyu lo yaca biꞌ
chaꞌ cacu yu; pana ná ntsuꞌu siꞌyu lo, xcuiꞌ
lacaꞌ ti ntsuꞌu lo. Liꞌnchcuiꞌ Jesús jiꞌi ̱yacabiꞌ:

―Ngaꞌaa tyuꞌu tsiyaꞌ ti siꞌyu lo yaca cua
chaca yija ̱ ―nacui̱.
Hora ti ngüityi yaca biꞌ. 20 Ndube tsa tiꞌ

nguꞌ nu ndyaca tsaꞌa̱ jiꞌi ̱ liꞌ:
―¿Na laca ngua jiꞌi̱ yaca quityi biꞌ, chaꞌ tsa

tsiyaꞌ ca ngüityi yaca biꞌ? ―nacui̱ nguꞌ biꞌ jiꞌi̱
Jesús.

21Liꞌ nguxacui̱ Jesús chaꞌ jiꞌi̱ nguꞌ biꞌ:
―Chaꞌ liñi nchcuiꞌ naꞌ loꞌo ma ̱ juani

―nacui̱―. Si chañi chaꞌ jlya tiꞌ ma̱ jiꞌi ̱ ycuiꞌ
Ndyosi, si siꞌi chaꞌ tucua ti chaꞌ ntsuꞌu ty-
iqueema ̱nchcuiꞌma ̱ loꞌoNi, loꞌo cuꞌma ̱ caca
jiꞌi̱ ma ̱ cuaꞌnima ̱ sca chaꞌ tlyu juaꞌa ̱. Siꞌi chaꞌ
quityi sca yaca ti chcuiꞌma ̱ loꞌo ycuiꞌNdyosi
liꞌ, masi taca chcuiꞌma ̱ loꞌo caꞌya jua ndiꞌya ̱:
“Tyuꞌutsuꞌ nuꞌu̱, yaa xcua nuꞌu̱ nde lo hitya
tyujoꞌo”, ñacui ̱ma̱ jiꞌi ̱. Loꞌo liꞌ juaꞌa̱ caca jiꞌi̱,
chaꞌ tyuꞌutsuꞌ caꞌya biꞌ. 22Lcaa lo chaꞌ nu jña
ma ̱ jiꞌi ̱ ycuiꞌ Ndyosi ni, si chañi chaꞌ jlya tiꞌ
ma ̱ jiꞌi̱ ycuiꞌNi, caja chaꞌ biꞌ jiꞌi ̱ma ̱ liꞌ.

Ndyuꞌni Jesús cña chacuayáꞌ jiꞌi ̱ ycuiꞌ
Ndyosi

23 Nu loꞌo ndyalaa nguꞌ quichi ̱ tlyu biꞌ,
liꞌ xaꞌ ndyatí ̱ Jesús ndyaa neꞌ laa tonu biꞌ;
nclyuꞌu yu jiꞌi ̱ ñati ̱chaca quiyaꞌ. Loꞌo liꞌ naꞌa̱
sti joꞌó nu laca loo loꞌo xaꞌ la nguꞌ cusuꞌ nu
laca loo, naꞌa ̱ nguꞌ jiꞌi̱ Jesús. Hora ti ñaa nguꞌ
biꞌ slo yu chaꞌ xcuane nguꞌ chaꞌ jiꞌi̱ yu liꞌ:

―¿Tilaca lacanundachacuayáꞌ jinuꞌu̱ chaꞌ
cuaꞌni nuꞌu̱ ñiꞌya̱ nu ndyuꞌni nuꞌu̱ juani?
―nacui̱ nguꞌ nu laca loo biꞌ jiꞌi̱ Jesús―. ¿Ma
nde ngujui chacuayáꞌ cua jinuꞌu̱? ―nacui ̱
nguꞌ biꞌ jiꞌi̱.

24 ―Loꞌo naꞌ xcuane naꞌ sca chaꞌ jiꞌi̱ ma ̱
lacua, ñiꞌya̱ xacui ̱ ma ̱ chaꞌ ꞌna liꞌ ―nacui ̱
Jesús jiꞌi̱ nguꞌ biꞌ liꞌ―. Si caja ñiꞌya̱ xacui ̱
ma ̱ chaꞌ re ꞌna, loꞌo naꞌ xacui̱ naꞌ chaꞌ jiꞌi ̱ma ̱
liꞌ; cachaꞌ liñi naꞌ jiꞌi̱ cuꞌma ̱ tilaca laca nu
nda chacuayáꞌ ꞌna, chaꞌ cuaꞌni naꞌ ñiꞌya̱ nu
ndyuꞌni naꞌ re liꞌ. 25 Tsoꞌo lacua, nu loꞌo tya
ntyucuatya Juan jiꞌi̱ nguꞌ, ¿ha chacuayáꞌ jiꞌi̱
ycuiꞌNdyosi ngua biꞌ? ¿Ha chacuayáꞌ jiꞌi̱ ñati ̱
ti ngua biꞌ?
Liꞌ cuaana ti nchcuiꞌ nguꞌ nu laca loo biꞌ

loꞌo tyaꞌa nguꞌ:
―¿Ñiꞌya̱ xacui̱ na chaꞌ jiꞌi ̱ yu? Si ñacui ̱

na: “Chacuayáꞌ jiꞌi̱ ycuiꞌ Ndyosi ntyucuatya

Juan biꞌ jiꞌi̱ nguꞌ”, ná tsoꞌo tyuꞌu chaꞌ juaꞌa̱;
hora ti ñacui ̱yu jiꞌna liꞌ: “¿Ni chaꞌ ná ngusñi
ma ̱ chaꞌnunchcuiꞌyu lacua?” 26Loꞌo siñacui ̱
na: “Chacuayáꞌ jiꞌi̱ ñati ̱ ti ntyucuatya Juan
biꞌ”, la cuiꞌ ti ná tsoꞌo si ñacui ̱na juaꞌa ̱, chaꞌ
ntsi̱i ̱na jiꞌi ̱ lcaa nguꞌquichi ̱ re, chaꞌ lcaa nguꞌ
jlya tiꞌ nguꞌ chaꞌ chañi chaꞌ ngua Juan biꞌ
tuꞌba jiꞌi ̱ ycuiꞌNdyosi.

27Biꞌ chaꞌ ndiꞌya ̱ nguxacui̱ nguꞌ biꞌ chaꞌ jiꞌi̱
Jesús:

―Ná jlo tiꞌ ya―nacui ̱ nguꞌ biꞌ.
―Tsoꞌo lacua ―nacui ̱ Jesús jiꞌi ̱ nguꞌ biꞌ―.

Ninaꞌ, ná cachaꞌnaꞌ jiꞌi̱ma ̱ tilaca lacanunda
chacuayáꞌ ꞌna chaꞌ cuaꞌninaꞌñiꞌya̱ nunduꞌni
naꞌ.

28Tya nguluꞌu la Jesús xi chaꞌ jiꞌi̱ nguꞌ liꞌ:
―Chcuiꞌ naꞌ sca cui̱i ̱ re loꞌo ma ̱, loꞌo liꞌ

xacui ̱ ma ̱ chaꞌ jnaꞌ ―nacui ̱ Jesús jiꞌi̱ nguꞌ―.
Cua ndiꞌi̱ sca nu cusuꞌ nu ntsuꞌu tucua tyaꞌa
sñiꞌ quiꞌyu jiꞌi̱. Liꞌ nchcuiꞌ nu cusuꞌ biꞌ loꞌo
sñiꞌ nu ngula clyo: “Sñiꞌ”, nacui̱ jiꞌi ̱ sñiꞌ clyo
biꞌ, “yaa nuꞌu̱ cuaꞌni cña neꞌ loꞌo ꞌna juani,
su ntsuꞌu yaca siꞌyu losuꞌ tyixi ꞌna”. 29 “Ná
tsaꞌa̱”, nacui̱ sñiꞌ yu liꞌ. Pana tsa cua tsa̱ ti
xi ngua tyujuꞌu tiꞌ sñiꞌ chaꞌ ná ndaquiyaꞌ jiꞌi̱
sti, loꞌo liꞌ nduꞌu ndyaa cña biꞌ. 30 Loꞌo la
cuiꞌ ti cña biꞌ ngulo sti jiꞌi̱ nu chaca sñiꞌ yu.
“Tsaꞌa naꞌ, ná cube tiꞌ nuꞌu̱”, nacui ̱ yu cuañiꞌ
biꞌ jiꞌi ̱ sti. Pana chaꞌ cuiñi ti nchcuiꞌ, chaꞌ ná
ndyaa cña jiꞌi̱ sti. 31 ¿Ñiꞌya̱ ntiꞌ cuꞌma̱ ni? Nu
tyucuaa quiꞌyu cuañiꞌ biꞌ ni, ¿tilaca laca nu
nguaꞌni cña nu ngua tiꞌ sti nguꞌ chaꞌ cuaꞌni
nguꞌ?

―Sñiꞌ clyo yu, biꞌ laca biꞌ ―nacui̱ nguꞌ jiꞌi̱
Jesús liꞌ.

―Chañi chaꞌ jiꞌi ̱ ma ̱ ―nacui ̱ Jesús jiꞌi̱
nguꞌ―. Chaꞌ liñi nchcuiꞌ naꞌ loꞌo ma ̱ juani,
chaꞌ ntsuꞌu nguꞌ cuxi, ñiꞌya ̱ ntiꞌ nu msu jiꞌi̱
nguꞌ xaꞌ tsuꞌ nu cuiñi ti nxñi quiñaꞌa ̱ tsa cñi
cña loo nguꞌ, ntsuꞌu nguꞌ biꞌ nu yala la tyatí̱
chaꞌ jiꞌi̱ ycuiꞌ Ndyosi, chaꞌ caca Ni loo neꞌ
cresiya jiꞌi̱ nguꞌ; juaꞌa ̱ ntsuꞌu nu cunaꞌa̱ calle
ti nu yala la tyatí̱ nguꞌ chaꞌ jiꞌi̱ ycuiꞌ Ndyosi,
chaꞌ caca Ni loo neꞌ cresiya jiꞌi ̱ nguꞌ. Pana
cuꞌma ̱ni, tiyaꞌ tsa tyalaa cuꞌma ̱ ca su ntucua
ycuiꞌNi. 32Nu loꞌo ñaa jyoꞌo Juan biꞌ ni, xcuiꞌ
chaꞌ liñi nchcuiꞌ yu loꞌoma ̱. Liñi tsa nguaꞌni
yu, pana ná nguaꞌni cuentya ma ̱ tsiyaꞌ ti jiꞌi̱
chaꞌnunchcuiꞌyu loꞌoma ̱. Loꞌonunguꞌ cuxi
nu nxñi cñi cña loo nguꞌ ni, cua ndaquiyaꞌ
nguꞌ biꞌ jiꞌi̱ chaꞌ nu nchcuiꞌ Juan biꞌ liꞌ; juaꞌa̱
nu cunaꞌa ̱ calle biꞌ, ndaquiyaꞌ nguꞌ jiꞌi̱ chaꞌ
nunchcuiꞌ Juan. Masi cua naꞌa̱ ma ̱ñiꞌya̱ jlya
tiꞌ nu nguꞌ cuxi tyiquee biꞌ chaꞌ nu nguluꞌu
Juan, ná nchca caca tyujuꞌu tiꞌma ̱ jiꞌi ̱ quiꞌya
nu ntsuꞌu jiꞌi ̱ ycuiꞌ ca ma ̱, xquiꞌya chaꞌ ná
ngusñima ̱ chaꞌ nu nchcuiꞌ Juan biꞌ tsiyaꞌ ti.

Cui̱i ̱ jiꞌi ̱msu xñaꞌa ̱
33 ’Nde chcuiꞌnaꞌ chaca cui ̱i̱ loꞌoma ̱: Ngua

sca nguꞌ culiyaꞌ, liꞌ ndyataa yu quiñaꞌa̱ tsa
yaca siꞌyu losuꞌ tyixi. Ngusuꞌba yu culiyaꞌ

biꞌ sca loꞌo hichu ̱ꞌ yaca biꞌ liꞌ, xcuiꞌ yaca
yeꞌe ndyaꞌ loꞌo biꞌ. Loꞌo juaꞌa̱ ngüiñá yu sca
pilyachaꞌ tyatá siꞌyu losuꞌndacua, chaꞌ tyuꞌu
hitya tyixi nu ntsuꞌu jiꞌi ̱ siꞌyu biꞌ. Liꞌ ngüiñá
yu sca niꞌi ̱ su tyu̱ nguꞌ cua̱ jiꞌi̱ cña biꞌ.

’Liꞌndanuxuꞌnayuubiꞌ yuungüijñaxi xaꞌ
la ñati,̱ chaꞌ cuaꞌni nguꞌ cña neꞌ loꞌo jiꞌi ̱ yu,
chaꞌ ntsuꞌu sca cña tsaa yu tyijyuꞌ. 34Tiyaꞌ la
loꞌo cua ngulala ti tyempo xuu nguꞌ siꞌyu biꞌ,
tyijyuꞌ ndiꞌi̱ xuꞌna yuu biꞌ. Liꞌ ngulo yu cña
jiꞌi ̱nguꞌmsu jiꞌi ̱yuchaꞌ tsaanguꞌ ca suntsuꞌu
nguꞌ nu ndyuꞌni cña neꞌ loꞌo jiꞌi ̱, chaꞌ tsaa
squiꞌya nguꞌmsu biꞌ sa yuꞌbe siꞌyu nu ngaꞌa ̱
chaꞌ tyanu jiꞌi ̱xuꞌnayuubiꞌ. 35Pana loꞌonaꞌa ̱
ti nu nguꞌ nu ndyuꞌni cña biꞌ jiꞌi ̱ nguꞌmsu nu
ngulaa biꞌ, hora ti ndayaꞌ nguꞌ jiꞌi̱ nguꞌ msu
biꞌ; ngujuiꞌi̱ nguꞌ jiꞌi̱ tsaca yu, ndyujuii nguꞌ
jiꞌi ̱ chaca yu, ngujuiꞌi̱ nguꞌ quee jiꞌi ̱ xi xaꞌ la
nguꞌ. 36Liꞌ nda xuꞌna yuu biꞌ jiꞌi̱ chaca latya
msu, chaꞌndyaanguꞌ slo nunguꞌnundyuꞌni
cña biꞌ; pana naꞌa̱ ti nguꞌ biꞌ jiꞌi̱ msu biꞌ, liꞌ la
cuiꞌ ti chaꞌ cuxi nguaꞌni nguꞌ biꞌ loꞌomsu biꞌ.

37 ’Ca tiyaꞌ la liꞌ nda xuꞌna yuu biꞌ jiꞌi ̱ sñiꞌ
ycuiꞌ ca ndyaa slo nguꞌ nu ndyuꞌni cña biꞌ.
“Ná tyiqueeꞌ taquiyaꞌ nguꞌ biꞌ jiꞌi ̱ sñiꞌ ycuiꞌ
naꞌ”, ngua tiꞌ xuꞌna yuu biꞌ. 38 Pana naꞌa̱ ti
nguꞌ biꞌ jiꞌi̱ sñiꞌ nu culiyaꞌ biꞌ, liꞌ nchcuiꞌ nguꞌ
loꞌo tyaꞌa̱ nguꞌ: “Sñiꞌ ycuiꞌ ndyalaa juani”,
nacui ̱nguꞌ jiꞌi̱ tyaꞌanguꞌ. “Nucua caca xuꞌna
yaca siꞌyu re nde loo la, biꞌ chaꞌ tsoꞌo la si
cujuii na jiꞌi ̱ yu, chaꞌ tyanu loꞌo re cuentya
jiꞌna”, nacui ̱ nguꞌ biꞌ. 39 Loꞌo liꞌ ndayaꞌ nguꞌ
biꞌ jiꞌi ̱ sñiꞌ xuꞌna yuu biꞌ, ndyaa loꞌo nguꞌ biꞌ
jiꞌi ̱ yu nde chu̱ꞌ loꞌo, ndyujuii nguꞌ biꞌ jiꞌi̱ yu
liꞌ.

40 ’¿Na laca cuaꞌni xuꞌna yuu biꞌ loꞌo nu
nguꞌ xñaꞌa ̱ nu ndyuꞌni cña neꞌ loꞌo jiꞌi ̱ yu, nu
loꞌo tya ̱a̱ yu chaca quiyaꞌ, ntiꞌ ma ̱? ―nacui ̱
Jesús jiꞌi̱ nguꞌ liꞌ.

41―Cujuii clya xuꞌna yuu biꞌ jiꞌi ̱ lcaa nguꞌ
tyaala biꞌ ―nacui ̱ nguꞌ jiꞌi̱ Jesús―. Loꞌo liꞌ ta
yu yuu biꞌ jña xaꞌ ñati ̱chaꞌ cuaꞌni nguꞌ cña lo
yuu biꞌ. Culana xuꞌna yuu biꞌ jiꞌi̱ ñati ̱ tsoꞌo
nu tyajaꞌa̱ ta xi siꞌyu jiꞌi ̱ yu, cayaꞌ lo yuu biꞌ;
ta nguꞌ siꞌyu lcaa yija ̱ loꞌondyaca tyemponu
nxuu nguꞌ siꞌyu biꞌ.

42Liꞌ xaꞌ nchcuiꞌ Jesús loꞌo nguꞌ biꞌ:
―¿Ha bilya chcuiꞌ ma ̱ lo quityi jiꞌi̱ ycuiꞌ

Ndyosi? Ndiꞌya̱ nscua chaꞌ:
La cuiꞌ quee tonu nu nguxcua ̱a̱ cuityi niꞌi̱ jiꞌi ̱

clyo, chaꞌ ná tsoꞌo ñaꞌa ̱ quee biꞌ ntiꞌ
nguꞌ,

juani cua ngujui cña cuaꞌni quee biꞌ;
ndu ̱ biꞌ su ndulo la chaꞌ jiꞌi̱ cuentya jiꞌi̱ ycuiꞌ

Ndyosi.
YcuiꞌNdyosi nguaꞌni chaꞌ juaꞌa̱ ngua chaꞌbiꞌ,

biꞌ chaꞌ ndube tsa tiꞌ na jiꞌi̱ chaꞌ tlyu
biꞌ.

Juaꞌa ̱ nchcuiꞌ chaꞌ nu nscua lo quityi nu
ngua tya saꞌni; 43 biꞌ chaꞌ cachaꞌ liñi naꞌ
jiꞌi ̱ ma ̱ juani, chaꞌ ngaꞌaa ta ycuiꞌ Ndyosi
chacuayáꞌ tyatí̱ cuꞌma ̱ chaꞌ jiꞌi̱ Ni chaꞌ cacaNi

loo neꞌ cresiya jiꞌi̱ ma ̱. Pana ta Ni chacuayáꞌ
tyalaa xaꞌ la ñati ̱ ca slo ycuiꞌ Ni, si tsoꞌo
ntsuꞌu tyiquee nguꞌ chaꞌ cuaꞌni nguꞌ cña jiꞌi ̱
Ni. 44 Loꞌo chaꞌ jiꞌi̱ quee tonu biꞌ ni, naꞌ laca ̱
ñiꞌya̱ laca quee tonu biꞌ; ñiꞌya̱ nu nguaꞌni
cuityi niꞌi̱ loꞌo quee biꞌ, juaꞌa̱ ndyuꞌnima ̱ loꞌo
naꞌ. Pana si ntiꞌ ñati ̱ tacu ̱ꞌ nguꞌ lo chaꞌ jnaꞌ,
ngaꞌaa tsoꞌo tyiꞌi ̱ñati ̱biꞌ liꞌ; loꞌo cuaꞌni cuayáꞌ
Ni jiꞌi̱ lcaa ñati ̱ chalyuu, tye chaꞌ tsiyaꞌ ti jiꞌi ̱
ñati ̱ nu ná ntajaꞌa̱ xñi chaꞌ jnaꞌ nu loꞌo ya ̱a̱
nguꞌ nde chalyuu.

45 Sti joꞌó nu laca loo loꞌo nguꞌ fariseo ni,
nu loꞌo ndyuna nguꞌ cui ̱i̱ nu cua nchcuiꞌ ca
ti Jesús loꞌo nguꞌ, nu nchcuiꞌ chaꞌ jiꞌi̱ nguꞌ
tyaala nu nguaꞌni cña neꞌ loꞌo jiꞌi̱ nu culiyaꞌ
biꞌ, loꞌo juaꞌa̱ nu nchcuiꞌ chaꞌ jiꞌi̱ nguꞌ cuityi
niꞌi ̱ nu ná tsoꞌo, liꞌ ngua tii nguꞌ nu laca loo
biꞌ, chaꞌ nchcuiꞌ caꞌa̱ Jesús chaꞌ jiꞌi ̱ ycuiꞌ nguꞌ
biꞌ. 46 Lye tsa ngua tiꞌ nguꞌ biꞌ tayaꞌ nguꞌ jiꞌi ̱
Jesús, chaꞌ cujuii nguꞌ jiꞌi̱, ngua tiꞌnguꞌ; pana
ná ngua jiꞌi ̱nguꞌ biꞌ, chaꞌndyutsi ̱i ̱nguꞌ jiꞌi̱ nu
ñati ̱quiñaꞌa ̱ biꞌ, chaꞌ quiñaꞌa̱ tsa nguꞌ jlya tiꞌ
nguꞌ chaꞌ laca Jesús sca ñati ̱nu laca tuꞌba jiꞌi ̱
ycuiꞌNdyosi.

22
Cui ̱i ̱ jiꞌi ̱ taꞌa su ngujui clyoꞌo nguꞌ

1Nchcuiꞌ Jesús chaca cui ̱i̱ loꞌo nguꞌ liꞌ:
2―Chcuiꞌ naꞌ chaca chaꞌ loꞌoma̱ chaꞌ caca

cuayáꞌ tiꞌma ̱ ñiꞌya̱ caca loꞌo laca ycuiꞌNi loo
neꞌ cresiya jiꞌi ̱ ñati ̱ ―nacui ̱ Jesús liꞌ―. Caca
biꞌ ñiꞌya̱ ngua sca tsa̱ loꞌo ngua taꞌa ngujui
clyoꞌo sñiꞌ rey. Nguaꞌni rey taꞌa liꞌ. 3Ngulo
cña jiꞌi ̱ msu jiꞌi̱ chaꞌ tsaa nguꞌ, tsaa chcuiꞌ
nguꞌ loꞌo lcaa ñati ̱nu ntsuꞌu chaꞌ jiꞌi ̱ loꞌo rey,
chaꞌ cua ndyalaa tsa̱ nu caca taꞌa biꞌ; pana
ná ntajaꞌa̱ ñati ̱ biꞌ ca̱a̱ nguꞌ slo rey nu ngua
tsa ̱ taꞌa biꞌ. 4 Xaꞌ ngulo rey biꞌ cña jiꞌi̱ msu
jiꞌi̱, chaꞌ tsaa nguꞌ slo ñati ̱ biꞌ chaca quiyaꞌ:
“Chcuiꞌ ma ̱ loꞌo lcaa ñati ̱ biꞌ, chaꞌ cua laca
nguaꞌni choꞌo naꞌ scuaa chaꞌ cacu nguꞌ; cua
ndyujuii naꞌ bata loꞌo chqueru. Cua laca
ntsuꞌu xlyaa cacu nguꞌ juani, si cuaꞌni nguꞌ
chaꞌ tsoꞌo ca ̱a̱ nguꞌ taꞌa re yala ti, chaꞌ cua
ngujui clyoꞌo sñiꞌ naꞌ”, nacui ̱ rey jiꞌi̱ msu
jiꞌi̱. 5 Pana ná nduꞌu tucua ñati ̱ biꞌ, chaꞌ ná
ndube tiꞌ nguꞌ chaꞌ ngujui clyoꞌo sñiꞌ rey biꞌ;
ndyaa nguꞌ cña neꞌ quixi̱ꞌ, ndyaa xi xaꞌ la
nguꞌ ndyujuiꞌ nguꞌ yuꞌba jiꞌi̱ nguꞌ. 6 Loꞌo
juaꞌa̱ xi xaꞌ la ñati ̱biꞌ ni, ndayaꞌ nguꞌ jiꞌi ̱msu
biꞌ, nxtyí loꞌo nguꞌ jiꞌi ̱ msu biꞌ; cuati juaꞌa̱
ntsuꞌusungujuiꞌi ̱nguꞌ jiꞌi ̱msubiꞌñaꞌa̱ cuayáꞌ
nu ndyujuii nguꞌ jiꞌi̱. 7 Nu loꞌo ndyuna rey
chaꞌ nu nguaꞌni nguꞌ biꞌ loꞌo msu jiꞌi ̱, ngua
ñasiꞌ̱ tsa rey biꞌ ñaꞌa̱ jiꞌi̱ ñati ̱ xñaꞌa̱ biꞌ. Liꞌ
ngulo rey cña jiꞌi̱ sendaru jiꞌi̱ chaꞌ cujuii nguꞌ
jiꞌi̱ lcaa ñati ̱ xñaꞌa̱ biꞌ, chaꞌ suꞌba nguꞌ quiiꞌ
tyaqui ̱quichi ̱ tyi ñati ̱biꞌ. 8Liꞌnchcuiꞌ rey loꞌo
msu jiꞌi̱ chaca quiyaꞌ: “Cuanguaꞌni choꞌonaꞌ
scuaa chaꞌ caca taꞌa ngujui clyoꞌo sñiꞌ naꞌ”,
nacui ̱ rey biꞌ. “Pana nu nguꞌ nu cua nchcuiꞌ

naꞌ loꞌo tsa ̱ chaꞌ ca ̱a̱ nguꞌ taꞌa ca slo naꞌ, ná
ntajaꞌa̱ nguꞌ biꞌ ca̱a̱, biꞌ chaꞌ ná cacu nguꞌ biꞌ
scuaa tsoꞌo nu ntsuꞌu ꞌna tsiyaꞌ ti. 9 Tsoꞌo la
tsaa clya ma ̱ nde calle tlyu juani; chcuiꞌma ̱
loꞌo lcua ti tyaꞌa ñati ̱nu ñaꞌa̱ ma ̱ jiꞌi ̱ nde calle
jua, chaꞌ ca ̱a̱ nguꞌ taꞌa ca slo naꞌ.” 10Liꞌnduꞌu
nguꞌ msu biꞌ ndyaa nguꞌ nde calle; nchcuiꞌ
nguꞌ loꞌo cua ñaꞌa ̱ ca ñati ̱ nu ndyacua tyaꞌa
nguꞌ loꞌo, masi ñati ̱ tsoꞌo, masi ñati ̱ cuxi. Liꞌ
ndyuꞌu tiꞌi ̱ lcaa ñati ̱biꞌ slo rey ñaꞌa̱ cuayáꞌ nu
ngutsaꞌá̱ niꞌi ̱ jiꞌi ̱ rey, ndiꞌi ̱ quiñaꞌa̱ tsa ñati ̱nu
cua ndyalaa taꞌa slo rey biꞌ.

11 ’Liꞌ ndyatí̱ ycuiꞌ rey biꞌ, ndyaa nde niꞌi̱
chaꞌ chcuiꞌ loꞌo lcaa ñati ̱nu ndiꞌi ̱ niꞌi̱ biꞌ. Liꞌ
naꞌa̱ rey chaꞌngaꞌa̱ sca nu quiꞌyu nuná lacuꞌ
lateꞌ jiꞌi ̱ taꞌa. 12Liꞌnchcuanerey jiꞌi̱ nuquiꞌyu
biꞌ: “Chocue”, nacui ̱, “¿ni chaꞌ ndyatí̱ nuꞌu̱
niꞌi ̱ re loꞌo ná lacuꞌ nuꞌu̱ lateꞌ jiꞌi ̱ taꞌa nu cua
nda naꞌ jinuꞌu̱?” Pana ná ngujui ñiꞌya ̱ xacui ̱
nu quiꞌyu biꞌ chaꞌ jiꞌi̱ rey liꞌ; 13biꞌ chaꞌ ngulo
rey biꞌ cña jiꞌi̱ msu jiꞌi ̱: “Xñima ̱ jiꞌi ̱ nu quiꞌyu
re, sca ̱ꞌ ma ̱ yaꞌ yu, loꞌo juaꞌa ̱ sca ̱ꞌ ma ̱ quiyaꞌ
yu. Loꞌo liꞌ xcua̱a̱ ma ̱ jiꞌi̱ yu nde ca bilyaa
su talya tsa ñaꞌa̱, ca su nxiꞌya tsa nguꞌ ndiꞌi̱
nguꞌ, ca su lye tsa ndacu laꞌya nguꞌ chaꞌ ñasiꞌ̱
nguꞌ”, nacui̱ rey biꞌ. 14 Loꞌo ycuiꞌ Ndyosi ni,
ndacane Ni jiꞌi̱ quiñaꞌa̱ tsa ñati ̱ chaꞌ cuaꞌa̱
jyaca̱ nguꞌ jiꞌi̱ lcaa chaꞌ nu nchcuiꞌ Ni, pana
cua laca ti ñati ̱nu nsubi Ni jiꞌi ̱ chaꞌ caca nguꞌ
ñati ̱ jiꞌi ̱Ni.

Chaꞌ jiꞌi ̱ cñi cña loo nguꞌ
15 Liꞌ nduꞌu nguꞌ fariseo ndyaa nguꞌ chaꞌ

quiñi chaꞌ jiꞌi ̱ nguꞌ loꞌo tyaꞌa nguꞌ, ñiꞌya̱ nu
caca jiꞌi̱ nguꞌ cñiloꞌo nguꞌ jiꞌi̱ Jesús chaꞌ chcuiꞌ
yu sca chaꞌ cuxi. 16 Liꞌ ngulo nguꞌ biꞌ cña jiꞌi̱
xi nguꞌ cuañiꞌ nu ndyaca tsaꞌa ̱ chaꞌ jiꞌi ̱ nguꞌ
fariseo, chaꞌ chcuiꞌ cuayáꞌnguꞌ cuañiꞌbiꞌ loꞌo
Jesús, ngua tiꞌ nguꞌ. Liꞌ ndyaa nguꞌ biꞌ slo
Jesús loꞌo xi xaꞌ la ñati ̱ nu ndyaꞌa̱ loꞌo taju
nguꞌ nu cuentya jiꞌi̱ rey Herodes.

―Mstru ―nacui ̱ nu nguꞌ cuañiꞌ biꞌ jiꞌi̱
Jesús liꞌ―, jlo tiꞌ ya chaꞌ liñi tsa nduꞌni nuꞌu̱;
la cuiꞌ chaꞌ liñi nu ntsuꞌu jiꞌi̱ ycuiꞌ Ndyosi,
biꞌ ti chaꞌ laca nu ncluꞌu nuꞌu̱ jiꞌi̱ nguꞌ. Ná
ndube tiꞌ nuꞌu̱ ñiꞌya̱ ndañi chaꞌ nu nchcuiꞌ
nguꞌ jinuꞌu̱; sca ti cuayáꞌ ntiꞌ nuꞌu̱ ñaꞌa ̱ nuꞌu̱
jiꞌi̱ lcaa ñati,̱ masi nguꞌ tiꞌi, masi nguꞌ tonu.
17Tyuꞌu chaꞌ clyu tiꞌ jinuꞌu̱, cachaꞌ nuꞌu̱ chaꞌ
liñi jiꞌi̱ ya: ¿Ha tsoꞌo si ta na cñi cña loo na jiꞌi̱
rey tlyu nu ndiꞌi̱ xaꞌ tsuꞌ biꞌ?

18 Pana ngua tii Jesús ñiꞌya ̱ laca chaꞌ cuxi
nu nclyacua tiꞌ nguꞌ biꞌ, biꞌ chaꞌ ndiꞌya̱ ngux-
acui ̱ yu chaꞌ jiꞌi ̱ nguꞌ:

―Cuiñi tsa cuꞌma ̱ ni. ¿Ni chaꞌ laca nchcuiꞌ
cuayáꞌ ma ̱ loꞌo naꞌ? ―nacui̱ Jesús jiꞌi̱ nguꞌ
biꞌ―. 19 Culuꞌu ma ̱ sca cñi ꞌna, la cuiꞌ tyaꞌa
cñi plata nu nda na jiꞌi ̱ nguꞌ nu nxñi cñi cña
loo na.
Liꞌ ñaa loꞌo nguꞌ jiꞌi ̱ sca cñi plata biꞌ slo

Jesús.

20―¿Tilaca nu ca jiꞌi̱ lcui ̱ ngaꞌa̱ chu̱ꞌ cñi re?
―nacui̱ Jesús jiꞌi ̱ nguꞌ biꞌ―. ¿Ti jiꞌi̱ laca xtañi
nu nscua re? ―nacui̱.

21 ―Xtañi rey tlyu nu ndiꞌi̱ xaꞌ tsuꞌ, biꞌ
ngaꞌa ̱ chu̱ꞌ cñi cua―nacui ̱ nguꞌ liꞌ.

―Tsoꞌo ―nacui̱ Jesús liꞌ―, jiꞌi ̱ rey tlyu biꞌ
tya ma ̱ cñi cña loo nu ngaꞌa̱ chaꞌ ta ma ̱ jiꞌi̱
lacua, loꞌo juaꞌa̱ jiꞌi ̱ ycuiꞌ Ndyosi tya ma ̱ lcaa
na nu ntsuꞌu chaꞌ tya ma ̱ jiꞌi̱ Ni.

22Ndube tsa tiꞌ nguꞌ biꞌ liꞌ, chaꞌ nchca tsa
jiꞌi ̱ Jesús xtyacui chaꞌ loꞌo nguꞌ. Nduꞌu nguꞌ
biꞌ ndyaa nguꞌ liꞌ.

Nchcuane nguꞌ jiꞌi ̱ Jesús ñiꞌya ̱ caca loꞌo
tyuꞌú ñati ̱chaca quiyaꞌ

23 Loꞌo la cuiꞌ tsa̱ biꞌ ñaa xi nguꞌ saduceo
slo Jesús, biꞌ laca sca latya ñati ̱ nu nchcuiꞌ
chaꞌ ngaꞌaa tyuꞌú ñati ̱ chaca quiyaꞌ loꞌo cua
ngujuii nguꞌ. Nchcuane nguꞌ biꞌ sca chaꞌ jiꞌi̱
Jesús liꞌ:

24 ―Mstru ―nacui̱ nguꞌ biꞌ jiꞌi̱―, saꞌni la
nda jyoꞌoMoisés sca chaꞌ loꞌo na cuentya jiꞌi̱
tyaꞌa ngula nguꞌ. Nu loꞌo cua ngujuii tsaca
yu ni, si cua ngujui clyoꞌo yu pana bilya caja
sñiꞌ yu, liꞌ ntsuꞌu cña jiꞌi ̱ tyaꞌa ngula yu nu
ntucuaycuiꞌ ti chaꞌ caja clyoꞌo loꞌonucunaꞌa̱
nu ngua clyoꞌo jyoꞌo tyaꞌa yu. Liꞌ chcuiꞌ nguꞌ
jiꞌi ̱ sñiꞌ clyo nguꞌ chaꞌ sñiꞌ nu quiꞌyu nu cua
ngujuii biꞌ laca biꞌ, chaꞌ ná chcunaꞌ xtañi yu
nucuangujuii biꞌ. Juaꞌa̱ nchcuiꞌMoisés saꞌni
la. 25 Ndiꞌya ̱ ngua sca quiyaꞌ: Ntsuꞌu cati
tyaꞌa nu quiꞌyu tyaꞌa ngula, tyaꞌa quichi ̱ tyi
ya. Liꞌ ngujui clyoꞌo nu ngula clyo, pana
yala tsa ngujuii yu, loꞌo bilya caja sñiꞌ yu.
Liꞌ ndyanu nu cunaꞌa̱ biꞌ cuentya jiꞌi̱ tyaꞌa
yu. 26 Liꞌ ngujui clyoꞌo nu cunaꞌa̱ biꞌ chaca
quiyaꞌ. La cuiꞌ juaꞌa̱, yala ti ngujuii chaca
nu quiꞌyu tyaꞌa ngula jyoꞌo biꞌ. Juaꞌa̱ ngua
jiꞌi ̱ ca taꞌa nguꞌ quiꞌyu tyaꞌa ngula jyoꞌo biꞌ.
27Ca su ndye, liꞌ ngujuii nu cunaꞌa̱ biꞌ. 28Nu
loꞌo tyuꞌú lcaa jyoꞌo chaca quiyaꞌ ni, ¿ñiꞌya̱
nu laca clyoꞌo ca nu cunaꞌa̱ biꞌ, chaꞌ ca taꞌa
cati tyaꞌa nu tyaꞌa ngula nguꞌ ngujui clyoꞌo
nguꞌ loꞌo?

29Liꞌ nguxacui̱ Jesús chaꞌ jiꞌi ̱ nguꞌ biꞌ:
―Ná jlo tiꞌ ma ̱ tsiyaꞌ ti, chaꞌ ná nchca

cuayáꞌ tiꞌ ma ̱ jiꞌi ̱ quityi jiꞌi ̱ ycuiꞌ Ndyosi; ná
nchcacuayáꞌ tiꞌma ̱ chaꞌnchca tsa jiꞌi̱ ycuiꞌNi
cuaꞌniNi cña tonu. 30Nu loꞌo tyuꞌú lcaa jyoꞌo
chaca quiyaꞌ, ngaꞌaa ntsuꞌu chaꞌ caja clyoꞌo
nguꞌ ca biꞌ; tyiꞌi ̱ nguꞌ liꞌ ñiꞌya̱ ndiꞌi ̱ xca̱ jiꞌi̱
ycuiꞌ Ndyosi ca slo Ni. 31 Chañi chaꞌ ntsuꞌu
chaꞌ tyuꞌú lcaa jyoꞌo chaca quiyaꞌ. ¿Ha bilya
chcuiꞌ ma ̱ chaꞌ lo quityi nu nchcuiꞌ ycuiꞌ
Ndyosi loꞌo ma ̱? Ndiꞌya ̱ nchcuiꞌ quityi biꞌ:
32 “Ycuiꞌ Ndyosi Xuꞌna Abraham laca naꞌ,”
nacui ̱Ni, “ycuiꞌNdyosi Xuꞌna Isaac laca naꞌ,
loꞌo la cuiꞌ ti ycuiꞌ Ndyosi Xuꞌna Jacob laca
naꞌ”, nacui ̱ Ni. Ná nacui̱ quityi biꞌ chaꞌ na
cua ngua ycuiꞌ Ndyosi Xuꞌna nguꞌ biꞌ; ñaꞌa̱
ti tya laca ycuiꞌ Ndyosi Xuꞌna nguꞌ biꞌ juani,

loꞌo juaꞌa̱ laca ycuiꞌ Ndyosi Xuꞌna lcaa ñati ̱
luꞌú.

33 Loꞌo ndyuna nu quiñaꞌa̱ tsa ñati ̱ nu
ngaꞌa̱ slo chaꞌnunclyuꞌu Jesúsbiꞌ, ndube tsa
tiꞌ nguꞌ jiꞌi ̱ chaꞌ biꞌ liꞌ.

Cñanundulo la chaꞌ cuaꞌni na cuentya jiꞌi ̱
ycuiꞌNdyosi

34 Nu loꞌo ndyuna nguꞌ fariseo chaꞌ cua
nguaꞌni Jesús ngana jiꞌi ̱ nu nguꞌ saduceo biꞌ,
liꞌ ndyuꞌu tiꞌi ̱ lcaa nguꞌ fariseo biꞌ slo Jesús.
35Loꞌo juaꞌa̱ ngaꞌa̱ sca nguꞌ fariseo nu jlo tsa
tiꞌ lcaa chaꞌ jiꞌi̱ ycuiꞌNdyosi nunguscua jyoꞌo
Moisés. Liꞌ nchcuane yu jiꞌi̱ Jesús chaꞌ chcuiꞌ
cuayáꞌ yu loꞌo:

36―Mstru―nacui ̱ yubiꞌ jiꞌi̱ Jesús―, ¿ñiꞌya ̱
chaꞌ laca nu ndulo la jiꞌna chaꞌ cuaꞌni na,
chaꞌ nu nda ycuiꞌ Ni loꞌo jyoꞌo Moisés saꞌni
la?

37Liꞌ nguxacui ̱ Jesús chaꞌ jiꞌi ̱ yu biꞌ:
―“Ntsuꞌu chaꞌ tyucui tyiquee ma ̱ tyuꞌu

chaꞌ jiꞌi ̱ma ̱ loꞌo ycuiꞌ Ndyosi; nu loꞌo lubii ti
cresiya jiꞌi̱ ma ̱, juaꞌa̱ loꞌo lcaa chaꞌ nu ndaꞌya
hique ma ̱, tyuꞌu chaꞌ jiꞌi ̱ ma ̱ loꞌo Ni”. 38 Biꞌ
laca chaꞌ nu tlyu la, nu ndulo la jiꞌna chaꞌ
cuaꞌni na. 39 Loꞌo juaꞌa̱ ntsuꞌu chaca chaꞌ
tlyu: “Ntsuꞌu chaꞌ cuaꞌni tyaꞌna tiꞌ ma ̱ jiꞌi ̱
tyaꞌa ñati ̱ ma ̱, ñiꞌya̱ laca si nduꞌni tyaꞌna
tiꞌ ma ̱ jiꞌi ̱ ycuiꞌ ca ma ̱”. 40 Su̱u̱ lcaa chaꞌ
nu nguscua jyoꞌo Moisés cuentya jiꞌi̱ ycuiꞌ
Ndyosi laca tyucuaa chaꞌ biꞌ, loꞌo juaꞌa̱ su ̱u̱
lcaa chaꞌ nu nchcuiꞌ nguꞌ nu ngua tuꞌba jiꞌi ̱
ycuiꞌNdyosi nu ngua saꞌni laca chaꞌ biꞌ.

Nchcuane Jesús jiꞌi ̱nguꞌ cuentya jiꞌi ̱Cristo
41Laja loꞌo tya ndyuꞌu tiꞌi̱ lcaa nguꞌ fariseo

biꞌ su ndu ̱ Jesús, liꞌ nchcuane yu sca chaꞌ jiꞌi ̱
nguꞌ:

42―¿Ñiꞌya̱ ntiꞌ cuꞌma ̱ cuentya jiꞌi̱ Cristo nu
ntsuꞌu chaꞌ ca ̱a̱? ―nacui̱ Jesús jiꞌi ̱ nguꞌ biꞌ―.
¿Tilaca ngua jyoꞌo cusuꞌ jiꞌi̱ nu Cristo biꞌ ntiꞌ
ma ̱?

―Ñati ̱ tyaꞌa jiꞌi ̱ jyoꞌo rey David caca nu biꞌ
―nacui ̱ nguꞌ jiꞌi ̱.

43 Liꞌ nchcuane Jesús jiꞌi ̱ nguꞌ biꞌ chaca
quiyaꞌ:

―¿Ñiꞌya̱ ndyuꞌu ta chaꞌ re ntiꞌ cuꞌma ̱, chaꞌ
cua nchcuiꞌ jyoꞌo David chaꞌ Xuꞌna yu laca
nu Cristo biꞌ? Cua nguluꞌu Xtyiꞌi ycuiꞌ
Ndyosi chaꞌ biꞌ jiꞌi ̱ David, biꞌ chaꞌ nchcuiꞌ yu
ndiꞌya̱:
44 Ycuiꞌ Ndyosi nu laca Xuꞌna na nacui ̱ jiꞌi ̱

Cristo nu Xuꞌna naꞌ ndiꞌya ̱:
“Tyucua nuꞌu̱ nde laꞌa tsuꞌ cui ̱ ꞌna, ñaꞌa ̱

cuayáꞌ nu cuaꞌni tye naꞌ chaꞌ jiꞌi̱ lcaa
tyaꞌa cusu ̱u̱ jinuꞌu̱, chaꞌ caca nuꞌu̱ loo
jiꞌi̱ lcaa ca chaꞌ”, nacui ̱Ni jiꞌi̱ Cristo.

45 Xuꞌna naꞌ, nchcuiꞌ jyoꞌo David jiꞌi̱ Cristo.
¿Ñiꞌya̱ caca chcuiꞌ na chaꞌ ñati ̱ tyaꞌa jiꞌi̱ jyoꞌo
David biꞌ laca Cristo lacua?

46Ná ntsuꞌu ni sca ñati ̱ ca biꞌ nu ngua jiꞌi ̱
xacui ̱ chaꞌ jiꞌi ̱ Jesús liꞌ. Loꞌo juaꞌa ̱ xaꞌ la tsa ̱

nde loo la ngaꞌaa nchcuane nguꞌ chaꞌ jiꞌi ̱ yu
tsiyaꞌ ti, chaꞌ ntsi̱i̱ nguꞌ jiꞌi ̱, ñiꞌya ̱ nu xacui ̱
Jesús chaꞌ jiꞌi ̱ nguꞌ.

23
Ngusta Jesús quiꞌya jiꞌi ̱ nguꞌ fariseo loꞌo

juaꞌa ̱ jiꞌi ̱mstru chaꞌ joꞌó biꞌ
1 Loꞌo liꞌ nchcuiꞌ Jesús loꞌo nu quiñaꞌa̱ tsa

ñati ̱ nu ndiꞌi̱ slo yu, juaꞌa̱ loꞌo nu nguꞌ nu
ndyaca tsaꞌa ̱ jiꞌi̱:

2 ―Nu nguꞌ fariseo biꞌ, loꞌo mstru nu
ncluꞌu chaꞌ joꞌó neꞌ laa ni, jlo tiꞌ nguꞌ biꞌ lcaa
chaꞌ ñiꞌya nu nguscua jyoꞌoMoisés lo quityi.
3 Biꞌ chaꞌ tsoꞌo cuaꞌa̱ jyaca ̱ ma ̱ jiꞌi ̱ chaꞌ nu
ncluꞌu nguꞌ biꞌ jiꞌi̱ ma ̱, tsoꞌo taquiyaꞌ ma ̱ jiꞌi ̱
chaꞌ nu ncluꞌu nguꞌ biꞌ; pana ná cuaꞌni ma ̱
ñiꞌya̱ nu nduꞌni ti nguꞌ biꞌ. Tsoꞌo ti ncluꞌu
nguꞌ chaꞌ joꞌó biꞌ, pana ná ndaquiyaꞌ ycuiꞌ ca
nguꞌ chaꞌ biꞌ. 4 Loꞌo juaꞌa̱ nu nguꞌ fariseo biꞌ
ni, nclyo nguꞌ cña jiꞌi̱ tyaꞌa nguꞌ chaꞌ tonu tsa
yuꞌba quiꞌya nguꞌ; tiꞌi̱ tsa yuꞌba nsta nguꞌ biꞌ
scu ̱ ñati,̱ pana ycuiꞌ ca nguꞌ ni, ná sicua ̱ nguꞌ
yuꞌba biꞌ tsiyaꞌ ti. 5 Lcaa chaꞌ nu nduꞌni nu
nguꞌ biꞌ ni, nduꞌni nguꞌ jiꞌi ̱ chaꞌ ñaꞌa̱ ti ñati ̱jiꞌi ̱
nguꞌ; biꞌ chaꞌ ndyaaca̱ꞌ juata su nscua chaꞌ
jiꞌi̱ ycuiꞌ Ndyosi hique nguꞌ, loꞌo juaꞌa̱ scu ̱
nguꞌ, chaꞌ ntiꞌ nguꞌ chaꞌ chcuiꞌ ñati ̱ jiꞌi ̱ nguꞌ
chaꞌ tacati tsa nduꞌni nguꞌ. Loꞌo juaꞌa̱ nchcuꞌ
nguꞌ biꞌ payu̱ nu tonu tsa lsu ndacui lo chaꞌ
ñaꞌa̱ ñati ̱jiꞌi̱. 6Nu loꞌondyaꞌa̱ nguꞌbiꞌ sca taꞌa,
liꞌ ndyacaꞌa ̱ nguꞌ su tsoꞌo la ñaꞌa̱ ntiꞌ nguꞌ;
cuati juaꞌa ̱neꞌ laa, la cuiꞌ ti su tsoꞌo lañaꞌa̱ ntiꞌ
nguꞌ, ca biꞌ ntucua nguꞌ biꞌ. 7La cuiꞌ juaꞌa̱, si
tyacua tyaꞌa ñati ̱ loꞌo nguꞌ biꞌ nde calle, loꞌo
chcuiꞌ ñati ̱biꞌ loꞌo nguꞌ, na cuaꞌni chi ̱ ñati ̱loo
ntiꞌ nguꞌ fariseo biꞌ; juaꞌa̱ cua ntiꞌ nguꞌ chaꞌ
ñacui ̱ñati ̱ jiꞌi̱, chaꞌmstru laca nguꞌ. Juaꞌa ̱ ntiꞌ
nguꞌ biꞌ.

8 ’Pana cuꞌma ̱ ni, ná tsoꞌo si ñacui ̱nguꞌ jiꞌi ̱
ma ̱ chaꞌmstru laca ma ̱; tsoꞌo la si sca ti chaꞌ
ntsuꞌu tyiquee ma ̱ loꞌo tyaꞌa ma̱, chaꞌ sca ti
mstru ntsuꞌu jiꞌi ̱ ma ̱, biꞌ laca Cristo. 9 Loꞌo
juaꞌa̱ ná ngaꞌa̱ chaꞌ ñacui ̱ma ̱ chaꞌ sti ma ̱ laca
sca ñati ̱ chalyuu ti, chaꞌ sca ti ycuiꞌ Ndyosi
nu ntucua nde cua̱, biꞌ laca Sti ma ̱. 10 Loꞌo
juaꞌa̱ ná ta ma ̱ chacuayáꞌ jiꞌi̱ ñati ̱chaꞌ chcuiꞌ
nguꞌ jiꞌi ̱ma ̱ chaꞌ xuꞌna nguꞌ lacama ̱, chaꞌ sca
ti Cristo laca Xuꞌna ma ̱ nu chañi ca. 11 Nu
cuꞌma ̱ nu ndulo la chaꞌ jiꞌi ̱ ma ̱ cuentya jiꞌi ̱
tyaꞌa ma ̱, ngaꞌa̱ chaꞌ cuaꞌni ma ̱ cua ñaꞌa̱ ca
cña nu culo lcaa tyaꞌa ma̱ jiꞌi̱ ma ̱, masi laca
ma ̱ loo jiꞌi ̱ nguꞌ. 12 Ñati ̱ nu ntiꞌ chaꞌ caca
tlyu la cuentya jiꞌi ̱ tyaꞌa nguꞌ, ntsuꞌu chaꞌ ca
tyujuꞌu tiꞌ nguꞌ ca tiyaꞌ la; pana ñati ̱ nu ná
nduꞌni tyixi loꞌo tyaꞌanguꞌ, nunántiꞌ tyiji ̱loo
jiꞌi̱ tyaꞌanguꞌ, biꞌ laca nu chañi chaꞌ caca tlyu
la cuentya jiꞌi̱ cuꞌma ̱.

13 ’¡Tyaꞌna tsa cuꞌma ̱ nguꞌ mstru chaꞌ joꞌó,
loꞌo juaꞌa̱ cuꞌma ̱nguꞌ fariseo, chaꞌ tucua chaꞌ
ntsuꞌu tyiquee ma ̱! Na ndacu ̱ꞌ ma ̱ tyucui̱i ̱
jiꞌi̱ nguꞌ, chaꞌ ná caca tyatí̱ nguꞌ chaꞌ jiꞌi̱ ycuiꞌ

Ndyosi, chaꞌ ná caca ycuiꞌ Ni loo neꞌ cresiya
jiꞌi̱ nguꞌ. Ni ycuiꞌ ma̱, ná caca tyatí̱ ma ̱ chaꞌ
biꞌ, loꞌo juaꞌa̱ ná ndama ̱ chacuayáꞌ chaꞌ tyatí ̱
xaꞌ la ñati ̱chaꞌ biꞌ.

14 ’¡Tyaꞌna tsa cuꞌma ̱ nguꞌ mstru chaꞌ joꞌó,
loꞌo juaꞌa̱ cuꞌma ̱nguꞌ fariseo, chaꞌ tucua chaꞌ
ntsuꞌu tyiqueema ̱! Nxlyaáma ̱niꞌi ̱nuntsuꞌu
jiꞌi̱ nu cunaꞌa̱ tiꞌi, loꞌo liꞌ tyiqueeꞌ nchcuiꞌma ̱
loꞌo ycuiꞌ Ndyosi slo ñati ̱ chaꞌ ñaꞌa̱ ti ñati ̱ jiꞌi̱
ma ̱. Ná ca cuayáꞌ tiꞌ xaꞌ ñati ̱ lcaa chaꞌ cuxi
nu ntsuꞌuneꞌ cresiya jiꞌi̱ ma ̱ liꞌ. Biꞌ chaꞌ lye la
chcubeꞌma ̱ ca nde loo la.

15 ’¡Tyaꞌna tsa cuꞌma ̱ nguꞌ mstru chaꞌ joꞌó,
loꞌo juaꞌa̱ cuꞌma ̱nguꞌ fariseo, chaꞌ tucua chaꞌ
ntsuꞌu tyiquee ma ̱! Tyijyuꞌ tsa ndyaꞌa̱ ma̱,
masi tyucui ̱i̱ nde lo yuu ti,masi tyucui ̱i̱ nteje
tacui ma ̱ tyujoꞌo ndyaꞌa̱ ma ̱, chaꞌ clyana ma ̱
jiꞌi̱ ñati,̱ masi sca ti ñati ̱nu tyajaꞌa̱ xtyanu jiꞌi̱
nu xaꞌ la joꞌó nu nduꞌni tlyu yu jiꞌi̱, chaꞌ xñi
yu chaꞌ nu culuꞌu cuꞌma ̱ jiꞌi̱ yu. Liꞌ culuꞌu
ma ̱ jiꞌi ̱ yu chaꞌ caca yu sñiꞌ cuiñaja nu tlyu la
que cuꞌma ̱, cuꞌma ̱ nu ntsuꞌu chaꞌ tsaa ma ̱ ca
bilyaa.

16 ’¡Tyaꞌna tsa cuꞌma ̱! Na cuantiꞌma ̱ culuꞌu
ma ̱ jiꞌi̱ xaꞌ ñati;̱ pana cuityi ̱ꞌ ycuiꞌ ca cuꞌma̱,
chaꞌ ná nda ma ̱ cuentya tsiyaꞌ ti. Ndiꞌya̱
nchcuiꞌma ̱: “Si cuaꞌni nguꞌ jura cuentya jiꞌi̱
laa tonu re chaꞌ cuaꞌni lyiji nguꞌ sca cña, ná
sca chaꞌ laca”, nacui ̱ ma ̱. “Pana si cuaꞌni
nguꞌ jura cuentya jiꞌi ̱naoronuntsuꞌuneꞌ laa
chaꞌ cuaꞌni nguꞌ cña biꞌ, liꞌ ntsuꞌu chaꞌ cuaꞌni
nguꞌ lcaa cña tsiyaꞌ ti nu cua nchcuiꞌ nguꞌ”,
nacui̱ma̱. 17 ¡Ple tsa cuꞌma ̱, na cuityi ̱ꞌ tsama ̱!
¿Na lacanundulo la chaꞌ jiꞌi ̱ntiꞌma ̱? ¿Ha tlyu
la chaꞌ jiꞌi̱ na oro nu ntsuꞌu neꞌ laa biꞌ? ¿Ha
tlyu la chaꞌ jiꞌi ̱ laa tlyu su ntsuꞌu na oro biꞌ,
ntiꞌma ̱? Sca ti cuayáꞌ ndyuꞌu chaꞌ biꞌ. 18Loꞌo
juaꞌa̱ chaca chaꞌ nchcuiꞌma ̱: “Si cuaꞌni nguꞌ
jura cuentya jiꞌi̱ mesa nu ntsuꞌu neꞌ laa re,
chaꞌ cuaꞌni lyiji nguꞌ sca cña, ná sca chaꞌ
laca”, nacui̱ ma ̱. “Pana si cuaꞌni nguꞌ jura
cuentya jiꞌi ̱ msta ̱ nu nsta nguꞌ lo mesa biꞌ,
chaꞌ cuaꞌni nguꞌ cña biꞌ, liꞌ ntsuꞌu chaꞌ cuaꞌni
nguꞌ lcaa cña tsiyaꞌ ti nu cua nchcuiꞌ nguꞌ”,
nacui̱ ma ̱. 19 ¡Chañi chaꞌ cuityi ̱ꞌ cuꞌma ̱! ¿Na
laca nu ndulo la chaꞌ jiꞌi ̱, ntiꞌ ma ̱? ¿Ha tlyu
la chaꞌ jiꞌi ̱msta̱ biꞌ? ¿Ha tlyu la chaꞌ jiꞌi ̱mesa
su nscuamsta ̱ biꞌ, ntiꞌma ̱? Sca ti cuayáꞌ laca
chaꞌ biꞌ; 20 biꞌ chaꞌ nu loꞌo cuaꞌni nguꞌ jura
cuentya jiꞌi̱mesabiꞌ, chaꞌcuaꞌninguꞌ scacña,
stuꞌba ndyuꞌni nguꞌ jura cuentya jiꞌi ̱ na nu
nscua lo mesa biꞌ. 21 Loꞌo juaꞌa̱, si cuaꞌni
nguꞌ jura cuentya jiꞌi ̱ laa tonu re, la cuiꞌ juaꞌa̱
ndyuꞌni nguꞌ jura cuentya jiꞌi̱ ycuiꞌ Ndyosi,
chaꞌ loꞌo neꞌ laa biꞌ ndyaꞌa̱ ycuiꞌNi. 22La cuiꞌ
ti chaꞌ ni, si cuaꞌni nguꞌ jura cuentya jiꞌi ̱ sca
na nu ntsuꞌu nde cua ̱, la cuiꞌ juaꞌa̱ ndyuꞌni
nguꞌ jura cuentya jiꞌi̱ su tlyu ca su ntucua
ycuiꞌNi, loꞌo juaꞌa ̱ cuentya jiꞌi̱ ycuiꞌNi liꞌ.

23 ’¡Tyaꞌna tsa cuꞌma ̱ nguꞌ mstru chaꞌ joꞌó,
loꞌo juaꞌa̱ cuꞌma ̱nguꞌ fariseo, chaꞌ tucua chaꞌ
ntsuꞌu tyiqueema̱! Tacati tsa nduꞌnima ̱ loꞌo

ycuiꞌ Ndyosi loꞌo lcaa na xca ti nu ntsuꞌu jiꞌi̱
ma ̱; si ntsuꞌu tii tyaꞌa lacaꞌ tyunuꞌ xlya jiꞌi̱
ma ̱ ni, masi siꞌyu hañi, masi siꞌyu comino,
hora ti ndama ̱ tsaca jiꞌi ̱ycuiꞌNdyosi liꞌ,masi
ná ndaquiyaꞌ ma ̱ jiꞌi̱ chaꞌ nu nguluꞌu Ni, nu
ndulo la chaꞌ jiꞌi̱. Cua nacui ̱ ycuiꞌ Ndyosi
chaꞌ liñi ti cuaꞌni cuayáꞌma ̱ jiꞌi ̱ñati,̱ loꞌo juaꞌa̱
nacui ̱ Ni chaꞌ cuaꞌni tyaꞌna tiꞌ ma ̱ jiꞌi̱ ñati,̱
chaꞌ jlya tsoꞌo tiꞌ ma ̱ jiꞌi̱ ycuiꞌ Ni; pana ná
nduna ma ̱ chaꞌ biꞌ. Ntsuꞌu chaꞌ taquiyaꞌma ̱
jiꞌi ̱ chaꞌ nu ndulo la biꞌ, masi tya cuaꞌni ma ̱
chaꞌ tsoꞌo ñiꞌya̱ nu ndyuꞌni ti ma ̱ nu loꞌo nda
ma ̱msta̱ sube ti biꞌ. 24Ntiꞌma ̱ culuꞌuma ̱ chaꞌ
jiꞌi ̱ ycuiꞌ Ndyosi jiꞌi ̱ xaꞌ ñati;̱ pana na cuityi ̱ꞌ
ycuiꞌ ca ma ̱, chaꞌ ndyacu ̱ꞌ hique ma ̱ jiꞌi ̱ lcaa
chaꞌ liñi biꞌ. Ñiꞌya̱ laca si nsubii ma ̱ hitya
chaꞌ coꞌo ma ̱, chaꞌ ná coꞌo ma ̱ naꞌni sube nu
ntsuꞌu lo hitya biꞌ, pana ná nduꞌni cuentya
ma ̱ jiꞌi̱, si cua ntyucui̱ꞌ ma ̱ sca naꞌni tlyu la,
ñiꞌya ̱ ntiꞌ sca camello.

25 ’¡Tyaꞌna cuꞌma ̱ nguꞌmstru chaꞌ joꞌó, loꞌo
juaꞌa̱ cuꞌma̱ nguꞌ fariseo, chaꞌ tucua chaꞌ
ntsuꞌu tyiqueema ̱! Tsoꞌo tsandyaati̱ looma ̱,
ndyaati ̱ chu̱ꞌ cuañaꞌ ma ̱, ñiꞌya̱ ntiꞌ ndyaati̱
sca tasa, ndyaati ̱ sca caꞌña; pana nde neꞌ
cresiya jiꞌi ̱ ma ̱ xcuiꞌ chaꞌ cuxi ntsuꞌu, chaꞌ
ntiꞌ ma ̱ xlyaá ma̱ na nu ntsuꞌu jiꞌi̱ xaꞌ ñati,̱
chaꞌ lyaꞌ tiꞌ ma̱ jiꞌi̱ ñati.̱ 26 Na cuityi ̱ꞌ ma ̱,
lcaa cuꞌma ̱nguꞌ fariseo. Clyo cuaꞌni lubiima ̱
neꞌ cresiya jiꞌi ̱ ycuiꞌ ca ma ̱, chaꞌ tyanu lubii
tyucui ñaꞌa̱ ma ̱ liꞌ, ñiꞌya ̱ ntiꞌ ndyaati ̱ sca tasa,
sca caꞌña.

27 ’¡Tyaꞌna tsa cuꞌma ̱ nguꞌ mstru chaꞌ joꞌó
loꞌo cuꞌma ̱ nguꞌ fariseo, chaꞌ tucua chaꞌ
ntsuꞌu tyiquee ma ̱! Ñiꞌya̱ sca niꞌi̱ sube nu
ndu̱ chu̱ꞌ cuaá nu nduꞌni ngati̱ nguꞌ jiꞌi̱, tsoꞌo
tsa ñaꞌa̱ niꞌi̱ biꞌ liꞌ, la cuiꞌ juaꞌa̱ laca cuꞌma ̱.
Pana xcuiꞌ tyijya ̱ jyoꞌo ntsuꞌu neꞌ cuaá biꞌ,
xcuiꞌ na tyucu ̱ ntsuꞌu biꞌ. 28Loꞌo juaꞌa̱ cuꞌma ̱
ni, tsoꞌo tsa ñaꞌa̱ ma ̱ nde chu ̱ꞌ ma ̱, liñi tsa
nduꞌni ma ̱ ntiꞌ ñati;̱ pana loꞌo ñaꞌa̱ ycuiꞌ
Ndyosi ca nde neꞌ ma ̱, tucua chaꞌ ntsuꞌu ty-
iqueema ̱, cuxi tsa chaꞌnuntsuꞌuneꞌ cresiya
jiꞌi ̱ma ̱, ntiꞌNi.

29 ’¡Tyaꞌna tsa cuꞌma̱ nguꞌ mstru chaꞌ joꞌó,
loꞌo juaꞌa̱ cuꞌma̱nguꞌ fariseo, chaꞌ tucua chaꞌ
ntsuꞌu tyiquee ma ̱! Tsoꞌo tsa ñaꞌa̱ niꞌi ̱ sube
nu ndiñá ma ̱ chu̱ꞌ cuaá su ndyatsiꞌ jyoꞌo nu
cua ya̱a̱ nchcuiꞌ chaꞌ jiꞌi ̱ ycuiꞌ Ndyosi loꞌo
ñati ̱ nu ngua saꞌni la; tsoꞌo tsa ndalyaꞌ ma ̱
jiꞌi ̱ niꞌi ̱ biꞌ nu ntucua chu̱ꞌ cuaá su ndyatsiꞌ
jyoꞌo nu tsoꞌo tsa tyiquee nu ngua saꞌni la.
30 “Cuxi tsa nguaꞌni jyoꞌo cusuꞌ jiꞌi̱ ya cua
saꞌni”, nacui̱ ma ̱. “Si cua ngutiꞌi̱ ya chalyuu
nu ngua tyempo biꞌ, ná loꞌo cua ndyujuii
ya jiꞌi̱ nguꞌ nu ngua tuꞌba jiꞌi ̱ ycuiꞌ Ndyosi
biꞌ”, nacui̱ ma ̱. 31 Jlo tiꞌ ma ̱ chaꞌ laca ma ̱
la cuiꞌ tyaꞌa ñati ̱ loꞌo jyoꞌo cusuꞌ jiꞌi ̱ ma ̱ nu
cua ndyujuii jiꞌi̱ nguꞌ nu ngua tuꞌba jiꞌi̱ ycuiꞌ
Ndyosi nu ngua saꞌni; ñaꞌa̱ ti cuxi tyiquee
ma ̱ juani, ñiꞌya̱ nu cuxi tyiquee jyoꞌo cusuꞌ

jiꞌi ̱ma ̱ nu ngua liꞌ. 32Tsoꞌo lacua. Tya cuaꞌni
lama ̱ chaꞌ cuxi nu nguaꞌni jyoꞌo cusuꞌ jiꞌi̱ ma ̱
nu ngua saꞌni liꞌ.

33 ’¡Ñiꞌya̱ ntiꞌ cuaña, juaꞌa̱ ntiꞌ cuꞌma̱!
Tajuaꞌ tsa ndyuꞌni ma ̱ chaꞌ cuxi. ¿Ha ntiꞌ
ma ̱ chaꞌ clyaá ma ̱ jiꞌi̱ ycuiꞌ Ndyosi chaꞌ ná
chcubeꞌma ̱ ca bilyaa? Ná taca jiꞌi̱ ma̱ juaꞌa̱.
34Biꞌ chaꞌ tanaꞌ jiꞌi̱ ñati ̱ꞌnachaꞌ ca ̱a̱ ca sloma ̱;
masi nguꞌ nu laca tuꞌba ꞌna, masi nguꞌ nu jlo
tiꞌchaꞌ jnaꞌ,masinguꞌmstrunucuentya jnaꞌ,
ta naꞌ jiꞌi ̱ nguꞌ chaꞌ ca̱a̱ nguꞌ ca slo ma ̱. Jlo
tiꞌ naꞌ chaꞌ tyaala tsa cuꞌma ̱; cujuii ma ̱ jiꞌi̱ xi
ñati ̱ biꞌ, cujuiꞌi̱ caꞌa̱ ma ̱ jiꞌi̱ xi xaꞌ la ñati ̱ biꞌ
lo crusi, quijiꞌi ̱ ma ̱ jiꞌi̱ xi xaꞌ la ñati ̱ biꞌ loꞌo
reta. Masi neꞌ laa jiꞌi ̱ ma ̱, cuaꞌni lyaꞌ tsa tiꞌ
ma ̱ jiꞌi̱ nguꞌ biꞌ ñaꞌa̱ cuayáꞌ nu culoꞌo ma ̱ jiꞌi ̱
nguꞌ biꞌ, chaꞌ ná tyanu nguꞌ biꞌ quichi ̱ tyi ma ̱
tsiyaꞌ ti. 35 Biꞌ chaꞌ lacua, tyanu quiꞌya jiꞌi ̱
ma ̱ xquiꞌya chaꞌ cua ndyujuii jyoꞌo cusuꞌ jiꞌi ̱
ma ̱ jiꞌi̱ quiñaꞌa̱ tsa ñati ̱ nu nchcuiꞌ chaꞌ liñi
tya saꞌni la, tya loꞌongujuii Abel nungua tya
clyo la, ñaꞌa̱ cuayáꞌ nu ngujuii Zacarías sñiꞌ
Berequías. NujyoꞌoZacaríasni, cuandyujuii
nguꞌ jiꞌi ̱ yu sundu̱ yuneꞌ laa, ca su laja claꞌbe
toꞌ mesa su ndyaqui ̱ msta ̱, nu loꞌo cua tsaa
ti yu niꞌi ̱ su tacati tsa. Stuꞌba ndyuꞌu chaꞌ
ñiꞌya ̱ laca si ycuiꞌ ca ma ̱ cua ndyujuii ma ̱ jiꞌi ̱
jyoꞌo cusuꞌbiꞌ, chaꞌ la cuiꞌ chaꞌ cuxi biꞌntsuꞌu
tyiquee ma ̱ juani. 36 Chaꞌ liñi nchcuiꞌ naꞌ
loꞌo ma ̱ juani, chaꞌ bilya cajaa ma ̱ loꞌo tlyu
tsa chaꞌ cuxi caca jiꞌi ̱ cuꞌma̱ nguꞌ nasiyu ̱ nde
xquiꞌya quiꞌya nu ndyanu jiꞌi̱ ma ̱.

Ngusiꞌya tsa Jesús xquiꞌya quichi ̱
Jerusalén

37 ’¡Tyaꞌna ̱ tsa cuꞌma ̱ nguꞌ Jerusalén! Tucui
tsa chaꞌ ntsuꞌu jiꞌi̱ ma ̱. Tya saꞌni la ndyujuii
ma ̱ jiꞌi ̱ ñati ̱nu nguaꞌa̱ lo ycuiꞌNdyosi cña jiꞌi̱,
masi ngujuiꞌi̱ ma̱ quee jiꞌi ̱ nguꞌ nu laca tuꞌba
jiꞌi ̱Ni. Tyu ̱u̱ tsaquiyaꞌngua tiꞌnaꞌ chaꞌ cuaꞌni
tyacaꞌa naꞌ jiꞌi̱ ma ̱ chaꞌ ná ca cuxi jiꞌi ̱ ma ̱.
Ñiꞌya̱ ntiꞌ sca suꞌu̱ nu nxutiꞌi̱ jiꞌi ̱ sñiꞌ neꞌ luꞌbe
niꞌ, juaꞌa̱ ngua tiꞌnaꞌ cuaꞌni naꞌ loꞌoma ̱; pana
ná nda ma ̱ chacuayáꞌ ꞌna tsiyaꞌ ti. 38Biꞌ chaꞌ
xñiꞌi ̱ ti tyanu quichi ̱ tyi ma ̱ juani. 39Chaꞌ liñi
nchcuiꞌ naꞌ loꞌo ma̱ juani, chaꞌ ngaꞌaa ñaꞌa ̱
ma ̱ ꞌna ñaꞌa̱ cuayáꞌ nu tyalaa tyempo loꞌo
chcuiꞌ ma ̱ chaꞌ ꞌna: “Tsoꞌo tsa ndyuꞌni ycuiꞌ
Ndyosi loꞌo ñati ̱nu lijya ̱ chacuayáꞌ jiꞌi̱ ycuiꞌ
nu Xuꞌna na”, ñacui ̱ma ̱ liꞌ.

24
Ngulala ti cati̱ laa tonu

1 Loꞌo liꞌ nduꞌu Jesús neꞌ laa tonu biꞌ; na
cua tyaa ti, loꞌo lye tsa nchcuiꞌ nguꞌ nu ndy-
aca tsaꞌa̱ jiꞌi ̱ yu loꞌo yu chaꞌ jiꞌi̱ laa tonu biꞌ,
chaꞌ tsoꞌo tsa ñaꞌa̱ lcaa niꞌi̱ nu cuentya jiꞌi ̱ laa
biꞌ. 2Liꞌ nguxacui̱ Jesús chaꞌ jiꞌi ̱ nguꞌ biꞌ:

―Ñaꞌa̱ tsoꞌo ma ̱ jiꞌi ̱ lcaa chaꞌ nu ntsuꞌu jiꞌi ̱
laa tonu re―nacui̱ Jesús jiꞌi ̱ nguꞌ biꞌ―. Chaꞌ
liñi nchcuiꞌ naꞌ loꞌo ma ̱ juani, chaꞌ tye laa re

cati ̱ ñaꞌa̱ cuayáꞌ ni sca quee nu ntsuꞌu siiꞌ laa
re, ngaꞌaa tyanu biꞌ hichu ̱ꞌ tyaꞌa.

Chaꞌ tiꞌí nu caca loꞌo cua tye ti chalyuu
3 Liꞌ ndyaa nguꞌ nde lo xlya caꞌya Olivos.

Ca biꞌ ndyacaꞌa̱ Jesús, loꞌo liꞌ cuaana ti
nchcuiꞌ nguꞌ nu ndyaca tsaꞌa̱ jiꞌi̱ loꞌo yu,
nchcuane nguꞌ jiꞌi ̱:

―Cuachaꞌnuꞌu̱ jiꞌi̱ cua, ¿ni jacuaꞌ caca chaꞌ
cuxi biꞌ jiꞌi ̱ laa tonu biꞌ? Loꞌo juaꞌa̱, ¿ñiꞌya ̱
caca chaꞌ loꞌo ca̱a̱ nuꞌu̱, nu loꞌo cua tye ti
chalyuu? ―nacui̱ nguꞌ biꞌ jiꞌi̱.

4Liꞌ nguluꞌu la xi Jesús jiꞌi̱ nguꞌ biꞌ:
―Cuaꞌni tii tiꞌma ̱, cuiꞌya ma ̱ cuentya chaꞌ

ná tucui cñiloꞌo jiꞌi ̱ ma ̱ ―nacui ̱―. 5Nde loo
la ca̱a̱ tyu ̱u̱ tyaꞌa nguꞌ cuiñi nu ñacui ̱ chaꞌ
cuentya jnaꞌ lijya̱ nguꞌ. “Cristo laca naꞌ”,
ñacui ̱ nguꞌ biꞌ jiꞌi ̱ ma ̱, loꞌo juaꞌa̱ cñiloꞌo nguꞌ
jiꞌi̱ quiñaꞌa̱ ñati ̱nu jlya tiꞌ chaꞌ biꞌ. 6 Tyempo
biꞌ cañi chaꞌ nxu ̱u̱ tyaꞌa nguꞌ nasiyu ̱ re loꞌo
nguꞌ xaꞌ nasiyu ̱, loꞌo juaꞌa̱ caja chaꞌ jiꞌi̱ ma ̱
chaꞌnxu̱u̱ tyaꞌanguꞌnasiyu ̱ tyijyuꞌ. Ná cutsi̱i ̱
ma ̱ liꞌ. Ntsuꞌu chaꞌ caca juaꞌa̱, pana tya lyiji
tye chalyuu liꞌ. 7 Xu̱u̱ tyaꞌa ñati ̱ sca tsuꞌ loꞌo
nguꞌ chaca tsuꞌ, loꞌo juaꞌa̱ xu ̱u̱ tyaꞌa ñati ̱ sca
quichi ̱ tlyu loꞌo ñati ̱ chaca quichi ̱ tlyu. Liꞌ
caja jbiꞌña jiꞌi ̱nguꞌ, ca̱a̱ quichanuxñi jiꞌi̱ lcaa
nguꞌ, loꞌo juaꞌa ̱ tyu ̱u̱ seꞌi ̱ clyacui̱ chalyuu liꞌ.
8 Pana lcaa chaꞌ biꞌ caca loꞌo chca nguxana
ti chaꞌ chcubeꞌ ñati ̱chalyuu, siꞌi na cua ndye
chalyuu liꞌ.

9 ’Nu loꞌo xana chaꞌ cuxi biꞌ, tejeyaꞌ nguꞌ
jiꞌi̱ ma ̱ chaꞌ xcubeꞌ nguꞌ jiꞌi̱ ma ̱, hasta ñaꞌa̱
cuayáꞌ nu cujuii nguꞌ jiꞌi̱ ma ̱, chaꞌ ntsuꞌu
nguꞌ tyucui ñaꞌa̱ chalyuu nu caca tiꞌí tiꞌ nguꞌ
ñaꞌa̱ nguꞌ jiꞌi ̱ma ̱ xquiꞌya naꞌ; 10 biꞌ chaꞌ tyu ̱u̱
tyaꞌa nguꞌ tyaꞌa ma̱ caca taja tiꞌ nguꞌ jnaꞌ,
ngaꞌaa talo nguꞌ chaꞌ xñi la nguꞌ chaꞌ ꞌna
liꞌ. Loꞌo juaꞌa̱ ntsuꞌu nguꞌ tyaꞌa ma ̱ nu cujuii
cuañiꞌ nguꞌ jiꞌi ̱ tyaꞌa ma ̱ yaꞌ nguꞌ cuxi, juaꞌa̱
ntsuꞌu nguꞌ tyaꞌama ̱ nu caca tiꞌí tiꞌ nguꞌ ñaꞌa̱
nguꞌ jiꞌi̱ xaꞌ la nguꞌ tyaꞌa ma ̱ liꞌ. 11 La cuiꞌ
juaꞌa̱ tyuꞌu tucua quiñaꞌa̱ nguꞌ cuiñi, nu laca
tuꞌba jiꞌi ̱ ycuiꞌ Ndyosi, ñacui ̱ nguꞌ. Cñiloꞌo
nguꞌ biꞌ jiꞌi ̱ tyu ̱u̱ tyaꞌa ma ̱, cuꞌma ̱ nu laca ma ̱
ñati ̱ ꞌna. 12 Quiñaꞌa ̱ tsa chaꞌ cuxi caca, ñaꞌa̱
cuayáꞌ nu quiñaꞌa̱ tsa nguꞌ tyaꞌa ma ̱ ngaꞌaa
cuaꞌni tyaꞌna tiꞌ nguꞌ jiꞌi ̱ xaꞌ la nguꞌ tyaꞌa
ma ̱. 13 Pana ná cube tiꞌ ma ̱, lcaa cuꞌma ̱ nu
talo tyiquee ma ̱ jiꞌi ̱ chaꞌ cuxi biꞌ, cuaꞌni lyaá
naꞌ jiꞌi̱ cuꞌma ̱ liꞌ, ñaꞌa̱ cuayáꞌ nu tye chalyuu
―nacui ̱ Jesús―. 14 Ntsuꞌu chaꞌ culuꞌu ma ̱
chaꞌ jnaꞌ jiꞌi̱ ñati,̱ lcaa chaꞌ tsoꞌo nu nchcuiꞌ
naꞌ, ñiꞌya̱ caca loꞌo laca ycuiꞌ Ndyosi loo neꞌ
cresiya jiꞌi ̱ ñati;̱ ntsuꞌu chaꞌ chcuiꞌ ma ̱ chaꞌ
biꞌ loꞌo ñati ̱ tyucui ñaꞌa̱ chalyuu, chaꞌ caca
cuayáꞌ tiꞌ nguꞌ jiꞌi ̱ chaꞌ biꞌ nde lcaa nasiyu ̱.
Loꞌo liꞌ tye chalyuu.

15 ’Jyoꞌo Daniel nu ngua tuꞌba jiꞌi̱ ycuiꞌ
Ndyosi cua saꞌni ni, cua nchcuiꞌ yu cuentya
jiꞌi̱ scananu subaꞌ tsa, nu cuaꞌniñuꞌu̱ jiꞌi̱ lcaa
na lubii. (Caca cuayáꞌ tiꞌ cuꞌma ̱ jiꞌi ̱ chaꞌbiꞌnu

loꞌo chcuiꞌma ̱ lo quityi re.) Nu loꞌo ñaꞌa ̱ma ̱
chaꞌ ndu ̱ na subaꞌ biꞌ ca su tacati tsa neꞌ laa
tonubiꞌ―nacui ̱ Jesús―, 16 liꞌ ca cuayáꞌ tiꞌma ̱
chaꞌ tsoꞌo la si xna lcaa ma ̱ nu ndiꞌi ̱ma ̱ nde
loyuu su cuentya Judea, xna ma chaꞌ tyuꞌu
cuatsiꞌ ma ̱ laja caꞌya. 17 Si ndu̱ ñati ̱que niꞌi̱
jiꞌi̱ tsa̱ biꞌ, ngaꞌaa ta tyempo tyatí ̱ nguꞌ niꞌi̱
chaꞌ culonguꞌyuꞌbanuntsuꞌu jiꞌi ̱nguꞌ; ngaꞌa̱
chaꞌ caꞌya clya nguꞌ biꞌ nde lo yuu chaꞌ xna
clya nguꞌ liꞌ. 18 Loꞌo juaꞌa̱ si ntsuꞌu nguꞌ neꞌ
quixi̱ꞌ, ngaꞌaa ta tyempo jiꞌi ̱ nguꞌ chaꞌ xtyu̱u̱
nguꞌ tya ̱a̱ nguꞌ nde toꞌ tyi nguꞌ, chaꞌ squiꞌya
nguꞌ teꞌ quicha̱ꞌ jiꞌi ̱ nguꞌ; ngaꞌa̱ chaꞌ xna clya
nguꞌ biꞌ liꞌ. 19 Loꞌo juaꞌa̱ tyaꞌna tsa caca jiꞌi̱
nu cunaꞌa ̱ tana loꞌo tyalaa tsa̱ biꞌ, tyaꞌna tsa
nguꞌ cunaꞌa̱ nu ntsuꞌu cubiꞌ cuañiꞌ nu tya
ndyatiꞌ liꞌ. 20 Tsoꞌo si jña ma ̱ chaꞌ jiꞌi̱ ycuiꞌ
Ndyosi chaꞌ ná ntsuꞌu chaꞌ xna ma ̱ loꞌo caca
tyempo tlyaꞌ, chaꞌ ná ntsuꞌu chaꞌ xnama ̱ tsa̱
taꞌa nu ndiꞌi ̱ cñaꞌ nguꞌ. 21Tyempo loꞌo lye tsa
chcubeꞌnguꞌ caca biꞌ, nu loꞌontsuꞌu chaꞌxna
ma ̱ liꞌ; bilya chcubeꞌ ñati ̱ chalyuu juaꞌa ̱ tya
loꞌongüiñáycuiꞌNi chalyuuhasta juani, loꞌo
juaꞌa̱ ngaꞌaa siꞌi juaꞌa̱ chcubeꞌñati ̱tyempo ca
nde loo la. 22Pana cua nacui̱ ycuiꞌ nu Xuꞌna
na chaꞌ xti ti tsa ̱ caca tyempo nu chcubeꞌ
nguꞌ juaꞌa̱; si tyiqueeꞌ talo tyempo cuxi biꞌ,
ngaꞌaa clyaá ni tsaca ñati ̱ chalyuu liꞌ. Pana
tyaꞌna tiꞌ ycuiꞌ Ndyosi ñaꞌa ̱ Ni jiꞌi̱ ñati ̱ jiꞌi̱ Ni,
biꞌ chaꞌ cuaꞌni Ni chaꞌ xti ti tsa̱ caca tyempo
cuxi biꞌ.

23 ’Nu loꞌo caca tyempo biꞌ, si ñacui ̱ nguꞌ:
“Ñaꞌa̱ ma ̱ ñaꞌa̱, cua ndyalaa Cristo ca nde”;
juaꞌa̱ si ntsuꞌu nguꞌ nu chcuiꞌ ndiꞌya̱: “Cua
ndyalaa Cristo quichi ̱ jua”, ná taquiyaꞌ ma ̱
jiꞌi̱ chaꞌ cuiñi nu nchcuiꞌ nguꞌ biꞌ liꞌ, 24 chaꞌ
Cristo cuiñi caca nu biꞌ. Loꞌo juaꞌa̱ tyuꞌu tu-
cuaxinguꞌ cuiñinuchcuiꞌ chaꞌ tuꞌba jiꞌi̱ ycuiꞌ
Ndyosi laca ycuiꞌ ca nguꞌ, nu cuiñi ti cuaꞌni
chaꞌ tlyu chaꞌ cube tsa tiꞌ xaꞌ ñati;̱ cuaꞌni
nguꞌ cuiñi biꞌ juaꞌa̱, chaꞌ ntiꞌ nguꞌ cuaꞌni nguꞌ
ngana jiꞌi ̱ ma ̱, loꞌo juaꞌa̱ jiꞌi̱ lcaa ñati ̱nu cua
ngusubi ycuiꞌ Ndyosi jiꞌi̱. 25Cua ndachaꞌ naꞌ
chaꞌ biꞌ jiꞌi̱ ma ̱ juani, nu tya lyiji caca chaꞌ
cuxi biꞌ, 26 chaꞌ ná cuaꞌa̱ jyaca ̱ma̱ jiꞌi̱ nguꞌ si
ñacui ̱nguꞌ: “Tsaa na slo Cristo. Ngaꞌa̱ ycuiꞌ
yu neꞌ quixi̱ꞌ jua juani.” Ná tsaama ̱ loꞌo nguꞌ
liꞌ. Ná taquiyaꞌ ma ̱ jiꞌi ̱ nguꞌ si ñacui ̱nguꞌ jiꞌi̱
ma ̱: “Cuaana ti ndiꞌi ̱ yu neꞌ niꞌi ̱ jua juani”.
Ná xñi ma ̱ chaꞌ nu chcuiꞌ nguꞌ biꞌ tsiyaꞌ ti.
27 Ñiꞌya̱ laca loꞌo ndyubii xee tyiꞌyu tyucui
ñaꞌa̱ nde cua̱, ñaꞌa̱ lcaa ñati ̱ jiꞌi ̱ liꞌ; juaꞌa ̱ caca
loꞌo ca ̱a̱ naꞌ chaca quiyaꞌ, la cuiꞌ naꞌ nu cua
ndaNi ꞌna lijya̱a̱ chaꞌ caca naꞌñati.̱ 28Nu loꞌo
ntsiya scana tyucu ̱, hora ti tyalaaculexuslo.

Ndiꞌya ̱ caca loꞌo chaca quiyaꞌ ca̱a̱ ycuiꞌnu
cua lijya̱ chaꞌ caca ñati ̱

29 ’Nu loꞌo cua ndye tsa̱ nu ngaꞌa̱ chaꞌ
chcubeꞌ nguꞌ, liꞌ yala ti caca talya ñaꞌa̱ xee
cuichaa, loꞌo juaꞌa̱ ngaꞌaa tyaca̱ꞌ xee coꞌ liꞌ.
Tyalú cuii loꞌo cualya nu ntsuꞌu nde cua̱ ca

lo yuu, loꞌo juaꞌa̱ xquiñaNi lcaa nanuntsuꞌu
nde cua ̱. 30Liꞌnde cua̱ tyuꞌu tucua cuayáꞌnu
sta naꞌ nu cua nda Ni ꞌna lijya̱a̱ chaꞌ caca naꞌ
ñati.̱ Lye tsa caca xñiꞌi̱ tiꞌ lcaa ñati ̱ chalyuu
nu ndiꞌi̱ cua ñaꞌa̱ ca quichi ̱ tyi nguꞌ, xiꞌya tsa
nguꞌ liꞌ. LoꞌonaꞌnucuandaNi ꞌna lijya̱a̱ chaꞌ
caca naꞌ ñati ̱ ni, ñaꞌa̱ nguꞌ ꞌna chaꞌ lijya ̱ naꞌ
laja coonundubi tsa ñaꞌa̱; lye xi ñaꞌa̱ caca liꞌ,
chaꞌ loꞌo lcaa juersa ꞌna ca̱a̱ naꞌ liꞌ. 31Nu loꞌo
lye cañi cuiꞌ chcua ̱, liꞌ culo naꞌ cña jiꞌi̱ quiñaꞌa̱
tsa tyaꞌa xca ̱ ꞌna chaꞌ ca ̱a̱ xca̱ biꞌ, chaꞌ xutiꞌi̱
seꞌi ̱ ti jiꞌi̱ lcaa ñati ̱ nu cua ngusubi ycuiꞌ Ni
jiꞌi ̱; macala su ndiꞌi ̱ nguꞌ tyucui ñaꞌa̱ chalyuu
tyuꞌu nguꞌ ca̱a̱ nguꞌ liꞌ.

32 ’Ntsuꞌu sca chaꞌ nu ca tsaꞌa̱ na loꞌo ñaꞌa̱
na yaca, masi yaca quityi, masi yaca ntsati ̱.
Nu loꞌo xana tyucua sati̱, liꞌ caluu lacaꞌ biꞌ;
jlo tiꞌ na chaꞌ cua ngulala ti tyalaa ni tyo
liꞌ. 33 Loꞌo juaꞌa̱, loꞌo ñaꞌa̱ ma ̱ chaꞌ tyuꞌu
tucua lcaa chaꞌ nu nchcuiꞌ naꞌ loꞌoma̱ tsa̱, liꞌ
ca cuayáꞌ tiꞌ ma ̱ chaꞌ cua ngulala ti tyempo
loꞌo tye chaꞌ re. 34 Chaꞌ liñi chcuiꞌ naꞌ loꞌo
ma ̱ juani, chaꞌ bilya cajaa lcaa ñati ̱ nu luꞌú
chalyuu juani loꞌo caca chaꞌ nu cua nchcuiꞌ
naꞌ jiꞌi ̱ tsa̱. 35Masi tye lcaa na nu ntsuꞌu nde
cua̱, masi tye chalyuu re, pana ná tye tsiyaꞌ
ti chaꞌ nu nchcuiꞌ naꞌ re, chaꞌ xcuiꞌ chaꞌ liñi
laca chaꞌ nu nchcuiꞌ naꞌ.

36 ’Pana tsa ̱ biꞌ ni, ni sca ñati ̱ná jlo tiꞌ ni tsa̱
caca, ni hora caca biꞌ. Ni xca̱ jiꞌi̱ ycuiꞌNdyosi
ná jlo tiꞌ nguꞌ, ni naꞌ nu laca ̱ nu sca ti Sñiꞌ
ycuiꞌ Ni, ná jlo tiꞌ naꞌ; sca ti ycuiꞌ Ndyosi Sti
naꞌ jlo tiꞌ chaꞌ biꞌ.

37 ’Ñiꞌya ̱ ngua loꞌo ngutiꞌi̱ jyoꞌo Noé cha-
lyuu nu ngua saꞌni, juaꞌa̱ caca tsa ̱ nu ca̱a ̱ naꞌ
nu cua nda Ni ꞌna lijya ̱a̱ chaꞌ caca naꞌ ñati;̱
ná ca cuayáꞌ tiꞌ ñati ̱ni tsa̱ caca biꞌ. 38 Ñiꞌya̱
ngua tyempo jiꞌi̱ Noé biꞌ, nu loꞌo bilya caꞌya
tyo clyaa, juaꞌa ̱ caca tsa̱ biꞌ. Ndiꞌya̱ ngua
saꞌni: nguaꞌni nguꞌ taꞌa, ndyacu nguꞌ, ndyiꞌo
nguꞌ, ngujui clyoꞌo nguꞌ; ná ntsuꞌu chaꞌ ngu-
lacua tiꞌ nguꞌ tsiyaꞌ ti, ngua tiꞌ nguꞌ, hasta
ñaꞌa ̱ cuayáꞌ nu ndyatí̱ Noé biꞌ neꞌ yaca niꞌi̱
jiꞌi ̱. 39Ná ngua tii nguꞌ hasta ñaꞌa ̱ cuayáꞌ nu
nguxana nguaꞌya tyo clyaa. Liꞌ ndye chaꞌ jiꞌi̱
lcaa nguꞌ biꞌ, chaꞌnándaquiyaꞌnguꞌ jiꞌi̱ ycuiꞌ
Ndyosi. La cuiꞌ juaꞌa̱ caca tsa ̱ loꞌo ca̱a ̱ naꞌ nu
cua nda Ni ꞌna lijya̱a ̱ chaꞌ caca naꞌ ñati,̱ ná
ca tii nguꞌ ni tsa̱ caca biꞌ. 40Nu tsa̱ biꞌ ni, si
ngaꞌa ̱ tucua tyaꞌa ñati ̱neꞌ quixi̱ꞌ chaꞌ cuaꞌni
nguꞌ cña, liꞌ tyaa loꞌo xca̱ jiꞌi ̱ ycuiꞌ Ndyosi jiꞌi̱
tsaca nguꞌ, tyanu chaca nguꞌ liꞌ; 41 juaꞌa̱ tsa̱
biꞌ si ngaꞌa̱ tucua tyaꞌanucunaꞌa̱ scaniꞌi̱ chaꞌ
coo nguꞌ, liꞌ tyaa loꞌo xca ̱ jiꞌi̱ ycuiꞌ Ndyosi jiꞌi̱
tsaca nguꞌ, tyanu chaca nguꞌ liꞌ.

42 ’Biꞌ chaꞌ cuaꞌni tii tiꞌma ̱, chaꞌná jlo tiꞌma ̱
tsiyaꞌ ti ni tsa̱ laca nu ca ̱a̱ ycuiꞌ nuXuꞌnama ̱.
43Ñiꞌya ̱ntiꞌ sca xuꞌnaniꞌi̱ si cuangua tii yuni
hora nde talya ca̱a ̱ sca nu cuaana toꞌ tyi yu.
Ná tyiqueeꞌ cua tii ti tiꞌ yungaꞌa̱ yu niꞌi̱ jiꞌi̱ yu
liꞌ, chaꞌ ná ta yu chacuayáꞌ tsiyaꞌ ti tyatí̱ nu

cuaana biꞌ neꞌ niꞌi̱ jiꞌi̱ yu liꞌ. 44Loꞌo juaꞌa̱ lcaa
tsa̱ ntsuꞌu chaꞌ tii tiꞌ tyiꞌi ̱ma ̱ chalyuu, chaꞌná
tyiqueeꞌ tsa tsiyaꞌ ca tyuꞌu tucua naꞌ ca ̱a̱ naꞌ
nu cua nda Ni ꞌna lijya ̱a̱ chaꞌ caca naꞌ ñati.̱
¿Ñiꞌya̱ cuaꞌnima ̱ si ná ndiꞌi̱ ma ̱ tii ti tiꞌma ̱ liꞌ?

Cui̱i ̱ jiꞌi ̱msu tsoꞌo loꞌomsu xñaꞌa ̱
45 ’¿Ha ntsuꞌu nguꞌ cuꞌma ̱ nu tyucui ty-

iquee ma ̱ ntajaꞌa ̱ ma ̱ cuaꞌni ma ̱ cña ꞌna?
Ndiꞌya̱ cuaꞌnima ̱ lacua: Scamsu nu tsoꞌo ni,
ta xuꞌna yu cña jiꞌi̱ yu chaꞌ caca yu loo neꞌ
niꞌi̱ jiꞌi ̱xuꞌnayu; culo xuꞌnayucña jiꞌi ̱yuchaꞌ
xacu yu jiꞌi̱ lcaa nguꞌ nu ndiꞌi ̱ niꞌi̱ biꞌ. 46Tsoꞌo
tsa ntsuꞌu tyiquee msu biꞌ loꞌo ca̱a̱ xuꞌna yu
chacaquiyaꞌ, si chañi chaꞌndyuꞌni yu cñanu
cuanguloxuꞌnayu jiꞌi̱ yu. 47Chaꞌ liñinchcuiꞌ
naꞌ loꞌo ma ̱ juani, chaꞌ tlyu la cña ta xuꞌna
yu jiꞌi ̱ msu biꞌ liꞌ, chaꞌ caca yu loo jiꞌi̱ lcaa
cña nu ntsuꞌu jiꞌi̱ xuꞌna yu biꞌ. 48 Pana sca
msu nu xñaꞌa̱ ni, masi ntsuꞌu cña nu ngulo
xuꞌna yu jiꞌi ̱ yu, ná ndube tiꞌ yu; “Tiyaꞌ tsa
ca ̱a̱ xuꞌna naꞌ”, culacua tiꞌ yu, biꞌ chaꞌ hora ti
caꞌya sca chaꞌ cuxi hique yu. 49 Liꞌ xana yu
biꞌ cuaꞌni xñaꞌa̱ yu, cuaꞌni tyaala yu jiꞌi ̱ tyaꞌa
msu yu; tsaa yu cacu yu, tsaa yu coꞌo yu loꞌo
tyaꞌa cuꞌbi ti yu liꞌ. 50 Loꞌo liꞌ ca ̱a̱ xuꞌna msu
xñaꞌa ̱ biꞌ sca tsa̱ loꞌo ná tii yu biꞌ liꞌ, chaꞌ ná
jlo tiꞌ msu biꞌ ni hora tyuꞌu tucua xuꞌna yu
chaca quiyaꞌ. 51 Liꞌ lye xcubeꞌ xuꞌna yu jiꞌi ̱
msu xñaꞌa̱ biꞌ, ñaꞌa̱ cuayáꞌ nu cajaa msu biꞌ;
culo xuꞌna yu cña jiꞌi ̱msu biꞌ, chaꞌ tsaa yu ca
bilyaa su lye tsa nchcubeꞌ nguꞌ, ca su nxiꞌya
tsa nguꞌ, loꞌo juaꞌa̱ ndacu tsa laꞌya nguꞌ chaꞌ
ñasiꞌ̱nguꞌ. Stuꞌba ti tsaa yu loꞌo nguꞌ cuiñinu
tucua chaꞌ ntsuꞌu tyiquee nguꞌ.

25
Cui̱i ̱ jiꞌi ̱ tii tyaꞌa nu cunaꞌa̱ cuañiꞌ

1 ’Ta naꞌ chaca chaꞌ loꞌo ma ̱ chaꞌ ca cuayáꞌ
tiꞌma ̱ñiꞌya̱ caca loꞌo laca ycuiꞌNi loo neꞌ cre-
siya jiꞌi ̱ñati:̱ Ndyaa tii tyaꞌa nu cunaꞌa̱ cuañiꞌ
ca toꞌ tyi sca nu cunaꞌa̱ nu laca cuxi ̱i̱ jiꞌi ̱
nguꞌ; ntsuꞌu candil jiꞌi ̱ ca taꞌa tii tyaꞌa nguꞌ,
chaꞌ jatya nguꞌ jiꞌi̱ cutsii. 2 Tonto xi nclacua
tiꞌ caꞌyu tyaꞌa nu cunaꞌa̱ biꞌ, masi tsoꞌo la
nclacua tiꞌ nu chaca caꞌyu tyaꞌa nguꞌ cunaꞌa ̱
biꞌ. 3 Nu cunaꞌa̱ tonto biꞌ ni, loꞌo candil jiꞌi ̱
nguꞌ ndyaꞌa̱ nguꞌ, pana ná loꞌo setye chaꞌ
tyuꞌu neꞌ candil biꞌ, chaꞌ tyuꞌu xee jiꞌi ̱. 4Loꞌo
nu chaca caꞌyu tyaꞌa nguꞌ cunaꞌa̱ nu tsoꞌo ti
nclacua tiꞌ, loꞌo candil ndyaꞌa ̱nguꞌ, cuati loꞌo
caatya ̱ setye ndyaꞌa̱ nguꞌ. 5 Loꞌo liꞌ tyiqueeꞌ
tsa ntajatya nguꞌ jiꞌi̱ nu cutsii biꞌ; nguaꞌya
tsa xcalá nguꞌ, ngujuaꞌ nguꞌ liꞌ. 6Claꞌbe talya
tsiyaꞌ ti nguañi ngusiꞌya sca ñati:̱ “Cua lijya ̱
cutsii juani”, nacui ̱. “Tyuꞌu clya ma ̱ nde
liyaꞌ chaꞌ tsaa ma ̱ tyacua tyaꞌa ma ̱ loꞌo yu,
chaꞌ tya ̱a̱ loꞌo ma ̱ jiꞌi ̱ nde niꞌi̱.” 7 Hora ti
ngue tiꞌ lcaa nguꞌ cunaꞌa̱ biꞌ liꞌ, ngusiꞌyu nguꞌ
nchcubiꞌntucua lomecha jiꞌi ̱ candil jiꞌi ̱nguꞌ,
loꞌo cua suꞌba ti nguꞌ xaꞌ setye neꞌ candil
biꞌ. 8 Liꞌ ndyiꞌu tiꞌ nguꞌ cunaꞌa̱ tonto biꞌ jiꞌi ̱

setye. ¿Ma caja biꞌ? Liꞌ ngüijña nguꞌ biꞌ jiꞌi ̱
tyaꞌa nguꞌ: “Ta ma̱ xi setye jiꞌi ̱ cuare, chaꞌ
cua tyubiꞌ ti candil jiꞌi̱ cua”, nacui ̱nguꞌ tonto
biꞌ. 9 “Setye nu ntsuꞌu neꞌ caatya ̱ jiꞌi̱ cua, ná
tyuꞌu scua jiꞌi ̱ ca taꞌa na chaꞌ tyuꞌu neꞌ candil
jiꞌi̱ lcaa na”, nacui ̱ nguꞌ cunaꞌa ̱ biꞌ. “Tsoꞌo la
yaa clya ma ̱ ca tienda chaꞌ cuiꞌya ma ̱ la xi.”
10Laja loꞌo ndyaa nguꞌ cunaꞌa̱ tonto biꞌ, chaꞌ
cuiꞌya nguꞌ la xi setye, liꞌ ndyalaa cutsii. Nu
nguꞌ cunaꞌa ̱nucua lacanguaꞌni choꞌo candil
jiꞌi̱ nguꞌ ni, ndyaa nguꞌ nde niꞌi̱ jiꞌi ̱ cuxi ̱i̱ loꞌo
cutsii biꞌ, chaꞌ cacu nguꞌ slo; hora ti ndyacu ̱ꞌ
toniꞌi ̱ liꞌ. 11Ca tiyaꞌ la xi ndyalaa nguꞌ cunaꞌa̱
tonto biꞌ. “Cua ndyalaa cuare juani”, nacui ̱
nguꞌ. “Xaala clya toniꞌi ̱ chaꞌ tya ̱a̱ ya nde niꞌi ̱
su ndiꞌi̱ ma ̱ cua”, nacui ̱ nguꞌ jiꞌi ̱ cutsii. 12 Liꞌ
nguxacui ̱ cutsii chaꞌ jiꞌi̱ nguꞌ cunaꞌa̱ tontobiꞌ:
“Nánslonaꞌ jiꞌi̱ma ̱ tsiyaꞌ ti, ná jlo tiꞌnaꞌ ti ñati ̱
laca cuꞌma ̱”, nacui̱ nu cutsii biꞌ jiꞌi̱ nguꞌ liꞌ.

13Tya nchcuiꞌ la xi Jesús loꞌo nguꞌ liꞌ:
―Biꞌ chaꞌ tii ti tiꞌ tyiꞌi̱ ma ̱ lcaa hora, chaꞌná

jlo tiꞌma ̱ ni tsa̱ ni hora ca̱a ̱ naꞌ chaca quiyaꞌ,
naꞌ nu cua nda Ni ꞌna lijya̱a̱ chaꞌ caca naꞌ
ñati.̱

Cui ̱i ̱ jiꞌi ̱ sna tyaꞌamsu loꞌo cñi
14 ’Loꞌo juaꞌa ̱, ta naꞌ chaca chaꞌ loꞌo ma ̱,

chaꞌ ca cuayáꞌ tiꞌma ̱ñiꞌya̱ caca loꞌo laca ycuiꞌ
Ni loo neꞌ cresiya jiꞌi ̱ ñati:̱ Cua tsaa ti sca
nu culiyaꞌ tyijyuꞌ, biꞌ chaꞌ ngusiꞌya yu jiꞌi̱ ca
taꞌamsu jiꞌi̱, chaꞌ ca̱a̱ nguꞌ slo. Liꞌnguxtyanu
xuꞌna nguꞌ xi cñi jiꞌi ̱ scaamsu biꞌ, chaꞌ cuaꞌni
nguꞌ cña loꞌo cñi biꞌ cuentya jiꞌi ̱ ycuiꞌ nu
culiyaꞌ biꞌ.

15 ’Ndanucusuꞌ caꞌyumil cñiplata jiꞌi̱ msu
nu ya̱a̱ tya clyo, loꞌo juaꞌa̱ nda yu tucua mil
jiꞌi̱ chaca msu, loꞌo juaꞌa̱ nda yu sca mil jiꞌi ̱
chaca msu, chaꞌ jlo tiꞌ xuꞌna nguꞌ ñiꞌya̱ caca
jiꞌi̱ scaa msu biꞌ cuaꞌni cña loꞌo cñi biꞌ. Liꞌ
nduꞌu xuꞌna nguꞌ, ndyaa tyijyuꞌ. 16 Hora ti
ndyaamsu nu ntsuꞌu caꞌyumil cñi plata jiꞌi̱,
ngüiꞌya yu yuꞌba loꞌo cñi biꞌ. Liꞌ ndyujuiꞌ yu
yuꞌba biꞌ, nguaꞌni yu ngana ñaꞌa̱ cuayáꞌ nu
ngujui chaca caꞌyu mil cñi plata jiꞌi̱. 17 Loꞌo
juaꞌa̱ nguaꞌni chacamsununtsuꞌu tucuamil
cñi plata jiꞌi̱, nguaꞌni yu ngana ñaꞌa̱ cuayáꞌ
nungujui chaca tyucuaamil cñiplata jiꞌi̱ yu.
18Pana numsu nu ntsuꞌu scamil ti cñi plata
jiꞌi̱ ni, ngulu yu sca tyuu neꞌ yuu, ngusuꞌba
cuatsiꞌ yu cñi jiꞌi ̱ xuꞌna yu neꞌ yuu biꞌ liꞌ.

19 ’Tyiqueeꞌ ndyaa xuꞌna msu biꞌ, loꞌo liꞌ
ndyalaa yu toꞌ tyi yu chaca quiyaꞌ. Liꞌ
ngusiꞌya yu jiꞌi ̱ ca taꞌa msu biꞌ, chaꞌ ca̱a̱ nguꞌ
slo, chaꞌ ca cuayáꞌ tiꞌ ycuiꞌ ni cña nguaꞌni
nguꞌ loꞌo cñi jiꞌi ̱. 20 Clyo ndyalaa msu nu
nda xuꞌna caꞌyu mil cñi plata jiꞌi ̱. “Xuꞌna”,
nacui ̱ msu biꞌ, “nda nuꞌu̱ caꞌyu mil cñi ꞌna,
loꞌo nu juani cua ngujui la chaca caꞌyu mil
cñi ꞌna, nu loꞌocuanguaꞌninaꞌ cña loꞌocñibiꞌ
jinuꞌu̱”. 21 “Tsoꞌo tsa cña nu nguaꞌni nuꞌu̱”,
nacui ̱ xuꞌna msu biꞌ jiꞌi̱. “Sca msu tsoꞌo laca
nuꞌu̱, chaꞌ tsoꞌo tsa ndaquiyaꞌ nuꞌu̱ jiꞌi ̱ chaꞌ

ꞌna. Sca cña sube ti nda naꞌ jinuꞌu̱ tsubiꞌ,
pana ta naꞌ cña nu cua tlyu la jinuꞌu̱, chaꞌ
cuaꞌni nuꞌu̱ nde loo la. Stuꞌba ti tyiꞌi̱ nuꞌu̱ slo
naꞌ, chaꞌ stuꞌba ti ca tsoꞌo tyiquee nuꞌu̱ loꞌo
naꞌ”, nacui ̱ xuꞌna biꞌ liꞌ. 22 Loꞌo liꞌ ndyalaa
chacamsu nu nda xuꞌna tucuamil cñi plata
jiꞌi̱. “Xuꞌna”, nacui ̱msu biꞌ, “nda nuꞌu̱ tucua
mil cñi plata ꞌna, loꞌo nu juani cua ngujui
la tya tyucuaa mil cñi ꞌna chaꞌ nguaꞌni naꞌ
cña loꞌo cñi biꞌ jinuꞌu̱”. 23 “Tsoꞌo tsa cña nu
nguaꞌni nuꞌu̱”, nacui̱ xuꞌna msu biꞌ jiꞌi̱ yu.
“Sca cña sube ti nda naꞌ jinuꞌu̱ tsubiꞌ, pana
ta naꞌ chaca cña nu cua tlyu la jinuꞌu̱, chaꞌ
cuaꞌni nuꞌu̱ nde loo la. Stuꞌba ti tyiꞌi̱ nuꞌu̱ slo
naꞌ, chaꞌ stuꞌba ti ca tsoꞌo tyiquee nuꞌu̱ loꞌo
naꞌ”, nacui ̱ xuꞌna yu liꞌ. 24 Loꞌo liꞌ ndyalaa
chaca msu nu nda xuꞌna sca mil cñi jiꞌi ̱ yu.
“Xuꞌna”, nacui ̱ msu biꞌ, “jlo tiꞌ naꞌ chaꞌ ñati ̱
tiji tsa laca nuꞌu̱, chaꞌ nduꞌni nuꞌu̱ clacua
masi xaꞌ ñati ̱nguaꞌni cña biꞌ; juaꞌa ̱ nscuaꞌ nu
nchcuáꞌ xaꞌ ñati,̱ biꞌ laca nu caja jinuꞌu̱. 25Biꞌ
chaꞌ ndyutsi ̱i̱ naꞌ, loꞌo liꞌ ndyaa naꞌ nguxatsiꞌ
naꞌ cñi jinuꞌu̱ neꞌ yuu. Nde laca cñi jinuꞌu̱
lacua.” 26 Ngua ñasiꞌ̱ xuꞌna loꞌo msu biꞌ liꞌ.
“Sca msu xñaꞌa̱ laca nuꞌu̱”, nacui ̱ xuꞌna jiꞌi̱
msu biꞌ. “Taja tsa nuꞌu̱”, nacui ̱. “Nacui̱ nuꞌu̱
chaꞌ jlo tiꞌ nuꞌu̱ ñiꞌya ̱ nu nduꞌni naꞌ, chaꞌ
nxutiꞌi̱ naꞌ ltya masi ná ndyataa naꞌ nscuaꞌ;
loꞌo juaꞌa̱ tyaa loꞌo naꞌ jiꞌi̱ nscuaꞌ masi ná
nguaꞌni naꞌ cña jiꞌi̱”, nacui ̱ nuꞌu̱. 27 ¿Ni chaꞌ
ná nda nuꞌu̱ cñi ꞌna jiꞌi̱ xaꞌ ñati ̱ lacua, chaꞌ
cuaꞌni nguꞌ cña loꞌo? Liꞌ chcaꞌa̱ sñiꞌ cñi biꞌ
jnaꞌ, chaꞌ tyanuꞌu̱ jnaꞌ loꞌondyalaanaꞌ chaca
quiyaꞌ. 28 Tsoꞌo la xñi ma ̱ nu sca ti mil nu
ntsuꞌu yaꞌ yu re, ta ma ̱ jiꞌi̱ msu nu ntsuꞌu tii
mil jiꞌi̱ juani. 29 Juaꞌa̱ laca loꞌo ñati ̱nu ntsuꞌu
xi chaꞌ jiꞌi ̱, tya ta naꞌ quiñaꞌa̱ la chaꞌ jiꞌi̱ ñati ̱
biꞌ, chaꞌ quiñaꞌa ̱ la chaꞌ tsoꞌo tyuꞌu jiꞌi ̱ nguꞌ
biꞌ; pana ñati ̱nu xixi ca chaꞌ ntsuꞌu jiꞌi ̱, si ná
ntiꞌ nguꞌ cuaꞌni nguꞌ cña loꞌo, hasta xlyaá naꞌ
nuxti ti chaꞌnuntsuꞌu jiꞌi̱ nguꞌ liꞌ. 30Nu juani
tsaa loꞌoma ̱ jiꞌi̱ msu xñaꞌa̱ re, chaꞌ xcua ̱a̱ ma ̱
jiꞌi̱ yu ca bilyaa, su nxiꞌya tsa nguꞌ, loꞌo juaꞌa̱
lye tsa ndacu laꞌya nguꞌ chaꞌ ñasiꞌ̱ nguꞌ, chaꞌ
lye tsa nchcubeꞌ nguꞌ cajua.”

Cuaꞌni cuayáꞌNi jiꞌi ̱ lcaa lo ñati ̱chalyuu
31 ’Nu loꞌo tya ̱a̱ naꞌnu cuandaNi ꞌna lijya ̱a̱

chaꞌ caca naꞌ ñati,̱ ca̱a̱ naꞌ chaꞌ caca naꞌ loo
tsiyaꞌ ti jiꞌi ̱ñati.̱ Stuꞌba ti ca̱a̱ naꞌ loꞌo lcaanguꞌ
xca̱ ꞌna, loꞌo liꞌ tyacaꞌa̱ naꞌ su tlyu su cua cua̱
la xi, sca seꞌi ̱ su ndubi tsa ñaꞌa̱ laca biꞌ. Ca
biꞌ cuaꞌni cuayáꞌ naꞌ jiꞌi̱ lcaa ñati ̱liꞌ. 32Ntsuꞌu
chaꞌ tyuꞌu tiꞌi̱ seꞌi̱ ti lcaa ñati ̱ tsiyaꞌ ti tyucui
ñaꞌa̱ chalyuu; ca slo ycuiꞌ naꞌ tyuꞌu tiꞌi ̱ nguꞌ,
chaꞌ cuaꞌni cuayáꞌnaꞌ jiꞌi ̱nguꞌ. Liꞌ saꞌbe tyaꞌa
naꞌ jiꞌi ̱ nguꞌ. La cuiꞌ ñiꞌya ̱ nu nduꞌni ñati ̱nu
ñaꞌa̱si ̱i ̱ jiꞌi̱ xlyaꞌ, juaꞌa̱ cuaꞌni naꞌ; sca tsuꞌ tyiꞌi̱
ñaꞌa̱ latya xlyaꞌ jiꞌi̱ nguꞌ, chaca tsuꞌ tyiꞌi ̱ ñaꞌa̱
latya chivo jiꞌi̱ nguꞌ. 33 Juaꞌa̱ cuaꞌni naꞌ, chaꞌ
laꞌa tsuꞌ cui ̱ ꞌna tyiꞌi̱ ñaꞌa̱ tsaca taju ñati ̱ ꞌna,
ñiꞌya̱ ndiꞌi ̱ xlyaꞌ biꞌ; laꞌa tsuꞌ coca su tyucua

naꞌ, ca biꞌ tyiꞌi ̱ lcaa ñati ̱cuxi, ñiꞌya̱ ndiꞌi̱ chivo
biꞌ. 34 Ca liꞌ loꞌo caca naꞌ loo tsiyaꞌ ti, chcuiꞌ
naꞌ loꞌo taju ñati ̱ nu ndiꞌi ̱ laꞌa tsuꞌ cui̱ ꞌna:
“Tya ̱a̱ ma ̱ ca su ntucua ycuiꞌ Ni nu laca loo,
lcaa cuꞌma ̱ nu tsoꞌo tsa ntiꞌ ycuiꞌ Ndyosi Sti
naꞌ ñaꞌa ̱ Ni jiꞌi ̱ ma ̱, chaꞌ cua nguaꞌni choꞌo
ycuiꞌ Ni su tyiꞌi̱ ma̱ slo Ni, tya loꞌo ngüiñá
Ni chalyuu. 35 Cuꞌma ̱ ni, cua nguxacu ma ̱
ꞌna loꞌo ntyuteꞌ naꞌ ngutiꞌi ̱ naꞌ nde chalyuu;
nu loꞌo nguityi naꞌ hitya, cua nda ma ̱ hitya
ndyiꞌo naꞌ liꞌ; masi ná ndyulooma ̱ ꞌna, pana
cua nda ma ̱ toꞌ tyi ma ̱ chaꞌ ngutiꞌi̱ naꞌ liꞌ;
36 loꞌo quichiꞌ ti naꞌ su ngutaꞌa̱ naꞌ chalyuu,
cua nda ma ̱ lateꞌ ndyacuꞌ naꞌ liꞌ; loꞌo ngua
quicha naꞌ nde chalyuu, cua ya̱a̱ naꞌa̱ ma ̱
ꞌna liꞌ, nguxtyucua ma ̱ ꞌna; loꞌo ngaꞌa ̱ naꞌ
neꞌ chcua ̱, ná ndyutsi ̱i ̱ma ̱ ndyaa ma ̱ slo naꞌ
liꞌ.” Juaꞌa̱ ñacui ̱ naꞌ loꞌo caca naꞌ loo. 37 Liꞌ
xacui ̱nguꞌnu lubii tyiquee chaꞌ jnaꞌ: “Xuꞌna,
¿ni jacuaꞌ naꞌa̱ ya jinuꞌu̱ chaꞌ ntyuteꞌ nuꞌu̱?
¿Ni jacuaꞌ nguxacu ya jinuꞌu̱? ¿Ni jacuaꞌ
nda ya hitya ndyiꞌo nuꞌu̱ chaꞌ ngüityi nuꞌu̱
hitya? 38 ¿Ni jacuaꞌ nda ya su ngutiꞌi̱ nuꞌu̱
masi ná ndyuloo ya jinuꞌu̱? ¿Ni jacuaꞌ nda
ya lateꞌ ndyacuꞌ nuꞌu̱ loꞌo ngutaꞌa̱ quichiꞌ ti
nuꞌu̱? 39 ¿Ni jacuaꞌ ndyaa naꞌa̱ ya jinuꞌu̱ loꞌo
ngua quicha nuꞌu̱? ¿Ni jacuaꞌ ndyaa naꞌa̱
ya jinuꞌu̱ loꞌo ngaꞌa̱ nuꞌu̱ neꞌ chcua ̱? Ná jlo
tiꞌ ya, Xuꞌna.” 40 Loꞌo liꞌ naꞌ nu laca naꞌ loo
tsiyaꞌ ti, chcuiꞌ naꞌ chaca quiyaꞌ loꞌo nguꞌ
biꞌ: “Chaꞌ liñi nchcuiꞌ naꞌ loꞌo ma ̱ juani, chaꞌ
loꞌo nguxtyucua ma ̱ jiꞌi ̱ sca nguꞌ tyaꞌa naꞌ
nu ntsuꞌu chaꞌ jiꞌi̱ loꞌo naꞌ, masi nguxtyucua
ma ̱ jiꞌi̱ sca nguꞌ tiꞌi ti, biꞌ tyempo ngua loꞌo
nguxtyucuama ̱ ꞌna”.

41 ’Loꞌo liꞌ chcuiꞌ naꞌ loꞌo taju ñati ̱nu ndiꞌi̱
laꞌa tsuꞌ coca ꞌna: “Tyuꞌu ma ̱ liyaꞌ, cuꞌma̱ nu
ná ntsuꞌu su tyiꞌi̱ ma ̱ slo ycuiꞌ Ndyosi. Yaa
clya ma ̱ ca su ná tye tsiyaꞌ ti chaꞌ ndyaqui̱
quiiꞌ, chaꞌ stuꞌba ti tyiꞌi̱ ma ̱ loꞌo nu laca
xuꞌna cuiñaja loꞌo lcaa xca̱ jiꞌi̱, lcaa cuiꞌi ̱ cuxi;
cuentya jiꞌi ̱ nu cuiñaja biꞌ nguxtyuꞌu ycuiꞌNi
quiiꞌ biꞌ. 42 Cuꞌma ̱ ni, ná nda ma ̱ na cacu
naꞌ tsiyaꞌ ti loꞌo ntyuteꞌ tsa naꞌ ngutiꞌi̱ naꞌ
nde chalyuu; ná nda ma ̱ hitya coꞌo naꞌ loꞌo
ngüityi naꞌ hitya liꞌ; 43 ná nda ma̱ su tyiꞌi̱
naꞌ slo ma ̱ liꞌ, chaꞌ ná ndyuloo ma ̱ ꞌna; ni
ná nda ma ̱ lateꞌ cacuꞌ naꞌ loꞌo quichiꞌ ti naꞌ
ngutaꞌa̱ naꞌ liꞌ; ná ndyaa naꞌa̱ ma̱ ꞌna loꞌo
ngua quicha naꞌ, ni ná ndyaa ma ̱ slo naꞌ
loꞌo ngaꞌa̱ naꞌ neꞌ chcua ̱.” 44 Liꞌ xacui ̱ nguꞌ
nu cuxi tyiquee chaꞌ jnaꞌ chaꞌ laca naꞌ loo:
“Xuꞌna”, ñacui ̱ nguꞌ biꞌ, “¿ni jacuaꞌ naꞌa̱ ya
jinuꞌu̱ chaꞌntyuteꞌnuꞌu̱? Nu loꞌongüityinuꞌu̱
hitya, nu loꞌo quichiꞌ ti nuꞌu̱ ngutaꞌa̱, nu loꞌo
quicha nuꞌu̱, nu loꞌo ngaꞌa̱ nuꞌu̱ neꞌ chcua ̱,
¿ni jacuaꞌ ná nguxtyucua ya jinuꞌu̱? Ná jlo
tiꞌ ya chaꞌ biꞌ.” 45 Loꞌo naꞌ chaꞌ laca naꞌ loo,
liꞌ chcuiꞌ naꞌ chaca quiyaꞌ loꞌo nguꞌ cuxi biꞌ:
“Chaꞌ liñi nchcuiꞌ naꞌ loꞌo ma ̱ juani, chaꞌ ná
nguxtyucua ma ̱ jiꞌi̱ ni sca nguꞌ tiꞌi nu ntsuꞌu
chaꞌ jiꞌi̱ loꞌo naꞌ, biꞌ chaꞌ nacui̱ naꞌ chaꞌ ná

nguxtyucua ma ̱ ꞌna tsiyaꞌ ti”. 46 Loꞌo liꞌ tyaa
nguꞌbiꞌ cabilyaa suná tye chaꞌ chcubeꞌnguꞌ;
pana nguꞌ nu lubii tyiquee ni, caja chalyuu
nu ná ngaꞌa̱ chaꞌ tye tsiyaꞌ ti jiꞌi̱ nguꞌ biꞌ.

26
Cuaana ti ngüiñi chaꞌ jiꞌi ̱ nguꞌ loꞌo tyaꞌa

nguꞌ chaꞌ xñi nguꞌ jiꞌi ̱ Jesús
1Loꞌo cua ndye nchcuiꞌ Jesús lcaa chaꞌ biꞌ,

liꞌ nchcuiꞌ xi loꞌo nu nguꞌ nu ndyaca tsaꞌa̱ jiꞌi ̱
biꞌ:

2―Jlo tiꞌma ̱ chaꞌ tucua ti tsa̱ lyiji chaꞌ caca
taꞌa si ̱i̱ jiꞌi̱ taꞌa pascua, loꞌo liꞌ tejeyaꞌ nguꞌ
xñaꞌa ̱ jnaꞌ nu cua nda Ni ꞌna lijya̱a̱ chaꞌ caca
naꞌ ñati.̱ Tyaa loꞌo nguꞌ ꞌna chaꞌ cujuii nguꞌ
ꞌna lo crusi liꞌ.

3 La cuiꞌ tyempo nu nchcuiꞌ Jesús, liꞌ
ndyuꞌu tiꞌi ̱ tyu ̱u̱ tyaꞌa sti joꞌó nu laca loo loꞌo
mstru chaꞌ joꞌó loꞌo nguꞌ cusuꞌ jiꞌi̱ nguꞌ judío;
ndyuꞌu tiꞌi̱ nguꞌ slo Caifás nu laca xuꞌna lcaa
sti joꞌó jua. 4 Liꞌ nguaꞌni stuꞌba nguꞌ chaꞌ jiꞌi ̱
nguꞌ loꞌo tyaꞌa nguꞌ ñiꞌya̱ nu cuaꞌni nguꞌ chaꞌ
tejeyaꞌ nguꞌ jiꞌi̱ Jesús cuaana ti, chaꞌ cujuii
nguꞌ jiꞌi̱.

5―Pana ná tsoꞌo tejeyaꞌ na jiꞌi̱ yu tsa̱ taꞌa
―nacui ̱ nguꞌ biꞌ―. Ca ñasiꞌ̱ tsa lcaa ñati ̱ nu
ndiꞌi̱ taꞌa, loꞌo tlyu tsa chaꞌ cusu ̱u̱ caca biꞌ liꞌ
―nacui ̱ nguꞌ biꞌ.

Ndaꞌa ̱ sca nu cunaꞌa ̱ setye hique Jesús
6Ngua sca tsa ̱ngaꞌa̱ Jesúsndequichi ̱Beta-

nia, toꞌ tyi Simón nu ngusñi quicha ndyatsuꞌ
cuañaꞌ yu. 7 Liꞌ ndyalaa sca nu cunaꞌa̱ slo
Jesús nu ndyaꞌa̱ loꞌo jiꞌi̱ sca caatya̱ quee al-
abastro nu tsoꞌo tsa ñaꞌa̱; ngutsaꞌá̱ caatya ̱ biꞌ
ntsuꞌu setye tyixi xtyiꞌi nu quiñaꞌa̱ tsa ngaꞌa̱.
Liꞌ ngusalú nu cunaꞌa ̱ biꞌ setye lo xlya hique
Jesús su ntucua yu toꞌmesa. 8Loꞌo naꞌa̱ nguꞌ
nu ndyaca tsaꞌa ̱ jiꞌi ̱ yu ñiꞌya̱ nu nguaꞌni nu
cunaꞌa̱ biꞌ, ngua ñasiꞌ̱ nguꞌ jiꞌi ̱ nu cunaꞌa̱ biꞌ
liꞌ.

―¿Ni chaꞌ ngusalú ñuꞌu̱ ti nu cunaꞌa̱ cua
setye biꞌ? ―nacui̱ nguꞌ biꞌ―. 9 Quiñaꞌa̱ tsa
ngaꞌa̱ setye biꞌ. ¿Ni chaꞌ ná ndyujuiꞌ nguꞌ jiꞌi ̱
chaꞌ caja cñi ta jiꞌi ̱ nguꞌ tiꞌi? ―nacui̱ nguꞌ nu
ndyaca tsaꞌa̱ jiꞌi̱ biꞌ.

10 Loꞌo ngua tii Jesús chaꞌ nu nguaꞌya
hique nguꞌ biꞌ, nchcuiꞌ loꞌo nguꞌ liꞌ:

―¿Ni chaꞌ ñasiꞌ̱ ma ̱ jiꞌi̱ nu cunaꞌa̱ re?
―nacui ̱ Jesús jiꞌi̱ nguꞌ biꞌ liꞌ―. Sca chaꞌ tsoꞌo
tsa nguaꞌni nu cunaꞌa̱ re loꞌo naꞌ. 11 Lcaa
tsa̱ ndiꞌi̱ nguꞌ tiꞌi loꞌo ma ̱ nde chalyuu chaꞌ
xtyucua ma ̱ jiꞌi ̱ nguꞌ, pana cua tye ti tsa ̱ nu
tyiꞌi̱ naꞌ loꞌo ma ̱. 12 Cua ngusalú nu cunaꞌa ̱
re setye lo naꞌ, masi tya lyiji cajaa naꞌ, chaꞌ
cuaꞌni choꞌo tyucui ñaꞌa̱ naꞌ chaꞌ tyatsiꞌ naꞌ.
13Chaꞌ liñi chcuiꞌ naꞌ loꞌoma ̱ juani, chaꞌ lcaa
su cañi chaꞌ jnaꞌ tyucui ñaꞌa̱ chalyuu, ca biꞌ
cuna nguꞌ lcaa chaꞌ nu nguaꞌni nu cunaꞌa̱ re
juani, chaꞌ tyiꞌu tiꞌ nguꞌ chaꞌ tsoꞌo tsa cña nu
nguaꞌni nu cunaꞌa̱ re.

Ndyujuiꞌ Judas cresiya jiꞌi ̱ Jesús jiꞌi ̱nguꞌnu
laca loo

14 Loꞌo Judas Iscariote ni, tyaꞌa ndyaꞌa̱ yu
loꞌo nu chaca tii chaca tyaꞌa nguꞌ nu ndyaca
tsaꞌa̱ jiꞌi ̱ Jesús, nduꞌu yu ndyaa yu slo sti joꞌó
nu laca loo liꞌ.

15―¿Ni tsa lo cñi ta ma̱ cayaꞌ ꞌna si culuꞌu
naꞌ tyucui̱i̱ jiꞌi ̱ma ̱, chaꞌ tsaama ̱ tejeyaꞌma ̱ jiꞌi ̱
nu Jesús biꞌ? ―nacui ̱ Judas jiꞌi̱ sti joꞌó biꞌ.
Liꞌ nda nguꞌ calaa tyii tyaꞌa cñi plata jiꞌi ̱

Judas biꞌ. 16 Loꞌo liꞌ nclyana yu ñiꞌya ̱ caca
xtyucua yu jiꞌi̱ nguꞌ biꞌ, ni jacuaꞌ caca jiꞌi̱ yu
chaꞌ cuaana ti culuꞌuyu tyucui̱i ̱ jiꞌi̱ nguꞌ, chaꞌ
tsaa nguꞌ su ngaꞌa ̱ Jesús.

Chaca tya quiyaꞌ ndyacu Jesús si̱i ̱ loꞌo nu
nguꞌ nu ndyaca tsaꞌa ̱ jiꞌi ̱ biꞌ

17Loꞌo ngua tsa̱ clyo jiꞌi ̱ taꞌa nu loꞌo ndacu
nguꞌ xlyá nu ná loꞌo scua ̱ tiyeꞌ ndyaꞌ, liꞌ ñaa
nu nguꞌ nu ndyaca tsaꞌa ̱ jiꞌi̱ slo Jesús. Ndiꞌya ̱
nchcuane nguꞌ jiꞌi ̱ liꞌ:

―¿Macala ntiꞌ nuꞌu̱ chaꞌ cuaꞌni choꞌo ya
chaꞌ cacu na si ̱i̱ nu cuentya jiꞌi̱ taꞌa pascua?
―nacui ̱ nguꞌ.

18―Tsaama ̱ lquichi̱ ca su ndiꞌi ̱ tyaꞌa tsoꞌo
naꞌ biꞌ. Ndiꞌya̱ chcuiꞌma ̱ loꞌo: “Nacui̱ mstru
jiꞌna chaꞌ cua ngulala ti hora jiꞌi ̱. Loꞌo juani
ntiꞌ ycuiꞌ nu cusuꞌ biꞌ cacu si ̱i ̱ cuentya jiꞌi ̱
taꞌa pascua ca toniꞌi̱ jinuꞌu̱ loꞌo nu nguꞌ nu
ndyaca tsaꞌa ̱ jiꞌi̱.”

19Liꞌnduꞌunguꞌnundyaca tsaꞌa̱ biꞌndyaa
nguꞌ lquichi ̱, nguaꞌni nguꞌ lcaa cña nu cua
ngulo Jesús jiꞌi ̱ nguꞌ; nguaꞌni choꞌo nguꞌ lcaa
na nu cuaꞌnijoꞌo jiꞌi̱ nguꞌ chaꞌ cacu nguꞌ si ̱i ̱
cuentya jiꞌi ̱ taꞌa pascua.

20Loꞌo cua ngusi ̱i̱, liꞌ ndyalaa Jesús niꞌi̱ biꞌ.
Liꞌndyacaꞌa̱ ycuiꞌ loꞌo ca taꞌanguꞌnundyaca
tsaꞌa̱ jiꞌi ̱ toꞌmesa, ndyuꞌni nguꞌ si ̱i̱. 21Laja liꞌ
nguxana nchcuiꞌ Jesús loꞌo nguꞌ biꞌ:

―Chañi chaꞌ nchcuiꞌ naꞌ loꞌo ma ̱ juani,
chaꞌ ntsuꞌu tsaca cuꞌma ̱ nde nu cujuiꞌ cre-
siya ꞌna jiꞌi̱ nguꞌ xñaꞌa̱.

22 Xñiꞌi̱ tsa tiꞌ nguꞌ ngua loꞌo ndyuna nguꞌ
chaꞌ biꞌ. Liꞌ nguxana nguꞌ nchcuane nguꞌ jiꞌi ̱
Jesús:

―¿Ha naꞌ nu ta ̱ jinuꞌu̱ yaꞌ nguꞌ xñaꞌa̱,
Xuꞌna? ―nacui ̱ tsaca yu jiꞌi̱ Jesús.

―¿Ha naꞌ? ―nacui̱ chaca yu liꞌ.
Loꞌo juaꞌa̱ nacui ̱ xi xaꞌ la nguꞌ. 23Nguxacui ̱

Jesús chaꞌ jiꞌi ̱ nguꞌ liꞌ:
―Ntsuꞌu tsaca yu tyaꞌa ndyacu na si ̱i ̱

juani, nu sca ti caꞌña ndyacu yu loꞌo naꞌ, biꞌ
laca nu cujuiꞌ cresiya ꞌna jiꞌi ̱ nu nguꞌ xñaꞌa̱
biꞌ. 24 Ñiꞌya̱ nu nscua lo quityi jiꞌi ̱ ycuiꞌ Ni,
juaꞌa̱ ngaꞌa ̱ chaꞌ caca ꞌna, naꞌ nu cua nda Ni
ꞌna lijya ̱a̱ chaꞌ caca naꞌ ñati.̱ Pana tyaꞌna tsa
ñati ̱nu ta ꞌna yaꞌ nguꞌ xñaꞌa̱, tsoꞌo la ngua jiꞌi ̱
yumasi ná ngula yu chalyuu tsiyaꞌ ti.

25Loꞌo Judas nu nguaꞌni chaꞌ cuxi biꞌ, loꞌo
yu biꞌ nchcuane yu jiꞌi ̱ Jesús liꞌ:

―Mstru ―nacui ̱ Judas biꞌ jiꞌi̱ Jesús―, ¿ha
naꞌ laca̱ nu ta ̱ jinuꞌu̱ yaꞌ nguꞌ xñaꞌa̱?

―La cuiꞌ nuꞌu̱―nacui ̱ Jesús jiꞌi ̱ Judas liꞌ.
26 Laja loꞌo ndyacu nguꞌ, liꞌ ngusñi Jesús

sca xlyá, ndya xlyaꞌbe jiꞌi̱ ycuiꞌ Ndyosi,
ngusaꞌbe jiꞌi ̱xlyábiꞌ. Liꞌnda Jesús yuꞌbexlyá
biꞌ jiꞌi̱ nguꞌ nu ndyaca tsaꞌa̱ jiꞌi̱.

―Cacu ma ̱ xlyá re, chaꞌ ñiꞌya̱ ntiꞌ cuañaꞌ
naꞌ, juaꞌa̱ ntiꞌ nu nde ―nacui ̱ Jesús jiꞌi̱ nguꞌ
biꞌ.

27Loꞌo liꞌ ngusñi Jesús sca vaso vino, ndya
xlyaꞌbe jiꞌi ̱ycuiꞌNdyosi. Liꞌndavasovinobiꞌ
jiꞌi̱ nguꞌ nu ndyaca tsaꞌa̱ jiꞌi ̱.

―Lcaa cuꞌma ̱ coꞌo ma ̱ vino re ―nacui ̱
Jesús―, 28chaꞌñiꞌya̱ ntiꞌ tañinaꞌ, juaꞌa̱ ntiꞌnu
nde. Laca biꞌ sca chaꞌ nu culuꞌu liñi jiꞌi̱ ma ̱
chaꞌ chaca quiyaꞌ quiñi chaꞌ jiꞌi ̱ ycuiꞌNdyosi
loꞌo ñati ̱ chalyuu, nu loꞌo tyalú tañi naꞌ lo
crusi. Juaꞌa̱ cuaꞌni lyaá Ni jiꞌi̱ quiñaꞌa̱ tsa
tyaꞌa ma ̱, nu loꞌo cuaꞌni clyu tiꞌ Ni jiꞌi ̱ quiꞌya
nu ntsuꞌu jiꞌi̱ ma ̱. 29 Liñi tsa chaꞌ nu chcuiꞌ
naꞌ loꞌo ma ̱ juani, chaꞌ ngaꞌaa coꞌo naꞌ vino
juani, ñaꞌa̱ cuayáꞌ nu tyalaa tsa̱ biꞌ loꞌo coꞌo
naꞌ jiꞌi̱ stuꞌba ti loꞌo cuꞌma ̱ slo ycuiꞌNdyosi Sti
naꞌ, ca su ntucua ycuiꞌNi nu laca loo.

Chcuiꞌ Pedro loꞌo nguꞌ chaꞌ ná nslo yu jiꞌi ̱
Jesús tsiyaꞌ ti

30 Loꞌo ndyula tuꞌba nguꞌ sca ji ̱i̱ jiꞌi̱ ycuiꞌ
Ndyosi, liꞌ nduꞌu nguꞌ ndyaa nguꞌ nde caꞌya
Olivos. 31Loꞌo liꞌ nchcuiꞌ Jesús loꞌo nguꞌ biꞌ:

―Caca tyujuꞌu tiꞌ lcaa cuꞌma ̱ ñaꞌa ̱ ma ̱ ꞌna
talya ndyi. Caca biꞌ ñiꞌya̱ nu nscua lo quityi
jiꞌi̱ ycuiꞌ Ndyosi cua saꞌni la. Ndiꞌya ̱ nchcuiꞌ
chaꞌ biꞌ: “Loꞌo cujuii naꞌ jiꞌi̱ nu ñaꞌa ̱si ̱i̱ jiꞌi̱
xlyaꞌ, liꞌ xna lcaa xlyaꞌ biꞌ, tyaa niꞌ”, nacui ̱
quityi biꞌ. 32 Pana ca tiyaꞌ la loꞌo tyuꞌú naꞌ
chaca quiyaꞌ, liꞌ nde loo la tsaꞌa naꞌ nde
Galilea cuentya jiꞌi̱ cuꞌma ̱.

33Liꞌ nchcuiꞌ Pedro loꞌo:
―Ná xtyanu naꞌ jinuꞌu̱ tsiyaꞌ ti ―nacui ̱

Pedro liꞌ―. Masi ca taꞌanguꞌxnanguꞌ jinuꞌu̱,
pana naꞌ ni, ná xna naꞌ jinuꞌu̱.

34Liꞌ nguxacui̱ Jesús chaꞌ jiꞌi̱ Pedro biꞌ:
―Chaꞌ liñi cachaꞌ naꞌ jinuꞌu̱ juani

―nacui̱―, chaꞌ nu loꞌo bilya xiꞌya ndyeꞌe
talya ndyi, sna quiyaꞌ chcuiꞌ nuꞌu̱ chaꞌ ná
nslo nuꞌu̱ ꞌna; juaꞌa̱ ñacui ̱nuꞌu̱ jiꞌi ̱ nguꞌ.

35Liꞌ xaꞌ nchcuiꞌ Pedro:
―Masi ntsuꞌu chaꞌ cajaa naꞌ stuꞌba ti loꞌo

nuꞌu̱, ná chcuiꞌ naꞌ loꞌo ñati ̱ chaꞌ ná nslo naꞌ
jinuꞌu̱―nacui̱ Pedro liꞌ.
Loꞌo la cuiꞌ juaꞌa ̱ chaꞌ nguxacui̱ xaꞌ la nguꞌ

nu ndyaca tsaꞌa̱ jiꞌi̱ Jesús liꞌ.
Nchcuiꞌ Jesús loꞌo ycuiꞌ Ndyosi Sti yu ca

Getsemaní
36 Loꞌo liꞌ ndyalaa Jesús loꞌo nu nguꞌ nu

ndyaca tsaꞌa̱ jiꞌi̱, ndyatí̱ nguꞌ neꞌ sca loꞌo su
naa Getsemaní nu ngaꞌa̱ ca toꞌ quichi ̱.

―Cuaꞌa̱ ma ̱ xi ndacua ti ―nacui̱ Jesús jiꞌi̱
nguꞌ biꞌ―, laja loꞌo tsaꞌa ̱ ca nde la xi chaꞌ
chcuiꞌ naꞌ loꞌo ycuiꞌNdyosi Sti naꞌ.

37 Liꞌ tya ndyaa la xi Jesús loꞌo Pedro loꞌo
tyucuaa sñiꞌ Zebedeo. Nguaꞌya sca chaꞌ nu

xñiꞌi̱ tsa tiꞌ Jesús xquiꞌya cña tlyu nu cua
tyacua ti jiꞌi̱. 38 Liꞌ nchcuiꞌ Jesús loꞌo nu sna
tyaꞌa nguꞌ biꞌ:

―Neꞌ cresiya ꞌna ntsuꞌu sca chaꞌ nu xñiꞌi̱
tiꞌ naꞌ. Ngaꞌaa talo naꞌ chaꞌ xñiꞌi ̱ tsa tiꞌ naꞌ.
Tyanu cuꞌma ̱nde ti, pana tii ti tiꞌma ̱ tyiꞌi̱ ma ̱
loꞌo naꞌ.

39 Liꞌ tya ndyaa la xi yu ca nde biꞌ la. Nde
loo ti yu ndyaa stii yu lo yuu chaꞌ xñiꞌi ̱ tsa tiꞌ
yu. Liꞌ nchcuiꞌ yu loꞌo ycuiꞌ Ndyosi, ndiꞌya̱
nu nacui ̱ yu:

―Sti naꞌ, ¿ha ná ntsuꞌu xi xaꞌ la ñaꞌa̱ nu
cuaꞌni naꞌ cña re, chaꞌ ngaꞌaa chcubeꞌ la naꞌ
loꞌo cña tlyu re jinuꞌu̱? ―nacui ̱ Jesús jiꞌi̱ ycuiꞌ
Ndyosi Sti yu―. Pana ntiꞌ naꞌ cuaꞌni naꞌ cña
nu ntiꞌ nuꞌu̱ chaꞌ cuaꞌni naꞌ.

40 Loꞌo liꞌ nxtyu̱u̱ yu ñaa yu su ndiꞌi ̱ nu ca
taꞌa sna nguꞌ biꞌ. Lajaꞌ tsa nguꞌ liꞌ. Loꞌo liꞌ
nchcuiꞌ yu loꞌo nu Pedro biꞌ:

―¿Ha ná nchca talo nuꞌu̱ ni sca hora ti nu
tii ti tiꞌ nuꞌu̱ tyiꞌi ̱ nuꞌu̱ loꞌo naꞌ? ―nacui ̱ Jesús
jiꞌi ̱―. 41Tii ti tiꞌma ̱ tyiꞌi̱ ma̱ juani lacua, chaꞌ
chcuiꞌ ma̱ loꞌo ycuiꞌ Ndyosi chaꞌ ná tyiji̱loo
nu cuiñaja jiꞌi̱ ma ̱. Jlo tiꞌ naꞌ chaꞌ tyucui
tyiquee ma ̱ ntajaꞌa̱ ma ̱ cuaꞌni ma ̱ cña re ꞌna,
pana ná tyuꞌu scua juersa jiꞌi̱ ma ̱, yala tsa
ndyajaꞌma ̱.

42 Liꞌ xaꞌ ndyaa Jesús, nchcuiꞌ loꞌo ycuiꞌ
Ndyosi chaca quiyaꞌ:

―Sti naꞌ ―nacui ̱ yu jiꞌi̱ Ni―, si ná ntsuꞌu
xaꞌ ñaꞌa̱ nu cuaꞌni naꞌ cña jinuꞌu̱, tsoꞌo la si
chcubeꞌ naꞌ lacua, chaꞌ ntiꞌ naꞌ cuaꞌni naꞌ
lcaa cña nu ntiꞌ nuꞌu̱ chaꞌ cuaꞌni naꞌ.

43 Liꞌ xaꞌ nxtyu̱u̱ yu ñaa yu slo nguꞌ biꞌ;
loꞌo liꞌ naꞌa̱ yu jiꞌi̱ nguꞌ chaꞌ lajaꞌ nguꞌ chaca
quiyaꞌ, chaꞌ lye tsandyuꞌuxcalánguꞌ. 44Loꞌo
liꞌ nguxtyanu yu jiꞌi̱ nguꞌ biꞌ, ndyaa yu
nchcuiꞌ yu loꞌo ycuiꞌNdyosi chaca quiyaꞌ; la
cuiꞌ ti chaꞌnunchcuiꞌyu tya tsa̱ la nchcuiꞌyu
chaca quiyaꞌ. Nu nchca sna quiyaꞌ nchcuiꞌ
yu loꞌo ycuiꞌ Ndyosi Sti yu. 45 Loꞌo liꞌ ngux-
tyu ̱u̱ yu ñaa yu slo nguꞌ nu ndyaca tsaꞌa̱ jiꞌi ̱.

―¿Ha tya lajaꞌ ma̱? ―nacui ̱ Jesús jiꞌi ̱ nu
nguꞌbiꞌ liꞌ―. ¿Habilya tyaalaꞌxcaláma ̱? Que
tiꞌ ma ̱ juani, chaꞌ cua ndyalaa hora nu xñi
nguꞌ cuxi ꞌna, naꞌ nu cua nda Ni ꞌna lijya̱a̱
chaꞌ caca naꞌ ñati;̱ 46 tyatu̱ ma̱ chaꞌ tyaa na,
chaꞌ cua ndyalaa yu nu ta ꞌna yaꞌ nguꞌ cuxi
biꞌ.

Ndyaa loꞌo nguꞌ jiꞌi ̱ Jesús preso
47Laja loꞌo nchcuiꞌ Jesús juaꞌa̱, liꞌ ndyalaa

Judas slo. La cuiꞌ tyaꞌa nguꞌ nu ndyaca tsaꞌa̱
jiꞌi ̱ Jesús laca nu Judas biꞌ. Loꞌo juaꞌa̱ quiñaꞌa̱
tsa xaꞌ la ñati ̱ lijya̱ loꞌo yu, nu ntsuꞌu maxtyi
cusu ̱u̱ yaꞌ, nu ntsuꞌu yaca yaꞌ; lijya̱ nguꞌ
tyaala biꞌ cña nu ngulo sti joꞌó nu laca loo,
la cuiꞌ juaꞌa̱ cña nu ngulo lcaa nguꞌ cusuꞌ nu
laca loo lijya ̱ nguꞌ. 48 Loꞌo Judas ni, biꞌ laca
nu cua ta ti jiꞌi̱ Jesús yaꞌ nguꞌ tyaala biꞌ. Cua
ndachaꞌ yu jiꞌi̱ nguꞌ cua tsa ̱ la: “Sca ti yu nu
cacu naꞌ sacaꞌ loꞌo chcuichaꞌ naꞌ jiꞌi ̱ yu, jiꞌi̱

biꞌ xñi ma ̱”. Juaꞌa̱ nacui̱ yu jiꞌi ̱ nguꞌ, 49 biꞌ
chaꞌ ndyaa Judas biꞌ ca su ndu̱ Jesús chaꞌ
chcuichaꞌ jiꞌi̱ yu.

―Nde ti ndu ̱nuꞌu̱, mstru―nacui ̱ Judas biꞌ
jiꞌi ̱ Jesús.
Liꞌ ndyacu Judas sacaꞌ Jesús. 50 Liꞌ nacui ̱

Jesús jiꞌi̱ Judas biꞌ:
―Tyaꞌa tsoꞌo naꞌ ngua nuꞌu̱ nquichaꞌ

―nacui ̱―. ¿Ni cña lijya ̱ nuꞌu̱ ca nde juani?
Liꞌ ntejeyaꞌ nguꞌ tyaala biꞌ jiꞌi̱ Jesús, chaꞌ

tyaa loꞌo nguꞌ jiꞌi̱.
51Loꞌo tsacañati ̱nundyaꞌa̱ loꞌo Jesús,hora

ti ngulo yu maxtyi cusu ̱u̱ jiꞌi ̱ yu, ngujuiꞌi ̱ yu
maxtyi jiꞌi̱ msu jiꞌi̱ xuꞌna sti joꞌó; ngusiꞌyu cuꞌ
jyaca ̱msubiꞌ liꞌ. 52Loꞌo liꞌngulo Jesús cña jiꞌi ̱
yu biꞌ:

―Xcoꞌo nuꞌu̱ maxtyi cusu ̱u̱ cua hi ̱ ―nacui ̱
jiꞌi ̱ yu biꞌ―. Lcaa nguꞌ nu nxu ̱u̱ tyaꞌa loꞌo
maxtyi, juaꞌa ̱ cajaa nguꞌ biꞌ xquiꞌya maxtyi.
53 ¿Ha ná jlo tiꞌ nuꞌu̱ chaꞌ si jña naꞌ jiꞌi ̱ Sti naꞌ,
hora ti culo ycuiꞌ Ni cña chaꞌ ca̱a̱ tii tyucuaa
tyaꞌa taju xca ̱ jiꞌi̱ Ni, chaꞌxtyucuaxca ̱biꞌ ꞌna?
54Pananántiꞌ ya juaꞌa̱. Ngaꞌa̱ chaꞌ cacañiꞌya ̱
nunscua chaꞌ lo quityi cusuꞌ jiꞌi̱ ycuiꞌNdyosi
Sti naꞌ.

55 Liꞌ nchcuiꞌ Jesús loꞌo nu taju ñati ̱ tyaala
nu ñaa chaꞌ xñi nguꞌ jiꞌi̱:

―¿Ni chaꞌ lijya ̱ ma ̱ loꞌo maxtyi cusu ̱u̱ loꞌo
yaca ntsuꞌu yaꞌma ̱, chaꞌ xñima ̱ ꞌna? ―nacui ̱
Jesús jiꞌi̱ nguꞌ―. ¿Ha sca nu cuaana laca
naꞌ lacua? Tyu ̱u̱ tsa tsa ̱ nguaꞌa̱ naꞌ neꞌ laa
tonu jiꞌi ̱ma ̱, nguluꞌunaꞌ chaꞌ jiꞌi ̱ ycuiꞌNdyosi
jiꞌi ̱ ñati,̱ loꞌo ná ngusñi ma ̱ ꞌna liꞌ. 56 Pana
ñiꞌya ̱nunguscuanguꞌnungua tuꞌba jiꞌi̱ ycuiꞌ
Ndyosi nu ngua saꞌni, la cuiꞌ juaꞌa̱ ndyuꞌni
ma ̱ loꞌo naꞌ juani.
Liꞌ nduꞌu lcaa nguꞌ nu ndyaca tsaꞌa̱ jiꞌi̱,

ngusna nguꞌ.
Nu nguꞌ nu laca loo jiꞌi ̱ nguꞌ judío nguaꞌni

cuayáꞌ jiꞌi ̱ Jesús
57 Liꞌ ndyaa loꞌo nguꞌ tyaala biꞌ jiꞌi ̱ Jesús

slo Caifás, xuꞌna sti joꞌó. Niꞌi̱ biꞌ cua ndyuꞌu
tiꞌi̱ lcaa mstru chaꞌ joꞌó loꞌo lcaa nguꞌ cusuꞌ
nu laca loo. 58 Loꞌo nu Pedro biꞌ ni, tyijyuꞌ
ti nduꞌu lcaꞌa̱ yu chu ̱ꞌ nguꞌ biꞌ, hasta ñaꞌa ̱
cuayáꞌ nu ndyalaa nguꞌ ca toꞌ loꞌo jiꞌi ̱ xuꞌna
sti joꞌó biꞌ. Liꞌ ndyatí ̱ Pedro neꞌ loꞌo, stuꞌba
ti nguaꞌa̱ yu loꞌo nguꞌ policia, chaꞌ ntiꞌ yu
ñaꞌa̱ yuñiꞌya ̱ caca loꞌo cuaꞌni tyenguꞌ chaꞌ jiꞌi ̱
Jesús.

59 Loꞌo liꞌ lcaa nguꞌ tisiya, loꞌo lcaa sti joꞌó
nu laca loo, loꞌo lcaa nguꞌ cusuꞌ biꞌ, nclyana
nguꞌ ñiꞌya̱ ca sta nguꞌ quiꞌya jiꞌi ̱ Jesús, chaꞌ
ntiꞌ tsa nguꞌ cujuii nguꞌ jiꞌi ̱. Pana ná nduꞌu
tucua ñati ̱ nu cujuii cuañiꞌ jiꞌi ̱ yu cuentya
jiꞌi ̱ nguꞌ nu laca loo biꞌ. 60 Ná ngujui ñiꞌya ̱
nu cuaꞌni nguꞌ, masi quiñaꞌa̱ tsa nguꞌ cuiñi
ndyalaa nguꞌ slo nguꞌ nu laca loo biꞌ, chaꞌ
sta nguꞌ quiꞌya jiꞌi̱ Jesús; ná stuꞌba chaꞌ nu
nchcuiꞌ nu nguꞌ cuiñi biꞌ. Su cua ndye, liꞌ

ndyalaa tucua tyaꞌa nguꞌ cuiñi nu ndiꞌya ̱
nchcuiꞌ:

61―Nacui̱ nu quiꞌyu re: “Taca jnaꞌ cuityi ̱
naꞌ laa tonu re jiꞌi̱ ycuiꞌ Ndyosi, loꞌo liꞌ xaꞌ
cuiñá naꞌ jiꞌi ̱ chaca quiyaꞌ; chu̱ꞌ sna tsa̱ ti tye
tyaꞌ laa ꞌna”, nacui ̱ Jesús jua ―nacui̱ nguꞌ
cuiñi biꞌ.

62Liꞌ ndyatu ̱ xuꞌna sti joꞌó, nchcuiꞌ yu loꞌo
Jesús:

―¿Ni chaꞌ ngusta nguꞌ quiꞌya re jinuꞌu̱?
―nacui ̱ sti joꞌó biꞌ―. ¿Ni chaꞌnánxacui ̱nuꞌu̱
ni sca chaꞌ jiꞌi ̱ ya?

63Ni sca chaꞌ nu nchcuiꞌ sti joꞌó, ná ngux-
acui ̱ Jesús jiꞌi̱ tsiyaꞌ ti. Liꞌngulo sti joꞌóbiꞌ cña
jiꞌi̱ yu:

―Chacuayáꞌ jiꞌi ̱ ycuiꞌ Ndyosi nu luꞌú ca
nclyo naꞌ cña re jinuꞌu̱ juani: Cachaꞌ clya
nuꞌu̱ jiꞌi̱ cua si chañi chaꞌ lacanuꞌu̱Cristo, nu
sca ti Sñiꞌ ycuiꞌNdyosi.

64 ―La cuiꞌ laca naꞌ ―nacui ̱ Jesús liꞌ―,
ñiꞌya̱ nu nacui ̱nuꞌu̱ laca naꞌ. Loꞌo chaca chaꞌ
cachaꞌ naꞌ jiꞌi̱ ma̱ juani, chaꞌ nde loo la ñaꞌa̱
ma ̱ ꞌna nu cua nda Ni ꞌna lijya̱a ̱ chaꞌ caca
naꞌ ñati,̱ nu loꞌo tyucua naꞌ laꞌa tsuꞌ cui ̱ ca su
ntucua ycuiꞌ Ndyosi Sti naꞌ, nu lcaa tsiyaꞌ ti
cñanchca jiꞌi ̱Ni. Liꞌ ca ̱a̱ naꞌ chaca quiyaꞌ laja
coo nde cua̱.

65Loꞌo liꞌnuxuꞌna sti joꞌóbiꞌni, ycuiꞌ ca yu
ngusaaꞌ steꞌ yu chaꞌ ñasiꞌ̱ tsa yu.

―Cuiñi tsa yu re, chaꞌ subaꞌ nchcuiꞌ yu re
jiꞌi̱ ycuiꞌ Ndyosi ―nacui ̱ sti joꞌó biꞌ jiꞌi̱ lcaa
tyaꞌa nguꞌ nu laca loo liꞌ―. Ngaꞌaa ntiꞌ na
chaꞌ sta xaꞌ la ñati ̱ quiꞌya jiꞌi ̱ yu re. Cua
ndyunana chaꞌ subaꞌ tonu tsa nunchcuiꞌ yu
re, nu loꞌo nacui ̱ yu chaꞌ Sñiꞌ ycuiꞌ Ndyosi
laca yu. 66 ¿Ñiꞌya ̱ nu ntsuꞌu tyiquee cuꞌma ̱
juani?
Hora tinguxacui̱nguꞌ chaꞌ jiꞌi̱ xuꞌnasti joꞌó

biꞌ:
―Ntsuꞌu chaꞌ cajaa yu―nacui̱ nguꞌ biꞌ.
67 Liꞌ ngutuꞌu hitya sañiꞌ nguꞌ loo Jesús,

ngujuiꞌi ̱ nguꞌ ndacu ̱ꞌ jiꞌi ̱; juaꞌa̱ ntsuꞌu xaꞌ la
nguꞌ nu ngujuiꞌi ̱ yaꞌ sacaꞌ Jesús. 68 Liꞌ nacui ̱
nguꞌ biꞌ:

―Nacui ̱ nuꞌu̱ chaꞌ Cristo laca nuꞌu̱ nu nda
Ni jiꞌi ̱ lijya ̱ chalyuu. Tsoꞌo lacua. Cachaꞌ liñi
nuꞌu̱ jiꞌi ̱ ya, ¿ni naa yu nu ngujuiꞌi ̱ jinuꞌu̱, si
chañi chaꞌ tii nuꞌu̱? ―nacui ̱nguꞌbiꞌ jiꞌi̱ Jesús.

Nacui ̱ Pedro chaꞌ ná nslo jiꞌi ̱ Jesús tsiyaꞌ ti
69LoꞌonuPedro biꞌni, nde liyaꞌ ti ngaꞌa̱ yu

biꞌ. Liꞌ ñaa sca nu cunaꞌa ̱ cuaꞌ slo yu.
―Loꞌo nuꞌu̱ ndyaꞌa̱ stuꞌba ti loꞌo Jesús nu

nguꞌ Galilea jua ―nacui ̱ nu cunaꞌa̱ biꞌ jiꞌi ̱
Pedro.

70 Liꞌ cui ̱i̱ nguxacui̱ Pedro chaꞌ jiꞌi̱ nu
cunaꞌa̱ ñaꞌa̱ cuayáꞌ nu cuna lcaa nguꞌ:

―Ná nchca cuayáꞌ tiꞌ naꞌ chaꞌ nu nchcuiꞌ
nuꞌu̱―nacui̱ Pedro jiꞌi ̱.

71 Liꞌ ndatsuꞌ Pedro, ndyaa ndyatu̱ cacua
ti toꞌ loꞌo biꞌ. Loꞌo liꞌ naꞌa ̱ chaca nu cunaꞌa̱

cuaꞌ jiꞌi̱ yu, nchcuiꞌnu cunaꞌa̱ biꞌ loꞌonguꞌnu
ndu̱ cacua ti:

―Stuꞌba ti ndyaꞌa̱ nu quiꞌyu re loꞌo Jesús
Nazaret jua―nacui̱ nu cunaꞌa̱ biꞌ liꞌ.

72 Chaca quiyaꞌ lye tsa nchcuiꞌ Pedro,
nguaꞌni yu jura liꞌ:

―Ná nslo naꞌ jiꞌi̱ nu quiꞌyu jua tsiyaꞌ ti
―nacui̱ Pedro jiꞌi̱ nguꞌ biꞌ liꞌ.

73 Ca tiyaꞌ la xi ñaa xi xaꞌ la ñati ̱nu ngaꞌa̱
ndacua ti, nchcuiꞌ nguꞌ loꞌo Pedro liꞌ:

―Chañi chaꞌ tyaꞌa ndyaꞌa̱ nuꞌu̱ loꞌo nu
quiꞌyu jua ―nacui ̱ nguꞌ jiꞌi ̱―, chaꞌ stuꞌba
ti ndañi chaꞌ nu nchcuiꞌ nuꞌu̱ loꞌo chaꞌ nu
nchcuiꞌ tyaꞌa quichi ̱ tyi yu jua.

74 Liꞌ chaca quiyaꞌ lye tsa nchcuiꞌ Pedro
chaꞌ xcubeꞌ ycuiꞌ Ni jiꞌi ̱ yu si chaꞌ cuiñi laca
nu nda yu.

―Ná nslo naꞌ jiꞌi̱ nu quiꞌyu jua tsiyaꞌ ti
―nacui̱ Pedro jiꞌi̱ nguꞌ.
Hora tingusiꞌyandyeꞌe liꞌ. 75Loꞌo liꞌndyiꞌu

tiꞌ Pedro chaꞌ nu nchcuiꞌ Jesús loꞌo yu tya
tsa̱ la, nu loꞌo ndiꞌya̱ nacui ̱ Jesús jiꞌi ̱ yu: “Nu
loꞌobilyaxiꞌyandyeꞌe talya juani, snaquiyaꞌ
chcuiꞌ nuꞌu̱ loꞌo ñati ̱ chaꞌ ná nslo nuꞌu̱ ꞌna”.
Juaꞌa̱ nacui̱ Jesús tsa ̱ la, biꞌ chaꞌ nduꞌu Pedro
ndyaayu liꞌ; nxiꞌya tsayundyaayuchaꞌxñiꞌi̱
tsa tiꞌ yu liꞌ.

27
Ndyaa loꞌo nguꞌ jiꞌi̱ Jesús slo Pilato

1Loꞌonguxeechaca tsa̱, xaꞌndyuꞌutiꞌi ̱ lcaa
sti joꞌó nu laca loo loꞌo lcaa nguꞌ cusuꞌ jiꞌi̱
nguꞌ judío, chaꞌ cuaꞌni stuꞌba nguꞌ chaꞌ loꞌo
tyaꞌa nguꞌ, ñiꞌya̱ taca cujuii nguꞌ biꞌ jiꞌi ̱ Jesús.
2 Liꞌ ngusca ̱ꞌ nguꞌ jiꞌi̱ Jesús, ndyaa loꞌo nguꞌ
jiꞌi̱ slo Poncio Pilato, nu ngua gobernador
romano.

Ngujuii Judas
3 Loꞌo nu Judas nu ndyujuiꞌ jiꞌi̱ Jesús yaꞌ

nguꞌ xñaꞌa̱ biꞌ ni, naꞌa̱ yu chaꞌ cua cujuii ti
nguꞌ jiꞌi̱ Jesús; ngua xñiꞌi ̱ tiꞌ yu liꞌ. Hora ti
ndya yu nu calaa tyii cñi plata jiꞌi ̱ nguꞌ nu
laca loo biꞌ chaca quiyaꞌ.

4―Ntsuꞌu quiꞌya ꞌna ―nacui̱ Judas biꞌ jiꞌi̱
nguꞌ nu laca loo―, chaꞌ cua ndyujuiꞌ naꞌ
jiꞌi̱ sca ñati ̱ lubii jiꞌi̱ ma̱, chaꞌ cujuii ma ̱ jiꞌi̱
―nacui̱.
Liꞌ nguxacui̱ nguꞌ nu laca loo biꞌ chaꞌ jiꞌi̱

Judas:
―¿Ha chaꞌ jiꞌi̱ cua laca chaꞌ biꞌ? ―nacui ̱

nguꞌnu laca loobiꞌ―. Si ntsuꞌuquiꞌya jinuꞌu̱,
chaꞌ jinuꞌu̱ laca biꞌ.

5 Liꞌ ngusalú Judas cñi plata biꞌ lo yuu
neꞌ laa tonu biꞌ su ngaꞌa̱ nguꞌ nu laca loo
biꞌ, nduꞌu yu ndyaa yu. Liꞌ ndyujuii Judas
jiꞌi̱ ycuiꞌ ca; ngusca̱ꞌ yu reta yane yu, loꞌo
ngusca̱ꞌ loo reta laja yaca nde cua ̱; cuati
nguxtyú yu jiꞌi ̱ ycuiꞌ ca yu nde lo yuu, ngu-
juii yu liꞌ.

6Ngusñi sti joꞌó nu laca loo jiꞌi̱ cñi biꞌ liꞌ.

―¿Ñiꞌya ̱ cuaꞌni na lacua? ―nacui̱ sti joꞌó
jiꞌi ̱ tyaꞌa nguꞌ―. Ná ntsuꞌu chacuayáꞌ quixaꞌ
cñi re loꞌo msta̱ nu cua nda nguꞌ jiꞌi ̱ ycuiꞌ
Ndyosi neꞌ laa re, chaꞌ cñi nu ngujui jiꞌi̱
yu chaꞌ ndyujuiꞌ yu jiꞌi ̱ sca ñati ̱ laca cñi re
―nacui̱ sti joꞌó biꞌ.

7 Liꞌ ngüiñi chaꞌ jiꞌi ̱ nguꞌ loꞌo tyaꞌa nguꞌ,
chaꞌ loꞌo cñi biꞌ cuiꞌya nguꞌ sca loꞌo jiꞌi̱ nguꞌ
su ndiña nguꞌ quityu ̱ꞌ nquichaꞌ, chaꞌ caja su
tyatsiꞌ jyoꞌo nguꞌ xaꞌ tsuꞌ neꞌ loꞌo biꞌ. 8 Biꞌ
chaꞌ juani nduꞌni nguꞌ jiꞌi̱ yuu biꞌ: Neꞌ loꞌo su
ndyalú tañi ñati;̱ juaꞌa̱ naa yuu biꞌ jiꞌi ̱ nguꞌ
juani. 9 Nu jyoꞌo Jeremías nu ngua tuꞌba
jiꞌi ̱ ycuiꞌ Ndyosi tya saꞌni la ni, cua nguscua
yu sca chaꞌ lo quityi cuentya jiꞌi ̱ cñi plata
biꞌ, chaꞌ nu caca nde loo la. Ndiꞌya̱ chaꞌ nu
nguscua yu: “Calaa tyii tyaꞌa cñi plata, tsa
lo cua ti cñi laca cayaꞌ nu ntsuꞌu lo sca ñati,̱
nacui ̱ nguꞌ Israel tyaꞌa na. 10Liꞌ ngusñi nguꞌ
cñi biꞌ, ngüiꞌya nguꞌ sca loꞌo jiꞌi̱ ñati ̱nu ndiña
quityu ̱ꞌ nquichaꞌ. La cuiꞌ cña biꞌ laca nu
nguloycuiꞌnuXuꞌnana ꞌna”, nacui ̱ Jeremías.

Ndu ̱ Jesús slo Pilato
11 Loꞌo liꞌ ndyalaa Jesús slo nu laca gob-

ernador biꞌ, nchcuane yu nu laca loo biꞌ jiꞌi̱
Jesús liꞌ:

―¿Ha la cuiꞌ nuꞌu̱ laca rey jiꞌi̱ nguꞌ judío?
―nacui̱ yu nu laca loo biꞌ jiꞌi̱ Jesús.

―La cuiꞌ laca naꞌ ―nacui ̱ Jesús jiꞌi ̱ liꞌ―, la
cuiꞌ ñiꞌya̱ nu nacui ̱ nuꞌu̱ laca naꞌ.

12 Loꞌo liꞌ nu nguꞌ sti joꞌó nu laca loo loꞌo
nguꞌ cusuꞌ biꞌ, ngusta nguꞌ quiꞌya jiꞌi̱ Jesús;
pana ni sca chaꞌ ná nguxacui̱ Jesús jiꞌi̱ nguꞌ
biꞌ. 13Liꞌ xaꞌ nchcuiꞌ Pilato loꞌo Jesús:

―¿Ha ná nduna nuꞌu̱ chaꞌ cuxi nu nchcuiꞌ
nguꞌ jinuꞌu̱? ―nacui ̱ nu laca loo biꞌ jiꞌi ̱ Jesús.

14 Pana ná nguxacui̱ Jesús chaꞌ jiꞌi ̱ nguꞌ
tsiyaꞌ ti; ni scachaꞌnánchcuiꞌ, biꞌ chaꞌndube
tsa tiꞌ nu Pilato biꞌ ñaꞌa̱ yu jiꞌi̱.

Ngulo Pilato cña chaꞌ cujuii nguꞌ jiꞌi ̱ Jesús
15 Lcaa yija ̱ loꞌo ndyaca tsa̱ taꞌa biꞌ nduꞌni

lyaá nu laca gobernador jiꞌi̱ sca ti preso, la
cuiꞌ preso nu ndijña nguꞌ judío jiꞌi̱. 16 La
cuiꞌ tyempo biꞌ, ntsuꞌu sca nu quiꞌyu nu naa
Barrabás neꞌ chcua ̱, sca ñati ̱ nu ntsuꞌu tsa
quiꞌya jiꞌi̱ ngua yu biꞌ. 17Loꞌo juaꞌa̱ ngua chaꞌ
quiñaꞌa̱ tsa nguꞌ judío ndyuꞌu tiꞌi̱ nguꞌ toꞌ niꞌi̱
jiꞌi ̱ gobierno, liꞌ nchcuane Pilato biꞌ jiꞌi ̱ nguꞌ:

―¿Ti jiꞌi̱ ntiꞌ ma ̱ chaꞌ cuaꞌni lyaá naꞌ jiꞌi̱
juani? ¿Ha tsoꞌo clyaá Barrabás, o tsoꞌo la
clyaá Jesús nu nduꞌnima ̱ Cristo jiꞌi̱? ―nacui̱
Pilato jiꞌi̱ nguꞌ.

18 Jlo tiꞌ nu Pilato biꞌ, chaꞌ liyeꞌ tsa tiꞌ nguꞌ
nu laca loo biꞌñaꞌa̱ nguꞌ jiꞌi̱ Jesús, biꞌ chaꞌ cua
ngusuꞌba nguꞌ jiꞌi ̱ neꞌ chcua ̱.

19 Tya ngaꞌa̱ lcaa ñati ̱ biꞌ slo Pilato, loꞌo
juaꞌa̱ tya ntucua ycuiꞌ yu lo yaca xlya cña
su nduꞌni cuayáꞌ yu jiꞌi̱ ñati.̱ Liꞌ ndyalaa sca
msu slo yu, ya̱a̱ loꞌo sca chaꞌ nu cua nchcuiꞌ
clyoꞌo Pilato biꞌ: “Ná sca chaꞌ cuaꞌni nuꞌu̱
loꞌo nu quiꞌyu nu lubii tyiquee jua”, nacui̱

nu cunaꞌa̱ biꞌ jiꞌi̱ Pilato. “Lye tsa ngua tiꞌ naꞌ
tyucui talya cuentya jiꞌi̱ yu biꞌ. Cua nchcuiꞌ
tsa xcalá naꞌ xquiꞌya yu biꞌ.”

20 Pana nu nguꞌ sti joꞌó nu laca loo loꞌo
nguꞌ cusuꞌbiꞌ, cua nchcuiꞌ tsa nguꞌbiꞌ loꞌonu
quiñaꞌa̱ tsa ñati ̱ biꞌ, chaꞌ jña nguꞌ chacuayáꞌ
jiꞌi ̱ Pilato chaꞌ culaá yu jiꞌi ̱ Barrabás nu
ntsuꞌu neꞌ chcua̱ biꞌ, chaꞌ liꞌ cujuii Pilato jiꞌi ̱
Jesús. 21Liꞌ xaꞌ nchcuane gobernador biꞌ jiꞌi ̱
nguꞌ chaca quiyaꞌ:

―¿Ti jiꞌi̱ cuaꞌni lyaá naꞌ lacua? ―nacui ̱ nu
Pilato biꞌ.

―Jiꞌi̱ Barrabás ―nacui ̱ nguꞌ quiñaꞌa̱ liꞌ.
22―¿Na laca cuaꞌninaꞌ loꞌo Jesúsnunduꞌni

ma ̱ Cristo jiꞌi ̱ lacua? ―nacui ̱ Pilato liꞌ.
―Cujuiꞌi̱ caꞌa̱ ma̱ jiꞌi̱ lo crusi―nacui ̱ nguꞌ

liꞌ.
23 ―¿Ni chaꞌ laca ntiꞌ ma ̱ chaꞌ cujuii naꞌ

jiꞌi ̱ yu re? ―nacui ̱ Pilato biꞌ liꞌ―. ¿Ni quiꞌya
ntsuꞌu jiꞌi̱?
Cui̱i ̱ tsa nxiꞌya loꞌo nguꞌ jiꞌi̱ liꞌ:
―Cujuiꞌi̱ caꞌa̱ ma ̱ jiꞌi ̱ lo crusi―nacui ̱ nguꞌ.
24 Liꞌ naꞌa̱ Pilato chaꞌ tyaala tsa ndiꞌi̱ loo

nguꞌ, chaꞌñasiꞌ̱ tsa nguꞌ; juaꞌa̱ ná ntajaꞌa̱ nguꞌ
cuna nguꞌ chaꞌ nu nchcuiꞌ yu loꞌo nguꞌ tsiyaꞌ
ti. Biꞌ chaꞌ ngulo yu cña chaꞌ ca̱a̱ loꞌomsu jiꞌi ̱
sca tsiꞌyu ntsuꞌu hitya. Liꞌ ndyaati ̱ yaꞌ yu slo
lcaa ñati.̱

―Lubii tyanu yaꞌ naꞌ, chaꞌ siꞌi chaꞌ jnaꞌ
cajaa yu nu lubii tyiquee re ―nacui̱ Pilato
jiꞌi ̱ nguꞌ―, chaꞌ jiꞌi̱ cuꞌma̱ laca chaꞌ biꞌ.

25 ―Tsoꞌo ―nacui̱ nu nguꞌ quiñaꞌa̱ biꞌ―,
tyanu quiꞌya hichu̱ꞌ ya, lcaa ya loꞌo sñiꞌ ya;
pana ntsuꞌu chaꞌ cajaa yu re.

26 Liꞌ nguaꞌni lyaá Pilato jiꞌi ̱ nu Barrabás
biꞌ, cuati ngujuiꞌi̱ nguꞌ jiꞌi̱ Jesús loꞌo reta. Liꞌ
ngulo nu Pilato biꞌ cña jiꞌi̱ nguꞌ sendaru chaꞌ
tsaa loꞌo nguꞌ jiꞌi ̱ Jesús chaꞌ cujuiꞌi̱ caꞌa̱ nguꞌ
jiꞌi ̱ lo crusi.

27 Loꞌo liꞌ ntejeyaꞌ nguꞌ sendaru nu ndu ̱
cua ̱ slo gobernador biꞌ jiꞌi ̱ Jesús, ndyaa loꞌo
nguꞌ jiꞌi ̱ nde neꞌ niꞌi̱ jiꞌi̱ gobierno; ndachaꞌ
nguꞌ jiꞌi ̱ lcaa tyaꞌa sendaru nu ndiꞌi ̱ niꞌi ̱ biꞌ,
chaꞌ tyuꞌu tiꞌi̱ nguꞌ su ndu̱ Jesús. 28 Liꞌ ngulo
nguꞌ steꞌ Jesús,nguxacuꞌnguꞌ jiꞌi ̱ loꞌo sca lateꞌ
ngaꞌa ñaꞌa̱. 29Liꞌ ngüixii̱ ̱ nguꞌ lti quicheꞌ chu̱ꞌ
tyaꞌa chaꞌ caca sca sneꞌ; ngusta nguꞌ sneꞌ biꞌ
hique Jesús, juaꞌa̱ ngusta nguꞌ sca yaca quii
yaꞌ tsuꞌ cui ̱ jiꞌi̱ yu. Liꞌ ndyatu̱ sti̱ꞌ nguꞌ slo
Jesús. Ngua tiꞌ nguꞌ xtyí loꞌo nguꞌ jiꞌi ̱, biꞌ chaꞌ
nguaꞌni nguꞌ lcaa chaꞌ biꞌ, ñiꞌya̱ si laca yu sca
rey nde chalyuu.

―Ndyuꞌni tlyu ya jinuꞌu̱ chaꞌ lacanuꞌu̱ rey
jiꞌi ̱ nguꞌ judío ―nacui ̱ nguꞌ sendaru jiꞌi̱ Jesús
liꞌ.

30 Liꞌ nduꞌu hitya sañiꞌ nguꞌ loo Jesús;
ngusñinguꞌyacaquii biꞌ, ngujuiꞌi ̱nguꞌhique
Jesús loꞌo yaca quii biꞌ liꞌ. 31Loꞌo ndye ngustí
loꞌo nguꞌ jiꞌi ̱ yu, liꞌ ngulo nguꞌ lateꞌ ngaꞌa biꞌ,
nguxacuꞌ nguꞌ steꞌ ycuiꞌ yu chaca quiyaꞌ. Liꞌ
nduꞌu nguꞌ sendaru biꞌ, ndyaa loꞌo nguꞌ jiꞌi ̱

yu toꞌ quichi̱ chaꞌ cujuiꞌi̱ caꞌa̱ nguꞌ jiꞌi ̱ ca lo
crusi.

Ngujuiꞌi ̱ caꞌa ̱ nguꞌ jiꞌi ̱ Jesús lo crusi
32Tyucui ̱i̱ su ndyaa nguꞌ, liꞌndyacua tyaꞌa

nguꞌ loꞌo sca nu quiꞌyu nu naa Simón; nguꞌ
Cirene laca yu biꞌ. Loꞌo liꞌ ngulo sendaru
cña jiꞌi̱ nu Simón biꞌ, chaꞌ quiꞌya yu crusi biꞌ
cuentya jiꞌi ̱ Jesús.

33Loꞌo liꞌ ndyalaa nguꞌ lo sca cuati̱ nu naa
Gólgota (Gólgotantiꞌñacui ̱chaꞌcña jiꞌna: caꞌya
su nscua tyijya̱ hique jyoꞌo). 34 Liꞌ nda nguꞌ
vino nguixaꞌ loꞌo sca taná clyaaꞌ chaꞌ coꞌo
Jesús; pana loꞌo cua ndyiꞌo cuayáꞌ xi ca ti, liꞌ
ngaꞌaa ntajaꞌa̱ yu coꞌo yu jiꞌi̱ vino biꞌ tsiyaꞌ ti.

35 Loꞌo ngujuiꞌi̱ caꞌa̱ nguꞌ jiꞌi̱ yu lo crusi
loꞌo clavo, liꞌ ngüijya sendaru biꞌ loꞌo tyaꞌa
nguꞌ chaꞌ cuaꞌni ngana nguꞌ jiꞌi ̱ tyaꞌa nguꞌ,
chaꞌ tacha steꞌ Jesús jiꞌi̱ nguꞌ. La cuiꞌ chaꞌ biꞌ
nguscua jyoꞌo cusuꞌ nu ngua tuꞌba jiꞌi ̱ ycuiꞌ
Ndyosi nu ngua saꞌni; ndiꞌya̱ nacui ̱ quityi
biꞌ: “Ndacha nguꞌ steꞌ naꞌ jiꞌi ̱ tyaꞌa nguꞌ loꞌo
ngüijya ti nguꞌ”. 36Ngaꞌa̱ nguꞌ biꞌ cua ̱ quiyaꞌ
crusi. 37 Cua ngusta nguꞌ letra hique crusi
nunchcuiꞌniquiꞌyantsuꞌu jiꞌi̱ Jesús: “Nunde
laca Jesús, rey jiꞌi̱ nguꞌ judío”, nacui ̱ letra biꞌ.

38 Loꞌo la cuiꞌ tsa̱ biꞌ ngujuiꞌi ̱ caꞌa̱ nguꞌ jiꞌi ̱
tucua tyaꞌa nguꞌ cuaana lo xaꞌ la crusi tyaꞌa
ndu ̱ Jesús; tsaca yu ngaꞌa̱ laꞌa tsuꞌ cui ̱ jiꞌi ̱
Jesús, loꞌo chaca yu ngaꞌa̱ laꞌa tsuꞌ coca jiꞌi̱.
39Loꞌo juaꞌa̱ ntsuꞌu tsa ñati ̱nu nteje tacui su
ndu ̱ crusi biꞌ, nxtyí loꞌo nguꞌ biꞌ jiꞌi̱ Jesús.

40 ―Nuꞌu̱ laca nu cuityi ̱ jiꞌi ̱ laa tonu biꞌ
nacui ̱ nuꞌu̱, loꞌo liꞌ nacui̱ nuꞌu̱ chaꞌ cuiñá
nuꞌu̱ jiꞌi̱ chaca quiyaꞌ chu̱ꞌ sna tsa ̱ ti, ngua
tiꞌ nuꞌu̱. Cuaꞌni lyaá nuꞌu̱ jiꞌi ̱ ycuiꞌ ca lacua
―nacui ̱ nguꞌ biꞌ jiꞌi̱ Jesús―. Si chañi chaꞌ nu
sca ti Sñiꞌ ycuiꞌNdyosi laca nuꞌu̱, cuaꞌya clya
nuꞌu̱ lo crusi cua juani―nacui ̱ nguꞌ.

41 Loꞌo nu nguꞌ sti joꞌó nu laca loo, loꞌo
nguꞌmstru chaꞌ joꞌó, loꞌo nguꞌ cusuꞌ jiꞌi̱ nguꞌ
judío, ndyaꞌa̱ nguꞌ ndyaa naꞌa̱ nguꞌ ca su
ngaꞌa̱ Jesús lo crusi, chaꞌ nxtyí loꞌo nguꞌ biꞌ
jiꞌi̱ yu liꞌ.

42 ―Nguaꞌni lyaá yu jiꞌi̱ xaꞌ ñati,̱ pana jiꞌi ̱
ycuiꞌ ca yu ná nchca jiꞌi̱ yu cuaꞌni lyaá yu
―nacui ̱ nguꞌ nu laca loo biꞌ―. Rey jiꞌi̱ nguꞌ
Israel laca yu, nacui̱ yu. Tsoꞌo la si caꞌya yu
lo crusi cua juani, jlya tiꞌna jiꞌi̱ yu liꞌ ―nacui ̱
nguꞌ biꞌ jiꞌi ̱ tyaꞌa nguꞌ―. 43 Ndu̱ tiꞌ yu jiꞌi ̱
ycuiꞌ Ndyosi chaꞌ xtyucua Ni jiꞌi ̱ yu, nacui ̱
yu. Tsoꞌo la si cuaꞌni lyaá ycuiꞌ Ndyosi jiꞌi ̱
yu juani, si chañi chaꞌ tyacaꞌa yu jiꞌi̱ Ni; “Sñiꞌ
ycuiꞌNdyosi laca naꞌ”, nduꞌni yu re.

44Loꞌo juaꞌa ̱ nu nguꞌ cuaana nu tyaꞌa ngu-
juiꞌi̱ caꞌa̱ nguꞌ jiꞌi ̱ lo crusi, loꞌo nguꞌ biꞌ nxtyí
loꞌo nguꞌ jiꞌi̱ Jesús.

Ngujuii Jesús
45 Loꞌo liꞌ ngua talya chalyuu chu̱ꞌ sna

hora; nde hora nguxana chaꞌ biꞌ, hasta ñaꞌa̱
cuayáꞌ nu ndyalaa hora cua sna nde ngusi ̱i̱.

46 Loꞌo la cuiꞌ hora cua sna nde ngusi ̱i̱ biꞌ,
cui̱i ̱ tsa ngusiꞌya Jesús:

―Elí, Elí, ¿lama sabactani? ―nacui̱.
Ndiꞌya̱ ntiꞌ ñacui ̱ chaꞌ chaꞌcña jiꞌna: Ndyosi
Sti naꞌ, Ndyosi Sti naꞌ, ¿ni chaꞌ laca chaꞌ
ngulayaꞌ nuꞌu̱ ꞌna?

47Loꞌondyunaxinguꞌnundu ̱ cacua ti chaꞌ
biꞌ, liꞌ nchcuiꞌ nguꞌ loꞌo tyaꞌa nguꞌ:

―Nxiꞌya yu re jiꞌi̱ jyoꞌo Elías ―nacui ̱ nguꞌ
biꞌ.

48 Hora ti ngusna tsaca nguꞌ biꞌ ndyaa
quiꞌya yu sca quiche, ngüichaꞌ yu jiꞌi̱ loꞌo
hitya tiyeꞌ. Liꞌ ngusca ̱ꞌ jiꞌi̱ lo sca yaca chaꞌ
tyalaa su ntucua tuꞌba Jesús chaꞌ coꞌo yu.
49Loꞌo xi xaꞌ la ñati ̱nacui ̱ jiꞌi̱:

―Jatya na si ca̱a̱ jyoꞌo Elías chaꞌ cuaꞌni
lyaá jiꞌi ̱ yu―nacui̱ nguꞌ biꞌ.

50Loꞌo liꞌ chaca tyaquiyaꞌ cui ̱i ̱ tsa ngusiꞌya
Jesús; liꞌ ngutuꞌu cresiya jiꞌi ̱ yu, ngujuii
yu. 51 La cuiꞌ hora biꞌ ngutaaꞌ lateꞌ tlyu nu
ndacuindyacu̱ꞌ sa claꞌbeneꞌ laa tonu. Cacua̱
ngutuꞌu ngutaaꞌ lateꞌ biꞌ; tsa cuꞌ ti ngutaaꞌ,
hasta ñaꞌa̱ cuayáꞌ nu ndyalaa ca lo yuu. Loꞌo
liꞌ lye tsa ngulacui̱ chalyuu ñaꞌa̱ cuayáꞌ nu
ngulaꞌaquee tonu, 52ñaꞌa̱ cuayáꞌnundyaala
cuaá su nguatsiꞌ jyoꞌo. Liꞌ tyu ̱u̱ tyaꞌa nguꞌ
jyoꞌonuntsuꞌu chaꞌ jiꞌi ̱nguꞌ loꞌoycuiꞌNdyosi
nu ngua saꞌni la, ndyuꞌú jyoꞌo biꞌ chaca
quiyaꞌ. 53 Ca tiyaꞌ la loꞌo cua ndyuꞌú ycuiꞌ
Jesús chaca quiyaꞌ, liꞌ nduꞌu nguꞌ nu ngua
jyoꞌo biꞌ neꞌ cuaá, ndyaa nguꞌ biꞌ nde quichi ̱
Jerusalén, quichi ̱ nu tacati tsa cuentya jiꞌi̱
ycuiꞌ Ndyosi. Loꞌo liꞌ tyu ̱u̱ tyaꞌa ñati ̱ naꞌa̱
jiꞌi̱ nguꞌ biꞌ, chaꞌ cua ndyuꞌú nguꞌ biꞌ chaca
quiyaꞌ.

54 Loꞌo nu sendaru nu ngaꞌa̱ cua̱ jiꞌi ̱ Jesús
biꞌ, loꞌo nu capitán jiꞌi̱ sendaru biꞌ, ngulacua
tsa tiꞌ nguꞌ biꞌ liꞌ; tlyu tsa chaꞌ ndyutsi ̱i̱ tiꞌ
ngujui jiꞌi ̱ nguꞌ biꞌ loꞌo naꞌa̱ nguꞌ ñiꞌya̱ ngua
chaꞌ biꞌ, ñiꞌya ̱ ngua loꞌo ngulacui̱ chalyuu.

―Chañi tsa chaꞌ Sñiꞌ ycuiꞌ Ndyosi laca
jyoꞌo re―nacui ̱ nu nguꞌ sendaru biꞌ.

55 Laja liꞌ, tyijyuꞌ ti xi ndu̱ tyu̱u̱ tyaꞌa nguꞌ
cunaꞌa̱ nu nduꞌu nde Galilea; tyaꞌa ngutaꞌa̱
nguꞌ loꞌo Jesús, nguxtyucua nguꞌ biꞌ jiꞌi ̱ yu.
Ndu ̱ ti nu nguꞌ cunaꞌa̱ biꞌ, naꞌa̱ nguꞌ jiꞌi̱ crusi
su ngaꞌa̱ Jesús; 56 loꞌo MaríaMagdalena, loꞌo
María xtyaꞌa̱ Jacobo xtyaꞌa ̱ José, loꞌo juaꞌa̱
xtyaꞌa̱ sñiꞌ Zebedeo, naꞌa̱ nguꞌ biꞌ ñiꞌya̱ ngua
jiꞌi̱ Jesús.

Nguatsiꞌ jyoꞌo Jesús
57 Loꞌo cua ngusi̱i ̱ la xi ñaa sca nu culiyaꞌ,

sca nguꞌ quichi ̱ Arimatea laca yu nu naa
José. Loꞌo nu José biꞌ ngua tsaꞌa̱ yu jiꞌi̱ Jesús.
58Tya tsa̱ la cua ndyaa yu slo Pilato, ngüijña
yu chacuayáꞌ chaꞌ tsaa loꞌo yu jiꞌi ̱ jyoꞌo Jesús
chaꞌ tyatsiꞌ. Liꞌ nda Pilato chacuayáꞌ jiꞌi̱ yu,
ngulo Pilato cña jiꞌi̱ nguꞌ sendaru chaꞌ tya
nguꞌ jyoꞌo biꞌ jiꞌi̱ José. 59 Liꞌ ngüixii̱̱ yu José
biꞌ sca tasá lubii hichu ̱ꞌ jyoꞌo biꞌ, ndyaa loꞌo
yu jiꞌi ̱ jyoꞌo chaꞌ tyatsiꞌ. 60 Nguxatsiꞌ yu jiꞌi̱

jyoꞌo biꞌ neꞌ sca tyuquee nu cua ngulu ca ti
nguꞌ siiꞌ cuaꞌa̱, chaꞌ caca cuaá su tyatsiꞌ ycuiꞌ
José nquichaꞌ. Ndacu ̱ꞌ José biꞌ toꞌ cuaá loꞌo
sca quee tonu, nduꞌu yu ndyaa yu liꞌ. 61Loꞌo
juaꞌa̱ ngaꞌa̱ María Magdalena loꞌo nu chaca
María, ngaꞌa ̱ nguꞌ cacua ti toꞌ cuaá biꞌ.

Ndu ̱ nguꞌ cua̱ toꞌ cuaá su ndyatsiꞌ jyoꞌo
Jesús

62Ca chaca tsa̱ loꞌo cua ndye nguaꞌni yala
nguꞌ cña jiꞌi̱ nguꞌ, chaꞌ cua tyalaa ti tsa̱ taꞌanu
ntsuꞌu chaꞌ tyiꞌi̱ cñaꞌ nguꞌ, liꞌ lcaa sti joꞌó nu
laca loo loꞌo nguꞌ fariseo biꞌ ndyuꞌu tiꞌi̱ nguꞌ
slo Pilato. 63Nchcuiꞌ nguꞌ loꞌo liꞌ:

―Cusuꞌ ―nacui ̱ nguꞌ jiꞌi̱ nu Pilato biꞌ―,
ntsuꞌu tiꞌ ya jiꞌi̱ chaꞌ nu cua nchcuiꞌ nu cuiñi
biꞌ loꞌo tya luꞌú yu: “Tyuꞌu scua sna tsa̱, liꞌ
tyuꞌú naꞌ chaca quiyaꞌ”, nacui ̱ yu. 64Biꞌ chaꞌ
tsoꞌo la si culo nuꞌu̱ cña chaꞌ tyiꞌi̱ nguꞌ cua̱ toꞌ
cuaá biꞌ sna tsa ̱, chaꞌ ná ta nguꞌ chacuayáꞌ
jiꞌi ̱ nguꞌ nu ngua tsaꞌa̱ jiꞌi ̱ yu, chaꞌ ná tsaa
nguꞌ biꞌ cuaana nguꞌ jiꞌi ̱ jyoꞌo biꞌ. Ná caja
ñiꞌya ̱nu chcuiꞌnguꞌ chaꞌ cua ndyuꞌú jyoꞌo biꞌ
chaca quiyaꞌ liꞌ. Cua ngusñi nguꞌ chaꞌ cuiñi
nu nchcuiꞌ jyoꞌo biꞌ tya tsubiꞌ la; loꞌo juani si
jlya tiꞌ ñati ̱chaꞌ ndyuꞌú jyoꞌo biꞌ, tlyu la chaꞌ
cuiñi caca si xñi nguꞌ chaꞌ biꞌ.

65Liꞌ nguxacui̱ Pilato chaꞌ jiꞌi ̱ nguꞌ nu laca
loo biꞌ:

―Ndu ̱ nguꞌ sendaru cuentya jiꞌi ̱ ma ̱
―nacui̱ Pilato―. Yaa clya ma ̱ loꞌo nguꞌ
sendaru biꞌ, chaꞌ tacu ̱ꞌ tsoꞌo ma ̱ toꞌ cuaá biꞌ
ñiꞌya ̱ nu ntiꞌ ycuiꞌ cuꞌma ̱.

66 Liꞌ nduꞌu nguꞌ nu laca loo biꞌ, ndyaa
nguꞌ loꞌo sca taju sendaru jiꞌi ̱ nguꞌ, ndacu ̱ꞌ
tachaa nguꞌ toꞌ cuaá biꞌ loꞌo sca lo nguiñaꞌ
tacalya nu ntsuꞌu sello jiꞌi̱, chaꞌ ná calaꞌ nguꞌ
tsiyaꞌ ti quee tonunundyacu ̱ꞌ toꞌ cuaábiꞌ. Liꞌ
nguxtyanu nguꞌ jiꞌi̱ taju sendaru biꞌ cajua,
chaꞌ tyiꞌi̱ nguꞌ cua̱ toꞌ cuaá biꞌ.

28
Ndyuꞌú Jesús chaca quiyaꞌ

1 Nu loꞌo cua ndye tsa̱ nu ndiꞌi ̱ cñaꞌ nguꞌ,
cua quixee ti tsa̱ clyo jiꞌi̱ semana, liꞌ ndyaa
María Magdalena loꞌo nu chaca María biꞌ,
chaꞌ ntiꞌ nguꞌ ñaꞌa̱ nguꞌ su nguatsiꞌ jyoꞌo
Jesús. 2 Liꞌ ngulacui ̱ tsa chalyuu, chaꞌ
nguaꞌya sca xca̱ jiꞌi̱ ycuiꞌ nu Xuꞌna na nu
ntsuꞌu nde cua̱, nguaꞌya lo yuu ca toꞌ cuaá
biꞌ. Liꞌ nguxasu jiꞌi̱ quee tonu nu nscua toꞌ
cuaá, ndyaa tucua yu chu̱ꞌ quee biꞌ. 3Ñiꞌya̱
ndubi xee tyiꞌyu, juaꞌa̱ ñaꞌa̱ loo xca ̱ biꞌ, loꞌo
juaꞌa̱ ngati̱ tsa steꞌ yu ñiꞌya̱ nu ngati ̱ tlyaꞌ.
4Loꞌo naꞌa̱ nguꞌ sendaru jiꞌi ̱ xca̱ biꞌ, ndyutsi ̱i̱
tsa nguꞌ liꞌ, ñaꞌa̱ cuayáꞌ nu nclyú nguꞌ lo yuu
ñiꞌya ̱ laca si na cuangujuii nguꞌ. 5Liꞌnchcuiꞌ
xca̱ biꞌ loꞌo nu nguꞌ cunaꞌa̱ biꞌ:

―Ná cutsi ̱i̱ ma ̱ ―nacui ̱ jiꞌi̱ nguꞌ cunaꞌa̱
biꞌ―. Jlo tiꞌ naꞌ chaꞌ nclyana ma ̱ jiꞌi ̱ Jesús nu
ngujuii lo crusi. 6Ngaꞌaantsiya yubiꞌ cande
chaꞌ cua ndyuꞌú yu chaca quiyaꞌ, ñiꞌya̱ nu

nacui ̱ ycuiꞌ yu jiꞌi ̱ma ̱ tya tsubiꞌ la. Cua ̱a̱ ma ̱,
ca ̱a̱ ma ̱ ñaꞌa̱ ma ̱ ca su ngustii jyoꞌo yu. 7 Liꞌ
yaa clyama ̱ cachaꞌma ̱ jiꞌi ̱nunguꞌnundyaca
tsaꞌa̱ jiꞌi̱ yu biꞌ, chaꞌ ngaꞌaa ntsiya jyoꞌo biꞌ
neꞌ cuaáre, chaꞌ cuandyuꞌúyuchacaquiyaꞌ;
cua tsaa ti ycuiꞌ yu nde Galilea nde loo la jiꞌi ̱
cuꞌma ̱, ca biꞌñaꞌa̱ma ̱ jiꞌi̱ yu. Tsa lo cua ti chaꞌ
ntsuꞌu chaꞌ cacha ̱ꞌ jiꞌi̱ ma ̱ ―nacui ̱ xca̱ jiꞌi ̱ nu
nguꞌ cunaꞌa̱ biꞌ.

8Hora ti nduꞌu nu nguꞌ cunaꞌa̱ biꞌ toꞌ cuaá
biꞌ, ndyaa nguꞌ. Loꞌo juaꞌa ̱ tsoꞌo tsa ntsuꞌu
tyiquee nguꞌ, masi ndyutsi ̱i ̱ nguꞌ xi. Ngusna
nguꞌ chaꞌ ndyaa nguꞌ cachaꞌ nguꞌ jiꞌi̱ nguꞌ nu
ndyaca tsaꞌa̱ jiꞌi ̱ Jesús. 9 Liꞌ ndyacua tyaꞌa
ycuiꞌ Jesús loꞌo nguꞌ cunaꞌa̱ biꞌ, nchcuiꞌ yu
loꞌo nguꞌ. Hora ti ndyatu ̱ sti̱ꞌ nu nguꞌ cunaꞌa ̱
biꞌ slo Jesús, ngusñi nguꞌ quiyaꞌ yu, nguaꞌni
tlyu nguꞌ jiꞌi ̱ yu liꞌ.

10―Ná cutsi ̱i ̱ma ̱ ―nacui ̱ Jesús jiꞌi ̱ nguꞌ biꞌ
liꞌ―. Yaa clyama ̱ cachaꞌma ̱ jiꞌi ̱nguꞌ tyaꞌanaꞌ
chaꞌ ntsuꞌu chaꞌ tsaꞌa naꞌ nde Galilea; ca biꞌ
tyacua tyaꞌa nguꞌ loꞌo naꞌ, ñacui ̱ma ̱ jiꞌi ̱ nguꞌ.

Chaꞌ nu nchcuiꞌ sendaru loꞌo nguꞌ
11 Laja loꞌo ndyaa nu nguꞌ cunaꞌa̱ biꞌ,

ndyaanguꞌ sendarunundiꞌi̱ cua̱ toꞌ cuaábiꞌ;
loꞌo ti ndyaa nguꞌ nde quichi ̱, ndachaꞌ nguꞌ
jiꞌi ̱ sti joꞌónu laca loo lcaa chaꞌñiꞌya̱ nungua
ca toꞌ cuaá biꞌ. 12Hora ti ndyuꞌu tiꞌi ̱ lcaa sti
joꞌó nu laca loo loꞌo lcaa nguꞌ cusuꞌ jiꞌi ̱ nguꞌ
judío, chaꞌ ca stuꞌba chaꞌ jiꞌi̱ nguꞌ loꞌo tyaꞌa
nguꞌ, ñiꞌya̱ ñaꞌa̱ chaꞌ nu ta nguꞌ loꞌo lcaa ñati.̱
Liꞌ nda nguꞌ nu laca loo biꞌ quiñaꞌa̱ xi cñi jiꞌi ̱
nguꞌ sendarubiꞌ, chaꞌ tacu ̱ꞌnguꞌ jiꞌi̱ chaꞌñiꞌya ̱
nu ngua.

13 ―Ndiꞌya̱ ñacui ̱ma ̱ jiꞌi ̱ ñati:̱ “Talya laja
loꞌo lajaꞌ ti ya, liꞌ ndyalaa nu nguꞌ nu ngua
tsaꞌa̱ jiꞌi̱ jyoꞌo Jesús biꞌ, nguaana nguꞌ biꞌ jiꞌi ̱
jyoꞌo biꞌ”. Juaꞌa ̱ chaꞌ ta ma ̱ loꞌo ñati ̱―nacui ̱
nguꞌ nu laca loo biꞌ jiꞌi̱ nguꞌ sendaru―.
14 Loꞌo liꞌ si cuna ycuiꞌ gobernador nu laca
loo jiꞌna chaꞌ re, liꞌ chcuiꞌ ya loꞌo yu chaꞌ ná
xcubeꞌ yu jiꞌi̱ ma ̱.
Juaꞌa̱ cui ̱i̱ nda nguꞌnu laca loo biꞌ loꞌo nguꞌ

sendaru. 15 Liꞌ ngusñi nguꞌ sendaru biꞌ cñi
biꞌ; nduꞌu nguꞌ ndyaa nguꞌ nchcuiꞌ nguꞌ loꞌo
ñati ̱ñiꞌya̱ nu ntsuꞌu cña jiꞌi̱ nguꞌ chaꞌ chcuiꞌ
nguꞌ. Biꞌ chaꞌ hasta juani ñaꞌa̱ ti jlya tiꞌ nguꞌ
judío chaꞌ juaꞌa̱ ngua jiꞌi ̱ jyoꞌo Jesús.

Nda Jesús sca cña jiꞌi ̱ nguꞌ nu cua ngusubi
yu jiꞌi ̱ tya tsubiꞌ la

16Loꞌo liꞌ nduꞌu nu tii chaca tyaꞌa nguꞌ nu
ndyaca tsaꞌa̱ jiꞌi̱ Jesús, ndyaa nguꞌ ca loyuu
su cuentya Galilea; ndyuꞌu tiꞌi ̱ nguꞌ lo xlya
caꞌya ca sunacui ̱ Jesús chaꞌ tyacua tyaꞌanguꞌ
loꞌo liꞌ. 17Loꞌo naꞌa̱ nguꞌ jiꞌi̱ Jesús chaꞌ ya ̱a̱ yu
nde slo nguꞌ, liꞌnguaꞌni tlyunguꞌ jiꞌi ̱ yu,masi
ntsuꞌuxi tyaꞌanguꞌnubilya jlya tsoꞌo tiꞌnguꞌ
jiꞌi ̱. 18Liꞌñaa Jesús cacua la, nchcuiꞌ loꞌonguꞌ:

―Cua nda ycuiꞌ Ndyosi Sti naꞌ lcaa
chacuayáꞌ ꞌna chaꞌ laca naꞌ loo jiꞌi ̱ lcaa
na, masi lcaa na nu ntsuꞌu ca slo ycuiꞌ

Ni nde cua̱, masi lcaa na nu ntsuꞌu nde
chalyuu ―nacui ̱ Jesús jiꞌi̱ nguꞌ―. 19 Yaa
ma ̱ lcaa quichi ̱ nde chalyuu chaꞌ ca tsaꞌa̱
lcaa ñati ̱ chaꞌ jnaꞌ. Liꞌ tyucuatya ma ̱ jiꞌi ̱
nguꞌ chacuayáꞌ jiꞌi ̱ ycuiꞌNdyosi Sti naꞌ, juaꞌa̱
chacuayáꞌ jnaꞌ nu laca ̱ Sñiꞌ ycuiꞌ Ndyosi,
juaꞌa̱ chacuayáꞌ jiꞌi̱ Xtyiꞌi ycuiꞌ Ndyosi.
20 Culuꞌu ma̱ jiꞌi ̱ nguꞌ biꞌ, chaꞌ taquiyaꞌ nguꞌ
lcaacñanucuanguluꞌunaꞌ jiꞌi̱ma ̱. Loꞌo juaꞌa̱
tyiꞌu tiꞌma ̱ chaꞌ nu nchcuiꞌ naꞌ loꞌo ma ̱, chaꞌ
tyiꞌi ̱naꞌ loꞌoma ̱ lcaa tsa̱ hasta ñaꞌa ̱ cuayáꞌ tye
chalyuu.
Tsa lo cua ti chaꞌ nacui̱ Jesús.

Quityi nu nguscua San
Marcos ñiꞌya ̱ ngua chaꞌ jiꞌi̱

Jesús
Nda Juan cui̱i ̱ loꞌo nguꞌ neꞌ quixi ̱ꞌ su ná

ndiꞌi ̱ ñati ̱
1Nde nscua chaꞌ nu ntsuꞌu su ̱u̱ chaꞌ tsoꞌo

jiꞌi ̱ Jesucristo, nu sca ti Sñiꞌ ycuiꞌ Ndyosi.
2 Cua saꞌni nguscua jyoꞌo Isaías nu ngua
tuꞌba jiꞌi̱ ycuiꞌNdyosiñiꞌya̱nucacaxanachaꞌ
re. Ndiꞌya̱ nscua chaꞌ biꞌ:
Culo naꞌ cña jiꞌi̱ sca ñati ̱ nu caca xca̱ ꞌna,

nacui ̱ ycuiꞌNdyosi jiꞌi̱ Cristo,
chaꞌ tsaa yu nde loo nuꞌu̱.
Biꞌ laca nu saala tyucui ̱i̱ su tsaa nuꞌu̱, nacui̱

Ni.
3 Cui̱i̱ xiꞌya yu neꞌ quixi̱ꞌ. Ndiꞌya ̱ ñacui ̱ yu:

“Xaala clya ma ̱ sca tyucui̱i̱ su ca̱a̱
ycuiꞌ nu Xuꞌna na; xquiñi tsoꞌo ma ̱
tyucui ̱i̱ su tyeje tacui ycuiꞌ”.

4 Ñiꞌya̱ nu nguscua Isaías chaꞌ biꞌ, juaꞌa̱
ndyuꞌu tucua Juan neꞌ quixi ̱ꞌ su ná ndiꞌi̱ ñati.̱
Loꞌo liꞌ nchcuiꞌ yu loꞌo nguꞌ chaꞌ caca tyujuꞌu
tiꞌ nguꞌ jiꞌi ̱ lcaa chaꞌ cuxi nu ntsuꞌu jiꞌi ̱ nguꞌ,
chaꞌ culochu ̱ꞌnguꞌ jiꞌi ̱ chaꞌ cuxi biꞌ, chaꞌ juaꞌa̱
cuaꞌni clyu tiꞌ ycuiꞌ Ndyosi jiꞌi ̱ nguꞌ biꞌ. Liꞌ
tyucuatya Juan jiꞌi̱ nguꞌ biꞌ. 5 Ndyuꞌu tiꞌi̱
quiñaꞌa̱ tsa ñati ̱ slo Juan; ñaa nguꞌ quichi ̱
sube ti nu ndiꞌi ̱ loyuu su cuentya Judea slo
yu, loꞌo juaꞌa̱ ñaa nguꞌ Jerusalén nu quichi ̱
tonu biꞌ slo yu. Nu ñati ̱nu ngua tyujuꞌu tsa
tiꞌ jiꞌi̱ chaꞌ cuxi nu ntsuꞌu jiꞌi̱ nguꞌ ni, ngüijña
nguꞌ jiꞌi̱ ycuiꞌ Ndyosi chaꞌ cuityi ̱ Ni chaꞌ cuxi
biꞌ, loꞌo liꞌ ntyucuatya Juan jiꞌi ̱ nguꞌ biꞌ lo
hitya staꞌa̱ Jordán.

6 Loꞌo nu Juan biꞌ ni, lacuꞌ yu sca lateꞌ
quicha ̱ꞌ camello, loꞌo ndyaaca̱ꞌ juata siiꞌ yu.
Ndacu yu tscuꞌ loꞌo cuiñaaꞌ cuityu̱. 7Ndiꞌya̱
laca chaꞌ nu nchcuiꞌ yu loꞌo ñati ̱biꞌ:

―Ntsuꞌu sca ñati ̱ nu cua ca ̱a̱ ti; cua nda
Ni ꞌna lijya̱a̱ yala la, pana ñati ̱biꞌ laca loo la
―nacui̱ Juan jiꞌi̱ nguꞌ―. Loꞌo naꞌ, cuaꞌni tlyu
naꞌ jiꞌi ̱ñati ̱biꞌ; tsoꞌo tsa caca tyiqueenaꞌmasi
cañanuntsuꞌuquiyaꞌñati ̱biꞌ sati̱ꞌnaꞌ juata ti.
8Loꞌohitya ti ntyucuatyanaꞌ jiꞌi̱ma ̱, pananá
tyucuatya yu biꞌ jiꞌi̱ nguꞌ loꞌo hitya ti, masi
cuaꞌni yu chaꞌ tyanu Xtyiꞌi ycuiꞌ Ndyosi neꞌ
cresiya jiꞌi̱ nguꞌ chaꞌ caca lubii nguꞌ tsiyaꞌ ti,
nu loꞌo tyucuatya yu jiꞌi ̱ nguꞌ.

Ntyucuatya Juan jiꞌi ̱ Jesús
9Loꞌo liꞌ ca tiyaꞌ la xi ngutuꞌu Jesús quichi ̱

Nazaret nde loyuu su cuentya Galilea biꞌ,
ndyaa yu su ndiꞌi ̱ Juan ca toꞌ staꞌa̱ Jordán.
Liꞌ ntyucuatya Juan jiꞌi̱ ycuiꞌ Jesús lo hitya
staꞌa̱. 10 Loꞌo cua tyuꞌu ti Jesús lo hitya,
liꞌ naꞌa̱ chaꞌ cua ndyaala tyucui̱i̱ nde cua ̱.
Liꞌ nguaꞌya Xtyiꞌi ycuiꞌ Ndyosi su ndu̱ Jesús;
ñiꞌya ̱ndyacui sca tyupeꞌ, juaꞌa̱ nguaꞌyaXtyiꞌi

ycuiꞌ Ndyosi lo Jesús liꞌ. 11 Loꞌo liꞌ nguañi
nchcuiꞌ ycuiꞌ Ndyosi ca su ntucua Ni nde
cua ̱. Ndiꞌya ̱ nacui̱ Ni:

―Nu sca ca Sñiꞌ naꞌ laca nuꞌu̱, loꞌo juaꞌa ̱
ntsuꞌu tsa tyiqueenaꞌñaꞌa̱ naꞌ jinuꞌu ̱ ―nacui ̱
ycuiꞌ Ni jiꞌi̱ Jesús―. Tyacaꞌa tsa nuꞌu̱ ꞌna
―nacui ̱Ni.

Ntiꞌ nu xñaꞌa ̱ tyiji̱loo jiꞌi ̱ Jesús
12 Loꞌo liꞌ hora ti ndyaa loꞌo Xtyiꞌi ycuiꞌ

Ndyosi jiꞌi̱ Jesús nde neꞌ quixi̱ꞌ su ná ndiꞌi ̱
ñati.̱ 13Ndyaa Jesús liꞌ, tuꞌba tsa̱ ndyanu yu
ycuiꞌ ti yu neꞌ quixi̱ꞌ, loꞌo juaꞌa̱ ndiꞌi ̱ naꞌni
tyaala neꞌ quixi ̱ꞌ biꞌ. Liꞌ ndyalaa Satanás slo
yu, ngua tiꞌ tyiji ̱loo jiꞌi ̱ Jesús si cuaꞌni ca yu
cña cuxi. Loꞌo cua ndye chaꞌ biꞌ, liꞌ ndyalaa
xca̱ jiꞌi ̱ ycuiꞌ Ndyosi slo Jesús chaꞌ xtyucua
nguꞌ jiꞌi̱ yu, chaꞌ ta nguꞌ xi juersa jiꞌi̱ yu.

Nguxana Jesús ndyuꞌni cña jiꞌi ̱ ycuiꞌ
Ndyosi Sti yu ca nde Galilea

14 Loꞌo ca tiyaꞌ la ngusuꞌba nguꞌ jiꞌi ̱ Juan
neꞌ chcua ̱. Liꞌ nguxtyu̱u̱ Jesús nde loyuu su
cuentya Galilea, nclyuꞌu yu jiꞌi ̱ nguꞌ ñiꞌya ̱
laca chaꞌ tsoꞌo jiꞌi ̱ ycuiꞌNdyosi.

15 ―Cua ndyalaa hora chaꞌ caca ycuiꞌ
Ndyosi loo neꞌ cresiya jiꞌi̱ ñati ̱ ―nacui ̱
Jesús―. Ca tyujuꞌu tiꞌ ma ̱ jiꞌi̱ lcaa chaꞌ cuxi
nu ntsuꞌu jiꞌi̱ ma ̱; culochu̱ꞌ ma ̱ jiꞌi̱ chaꞌ cuxi
biꞌ, chaꞌ liꞌ taca xñima ̱ chaꞌ tsoꞌo nu jiꞌi ̱ ycuiꞌ
Ndyosi nu cuaꞌni lyaá jiꞌi̱ ma ̱.

Ngusiꞌya Jesús jiꞌi ̱ jacua tyaꞌa ñati ̱ nu
ndyaꞌa ̱ cuta cualya

16 Loꞌo ngua sca tsa ̱ nu ndyaꞌa̱ Jesús toꞌ
tayuꞌ Galilea, liꞌ naꞌa̱ yu jiꞌi̱ Simón, loꞌo An-
drés tyaꞌa ngula Simón; ndyaꞌa̱ nguꞌ cuta
cualya loꞌo taraya, chaꞌ biꞌ laca cña nu
nduꞌni nguꞌ biꞌ lcaa tsa̱. 17Nchcuiꞌ Jesús loꞌo
nguꞌ biꞌ liꞌ:

―Tsaama ̱ loꞌonaꞌ―nacui ̱ Jesús jiꞌi ̱nguꞌ―.
Xaꞌ cña culuꞌu naꞌ jiꞌi̱ ma ̱ juani, chaꞌ clyana
ma ̱ jiꞌi̱ ñati ̱ chalyuu nu ngunaꞌ chalyuu jiꞌi ̱
xquiꞌya chaꞌ cuxi, chaꞌ caca nguꞌ biꞌ ñati ̱ jnaꞌ
―nacui ̱.

18 Ndyuna nguꞌ, loꞌo hora ti nguxtyanu
nguꞌ taraya jiꞌi ̱ nguꞌ, nduꞌu nguꞌ ndyaꞌa ̱ nguꞌ
loꞌo Jesús liꞌ.

19 Loꞌo cua ndyaa la xi Jesús, liꞌ naꞌa ̱
yu jiꞌi ̱ tyucuaa sñiꞌ Zebedeo nu naa Jacobo
loꞌo Juan. Ngaꞌa̱ nguꞌ neꞌ yaca niꞌi̱ sube ti,
ndyuꞌni choꞌo nguꞌ taraya jiꞌi ̱ nguꞌ. 20 Liꞌ
ngusiꞌya Jesús jiꞌi̱ nguꞌ chaꞌ tsaa nguꞌ loꞌo yu.
Hora ti nguxtyanu nguꞌ jiꞌi ̱ Zebedeo sti nguꞌ,
ndyanunu cusuꞌ biꞌ loꞌomsu jiꞌi̱ neꞌ yaca niꞌi ̱
sube ti. Nduꞌu nguꞌ ndyaa tyucuaa sñiꞌ nu
cusuꞌ biꞌ loꞌo Jesús.

Ngusñi cuiꞌi ̱ cuxi jiꞌi ̱ sca nu quiꞌyu
21 Loꞌo liꞌ ndyalaa ca taꞌa nguꞌ ca quichi ̱

Capernaum. Tsa̱ taꞌa loꞌo ndiꞌi̱ cñaꞌ nguꞌ, liꞌ
ndyaa Jesúsneꞌ laa jiꞌi ̱nguꞌ chaꞌ culuꞌuyu jiꞌi ̱
nguꞌ. 22 Loꞌo ndyuna nguꞌ, liꞌ ndube tsa tiꞌ
nguꞌ ñiꞌya̱ chaꞌ nclyuꞌu Jesús jiꞌi̱ nguꞌ. Ngua

tiꞌ nguꞌ chaꞌ tlyu tsa chacuayáꞌ ntsuꞌu jiꞌi̱ yu
loꞌo nchcuiꞌ yu loꞌo nguꞌ, siꞌi ñiꞌya ̱ nclyuꞌu
mstru nu nclyuꞌu chaꞌ joꞌó neꞌ laa. 23La cuiꞌ
neꞌ laa biꞌngaꞌa̱ sca nu quiꞌyununtsuꞌu cuiꞌi ̱
cuxi jiꞌi ̱. Ngusiꞌya tsa yu jiꞌi ̱ Jesús liꞌ:

24 ―¿Ñiꞌya ̱ chaꞌ ntiꞌ nuꞌu̱ chcuiꞌ loꞌo naꞌ,
Jesús Nazaret? ―nacui̱ nu quicha biꞌ―.
¿Ha cua ntiꞌ nuꞌu̱ cuaꞌni tye nuꞌu̱ chaꞌ jnaꞌ?
―nacui ̱―. Pana nslo naꞌ jinuꞌu̱. Ycuiꞌ nu
lubii laca nuꞌu̱, loꞌo cua nda ycuiꞌ Ndyosi
jinuꞌu̱ lijya ̱ ca nde.

25 Liꞌ nguaꞌa Jesús jiꞌi ̱ cuiꞌi ̱ cuxi nu ntsuꞌu
jiꞌi̱ nu quicha, ngulo jiꞌi̱ cuiꞌi ̱ cuxi biꞌ chaꞌ
tyaa tsiyaꞌ ti.

―Ngaꞌaa chcuiꞌ nuꞌu̱ ―nacui ̱ Jesús jiꞌi̱―.
Ngaꞌaa cuaꞌni xñaꞌa ̱ cuiꞌi ̱ loꞌo nuꞌu̱.

26 Liꞌ nguxalú cuiꞌi ̱ cuxi biꞌ jiꞌi̱ nu quicha.
Cui ̱i̱ ngusiꞌya yu loꞌo ngutuꞌu cuiꞌi̱ biꞌ ndyaa
liꞌ. 27Ndyutsi̱i ̱ tsa lcaa nguꞌ liꞌ. Nchcuiꞌ nguꞌ
loꞌo tyaꞌa nguꞌ ndiꞌya̱:

―¿Ñiꞌya̱ laca chaꞌ re? ―nacui ̱ nguꞌ―. ¿Ha
xaꞌ chaꞌ nclyuꞌu nu jua jiꞌi ̱ ñati?̱ ―nacui ̱
nguꞌ―. Nchca jiꞌi ̱ yu jua culo yu cña, masi
jiꞌi̱ cuiꞌi̱ cuxi nclyo yu cña; hora ti nduna biꞌ
cñanungulo yu jiꞌi ̱, nduꞌunu cuiꞌi ̱biꞌ, ndyaa
liꞌ.

28 Yala ti nguañi chaꞌ jiꞌi̱ Jesús lcaa quichi ̱
nde loyuu su cuentya Galilea liꞌ.

Nguaꞌni Jesús joꞌo jiꞌi ̱ xtyaꞌa ̱ laa Simón
Pedro

29 Loꞌo liꞌ ngutuꞌu Jesús neꞌ laa biꞌ loꞌo
Jacobo loꞌo Juan, ndyaa nguꞌ ca toꞌ tyi Simón
loꞌo Andrés. 30Liꞌ ndachaꞌ nguꞌ jiꞌi̱ Jesús chaꞌ
quicha tsa xtyaꞌa̱ laa Simón; tlyu tsa tyiqueꞌ
ntsuꞌu jiꞌi̱ maꞌ, ntsiya ti maꞌ lo quiꞌña. 31 Liꞌ
ndyaa Jesús slo nu quicha biꞌ, ngusñi yu yaꞌ
maꞌ chaꞌ xtyucua yu jiꞌi̱ maꞌ tyatu̱ maꞌ. Hora
ti ndyuꞌu tyiqueꞌ jiꞌi ̱maꞌ biꞌ. Loꞌo ti nguxana
maꞌ nguaꞌni choꞌo xi scuaa cacu nguꞌ liꞌ.

Nguaꞌni Jesús joꞌo jiꞌi ̱ quiñaꞌa̱ tyaꞌa nguꞌ
quicha

32 Cua ngusi̱i ̱ tsa liꞌ. Loꞌo ndyaa cuichaa,
liꞌ ya̱a̱ loꞌo nguꞌ jiꞌi ̱ lcaa nguꞌ quicha slo
Jesús, masi nu ngusñi cuiꞌi̱ cuxi jiꞌi ̱, masi
nu ntsuꞌu xaꞌ lo quicha jiꞌi ̱. 33 Ñaꞌa̱ tsaca
quichi ̱ cua ndyuꞌu tiꞌi̱ nguꞌ ca toꞌ niꞌi̱ jiꞌi ̱
Simón. 34Nguaꞌni Jesús joꞌo jiꞌi ̱ nguꞌ liꞌ, masi
quiñaꞌa̱ lo quicha ntsuꞌu jiꞌi̱ nguꞌ; masi nguꞌ
nu ngusñi cuiꞌi̱ cuxi jiꞌi̱, ndyaca tsoꞌo nguꞌ
loꞌo ngulo Jesús jiꞌi̱ cuiꞌi̱ biꞌ. Pana ná nda
Jesús chacuayáꞌ chcuiꞌ cuiꞌi̱ cuxi biꞌ, chaꞌ cua
ndyuloo cuiꞌi̱ biꞌ jiꞌi ̱ ycuiꞌ Jesús.

Nda Jesús chaꞌ jiꞌi ̱ycuiꞌNdyosi loꞌonguꞌ ca
nde Galilea

35 Loꞌo bilya quixee chaca tsa̱, liꞌ ndyatu̱
Jesús; nduꞌu yu, ndyaa yu xi nde neꞌ quixi̱ꞌ
su ti ̱ ti ndu̱ chalyuu, chaꞌ chcuiꞌ yu loꞌo ycuiꞌ
Ndyosi cajua. 36 Pana Simón loꞌo xaꞌ tyaꞌa
ndyaꞌa̱ yu ni, ndyaa nguꞌ ndyaana nguꞌ jiꞌi ̱

yu. 37Nu loꞌo nquije Jesús jiꞌi ̱ nguꞌ, liꞌ nacui ̱
nguꞌ jiꞌi ̱ Jesús:

―Nclyana tsa nguꞌ jinuꞌu̱ ―nacui ̱ nguꞌ jiꞌi̱
Jesús.

38 ―Masi nclyana nguꞌ ꞌna ca nde, pana
tya tsaa la na nde xaꞌ quichi ̱ ―nacui ̱ Jesús
jiꞌi̱ nguꞌ―. Loꞌo jiꞌi ̱ nguꞌ xaꞌ quichi ̱ ntsuꞌu
chaꞌ culuꞌu naꞌ chaꞌ tsoꞌo nu cuentya jnaꞌ
―nacui̱―. Biꞌ cña ntsuꞌu ꞌna chaꞌ cuaꞌni naꞌ
nde chalyuu.

39Nduꞌu nguꞌ ndyaa nguꞌ loꞌo yu liꞌ. Lcaa
quichi ̱ su ndyaꞌa̱ Jesús nde Galilea biꞌ ndyaa
yu neꞌ laa jiꞌi̱ nguꞌ, chaꞌ culuꞌu yu jiꞌi̱ nguꞌ biꞌ.
Loꞌo juaꞌa̱ ngulo yu cuiꞌi̱ cuxi nu ngusñi jiꞌi̱
nguꞌ, chaꞌ tyaca tsoꞌo nguꞌ quicha nu ntsuꞌu
cuiꞌi̱ jiꞌi̱.

Nguaꞌni Jesús joꞌo jiꞌi ̱ sca nu quicha ndy-
atsuꞌ cuañaꞌ

40 Ngua sca tsa̱ ndyalaa sca nguꞌ quicha
slo Jesús, sca nguꞌ nu ndyatsuꞌ cuañaꞌ
xquiꞌya quicha nu ngusñi jiꞌi̱. Liꞌ ndyatu̱
sti̱ꞌ yu quicha biꞌ slo Jesús, nchcuiꞌ loꞌo:

―Si ntiꞌ nuꞌu̱ chaꞌ tyaca naꞌ, jlo tiꞌ naꞌ chaꞌ
taca jinuꞌu̱ cuaꞌni chaꞌ tyaca naꞌ ―nacui̱ nu
quicha jiꞌi̱ Jesús.

41Ngua tyaꞌna tiꞌ Jesús jiꞌi̱ nu quicha biꞌ liꞌ,
ndyalaꞌ yu cuañaꞌ yu quicha biꞌ su ngutsuꞌ.

―Tyajaꞌa ̱ naꞌ, cuaꞌni naꞌ joꞌo jinuꞌu̱
―nacui̱ Jesús jiꞌi ̱ yu quicha biꞌ―. Tyanu
lubii cuañaꞌ nuꞌu̱ juani.

42Hora ti ndyaca tsoꞌo su ngutsuꞌ cuañaꞌ;
ngua lubii cuañaꞌ, chaꞌ cua ndye quicha biꞌ
jiꞌi̱ tsiyaꞌ ti liꞌ. 43Nu loꞌo ngusalyaꞌ Jesús loꞌo,
liꞌ lye nchcuiꞌ yu loꞌo nu ngua quicha biꞌ
ndiꞌya̱:

44 ―Ni sca ñati ̱ ná cachaꞌ nuꞌu̱ jiꞌi̱ tilaca
laca nu nguaꞌni joꞌo jinuꞌu̱ ―nacui ̱ Jesús jiꞌi̱
nu ngua quicha biꞌ―. Yaa clya nuꞌu̱ slo sti
joꞌó chaꞌ ta nuꞌu̱ msta ̱ jiꞌi ̱ ycuiꞌ Ndyosi nu
nguaꞌni chaꞌ ndyaca tsoꞌo nuꞌu̱. Ta nuꞌu̱
msta ̱, tsa lomsta ̱ nu nacui ̱ jyoꞌoMoisés saꞌni
chaꞌ ta na jiꞌi̱ ycuiꞌ Ndyosi loꞌo ngua lubii
cuañaꞌ na. Juaꞌa̱ caca cuayáꞌ tiꞌ lcaa ñati ̱chaꞌ
cua ndyaca tsoꞌo nuꞌu̱, nu loꞌo ñaꞌa̱ nguꞌ loꞌo
xñi sti joꞌómsta ̱ nu ta nuꞌu̱.

45 Pana ná ndyuna tsoꞌo nu ngua quicha
biꞌ. Nduꞌu ndyaa, nchcuiꞌ loꞌo lcaa ñati ̱ñiꞌya̱
ngua chaꞌngua tsoꞌo, biꞌ chaꞌngaꞌaangua jiꞌi̱
Jesús tyuꞌu taꞌa̱ lquichi ̱; ndyanuyuneꞌquixi̱ꞌ
ti su ná ndiꞌi̱ ñati.̱ Liꞌ ndyaꞌa̱ tsa nguꞌ slo yu,
masi nguꞌ xaꞌ quichi ̱ tyijyuꞌ la ngutuꞌu nguꞌ
ndyaa nguꞌ slo yu.

2
Nguaꞌni Jesús joꞌo jiꞌi ̱ sca ñati ̱ nu nchcu ̱ꞌ

tyucuí̱ tyucui ñaꞌa ̱ yu
1 Ca tiyaꞌ la xi nguxtyu ̱u̱ Jesús ndyaa ca

quichi ̱ Capernaum biꞌ. Hora ti nguañi chaꞌ
tyucui ñaꞌa̱ quichi ̱ chaꞌ cua ndyalaa yu. 2Liꞌ
quiñaꞌa̱ tsa ñati ̱ ndyuꞌu tiꞌi ̱ nguꞌ slo yu; ná
ndyuꞌu scua nde niꞌi ̱ su tyiꞌi̱ nguꞌ, loꞌo la

cuiꞌ ti chaꞌ toꞌ niꞌi ̱ nde liyaꞌ tachaa tsa ndiꞌi̱
nguꞌ. Loꞌo liꞌnclyuꞌu Jesús chaꞌ tsoꞌo jiꞌi̱ ycuiꞌ
Ndyosi jiꞌi ̱ nguꞌ. 3 Liꞌ ndyalaa jacua tyaꞌa
ñati,̱ ndiꞌya nguꞌ jiꞌi̱ sca nu quicha nu nchcu ̱ꞌ
tyucuí̱ tyucui ñaꞌa̱. 4Ná ngua jiꞌi̱ nguꞌ tyalaa
nguꞌ ca slo Jesús loꞌo nu quicha biꞌ, chaꞌ
tachaa tsa ndu ̱ ñati;̱ biꞌ chaꞌ ndyacuí ̱ nguꞌ
hique niꞌi ̱ loꞌo nuquicha biꞌ. Jlyacua que niꞌi̱
biꞌ. Loꞌo liꞌ ngusaala nguꞌ que niꞌi ̱ su ndiꞌi̱
Jesús chaꞌ tyatí̱ catya̱ su ntsiya nu quicha.
Liꞌ ndaꞌya nguꞌ jiꞌi̱ catya ̱ ca su ngaꞌa ̱ Jesús.
5 Loꞌo naꞌa̱ Jesús chaꞌ jlya tsa tiꞌ nguꞌ jiꞌi̱ yu,
liꞌ nchcuiꞌ yu loꞌo nu quicha biꞌ:

―Cua nguaꞌni clyu ti naꞌ jinuꞌu̱ jiꞌi ̱ quiꞌya
nu ntsuꞌu jinuꞌu̱, sñiꞌ ―nacui̱ Jesús jiꞌi̱.

6Loꞌo liꞌndube tsa tiꞌmstru nuncluꞌu chaꞌ
joꞌó neꞌ laa nu ngaꞌa̱ neꞌ niꞌi̱ biꞌ. 7 “¿Ni chaꞌ
nchcuiꞌ yu re juaꞌa ̱?” ngulacua tiꞌ nguꞌ. “Sca
ti ycuiꞌNdyosi caca cuaꞌni clyu tiꞌ jiꞌi ̱ ñati ̱nu
ntsuꞌu quiꞌya jiꞌi ̱. Sca quiꞌya tlyu laca loꞌo
nchcuiꞌnu quiꞌyu re chaꞌ cuityi ̱ yu quiꞌya nu
ntsuꞌu jiꞌi̱ ñati ̱ chalyuu, chaꞌ ná nchca jiꞌi ̱ ni
sca ñati ̱ chalyuu cuityi ̱ quiꞌya nu ntsuꞌu jiꞌi̱
ñati.̱” 8 Pana nda Jesús cuentya ñiꞌya̱ laca
chaꞌ nu nclyacua tiꞌ nguꞌ. Nchcuiꞌ yu loꞌo
mstru biꞌ liꞌ:

―¿Ni chaꞌ cuxi tsa nclyacua tiꞌ ma ̱ ndiꞌi̱
ma ̱? ―nacui̱ Jesús jiꞌi ̱mstrubiꞌ―. 9Nándiya
tiꞌ ma̱ chaꞌ cua nacui ̱ naꞌ jiꞌi ̱ nu quicha re:
“Cua nguaꞌni clyu tiꞌ naꞌ jinuꞌu̱ jiꞌi̱ quiꞌya
nu ntsuꞌu hi̱”. ¿Ha tsoꞌo la si chcuiꞌ naꞌ
loꞌo nu quicha lacua: “Tyatu̱ nuꞌu̱, xatuꞌba
nuꞌu̱ catya̱ jinuꞌu̱ chaꞌ tyaa loꞌo jiꞌi ̱ toꞌ tyi”?
―nacui̱ Jesús―. 10 Tsoꞌo lacua. Ntiꞌ naꞌ chaꞌ
caca cuayáꞌ tiꞌma ̱ chaꞌntsuꞌu chacuayáꞌ jnaꞌ
cuaꞌni clyu tiꞌ naꞌ jiꞌi ̱ ñati ̱chalyuu nu ntsuꞌu
quiꞌya jiꞌi ̱; ntsuꞌu chacuayáꞌ jnaꞌ, xquiꞌya
chaꞌ cua nda Ni ꞌna lijya̱a ̱ lo yuu chalyuu
chaꞌ caca naꞌ ñati.̱ Caca cuayáꞌ tiꞌ ma ̱ loꞌo
ñaꞌa ̱ ma ̱ chaꞌ tyaca tsoꞌo nu quicha re juani
―nacui̱ Jesús.
Liꞌ xaꞌ nchcuiꞌ yu loꞌo nu quicha biꞌ:
11―Culonaꞌ cña jinuꞌu̱ juani―nacui ̱ Jesús

jiꞌi ̱―. Tyatu̱ nuꞌu̱, xatuꞌba nuꞌu̱ catya̱ jinuꞌu̱,
chaꞌ tsaa loꞌo nuꞌu̱ jiꞌi ̱ ca toꞌ tyi.

12 Hora ti ndyatu̱ nu quicha biꞌ, ngusñi
catya̱ jiꞌi̱, ngutuꞌu ndyaa liꞌ; naꞌa̱ lcaa nguꞌ
nu loꞌo nduꞌu nu ngua quicha biꞌ ndyaa loꞌo
catya̱ jiꞌi ̱. Ndube tsa tiꞌ nguꞌ, liꞌ nguaꞌni tlyu
nguꞌ jiꞌi̱ ycuiꞌNdyosi xquiꞌya chaꞌ biꞌ:

―Ni sca ya bilya ñaꞌa̱ ya sca chaꞌ tlyu ñiꞌya̱
nu nguaꞌni nuꞌu̱ juani―nacui ̱ nguꞌ jiꞌi̱ ycuiꞌ
Ndyosi liꞌ.

Ngusiꞌya Jesús jiꞌi ̱ Leví
13Loꞌo liꞌ nduꞌu Jesús ndyaa yu ca toꞌ tayuꞌ

biꞌ chaca quiyaꞌ. Liꞌ ndyuꞌu tiꞌi ̱ quiñaꞌa ̱ ñati ̱
ca slo yu, chaꞌ chaca quiyaꞌ nclyuꞌu yu jiꞌi̱
nguꞌ. 14 Laja loꞌo ndyaꞌa̱ ti Jesús, liꞌ nteje
tacui yu toꞌ niꞌi̱ su ntucua Leví sñiꞌ Alfeo nu
nxñi cñi cña loonguꞌ cuentya jiꞌi ̱nguꞌxaꞌ tsuꞌ
nu laca loo.

―Tsaa nuꞌu̱ loꞌo naꞌ ―nacui ̱ Jesús jiꞌi̱ nu
Leví biꞌ.
Loꞌo liꞌ hora ti ndyatu̱ Leví nguxana yu

ndyaꞌa̱ yu loꞌo Jesús.
15 Ca tiyaꞌ la ndyacu Jesús toꞌ tyi Leví.

Stuꞌba ndyacu yu loꞌo tyu̱u̱ tyaꞌa nguꞌ cuxi,
juaꞌa̱ loꞌo tyu ̱u̱ tyaꞌa nguꞌ tyaꞌa ndyuꞌni cña
loꞌo Leví, nu quiñaꞌa̱ tsa cñi cña loo nxñi jiꞌi ̱
ñati ̱ cuentya jiꞌi ̱ nguꞌ xaꞌ tsuꞌ biꞌ; quiñaꞌa̱ tsa
nguꞌ biꞌ ntiꞌ nguꞌ cuna nguꞌ chaꞌ nu nchcuiꞌ
Jesús. Ngaꞌa̱ Jesús niꞌi ̱ biꞌ loꞌo nu nguꞌ nu
ndyaca tsaꞌa ̱ jiꞌi̱. 16 Liꞌ nteje tacui xi nguꞌ
fariseo loꞌo mstru chaꞌ joꞌó nu tyaꞌa ndyaꞌa ̱
nguꞌ. Tacati tsa ycuiꞌnguꞌ, ntiꞌnguꞌ, pana lye
tsa nduꞌni tyucuaa tiꞌ nguꞌ jiꞌi̱ xaꞌ ñati.̱ Naꞌa ̱
nguꞌ biꞌ ti loꞌo ndyacu Jesús neꞌ niꞌi̱ biꞌ. Hora
ti nchcuiꞌ nguꞌ biꞌ loꞌo nguꞌ nu ndyaca tsaꞌa ̱
jiꞌi ̱ Jesús:

―¿Ni chaꞌ laca chaꞌ ndyacu nu xuꞌna ma ̱
loꞌo nguꞌ cuxi jua, loꞌo nu msu jiꞌi ̱ nguꞌ xaꞌ
tsuꞌ nu quiñaꞌa̱ tsa cñi cña loo nguꞌ nxñi nguꞌ
jua?

17 Loꞌo ndyuna Jesús chaꞌ nu nchcuiꞌ nu
nguꞌ tlyu biꞌ, liꞌ nacui ̱ yu:

―Ná ntsuꞌu chaꞌ caca joꞌo jiꞌi ̱ ñati ̱nu tsoꞌo
ti tiꞌ ―nacui̱ Jesús jiꞌi̱ nguꞌ―, caca joꞌo jiꞌi ̱
nguꞌ quicha ―nacui ̱―. Loꞌo naꞌ ni, ná lijya ̱
naꞌ chaꞌ culuꞌu naꞌ chaꞌ tsoꞌo jiꞌi ̱ ycuiꞌNdyosi
jiꞌi ̱ ñati ̱ nu nclyacua tiꞌ chaꞌ tsoꞌo tsa ycuiꞌ
ca nguꞌ; na cua lijya ̱ naꞌ ca nde chaꞌ culuꞌu
naꞌ chaꞌ tsoꞌo biꞌ jiꞌi̱ ñati ̱nu jlo tiꞌ chaꞌ ntsuꞌu
quiꞌya jiꞌi ̱ nguꞌ ―nacui ̱ Jesús.

Ndachaꞌ nguꞌ judío jiꞌi̱ Jesús si ná cuaꞌni
tacati yu jiꞌi ̱ tsa̱ nu ná ndacu nguꞌ

18Nguasca tsa̱ tacati jiꞌi ̱nguꞌnungua tsaꞌa ̱
jiꞌi ̱ Juan loꞌo jiꞌi̱ nu nguꞌ fariseo, nu tacati tsa
nduꞌni nguꞌ, ntiꞌ nguꞌ. Ná ndacu nguꞌ tyaja
tsa̱ tacati biꞌ. Loꞌo liꞌ ndyaꞌa ̱ xi ñati ̱slo Jesús,
nchcuiꞌ nguꞌ loꞌo yu:

―Ná ndacu nguꞌ nu ngua tsaꞌa̱ jiꞌi ̱ Juan
tsa̱ juani. La cuiꞌ ti juaꞌa ̱ nguꞌ fariseo ni,
ná ndacu nguꞌ juani ―nacui ̱ nguꞌ―. Pana
nu nguꞌ nu ndyaca tsaꞌa̱ jinuꞌu̱ ni, ndacu
nguꞌ juani. ¿Ni chaꞌ ná stuꞌba ndyuꞌni nguꞌ
cuentya jinuꞌu̱ loꞌo chaꞌ nu ndyuꞌni nguꞌ biꞌ?
―nacui ̱ nguꞌ jiꞌi ̱ Jesús.

19Liꞌ nda Jesús sca chaꞌ loꞌo nguꞌ biꞌ:
―Loꞌocaja clyoꞌonguꞌ, loꞌonguꞌnundyaꞌa ̱

loꞌo cutsii ndacunguꞌ; nándiꞌi ̱nguꞌntyuteꞌ ti
nguꞌ tsa̱ biꞌ loꞌo ndiꞌi̱ nguꞌ loꞌo cutsii―nacui ̱
Jesús jiꞌi ̱ nguꞌ liꞌ―. Chaa tiꞌ nguꞌ loꞌo ndiꞌi ̱
nguꞌ loꞌo. 20 Pana nu loꞌo tyalaa tsa̱ nu loꞌo
tyaa loꞌo nguꞌ jiꞌi̱ cutsii, liꞌ ná cacu nguꞌ tyaꞌa
tsoꞌo cutsii, chaꞌ caca xñiꞌi̱ tiꞌ nguꞌ liꞌ. La cuiꞌ
juaꞌa̱ chaa tiꞌ tyaꞌa tsoꞌo naꞌ juani, pana caca
xñiꞌi ̱ tiꞌ nguꞌ nde loo la.

21 ’Chaca chaꞌ ni, sca nguꞌ nu nchca jiꞌi ̱
jyacua ̱ lateꞌ, nu loꞌo cuaꞌni choꞌo steꞌ cusu ̱,
ná talya sa yuꞌbe lateꞌ cucui lo sca lateꞌ cusu ̱,
chaꞌ tyatsiiꞌ lateꞌ cucui; hora ti tyati̱ꞌ jyacua ̱
su ngalya biꞌ liꞌ. 22 La cuiꞌ ti chaꞌ, ná suꞌba

nguꞌ jiꞌi̱ lcui nu chca ndyuꞌu ti neꞌ tyacaꞌ
cusuꞌ. Si suꞌba nguꞌ jiꞌi̱ neꞌ tyacaꞌ cusuꞌ, yala
ti catsu seꞌi̱ tyacaꞌ biꞌ; ndye ngulaꞌa tyacaꞌ liꞌ,
tye lcui tyalú liꞌ. Neꞌ tyacaꞌ cucui tyuꞌu lcui
nu loꞌo chca ndyuꞌu ti.

Ngusuu nguꞌ siꞌyu trigo tsa̱ taꞌa
23 Ngua sca tsa̱ taꞌa loꞌo ndiꞌi̱ cñaꞌ nguꞌ

judío, liꞌ ndyaa Jesús su nscua xtya̱ trigo jiꞌi ̱
nguꞌ, ndyaa yu loꞌo nguꞌ nu ndyaca tsaꞌa ̱ jiꞌi ̱
yu. Liꞌ ngusuu nu nguꞌ nu ndyaca tsaꞌa̱ biꞌ
xi siꞌyu trigo chaꞌ cacu nguꞌ laja loꞌo ndyaa
ti nguꞌ. 24 Loꞌo liꞌ naꞌa̱ nguꞌ fariseo ñiꞌya̱ nu
nguaꞌni nguꞌ biꞌ. Liꞌ nchcuiꞌ nguꞌ fariseo biꞌ
loꞌo Jesús:

―Tsa̱ taꞌa, tsa ̱ ndiꞌi̱ cñaꞌ na laca juani
―nacui ̱ nguꞌ fariseo jiꞌi ̱ Jesús―. Tsa̱ tacati
laca. ¿Ni chaꞌ laca ndyuꞌni nguꞌ biꞌ cña nu
ná ntsuꞌu chacuayáꞌ cuaꞌni na tsa̱ juani?
―nacui ̱ nguꞌ.

25Nguxacui ̱ Jesús chaꞌ jiꞌi ̱ nguꞌ liꞌ:
―¿Ha bilya ñaꞌa ̱ ma ̱ lo quityi jiꞌi ̱ ycuiꞌ

Ndyosi nu nscua ñiꞌya ̱ nu nguaꞌni jyoꞌo
David? Ngua sca tsa̱ ntyuteꞌ tsa ycuiꞌ yu,
loꞌo juaꞌa̱ ntyuteꞌ tsa tyaꞌa ndyaꞌa̱ yu―nacui ̱
Jesús jiꞌi ̱ nguꞌ―. 26 Ngua jyoꞌo Abiatar loo
jiꞌi̱ lcaa sti joꞌó tyempo biꞌ, loꞌo liꞌ ndyatí ̱
jyoꞌo David biꞌ neꞌ niꞌi̱ su cuentya jiꞌi̱ ycuiꞌ
Ndyosi cajua, ngusñi yu xlyá nu laca msta ̱
jiꞌi̱ ycuiꞌ Ndyosi, nu ntucua tacati lo mesa;
ndyacu nguꞌ xlyá biꞌ, masi sca ti sti joꞌó
ntsuꞌu chacuayáꞌ cacu jiꞌi̱ nquichaꞌ ―nacui ̱
Jesús jiꞌi̱ nguꞌ fariseo biꞌ.

27 ’Ná ntiꞌ ycuiꞌ Ndyosi xcubeꞌ jiꞌna loꞌo
nchcuiꞌ Ni chaꞌ caca sca tsa̱ nu tyiꞌi ̱ cñaꞌ na;
tsoꞌo la tyiꞌi ̱ na si caja sca tsa̱ nu tyiꞌi̱ cñaꞌ na,
ngua tiꞌ Ni. 28 Loꞌo juaꞌa ̱ ntsuꞌu chacuayáꞌ
jnaꞌ chaꞌ laca naꞌ loo, masi tsa̱ nu ndiꞌi̱ cñaꞌ
nguꞌ, chaꞌ cua nda Ni ꞌna lijya̱a̱ chaꞌ caca naꞌ
ñati.̱

3
Sca yu quicha nu nchcu̱ꞌ yaꞌ yu

1Ngua chaca quiyaꞌ ndyaa nguꞌ neꞌ laa ca
biꞌ tsa̱ nu ndiꞌi̱ cñaꞌ nguꞌ, loꞌo ngaꞌa̱ sca nu
quicha nu nchcu ̱ꞌ sca tsuꞌ yaꞌ. 2 Ñaꞌa̱ tsa xi
nguꞌ tacati, nu nguꞌ fariseo biꞌ, ñaꞌa ̱ tsa nguꞌ
jiꞌi̱ Jesús si cuaꞌni yu joꞌo jiꞌi ̱ nu quicha biꞌ,
chaꞌ tsa̱ taꞌa nu ndiꞌi̱ cñaꞌ nguꞌ judío ngua.
Ntiꞌnguꞌ tlyubiꞌquijelooquiꞌya chaꞌ sta nguꞌ
hichu ̱ꞌ Jesús. 3 Loꞌo liꞌ nchcuiꞌ yu loꞌo nu
quicha biꞌ:

―Ca ̱a̱ nuꞌu̱, tyu ̱ claꞌbe neꞌ laa re ―nacui ̱
Jesús jiꞌi̱.

4Liꞌ nchcuane Jesús jiꞌi̱ lcaa nguꞌ biꞌ:
―¿Ha ntsuꞌu chacuayáꞌ jiꞌna cuaꞌni na sca

chaꞌ tsoꞌo tsa ̱ nu ndiꞌi̱ cñaꞌ nguꞌ? ―nacui ̱ yu
jiꞌi̱ nguꞌ tlyu biꞌ―. ¿Ha tsoꞌo la si cuaꞌni na
sca chaꞌ cuxi tsa ̱ biꞌ? ―nacui ̱―. ¿Ha ná tsoꞌo
cuaꞌni na joꞌo jiꞌi̱ nguꞌ liꞌ, ntiꞌma ̱? ¿Ha tsoꞌo la
si ta na chacuayáꞌ cajaa nguꞌ quicha tsa̱ biꞌ
lacua? ―nacui̱ Jesús.

Ngaꞌaa ngujui la ñiꞌya̱ chcuiꞌ nu nguꞌ tlyu
biꞌ loꞌo Jesús liꞌ. 5Ñasiꞌ̱xi Jesúsñaꞌa̱ yu jiꞌi̱ nguꞌ
biꞌ, juaꞌa̱ xñiꞌi̱ xi tiꞌ yu chaꞌ ná ntajaꞌa̱ nguꞌ
cuiꞌyanguꞌ cuentya jiꞌi ̱ chaꞌnunclyuꞌuyu jiꞌi̱
nguꞌ. Liꞌ nchcuiꞌ yu loꞌo nu quicha biꞌ:

―Xquiñi nuꞌu̱ yaꞌ ―nacui ̱ Jesús jiꞌi ̱.
Nguxquiñi yu yaꞌ yu liꞌ, loꞌo hora ti ngua

tsoꞌo yaꞌ yu. 6Loꞌo nduꞌu nu nguꞌ fariseo neꞌ
laa biꞌ, liꞌ ndyaa nguꞌ chaꞌ chcuiꞌ nguꞌ loꞌo
taju nguꞌ nu cuentya jiꞌi̱ rey Herodes; chcuiꞌ
nguꞌ ñiꞌya̱ cuaꞌni nguꞌ chaꞌ caca cujuii nguꞌ
jiꞌi̱ Jesús.

Ndyuꞌu tiꞌi ̱ quiñaꞌa̱ tsa ñati ̱toꞌ tayuꞌ
7 Loꞌo liꞌ ndyaa Jesús toꞌ tayuꞌ loꞌo nu

nguꞌ nu ndyaca tsaꞌa̱ jiꞌi̱. Quiñaꞌa̱ tsa nguꞌ
Galilea ndyaa nguꞌ ndyaa lcaꞌa̱ nguꞌ jiꞌi ̱ chaꞌ
cuna nguꞌ chaꞌ nu nclyuꞌu yu. 8 Cua ndañi
ñiꞌya̱ laca chaꞌ tonu nu ndyuꞌni Jesús hasta
ca quichi ̱ tyijyuꞌ, biꞌ chaꞌ loꞌo nguꞌ tyijyuꞌ
ndyalaa nguꞌ chaꞌ ñaꞌa̱ nguꞌ jiꞌi̱ yu; ndyalaa
nguꞌ Judea, loꞌo nguꞌ Jerusalén, loꞌo nguꞌ
Idumea, loꞌo nguꞌ chaca tsuꞌ staꞌa̱ Jordán,
loꞌo nguꞌ Sidón, loꞌo nguꞌ Tiro. 9 Naꞌa̱ Jesús
chaꞌ quiñaꞌa ̱ tsa ñati ̱ ndyaꞌa̱ slo, liꞌ nchcuiꞌ
yu loꞌo nu nguꞌ nu ndyaca tsaꞌa ̱ jiꞌi ̱ yu chaꞌ
culana nguꞌ sca yaca niꞌi̱ sube, chaꞌ ná satá
nguꞌ jiꞌi ̱ yu, chaꞌ quiñaꞌa̱ tsa nguꞌ ndiꞌi̱. 10 Jlo
tiꞌ nguꞌ chaꞌ cua nguaꞌni yu joꞌo jiꞌi ̱ quiñaꞌa̱
tsa nguꞌ quicha, biꞌ chaꞌ tachaa tsa ndiꞌi̱ nguꞌ
quicha slo; cua ntiꞌ tsa nguꞌ calaꞌ nguꞌ jiꞌi̱
ycuiꞌ Jesús. 11Nu nguꞌ quicha nu ntsuꞌu cuiꞌi̱
cuxi jiꞌi̱ nguꞌ ni, nu loꞌo naꞌa̱ nguꞌ quicha biꞌ
jiꞌi̱ Jesús, liꞌ ndyatu ̱ sti̱ꞌ nguꞌ nde loo su ndu̱
yu. Cui̱i ̱ nxiꞌya nguꞌ xquiꞌya cuiꞌi̱ cuxi, chaꞌ
nslo cuiꞌi̱ biꞌ jiꞌi ̱ Jesús:

―Nuꞌu̱ laca nu sca ti Sñiꞌ ycuiꞌ Ndyosi
―nduꞌni nguꞌ quicha biꞌ.

12Hora ti ngulo Jesús cña jiꞌi ̱ cuiꞌi ̱ cuxi chaꞌ
ná cachaꞌnguꞌ jiꞌi̱ xaꞌñati ̱tilaca laca ycuiꞌ yu.

Ngusubi Jesús jiꞌi ̱ tii tyucuaa tyaꞌa ñati ̱nu
ca tsaꞌa̱ jiꞌi̱

13 Loꞌo liꞌ nduꞌu Jesús ndyaa ndyacuí ̱ yu
siiꞌ caꞌya, ngusiꞌya yu jiꞌi̱ tyu ̱u̱ tyaꞌa ñati ̱chaꞌ
ca̱a̱ nguꞌ ca su ndu ̱. Ndyaa nguꞌ biꞌ slo yu liꞌ.
Loꞌo liꞌ laja nguꞌ biꞌ ngusubi Jesús jiꞌi̱ ñati ̱nu
cuaꞌni cña jiꞌi ̱; 14 ngusubi yu jiꞌi̱ tii tyucuaa
tyaꞌa ñati ̱ biꞌ, chaꞌ ca tsaꞌa̱ nguꞌ jiꞌi̱ yu. Biꞌ
nguꞌ nu ta Ni jiꞌi ̱ chaꞌ tsaa nguꞌ slo ñati ̱ xaꞌ
quichi ̱, chaꞌ culuꞌunguꞌ chaꞌ tsoꞌo jiꞌi̱ ycuiꞌNi
jiꞌi̱ lcaa ñati.̱ 15Nda Jesús chacuayáꞌ jiꞌi̱ nu tii
tyucuaa tyaꞌa nguꞌ biꞌ, chaꞌ cuaꞌni nguꞌ joꞌo
jiꞌi̱ nguꞌ quicha, loꞌo juaꞌa̱ culo nguꞌ jiꞌi ̱ cuiꞌi̱
cuxi nu ntsuꞌu jiꞌi̱ nguꞌ. 16Nde nscua xtañi
ca taꞌa tii tyucuaa tyaꞌa nguꞌ nu ngusubi
Jesús jiꞌi̱: Simón nu ngusta Jesús chaca xtañi
Pedro jiꞌi̱ yu, biꞌ laca tsaca; 17 loꞌo liꞌ ngusubi
yu jiꞌi̱ tyucuaa sñiꞌ Zebedeo, nu Jacobo loꞌo
Juan, nu nchcuiꞌ Jesús chaꞌ sñiꞌ tyiꞌyu laca
nguꞌ, (juaꞌa̱ ndyuꞌu chaꞌ Boanerges chaꞌcña
jiꞌi̱ nguꞌ biꞌ); 18 loꞌo juaꞌa̱ ngusubi yu jiꞌi̱
Andrés, loꞌo jiꞌi ̱ Felipe, loꞌo jiꞌi̱ Bartolomé,

loꞌo jiꞌi ̱ Mateo, loꞌo jiꞌi ̱ Tomás, loꞌo jiꞌi ̱ xaꞌ
Jacobo sñiꞌ Alfeo, loꞌo jiꞌi ̱ Tadeo, loꞌo jiꞌi̱ xaꞌ
Simón nu ntsuꞌu chaꞌ jiꞌi ̱ loꞌo nguꞌ cananista;
19 ngusubi yu jiꞌi ̱ Judas Iscariote nu tiyaꞌ la
tya jiꞌi̱ yu yaꞌ nguꞌ xñaꞌa̱ xquiꞌya cñi.

Nsta nguꞌ quiꞌya jiꞌi ̱ Jesús
Ca tiyaꞌ la ndyalaa Jesús toꞌ tyi loꞌonunguꞌ

nu ndyaca tsaꞌa̱ jiꞌi̱ yu. 20Xaꞌ ndyuꞌu tiꞌi ̱ ñati ̱
ca slo Jesús liꞌ. Chaꞌ quiñaꞌa̱ tsa ñati ̱ ndiꞌi ̱,
ná ngujui tyempo chaꞌ cacu yu loꞌo tyaꞌa
ndyaꞌa̱ yu. 21 Loꞌo ndyuna tyaꞌa Jesús chaꞌ
biꞌ, ngulacua tsa tiꞌ nguꞌ liꞌ. Hora ti nduꞌu
nguꞌ lijya̱ nguꞌ slo Jesús, xquiꞌya chaꞌ ntsuꞌu
ñati ̱nu nacui ̱ chaꞌ cua ngua loco yu.

22 Loꞌo liꞌ lijya ̱ mstru nu nclyuꞌu chaꞌ joꞌó
neꞌ laa tonu ca Jerusalén. Nchcuiꞌmstru biꞌ
loꞌo nguꞌ:

―Ngusñi Beelzebú xuꞌna lcaa lo cuiꞌi̱ cuxi
jiꞌi ̱ Jesús cua―nacui̱mstru biꞌ―, biꞌ chaꞌ loꞌo
chacuayáꞌ jiꞌi̱ nu xñaꞌa̱ biꞌ nchca jiꞌi̱ yu culo
jiꞌi ̱ cuiꞌi̱ cuxi nu ngusñi jiꞌi ̱ ñati.̱

23Loꞌo liꞌ ngusiꞌya Jesús jiꞌi̱ mstru biꞌ, chaꞌ
ca̱a ̱ nguꞌ slo; nda yu sca cui ̱i̱ loꞌo nguꞌ liꞌ:

―¿Ha culo Satanás jiꞌi ̱ ñati ̱nu jiꞌi̱ ycuiꞌ ca?
―nacui̱ Jesús jiꞌi ̱ nguꞌ biꞌ―. 24 Tyee chaꞌ jiꞌi̱
sca quichi ̱ juaꞌa̱ ti si xcuiꞌ na xu ̱u̱ tyaꞌa sca
latya nguꞌ tisiya loꞌo chaca latya nguꞌ tisiya.
25La cuiꞌ juaꞌa ̱ loꞌo nguꞌ tyaꞌa ndiꞌi̱ sca niꞌi ̱ ti;
si xcuiꞌ na xu̱u ̱ tyaꞌa nguꞌ, tyaꞌbe tyaꞌa nguꞌ
tyaa nguꞌ liꞌ. 26Biꞌ chaꞌná talo Satanás si xu̱u̱
tyaꞌa ycuiꞌ Satanás loꞌo msu jiꞌi̱ ycuiꞌ ca; tye
chaꞌ jiꞌi ̱ nu xñaꞌa̱ yala ti liꞌ.

27 ’Scañati ̱nguula ni, ná caja ñiꞌya̱ nu tyatí̱
nguꞌ toꞌ tyi yu chaꞌ cuaana nguꞌ yuꞌba jiꞌi̱
yu. Sca ti si sca ̱ꞌ nguꞌ jiꞌi ̱ xuꞌna niꞌi̱ clyo, taca
cuaana nguꞌ na nu ntsuꞌu jiꞌi̱ yu biꞌ liꞌ.

28 ’Chañi chaꞌ nu nchcuiꞌ naꞌ loꞌo cuꞌma ̱,
chaꞌ nchca jiꞌi ̱ ñati ̱ jña nguꞌ chaꞌ clyu tiꞌ jiꞌi̱
ycuiꞌ Ndyosi Sti naꞌ cuentya jiꞌi̱ lcaa quiꞌya
nuntsuꞌu jiꞌi̱ nguꞌ, masi chaꞌ cuxi nunguaꞌni
nguꞌ, masi chaꞌ cuxi nu nchcuiꞌnguꞌ; 29 sca ti
jiꞌi ̱ñati ̱nunchcuiꞌ chaꞌ cuxi jiꞌi̱ cñanunduꞌni
Xtyiꞌi ycuiꞌNdyosi, ná cuaꞌni clyu tiꞌ ycuiꞌNi
jiꞌi ̱ ñati ̱biꞌ. Ná cuityi ̱ Ni quiꞌya nu ntsuꞌu jiꞌi̱
ñati ̱biꞌ.

30Nda Jesús cui ̱i ̱ biꞌ loꞌo nguꞌ xquiꞌya chaꞌ
nacui ̱ nguꞌ chaꞌ ngusñi cuiꞌi̱ cuxi jiꞌi̱ yu.

Ndyalaa xtyaꞌa̱ Jesús loꞌo tyaꞌa yu
31Loꞌo liꞌndyalaa xtyaꞌa̱ Jesús loꞌo tyaꞌa yu

toꞌ niꞌi̱ su ndiꞌi ̱ Jesús. Nde liyaꞌ ndyanu nguꞌ.
Liꞌ nda nguꞌ chaꞌ ndyaa ca su ndu ̱ Jesús, chaꞌ
tyuꞌu yu nde liyaꞌ chaꞌ chcuiꞌ nguꞌ loꞌo yu,
ngua tiꞌ nguꞌ. 32 Pana tachaa tsa ndiꞌi̱ nguꞌ
su ndu̱ Jesús.

―Ndu ̱ xtyaꞌa̱ nuꞌu̱ loꞌo tyaꞌa nuꞌu̱ nde liyaꞌ
―nacui̱ nguꞌ jiꞌi ̱ Jesús―. Cua ntiꞌ nguꞌ chcuiꞌ
nguꞌ loꞌo nuꞌu̱―nacui̱ nguꞌ.

33 ―¿Tilaca nu chañi ca chaꞌ laca xtyaꞌa̱
naꞌ? ¿Tilaca nu chañi chaꞌ laca tyaꞌa naꞌ?
―nacui̱ Jesús jiꞌi̱ nguꞌ liꞌ.

34 Liꞌ nxñaꞌa̱ Jesús jiꞌi̱ nguꞌ nu ngaꞌa̱ cacua
ti slo yu, xaꞌ nchcuiꞌ yu loꞌo nu nguꞌ quiñaꞌa ̱
biꞌ:

―Nu nguꞌ re ni, stuꞌba ti ndulo nguꞌ ꞌna,
ñiꞌya ̱ nu ndulo xtyaꞌa̱ naꞌ ꞌna, ñiꞌya ̱ nu ndulo
tyaꞌa naꞌ ꞌna ―nacui̱ Jesús―. 35 Loꞌo juaꞌa ̱
lcaa ñati ̱ nu taquiyaꞌ jiꞌi̱ ycuiꞌ Ndyosi, nu
cuaꞌni ñiꞌya̱ nu ntiꞌ ycuiꞌNi chaꞌ cuaꞌni nguꞌ,
nguꞌ biꞌ nduꞌni ñiꞌya̱ ntiꞌ si laca nguꞌ xtyaꞌa ̱
naꞌ, ñiꞌya̱ ntiꞌ si laca nguꞌ tyaꞌa naꞌ, masi nu
quiꞌyu, masi nu cunaꞌa̱―nacui̱ Jesús.

4
Cui̱i ̱ jiꞌi ̱ ñati ̱nu ndyataa siꞌyu

1 Chaca quiyaꞌ nguxana Jesús nguluꞌu yu
jiꞌi ̱ ñati ̱ toꞌ tayuꞌ biꞌ. Cua ndyuꞌu tiꞌi ̱ quiñaꞌa ̱
tsa ñati ̱ ca slo yu liꞌ; hasta ngaꞌaa ndyuꞌu
scua yuu su tyu ̱ quiyaꞌ yu, biꞌ chaꞌ ndyatí̱ yu
ca neꞌ sca yaca niꞌi ̱ sube nu ndacui toꞌ hitya
ti. Neꞌ yaca niꞌi̱ biꞌ ndyacaꞌa̱ Jesús, ndyanu
nu xaꞌ la ñati ̱quiñaꞌa̱ lo yuu btyi toꞌ tayuꞌ biꞌ.
2Liꞌ quiñaꞌa ̱ tsa cui̱i ̱ nda Jesús loꞌo nguꞌ, chaꞌ
ca tsaꞌa̱ nguꞌ lcaa chaꞌ nu ngua tiꞌ yu culuꞌu
yu jiꞌi̱ nguꞌ. Ndiꞌya̱ ngua sca cui̱i ̱ biꞌ:

3 ―Cuaꞌa ̱ jyaca̱ ma ̱ ―nacui ̱ Jesús jiꞌi ̱
nguꞌ―. Ngua sca tsa ̱ ndyaa sca ñati ̱ cataa
siꞌyu trigo. 4Nguscui ̱ yu siꞌyu jiꞌi ̱, loꞌo ndyú
xi siꞌyu biꞌ lo yuu tacalya toꞌ tyucui ̱i̱. Hora ti
ñaaquiñi,ndye siꞌyubiꞌndyacuniꞌ jiꞌi ̱. 5Loꞌo
liꞌ ndyalú xi siꞌyu su xti tsa yuu nscua chu̱ꞌ
quee. Yala ti ntyucua siꞌyubiꞌ; pana chaꞌ xca
ti yuu ndyacu ̱ꞌ chu̱ꞌ siꞌyu, 6 biꞌ chaꞌ ná ngua
xñi su̱u̱ chu̱ꞌ quee biꞌ, ná ngua caluu tsoꞌo.
Ndye calya biꞌ ndyanaa, chaꞌ tyiqueꞌ tsa
cua ̱. 7 Loꞌo chaca seꞌi̱ ndyalú xi siꞌyu lo yuu
su ndu̱ yaca quicheꞌ. Yala la nguluu yaca
quicheꞌ biꞌ; ná nda chacuayáꞌ caluu tsoꞌo
calya trigo tsiyaꞌ ti, biꞌ chaꞌ ngaꞌaa ngutuꞌu
siꞌyu lo biꞌ liꞌ. 8 Loꞌo juaꞌa̱ ndyalú xi siꞌyu lo
yuu tsoꞌo. Ntyucua tsoꞌo siꞌyu biꞌ; tsoꞌo tsa
nguluu calya, loꞌo liꞌ tsoꞌo tsa ngutuꞌu siꞌyu
lo ju̱u̱ biꞌ. Ntsuꞌu ju̱u̱ nu nda calaa tyii tyaꞌa
siꞌyu lo, loꞌo juaꞌa̱ ntsuꞌu ju̱u̱ nu nda snayala
tyaꞌa siꞌyu, loꞌo juaꞌa̱ ntsuꞌu ju̱u̱ nu nda sca
siyento tyaꞌa siꞌyu sca ti ju̱u̱.

9 ’Cuaꞌa̱ jyaca ̱ ma ̱ jiꞌi̱ chaꞌ nu nchcuiꞌ naꞌ
loꞌo ma ̱ juani, si chañi chaꞌ ntajaꞌa ̱ma ̱ cuna
ma ̱ chaꞌ tsoꞌo biꞌ ―nacui ̱ Jesús jiꞌi̱ nu nguꞌ
quiñaꞌa̱ biꞌ.

Ni chaꞌ nda Jesús cui̱i ̱ loꞌo nguꞌ
10 Ca tiyaꞌ la loꞌo cua nduꞌu ñati ̱biꞌ ndyaa

tsa tlyu ti, liꞌ lijya ̱ nu tii tyucuaa tyaꞌa nguꞌ
nundyaca tsaꞌa̱ jiꞌi̱ Jesús slo yu, loꞌo juaꞌa̱ ñaa
xaꞌ la tyaꞌa tsoꞌo nguꞌ slo Jesús. Liꞌ nchcuane
nguꞌ jiꞌi̱ Jesús:

―¿Ñiꞌya̱ ntsuꞌu chaꞌ nu nda nuꞌu̱ nu ngua
tsa̱ ti? ―nacui ̱ nguꞌ biꞌ jiꞌi ̱ Jesús.

11―Cua nda ycuiꞌ Ndyosi chacuayáꞌ chaꞌ
ca cuayáꞌ tiꞌ ma ̱ sca chaꞌ nu ntsuꞌu yacu ̱ꞌ ti,
ñiꞌya ̱nucaca loꞌo lacaycuiꞌNi looneꞌ cresiya
jiꞌi ̱ ñati ̱ ―nacui ̱ Jesús jiꞌi̱ nguꞌ biꞌ―. Xaꞌ ñati ̱

nu ná ngusñi chaꞌ jiꞌi ̱ ycuiꞌ Ndyosi ni, ná ta
nguꞌ cuentya loꞌo cuna nguꞌ sca cui ̱i̱; tucui
tsa chaꞌ biꞌ ntiꞌ nguꞌ. 12 Biꞌ chaꞌ nda naꞌ cui̱i ̱
biꞌ loꞌo nguꞌ, chaꞌ masi ñaꞌa̱ nguꞌ, ná ta nguꞌ
cuentya ñiꞌya̱ nu tyuꞌu chaꞌ biꞌ; masi cuna
nguꞌ, ná ca cuayáꞌ tiꞌ nguꞌ ñiꞌya ̱ nu tyuꞌu chaꞌ
biꞌ. Jlo ta ̱ꞌ chaꞌ ná ntajaꞌa̱ nguꞌ culochu̱ꞌ nguꞌ
jiꞌi̱ chaꞌ cuxi nu ntsuꞌu jiꞌi̱ nguꞌ, biꞌ chaꞌ ná
nchca jnaꞌ cuiꞌya naꞌ chaꞌ clyu tiꞌ jiꞌi ̱ nguꞌ jiꞌi ̱
quiꞌya nu ntsuꞌu jiꞌi ̱ nguꞌ.

Ñiꞌya ̱ nu ndyuꞌu chaꞌ jiꞌi ̱ cui ̱i ̱ jiꞌi ̱ ñati ̱ nu
ndyataa siꞌyu

13 ’¿Ha ná ngua cuayáꞌ tiꞌ ma̱ ñiꞌya ̱ ntiꞌ
ñacui ̱cui ̱i̱ biꞌ? ―nacui̱ Jesús jiꞌi̱ nguꞌ biꞌ liꞌ―.
¿Ñiꞌya̱ caca ta ma ̱ cuentya jiꞌi̱ xi xaꞌ la cui̱i ̱
lacua, si ná nduna ma ̱ chaꞌ nu nchcuiꞌ naꞌ
biꞌ? ―nacui ̱―. 14Ñiꞌya̱ laca ñati ̱nu ndyataa
siꞌyu biꞌ, juaꞌa̱ laca ñati ̱nu nchcuiꞌ chaꞌ tsoꞌo
jiꞌi̱ ycuiꞌ Ndyosi loꞌo xaꞌ la ñati.̱ 15Ñiꞌya̱ laca
siꞌyu nu ndyalú lo yuu tacalya toꞌ tyucui̱i ̱
loꞌo liꞌ ndye siꞌyu ndyacu quiñi, juaꞌa̱ laca
ñati ̱nu loꞌo ndyuna nguꞌ chaꞌ tsoꞌo jiꞌi ̱ ycuiꞌ
Ndyosi, ná nduna tsoꞌo nguꞌ liꞌ. Ñiꞌya̱ laca
yuu tacalya biꞌ, juaꞌa ̱ laca cresiya jiꞌi ̱ ñati ̱
biꞌ. Ñiꞌya̱ laca loꞌo ndye ndyacu quiñi siꞌyu
toꞌ tyucui ̱i̱, juaꞌa̱ ca ̱a̱ Satanás chaꞌ cuityi ̱ chaꞌ
tsoꞌo biꞌ, chaꞌ ngaꞌaa tyiꞌu tiꞌ nguꞌ chaꞌ tsoꞌo
biꞌ liꞌ. 16Loꞌo siꞌyunundyalú loyuu lati tuꞌba
chu ̱ꞌ quee ni, biꞌ laca ñiꞌya̱ laca ñati ̱nu tsoꞌo
tsa ntsuꞌu tyiquee nguꞌ loꞌo clyo ndyuna
nguꞌ chaꞌ tsoꞌo biꞌ jiꞌi̱ ycuiꞌNdyosi. 17Pana si
lyaꞌ tiꞌ xaꞌ ñati ̱ jiꞌi ̱ nguꞌ biꞌ xquiꞌya chaꞌ tsoꞌo
nu ndyuna nguꞌ biꞌ, si xtyí loꞌo ñati ̱ jiꞌi ̱ nguꞌ,
ná talo nguꞌ liꞌ; laca nguꞌ biꞌ ñiꞌya̱ laca si ná
ngusñi tsoꞌo su ̱u̱ siꞌyu nu ntyucua lo yuu lati
tuꞌba chu̱ꞌ quee biꞌ, loꞌo liꞌ ná ndalo calya
biꞌ ndyanaa liꞌ. 18 Siꞌyu nu ndyalú lo yuu
laja yaca quicheꞌ ni, biꞌ laca ñiꞌya ̱ laca ñati ̱
nu ndyuna chaꞌ tsoꞌo biꞌ, 19 loꞌo liꞌ ndyaꞌa̱
tsa chaꞌ tyiquee nguꞌ ñiꞌya̱ cuaꞌni nguꞌ chaꞌ
caca culiyaꞌ nguꞌ; nclyana nguꞌ ñiꞌya ̱ ca caja
quiñaꞌa̱ tsa chaꞌ tsoꞌo nu ntsuꞌu chalyuu re
jiꞌi̱ nguꞌ, chaꞌ caca stuꞌbanguꞌ loꞌoñati ̱tlyu la.
Biꞌ chaꞌnánchca tyanu chaꞌ tsoꞌoneꞌ cresiya
jiꞌi̱ nguꞌ biꞌ. 20 Ndiꞌya̱ ndyuꞌu chaꞌ jiꞌi̱ yuu
tsoꞌo su ndyalú siꞌyu: loꞌo ntyucua siꞌyu, liꞌ
tsoꞌo tsanguluucalya, ngutuꞌu tsa siꞌyu lo liꞌ;
juaꞌa̱ laca ñati ̱nu ndyuna chaꞌ tsoꞌo biꞌ, loꞌo
liꞌ tsoꞌo tsandaquiyaꞌnguꞌ jiꞌi ̱ chaꞌbiꞌ. Ntsuꞌu
yuu su nda sca ti ju̱u̱ trigo hasta calaa tyii
tyaꞌa siꞌyu, loꞌo juaꞌa̱ ntsuꞌu yuu su ndyuꞌu
snayala tyaꞌa siꞌyu lo sca ti ju̱u̱, loꞌo juaꞌa̱
ntsuꞌu yuu sundyuꞌuhasta sca siyento tyaꞌa
siꞌyu lo sca ti ju̱u̱.

Cui ̱i ̱ jiꞌi ̱ xee nu tyuꞌu neꞌ niꞌi ̱
21Chaca quiyaꞌnda Jesús sca cui ̱i̱ loꞌo nguꞌ

biꞌ:
―Loꞌonguaꞌa̱ na xeeniꞌi̱ ca talya, ¿ha tacu ̱ꞌ

na lo xee biꞌ? ¿Ha sta na xee biꞌ neꞌ quiꞌña?
―nacui ̱ Jesús jiꞌi̱ nguꞌ―. Ná nduꞌni na juaꞌa̱

―nacui̱―. Cua ̱ xi sta na xee chaꞌ tyaca̱ꞌ xee
tyucui ñaꞌa̱ nde niꞌi̱. 22Nduꞌni chaꞌ tyuꞌu lo
xee lcaa na nu ndyuꞌu cuatsiꞌ jiꞌi ̱ ñati ̱ juani;
ná sca chaꞌ ntsuꞌu cuaana ti juani nu ná
quijeloo jiꞌi̱ ñati ̱ca tiyaꞌ la. 23Cuaꞌa̱ jyaca ̱ma ̱
xi jiꞌi ̱ chaꞌ nu nchcuiꞌ naꞌ loꞌo ma ̱ juani, si
chañi chaꞌ ntajaꞌa̱ ma ̱ cuna ̱ma ̱ chaꞌ tsoꞌo biꞌ.

24Tya nguluꞌu la xi Jesús jiꞌi ̱ nguꞌ liꞌ:
―Taquiyaꞌ tsoꞌo ma ̱ jiꞌi̱ chaꞌ nu nchcuiꞌ

naꞌ loꞌo ma̱ juani ―nacui ̱ Jesús―. Ñiꞌya̱ nu
nduꞌni ma ̱ loꞌo xaꞌ ñati,̱ la cuiꞌ juaꞌa̱ cuaꞌni
ycuiꞌ Ndyosi loꞌo ma ̱ liꞌ. Loꞌo juaꞌa̱ loꞌo cuna
tsoꞌoma ̱ chaꞌ jnaꞌ, quiñaꞌa̱ la chaꞌ tsoꞌo tyuꞌu
neꞌ cresiya jiꞌi ̱ ma̱ liꞌ. 25 Loꞌo ñati ̱nu jlya tiꞌ
chaꞌ jnaꞌ, nu ndyaca tsaꞌa̱ chaꞌ biꞌ ni, tya ta
la ycuiꞌ Ni chaꞌ loꞌo nguꞌ biꞌ; pana ñati ̱nu ná
jlya tiꞌ, nunántiꞌ ca tsaꞌa ̱nguꞌ, cuaꞌniycuiꞌNi
chaꞌ ná caca jiꞌi ̱ nguꞌ biꞌ ca tsaꞌa̱ nguꞌ tsiyaꞌ ti
chaꞌ jiꞌi̱ ycuiꞌNi liꞌ.

Cui̱i ̱ jiꞌi ̱ su ntyucua siꞌyu
26Loꞌo liꞌ nda Jesús chaca cui ̱i̱ loꞌo nguꞌ:
―Ta naꞌ sca cui ̱i̱ loꞌo ma ̱ chaꞌ caca cuayáꞌ

tiꞌma ̱ñiꞌya ̱nu caca loꞌo laca ycuiꞌNdyosi loo
neꞌ cresiya jiꞌi ̱ ñati ̱ ―nacui ̱ Jesús jiꞌi̱ nguꞌ―.
Ngua sca tsa̱ ndyataa sca ñati ̱ nscuaꞌ, 27 liꞌ
ngujuaꞌ yu talya; loꞌo cua quixee ti chaca tsa̱
ngue tiꞌ yu. Juaꞌa̱ nteje tacui tyu ̱u̱ tsa̱ loꞌo
tyu̱u̱ talya. Laja liꞌ ntyucua siꞌyu biꞌ, cua
ndyaluu biꞌ liꞌ. Ná jlo tiꞌ yu ñiꞌya̱ caca caluu
siꞌyu biꞌ. 28 Juaꞌa̱ nchca jiꞌi̱ sca siꞌyu nu loꞌo
cataa na jiꞌi̱. La cuiꞌ yuu su ndyataa siꞌyu biꞌ
laca nu ta juersa jiꞌi̱ siꞌyu chaꞌ caluu. Tyucua
calya cuañiꞌ clyo, liꞌ tyuꞌu tucua nchu̱ꞌ, loꞌo
liꞌ caja ltya jiꞌna. 29Loꞌo cua btyi ltya, liꞌ caca
clacua, chaꞌ tyuꞌu tiꞌi ̱ ltya.

Cui̱i ̱ jiꞌi ̱ siꞌyu cuxee
30Loꞌo liꞌnda Jesús chaca cui ̱i ̱ loꞌo nguꞌ biꞌ:
―Chaca chaꞌ chcuiꞌ naꞌ loꞌo ma ̱ juani. Ta

naꞌ sca cui̱i ̱ loꞌo ma ̱ ñiꞌya̱ nu caca loꞌo ycuiꞌ
Ndyosi laca loo neꞌ cresiya jiꞌi ̱ ñati ̱ ―nacui ̱
Jesús―. 31 Caca biꞌ ñiꞌya̱ laca sca ti siꞌyu
cuxee nu ndyataa nguꞌ. Siꞌyu biꞌ laca nu
siꞌyu sube la tyucui ñaꞌa̱ chalyuu, chaꞌ ná
ntsuꞌuxaꞌ siꞌyunu sube la. 32Pana loꞌo cataa
nguꞌ siꞌyu biꞌ, yala ti tyucua, caluu yaca liꞌ
chaꞌ caca sca yaca tlyu. Loꞌo liꞌ caꞌya quiñi
laja sta̱ꞌ yaca biꞌ, chcaꞌa̱ cñaꞌ niꞌ su tyacalaꞌ
laja lacaꞌ biꞌ.

Ni chaꞌ nda Jesús cui̱i ̱ loꞌo nguꞌ
33 Juaꞌa̱ ti nguluꞌu Jesús chaꞌ jiꞌi̱ nguꞌ; nda

yu xi cui ̱i̱ loꞌo nguꞌ, chaꞌ culuꞌu chaꞌ jiꞌi̱ ycuiꞌ
Ndyosi jiꞌi ̱ nguꞌ, ñaꞌa̱ cuayáꞌ nu ta tsoꞌo nguꞌ
cuentyañiꞌya̱ ntsuꞌuchaꞌ jiꞌi ̱ycuiꞌNi. 34Xcuiꞌ
loꞌocui ̱i̱ ti nguluꞌu Jesús jiꞌi̱ ñati ̱quiñaꞌa̱,masi
nánda tsoꞌonguꞌ cuentyañiꞌya ̱ chaꞌnda cui ̱i̱
biꞌ; pana tiyaꞌ la nguluꞌu tsoꞌo yu chaꞌ biꞌ jiꞌi̱
nu nguꞌ nu ndyaca tsaꞌa̱ jiꞌi ̱ yu.

Ngulo Jesús cña jiꞌi ̱ cuiꞌi̱ loꞌo jiꞌi ̱ clyooꞌ lo
tayuꞌ

35Loꞌo cua ngusi̱i ̱ tsa, cua ndyaa cuichaa,
liꞌ nchcuiꞌ Jesús xi loꞌo nu nguꞌ nu ndyaca
tsaꞌa̱ jiꞌi ̱:

―Tyeje tacui na ca chaca tsuꞌ tayuꞌ re
―nacui̱ Jesús jiꞌi̱ nguꞌ biꞌ.

36 Loꞌo liꞌ nguxtyanu nguꞌ jiꞌi̱ nu quiñaꞌa̱
tsa ñati ̱nu ndiꞌi̱ cajua, ndyatí ̱ Jesús loꞌo tyaꞌa
ndyaꞌa̱ yu neꞌ yaca niꞌi ̱ su nguaꞌa ̱ yu chaꞌ
nguluꞌu yu jiꞌi̱ nu nguꞌ quiñaꞌa̱ biꞌ tsa̱ la.
Nduꞌu nguꞌ ndyaa nguꞌ, loꞌo xaꞌ yaca niꞌi̱
ndyaa loꞌo. 37 Loꞌo liꞌ lye tsa ndyaca cuiꞌi ̱,
lye tsa ndyatu̱ clyooꞌ lo tayuꞌ, ñaꞌa̱ cuayáꞌ nu
ndyatí ̱ tsa hitya clyooꞌ nde neꞌ yaca niꞌi̱; cua
chaꞌá̱ ti yacaniꞌi̱ biꞌntsuꞌuhitya. 38Pana lajaꞌ
ti Jesús ntsuꞌu nde siyuꞌ yaca niꞌi ̱, ngustii yu
lo sca lateꞌ lcuti. Nguxtyuꞌu nguꞌ jiꞌi ̱ yu liꞌ:

―Cusuꞌ ―nacui ̱ nguꞌ jiꞌi̱ Jesús―. Que tiꞌ
nuꞌu̱. ¿Ha ná ndube tiꞌ nuꞌu̱ chaꞌ cua cajaa ti
na? ―nacui ̱ nguꞌ―. Cua quilyuꞌu ti yaca niꞌi̱
re.

39 Liꞌ ndyatu̱ Jesús, ngulo yu cña jiꞌi̱ cuiꞌi ̱,
nguaꞌa jiꞌi̱ clyooꞌ lo tayuꞌ.

―Caca ti ̱ ti lo hitya re―nacui ̱ yu.
Hora ti ngua ti ̱ cuiꞌi ̱, ngua ti ̱ clyooꞌ; ti ̱ ti

ndyanu tayuꞌ liꞌ. 40Loꞌo liꞌ nchcuiꞌ Jesús loꞌo
nguꞌ nu ndyaca tsaꞌa ̱ jiꞌi̱:

―¿Ni chaꞌ ntsi̱i̱ tsa ma ̱? ―nacui ̱ Jesús
jiꞌi ̱ nguꞌ―. ¿Ni chaꞌ laca ná jlya tiꞌ ma ̱ jiꞌi̱
ycuiꞌNdyosi chaꞌ caca jiꞌi ̱Ni cuaꞌni Ni juaꞌa̱?
―nacui̱.

41Ndube tsa tiꞌ nguꞌ ñaꞌa̱ nguꞌ jiꞌi̱ Jesús liꞌ:
―¿Tilaca laca nu quiꞌyu re? ―nacui ̱ nguꞌ

jiꞌi ̱ tyaꞌa nguꞌ―, chaꞌ loꞌo cuiꞌi ̱ ndaquiyaꞌ jiꞌi̱
yu, loꞌo juaꞌa̱ nduna clyooꞌ lo tayuꞌ chaꞌ nu
nda yu ―nacui̱ nguꞌ jiꞌi̱ tyaꞌa ndyaca tsaꞌa̱
nguꞌ.

5
Ngusñi cuiꞌi ̱ xñaꞌa̱ jiꞌi ̱ sca nguꞌGadara

1 Loꞌo liꞌ ndyalaa nguꞌ chaca tsuꞌ tayu biꞌ,
nde loyuu su cuentya Gadara. 2 Cua tyuꞌu
ti Jesús neꞌ yaca niꞌi ̱ loꞌo ndyuꞌu tucua sca
nu quicha, sca nguꞌ nu ngusñi cuiꞌi ̱ xñaꞌa̱
jiꞌi ̱. Ndiꞌi̱ nu quicha biꞌ neꞌ loꞌo jyoꞌo. 3 Su
nguatsiꞌ jyoꞌo ti ndiꞌi ̱ nu quicha biꞌ, chaꞌ ná
ngua jiꞌi̱ nguꞌ sca ̱ꞌ jiꞌi ̱; ni loꞌo chcua ̱ ná ngua
jiꞌi ̱ nguꞌ. 4 Cua tyu̱u̱ quiyaꞌ ngusca ̱ꞌ nguꞌ
jiꞌi ̱ loꞌo carena nquichaꞌ, ndyaaca ̱ꞌ quiyaꞌ,
ndyaaca̱ꞌ yaꞌ; pana hora ti ngusiꞌyu cuꞌ
chcua ̱ biꞌ, ndyati ̱ꞌ carena, ndyanu yuꞌbe ti
chcua ̱nundyaaca ̱ꞌnuquichabiꞌ. Ni scanguꞌ
ná ngué nguꞌ chaꞌ tyiji̱loo jiꞌi̱ yu quicha biꞌ.
5Loꞌonde tsa̱ loꞌonde talyandyaꞌa̱ nxiꞌyaneꞌ
loꞌo jyoꞌo, ndyaꞌa̱ yuꞌu ti siiꞌ cuati̱. Loꞌo juaꞌa̱
ngusiꞌyu jiꞌi ̱ ycuiꞌ ca loꞌo quee. 6 Juani tyijyuꞌ
ti ndu̱ nuquichabiꞌnaꞌa̱ jiꞌi̱ Jesús. Liꞌngusna
lijya ̱ ndatu ̱ sti̱ꞌ slo Jesús, chaꞌ cuaꞌni tlyu jiꞌi ̱.
7Cui̱i̱ ngusiꞌya nu quicha biꞌ jiꞌi̱ Jesús liꞌ:

―¿Ñiꞌya ̱ cña ntiꞌ nuꞌu̱ jnaꞌ? ―nchcuane
yu quicha jiꞌi ̱ Jesús liꞌ―. Nuꞌu̱ laca Jesús nu
sca ti Sñiꞌ ycuiꞌ Ndyosi, ycuiꞌ Ni nu laca loo

la―nacui ̱―. Chacuayáꞌ jiꞌi ̱ ycuiꞌ Ndyosi, ná
xcubeꞌ nuꞌu̱ jnaꞌ.

8 Tsa̱ ti cua ngulo Jesús cña jiꞌi̱ cuiꞌi̱ xñaꞌa ̱
biꞌ, chaꞌ tyatsuꞌ jiꞌi̱ yu quicha biꞌ, biꞌ chaꞌ
tyaꞌnanchcuiꞌ loꞌo Jesús juani chaꞌnáxcubeꞌ
yu jiꞌi̱.

―Tyuꞌu nuꞌu̱, tyaa nuꞌu̱ tsiyaꞌ ti ―nacui ̱
Jesús jiꞌi̱ cuiꞌi̱ xñaꞌa ̱ tsa̱ la.

9Liꞌ nchcuane Jesús jiꞌi̱ yu quicha biꞌ:
―¿Ni naa nuꞌu̱? ―nacui̱ Jesús jiꞌi̱.
―Quiñaꞌa̱ tsa lo naa naꞌ ―nacui ̱ nu

quicha―, chaꞌ quiñaꞌa̱ tsa tyaꞌa cuiꞌi̱ xñaꞌa ̱
ngusñi ꞌna―nacui̱.

10 Loꞌo liꞌ ndijña tsa nu quicha biꞌ chaꞌ ná
cuaꞌni Jesús joꞌo jiꞌi̱, chaꞌ ná culo Jesús jiꞌi ̱ nu
cuiꞌi̱ xñaꞌa̱ biꞌ chaꞌ tyaa; ná ntiꞌ cuiꞌi ̱ xñaꞌa ̱ biꞌ
chaꞌ tsaa xaꞌ chalyuu tyijyuꞌ la. 11La cuiꞌ tsa ̱
biꞌ ndiꞌi ̱ tsa cubeꞌ ndyacu niꞌ quixi ̱ꞌ siiꞌ caꞌya
jua. 12 Liꞌ xaꞌ ndijña yu quicha biꞌ jiꞌi̱ Jesús
cuentya jiꞌi ̱ cuiꞌi ̱ xñaꞌa̱ nu ngusñi jiꞌi ̱:

―Ta nuꞌu̱ chacuayáꞌ tsaa cuiꞌi ̱ chaꞌ xñi jiꞌi ̱
cubeꞌ jua―nacui ̱.

13 Loꞌo liꞌ nda Jesús chacuayáꞌ biꞌ jiꞌi̱ lcaa
cuiꞌi̱ xñaꞌa̱ biꞌ. Liꞌ nduꞌu cuiꞌi ̱ ndyaa, ngusñi
jiꞌi ̱ cubeꞌ. Ndiꞌi ̱ tucua mil tyaꞌa cubeꞌ, loꞌo
juaꞌa̱ ngusñi cuiꞌi ̱ biꞌ jiꞌi̱ lcaa niꞌ. Ngusna niꞌ
siiꞌ cuaꞌa̱ liꞌ, ndyú ca taꞌa niꞌ neꞌ hitya tayuꞌ;
ndyiꞌo niꞌ hitya, ngujuii lcaa cubeꞌ biꞌ liꞌ.

14 Loꞌo liꞌ ndube tsa tiꞌ nguꞌ nu ñaꞌa ̱si ̱i̱ jiꞌi ̱
cubeꞌ biꞌ, ngusna nguꞌ ca quichi ̱ chaꞌ cachaꞌ
nguꞌ jiꞌi̱ lcaa nguꞌ cacua ti ñiꞌya ̱ chaꞌ ngua
biꞌ. Hora ti nduꞌu nguꞌ lijya̱ nguꞌ chaꞌ ñaꞌa ̱
nguꞌ jiꞌi ̱ chaꞌ biꞌ. 15 Nu loꞌo ngulaa nguꞌ slo
Jesús, liꞌ naꞌa̱ nguꞌ jiꞌi ̱ nu quiꞌyu nu ngua
quichabiꞌ; naꞌa̱ nguꞌ chaꞌ ti ̱ ti ngaꞌa̱ nuquiꞌyu
biꞌ, lacuꞌ steꞌ, chaꞌ cua ndyaca tsoꞌo. Ngaꞌaa
nxalú cuiꞌi̱ xñaꞌa ̱ biꞌ jiꞌi ̱. Ndyutsi̱i̱ tsa nguꞌ
liꞌ. 16Nchcuiꞌ tsa nguꞌ nu ñaꞌa ̱si ̱i̱ jiꞌi̱ cubeꞌ biꞌ
ñiꞌya ̱ ngua chaꞌ jiꞌi̱ nu quicha, chaꞌ tsa tlyu
ti nguxtyanu cuiꞌi ̱ xñaꞌa̱ jiꞌi ̱. Liꞌ nduꞌu cuiꞌi ̱
biꞌ ndyaa, ngusñi jiꞌi̱ lcaa cubeꞌ nu ndiꞌi̱ biꞌ;
ndye chaꞌ jiꞌi̱ cubeꞌ biꞌ liꞌ. 17Nu loꞌo ndyuna
nguꞌ quichi̱ chaꞌ biꞌ, liꞌ nchcuiꞌ tsa nguꞌ loꞌo
Jesús chaꞌ tyatsuꞌyu tyaayuxaꞌ seꞌi ̱ su tyijyuꞌ
la.

18 Loꞌo cua tyatí̱ ti Jesús neꞌ yaca niꞌi̱ sube
chaꞌ tyaa, liꞌ nchcuiꞌ nu ngua quicha biꞌ loꞌo
Jesús; ngüijña chacuayáꞌ jiꞌi̱ Jesús chaꞌ tsaa
loꞌo. 19Pana ná nda Jesús chacuayáꞌ jiꞌi̱.

―Xaꞌ xtyu̱u̱ nuꞌu̱ tyaa nuꞌu̱ toꞌ tyi―nacui ̱
Jesús jiꞌi ̱―. Ta nuꞌu̱ chaꞌ loꞌo lcaa nguꞌ tyaꞌa
nuꞌu̱ ñiꞌya̱ ngua chaꞌ tlyu nu nguaꞌni ycuiꞌ
Ndyosi nu Xuꞌna na chaꞌ nguaꞌni Ni chaꞌ
ndyaca tsoꞌo nuꞌu̱, chaꞌ nguaꞌni tyaꞌna tsa tiꞌ
ycuiꞌNi jinuꞌu̱.

20 Loꞌo liꞌ nduꞌu ndyaa nu quiꞌyu biꞌ lcaa
quichi ̱ndeDecápolis,nda chaꞌ loꞌonguꞌ, lcaa
lo chaꞌñiꞌya ̱nunguaꞌni Jesús loꞌo. Ndube tsa
tiꞌ lcaa nguꞌ biꞌ liꞌ.

Sñiꞌ Jairo, loꞌo nu cunaꞌa ̱ nu ndyalaꞌ steꞌ
Jesús

21Loꞌo liꞌ ñaa Jesús neꞌ yaca niꞌi̱ ca nde tsuꞌ
tayuꞌ chaca quiyaꞌ. Xaꞌ ndyuꞌu tiꞌi̱ quiñaꞌa̱
tsa ñati ̱ slo Jesús nde toꞌ tayuꞌ biꞌ. 22 Liꞌ
ndyalaa scanuquiꞌyunu laca looneꞌ laa jua.
Jairo naa nu cusuꞌ biꞌ. Ndatu̱ sti ̱ꞌ nu cusuꞌ biꞌ
slo Jesús, ndacui nclyú hique yu hasta lyuu.
23Tyaꞌna tsa nchcuiꞌ yu loꞌo Jesús liꞌ:

―Cua cajaa ti sñiꞌ naꞌ ―nacui ̱ yu jiꞌi̱―.
Cuaꞌni nuꞌu̱ chaꞌ tsoꞌo tsaa nuꞌu̱ ca su ntsiya
nu cunaꞌa̱ piti biꞌ ꞌna, chaꞌ cuaꞌninuꞌu ̱ joꞌo jiꞌi ̱
choꞌ; sta yaꞌ nuꞌu̱ chu̱ꞌ nu piti chaꞌ cuꞌú choꞌ.

24 Loꞌo liꞌ ndyaa Jesús loꞌo yu biꞌ, juaꞌa̱
ndyaa quiñaꞌa̱ ñati ̱ loꞌo nguꞌ, hasta tachaa
tsa ndiꞌi ̱ nguꞌ loꞌo ndyaꞌa ̱ nguꞌ. 25 Loꞌo sca
nu cunaꞌa̱ quicha ndyaꞌa̱ laja ñati ̱ quiñaꞌa̱
biꞌ. Cua tii tyucuaa yija ̱ ntsuꞌu quicha jiꞌi̱ nu
cunaꞌa̱ biꞌ, chaꞌ ndyalú tsa tañi maꞌ. 26 Cua
ndye lcaa lo joꞌo nguaꞌni nguꞌ jiꞌi ̱maꞌ quicha
biꞌ, loꞌo ná ngua jiꞌi̱ nguꞌ cuaꞌni nguꞌ joꞌo jiꞌi̱.
Ndye cñi jiꞌi ̱ maꞌ, ndye lcaa lo chaꞌ tsoꞌo nu
ntsuꞌu jiꞌi̱ maꞌ xquiꞌya taná, loꞌo lye la ngua
quicha maꞌ liꞌ. 27 Cua ndyuna maꞌ quicha
biꞌ xi chaꞌ jiꞌi̱ Jesús, biꞌ chaꞌ ñaamaꞌ laja ñati ̱
nde chu ̱ꞌ su ndu̱ Jesús. Ndyalaꞌ maꞌ quicha
biꞌ steꞌ Jesús liꞌ. 28 “Loꞌo calaꞌ ti naꞌ steꞌ Jesús
re, tyaca tsoꞌo naꞌ liꞌ”, ngua tiꞌ maꞌ quicha
biꞌ. 29Hora ti ndyacu ̱ꞌ chaꞌ ndyalú tañimaꞌ,
tsa tsiyaꞌ ca ngua tii ycuiꞌ ca maꞌ chaꞌ cua
ndyaca tsoꞌo liꞌ. 30Panahora ti ngua tii Jesús
chaꞌ cua nguaꞌni yu joꞌo jiꞌi̱ sca ñati,̱ masi ná
naꞌa̱ yu jiꞌi̱ nu quicha biꞌ. Liꞌ nguxñaꞌa̱ yu jiꞌi ̱
nu ñati ̱quiñaꞌa ̱ nu lijya̱ nde chu̱ꞌ yu.

―¿Tilaca ndyalaꞌ steꞌ naꞌ? ―nacui̱ yu jiꞌi ̱
nguꞌ.

31Liꞌ ndube tsa tiꞌ nu nguꞌ nu ndyaca tsaꞌa̱
jiꞌi̱.

―Tachaa tsa ndiꞌi ̱ nguꞌ re slo na ―nacui ̱
nguꞌ biꞌ jiꞌi ̱ Jesús―. ¿Ni chaꞌ laca nchcuane
nuꞌu̱ jiꞌi̱ nguꞌ, “Tilaca ndyalaꞌ ꞌna”?

32Loꞌo liꞌñaꞌa̱ tsa Jesús jiꞌi̱ lcaa nguꞌ chaꞌ ca
cuayáꞌ tiꞌ tilaca laca nu ndyalaꞌ jiꞌi̱. 33Liꞌ ñaa
nu cunaꞌa̱ biꞌ, ndatu̱ sti ̱ꞌ slo yu. Nchcua ̱a̱ maꞌ
biꞌ, chaꞌndyutsi ̱i̱ tsamaꞌ, masi jlo tiꞌ chaꞌ cua
ndyaca tsoꞌo. Liꞌ ndachaꞌ liñi maꞌ jiꞌi̱ Jesús
ñiꞌya̱ ngua jiꞌi ̱maꞌ.

34―Tsoꞌo tsa jlya tiꞌ nuꞌu̱ jnaꞌ, sñiꞌ ―nacui ̱
Jesús jiꞌi ̱―, biꞌ chaꞌ ndyaca tsoꞌo nuꞌu̱. Ti̱ ti
tyiꞌi ̱ tyiquee nuꞌu̱ juani. Tsoꞌo ti tyaa nuꞌu̱,
ngaꞌaa xñi quicha biꞌ jinuꞌu̱ chaca quiyaꞌ.

35Loꞌo tya nchcuiꞌ Jesús loꞌo nu cunaꞌa̱ biꞌ,
liꞌ ndyalaa sca msu jiꞌi̱ Jairo nu laca loo neꞌ
laa biꞌ, ndyacua tyaꞌa loꞌo nguꞌ. Nchcuiꞌmsu
biꞌ loꞌo xuꞌna cuentya jiꞌi̱ nu piti quicha:

―Cuangujuii sñiꞌnuꞌu̱, cusuꞌ―nacui ̱msu
jiꞌi̱ nu cusuꞌ biꞌ―. Ngaꞌaa ntsuꞌu la chaꞌ
chcuiꞌ nuꞌu̱ loꞌomstru re.

36 Loꞌo Jesús ndyuna chaꞌ nu nchcuiꞌmsu
biꞌ, pana ná ndaquiyaꞌ Jesús jiꞌi̱ chaꞌ biꞌ.

―Ná cutsi ̱i ̱ nuꞌu̱ ―nacui ̱ Jesús jiꞌi̱ nu laca
loo neꞌ laa biꞌ―. Tsa biꞌ ti chaꞌ cuaꞌni nuꞌu̱
chaꞌ jlya tiꞌ nuꞌu̱ ꞌna.

37 Loꞌo liꞌ ná nda Jesús chacuayáꞌ jiꞌi ̱ ñati ̱
chaꞌ tsaa nguꞌ loꞌo yu; sca ti jiꞌi̱ Pedro,
loꞌo Jacobo, loꞌo Juan tyaꞌa Jacobo, nda yu
chacuayáꞌ tsaa nguꞌ loꞌo yu. 38 Liꞌ ndyalaa
nguꞌ toꞌ niꞌi̱ jiꞌi ̱ nu laca loo neꞌ laa biꞌ. Cua
quiñaꞌa̱ ñati ̱ndyuꞌu tiꞌi ̱ cajua, nxiꞌya tsa nguꞌ
ndiꞌi ̱ nguꞌ. Lye tsa ngua chaꞌ cua ngujuii nu
piti biꞌ. 39Ndyatí̱ Jesús niꞌi̱ liꞌ.

―¿Ni chaꞌ laca nxiꞌya tsa ma ̱ ndiꞌi̱ ma ̱?
―nacui̱ Jesús jiꞌi̱ nguꞌ―. ¿Ni chaꞌ laca chaꞌ
quiñaꞌa̱ tsa nclyacua tiꞌ ma ̱? Siꞌi na ngujuii
nu piti quicha re, na lajaꞌ ti ntsiya ―nacui ̱
Jesús.

40 Liꞌ nxtyí loꞌo nguꞌ jiꞌi̱. Biꞌ chaꞌ nguloꞌo
Jesús jiꞌi ̱ lcaa nguꞌ nu nxiꞌya ndiꞌi ̱ nguꞌ;
ndyanu sti xtyaꞌa̱ nu piti quicha loꞌo ca taꞌa
sna nguꞌ tyaꞌa ndyaꞌa̱ loꞌo Jesús, ndyaa nguꞌ
biꞌ slo nu piti. 41 Liꞌ ngusñi Jesús yaꞌ nu piti
biꞌ:

―Talita, cumi ―nacui ̱ Jesús jiꞌi̱, chaꞌcña
jiꞌi̱ nguꞌ biꞌ. (Ndiꞌya ̱ ndyuꞌu chaꞌ biꞌ: Mbixu ̱ꞌ,
nde chaꞌ chcuiꞌ naꞌ loꞌo nuꞌu̱ juani: Tyatu̱
nuꞌu̱.)

42Hora ti ndyatu ̱nu cunaꞌa̱ piti quichabiꞌ,
nguxanandyaꞌa ̱ liꞌ. Tii tyucuaa ti yija ̱ntsuꞌu
choꞌ. Ndube tsa tiꞌ nguꞌ biꞌ liꞌ. 43Lye nchcuiꞌ
Jesús loꞌonguꞌbiꞌ, chaꞌná chcuiꞌnguꞌ loꞌo xaꞌ
ñati ̱ñiꞌya̱ ngua chaꞌ ndyaca tsoꞌo nu piti biꞌ.
Liꞌngulo yu cña jiꞌi̱ nguꞌ chaꞌ ta xi na cacunu
piti biꞌ.

6
Ndyaꞌa ̱ Jesús ca quichi ̱Nazaret

1 Loꞌo liꞌ nduꞌu Jesús ndyaa loꞌo nguꞌ nu
ndyaca tsaꞌa̱ jiꞌi ̱, ndyaa nguꞌ ca quichi ̱ tyi yu.
2Ndyatí̱ Jesús ndyaa neꞌ laa quichi ̱ biꞌ tsa̱ nu
ndiꞌi ̱ cñaꞌ nguꞌ, tsa̱ taꞌa biꞌ. Liꞌ nguluꞌu yu jiꞌi̱
nguꞌ. Ndube tsa tiꞌ nguꞌ nu ndiꞌi̱ neꞌ laa biꞌ
loꞌo ndyuna nguꞌ chaꞌ nu nchcuiꞌ Jesús loꞌo
nguꞌ.

―¿Mala ngua tsaꞌa ̱ yu re lcaa chaꞌ nu
nchcuiꞌ yu? ―nacui̱ nguꞌ―. ¿Ñiꞌya̱ ngua
chaꞌ ngua cuayáꞌ tsoꞌo tiꞌ yu? ¿Ha tii yu?
―nacui̱ nguꞌ―. ¿Ni chaꞌ laca chaꞌ nchca jiꞌi̱
yu cuaꞌni yu chaꞌ tlyu? ―nacui ̱ nguꞌ jiꞌi̱
tyaꞌa nguꞌ―. 3 ¿Ha siꞌi cuityi yaca laca yu
re? ―nacui̱ nguꞌ―. La cuiꞌ sñiꞌ María laca
re; tyaꞌa Jacobo, tyaꞌa José, tyaꞌa Judas, tyaꞌa
Simón laca yu re. Nde quichi ̱ tyi na ndiꞌi̱
nguꞌ cunaꞌa̱ tyaꞌa yu re―nacui̱ nguꞌ jiꞌi̱ tyaꞌa
nguꞌ.
Chi̱i̱ ntiꞌ nguꞌ ñaꞌa̱ nguꞌ jiꞌi̱ Jesús, 4 pana

ndiꞌya̱ laca chaꞌ nu nda Jesús loꞌo nguꞌ liꞌ:
―Lcaa nguꞌ xaꞌ quichi ̱ ni, nduꞌni tlyu nguꞌ

jiꞌi̱ sca ñati ̱ nu laca tuꞌba jiꞌi ̱ ycuiꞌ Ndyosi
nchcuiꞌNi loꞌo nguꞌ ―nacui ̱ Jesús jiꞌi̱ nguꞌ―,
pana nguꞌ tyaꞌa quichi ̱ tyi yu ni, ná ntajaꞌa̱
nguꞌ cuna nguꞌ chaꞌ nu nchcuiꞌ yu tsiyaꞌ ti
―nacui̱ Jesús―. Lcaa tyaꞌa yu, juaꞌa̱ nguꞌ
tyaꞌandiꞌi ̱ yu, nándunanguꞌ chaꞌnunchcuiꞌ
yu―nacui̱ Jesús jiꞌi̱ nguꞌ.

5Loꞌo juaꞌa̱ ngua chaꞌnángua cuaꞌni Jesús
chaꞌ tlyu slo nguꞌ biꞌ, xquiꞌya chaꞌ ná jlya tiꞌ
nguꞌ jiꞌi̱; pana nguaꞌni yu chaꞌ ndyaca tsoꞌo
xti ti nguꞌquicha loꞌongusta yaꞌ ti yu lo nguꞌ,
tsa biꞌ ti chaꞌnguaꞌni yu. 6Ndube tsa tiꞌ Jesús
chaꞌ ná jlya tiꞌ nguꞌ biꞌ jiꞌi̱ tsiyaꞌ ti. Loꞌo liꞌ
tya ndyaꞌa ̱ la yu ca xaꞌquichi ̱ sube ti nundiꞌi̱
cacua ti, nguluꞌu yu jiꞌi ̱ nguꞌ ca biꞌ liꞌ.

Nda Jesús jiꞌi ̱ nguꞌ nu ndyaca tsaꞌa ̱ jiꞌi ̱ chaꞌ
tsaa nguꞌ chcuiꞌ nguꞌ chaꞌ jiꞌi ̱ yu loꞌo nguꞌ xaꞌ
quichi ̱

7 Loꞌo liꞌ ngusiꞌya Jesús jiꞌi ̱ nu tii tyucuaa
tyaꞌa nguꞌ nu ndyaca tsaꞌa̱ jiꞌi̱ biꞌ, chaꞌ chcuiꞌ
yu loꞌo nguꞌ. Ngulo yu cña jiꞌi̱ nguꞌ biꞌ, chaꞌ
tyuꞌu nguꞌ tsaa nguꞌ cuentya latya ti nguꞌ;
stuꞌba ti tsaa tucua tyaꞌanguꞌ scaaquichi ̱. Liꞌ
nda Jesús chacuayáꞌ jiꞌi̱ nguꞌ chaꞌ culo nguꞌ
jiꞌi ̱ cuiꞌi ̱ cuxi nu ntsuꞌu jiꞌi̱ ñati.̱ 8 Nchcuiꞌ
Jesús loꞌo nguꞌ chaꞌ ná loꞌo yuꞌba quiꞌya nguꞌ
tsaa nguꞌ. Tsaa nguꞌ loꞌo sca yaca xca ̱ ti; ná
loꞌo cujui ̱, ná loꞌo tyaja, ná loꞌo cñi tsaa nguꞌ,
nacui ̱ Jesús. Juaꞌa̱ ti tsaa nguꞌ. 9 Tyuꞌu caña
quiyaꞌ nguꞌ, cacuꞌ nguꞌ camxa, pana ná loꞌo
chaca camxa jiꞌi ̱ nguꞌ tsaa nguꞌ.

10―Nu loꞌo ta nguꞌniꞌi ̱ su cajaꞌma ̱ ―nacui̱
Jesús―, liꞌ tyanu ma ̱ slo nguꞌ biꞌ ñaꞌa̱ cuayáꞌ
nu tyuꞌu ma ̱ tsaa ma̱ xaꞌ quichi̱. 11 Si ntsuꞌu
sca quichi ̱ su ná tyajaꞌa̱ nguꞌ ta nguꞌ seꞌi̱
tyanuma ̱, sca quichi ̱ suná tyajaꞌa̱ nguꞌ cuna
nguꞌ chaꞌ nu chcuiꞌma ̱ loꞌo nguꞌ, liꞌ tyuꞌuma ̱
quichi ̱ biꞌ, yaa clya ma ̱ liꞌ. Salú ma ̱ sñii yuu
nuntsuꞌuquiyaꞌma ̱ toꞌquichi ̱biꞌ. Juaꞌa̱ caca
cuayáꞌ tiꞌ nguꞌ chaꞌ cuxi tsa cña nu nguaꞌni
nguꞌ loꞌoma ̱. Chaꞌ liñi cachaꞌnaꞌ jiꞌi ̱ma ̱ juani
―nacui̱ Jesús―, loꞌo tyalaa tsa̱ chaꞌ cuaꞌni
cuayáꞌycuiꞌNdyosi jiꞌi̱ lcaañati,̱ lye laxcubeꞌ
Ni jiꞌi ̱ ñati ̱ quichi ̱ nu ná ntajaꞌa̱ cuna nguꞌ
chaꞌ nu nchcuiꞌma ̱ loꞌo nguꞌ; xti la xcubeꞌNi
jiꞌi ̱ jyoꞌo ñati ̱cuxi nu ngutiꞌi ̱ quichi ̱ Sodoma,
nu ngutiꞌi ̱ quichi ̱ Gomorra cua saꞌni.
Juaꞌa̱ nchcuiꞌ Jesús loꞌo nguꞌ nu ndyaca

tsaꞌa̱ jiꞌi ̱.
12Loꞌo liꞌ nduꞌu nguꞌ ndyaa nguꞌ nde tyu̱u̱

tyaꞌa quichi ̱. Nda nguꞌ cui ̱i̱ loꞌo nguꞌ quichi ̱
biꞌ, chaꞌ ca tyujuꞌu tiꞌ nguꞌ quichi ̱ jiꞌi ̱ lcaa
chaꞌ cuxinundyuꞌninguꞌ, chaꞌ culochu̱ꞌnguꞌ
quichi ̱ jiꞌi̱ chaꞌ cuxi biꞌ liꞌ. 13Ngulo nguꞌ nu
ndyaca tsaꞌa̱ biꞌ cuiꞌi ̱ cuxi nu ngusñi jiꞌi̱ tyu̱u̱
tyaꞌa ñati,̱ loꞌo juaꞌa̱ ndaꞌa̱ nguꞌ setye tyixi
xtyiꞌi lo xaꞌ la nguꞌ quicha loꞌo nguaꞌni nguꞌ
joꞌo jiꞌi̱ nguꞌ quicha biꞌ; ndyaca tsoꞌo nu nguꞌ
quicha biꞌ liꞌ.

Ngujuii Juan nu ntyucuatya jiꞌi ̱ nguꞌ
14 Tyempo biꞌ cua ndyuna rey Herodes

chaꞌ jiꞌi ̱ chaꞌ tlyu nu cua ndyuꞌni Jesús; lcaa
quichi ̱nguañi chaꞌbiꞌ, chaꞌ scaa chaꞌnchcuiꞌ
scaa ñati ̱ jiꞌi̱ Jesús. Pana ndiꞌya̱ ngua tiꞌ ycuiꞌ
rey biꞌ:

―Jyoꞌo Juan nu ntyucuatya jiꞌi ̱ nguꞌ tsubiꞌ
la, biꞌ laca Jesús re― nacui ̱ Herodes biꞌ―.
Ndyujuii nguꞌ jiꞌi̱ Juan biꞌ, pana juani cua

ndyuꞌú chaca quiyaꞌ, biꞌ chaꞌ nchca jiꞌi ̱
cuaꞌni chaꞌ tlyu juaꞌa̱―nacui ̱ rey.

15 ―Siꞌi biꞌ ―nacui ̱ xaꞌ ñati―̱. Jyoꞌo Elías
laca nu quiꞌyu re.

―Siꞌi juaꞌa̱ ―nacui ̱ xaꞌ la ñati―̱. Sca ñati ̱
nu laca tuꞌba jiꞌi̱ ycuiꞌ Ndyosi laca yu re,
ñiꞌya ̱ nu jyoꞌo cusuꞌ nu ngutiꞌi ̱ saꞌni la nu
ngua tuꞌba jiꞌi ̱ ycuiꞌNi.

16 Loꞌo ndyuna Herodes chaꞌ nu nchcuiꞌ
xaꞌ ñati ̱ jiꞌi ̱ Jesús biꞌ, xaꞌ nchcuiꞌ rey biꞌ:

―Cua ndyuꞌú jyoꞌo Juan chaca quiyaꞌ
―nacui ̱―. Naꞌ ngulo naꞌ cña jiꞌi ̱ nguꞌ, loꞌo
liꞌ nteje cuꞌ nguꞌ scuaꞌ que Juan biꞌ; pana ná
tyiqueeꞌ Juan laca nu quiꞌyu re ―nacui ̱ rey
Herodes.

17 Tya tsubiꞌ la ngulo rey Herodes biꞌ cña
jiꞌi ̱nguꞌ chaꞌ tsaanguꞌxñinguꞌ jiꞌi ̱nuJuanbiꞌ,
chaꞌ tsaa loꞌo nguꞌ jiꞌi̱ neꞌ chcua ̱. Nguaꞌni rey
chaꞌ cuxibiꞌxquiꞌyaHerodíasnunguaclyoꞌo
Felipe tyaꞌa Herodes, chaꞌ cua ngusna loꞌo
Herodes jiꞌi̱ nu cunaꞌa̱ biꞌ, chaꞌ caja clyoꞌo
loꞌo.

18 ―Ná ntsuꞌu chacuayáꞌ tyiꞌi ̱ nuꞌu̱ loꞌo
clyoꞌo tyaꞌa nuꞌu̱ ―nacui ̱ jyoꞌo Juan jiꞌi ̱ rey
Herodes tya liꞌ.
Biꞌ chaꞌ ngusuꞌba rey jiꞌi ̱ Juan neꞌ niꞌi ̱

chcua ̱, chaꞌ nchcuiꞌ yu juaꞌa̱ loꞌo rey biꞌ.
19Ñasiꞌ̱ tsa Herodías xquiꞌya Juan, cujuii jiꞌi ̱
yu ngua tiꞌ nu cunaꞌa̱ biꞌ. Pana ná ngu-
jui ñiꞌya ̱ cujuii jiꞌi ̱ yu hora ti, 20 chaꞌ ntsi̱i ̱
rey Herodes jiꞌi ̱ Juan. Jlo tiꞌ rey chaꞌ liñi
tsa chaꞌ nu nguaꞌni Juan, lubii tsa tyiquee
Juan, loꞌo juaꞌa̱ ná ntsuꞌu chaꞌ cuxi jiꞌi ̱ yu;
biꞌ chaꞌ ngunaꞌa̱si ̱i̱ rey jiꞌi̱ yu chaꞌ ná cuaꞌni
nu cunaꞌa̱ biꞌ ni sca chaꞌ cuxi loꞌo. Ndiya
tiꞌ rey Herodes cuna chaꞌ nu nguluꞌu Juan
jiꞌi ̱, masi ná ngua cuayáꞌ tsoꞌo tiꞌ rey jiꞌi ̱ chaꞌ
biꞌ. 21 Tsoꞌo tsa ntiꞌ Herodías loꞌo ngua tsa ̱
ngula ycuiꞌ rey Herodes liꞌ. Tsa̱ biꞌ nguaꞌni
rey taꞌa, loꞌo ndyacu tyu̱u̱ tyaꞌa nguꞌ tlyu slo
rey. Loꞌo nguꞌ nu laca loo cuentya jiꞌi̱ rey biꞌ,
loꞌo xuꞌna sendaru jiꞌi̱ rey, loꞌo nguꞌ culiyaꞌ
nde Galilea biꞌ, lcaa nguꞌ tlyu biꞌ ndyaa
nguꞌ ndyacu nguꞌ slo rey. 22 Liꞌ ndyalaa
sca nu cunaꞌa̱ cuañiꞌ sñiꞌ Herodías, ndyula
quiyaꞌ nu cunaꞌa̱ biꞌ slo nguꞌ. Chaa tsa tiꞌ
rey Herodes liꞌ, loꞌo juaꞌa̱ ndiya tiꞌ nguꞌ nu
ndyacuslo loꞌonaꞌa̱ nguꞌ jiꞌi̱ nu cunaꞌa̱ cuañiꞌ
ndyula quiyaꞌ. Nchcuiꞌ rey loꞌo nu cunaꞌa ̱
cuañiꞌ biꞌ liꞌ:

―Cachaꞌ clya nuꞌu̱ jnaꞌ juani ti na ca chaꞌ
tsoꞌo nu ntiꞌ nuꞌu̱ ―nacui ̱ rey jiꞌi ̱―. Ta naꞌ
chaꞌ tsoꞌobiꞌ jinuꞌu̱ ―nacui̱―. 23Xcubeꞌycuiꞌ
Ndyosi ꞌna si ná ta naꞌ lcaa na nu jña nuꞌu̱
ꞌna juani,masi sa claꞌbe yuu su cuentya jnaꞌ,
ta naꞌ jinuꞌu̱―nacui ̱ rey jiꞌi̱ nu cunaꞌa̱ cuañiꞌ
biꞌ. 24 Liꞌ nduꞌu nu cunaꞌa̱ cuañiꞌ biꞌ, ndyaa
slo xtyaꞌa ̱.

―¿Na ca jña naꞌ jiꞌi̱ rey? ―nacui ̱ jiꞌi ̱ xtyaꞌa ̱
liꞌ.

―Scuaꞌ que Juan nu ntyucuatya jiꞌi ̱ nguꞌ
―nacui ̱ xtyaꞌa̱ liꞌ.

25Yala ti ndyaanu cunaꞌa̱ cuañiꞌbiꞌ slo rey
chaca quiyaꞌ, chaꞌ jña chaꞌ biꞌ jiꞌi̱.

―Scuaꞌ que Juan nu ntyucuatya jiꞌi ̱ nguꞌ
ntiꞌ naꞌ ―nacui ̱ nu cunaꞌa̱ biꞌ―. Nu juani ti
ntiꞌ na scuaꞌ que yu biꞌ neꞌ sca tsiꞌyu―nacui ̱
jiꞌi̱ rey.

26Xñiꞌi̱ tsa tiꞌ rey liꞌ, masi ná ngua jiꞌi ̱ tacu ̱ꞌ
chaꞌ jiꞌi̱ nu cunaꞌa̱ biꞌ; ná caca juaꞌa̱, chaꞌ slo
nguꞌ tyaꞌa ndyacu cua nguaꞌni rey jura chaꞌ
ta lcaa na nu jña nu cunaꞌa̱ cuañiꞌ biꞌ jiꞌi̱.
27 Liꞌ hora ti ngulo rey cña jiꞌi ̱ sca sendaru
jiꞌi̱ nu ndu ̱ cua ̱, chaꞌ tsaa squiꞌya sendaru
scuaꞌ que Juan. Nduꞌu sendaru ndyaa niꞌi ̱
chcua ̱, nteje cuꞌ scuaꞌ que Juan. 28 Liꞌ ñaa
loꞌo sendaru jiꞌi̱ neꞌ tsiꞌyu, nda jiꞌi ̱ nu cunaꞌa̱
cuañiꞌ biꞌ. Liꞌ ndyaa loꞌo nu cunaꞌa̱ biꞌ jiꞌi̱ slo
xtyaꞌa̱.

29Ñiꞌya̱ ngua liꞌ, loꞌo ndyuna nguꞌ nu ndy-
aca tsaꞌa̱ jiꞌi̱ Juan chaꞌ nscua jyoꞌo biꞌ, hora ti
ndyaanguꞌ ca suntsiya jyoꞌo Juan. Liꞌndyaa
nguꞌ nguxatsiꞌ nguꞌ jiꞌi ̱ jyoꞌo biꞌ.

Nda Jesús na ndyacu caꞌyumil tyaꞌa ñati ̱
30 Ca tiyaꞌ la xi xaꞌ ndyalaa nguꞌ tyaꞌa

ndyaꞌa̱ Jesús slo yu, nguꞌ nu ndyaa nchcuiꞌ
loꞌo nguꞌ xaꞌ quichi ̱ chaꞌ jiꞌi̱ Jesús. Nda nguꞌ
chaꞌ loꞌo yu ñiꞌya̱ nu nguaꞌni nguꞌ, ñiꞌya̱ nu
nguluꞌu nguꞌ jiꞌi ̱ ñati ̱ ca biꞌ. 31Nchcuiꞌ Jesús
loꞌo nguꞌ biꞌ liꞌ:

―Tsaa na xi chaca seꞌi ̱ su tyiꞌi̱ ma ̱ ycuiꞌ ti,
chaꞌ chcaꞌa̱ cñaꞌma ̱ xi―nacui ̱ Jesús jiꞌi̱ nu tii
tyucuaa tyaꞌa nguꞌ biꞌ.
Juaꞌa̱ nchcuiꞌ Jesús loꞌo nguꞌ biꞌ, chaꞌ

quiñaꞌa̱ tsa ñati ̱ ndiꞌi̱ slo nguꞌ, hasta ngaꞌaa
ngujui tyempo cacu nguꞌ. 32 Liꞌ nduꞌu nguꞌ
ndyaa nguꞌ neꞌ yaca niꞌi ̱ sube ti, chaꞌ tsaa
nguꞌ xi su ná ntsuꞌu ñati.̱ 33 Pana tyu̱u̱ tyaꞌa
ñati ̱ naꞌa ̱ mala ndyaa nguꞌ. Ndyuloo ñati ̱
biꞌ jiꞌi ̱ nguꞌ, loꞌo liꞌ nguañi chaꞌ biꞌ ca tyu ̱u̱
tyaꞌa quichi ̱. Biꞌ chaꞌ ngusna nguꞌ quichi ̱ biꞌ
ndyaa nguꞌ toꞌ tayuꞌ, nde loo la ndyalaa nguꞌ
su ndyaa Jesús loꞌo tyaꞌa ndyaꞌa̱ yu. 34 Loꞌo
ndyalaa yaca niꞌi ̱ sube ti toꞌ tayuꞌ, nduꞌu
Jesús naꞌa̱ yu chaꞌ quiñaꞌa̱ tsa ñati ̱ndiꞌi ̱. Loꞌo
juaꞌa̱, tyaꞌna tsa tiꞌ Jesús ñaꞌa ̱ yu jiꞌi̱ nu nguꞌ
quiñaꞌa̱ biꞌ; ngulacua tiꞌ yu chaꞌ ñiꞌya ntiꞌ
xlyaꞌnunántsuꞌunuñaꞌa̱si ̱i ̱ jiꞌi ̱, juaꞌa̱ ndyaꞌa̱
nu ñati ̱ quiñaꞌa̱ biꞌ, ngua tiꞌ Jesús. Biꞌ chaꞌ
tyiqueeꞌ nguluꞌu yu quiñaꞌa̱ tsa chaꞌ jiꞌi ̱ nguꞌ
biꞌ. 35Loꞌo cua ngusi ̱i̱, liꞌ ñaa nguꞌ nu ndyaca
tsaꞌa̱ jiꞌi̱ yu slo yu chaꞌ chcuiꞌ nguꞌ loꞌo yu:

―Ná ndiꞌi ̱ ñati ̱ca nde―nacui ̱ nguꞌ―, loꞌo
juaꞌa̱ ngusi ̱i̱ tsa juani. 36 Tsoꞌo la si culo
nuꞌu̱ cña jiꞌi ̱ ñati ̱quiñaꞌa̱ re chaꞌ tyaa nguꞌ ca
quichi ̱ cacua ti, chaꞌ cuiꞌyanguꞌna cacunguꞌ
―nacui ̱ nguꞌ jiꞌi̱ Jesús.

37―Cuꞌma ̱, ta ma ̱ na cacu nguꞌ re―nacui ̱
Jesús jiꞌi̱ nguꞌ nu ndyaca tsaꞌa̱ jiꞌi ̱ liꞌ.

―¿Ha tyuꞌu scua tucua siyento paxu
cuiꞌya ya xlyá tejeꞌ cacu nguꞌ re, cusuꞌ?
―nacui ̱ nguꞌ jiꞌi̱ Jesús.

38―¿Ni lcua tyaꞌa xlyá tejeꞌ ntsuꞌu jiꞌi̱ ma ̱
lacua? ―nacui ̱ Jesús―. Culacua ma ̱ xi jiꞌi̱
―nacui̱ jiꞌi ̱ nguꞌ.
Ngulana nguꞌ si loꞌo xi na cacu ndyaꞌa̱ ñati ̱

biꞌ, liꞌ xaꞌ nchcuiꞌ nguꞌ loꞌo Jesús.
―Caꞌyu tyaꞌa ti xlyá tejeꞌ loꞌo tucua tyaꞌa ti

cualya loꞌo jiꞌi̱ nguꞌnde―nacui̱nguꞌ jiꞌi ̱ Jesús
liꞌ.

39 Loꞌo liꞌ ngulo Jesús cña jiꞌi ̱ nguꞌ quiñaꞌa̱
chaꞌ tyacaꞌa̱ nguꞌ xi lo quii sube cuentya taju
nguꞌ. 40 Liꞌ cuentya taju ti ndyacaꞌa̱ nguꞌ
lo yuu; cuentya sca siyento tyaꞌa ñati ̱ sca
taju, cuentya tuꞌba tyii tyaꞌa ñati ̱ sca taju,
juaꞌa̱ ndyacaꞌa̱ nguꞌ. 41 Liꞌ ndayaꞌ Jesús jiꞌi̱
nu caꞌyu tyaꞌa xlyá tejeꞌ loꞌo nu tucua tyaꞌa
cualya biꞌ, nguxñaꞌa̱ yu nde cua ̱ chaꞌ tya yu
xlyaꞌbe jiꞌi ̱ ycuiꞌ Ndyosi xquiꞌya xlyá, loꞌo
juaꞌa̱ xquiꞌya cualya. Ndyaꞌbe xlyá liꞌ, nda
yu xlyá yuꞌbe jiꞌi̱ nu nguꞌ nu ndyaca tsaꞌa̱
jiꞌi̱ chaꞌ tacha nguꞌ jiꞌi ̱ nu nguꞌ quiñaꞌa̱ biꞌ; la
cuiꞌ juaꞌa ̱ ngusaꞌbe yu jiꞌi̱ cualya chaꞌ cacu
nguꞌ. 42 Juaꞌa̱ ngua chaꞌ ndyacu lcaa nguꞌ,
loꞌo nguaalaꞌ jiꞌi ̱ nguꞌ. 43 Loꞌo ndye ndyacu
nguꞌ, nguxutiꞌi̱ nguꞌ lcaa yuꞌbe nu ndyanu,
loꞌo yuꞌbe xlyá loꞌo yuꞌbe cualya; ngutsaꞌa̱
tii tyucuaa tyaꞌa chcubi loꞌo yuꞌbe biꞌ liꞌ.
44 Juaꞌa̱ ngua chaꞌ caꞌyumil tyaꞌanguꞌquiꞌyu
ndyacu xlyá loꞌo cualya nu ngua tsa̱ biꞌ.

Ngutaꞌa ̱ Jesús lo hitya tayuꞌ
45 Loꞌo liꞌ ngulo Jesús cña jiꞌi ̱ nu nguꞌ nu

ndyaca tsaꞌa̱ jiꞌi̱, chaꞌ tyatí ̱ nguꞌ neꞌ yaca niꞌi̱
sube ti, chaꞌ tsaa nguꞌnde loo la su tsaa ycuiꞌ
ca chaca tsuꞌ tayuꞌ hasta ca quichi ̱ Betsaida.
Tyanu Jesús chaꞌ chcuiꞌ salyaꞌ loꞌo nu nguꞌ
quiñaꞌa̱ biꞌ, chaꞌ tyaa nguꞌ quichi ̱ ca toꞌ tyi
nguꞌ. 46 Loꞌo cua nchcuiꞌ salyaꞌ loꞌo nguꞌ,
nduꞌu Jesús ndyaa ycuiꞌ ti yu nde siiꞌ caꞌya
chaꞌ chcuiꞌyu loꞌoycuiꞌNdyosi Sti yu. 47Loꞌo
ndyaa cuichaa ntsuꞌu nguꞌ tyijyuꞌ lo hitya
neꞌ yaca niꞌi̱ sube ti, ndyanu Jesús ycuiꞌ ti
nde lo yuu btyi. 48 Naꞌa̱ Jesús chaꞌ lye tsa
ndyuꞌni nguꞌ cña chaꞌ xna yaca niꞌi̱ biꞌ lo
hitya, chaꞌ nguula tsa cuiꞌi ̱ ndyaca lo hitya.
Loꞌo cua quixee ti, liꞌ lijya̱ Jesús ndyaꞌa ̱ lo
hitya ti. Cua tyeje tacui ti Jesús, 49 loꞌo liꞌ
naꞌa̱ nguꞌ jiꞌi ̱ yu ndyaꞌa ̱ yu lo hitya. Ngusiꞌya
tsa nguꞌ liꞌ, chaꞌ sca jyoꞌo laca ngua tiꞌ nguꞌ.
50Naꞌa̱ ca taꞌa nguꞌ jiꞌi ̱, loꞌo juaꞌa̱ ndyutsi ̱i̱ tsa
nguꞌ liꞌ. Hora ti ndachaꞌ Jesús jiꞌi̱ nguꞌ:

―Cuaꞌni tlyu tyiqueema ̱, naꞌ laca ̱ ―nacui ̱
yu―. Ná cutsi ̱i̱ ma ̱ ―nacui ̱ Jesús jiꞌi ̱ nguꞌ.

51 Liꞌ ndyatí ̱ Jesús neꞌ yaca niꞌi̱ loꞌo nguꞌ,
hora ti ngua ti̱ cuiꞌi ̱ liꞌ. Ndube tsa tiꞌ nguꞌ liꞌ,
ngulacua tsa tiꞌnguꞌ. 52Nándanguꞌ cuentya
tsiyaꞌ ti ñiꞌya̱ ngua chaꞌ ngutaꞌa̱ Jesús lo
hitya. La cuiꞌ ti chaꞌ ná ngua cuayáꞌ tiꞌ nguꞌ
ñiꞌya̱ nu nguaꞌni Jesús loꞌo ngusaꞌbe yu jiꞌi̱
xlyá biꞌ. Na cua ndyacu ̱ꞌ hique nguꞌ.

Nguaꞌni Jesús joꞌo jiꞌi ̱ nguꞌ quicha nde
Genesaret

53 Liꞌ ndyalaa yaca niꞌi̱ chaca tsuꞌ tayuꞌ
loꞌo nguꞌ, ca loyuu su cuentya Genesaret
ndyalaa nguꞌ liꞌ. Loꞌo ngusca ̱ꞌ nguꞌ jiꞌi̱ yaca
niꞌi̱ biꞌ, 54 liꞌ ndyuꞌu nguꞌ. Hora ti ndyuloo
ñati ̱ nu ca tyi biꞌ jiꞌi ̱ Jesús. 55 Ngusna nguꞌ
ndyaa nguꞌ ca slo ca taꞌa nguꞌ quicha, chaꞌ
tyaa loꞌo nguꞌ jiꞌi ̱ nguꞌ quicha biꞌ slo Jesús;
masi nguꞌ quichi ̱ cacua ti, masi nguꞌ tyijyuꞌ
la xi, ndyiꞌya nguꞌ jiꞌi̱ nguꞌ quicha lijya ̱. Masi
neꞌ catya̱, masi lo jaaꞌ ti ndyaa nguꞌ, chaꞌ
tyalaa nguꞌ ca su ndu̱ Jesús. 56 Tyu ̱u̱ tyaꞌa
quichi ̱ su ndyaa Jesús, loꞌo quichi̱ tlyu, loꞌo
quichi ̱ sube ti, loꞌo toꞌ tyi ñati ̱ ti neꞌ quixi̱ꞌ,
lcaa su ndyaꞌa̱ yu ñaa nguꞌ ñaa loꞌo nguꞌ jiꞌi̱
nu quicha jiꞌi̱ nguꞌ. Ndijña nguꞌ chacuayáꞌ
jiꞌi ̱ Jesús chaꞌ calaꞌ ti nguꞌquichamasi quiyaꞌ
steꞌ ti yu. Loꞌo lcaa nuquicha nundyalaꞌ steꞌ
Jesús ni, hora ti ngua tsoꞌo nguꞌ biꞌ liꞌ.

7
Na laca nu cuaꞌni ñuꞌu̱ jiꞌi ̱ tyiquee ñati ̱

1 Loꞌo liꞌ ndyalaa sca taju nguꞌ fariseo,
ndyaꞌa̱ nguꞌ loꞌo xi mstru nu ncluꞌu chaꞌ joꞌó
neꞌ laa nde quichi ̱ Jerusalén. Lijya̱ nguꞌ ca
su ndu̱ Jesús. 2Ndube tiꞌ nguꞌ biꞌ, chaꞌ ntsuꞌu
nguꞌnundyaca tsaꞌa̱ jiꞌi ̱ Jesúsnundacu tyaja
masi bilya tyaati ̱ yaꞌ nguꞌ ñiꞌya ̱ loꞌo ncluꞌu
mstru chaꞌ joꞌó jiꞌi̱ nguꞌ chaꞌ cuaꞌni nguꞌ.
3 (Nu nguꞌ fariseo, loꞌo juaꞌa ̱ lcaa tyaꞌa nguꞌ
judío ni, ná cacu nguꞌ si bilya tyaati ̱ tsoꞌo
yaꞌ nguꞌ ñiꞌya̱ nu nguscua jyoꞌo cusuꞌ saꞌni
la chaꞌ cuaꞌni nguꞌ. 4 Loꞌo tsaa nguꞌ lcayaꞌ
cuiꞌya nguꞌ sca na cacu nguꞌ, tya̱a ̱ loꞌo nguꞌ
jiꞌi ̱ toniꞌi̱ liꞌ; pana ná ntsuꞌu chacuayáꞌ cacu
nguꞌ jiꞌi ̱ si bilya cuaꞌni lubii nguꞌ jiꞌi̱ tyucui
ñaꞌa ̱ nguꞌ. Quiñaꞌa̱ tsa cña tacati juaꞌa̱ cua
nguluꞌu jyoꞌo cusuꞌ jiꞌi ̱ nguꞌ judío chaꞌ cuaꞌni
nguꞌ; ñiꞌya ̱ nu tyaati ̱ tasa jiꞌi ̱ nguꞌ, ñiꞌya̱ nu
tyaati ̱ castyu, ñiꞌya ̱ nu tyaati ̱ quityu ̱ꞌ chcua ̱,
ñiꞌya ̱ nu tyaati ̱ caꞌña, chaꞌ caca lubii scaa na
biꞌ cuentya jiꞌi ̱ ycuiꞌ Ndyosi, ngua tiꞌ nguꞌ.)
5 Biꞌ chaꞌ ndiꞌya ̱ nchcuane nguꞌ jiꞌi̱ Jesús liꞌ,
nu nguꞌ fariseo biꞌ loꞌomstru chaꞌ joꞌó biꞌ ni:

―¿Ni chaꞌ laca ná tsoꞌo ndyuꞌni nguꞌ nu
ndyaca tsaꞌa̱ jinuꞌu̱? ―nacui̱ nguꞌ jiꞌi̱ yu―.
Ná ndaquiyaꞌ nguꞌ biꞌ jiꞌi̱ cña nu cua nguluꞌu
jyoꞌo cusuꞌ jiꞌna cua saꞌni la, chaꞌ ná ndyaati̱
tsoꞌo yaꞌ nguꞌ loꞌo cacu nguꞌ tyaja ―nacui̱
nguꞌ biꞌ jiꞌi ̱ Jesús.

6Liꞌ nguxacui̱ Jesús chaꞌ jiꞌi̱ nguꞌ biꞌ:
―Liñi tsa chaꞌ nu nchcuiꞌ jyoꞌo Isaías jiꞌi̱

ma ̱ saꞌni, chaꞌ ñati ̱ nu tucua chaꞌ ntsuꞌu ty-
iquee ma̱ laca ma ̱. Ndiꞌya̱ nguscua nu cusuꞌ
Isaías biꞌ lo quityi jiꞌi̱ ycuiꞌNdyosi:
Nduꞌni tlyu nguꞌ re jnaꞌ chaꞌ tuꞌba ti nguꞌ,

nacui ̱ ycuiꞌNi,
siꞌi tyucui tyiquee nguꞌ nduꞌni tlyu nguꞌ ꞌna.
7 Na cuiñi tsa nguꞌ re; nacui̱ nguꞌ chaꞌ

ndyuꞌni tlyu nguꞌ ꞌna,
pana ncluꞌu nguꞌ cha nuꞌ nchcuiꞌ ñati ̱ ti jiꞌi̱

tyaꞌa nguꞌ,

masi nacui ̱ nguꞌ chaꞌ nclyuꞌu nguꞌ chaꞌ jnaꞌ
jiꞌi̱ tyaꞌa nguꞌ, nacui ̱ ycuiꞌNi.

Juaꞌa ̱ nscua lo quityi. 8 Ná ndube tiꞌ cuꞌma ̱
ñiꞌya ̱ nu ngulo ycuiꞌ Ndyosi cña jiꞌi̱ ñati ̱cha-
lyuu; jiꞌi̱ cña nu nguluꞌu jyoꞌo cusuꞌ jiꞌna, biꞌ
ti cñandaquiyaꞌma ̱ jiꞌi̱―nacui̱ Jesús jiꞌi ̱nguꞌ
biꞌ.

9Loꞌo liꞌ xaꞌ nchcuiꞌ yu loꞌo nguꞌ biꞌ:
―Tsoꞌo tsa ntiꞌ ma ̱ chaꞌ nguxtyanu ma ̱

cña nu ngulo ycuiꞌ Ndyosi jiꞌna; ndulo la
chaꞌ nu nguluꞌu jyoꞌo cusuꞌ jiꞌna, ntiꞌ ma ̱
―nacui ̱ Jesús―. 10 ¿Ha ná ntsuꞌu tiꞌma ̱ chaꞌ
nu nchcuiꞌ jyoꞌo Moisés cuentya jiꞌi̱ ycuiꞌ
Ndyosi loꞌo ñati ̱ saꞌni? “Tucuá ma ̱ chaꞌ nu
nchcuiꞌ sti ma ̱, chaꞌ nu nchcuiꞌ xtyaꞌa̱ ma ̱”,
nacui ̱ Ni. “Si chcuiꞌ ma̱ chaꞌ cuxi jiꞌi̱ sti ma ̱
jiꞌi ̱ xtyaꞌa ̱ ma ̱, ntsuꞌu chaꞌ cujuii nguꞌ jiꞌi̱ ma ̱
liꞌ”, nacui̱Ni. 11Panacuxi tsa chaꞌnunchcuiꞌ
cuꞌma ̱. Na nclyuꞌu ma ̱ jiꞌi̱ nguꞌ chaꞌ tsoꞌo
laca si chcuiꞌ sca ñati ̱ loꞌo sti nguꞌ loꞌo xtyaꞌa ̱
nguꞌndiꞌya̱: “Ngaꞌaa caca ꞌnaxtyucuanaꞌ jiꞌi ̱
ma ̱, chaꞌ Corbán laca lcaa chaꞌ nu ta naꞌ jiꞌi ̱
ma ̱ nquichaꞌ”. (Corbán ni, ndiꞌya̱ ntiꞌ ñacui ̱
chaꞌ biꞌ chaꞌcña jiꞌi̱ nguꞌ biꞌ: sca na nu cua
nda nguꞌ jiꞌi̱ ycuiꞌ Ndyosi.) 12 Ngaꞌaa nda
ma ̱ chacuayáꞌ chaꞌ xtyucua nguꞌ biꞌ jiꞌi̱ sti
nguꞌ jiꞌi ̱ xtyaꞌa ̱ nguꞌ liꞌ ―nacui ̱ Jesús jiꞌi ̱ nguꞌ
biꞌ―. 13Ná tsoꞌo laca loꞌo nclyuꞌu ma ̱ juaꞌa̱.
Ngaꞌaa ndaquiyaꞌma ̱ jiꞌi̱ cña nu ngulo ycuiꞌ
Ndyosi jiꞌna, si juaꞌa̱ culuꞌu ma ̱ jiꞌi̱ nguꞌ; lye
la ndaquiyaꞌ ma ̱ jiꞌi̱ chaꞌ nu nda jyoꞌo cusuꞌ
loꞌoma ̱. Loꞌo juaꞌa̱ quiñaꞌa̱ tsaxaꞌ la chaꞌ cuxi
nduꞌni ma̱―nacui ̱ Jesús jiꞌi̱ nguꞌ.

14 Ngua chaca quiyaꞌ ngusiꞌya Jesús jiꞌi ̱
quiñaꞌa̱ tsa ñati ̱ nu lcaꞌa ̱ jiꞌi̱ chaꞌ ca̱a̱ nguꞌ
cacua la xi.

―Cuaꞌa̱ jyaca ̱ lcaa cuꞌma ̱ jiꞌi̱ chaꞌ nu ta naꞌ
loꞌoma ̱, chaꞌ cacuayáꞌ tiꞌma̱scachaꞌ―nacui ̱
Jesús jiꞌi̱ nguꞌ liꞌ―. 15 Ná ntsuꞌu na ndacu
nguꞌ nu cuaꞌni chaꞌ caca cuxi tyiquee nguꞌ
―nacui ̱ yu―. Loꞌonchcuiꞌnguꞌ sca chaꞌ, loꞌo
ndyuꞌni nguꞌ sca cña, juaꞌa̱ caca cuayáꞌ tiꞌ na
si cuxi tyiquee nguꞌ biꞌ. 16 Lcaa ma ̱ nu ntiꞌ
cuna ma ̱, cuaꞌa̱ jyaca ̱ tsoꞌo ma ̱ jiꞌi̱ chaꞌ biꞌ
juani―nacui̱ Jesús jiꞌi̱ nguꞌ.

17Loꞌo ca tiyaꞌ la, liꞌndyatí̱ Jesúsndyaaneꞌ
sca niꞌi ̱. Ndyanu nu quiñaꞌa̱ ñati ̱biꞌ nde liyaꞌ
ti. Loꞌo liꞌnchcuane nu nguꞌnundyaca tsaꞌa ̱
jiꞌi ̱, ñiꞌya ̱ ndyuꞌu chaꞌ jiꞌi̱ cui ̱i̱ nu nda ca ti yu.

18―¿Ha loꞌo cuꞌma ̱ ná ngua cuayáꞌ tiꞌ ma ̱
chaꞌ biꞌ? ―nacui̱ Jesús jiꞌi ̱ nguꞌ liꞌ―. ¿Ha
ná jlo tiꞌ ma ̱ chaꞌ siꞌi na nu cacu na laca nu
cuaꞌni chaꞌ caca cuxi tyiquee na? Ná taca.
19 Loꞌo cacu na sca na, liꞌ tyatí ̱ biꞌ nde tyuu
tuꞌba na, ca tiꞌi ̱ biꞌ nde neꞌ na liꞌ; loꞌo tsaa na
liyaꞌ tye lyiji chaꞌ jiꞌi ̱ liꞌ ―nacui̱ Jesús.
Juaꞌa̱ nchcuiꞌ Jesús chaꞌ ca cuayáꞌ tiꞌ na

chaꞌ tsoꞌo cacu na lcaa na nu ndacu ñati.̱
20Tya nchcuiꞌ la Jesús loꞌo nguꞌ biꞌ liꞌ:

―Sca chaꞌ nu nchcuiꞌ ñati,̱ sca chaꞌ nu
ndyuꞌniñati,̱ juaꞌa̱ caca cuayáꞌ tiꞌna si ntsuꞌu
chaꞌ cuxi neꞌ cresiya jiꞌi ̱ nguꞌ biꞌ. 21 Si chañi

chaꞌ ntsuꞌu chaꞌ cuxi neꞌ cresiya jiꞌi̱ ñati,̱
quiñaꞌa̱ tsa chaꞌ cuxi taca cuaꞌni ñati ̱ biꞌ liꞌ:
masi culacua cuxi tiꞌ nguꞌ, masi cuaꞌni subaꞌ
nguꞌ loꞌo xaꞌ ñati,̱ masi tyuꞌu chaꞌ jiꞌi̱ nguꞌ
loꞌo clyoꞌo xaꞌ ñati,̱ masi cujuii nguꞌ jiꞌi ̱ tyaꞌa
nguꞌ, 22 masi nguꞌ cuaana caca nguꞌ, masi
tyacui tiꞌ nguꞌ jiꞌi̱ sca na nu ntsuꞌu jiꞌi ̱ xaꞌ
ñati,̱ masi caca lyaꞌ tiꞌ nguꞌ jiꞌi ̱ xaꞌ ñati,̱ masi
tucua chaꞌ tyuꞌu tyiquee nguꞌ, masi subaꞌ
tsa cuaꞌni nguꞌ, masi caca liyeꞌ tiꞌ nguꞌ, masi
cuentyu tsa caca nguꞌ, masi caca tyixi tsa
tuꞌba nguꞌ, masi ná cube tiꞌ nguꞌ tsiyaꞌ ti.
23 Na cua ntsuꞌu tyiquee ñati ̱ jiꞌi̱ lcaa chaꞌ
cuxi biꞌ, biꞌ chaꞌndiya tiꞌnguꞌ cuaꞌni nguꞌ jiꞌi̱.
Biꞌ laca chaꞌ nu nduꞌni chaꞌ ná lubii cresiya
jiꞌi̱ ñati ̱chalyuu.

Jlya tiꞌ sca nu cunaꞌa ̱ xaꞌ tsuꞌ jiꞌi ̱ Jesús
24 Loꞌo liꞌ nduꞌu Jesús ndyaa tyijyuꞌ nde

loyuu su cuentya quichi ̱ Sidón, nde su
cuentya quichi ̱ Tiro liꞌ. Ngua tiꞌ yu chaꞌ
tyanu yu sca neꞌ niꞌi ̱ cuaana ti cajua; pana
ná ngua jiꞌi ̱, chaꞌ yala ti ngujui chaꞌ jiꞌi ̱ nguꞌ
macala ndiꞌi̱ yu. 25 Loꞌo juaꞌa ̱ ntsuꞌu sca nu
cunaꞌa̱ nguꞌ quichi ̱ biꞌ; ngua cuayáꞌ tiꞌ mala
su ndiꞌi̱ Jesús, biꞌ chaꞌ ya̱a̱ maꞌ su ndiꞌi ̱ yu.
Cua ngusñi sca cuiꞌi ̱ cuxi jiꞌi̱ sca nu cunaꞌa̱
piti, sñiꞌ nu cunaꞌa ̱ biꞌ; biꞌ chaꞌ ngutu̱ sti̱ꞌ
xtyaꞌa̱ nu piti nde loo Jesús, 26 ngüijña maꞌ
chaꞌ clyu tiꞌ jiꞌi̱ yu, chaꞌ culo yu cuiꞌi̱ cuxi
nu ntsuꞌu jiꞌi̱ sñiꞌ, ntiꞌ maꞌ. Chaꞌcña jiꞌi̱ nguꞌ
griego nchcuiꞌ nu cunaꞌa̱ biꞌ, chaꞌ nguꞌ xaꞌ
tsuꞌ laca maꞌ, nguꞌ sirofenicia.

27 ―Clyo nda nguꞌ na cacu sñiꞌ nguꞌ
―nacui ̱ Jesús―. Ná tsoꞌo si xñi nguꞌ tyaja
nu ndyacu sñiꞌ nguꞌ chaꞌ ta nguꞌ jiꞌi ̱ xneꞌ ti
―nacui ̱ Jesús jiꞌi ̱ nu cunaꞌa̱ biꞌ.

28―Chañi chaꞌ jinuꞌu̱―nacui̱nucunaꞌa̱―,
pana ntsuꞌu chacuayáꞌ cacu xneꞌ satya nu
ndyalú neꞌ mesa laja loꞌo ndyacu nu sube
―nacui ̱ jiꞌi ̱ Jesús.

29 ―Tsoꞌo nchcuiꞌ nuꞌu̱ ―nacui ̱ Jesús―.
Tsoꞌo ti tyaa nuꞌu̱ toꞌ tyi juani, chaꞌ cua ndy-
aca tsoꞌo sñiꞌ nuꞌu̱ juani ―nacui̱ yu jiꞌi̱ nu
cunaꞌa̱ biꞌ liꞌ.

30Nduꞌu nu cunaꞌa̱ biꞌ ndyaa, ndyalaa toꞌ
tyi su ntsiya sñiꞌ lo quiꞌña. Liꞌnaꞌa̱ nu cunaꞌa̱
chaꞌ cuandyaca tsoꞌo sñiꞌ, ngaꞌaantsuꞌucuiꞌi ̱
cuxi jiꞌi ̱.

Nguaꞌni Jesús joꞌo jiꞌi ̱ ñati ̱cuꞌu̱
31Loꞌo liꞌ nduꞌu nguꞌ quichi ̱ Tiro, ñaa nguꞌ,

nteje tacui nguꞌ quichi ̱ Sidón, nteje tacui
nguꞌ nde Decápolis, la cuiꞌ loyuu su nscua tii
tyaꞌa quichi ̱. Liꞌ nguxtyu ̱u̱ nguꞌ ya ̱a̱ nde toꞌ
tayuꞌ Galilea. 32 Liꞌ ñaa xi ñati ̱ slo Jesús, ñaa
loꞌo nguꞌ jiꞌi ̱ sca nu cuꞌu̱. Na cuꞌu̱ jyaca ̱ yu,
juaꞌa̱ ná nchca chcuiꞌ tsoꞌo yu. Liꞌ nchcuiꞌ
nguꞌ loꞌo Jesús chaꞌ sta yaꞌ hique nu quicha
biꞌ. 33Ndyaa loꞌo Jesús jiꞌi ̱ nu quicha biꞌ sca
seꞌi̱ cacua ti su ná ndiꞌi ̱ ñati.̱ Liꞌ ndyojoꞌ sne
yaꞌ Jesús tyuu jyaca ̱ nu quicha biꞌ, ngutuꞌu
hitya sañiꞌ Jesús, cuati ngusta sne yaꞌ lo ltseꞌ

nu quicha. 34Liꞌ nguxñaꞌa̱ Jesús nde cua̱, lye
tsa ñaa xtyiꞌi liꞌ.

―Efata ―nacui ̱ Jesús jiꞌi̱ nu quicha biꞌ
liꞌ. (Ndiꞌya̱ ndyuꞌu chaꞌ biꞌ chaꞌcña jiꞌi̱ yu:
Tyaala tyuu jyaca ̱ nuꞌu̱, juaꞌa ̱ ntiꞌ ñacui ̱ chaꞌ
biꞌ.)

35Hora ti ndyaala tyuu jyaca ̱ yu liꞌ; nduna
tsoꞌo yu, ngua tsoꞌo ltseꞌ yu chaꞌ tsoꞌo ti nda
yu chaꞌ loꞌo nguꞌ. 36 Liꞌ ngulo Jesús cña jiꞌi̱
nguꞌ chaꞌ ná cachaꞌ nguꞌ jiꞌi ̱ xaꞌ ñati ̱ ñiꞌya̱
ngua jiꞌi̱ nu quicha biꞌ. Pana ná nduna nguꞌ;
lye la nguañi chaꞌ biꞌ, masi lye ngulo Jesús
cña jiꞌi̱ nguꞌ chaꞌná cachaꞌnguꞌ jiꞌi̱ tyaꞌanguꞌ.
37Ndube tsa tiꞌ nguꞌ loꞌo ndyuna nguꞌ ñiꞌya̱
ngua chaꞌ biꞌ.

―Tsoꞌo tsa nduꞌni yu biꞌ ―nacui̱ nguꞌ―,
loꞌo jiꞌi̱ nguꞌ nu cuꞌu̱ jyaca ̱ nchca jiꞌi ̱ yu
nduꞌni yu chaꞌ ndyaca tsoꞌo nguꞌ; hasta loꞌo
nchcuiꞌnguꞌ quicha biꞌ chaca quiyaꞌ xquiꞌya
yu, masi ngua cuꞌu̱ tuꞌba nguꞌ.

8
Nda Jesús na ndyacu jacuamil tyaꞌa ñati ̱

1 Ngua chaca tsa̱. Tya tsubiꞌ ndyuꞌu tiꞌi̱
quiñaꞌa̱ tsa ñati ̱ slo Jesús, biꞌ chaꞌ ngaꞌaa
ntsuꞌu na cacu nguꞌ juani. Liꞌ nchcuiꞌ Jesús
loꞌo nu nguꞌ nu ndyaca tsaꞌa̱ jiꞌi ̱:

2 ―Tyaꞌna tsa tiꞌ naꞌ jiꞌi̱ nu nguꞌ quiñaꞌa̱
re ―nacui ̱―, chaꞌ sna tsa̱ cua ngutaꞌa̱ nguꞌ
loꞌo naꞌ. Ngaꞌaa ntsuꞌu tsiyaꞌ ti na cacu nguꞌ
juani. 3 Ná tsoꞌo culo naꞌ cña jiꞌi ̱ nguꞌ re
chaꞌ tyaa nguꞌ juani, ñaꞌa̱ loꞌo jbiꞌña ti ndyaꞌa̱
nguꞌ; ngaꞌaa talo nguꞌ tyaꞌa̱ nguꞌ tyucui̱i ̱ chaꞌ
tyalaa nguꞌ toꞌ tyi nguꞌ, chaꞌ juaꞌa̱ ndiꞌi̱ xi
nguꞌnu tyijyuꞌ tsa lijya̱ nguꞌ―nacui̱ Jesús jiꞌi̱
nguꞌ nu ndyaca tsaꞌa̱ jiꞌi ̱.

4―¿Ñiꞌya ̱ cuaꞌni na ca nde? ―nacui̱ nguꞌ
biꞌ liꞌ―, chaꞌnándiꞌi̱ ni scañati.̱ Ná cajañiꞌya̱
ta na na cacu nguꞌ re ―nacui ̱ nu nguꞌ nu
ndyaca tsaꞌa̱ jiꞌi ̱ biꞌ.

5 ―¿Ni lcua tyaꞌa xlyá ntsuꞌu jiꞌi̱ ma ̱?
―nacui̱ Jesús jiꞌi̱ nguꞌ biꞌ liꞌ.

―Cati tyaꞌa ti xlyá tejeꞌ loꞌo jiꞌi̱ ya―nacui ̱
nguꞌ jiꞌi ̱.

6Liꞌngulo Jesús cña jiꞌi ̱nunguꞌquiñaꞌa̱ biꞌ,
chaꞌ tyacaꞌa̱ nguꞌ lo yuu. Ndayaꞌ yu jiꞌi̱ nu
cati tyaꞌa xlyá tejeꞌ biꞌ, ndya xlyaꞌbe jiꞌi̱ ycuiꞌ
Ndyosi xquiꞌya chaꞌ ntsuꞌu na cacu nguꞌ. Liꞌ
ngusaꞌbe yu xlyá biꞌ, nda yu yuꞌbe jiꞌi ̱ nu
nguꞌ nu ndyaca tsaꞌa̱ jiꞌi ̱ chaꞌ tacha nguꞌ jiꞌi̱
nu nguꞌ quiñaꞌa̱ biꞌ, chaꞌ cacu nguꞌ jiꞌi ̱. 7Loꞌo
xi cualya sube ntsuꞌu jiꞌi ̱ nguꞌ; biꞌ chaꞌ loꞌo
ngulacua̱ Jesús jiꞌi ̱ cualya biꞌ, liꞌngulo yu cña
chaꞌ tacha nguꞌ yuꞌbe cualya biꞌ jiꞌi ̱ nu nguꞌ
quiñaꞌa̱ biꞌ, chaꞌ cacu nguꞌ jiꞌi ̱. 8Loꞌo ndyacu
nguꞌ jiꞌi ̱, nguaalaꞌ tsa jiꞌi̱ nguꞌ liꞌ. Loꞌo liꞌ
nguxutiꞌi̱ nguꞌ lcaa satya nu tyaꞌandyanu su
ndyacu nguꞌ, ngutsaꞌá ̱ cati tyaꞌa chcubi loꞌo
yuꞌbe biꞌ. 9 La cuiꞌ tsa ̱ biꞌ cua ndyacu jacua
mil tyaꞌa ñati.̱ Loꞌo nchcuiꞌ salyaꞌ Jesús loꞌo
nu nguꞌ quiñaꞌa̱ biꞌ, 10 liꞌ ndyatí ̱ yu neꞌ yaca

niꞌi̱ sube loꞌo nu nguꞌ nu ndyaca tsaꞌa̱ jiꞌi ̱,
ndyaa yu loꞌo nguꞌ nde su naa Dalmanuta.

Ñaꞌa̱ cuiꞌya nguꞌ sca chaꞌ tlyu nu cuaꞌni
Jesús, ntiꞌ nguꞌ

11Liꞌndyuꞌu tucuaxi nguꞌ fariseo slo Jesús
chaꞌ xu̱u̱ nguꞌ loꞌo yu. Ngua tiꞌ nguꞌ chaꞌ caja
ñiꞌya ̱ chcuiꞌ nguꞌ sca chaꞌ cuxi jiꞌi̱ yu; biꞌ chaꞌ
ndijña nguꞌ fariseo biꞌ jiꞌi ̱ yu chaꞌ culuꞌu yu
sca chaꞌ tlyu jiꞌi ̱ nguꞌ, sca chaꞌ tonu nu tyuꞌu
tucua nde cua̱ chacuayáꞌ jiꞌi̱ ycuiꞌ Ndyosi.
12Liꞌ nda xtyiꞌi Jesús hasta ca neꞌ cresiya jiꞌi ̱.

―Lcaa ñati ̱ nu luꞌú nde chalyuu tyempo
juani ni, ¿ni chaꞌ laca xcuiꞌ na ntiꞌ nguꞌ chaꞌ
cuaꞌni naꞌ sca chaꞌ tlyu chacuayáꞌ jiꞌi̱ ycuiꞌ
Ni chaꞌ ñaꞌa̱ nguꞌ jiꞌi̱? ―nacui̱ Jesús―. Chaꞌ
liñi nchcuiꞌ naꞌ loꞌo ma ̱, chaꞌ ná ta ycuiꞌ Ni
chacuayáꞌ ñaꞌa̱ ma ̱ ni sca chaꞌ tlyu ―nacui̱
Jesús jiꞌi ̱ nguꞌ biꞌ.

13Loꞌo liꞌnguxtyanuyu jiꞌi̱ nguꞌ fariseobiꞌ;
xaꞌndyatí̱ yuneꞌyacaniꞌi̱ sube ti loꞌonunguꞌ
nu ndyaca tsaꞌa̱ jiꞌi̱ biꞌ, nteje tacui nguꞌ lo
tayuꞌ, ngutuꞌu nguꞌ chaca tsuꞌ liꞌ.

Nguꞌ fariseo laca ñiꞌya ̱ ntiꞌ scua ̱ tiyeꞌ
14Ngujlyaa tiꞌ nu nguꞌ nu ndyaca tsaꞌa̱ jiꞌi̱

Jesús chaꞌ tsaa loꞌo nguꞌ na cacu nguꞌ tsa ̱ biꞌ,
sca xlyá tejeꞌ ti ntsuꞌu jiꞌi̱ nguꞌ nde neꞌ yaca
niꞌi̱ sube. 15Loꞌo liꞌ nda Jesús chaca cui ̱i ̱ loꞌo
nguꞌ:

―Tii ti tiꞌma ̱ tyiꞌi ̱ma ̱ ―nacui̱ yu―, cuiꞌya
ma ̱ cuentya ñiꞌya ̱ nduꞌni scua̱ tiyeꞌ nu nda
nguꞌbiꞌ, nunguꞌ fariseo loꞌonguꞌnucuentya
jiꞌi ̱ rey Herodes ni.

16 Cuaana ti nchcuiꞌ nguꞌ nu ndyaca tsaꞌa̱
jiꞌi ̱ loꞌo tyaꞌa nguꞌ liꞌ:

―Xquiꞌya chaꞌ ná ntsuꞌu la xlyá tejeꞌ jiꞌna,
biꞌ chaꞌ nchcuiꞌ yu chaꞌ jiꞌi ̱ scua ̱ tiyeꞌ loꞌo na
―nacui̱ nguꞌ jiꞌi ̱ tyaꞌa nguꞌ.

17Pana ngua tii Jesús chaꞌ ná ngua cuayáꞌ
tiꞌ nguꞌ biꞌ.

―¿Ni chaꞌ laca ndube tiꞌma̱ chaꞌná ntsuꞌu
na cacuma ̱? ―nacui ̱ yu jiꞌi̱ nguꞌ biꞌ liꞌ―. ¿Ha
ná jlo tiꞌma ̱? ¿Hanánchca cuayáꞌ tiꞌma ̱? ¿Ha
ndyacu ̱ꞌ hique ma ̱? ―nacui ̱ yu―. 18Ntsuꞌu
siꞌyu clooma ̱, ¿hanánchcañaꞌa ̱ma ̱? Ntucua
jyaca ̱ ma ̱, ¿ha ná nchca cuna ma ̱? ¿Ha ná
ndyiꞌu tiꞌ ma ̱ tsiyaꞌ ti? 19 Nu loꞌo ngusaꞌbe
naꞌ caꞌyu tyaꞌaxlyá tejeꞌndyacunucaꞌyumil
tyaꞌa ñati ̱biꞌ ni, ¿ni lcua tyaꞌa chcubi ntsuꞌu
yuꞌbe xlyá nu cua nguxutiꞌi̱ ma ̱ liꞌ? ―nacui̱
Jesús jiꞌi ̱ nguꞌ.

―Tii tyucuaa tyaꞌa chcubi ―nacui̱ nguꞌ
jiꞌi ̱.

20 ―La cuiꞌ juaꞌa ̱ loꞌo ngusaꞌbe naꞌ cati
tyaꞌa xlyá tejeꞌ ndyacu nu jacua mil tyaꞌa
ñati ̱ biꞌ, ¿ni lcua tyaꞌa chcubi ntsuꞌu yuꞌbe
xlyá nu cua nguxutiꞌi̱ ma ̱ liꞌ? ―nacui̱ yu jiꞌi̱
nguꞌ.

―Cati tyaꞌa chcubi―nacui ̱ nguꞌ jiꞌi̱.
21 ―¿Ha bilya caca cuayáꞌ tiꞌ ma ̱ lacua?

―nacui̱ Jesús jiꞌi̱ nguꞌ biꞌ liꞌ.

Nguaꞌni Jesús joꞌo jiꞌi̱ sca nguꞌ cuityi̱ꞌ ca
Betsaida

22 Loꞌo liꞌ ndyalaa nguꞌ ca nde quichi ̱ Bet-
saida. Hora ti ñaa loꞌo nguꞌ quichi ̱ jiꞌi ̱ sca nu
cuityi ̱ꞌ slo Jesús. Ndijña tsa nguꞌ jiꞌi̱ yu chaꞌ
sta yaꞌ yu hique nu quicha, ngua tiꞌ nguꞌ.
23Biꞌ chaꞌ ndayaꞌ Jesús yaꞌ nu cuityi ̱ꞌ, ndyaa
loꞌo yu jiꞌi̱ ca toꞌ quichi̱. Ngutuꞌu hitya sañiꞌ
Jesús cloo nu quicha, ngusta yaꞌ yu cloo nu
cuityi ̱ꞌ biꞌ liꞌ.

―¿Ha cua ñaꞌa̱ nuꞌu̱ sca na? ―nacui̱ Jesús
jiꞌi ̱ nu quicha.

24Cua ngulane ñaꞌa̱ nu quicha cacua ti liꞌ.
―Cua nchca ñaꞌa̱ naꞌ xi ―nacui ̱ nu

quicha―. Tsa lyiji tsa tyaca̱ꞌ ñaꞌa̱ naꞌ, ñiꞌya ̱
ñaꞌa̱ yaca ñaꞌa̱ nguꞌ loꞌo ndyaꞌa̱ nguꞌ ―nacui ̱
nu quicha biꞌ jiꞌi̱ Jesús.

25 Xaꞌ ngusta yaꞌ Jesús cloo nu quicha biꞌ.
Loꞌo nguxñaꞌa ̱ tsoꞌo nu quicha chaca quiyaꞌ,
liꞌ cua ngua ñaꞌa̱ tsoꞌo jiꞌi̱ lcaa ñati;̱ cua ndy-
aca tsoꞌo cloo liꞌ. 26 Pana ngulo Jesús cña jiꞌi ̱
chaꞌ tyaa toꞌ tyi:

―Ná tsaa nuꞌu̱ nde lquichi̱ juani, ná
cachaꞌ nuꞌu̱ jiꞌi ̱ ñati ̱ na ca nu ngua jinuꞌu̱
―nacui ̱ Jesús jiꞌi ̱ nu ngua quicha biꞌ.

Ndachaꞌ liñi Pedro chaꞌ ycuiꞌ Cristo laca
Jesús

27Tya ndyaa la Jesús loꞌo nu nguꞌ nu ndy-
aca tsaꞌa ̱ jiꞌi ̱, ndyaa nguꞌ tyu ̱u̱ tyaꞌa quichi ̱
sube ti ca loyuu su cuentya Cesarea de
Filipo. Laja loꞌo ndyaꞌa̱ nguꞌ tyucui̱i ̱, liꞌ
nchcuane Jesús jiꞌi̱ nguꞌ:

―Loꞌonchcuiꞌñati ̱jnaꞌ, ¿tilaca laca naꞌ, ntiꞌ
nguꞌ? ―nacui̱ Jesús jiꞌi ̱ nguꞌ nu ndyaca tsaꞌa ̱
jiꞌi ̱.

28―Ntsuꞌunguꞌnunchcuiꞌ chaꞌ jyoꞌo Juan
nuntyucuatya jiꞌi ̱nguꞌ tya tsubiꞌ la lacanuꞌu̱
―nacui ̱ nguꞌ―. Xaꞌ la ñati ̱ ni, nchcuiꞌ nguꞌ
chaꞌ jyoꞌo cusuꞌElías lacanuꞌu̱; loꞌoxaꞌ la ñati ̱
ni, nchcuiꞌ nguꞌ chaꞌ sca jyoꞌo cusuꞌ nu ngua
tuꞌba jiꞌi ̱ ycuiꞌNdyosi saꞌni la laca nuꞌu̱.

29―Loꞌo cuꞌma ̱ ni ―nacui̱ Jesús―, ¿tilaca
laca naꞌ ntiꞌ ma ̱? ―nacui̱ yu jiꞌi̱ nu nguꞌ nu
ndyaca tsaꞌa̱ jiꞌi̱.
Hora ti nguxacui ̱ Pedro chaꞌ jiꞌi̱ yu:
―Cristo laca nuꞌu̱ ―nacui ̱ Pedro liꞌ.
30 Ngulo Jesús cña jiꞌi ̱ nguꞌ liꞌ, chaꞌ ná

cachaꞌ nguꞌ chaꞌ biꞌ jiꞌi̱ xaꞌ la ñati.̱
Nda Jesús chaꞌ loꞌo nguꞌ chaꞌ cua cajaa ti

ycuiꞌ
31 Loꞌo liꞌ nguxana Jesús nguluꞌu yu jiꞌi ̱

nguꞌ ndiꞌya̱:
―Ntsuꞌu chaꞌ ca ̱a̱ quiñaꞌa̱ tsa chaꞌ tiꞌí nu

caca jiꞌi ̱ ycuiꞌ naꞌ, masi ycuiꞌNdyosi cua nda
Ni ꞌna lijya̱a̱ chaꞌ caca naꞌ ñati ̱―nacui̱ Jesús
jiꞌi ̱nguꞌ―. Nde loo la chcuiꞌ tsa nguꞌ cuentyu
jnaꞌ; loꞌo nu nguꞌ cusuꞌ, loꞌo sti joꞌó nu laca
loo, loꞌo mstru chaꞌ joꞌó ni, lcaa nguꞌ biꞌ
chcuiꞌ nguꞌ chaꞌ nu cuiñi laca naꞌ. Loꞌo juaꞌa ̱
cujuii nguꞌ jnaꞌ liꞌ; pana loꞌo tyuꞌu scua sna
tsa̱, liꞌ tyuꞌú naꞌ chaca quiyaꞌ.

32Liñinguluꞌu Jesús chaꞌ biꞌ jiꞌi ̱nu nguꞌnu
ndyaca tsaꞌa ̱ jiꞌi̱; biꞌ chaꞌ ngusñi Pedro yaꞌ
Jesús liꞌ, nchcuiꞌ loꞌo yu chaꞌ ngua tiꞌ cuaꞌa
jiꞌi̱ yu, chaꞌ ngaꞌaa chcuiꞌ Jesús juaꞌa̱. 33 Liꞌ
nguxtyacui Jesús su ndu̱ ti, nxñaꞌa̱ yu jiꞌi ̱ nu
nguꞌ nu ndyaca tsaꞌa̱ jiꞌi̱; ndacu̱ꞌ yu tsiyaꞌ ti
chaꞌ nu nchcuiꞌ Pedro liꞌ.

―Tyuꞌutsuꞌ nuꞌu̱ ꞌna, Satanás ―nacui̱ yu
jiꞌi̱ Pedro―, chaꞌ ngaꞌaa tacu ̱ꞌ loo nuꞌu̱ chaꞌ
ꞌna. Siꞌi ñiꞌya̱ nu nclacua tiꞌ ycuiꞌ Ndyosi
nclyacua tiꞌ nuꞌu̱ juani, sca chaꞌ nu ndyaꞌa̱
tyiquee ñati ̱ chalyuu ti nclyacua tiꞌ nuꞌu̱
―nacui ̱ Jesús jiꞌi ̱ Pedro.

34 Loꞌo liꞌ ngusiꞌya Jesús jiꞌi ̱ nu nguꞌ nu
ndyaca tsaꞌa̱ jiꞌi̱, loꞌo jiꞌi ̱ nu quiñaꞌa̱ tsa ñati ̱
nu lcaꞌa̱ jiꞌi ̱ chaꞌ tya ̱a̱ nguꞌ slo yu. Nchcuiꞌ yu
loꞌo nguꞌ liꞌ:

―Si ntsuꞌu nguꞌ nu chañi chaꞌ ntiꞌ nguꞌ
tsaa nguꞌ loꞌo naꞌ ―nacui ̱ yu―, ngaꞌa ̱ chaꞌ
xtyanu nguꞌ biꞌ lcaa chaꞌ nu ntsuꞌu tsa ty-
iquee nguꞌbiꞌ jiꞌi̱, chaꞌ tyaꞌa ̱nguꞌ loꞌonaꞌ lcaa
tsa ̱, masi cujuii ñati ̱ jiꞌi ̱ nguꞌ biꞌ cuentya ꞌna.
35Chcunaꞌ chalyuu jiꞌi ̱nguꞌ si xcuiꞌnclyacua
tsa tiꞌ nguꞌ ñiꞌya ̱ caca jiꞌi̱ ycuiꞌ ti nguꞌ; pana
quije chalyuununángaꞌa̱ chaꞌ tye jiꞌi̱ nguꞌ si
tyajaꞌa̱ nguꞌ,masi cujuii ñati ̱jiꞌi̱ nguꞌ cuentya
ꞌna, xquiꞌya chaꞌ nchcuiꞌ nguꞌ chaꞌ tsoꞌo jnaꞌ
loꞌo xaꞌ ñati.̱ 36Ná tyanu chaꞌ tsoꞌo jiꞌi̱ nguꞌ,
masi nguaꞌni tsa nguꞌ ngana nde chalyuu
nquichaꞌ; loꞌo cajaa nguꞌ, liꞌ chcunaꞌ lcaa
chalyuu jiꞌi ̱nguꞌ. 37Ná taca tanguꞌ cayaꞌ chaꞌ
caja la chalyuu jiꞌi̱ nguꞌ. 38 Caca tyujuꞌu tiꞌ
naꞌ nu cua nda Ni ꞌna lijya̱a̱ chaꞌ caca naꞌ
ñati,̱ nu loꞌo ñaꞌa̱ naꞌ jiꞌi̱ scaa ñati ̱ chalyuu
nu ntyujuꞌu tiꞌ jnaꞌ, masi tyujuꞌu tiꞌ nguꞌ biꞌ
jiꞌi̱ chaꞌ tsoꞌo nu nchcuiꞌ ti naꞌ. Si xquiꞌya
naꞌ tyujuꞌu tiꞌ nguꞌ biꞌ slo nguꞌ cuxi chalyuu
juani, masi slo nguꞌ subaꞌ chalyuu juani, liꞌ
caca tyujuꞌu tiꞌ naꞌ jiꞌi ̱ nguꞌ biꞌ nu loꞌo ca̱a̱ naꞌ
chaca quiyaꞌ nde loo la chaꞌ caca naꞌ loo jiꞌi ̱
ñati.̱ Liꞌ lye tsa ñaꞌa̱ xee caca loꞌo tya ̱a̱ naꞌ
chaca quiyaꞌ chacuayáꞌ jiꞌi ̱ Sti naꞌ. Ca ̱a̱ naꞌ
loꞌo xca̱ nu tacati tsa jiꞌi ̱ ycuiꞌ Ni, chaꞌ lubii
tsiyaꞌ ti nguꞌ xca ̱ biꞌ ―nacui ̱ Jesús jiꞌi̱ nguꞌ.

9
1Tya nchcuiꞌ la Jesús loꞌo nguꞌ liꞌ:
―Chañi chaꞌ nu nchcuiꞌ naꞌ loꞌo ma ̱

―nacui ̱ yu―, chaꞌ ntsuꞌu nguꞌ nu tya ndu ̱
loꞌo na chalyuu re juani, nu ca cuayáꞌ tiꞌ
chaꞌ cua nguxana chaꞌ laca ycuiꞌ Ndyosi loo
neꞌ cresiya jiꞌi̱ ñati ̱ chalyuu, nu loꞌo tya lyiji
cajaa nguꞌ. Tlyu tsa chacuayáꞌ ntsuꞌu jiꞌi̱ Ni
loꞌo caca Ni loo liꞌ.

Cua ngutsaꞌa ̱ ñaꞌa̱ tyucui ñaꞌa ̱ loo Jesús
2 Loꞌo cua ndyaꞌa scuá tsa̱ liꞌ nduꞌu Jesús

ndyaa; loꞌo Pedro, loꞌo Jacobo, loꞌo Juan
ndyaa loꞌo. Jacua tyaꞌa ti nguꞌ biꞌ ndyaa
nguꞌ lo xlya caꞌya cua ̱, ná loꞌo xaꞌ ñati ̱ndyaa
nguꞌ. Ca biꞌ laja loꞌo naꞌa̱ nguꞌ jiꞌi̱ Jesús, cua
ngutsaꞌa̱ ñaꞌa̱ tyucui ñaꞌa̱ loo yu. 3Naꞌa̱ nguꞌ

chaꞌ ndubi tsa ñaꞌa̱ steꞌ Jesús, ngati ̱ tsa ñaꞌa̱.
Ná nchca jiꞌi̱ sca ñati ̱ chalyuu quiꞌí ̱ jiꞌi̱ steꞌ
nguꞌ juaꞌa ̱, masi jlo tsa tiꞌnguꞌñiꞌya̱ nu tyaati ̱
lateꞌ jiꞌi̱ nguꞌ. 4 Laja loꞌo naꞌa̱ nguꞌ, liꞌ nduꞌu
tucua jyoꞌo Elías loꞌo jyoꞌo Moisés, ndu̱ jyoꞌo
biꞌnchcuiꞌnguꞌ loꞌo Jesús. 5LiꞌnchcuiꞌPedro
loꞌo Jesús:

―Mstru ―nacui ̱―, tsoꞌo tsa chaꞌ ndiꞌi ̱ ya
ca nde loꞌo nuꞌu̱. Ta nuꞌu̱ chacuayáꞌ cuiñá
ya sna tyaꞌa chcuaꞌya, tsaca laca su tyiꞌi ̱ycuiꞌ
nuꞌu̱, chaca su tyiꞌi ̱ La Moisés, chaca su tyiꞌi̱
La Elías ―nacui ̱ Pedro jiꞌi̱ Jesús.

6 Ndyutsi̱i̱ tsa Pedro loꞌo tyaꞌa ndyaꞌa̱, biꞌ
chaꞌ ngaꞌaa jlo tiꞌ nguꞌ ñiꞌya̱ chaꞌ nu chcuiꞌ
nguꞌ. 7 Loꞌo liꞌ nduꞌu tucua sca coo nguxi ̱i̱
tyucui ñaꞌa̱ hichu ̱ꞌ nguꞌ su ndu̱ nguꞌ, liꞌ
nguañi nchcuiꞌ ycuiꞌ Ndyosi loꞌo nguꞌ laja
coo biꞌ:

―La cuiꞌ yu re laca nu sca ti Sñiꞌ naꞌ
―nacui̱ Ni―, tyacaꞌa tsa yu ꞌna. Cuaꞌa̱ jyaca ̱
ma ̱ jiꞌi̱ yu re loꞌo chcuiꞌ yu loꞌoma ̱.

8 Hora ti nguxñaꞌa̱ nguꞌ su ndu ̱ jyoꞌo biꞌ
tsa̱, pana naꞌa̱ nguꞌ chaꞌ ngaꞌaa ndu̱ nu nguꞌ
biꞌ; sca ti Jesús ndu ̱ loꞌo nu sna tyaꞌa nguꞌ nu
ndyaca tsaꞌa̱ jiꞌi ̱.

9Liꞌnduꞌunguꞌñaanguꞌ. Laja loꞌonguaꞌya
nguꞌ lo xlya caꞌya, ngulo Jesús cña jiꞌi ̱ nguꞌ
chaꞌ ná cachaꞌ nguꞌ jiꞌi̱ xaꞌ ñati ̱ ñiꞌya̱ ngua
chaꞌ nu cua naꞌa̱ nguꞌ lo xlya caꞌya.

―Nu loꞌo cajaa ycuiꞌ naꞌ nu cua nda Ni
ꞌna lijya̱a̱ chaꞌ caca naꞌ ñati,̱ loꞌo liꞌ tyuꞌú naꞌ
chacaquiyaꞌ, liꞌ tacacachaꞌma ̱ chaꞌbiꞌ jiꞌi ̱xaꞌ
ñati ̱―nacui ̱ Jesús jiꞌi ̱ nguꞌ biꞌ.

10 Ndaquiyaꞌ nguꞌ jiꞌi̱ chaꞌ nu nchcuiꞌ yu,
masi ndube tsa tiꞌ nguꞌ jiꞌi ̱ chaꞌ nu nchcuiꞌ
yu, nu loꞌo cua nacui ̱ yu chaꞌ tyuꞌú ycuiꞌ yu
chaca quiyaꞌ loꞌo ngujuii yu. 11Liꞌ nchcuane
nguꞌ biꞌ jiꞌi̱ Jesús:

―Nu mstru chaꞌ joꞌó biꞌ ni, ¿ñiꞌya̱ ndyuꞌu
chaꞌ nu nchcuiꞌ mstru biꞌ, loꞌo nacui̱ nguꞌ
chaꞌ clyo ntsuꞌu chaꞌ ca̱a̱ jyoꞌo Elías nde cha-
lyuu chaca quiyaꞌ? ―nacui̱ nguꞌ jiꞌi̱ Jesús.

12-13 ―Chañi, ntsuꞌu chaꞌ ca ̱a̱ jyoꞌo Elías
clyo chaꞌ cuaꞌni choꞌo jiꞌi̱ lcaa na ―nacui ̱
Jesús―. Cachaꞌ liñi naꞌ jiꞌi ̱ ma ̱ juani chaꞌ
cua laca ndyalaa jyoꞌo Elías biꞌ nde chalyuu.
Loꞌo juaꞌa̱ cua nguaꞌni nguꞌ loꞌo yu ñiꞌya̱ nu
nscua lo quityi chaꞌ caca jiꞌi̱ ―nacui ̱ Jesús
jiꞌi̱ nguꞌ biꞌ―. La cuiꞌ juaꞌa̱, cua nscua chaꞌ
jnaꞌ lo quityi jiꞌi ̱ ycuiꞌ Ndyosi, chaꞌ ntsuꞌu
chaꞌ chcubeꞌnaꞌnucuandaNi ꞌna lijya̱a̱ chaꞌ
caca naꞌ ñati,̱ loꞌo juaꞌa̱ nscua chaꞌ ntsuꞌu
chaꞌ chcuiꞌ nguꞌ chaꞌ subaꞌ jnaꞌ.

Nguaꞌni Jesús joꞌo jiꞌi ̱ sca yu cuañiꞌ nu
ngusñi cuiꞌi ̱ cuxi jiꞌi ̱

14Xaꞌ ndyalaa nguꞌ su ndiꞌi̱ nu xaꞌ la tyaꞌa
nguꞌ nu ndyaca tsaꞌa̱ jiꞌi̱ Jesús chaca quiyaꞌ.
Cuandyuꞌu tiꞌi̱ quiñaꞌa̱ tsa ñati ̱slo nguꞌ, juaꞌa̱
ndu̱ ximstru chaꞌ joꞌó loꞌonguꞌ; nxlyúmstru
biꞌ chaꞌhichu ̱ꞌnguꞌnundyaca tsaꞌa̱ jiꞌi̱ Jesús.
15Ndube tsa tiꞌnunguꞌquiñaꞌa̱ loꞌonaꞌa ̱nguꞌ

jiꞌi ̱ Jesús lijya ̱. Nxna nguꞌ slo yu chaꞌ chcuiꞌ
nguꞌ loꞌo yu liꞌ.

16―¿Ñiꞌya̱ chaꞌ nchcuiꞌ ma ̱ loꞌo nguꞌ jua?
―nacui̱ Jesús jiꞌi̱ nguꞌ liꞌ.

17 Liꞌ hora ti nguxana nchcuiꞌ sca ñati ̱nu
ndu̱ laja nguꞌ biꞌ:

―Mstru ―nacui ̱ jiꞌi̱ Jesús―, na cua ya̱a̱
loꞌo naꞌ jiꞌi ̱ sñiꞌ naꞌ slo nuꞌu̱. Na cuꞌu̱ yu
xquiꞌya cuiꞌi ̱ cuxi nu ngusñi jiꞌi ̱ yu. 18 Lcaa
seꞌi ̱ su nxalú cuiꞌi̱ cuxi biꞌ jiꞌi̱ yu nclyú yu, liꞌ
ndyuꞌu ngoꞌ tuꞌba yu; lye ndyacu laꞌya yu,
loꞌo liꞌ lye ndyaca yaca cuañaꞌ yu. Loꞌo juaꞌa̱
cua ndijña naꞌ jiꞌi ̱ nu nguꞌ nu ndyaca tsaꞌa̱
jinuꞌu̱ jua si tyajaꞌa̱ nguꞌ chaꞌ culo nguꞌ jiꞌi̱
cuiꞌi ̱ cuxi nu ntsuꞌu jiꞌi ̱ nu quicha re. Pana
ná ngua jiꞌi ̱ nguꞌ ―nacui ̱ sti nu quicha biꞌ liꞌ.

19―Ná jlya tiꞌ cuꞌma ̱ tsiyaꞌ ti―nacui̱ Jesús
jiꞌi ̱nguꞌbiꞌ―. Cuxi tsa cresiya jiꞌi̱ ma ̱. Ngaꞌaa
tsoꞌo tyanu naꞌ slo cuꞌma ̱, ngaꞌaa talo naꞌ jiꞌi̱
ma ̱ tsiyaꞌ ti. Pana ca ̱a̱ loꞌo ma ̱ jiꞌi ̱ nu quicha
jua slo naꞌ juani.

20 Liꞌ ñaa loꞌo nguꞌ jiꞌi̱ nu quicha slo
Jesús. Nu loꞌo naꞌa̱ cuiꞌi ̱ cuxi biꞌ jiꞌi̱ Jesús,
hora ti nguxalú jiꞌi̱ nu quicha biꞌ; nclyú lo
yuu, nxasu, nxasu, ntyucua ngoꞌ tuꞌba liꞌ.
21Nchcuane Jesús jiꞌi̱ sti nu quicha liꞌ:

―¿Ni jacuaꞌ nguxana quicha biꞌ? ―nacui̱
Jesús.

―Tya loꞌo cuañiꞌ yu, tya liꞌ ngusñi quicha
biꞌ jiꞌi̱ yu―nacui̱ sti nu quicha biꞌ―. 22Tyu ̱u̱
tsa quiyaꞌ cua nguxlyú biꞌ jiꞌi ̱ yu lo quiiꞌ,
nguxtyú jiꞌi̱ yu lohitya chaꞌngua tiꞌ cuiꞌi̱ chaꞌ
cujuii jiꞌi ̱ yu. Cuaꞌni tyaꞌna tiꞌ nuꞌu̱ jiꞌi ̱ ya,
cuaꞌni nuꞌu̱ sca chaꞌ tsoꞌo, cuaꞌni nuꞌu̱ joꞌo jiꞌi̱
yu si nchca jinuꞌu̱ ―nacui ̱ sti nu quicha biꞌ
jiꞌi ̱ Jesús.

23 ―¿Ni chaꞌ laca nacui̱ nuꞌu̱ ꞌna juaꞌa̱, si
nchca ꞌna? ―nacui ̱ Jesús jiꞌi̱―. Lcaa lo cña
nchca jiꞌi̱ sca ñati ̱nu jlya tiꞌ jiꞌi ̱ ycuiꞌ Ndyosi
―nacui̱.

24Hora ti nchcuiꞌ sti nu quicha biꞌ liꞌ:
―Jlya tiꞌ naꞌ jinuꞌu̱ ―nacui ̱―, xtyucua

nuꞌu̱ ꞌna chaꞌ jlya la tiꞌnaꞌ jinuꞌu̱ hora nu loꞌo
ngaꞌaa jlya tsoꞌo tiꞌ naꞌ ―nacui̱ jiꞌi ̱ Jesús.

25 Loꞌo naꞌa̱ Jesús chaꞌ quiñaꞌa̱ la ñati ̱ cua
tyuꞌu tiꞌi ̱ ti nguꞌ slo, liꞌ ngulo yu cña jiꞌi̱ cuiꞌi̱
cuxi biꞌ:

―Cuiꞌi̱ cuxi nuꞌu̱ ni, la cuiꞌ nuꞌu̱ laca
nu nguaꞌni cuꞌu̱ jiꞌi ̱ nu quicha re ―nacui̱
Jesús―. Culo naꞌ cña jinuꞌu̱ juani chaꞌ tyuꞌu
nuꞌu̱ jiꞌi̱ yu cuañiꞌ re. Ngaꞌaa xlyú nuꞌu̱ jiꞌi ̱ yu
tsiyaꞌ ti―nacui ̱ Jesús jiꞌi̱ cuiꞌi̱ cuxi.

26Nguaꞌni biꞌ chaꞌ cui ̱i̱ ngusiꞌyanuquicha,
xaꞌ lye tsa nguxalú cuiꞌi̱ jiꞌi̱ nu quicha biꞌ loꞌo
nduꞌu cuiꞌi̱ jiꞌi ̱ liꞌ. Nclyú nu quicha biꞌ, ntsiya
nguliji tiꞌ. Cua quiñaꞌa̱ tsa nguꞌ naꞌa̱ jiꞌi ̱.

―Cua ngujuii yu―nacui̱ nguꞌ liꞌ.
27Liꞌ ngusñi Jesús yaꞌ nu quicha biꞌ, ngux-

atu ̱u̱ Jesús jiꞌi ̱. Ndatu̱ nu quicha biꞌ, chaꞌ
ngua tsoꞌo hora ti.

28Loꞌo liꞌnduꞌuJesúsndyaayundeneꞌniꞌi̱.
Liꞌnchcuiꞌnunguꞌnundyaca tsaꞌa̱ jiꞌi ̱ loꞌoyu
su ntucua ycuiꞌ ti nguꞌ:

―¿Ni chaꞌ ná ngua jiꞌi̱ ya culo ya jiꞌi ̱ cuiꞌi ̱
nu ntsuꞌu jiꞌi̱ nu quicha biꞌ? ―nacui ̱ nguꞌ jiꞌi ̱
Jesús.

29 ―Sca lo ti cuiꞌi̱ cuxi laca biꞌ ―nacui ̱
Jesús―. Nánchca jiꞌi̱ ma ̱ culoma ̱ jiꞌi̱ sca cuiꞌi ̱
juaꞌa̱, si ná jñama ̱ chacuayáꞌ jiꞌi̱ ycuiꞌNdyosi
chaꞌ caca.

Xaꞌnchcuiꞌ Jesús loꞌo nguꞌ chaꞌntsuꞌu chaꞌ
cajaa ycuiꞌ

30 Loꞌo liꞌ nduꞌu nguꞌ biꞌ quichi ̱ biꞌ, nteje
tacui nguꞌ tyu̱u ̱ tyaꞌa quichi ̱ loyuu su
cuentya Galilea biꞌ. Ná ntiꞌ Jesús chaꞌ caja
chaꞌ jiꞌi̱ nguꞌ quichi ̱ biꞌ, chaꞌ nteje tacui ycuiꞌ
yu loꞌo nguꞌ nu ndyaca tsaꞌa ̱ jiꞌi̱ yu, 31 chaꞌ
ntiꞌ Jesús culuꞌu la jiꞌi̱ nu nguꞌ nu ndyaca
tsaꞌa̱ jiꞌi ̱ laja loꞌo ndyaꞌa̱ ycuiꞌ ti nguꞌ.

―Ntsuꞌu sca ñati ̱nu cujuiꞌ cresiya ꞌna jiꞌi ̱
nguꞌ tisiya chaꞌ cuaꞌni cuxi nguꞌ loꞌo naꞌ,
masi cua nda Ni ꞌna lijya̱a̱ chaꞌ caca naꞌ ñati ̱
―nacui ̱ Jesús jiꞌi̱ nguꞌ―. Cujuii nguꞌ biꞌ jnaꞌ
liꞌ. Pana loꞌo tyuꞌu scua sna tsa̱ tya loꞌo cua
ndyujuii nguꞌ ꞌna, liꞌ tyuꞌú naꞌ chaca quiyaꞌ
―nacui ̱ Jesús.

32Ná ngua cuayáꞌ tiꞌ nguꞌ nu ndyaca tsaꞌa ̱
jiꞌi ̱ñiꞌya ̱ chaꞌnunchcuiꞌ Jesús loꞌonguꞌ; pana
nándachaꞌnguꞌ jiꞌi̱ yuñiꞌya̱ nuntiꞌñacui ̱chaꞌ
nu nda yu, chaꞌ ntsi̱i ̱ nguꞌ chcuiꞌ nguꞌ loꞌo yu
liꞌ.

Nchcuiꞌ nguꞌ chaꞌndulo la chaꞌ jiꞌi ̱ ycuiꞌ ca
nguꞌ

33 Loꞌo liꞌ ndyalaa nguꞌ nde quichi ̱ Caper-
naum, ndyatí ̱ nguꞌ neꞌ sca niꞌi ̱. Liꞌ nchcuane
Jesús jiꞌi̱ nguꞌ:

―¿Ni chaꞌ nchcuiꞌ ma ̱ loꞌo tyaꞌa ma ̱ ca
tyucui ̱i̱ biꞌ tsa̱? ―nacui ̱ Jesús jiꞌi ̱ nguꞌ biꞌ.

34Ná ntajaꞌa̱ nguꞌ cachaꞌ nguꞌ jiꞌi̱ yu ñiꞌya ̱
chaꞌ nu cua nchcuiꞌ nguꞌ loꞌo tyaꞌa nguꞌ tyu-
cui ̱i̱, chaꞌ ntyujuꞌu tiꞌ nguꞌ. Tyempo biꞌ cua
nda nguꞌ chaꞌ loꞌo tyaꞌa nguꞌ si ndulo la chaꞌ
jiꞌi ̱ tsaca tyaꞌa ndyaꞌa ̱ nguꞌ. 35 Liꞌ ndyacaꞌa ̱
Jesús, xaꞌ nchcuiꞌ yu loꞌo nu tii tyucuaa tyaꞌa
nguꞌ nu ndyaca tsaꞌa̱ jiꞌi̱:

―Ñati ̱nu ntiꞌ caca loo la jiꞌi ̱ tyaꞌa nguꞌ ni,
ntsuꞌu chaꞌ cuaꞌni nguꞌ biꞌ lcaa cña sube ti
chaꞌ xtyucua jiꞌi ̱ tyaꞌa nguꞌ, ñiꞌya̱ nduꞌni sca
msu cña jiꞌi ̱ xuꞌna―nacui ̱ Jesús jiꞌi ̱ nguꞌ biꞌ.

36Loꞌo liꞌnduꞌu Jesús sca laꞌa ti, ñaa loꞌo jiꞌi ̱
sca nu sube slo nguꞌ. Liꞌ nguxatu̱ yu jiꞌi ̱ nu
piti biꞌnde loo su ndiꞌi ̱nguꞌ. Laja loꞌo ngüityi
Jesús jiꞌi ̱ nu piti biꞌ, liꞌ nchcuiꞌ yu loꞌo nguꞌ
chaca quiyaꞌ:

37―Loꞌo xtyucuama ̱ jiꞌi ̱ sca ñati ̱ñiꞌya̱ laca
nu piti re xquiꞌya naꞌ, la cuiꞌ juaꞌa ̱ na nxtyu-
cua ma̱ ꞌna laca―nacui̱ Jesús―. Loꞌo juaꞌa̱,
loꞌo nduꞌni ma̱ cña ꞌna, la cuiꞌ juaꞌa̱ nduꞌni
ma ̱ cña jiꞌi̱ ycuiꞌNi nu cua nda ꞌna lijya ̱a̱ nde
chalyuu―nacui̱ Jesús.

Stuꞌba ti ntsuꞌu tyiquee nguꞌ loꞌo na si ná
nxu ̱u̱ tyaꞌa nguꞌ biꞌ loꞌo na

38 ―Mstru ―nacui ̱ Juan jiꞌi ̱ Jesús―, cua
naꞌa̱ ya jiꞌi̱ chaca ñati ̱ nu ngulo jiꞌi ̱ cuiꞌi ̱
cuxi nu ngusñi jiꞌi ̱ ñati.̱ Nduꞌni yu cña biꞌ
chacuayáꞌ jinuꞌu̱, nacui̱ yu, pana ná ndyaca
tsaꞌa̱ yu loꞌo cua. Biꞌ chaꞌ ngua tiꞌ ya cuaꞌa ya
jiꞌi̱ yu, chaꞌná culo yu jiꞌi̱ cuiꞌi ̱ cuxi nuntsuꞌu
jiꞌi̱ ñati ̱―nacui ̱ Juan.

39 ―Ná cuaꞌa ma ̱ jiꞌi ̱ ―nacui̱ Jesús jiꞌi ̱
nguꞌ―. Ñati ̱ nu cuaꞌni sca chaꞌ tlyu
chacuayáꞌ jnaꞌ nacui ̱ nguꞌ, ngaꞌaa ca chcuiꞌ
ñati ̱ biꞌ chaꞌ cuxi jnaꞌ nde loo la. 40 Stuꞌba
ti ntsuꞌu tyiquee ñati ̱ loꞌo na si siꞌi na nxu ̱u̱
tyaꞌa nguꞌ loꞌo na. 41Chañi chaꞌnu chcuiꞌnaꞌ
loꞌo cuꞌma ̱ juani: si ta laja ti cua ñaꞌa̱ ca ñati ̱
masi sca tasa ti hitya coꞌo ma̱ xquiꞌya chaꞌ
ñati ̱jiꞌi̱ Cristo lacama ̱, nde loo la tyacua chaꞌ
tsoꞌo jiꞌi̱ ñati ̱biꞌ.

Cuxi tsa caca si ntsuꞌu sca quiꞌya nu
ndulo la jiꞌna

42 ’Ná tsoꞌo culuꞌu sca ñati ̱ tyucui ̱i̱ cuxi
jiꞌi̱ ñati ̱ nu jlya tiꞌ ꞌna ñiꞌya ̱ jlya tiꞌ nu sube
―nacui ̱ Jesús―. Tsoꞌo la masi tyaaca̱ꞌ sca
quichi tonu yane yu cuxi biꞌ, liꞌ xtyú nguꞌ
jiꞌi̱ yu lo hitya tyujoꞌo. 43Ngaꞌa̱ chaꞌ xtyanu
ma ̱ tsiyaꞌ ti jiꞌi̱ sca chaꞌ cuxi nu ndiya tsa tiꞌ
ma ̱ jiꞌi ̱, masi ndulo tsa chaꞌ biꞌ jiꞌi̱ ma ̱, ntiꞌ
ma ̱, ñiꞌya ̱ si laca yaꞌ ma ̱. Tsoꞌo la si xana
chalyuununángaꞌa̱ chaꞌ tye jiꞌi̱ ma ̱, masi ná
loꞌo chaꞌ cuxi nu ndulo tsa jiꞌi̱ ma ̱ nquichaꞌ,
chaꞌ liꞌ ná tyalaa ma ̱ su cuxi tsa ca bilyaa.
Ná ntsuꞌu chaꞌ tye chaꞌ ndyaqui ̱ quiiꞌ ca biꞌ,
tsa cuꞌ ti ndyaqui ̱. 44Ná tye chaꞌ cacu conuꞌ
cuañaꞌ nguꞌ ca biꞌ, ni ná tye chaꞌ ndyaqui ̱
quiiꞌ tsiyaꞌ ti. 45La cuiꞌ ti chaꞌ, masi ndiya tsa
tiꞌma ̱ jiꞌi ̱ sca chaꞌ cuxi nu ndyuꞌni ma ̱, masi
ndulo tsa chaꞌ biꞌ jiꞌi̱ ma ̱ ntiꞌma ̱, ñiꞌya̱ si laca
quiyaꞌma ̱, ngaꞌa ̱ chaꞌ xtyanuma ̱ tsiyaꞌ ti jiꞌi̱.
Tsoꞌo la si xana chalyuununángaꞌa̱ chaꞌ tye
jiꞌi̱ ma̱, masi ná loꞌo chaꞌ cuxi biꞌ, chaꞌ liꞌ ná
tyalaama ̱ sucuxi tsa cabilyaa. 46Ná tye chaꞌ
cacu conuꞌ cuañaꞌ nguꞌ ca biꞌ, ni ná tye chaꞌ
ndyaqui ̱ quiiꞌ tsiyaꞌ ti. 47La cuiꞌ ti chaꞌ, masi
ndiya tsa tiꞌ ma ̱ sca chaꞌ cuxi nu ñaꞌa̱ ma ̱
jiꞌi̱, ngaꞌa̱ chaꞌ xtyanuma ̱ jiꞌi ̱ chaꞌ biꞌ tsiyaꞌ ti,
ñiꞌya̱ si na culoma ̱ jiꞌi̱ ycuiꞌ clooma̱. Tsoꞌo la
si xana chalyuu nu ná ngaꞌa̱ chaꞌ tye jiꞌi̱ ma ̱,
masi ná loꞌo chaꞌ cuxi biꞌnundulo tsa jiꞌi̱ ma ̱
nquichaꞌ, chaꞌ liꞌ ná tyalaama ̱ su cuxi tsa ca
bilyaa. 48Ná tye chaꞌ cacu conuꞌ cuañaꞌ nguꞌ
ca biꞌ, ni ná tye chaꞌ ndyaqui̱ quiiꞌ tsiyaꞌ ti.

49 ’Xñi ycuiꞌ Ndyosi lcaa msta ̱ nu tyucui
tyiquee nguꞌ sta nguꞌ chaꞌ tyaqui ̱ cuentya jiꞌi ̱
ycuiꞌNi. Loꞌoxi tejeꞌ stanguꞌ lomsta ̱biꞌ. Loꞌo
juaꞌa̱ xñiycuiꞌNdyosi chaꞌ jiꞌi̱ cuañaꞌa ̱ cañati ̱
nu talo loꞌo tyacua chaꞌ tiꞌí jiꞌi̱ nguꞌ. 50 Tsoꞌo
tsa tejeꞌ, nduꞌnijoꞌo tsa jiꞌna, pana si tye chaꞌ
cñiꞌ nu ntsuꞌu jiꞌi̱, liꞌ ngaꞌaa cuaꞌnijoꞌo jiꞌna,
chaꞌ ngaꞌaa caca cñiꞌ biꞌ chaca quiyaꞌ. Loꞌo
lcaa cuꞌma ̱ ni, ñiꞌya ̱ laca tejeꞌ laca ma̱; tsoꞌo

tsa cña nduꞌni tejeꞌ loꞌo sca na cacu na, juaꞌa̱
tsoꞌo tsa cña cuaꞌni ma ̱ laja ñati ̱ chalyuu si
tsoꞌo ti tyiꞌi̱ ma ̱ loꞌo tyaꞌama ̱.

10
Nguluꞌu Jesús chaꞌ ná xtyanu nguꞌ jiꞌi ̱

clyoꞌo nguꞌ
1 Loꞌo liꞌ nduꞌu Jesús quichi ̱ Capernaum

biꞌ, ndyaa tyijyuꞌ ca xaꞌ quichi ̱ nu ntsuꞌu su
cuentya Judea loꞌo xaꞌ la quichi ̱ nde chaca
tsuꞌ staꞌa̱ Jordán. Cabiꞌndyuꞌu tiꞌi̱ quiñaꞌa̱ tsa
ñati ̱slo yu. Nclyuꞌu Jesús jiꞌi ̱ nguꞌ liꞌ, ñiꞌya ̱ nu
ncluꞌu ti yu jiꞌi ̱ñati ̱nde lcaa quichi ̱ sundyaꞌa̱
yu. 2 Liꞌ ndyalaa xi nguꞌ fariseo slo yu chaꞌ
ngua tiꞌ nguꞌ biꞌ tyiji ̱loo nguꞌ jiꞌi̱ Jesús. Liꞌ
nchcuane nguꞌ jiꞌi̱ yu:

―¿Ha ntsuꞌu chacuayáꞌ cuentya jiꞌi̱ chaꞌ
cusuꞌ nu ntsuꞌu jiꞌna, chaꞌ xtyanu sca ñati ̱jiꞌi̱
clyoꞌo yu? ―nacui ̱ nguꞌ biꞌ jiꞌi ̱ Jesús.

3Liꞌ nguxtyacui Jesús chaꞌ loꞌo nguꞌ biꞌ:
―¿Ni cña ngulo jyoꞌo Moisés jiꞌi ̱ ma̱ cua

saꞌni la lacua? ―nacui̱ Jesús jiꞌi̱ nguꞌ.
4 ―Nda jyoꞌo Moisés chacuayáꞌ jiꞌi ̱ nguꞌ

quiꞌyu tyaꞌa na chaꞌ culo quityi chaꞌ xtyanu
nguꞌ jiꞌi ̱ clyoꞌo nguꞌ tsiyaꞌ ti. Nu loꞌo nduꞌu
quityi jiꞌi̱ nu quiꞌyu, ndye chaꞌ clyoꞌo nguꞌ
tsiyaꞌ ti; ngaꞌaa ntsuꞌu chaꞌ clyoꞌo nguꞌ biꞌ liꞌ
―nacui̱ nguꞌ jiꞌi̱ Jesús.

5Nguxacui̱ Jesús chaꞌ jiꞌi ̱ nguꞌ liꞌ:
―Xquiꞌya cuꞌma ̱ nguscua jyoꞌo Moisés

chaꞌ biꞌ, chaꞌ ná ndaquiyaꞌ ma ̱ tsiyaꞌ ti chaꞌ
jiꞌi̱ ycuiꞌ Ndyosi ―nacui ̱ Jesús―. 6 Pana nu
loꞌonguxanantucua quiyaꞌ chalyuu, nu loꞌo
ngüiñá ycuiꞌ Ndyosi lcaa lo na, ná nguaꞌni
ycuiꞌ Ndyosi juaꞌa̱. “Ngüiñá Ni jiꞌi̱ ñati;̱
ngüiñá Ni jiꞌi ̱ sca nu quiꞌyu, loꞌo juaꞌa̱ jiꞌi̱
sca nu cunaꞌa̱ ngüiñá Ni”, nacui ̱ quityi jiꞌi̱
ycuiꞌ Ndyosi. 7 “Bi chaꞌ loꞌo caja clyoꞌo sca
nu quiꞌyu, liꞌ tyuꞌutsuꞌ yu toꞌ tyi sti xtyaꞌa̱
yu, chaꞌ tyiꞌi̱ yu loꞌo clyoꞌo yu, 8 chaꞌ caca
nguꞌ sca ti xtañi tyucuaa nguꞌ liꞌ.” Ngaꞌaa siꞌi
tucua tyaꞌa ñati ̱ laca nguꞌ, chaꞌ cua laca jiꞌi̱
nguꞌ ñiꞌya ̱ si laca nguꞌ sca ti ñati.̱ 9 Biꞌ chaꞌ
ná tsoꞌo xtyanu nguꞌ jiꞌi ̱ clyoꞌo nguꞌ, chaꞌ cua
nda ycuiꞌNdyosi chaꞌ clyoꞌo jiꞌi̱ nguꞌ ―nacui ̱
Jesús jiꞌi ̱ nguꞌ.

10 Loꞌo ndyaa Jesús neꞌ niꞌi ̱ jiꞌi̱ nguꞌ,
liꞌ nchcuane nu nguꞌ nu ndyaca tsaꞌa̱ jiꞌi̱
cuentya jiꞌi̱ chaꞌ nu nda ca ti yu loꞌo nguꞌ.
11Nguxacui ̱ Jesús chaꞌ jiꞌi̱ nguꞌ liꞌ:

―Loꞌo culo sca ñati ̱quityi chaꞌ xtyanu jiꞌi̱
clyoꞌo yu, chaꞌ liꞌ taca caja clyoꞌo yu loꞌo
chaca nu cunaꞌa̱ ntiꞌ yu, chaꞌ cuxi ndyuꞌni
yu loꞌo nu chaca ñati ̱ biꞌ ―nacui ̱ Jesús―.
12 Loꞌo juaꞌa̱ sca nu cunaꞌa̱ nu culo quityi
chaꞌxtyanu jiꞌi̱ clyoꞌo, chaꞌ liꞌ taca caja clyoꞌo
loꞌo chaca nu quiꞌyu ntiꞌ, la cuiꞌ ti chaꞌ cuxi
ndyuꞌni biꞌ loꞌo nu chaca ñati ̱ biꞌ ―nacui ̱
Jesús jiꞌi ̱ nguꞌ.

Ngulacua̱ Jesús jiꞌi ̱ nu sube

13 Loꞌo liꞌ ngua sca quiyaꞌ ñaa loꞌo nguꞌ jiꞌi̱
tyu ̱u̱ tyaꞌa nu sube ca su ngaꞌa̱ Jesús. Ngua
tiꞌ nguꞌ chaꞌ sta yaꞌ ycuiꞌ Jesús hique nu sube
biꞌ. Pana nguaꞌni tyaala nu nguꞌ nu ndyaca
tsaꞌa̱ biꞌ jiꞌi̱ nguꞌ, chaꞌ ná ca̱a̱ loꞌo nguꞌ jiꞌi̱
nu sube. 14 Loꞌo naꞌa̱ Jesús ñiꞌya̱ nu ndyuꞌni
nguꞌ nu ndyaca tsaꞌa ̱ jiꞌi̱, ná ndiya tiꞌ yu chaꞌ
ndyuꞌni nguꞌ juaꞌa̱:

―Ta ma ̱ chacuayáꞌ jiꞌi ̱ nu sube chaꞌ ca̱a̱
nguꞌ ca slo naꞌ ―nacui ̱ Jesús jiꞌi̱ nguꞌ biꞌ―.
Ná cuaꞌa ma ̱ chacuayáꞌ jiꞌi̱ nu sube biꞌ, chaꞌ
ca̱a ̱ nguꞌ slo naꞌ. Ñiꞌya̱ laca loꞌo jlya tiꞌ nu
sube jiꞌi̱ sti nguꞌ, la cuiꞌ juaꞌa̱ ntsuꞌu chaꞌ jlya
tiꞌ ñati ̱ jiꞌi̱ ycuiꞌ Ndyosi, nu loꞌo laca Ni loo
neꞌ cresiya jiꞌi ̱ nguꞌ. 15Chañi chaꞌ nu nchcuiꞌ
naꞌ ―nacui ̱―, chaꞌná caca tyatí̱ nguꞌ chaꞌ jiꞌi̱
ycuiꞌ Ndyosi chaꞌ caca Ni loo neꞌ cresiya jiꞌi̱
nguꞌ, si ná tyucui tiꞌ tyiquee nguꞌ ñiꞌya̱ nu
ntsuꞌu tyiquee sca nu sube.

16 Loꞌo liꞌ ndyalaꞌ Jesús jiꞌi̱ nu sube biꞌ,
ngulacua̱ yu jiꞌi ̱ nu sube loꞌo ngusta yaꞌ yu
hique nguꞌ.

Nchcuiꞌ sca nu culiyaꞌ loꞌo Jesús
17 Tya ndyaa la Jesús tyucui ̱i̱ biꞌ, loꞌo liꞌ

nxna sca nu quiꞌyu lijya ̱ lcaꞌa̱ jiꞌi̱ Jesús. Ndy-
atu ̱ sti̱ꞌ slo Jesús liꞌ.

―Mstru, tsoꞌo tsa nduꞌni nuꞌu̱ ―nacui̱ jiꞌi̱
Jesús―. Cachaꞌ nuꞌu ̱ jnaꞌ, ¿na laca cuaꞌni naꞌ
chaꞌ caja chalyuu nu ná ngaꞌa̱ chaꞌ tye ꞌna?
―nacui̱ yu.

18 ―¿Ni chaꞌ laca ntiꞌ nuꞌu̱ chaꞌ ñati ̱ tsoꞌo
laca naꞌ? ―nacui ̱ Jesús jiꞌi ̱ liꞌ―. Sca ti
ycuiꞌ Ndyosi laca nu chañi chaꞌ tsoꞌo laca
Ni ―nacui ̱―. 19 Jlo tiꞌ nuꞌu̱ lcaa cña nu
ngulo ycuiꞌ Ndyosi jiꞌi ̱ ñati ̱ cua saꞌni la: “Ná
cujuii ma ̱ jiꞌi̱ tyaꞌa ñati ̱ ma ̱; ná cuaꞌni ma ̱
chaꞌ subaꞌ loꞌo clyoꞌo xaꞌ ñati;̱ ná cuaana
ma ̱ chaꞌ tsoꞌo nu ntsuꞌu jiꞌi̱ tyaꞌa ñati ̱ ma ̱;
ná chcuiꞌ ma ̱ cuentyu jiꞌi̱ tyaꞌa ñati ̱ma ̱; ná
cuaꞌni ma ̱ ngana jiꞌi̱ tyaꞌa ñati ̱ma ̱ cuaana ti;
loꞌo juaꞌa ̱, cuaꞌni tlyuma ̱ jiꞌi̱ stima ̱, jiꞌi̱ xtyaꞌa̱
ma ̱, taquiyaꞌma ̱ jiꞌi ̱ chaꞌnunchcuiꞌnguꞌbiꞌ”.

20―Mstru ―nacui ̱ nu quiꞌyu biꞌ liꞌ―, tya
cuañiꞌ naꞌ ndaquiyaꞌ naꞌ lcaa cña biꞌ; lcaa
yija ̱ ndaquiyaꞌ naꞌ jiꞌi ̱ chaꞌ biꞌ.

21 Ntsuꞌu tsa tyiquee Jesús ñaꞌa̱ jiꞌi̱ nu
quiꞌyu biꞌ. Xaꞌ nchcuiꞌ yu loꞌo liꞌ:

―Sca ti cña lyiji cuaꞌni nuꞌu̱―nacui ̱ Jesús
jiꞌi ̱―. Yaa clya cujuiꞌ nuꞌu̱ lcaa chaꞌ tsoꞌo nu
ntsuꞌu jinuꞌu̱, chaꞌ tyuꞌu cñi ta nuꞌu̱ jiꞌi̱ nguꞌ
tiꞌi liꞌ; tyacua xi chaꞌ tsoꞌo jinuꞌu̱ nde loo la
ca su ntucua ycuiꞌ Ndyosi. Liꞌ xaꞌ tya̱a̱ nuꞌu̱
ca slo naꞌ chaꞌ tyaꞌa̱ nuꞌu̱ loꞌo naꞌ.

22 Loꞌo ndyuna nu quiꞌyu biꞌ chaꞌ nu
nchcuiꞌ Jesús loꞌo, xaꞌ ñaꞌa̱ ngulacua tiꞌ liꞌ;
xñiꞌi̱ tsa tiꞌ chaꞌ culiyaꞌ tsa nu quiꞌyu biꞌ.
Nduꞌu ndyaa liꞌ.

23 Nguxtyacui Jesús nxñaꞌa̱ jiꞌi̱ nguꞌ nu
ndyaca tsaꞌa̱ jiꞌi ̱ liꞌ.

―Tucui tsa caca chaꞌ tyalaa nguꞌ culiyaꞌ
ca su laca ycuiꞌ Ndyosi loo―nacui ̱ Jesús jiꞌi ̱
nguꞌ biꞌ liꞌ.

24Ndube tsa tiꞌnguꞌnu ndyaca tsaꞌa̱ jiꞌi̱ yu
liꞌ, chaꞌ nchcuiꞌ yu juaꞌa ̱ chaꞌ jiꞌi̱ nguꞌ culiyaꞌ.
Biꞌ chaꞌ xaꞌ nchcuiꞌ Jesús loꞌo nguꞌ:

―Cuꞌma ̱nguꞌ cuañiꞌ―nacui ̱ Jesús―, tucui
tsa caca chaꞌ caca ycuiꞌ Ndyosi loo neꞌ cre-
siya jiꞌi ̱ nguꞌ, si tiji ̱ꞌ tsa tiꞌ nguꞌ jiꞌi̱ lcaa chaꞌ
tsoꞌo nu ntsuꞌu jiꞌi̱ ycuiꞌ ca nguꞌ. 25 Lasa la
cña tyeje tacui sca naꞌni quiyaꞌ cuxa, masi
scanaꞌni tonuñiꞌya̱ sca camello. Lasa la chaꞌ
biꞌ, tucui la tyatí̱ scanguꞌ culiyaꞌ chaꞌ jiꞌi̱ ycuiꞌ
Ndyosi chaꞌ caca ycuiꞌ Ni loo neꞌ cresiya jiꞌi ̱
yu.

26 Loꞌo ndyuna nguꞌ chaꞌ biꞌ ndube tsa tiꞌ
nguꞌ liꞌ.

―¿Tilaca taca jiꞌi ̱ clyaá jiꞌi ̱ nu cuxi nu
ntsuꞌu chalyuu lacua, chaꞌ tyalaa ca slo ycuiꞌ
Ndyosi? ―nacui̱ nguꞌ jiꞌi̱ Jesús liꞌ.

27 Loꞌo ngua tii Jesús ñiꞌya ̱ nu nclyacua tiꞌ
nguꞌ, liꞌ nchcuiꞌ yu loꞌo nguꞌ chaca quiyaꞌ:

―Biꞌ laca sca chaꞌ nu ná nchca cuaꞌni ñati ̱
chalyuu; pana ycuiꞌ Ndyosi ni, nchca jiꞌi ̱ Ni
cuaꞌni chaꞌ tyalaa nguꞌ slo Ni ―nacui̱ Jesús
jiꞌi ̱ nguꞌ.

28Nchcuiꞌ Pedro loꞌo liꞌ:
―Loꞌo cuare ni, cua nguxtyanu ya jiꞌi̱ lcaa

na nu ntsuꞌu jiꞌi ̱ ya chaꞌ tyaꞌa ̱ ya loꞌo nuꞌu̱,
ñiꞌya ̱ nu nacui̱ nuꞌu̱ chaꞌ cuaꞌni ya ―nacui ̱
Pedro jiꞌi̱ Jesús.

29 ―Chañi chaꞌ nu nchcuiꞌ naꞌ loꞌo ma ̱
―nacui ̱ Jesús―, chaꞌ cua ñaꞌa̱ ca ñati ̱ nu
ntsuꞌu chaꞌ tsaa tyijyuꞌ chaꞌ cuaꞌni cña
cuentya jnaꞌ, loꞌo juaꞌa̱ nguxtyanu nguꞌ lcaa
na nu ntsuꞌu jiꞌi̱ nguꞌ chaꞌ ndyuꞌni nguꞌ cña
biꞌ, náxtyanunaꞌ jiꞌi ̱nguꞌbiꞌ juaꞌa̱ ti. Masi tyi
nguꞌ,masi tyaꞌangulanguꞌmasiquiꞌyumasi
cunaꞌa̱, masi xtyaꞌa̱ nguꞌ, masi sti nguꞌ, masi
sñiꞌ nguꞌ, masi yuu nu ntsuꞌu jiꞌi̱ nguꞌ, masi
tyanu lcaa chaꞌ biꞌ, 30 pana la cuiꞌ chalyuu
juani xaꞌ caja quiñaꞌa̱ la chaꞌ jiꞌi̱ nguꞌ biꞌ, tsa
ñaꞌa̱ nu ngunaꞌ jiꞌi ̱nguꞌ biꞌngua tiꞌnguꞌ. Caja
su caca tyi nguꞌ, caja nu caca tyaꞌa ngula
nguꞌ, caja nu caca xtyaꞌa̱ nguꞌ, caja nu caca
sñiꞌ nguꞌ, caja yuu su cuaꞌni nguꞌ cña; hasta
sca siyento tsa lo cua chaꞌ biꞌ caja jiꞌi̱ nguꞌ.
Loꞌo la cuiꞌ juaꞌa̱ tyacua chaꞌ tiꞌí jiꞌi̱ nguꞌ,
pana ca nde loo la caja chalyuu nu ná ngaꞌa ̱
chaꞌ tye jiꞌi ̱ nguꞌ biꞌ. 31Nde loo la caca nguꞌ
nu tyuꞌu tucua su cua tye ti chaꞌ; nde chu̱ꞌ
la tyanu nguꞌ nu nduꞌu tucua clyo ―nacui ̱
Jesús jiꞌi̱ nguꞌ.

Xaꞌ nchcuiꞌ Jesús loꞌo nguꞌ chaꞌ cua cajaa
ti ycuiꞌ

32 Xaꞌ nduꞌu nguꞌ ndyaa nguꞌ liꞌ, ndyaa
Jesús loꞌo nu nguꞌ tyaꞌa ndyaꞌa̱ yu tyucui̱i ̱
tsaanguꞌnde Jerusalén. Nde loondyaa ycuiꞌ
Jesús. Lye tsa ngulacua tiꞌ nguꞌ tyaꞌa ndyaꞌa ̱
yu, juaꞌa̱ nu xaꞌ la ñati ̱ nu ndyaꞌa̱ lcaꞌa̱ jiꞌi ̱
nguꞌ, ntsi̱i ̱ tsa nguꞌ. Ndyaa loꞌo Jesús jiꞌi̱ nu

tii tyucuaa tyaꞌa nguꞌ nu ndyaca tsaꞌa̱ jiꞌi̱,
ndyaatsuꞌ nguꞌ sca laꞌa ti chaꞌ chcuiꞌ Jesús
loꞌo nguꞌ biꞌ ñiꞌya̱ chaꞌ nu caca jiꞌi̱ ycuiꞌ yu
nde loo la.

33―Cuaꞌa̱ jyaca ̱ma ̱ ―nacui ̱ Jesús jiꞌi̱ nguꞌ
biꞌ liꞌ―, cua ngusñi na tyucui̱i ̱ nde caꞌya
juani chaꞌ tsaa na Jerusalén. Cajua tayaꞌ
nguꞌ ꞌna nu cua nda Ni ꞌna lijya ̱a̱ chaꞌ caca
naꞌ ñati,̱ chaꞌ tsaa loꞌo nguꞌ ꞌna slo sti joꞌó nu
laca loo, slo mstru chaꞌ joꞌó. Cuaꞌni cuayáꞌ
nguꞌ biꞌ ꞌna liꞌ. Chcuiꞌ nguꞌ chaꞌ ntsuꞌu quiꞌya
ꞌna, loꞌo juaꞌa̱ xquiꞌya biꞌ ntsuꞌu chaꞌ cajaa
naꞌ. Liꞌ tsaa loꞌo nguꞌ biꞌ ꞌna slo nguꞌ xaꞌ tsuꞌ
nu laca loo jiꞌi̱ lcaa na. 34Liꞌ xtyí loꞌo nguꞌ biꞌ
ꞌna, tyuꞌu hitya sañiꞌ nguꞌ biꞌ loo naꞌ, quijiꞌi ̱
nguꞌ biꞌ ꞌna loꞌo reta. Liꞌ cujuiꞌi ̱ caꞌa̱ nguꞌ biꞌ
ꞌna lo crusi chaꞌ cajaa naꞌ. Pana loꞌo tyuꞌu
scua sna tsa̱, liꞌ tyuꞌú naꞌ chaca quiyaꞌ.

Ndijña Jacobo loꞌo Juan sca chaꞌ tsoꞌo jiꞌi ̱
Jesús

35 Loꞌo liꞌ ñaa Jacobo loꞌo Juan tyaꞌa slo
Jesús. Sñiꞌ Zebedeo laca nguꞌ biꞌ.

―Mstru―nacui ̱ nguꞌ―, tyuꞌu chaꞌ clyu tiꞌ
jinuꞌu̱, ntsuꞌu sca chaꞌ nu ntiꞌ ya chaꞌ cuaꞌni
nuꞌu̱ cuentya jiꞌi̱ ya―nacui̱ nguꞌ jiꞌi ̱ Jesús.

36 ―¿Na laca ntiꞌ ma ̱ chaꞌ cuaꞌni naꞌ
cuentya jiꞌi ̱ma ̱? ―nacui̱ Jesús jiꞌi̱ nguꞌ liꞌ.

37 ―Cuaꞌni nuꞌu̱ chaꞌ tsoꞌo ta nuꞌu̱
chacuayáꞌ jiꞌi ̱ ya chaꞌ stuꞌba ti tyacaꞌa̱ ya loꞌo
nuꞌu̱ ca su tlyu su xee tsa, ca su caca nuꞌu̱
loo nde loo la ―nacui ̱ nguꞌ biꞌ―. Tsaca ya
tyacaꞌa̱ ya laꞌa tsuꞌ cui ̱ su ntucua nuꞌu̱, chaca
ya tyacaꞌa̱ ya laꞌa tsuꞌ coca jinuꞌu̱.

38―Ná jlo tiꞌ ma ̱ ñiꞌya ̱ chaꞌ ndijña ma ̱ ꞌna
juani ―nacui ̱ Jesús jiꞌi̱ nguꞌ―. ¿Ha taca jiꞌi ̱
ma ̱ chaꞌ coꞌo ma ̱ taná clyaaꞌ nu ngaꞌa̱ chaꞌ
coꞌo naꞌ? ¿Ha talo ma ̱ si xcubeꞌ nguꞌ jiꞌi ̱ ma ̱
ñiꞌya̱ nu ngaꞌa̱ chaꞌ xcubeꞌ nguꞌ ꞌna nu loꞌo
cujuii nguꞌ ꞌna?

39―Taca jiꞌi ̱ ya―nacui ̱ nguꞌ jiꞌi ̱ Jesús liꞌ.
―Chañi chaꞌ loꞌo cuꞌma ̱ ngaꞌa̱ chaꞌ coꞌo

ma ̱ taná clyaaꞌ nu ngaꞌa̱ chaꞌ coꞌo ycuiꞌ naꞌ
―nacui ̱ Jesús―. Chañi chaꞌ chcubeꞌma ̱ñiꞌya ̱
nu ngaꞌa̱ chaꞌ xcubeꞌ nguꞌ ꞌna. 40 Pana, nu
tyacaꞌa̱ ma ̱ laꞌa tsuꞌ cui ̱ ꞌna, nu tyacaꞌa̱ ma ̱
laꞌa tsuꞌ coca ꞌna ni, ná ntsuꞌu chacuayáꞌ ꞌna
chaꞌ ta naꞌ su tyacaꞌa̱ ñati ̱ ca ndacua. Cua
laca ngusubi ycuiꞌ Ni jiꞌi̱ ñati ̱nu tyacaꞌa̱ nde
siiꞌ naꞌ tyempo biꞌ ―nacui̱ Jesús jiꞌi̱ nguꞌ.

41 Nu xaꞌ la tii tyaꞌa nguꞌ nu ndyaꞌa ̱ loꞌo
Jesús ni, loꞌo ngua tii nguꞌ ñiꞌya̱ chaꞌ laca nu
ngüijña Jacobo loꞌo Juan jiꞌi ̱ Jesús, chi ̱i̱ tsa
ngua tiꞌ nguꞌ ñaꞌa̱ nguꞌ jiꞌi ̱ nguꞌ biꞌ liꞌ. 42Pana
nchcuiꞌ Jesús loꞌo ca taꞌa nguꞌ sca tyempo ti:

―Jlo tiꞌma ̱ chaꞌnunguꞌnu laca loo jiꞌi ̱nguꞌ
xaꞌ tsuꞌni, tyaala tsanguꞌbiꞌ―nacui̱ Jesús―.
Lye tsa nclyo nguꞌ biꞌ cña jiꞌi ̱ nguꞌ ca quichi ̱
tyi nguꞌ. 43Pana nu cuꞌma ̱ ni, ná tsoꞌo cuaꞌni
ma ̱ juaꞌa̱. Lcaa lo cña nu taca xtyucua ma ̱
jiꞌi̱ tyaꞌa ñati ̱ma ̱, biꞌ cña ntsuꞌu chaꞌ cuaꞌni
ma ̱, si cua ntiꞌ ma̱ chaꞌ caca ma ̱ loo jiꞌi̱ nguꞌ

biꞌ. 44Loꞌo juaꞌa ̱ si ntiꞌma ̱ chaꞌ ndulo la chaꞌ
jiꞌi̱ ma ̱ cuentya jiꞌi ̱ nguꞌ tyaꞌama ̱, ntsuꞌu chaꞌ
cuaꞌni ma ̱ ñiꞌya̱ si laca ma ̱msu jiꞌi̱ tyaꞌa ñati ̱
ma ̱, masi ná loꞌo cayaꞌ. 45Naꞌ nu cua nda Ni
ꞌna lijya ̱a̱ chaꞌ caca naꞌ ñati,̱ ná lijya ̱ naꞌ nde
chalyuu chaꞌ caja msu ꞌna; ycuiꞌ naꞌ laca naꞌ
msu jiꞌi̱ ñati,̱ biꞌ chaꞌ lijya̱ naꞌ. Na cua lijya̱
naꞌ chaꞌ cajaa naꞌ xquiꞌya quiꞌya nu ntsuꞌu
jiꞌi̱ ñati,̱ chaꞌ cuaꞌni lyaá naꞌ jiꞌi̱ quiñaꞌa̱ tsa
ñati ̱ liꞌ ―nacui ̱ Jesús jiꞌi ̱ nguꞌ.

Nguaꞌni Jesús joꞌo jiꞌi ̱ Bartimeo nu cuityi ̱ꞌ
46 Loꞌo liꞌ ndyalaa Jesús ca quichi ̱ Jericó.

Nteje tacui nguꞌ claꞌbe quichi ̱ biꞌ. Nu loꞌo
cua tyaa ti Jesús loꞌonguꞌnundyaca tsaꞌa̱ jiꞌi̱,
liꞌ quiñaꞌa̱ tsa ñati ̱ndyaa loꞌo nguꞌ biꞌ. Juaꞌa̱
ngua liꞌ, toꞌ tyucui̱i ̱ ngaꞌa̱ sca nu cuityi ̱ꞌ nu
naa Bartimeo, ndijña msta ̱ jiꞌi̱ nguꞌ nu lijya̱
biꞌ. Sñiꞌ Timeo laca nu quicha biꞌ. 47Nu loꞌo
ngua tii yu quicha biꞌ, chaꞌ lijya ̱ ycuiꞌ Jesús
Nazaret, cui ̱i̱ ngusiꞌya jiꞌi ̱ Jesús liꞌ:

―Jesús, ñati ̱tyaꞌa jiꞌi̱ jyoꞌo David laca nuꞌu̱
―nacui̱―, cuaꞌni tyaꞌna tiꞌ nuꞌu̱ jnaꞌ ―nacui ̱
nu quicha biꞌ jiꞌi ̱ Jesús.

48Tyu ̱u̱ tyaꞌa ñati ̱ngua tiꞌ cuaꞌa nguꞌ jiꞌi̱ nu
quicha biꞌ, chaꞌ cuaana ti tyacaꞌa̱, ngua tiꞌ
nguꞌ; pana ná ntajaꞌa̱ nu quicha biꞌ, cui ̱i̱ la
nxiꞌya liꞌ:

―Cusuꞌ, ñati ̱tyaꞌa jiꞌi ̱ jyoꞌoDavid lacanuꞌu̱
―nacui̱ nu quicha―, cuaꞌni tyaꞌna tiꞌ nuꞌu̱
jnaꞌ.

49Liꞌ ndatu̱ Jesús, seꞌi̱ ti ndu ̱ yu liꞌ.
―Ñacui ̱ ma ̱ jiꞌi̱ yu chaꞌ ca̱a ̱ yu ca nde

―nacui̱ Jesús.
Liꞌ nacui ̱ nguꞌ jiꞌi̱ nu cuityi ̱ꞌ chaꞌ tsaa ca slo

Jesús.
―Cuaꞌni tlyu tyiquee nuꞌu̱ juani ―nacui ̱

nguꞌ jiꞌi̱ nuquichabiꞌ―. Tyatu̱ nuꞌu̱, yaa clya
nuꞌu̱ slo La Jesús jua―nacui̱ nguꞌ.

50Liꞌngulonuquichaplee jiꞌi ̱, nxtyanu jiꞌi̱.
Hora ti ndyatu̱ ngusnandyaa slo Jesús. 51Liꞌ
nchcuiꞌ Jesús loꞌo nu quicha biꞌ:

―¿Na laca ntiꞌ nuꞌu̱ chaꞌ cuaꞌni naꞌ loꞌo
nuꞌu̱? ―nacui ̱ yu jiꞌi ̱.

―Mstru ―nacui ̱ nu cuityi ̱ꞌ―, cuaꞌni nuꞌu̱
joꞌo ꞌna, chaꞌ xaꞌ tyaca̱ꞌ tsoꞌo xee cloo naꞌñaꞌa̱
naꞌ chaca quiyaꞌ ―nacui ̱ jiꞌi ̱ Jesús.

52―Tsoꞌo―nacui ̱ Jesús jiꞌi ̱―, tyaa nuꞌu̱ toꞌ
tyi juani. Jlya tiꞌnuꞌu̱ ꞌna, biꞌ chaꞌ cuandyaca
tsoꞌo cloo nuꞌu̱.
Hora ti ngua tsoꞌo cloo nu cuityi ̱ꞌ biꞌ, naꞌa̱

chaca quiyaꞌ. Liꞌ nduꞌu lcaꞌa̱ jiꞌi̱ Jesús tyu-
cui̱i ̱.

11
Nguaꞌni chi̱ nguꞌ loo Jesús loꞌondyalaa yu

nde Jerusalén
1Ca tiyaꞌ landyalaanguꞌ cacua ti toꞌquichi ̱

Jerusalén su ndiꞌi̱ tucua tyaꞌa quichi ̱ sube ti
nde siiꞌ caꞌya Olivos. Betfagé loꞌo Betania
naa quichi ̱ sube biꞌ. Liꞌ ngulo Jesús cña jiꞌi̱
tucua tyaꞌa nguꞌ nu ndyaca tsaꞌa̱ jiꞌi ̱:

2 ―Yaa ma ̱ ca quichi ̱ sube ti ndacua ti
―nacui̱―. Loꞌo tyalaama ̱ toꞌquichi ̱biꞌ, hora
ti ñaꞌa̱ ma ̱ ndu ̱ sca huru ndyaaca̱ꞌ nu bilya
tyucua nguꞌ chu ̱ꞌ. Sati ̱ꞌma ̱ jiꞌi̱, chaꞌ tya ̱a̱ loꞌo
ma ̱ jiꞌi ̱ ca nde. 3 Si ntsuꞌu nguꞌ nu cachaꞌ jiꞌi̱
ma ̱ni chaꞌ lacandyuꞌnima ̱ juaꞌa ̱, liꞌñacui ̱ma ̱
jiꞌi ̱ nguꞌ biꞌ: “Ntsuꞌu cña nu cuaꞌni huru re
cuentya jiꞌi ̱ ycuiꞌ nu Xuꞌna na. Hora ti tya ̱a̱
loꞌo ya jiꞌi ̱ niꞌ chaca quiyaꞌ.” Juaꞌa̱ ñacui ̱ma ̱
jiꞌi ̱ nguꞌ biꞌ liꞌ.

4 Nduꞌu nguꞌ ndyaa nguꞌ quichi ̱ sube ti
biꞌ; nquije huru jiꞌi̱ nguꞌ su ndu ̱ toꞌ calle,
ndyaaca̱ꞌniꞌnde toniꞌi̱ jiꞌi̱ nguꞌ. Loꞌongusati ̱ꞌ
nguꞌ jiꞌi ̱niꞌ, 5 liꞌnchcuiꞌ scañati ̱nundu̱ cacua
ti loꞌo nguꞌ biꞌ:

―¿Ni chaꞌ laca ngusati̱ꞌ ma ̱ jiꞌi̱ huru jua?
―nacui̱ yu jiꞌi̱ nguꞌ.

6Ndachaꞌnguꞌ jiꞌi̱ yu biꞌñiꞌya̱ cñanungulo
Jesús jiꞌi̱ nguꞌ chaꞌ chcuiꞌnguꞌ loꞌo. Liꞌnda yu
chacuayáꞌ chaꞌ tsaa nguꞌ loꞌo huru. 7Ñaa loꞌo
nguꞌ jiꞌi ̱huruslo Jesús liꞌ. Ngustanguꞌ camxa
jiꞌi ̱nguꞌhichu ̱ꞌhuru chaꞌ tyucua Jesúshichu ̱ꞌ
niꞌ, ndyaa tucua Jesús hichu ̱ꞌ liꞌ. 8Loꞌo juaꞌa̱
ngusta nguꞌ xaꞌ lateꞌ lo yuu tyucui̱i̱ biꞌ, juaꞌa̱
ndyaa nguꞌ ngusiꞌyu nguꞌ sta̱ꞌ yaca chaꞌ sta
nguꞌ lacaꞌ lo yuu, chaꞌ ca tsoꞌoñaꞌa̱ tyucui ̱i̱ su
tyeje tacui huru loꞌo Jesús.

9 Ngusiꞌya nguꞌ nu ndyaa nde loo Jesús,
ngusiꞌya nguꞌ nu lijya ̱ nde chu̱ꞌ; lye tsa
ndyuꞌni chi ̱ nguꞌ loo Jesús:

―Cuaꞌni tlyu na jiꞌi ̱ ycuiꞌ Ndyosi ―nacui̱
nguꞌ―. Culacua̱ ycuiꞌ Ni jiꞌi̱ nu quiꞌyu re nu
lijya ̱ loꞌo chacuayáꞌ jiꞌi ̱ ycuiꞌ nu Xuꞌna na.
Masi juani ti, cuaꞌni tlyu na jiꞌi̱ ycuiꞌ Ndyosi
―nacui̱ nguꞌ―. 10 Tsoꞌo tsa si cuaꞌni tlyu na
jiꞌi ̱ yu re, chaꞌ cua ngulala ti chaꞌ caca ycuiꞌ
Ndyosi loo ca nde. Liꞌ caca ñiꞌya̱ nu ngua
loꞌo ngua jyoꞌo cusuꞌ David loo cua saꞌni la
―nacui̱ nguꞌ―. Masi juani ti, cuaꞌni tlyu na
jiꞌi ̱ ycuiꞌNdyosi―nacui ̱ nguꞌ.

11 Liꞌ ndyalaa nguꞌ biꞌ loꞌo Jesús toꞌ quichi ̱
Jerusalén, ndyatí ̱ nguꞌ toꞌ loꞌo jiꞌi̱ quichi ̱ biꞌ.
Hora ti ndyaa naꞌa̱ Jesús neꞌ laa tonu cajua
liꞌ. Naꞌa̱ yu jiꞌi̱ lcaa lo na nu ntucua cajua,
loꞌo liꞌ nguxtyu ̱u̱ yu ñaa yu nde quichi ̱ Be-
tania chaca quiyaꞌ loꞌo nu tii tyucuaa tyaꞌa
nguꞌ nu ndyaca tsaꞌa ̱ jiꞌi̱, chaꞌ ngusi ̱i̱ tsa liꞌ.

Ngusta Jesús yabeꞌ jiꞌi ̱ sca yaca quityi nu
ná loꞌo siꞌyu

12 Loꞌo nguxee chaca tsa ̱ liꞌ nduꞌu nguꞌ
quichi ̱ Betania. Cuati ntyuteꞌ tsa Jesús liꞌ.
13 Naꞌa̱ yu cua tyijyuꞌ xi su ndu̱ sca yaca
quityi nu ntsuꞌu lacaꞌ jiꞌi̱. Ndyaa naꞌa̱ yu
si ntsuꞌu siꞌyu lo, pana lacaꞌ ti ntsuꞌu, ná
ntsuꞌu siꞌyu lobiꞌ tsiyaꞌ ti, chaꞌ tya lyiji tyalaa
tyempo tyuꞌu siꞌyu lo yaca biꞌ.

14 ―Ngaꞌaa cacu nguꞌ tsiyaꞌ ti siꞌyu nu
tyuꞌu lo yaca cua―nacui ̱ Jesús liꞌ.
Loꞌo nu nguꞌ nu ndyaca tsaꞌa̱ jiꞌi̱ Jesús ni,

ndyuna nguꞌ chaꞌ nu nchcuiꞌ yu jiꞌi̱ yaca biꞌ.

Nguloꞌo Jesús jiꞌi ̱ nguꞌ cuxi nu ntsuꞌu neꞌ
laa tonu

15 Tya ndyaa la nguꞌ xi, ndyalaa nguꞌ
quichi ̱ Jerusalén. Liꞌ ndyatí ̱ Jesús ndyaa
neꞌ laa tonu jua, nguxana yu nguloꞌo yu jiꞌi ̱
nguꞌ nu ndujuiꞌ yuꞌba cajua; loꞌo jiꞌi̱ nguꞌ
nu ndyiꞌya yuꞌba biꞌ, nguloꞌo yu jiꞌi̱ nguꞌ biꞌ.
Loꞌo nu nguꞌ nu nchcutsaꞌa̱ cñi jiꞌi̱ ñati ̱ ni,
nguxasu yumesa jiꞌi ̱ nguꞌ biꞌ, juaꞌa̱ nguxasu
yu yaca xlya jiꞌi̱ nguꞌ nu ndujuiꞌ paloma.
16 Ná nda Jesús chacuayáꞌ tyeje tacui nguꞌ
loꞌo yuꞌba jiꞌi̱ nguꞌ ca neꞌ laa tonu biꞌ. 17 Liꞌ
nda Jesús sca chaꞌ loꞌo nguꞌ jua:

―Ndiꞌya̱ nscua lo quityi jiꞌi ̱ ycuiꞌ Ndyosi
cuentya jiꞌi̱ laa re: “Niꞌi ̱ su caca chcuiꞌ lcaa
ñati ̱ loꞌo ycuiꞌ Ndyosi, juaꞌa̱ ñacui ̱ nguꞌ chaꞌ
jiꞌi ̱ niꞌi̱ ꞌna, nacui̱ Ni”. Juaꞌa̱ nscua lo quityi
―nacui ̱ Jesús liꞌ―, pana juani, cua nguaꞌni
ma ̱ chaꞌ toꞌ tyi nguꞌ cuaana laca niꞌi ̱ re
―nacui ̱ Jesús jiꞌi ̱ nguꞌ biꞌ.

18 Ndyuna sti joꞌó nu laca loo chaꞌ biꞌ,
juaꞌa̱ ndyunamstru chaꞌ joꞌó. Naꞌa̱ nguꞌ chaꞌ
quiñaꞌa̱ tsa ñati ̱ ndaquiyaꞌ nguꞌ jiꞌi̱ chaꞌ nu
nclyuꞌu Jesús jiꞌi̱ nguꞌ, biꞌ chaꞌ ntsi̱i ̱ nu nguꞌ
tlyu biꞌ si caca tlyu la Jesús; ngua tiꞌ nu nguꞌ
tlyu biꞌ si caja ñiꞌya̱ caca cujuii nguꞌ jiꞌi̱ Jesús
liꞌ. 19Loꞌo cua ngusi̱i ̱ tsa, liꞌ ñaa Jesús loꞌo nu
nguꞌ nu ndyaca tsaꞌa̱ jiꞌi̱. Ná ndyanu nguꞌ
nde quichi ̱ tlyu biꞌ talya.

Ngüityi yaca quityi biꞌ
20Nguxee chaca tsa̱, liꞌ xaꞌnteje tacui nguꞌ

cacua ti su ndu ̱ yaca quityi biꞌ. Cua ngüityi
tsiyaꞌ ti yaca biꞌ, tyucui ñaꞌa ̱ loꞌo quiche su ̱u̱
ngüityi. 21Liꞌntsuꞌu tiꞌ Pedro chaꞌnunchcuiꞌ
Jesús jiꞌi̱ yaca biꞌ tya la caa.

―Mstru, ñaꞌa ̱ xi ca nde ñaꞌa̱ ―nacui ̱ Pe-
dro jiꞌi̱ Jesús―. Cua ngüityi yaca quityi nu
ngusta nuꞌu̱ yabeꞌ jiꞌi̱.

22―Ngaꞌa̱ chaꞌ jlya tiꞌma ̱ jiꞌi̱ ycuiꞌ Ndyosi
―nacui ̱ Jesús jiꞌi̱ nguꞌ liꞌ―. 23 Chañi chaꞌ nu
nchcuiꞌ naꞌ loꞌo ma ̱ juani, chaꞌ si chcuiꞌ ma ̱
loꞌo caꞌya re: “Tyuꞌutsuꞌ nuꞌu ̱, yaa xcua nuꞌu̱
nde lo hitya tyujoꞌo”, ñacui ̱ma ̱, juaꞌa̱ cuaꞌni
ycuiꞌ Ni loꞌo caꞌya biꞌ. Juaꞌa̱ caca si chañi
jiꞌi ̱ ma ̱ chaꞌ jlya tiꞌ ma ̱ chaꞌ caca sca chaꞌ nu
jña ma ̱ jiꞌi ̱ Ni, pana si ná jlya tiꞌ ma ̱ chaꞌ nu
nchcuiꞌ ycuiꞌ Ndyosi, ná caca biꞌ liꞌ. 24 Loꞌo
juaꞌa̱ lcaa lo chaꞌ nu ndijña ma ̱ jiꞌi ̱ ycuiꞌ Ni
laja loꞌo nchcuiꞌ ma̱ loꞌo Ni, chañi chaꞌ ta
ycuiꞌ Ni chaꞌ biꞌ jiꞌi̱ ma ̱, si chañi chaꞌ jlya tiꞌ
ma ̱ jiꞌi̱ Ni. 25 La cuiꞌ juaꞌa̱, lcaa quiyaꞌ nu
loꞌondu̱ma ̱ chaꞌ chcuiꞌma ̱ loꞌo ycuiꞌNdyosi,
ntsuꞌu chaꞌ cuaꞌni clyu tiꞌ ma ̱ jiꞌi̱ tyaꞌa ñati ̱
ma ̱, si ntsuꞌu chaꞌngusuꞌba ñasiꞌ̱nguꞌ jiꞌi̱ ma ̱.
Liꞌ ycuiꞌ Ndyosi Sti ma ̱ nu ntucua nde cua̱,
caca jiꞌi ̱ Ni cuaꞌni clyu tiꞌ Ni jiꞌi ̱ ma ̱ jiꞌi̱ chaꞌ
cuxi nu ntsuꞌu jiꞌi̱ ma ̱. 26Pana ná cuaꞌni clyu
tiꞌ ycuiꞌNdyosi Sti ma̱ jiꞌi̱ ma ̱ jiꞌi ̱ chaꞌ cuxi nu
ntsuꞌu jiꞌi ̱ma ̱, si ná loꞌo cuaꞌni clyu tiꞌma ̱ jiꞌi ̱
tyaꞌa ñati ̱ma ̱.

Ndyuꞌni Jesús cña chacuayáꞌ jiꞌi ̱ ycuiꞌ
Ndyosi

27 Liꞌ xaꞌ ndyalaa nguꞌ nde Jerusalén. Xaꞌ
ndyatí ̱ Jesús ndyaa xi neꞌ laa tonu jua. Naꞌa̱
sti joꞌó tlyu jiꞌi̱ yu, loꞌo juaꞌa̱ nu mstru chaꞌ
joꞌó loꞌo nguꞌ cusuꞌ nu laca loo jiꞌi̱ quichi ̱,
naꞌa̱ nguꞌ jiꞌi̱ yu. Liꞌ ndyuꞌu tiꞌi̱ nguꞌ slo yu.

28 ―¿Tilaca laca nu nda chacuayáꞌ jinuꞌu̱
chaꞌ cuaꞌni nuꞌu̱ cña nu ndyuꞌni nuꞌu̱?
―nacui ̱ nguꞌ jiꞌi ̱ Jesús―. ¿Tilaca laca nu
ngulo cña jinuꞌu̱? ―nacui̱ nguꞌ.

29―Loꞌo juaꞌa̱ naꞌ, xcuane naꞌ sca chaꞌ jiꞌi ̱
cuꞌma ̱ ―nacui ̱ Jesús liꞌ―. Xacui̱ ma ̱ chaꞌ biꞌ
ꞌna, loꞌo liꞌ cachaꞌ naꞌ jiꞌi ̱ ma ̱ tilaca laca nu
nda chacuayáꞌ ꞌna ―nacui ̱ yu―. 30 Ndiꞌya ̱
laca chaꞌ biꞌ: ¿Tilaca laca nu ngulo cña jiꞌi ̱
jyoꞌo Juan chaꞌ tyucuatya yu jiꞌi̱ nguꞌ? ¿Ha
ycuiꞌNdyosinda chacuayáꞌ jiꞌi̱ Juanbiꞌ lijya ̱?
¿Ha ñati ̱ chalyuu ti nda chacuayáꞌ jiꞌi̱ yu?
Cachaꞌ liñi cuꞌma ̱ jnaꞌ ―nacui ̱ Jesús jiꞌi ̱ nguꞌ.

31Liꞌ cuaana ti nchcuiꞌnunguꞌ tlyu biꞌ loꞌo
tyaꞌa nguꞌ:

―Si ñacui ̱na chaꞌ ycuiꞌ Ndyosi ngulo cña
jiꞌi̱ jyoꞌo Juan biꞌ, liꞌ xacui̱ yu chaꞌ jiꞌi̱ cua:
“¿Ni chaꞌ laca ná ndaquiyaꞌ ma ̱ jiꞌi̱ chaꞌ nu
nchcuiꞌ yu lacua?” 32 ¿Ha tsoꞌo la ñacui ̱
na chaꞌ ñati ̱ chalyuu ti ngulo cña jiꞌi ̱ Juan?
―nacui ̱ nguꞌ jiꞌi̱ tyaꞌa nguꞌ.
Na cua ntsi̱i̱ nu nguꞌnu laca loo biꞌñaꞌa ̱ jiꞌi ̱

lcaa nguꞌ nu ndiꞌi ̱ quichi ̱ biꞌ. Jlo tiꞌ nu nguꞌ
tlyu biꞌ chaꞌ lcaa nguꞌ biꞌ cua ngusñi nguꞌ
chaꞌ jiꞌi̱ jyoꞌo Juan chaꞌ tuꞌba jiꞌi ̱ ycuiꞌNdyosi
ngua.

33―Ná jlo tiꞌ ya―nacui̱ nguꞌ jiꞌi ̱ Jesús liꞌ.
―Tsoꞌo lacua ―nacui ̱ Jesús―. Loꞌo juaꞌa̱

naꞌ ni, ná cachaꞌ naꞌ jiꞌi̱ ma ̱ tilaca laca nu
ngulo cña ꞌna chaꞌ cuaꞌni naꞌ cña nu ndyuꞌni
naꞌ ―nacui ̱ yu jiꞌi ̱ nu nguꞌ tlyu biꞌ.

12
Cui ̱i ̱ jiꞌi ̱msu xñaꞌa̱

1Loꞌo liꞌnguxana Jesúsndayu sca cui ̱i̱ loꞌo
nu nguꞌ tlyu nu ndu ̱ cacua ti slo yu:

―Ntsuꞌu sca ñati,̱ ndiꞌi̱ xi tyu̱u̱ tyaꞌa yaca
siꞌyu losuꞌ tyixi jiꞌi̱ nu cua ndyataa yu.
Ngüiñá yu sca loꞌo chu̱ꞌ yaca biꞌ. Liꞌ ngulu
yu sca pilya tlyu neꞌ quee su tyatá siꞌyu,
chaꞌ tyuꞌu hitya tyixi jiꞌi ̱ siꞌyu biꞌ. Loꞌo juaꞌa̱
ngüiñá yu sca niꞌi ̱ su tyiꞌi̱ nguꞌ cua̱ jiꞌi ̱ yaca
siꞌyu biꞌ.

’Liꞌ nda yu neꞌ loꞌo su ndu̱ yaca biꞌ ngüijña
xaꞌ la ñati.̱ Tsa claꞌbe ti siꞌyu nu tyuꞌu lo yaca
biꞌ caja jiꞌi ̱ ycuiꞌ liꞌ. Liꞌnduꞌu yundyaa yu xaꞌ
quichi ̱ tyijyuꞌ la. 2Loꞌo ndyalaa coꞌ nu ngaꞌa̱
chaꞌ cumi ̱ siꞌyu losuꞌ biꞌ, liꞌ ngulo yu cña jiꞌi ̱
msu jiꞌi̱ chaꞌ tsaa slo ñati ̱ biꞌ, tsaa squiꞌya
xi siꞌyu losuꞌ tyixi nu ngaꞌa̱ chaꞌ tyacua jiꞌi ̱
ycuiꞌ. 3Hora ti ntejeyaꞌ nguꞌ nu ndu̱ loo cña
biꞌ jiꞌi ̱ msu nu ndyalaa ca ti, ngujuiꞌi̱ nguꞌ
jiꞌi̱; ná nda nguꞌ ni sca ti siꞌyu losuꞌ cacu
xuꞌna cña biꞌ. 4Xaꞌ ngulo xuꞌna cña jiꞌi ̱ chaca

msu chaꞌ tsaa naꞌa̱ msu biꞌ jiꞌi ̱ yaca siꞌyu jiꞌi̱
yu. Chaca quiyaꞌ nguaꞌni lyaꞌ tsa tiꞌ nguꞌ biꞌ
jiꞌi̱ msu nu ndyala slo nguꞌ. Ngujuiꞌi̱ ndacu̱ꞌ
nguꞌ scuaꞌ hiquemsu biꞌ, loꞌo juaꞌa̱ ngu̱ nguꞌ
quee jiꞌi̱. 5 Xaꞌ ngulo xuꞌna biꞌ cña jiꞌi ̱ chaca
msu, loꞌo liꞌ ndyujuii nguꞌ jiꞌi̱ nu msu biꞌ.
Tyu̱u ̱ tyaꞌa msu cua nda xuꞌna cña jiꞌi̱ chaꞌ
tsaa squiꞌyanguꞌ siꞌyu losuꞌbiꞌ, pananguaꞌni
lyaꞌ tsa tiꞌnuñati ̱biꞌ jiꞌi̱ ca taꞌamsunundyaa
slo nguꞌ. Ntsuꞌu msu biꞌ ñaa ngujuiꞌi ̱ ti nguꞌ
jiꞌi̱, loꞌo juaꞌa̱ ntsuꞌu nu ndyujuii nguꞌ jiꞌi̱
tsiyaꞌ ti.

6 ’Chaca tya ñati ̱ndyanu jiꞌi ̱ xuꞌna cña biꞌ,
sca sñiꞌ yu nu tyacaꞌa tsa jiꞌi ̱ yu laca biꞌ.
Liꞌ nda xuꞌna cña jiꞌi̱ sñiꞌ ycuiꞌ ca chaꞌ tsaa
naꞌa̱ jiꞌi̱ nu nguꞌ nu lyaꞌ tiꞌ biꞌ. “Ná tyiqueeꞌ
taquiyaꞌ nguꞌ jiꞌi̱ sñiꞌ naꞌ”, ngua tiꞌ xuꞌna biꞌ.
7Pana loꞌo naꞌa̱ nu nguꞌ nu lyaꞌ tiꞌ biꞌ jiꞌi̱ sñiꞌ
ycuiꞌ xuꞌna cña biꞌ, liꞌ nguxana nguꞌ nchcuiꞌ
nguꞌ loꞌo tyaꞌa nguꞌ: “Nu jua caca xuꞌna yaca
re nde loo la”, nacui ̱ nguꞌ jiꞌi̱ tyaꞌa nguꞌ.
“Tsoꞌo la si ca taꞌa na cujuii clya na jiꞌi̱ yu,
chaꞌ tyanu yaca re cuentya jiꞌna tsiyaꞌ ti”,
nacui̱ nguꞌ. 8Liꞌ ngusñi nguꞌ biꞌ jiꞌi̱ sñiꞌ xuꞌna
cña biꞌ, ndyujuii nguꞌ biꞌ jiꞌi ̱; nguxcua ̱a ̱ nguꞌ
jiꞌi̱ jyoꞌo biꞌ ca chu ̱ꞌ loꞌo.

9 Tya nchcuiꞌ la Jesús loꞌo nguꞌ, nchcuane
yu sca chaꞌ jiꞌi ̱ nguꞌ liꞌ:

―¿Ñiꞌya̱ cuaꞌni xuꞌna cña biꞌ liꞌ? ―nacui ̱
Jesús jiꞌi̱ nguꞌ―. Ná tyiqueeꞌ ndiꞌya̱ cuaꞌni
yu: tya ̱a̱ ycuiꞌ xuꞌna cña biꞌ ca su ndu̱ yaca
biꞌ; liꞌ cujuii yu jiꞌi ̱ lcaa ñati ̱ nu lyaꞌ tiꞌ biꞌ,
cuati ta yu jiꞌi̱ yaca siꞌyubiꞌ jñaxaꞌ lañati ̱chaꞌ
cuaꞌni nguꞌ cña ndacua. Juaꞌa̱ cuaꞌni xuꞌna
cña biꞌ.

10 ’¿Ha bilya chcuiꞌ ma ̱ lo quityi jiꞌi̱ ycuiꞌ
Ndyosi su nscua ndiꞌya ̱?:
Ntsuꞌu sca quee nu nguxcua ̱a̱ cuityi niꞌi̱ jiꞌi̱

clyo, chaꞌ ná tsoꞌo ñaꞌa̱ quee biꞌ ntiꞌ
nguꞌ;

pana juani cua ngujui cña nu cuaꞌni quee
biꞌ, chaꞌ ndu ̱ biꞌ su ndulo la chaꞌ jiꞌi̱
cuentya jiꞌi̱ ycuiꞌNdyosi.

11Ycuiꞌ nu Xuꞌna na nguaꞌni chaꞌ juaꞌa̱ ngua
chaꞌ biꞌ, biꞌ chaꞌ ndube tsa tiꞌ na jiꞌi̱
chaꞌ tlyu biꞌ.

Juaꞌa̱ nchcuiꞌ quityi―nacui̱ Jesús.
12 Loꞌo liꞌ ngua ñasiꞌ̱ nu nguꞌ tlyu biꞌ jiꞌi̱

Jesús, chaꞌ ngua tii nguꞌ biꞌ, chaꞌ cua nchcuiꞌ
Jesús chaꞌ jiꞌi ̱ ycuiꞌ nguꞌ biꞌ laja loꞌo nda yu
cui̱i ̱ biꞌ loꞌo nguꞌ. Xñi nguꞌ biꞌ jiꞌi ̱ Jesús ngua
tiꞌnguꞌ; pananángua jiꞌi̱ nguꞌ, chaꞌntsi̱i ̱nguꞌ
jiꞌi̱ nu ñati ̱quiñaꞌa̱ biꞌ. Biꞌ chaꞌ nduꞌu nu nguꞌ
tlyu biꞌ, ndyaa nguꞌ liꞌ.

Chaꞌ jiꞌi ̱ cñi cña loo nguꞌ
13Ca tiyaꞌ la liꞌngulonunguꞌ tlyubiꞌ cña jiꞌi̱

tucua sna tyaꞌa nguꞌ fariseo, juaꞌa ̱ jiꞌi̱ xi ñati ̱
nu cuentya jiꞌi ̱ rey Herodes, chaꞌ tsaa nguꞌ
ca slo Jesús, chaꞌ chcuiꞌ cuayáꞌ nguꞌ loꞌo yu.
14 Loꞌo cua ndyalaa nguꞌ slo yu, liꞌ nchcuiꞌ
nguꞌ loꞌo yu:

―Mstru ―nacui̱ nguꞌ jiꞌi̱ Jesús―, jlo tiꞌ ya
chaꞌ liñi tsa nduꞌni nuꞌu̱; la cuiꞌ chaꞌ liñi nu
ntsuꞌu jiꞌi ̱ ycuiꞌ Ndyosi, biꞌ ti chaꞌ laca nu
ncluꞌu nuꞌu̱ jiꞌi ̱ nguꞌ. Ná ndube tiꞌ nuꞌu̱ ñiꞌya̱
chaꞌ nu nchcuiꞌ nguꞌ jinuꞌu̱. Sca ti cuayáꞌ ntiꞌ
nuꞌu̱ ñaꞌa ̱ nuꞌu̱ jiꞌi ̱ lcaa ñati,̱ masi nguꞌ tiꞌi,
masi nguꞌ tonu. Tyuꞌuchaꞌ clyu tiꞌ jinuꞌu̱, ¿ha
tsoꞌo si ta na cñi cña loo na cuentya jiꞌi ̱ rey
tlyu nu ndiꞌi̱ xaꞌ tsuꞌ biꞌ? ―nacui ̱ nguꞌ―. ¿Ha
nduꞌni tsa chaꞌ ta na cñi biꞌ jiꞌi̱ nguꞌ? ¿Ha ná
tsoꞌo la masi ná ta na cñi biꞌ tsiyaꞌ ti?

15 Ngua tii Jesús chaꞌ tucua chaꞌ ntsuꞌu
tyiquee nguꞌ biꞌ.

―¿Ni chaꞌ laca nchcuiꞌ cuayáꞌ ma ̱ ꞌna
juaꞌa̱? ―nacui ̱ Jesús jiꞌi ̱ nguꞌ biꞌ―. Tama ̱ sca
cñi plata ꞌna chaꞌ ñaꞌa̱ naꞌ jiꞌi̱.

16Liꞌ nda nguꞌ sca cñi jiꞌi ̱. Nchcuane Jesús
jiꞌi ̱ nguꞌ liꞌ:

―¿Tilacanuca jiꞌi ̱ lcui̱ nungaꞌa̱ chu̱ꞌ cñi re?
¿Ti jiꞌi̱ xtañi yununscua chu̱ꞌ cñi re? ―nacui̱
Jesús jiꞌi ̱ nguꞌ.

―Xtañi nu rey tlyu nu ndiꞌi̱ xaꞌ tsuꞌ, biꞌ
ngaꞌa ̱ chu̱ꞌ cñi cua―nacui ̱ nguꞌ liꞌ.

17―Tsoꞌo―nacui̱ Jesús liꞌ―, jiꞌi̱ rey tlyubiꞌ
tyama ̱ lcaa na nu ngaꞌa̱ chaꞌ tama ̱ jiꞌi̱ lacua,
loꞌo juaꞌa ̱ jiꞌi̱ ycuiꞌ Ndyosi tya ma ̱ lcaa na nu
ntsuꞌu chaꞌ tya ma ̱ jiꞌi̱ Ni.
Ndube tsa tiꞌ nguꞌ chaꞌ nchca tsa jiꞌi ̱ Jesús

xtyacui chaꞌ loꞌo nguꞌ biꞌ.
Nchcuane nguꞌ jiꞌi ̱ Jesús ñiꞌya ̱ caca loꞌo

tyuꞌú nguꞌ chaca quiyaꞌ
18 Loꞌo liꞌ ndyalaa xi nguꞌ saduceo slo

Jesús; loꞌo nu nguꞌ biꞌ ni, ná jlya tiꞌ nguꞌ chaꞌ
tya tyuꞌú jyoꞌo chaca quiyaꞌ. Nchcuane nguꞌ
biꞌ sca chaꞌ jiꞌi ̱ Jesús liꞌ:

19 ―Mstru ―nacui ̱ nguꞌ biꞌ―, saꞌni la
nguscua jyoꞌo Moisés sca chaꞌ lo quityi
cuentya jiꞌi̱ tyaꞌa ngula nguꞌ. Nu loꞌo cua
ngujuii tsaca yu ni, si cua ngujui clyoꞌo yu
pana bilya caja sñiꞌ yu, liꞌntsuꞌu cña jiꞌi ̱ tyaꞌa
ngula yu nu ntucua ycuiꞌ ti chaꞌ caja clyoꞌo
loꞌonucunaꞌa̱ clyoꞌo jyoꞌo tyaꞌayu. Liꞌ chcuiꞌ
nguꞌ jiꞌi ̱ sñiꞌ clyo nguꞌ chaꞌ sñiꞌ nu quiꞌyu nu
cuangujuii biꞌ laca biꞌ, chaꞌná chcunaꞌ xtañi
yu nu cua ngujuii biꞌ. Juaꞌa̱ nchcuiꞌ Moisés
cua saꞌni la. 20 ¿Ñiꞌya̱ caca liꞌ? Ngua sca
quiyaꞌ ndiꞌi̱ cati tyaꞌa nu quiꞌyu, xcuiꞌ tyaꞌa
ngula nguꞌ. Ngujui clyoꞌo nu cusuꞌ la, pana
yala ti ngujuii liꞌ, loꞌo bilya caja sñiꞌ nguꞌ.
21 Loꞌo juaꞌa̱ ngujui clyoꞌo nu cunaꞌa̱ tiꞌi biꞌ
loꞌo chaca yu tyaꞌa ngula jyoꞌo biꞌ. La cuiꞌ
juaꞌa̱ ngujuii nuquiꞌyubiꞌ, loꞌobilya caja sñiꞌ
nguꞌ. Xaꞌ ngujui clyoꞌo nu cunaꞌa̱ tiꞌi biꞌ loꞌo
chaca yu tyaꞌa jyoꞌo biꞌ. 22 Loꞌo juaꞌa̱ ngua
chaꞌ jiꞌi ̱ loꞌo nu cati tyaꞌa nguꞌ quiꞌyu biꞌ. Ná
ngujui sñiꞌ nguꞌ tsiyaꞌ ti. Su cua ndye, liꞌ
ngujuii nu cunaꞌa̱ biꞌ. 23 Nu loꞌo tyuꞌú lcaa
jyoꞌo chaca quiyaꞌ ni, ¿tilaca caca clyoꞌo nu
cunaꞌa̱ biꞌ, chaꞌ nu ca taꞌa cati tyaꞌa nguꞌ biꞌ
cua ngutiꞌi̱ loꞌo nu cunaꞌa̱ biꞌ?

24―Ná jlo tiꞌma ̱ tsiyaꞌ ti―nacui̱ Jesús jiꞌi ̱
nguꞌ biꞌ―, chaꞌ ná nchca cuayáꞌ tiꞌ ma ̱ ñiꞌya ̱
chaꞌ nu nscua lo quityi jiꞌi̱ ycuiꞌ Ndyosi. Ná
nchca cuayáꞌ tiꞌ ma ̱ ñiꞌya̱ ñaꞌa̱ cña tonu tsa
nu nchca jiꞌi̱ ycuiꞌ Ndyosi cuaꞌni Ni. 25 Nu
loꞌo tyuꞌú lcaa jyoꞌo chaca quiyaꞌ, ngaꞌaa
ntsuꞌu chaꞌ caja clyoꞌo nguꞌ liꞌ. La cuiꞌ ñiꞌya ̱
nu ndiꞌi̱ xca̱ jiꞌi̱ ycuiꞌ Ndyosi ca su ntucua
Ni, la cuiꞌ juaꞌa̱ tyiꞌi ̱ nguꞌ liꞌ. 26 ¿Ha ná jlya
tiꞌ ma̱ chaꞌ tyuꞌú jyoꞌo chaca quiyaꞌ? ¿Ha
bilya chcuiꞌ ma ̱ lo quityi nu nguscua jyoꞌo
Moisés cua saꞌni la? Tsoꞌo la si chcuiꞌ ma ̱
ñiꞌya ̱ nscua chaꞌ jiꞌi ̱ yaca quicheꞌ biꞌ, nu
loꞌo nchcuiꞌ ycuiꞌ Ndyosi loꞌo Moisés ndiꞌya̱:
“Ycuiꞌ Ndyosi Xuꞌna Abram laca naꞌ”, nacui ̱
ycuiꞌNi jiꞌi̱ Moisés; “ycuiꞌNdyosi Xuꞌna Isaac
laca naꞌ, ycuiꞌ Ndyosi Xuꞌna Jacob laca naꞌ”.
27Ná nacui̱ quityi biꞌ chaꞌ na cua ngua ycuiꞌ
Ndyosi Xuꞌna nguꞌ biꞌ, ñaꞌa̱ ti tya laca Ni
Xuꞌna nguꞌ biꞌ juani; loꞌo juaꞌa̱ laca ycuiꞌ
NdyosiXuꞌna lcaañati ̱luꞌú. Biꞌ chaꞌnacui̱naꞌ
chaꞌ ná ngua cuayáꞌ tiꞌ ma ̱ tsiyaꞌ ti ―nacui ̱
Jesús jiꞌi̱ nu nguꞌ saduceo biꞌ.

Cñanundulo la chaꞌ cuaꞌni na cuentya jiꞌi ̱
ycuiꞌNdyosi

28 Ndu ̱ sca mstru chaꞌ joꞌó slo Jesús liꞌ.
Ndyuna mstru biꞌ ñiꞌya ̱ nu nguxacui̱ nguꞌ
chaꞌ jiꞌi̱ Jesús, ñiꞌya̱ ngua chaꞌ tsoꞌo tsa
nchcuiꞌ Jesús loꞌo nguꞌ. Loꞌo liꞌ nchcuane
mstru biꞌ sca chaꞌ jiꞌi ̱ Jesús:

―Ca taꞌa cña nu ngulo ycuiꞌ Ndyosi jiꞌna
chaꞌ cuaꞌni na ni, ¿ñiꞌya̱ cña laca nu ndulo la
chaꞌ cuaꞌni na jiꞌi̱? ―nacui ̱ jiꞌi ̱ Jesús.

29Liꞌ nguxacui ̱ Jesús chaꞌ jiꞌi ̱mstru biꞌ:
―Ndiꞌya̱ nchcuiꞌ chaꞌ nu nscua clyo la biꞌ:

“Cuꞌma ̱ nguꞌ Israel, cuaꞌa̱ jyaca̱ ma ̱ chaꞌ sca
ti ycuiꞌ Ndyosi laca nu Xuꞌna na” ―nacui ̱
Jesús jiꞌi ̱―. 30 “Loꞌo juaꞌa̱ ntsuꞌu chaꞌ tyu-
cui tyiquee ma ̱ tyuꞌu chaꞌ jiꞌi̱ ma ̱ loꞌo ycuiꞌ
Ndyosi nu Xuꞌna ma ̱, nu loꞌo lubii ti cresiya
jiꞌi ̱ ma ̱, juaꞌa̱ loꞌo lcaa chaꞌ nu ndaꞌya hique
ma ̱, juaꞌa̱ loꞌo tyucui juersa jiꞌi̱ ma ̱ tyuꞌu chaꞌ
jiꞌi ̱ma ̱ loꞌoNi.” 31Loꞌo juaꞌa̱ nscua chaca chaꞌ
nu nchcuiꞌ ndiꞌya ̱: “Cuaꞌni tyaꞌna tiꞌ ma ̱ jiꞌi ̱
tyaꞌa ñati ̱ma ̱ ñiꞌya̱ nu nduꞌni tyaꞌna tiꞌ ma ̱
jiꞌi ̱ ycuiꞌ ca ma ̱”. Ngaꞌaa ntsuꞌu xaꞌ la cña nu
ndulo la jiꞌna chaꞌ cuaꞌni na―nacui ̱ Jesús.

32 ―Chaꞌ liñi laca chaꞌ nu nchcuiꞌ nuꞌu̱,
mstru ―nacui̱ mstru biꞌ jiꞌi ̱ Jesús―, chañi
chaꞌ nu nchcuiꞌ nuꞌu̱ chaꞌ sca ti ycuiꞌNdyosi
nu chañi chaꞌ laca Ni Xuꞌna na; ngaꞌaa
ntsuꞌu chaca. 33Loꞌo juaꞌa̱ tyucui tyiquee na
ngaꞌa̱ chaꞌ tyuꞌu chaꞌ jiꞌna loꞌo ycuiꞌ Ndyosi,
juaꞌa̱ loꞌo lcaa chaꞌnundaꞌya hique na, juaꞌa ̱
loꞌo tyucui juersa jiꞌna tyuꞌu chaꞌ jiꞌna loꞌo
Ni; nduꞌni tsa chaꞌ cuaꞌni na juaꞌa̱. Loꞌo
juaꞌa̱ chaꞌ cuaꞌni tyaꞌna tiꞌ na jiꞌi ̱ tyaꞌa ñati ̱
na, ñiꞌya̱ nu tyaꞌna tiꞌ na ñaꞌa̱ na jiꞌi̱ ycuiꞌ ca
na, tsoꞌo tsa chaꞌ biꞌ. Nu loꞌo cuaꞌni na cña
juaꞌa̱, quiñaꞌa̱ tsa chaꞌ tsoꞌo ndyuꞌni na liꞌ.
Xtyi la chaꞌndulo jiꞌna chaꞌ tsaa loꞌo namsta ̱

nucaca jiꞌi ̱ycuiꞌNdyosi,masimsta ̱ndyaqui ̱,
masi naꞌni luꞌú nu cujuii na ca neꞌ laa chaꞌ
cacamsta̱.

34Ngua cuayáꞌ tsoꞌo tiꞌ nu quiꞌyu biꞌ, ngua
tiꞌ Jesús.

―Ná quiñaꞌa̱ tsa lyiji jinuꞌu̱ chaꞌ tyatí ̱nuꞌu̱
chaꞌ jiꞌi ̱ ycuiꞌ Ndyosi chaꞌ caca Ni loo neꞌ
cresiya jinuꞌu̱―nacui ̱ Jesús jiꞌi̱ mstru biꞌ.
Loꞌo ndye nchcuiꞌ Jesús chaꞌ biꞌ, ngaꞌaa

nchcuiꞌnguꞌ xi xaꞌ la chaꞌ loꞌo, chaꞌntsi ̱i̱ nguꞌ
xi jiꞌi̱.

Nchcuane Jesús jiꞌi ̱nguꞌ cuentya jiꞌi ̱Cristo
35Tya ndu ̱ Jesúsnclyuꞌu yu jiꞌi ̱nguꞌneꞌ laa

tonu biꞌ. Liꞌ nchcuane yu jiꞌi ̱ nguꞌ:
―Nchcuiꞌnumstru chaꞌ joꞌóbiꞌ chaꞌ la cuiꞌ

ñati ̱tyaꞌa jiꞌi̱ jyoꞌo David caca Cristo―nacui ̱
Jesús jiꞌi̱ nguꞌ―. ¿Ni chaꞌ laca nchcuiꞌmstru
biꞌ juaꞌa̱? 36 Cua nchcuiꞌ ycuiꞌ jyoꞌo David
tya saꞌni la chaꞌ Xuꞌna yu laca ycuiꞌ Cristo.
Xquiꞌya chaꞌ nguluꞌu Xtyiꞌi ycuiꞌ Ndyosi jiꞌi ̱
David, biꞌ chaꞌ nguscua yu ndiꞌya̱:
YcuiꞌNi nu laca Xuꞌna na nacui ̱ jiꞌi ̱ Cristo nu

Xuꞌna naꞌ:
“Tyucua nuꞌu̱ nde laꞌa tsuꞌ cui ̱ ꞌna”, nacui ̱Ni,
“ñaꞌa̱ cuayáꞌ nu cuaꞌni tye naꞌ chaꞌ jiꞌi ̱ lcaa

tyaꞌa cusu ̱u̱ jinuꞌu̱,
chaꞌ caca nuꞌu̱ loo jiꞌi ̱ lcaa ca chaꞌ”, nacui ̱

ycuiꞌNdyosi nu Xuꞌna na jiꞌi ̱ Cristo.
37 Xuꞌna naꞌ, nchcuiꞌ jyoꞌo David jiꞌi ̱ Cristo
―nacui ̱ Jesús jiꞌi̱ nguꞌ―. ¿Ni chaꞌ lacanchcuiꞌ
nguꞌ chaꞌ ñati ̱tyaꞌa jiꞌi̱ jyoꞌo David caca ycuiꞌ
Cristo lacua?
Tsoꞌo tsa ndyuna ñati ̱ chaꞌ nu nda Jesús,

loꞌo juaꞌa̱ quiñaꞌa̱ tsa ñati ̱ndu ̱ ca biꞌ.
Ngusta Jesús quiꞌya jiꞌi ̱mstru chaꞌ joꞌó biꞌ

38Loꞌo liꞌ tya nclyuꞌu la Jesús jiꞌi ̱ nguꞌ:
―Tii ti tiꞌma ̱ chaꞌnácñiloꞌomstruchaꞌ joꞌó

jiꞌi̱ ma ̱. Ndiya tsa tiꞌ nguꞌ biꞌ, chaꞌ tyiji ̱loo
nguꞌ jiꞌi ̱ xaꞌ la ñati ̱ ―nacui̱ Jesús―. Lacuꞌ
nguꞌ biꞌ lateꞌ tsoꞌo ñaꞌa̱ nu tyucui̱ cuꞌ, chaꞌ lye
tsa cuaꞌni chi ̱ xaꞌ ñati ̱loo nguꞌ biꞌ loꞌo ndyaꞌa̱
nguꞌ lcayaꞌ. 39 Ndiya tiꞌ mstru biꞌ tyucua
lo yaca xlya nu tsoꞌo la ñaꞌa̱ neꞌ laa, juaꞌa̱
tyucuanguꞌbiꞌ ca su tsoꞌo la loꞌondyaca taꞌa.
40Hasta nxlyaá mstru biꞌ niꞌi ̱ jiꞌi̱ nu cunaꞌa̱
tiꞌi, juaꞌa̱ jiꞌi ̱ lcaa na nu ntsuꞌu jiꞌi̱ nu cunaꞌa̱
biꞌ nxlyaá nguꞌ. Tyiqueeꞌ nchcuiꞌ mstru biꞌ
loꞌo ycuiꞌ Ndyosi; pana na cuiñi ti nduꞌni
nguꞌ juaꞌa̱, chaꞌ ñaꞌa ̱ ñati ̱ jiꞌi̱ nguꞌ ntiꞌ nguꞌ.
Biꞌ chaꞌ lye la xcubeꞌNi jiꞌi̱ mstru biꞌ, nu loꞌo
tyalaa tsa ̱ chaꞌ cuaꞌni cuayáꞌNi jiꞌi ̱ lcaa ñati.̱

Msta ̱ nu nda sca nu cunaꞌa ̱ tiꞌi
41 Loꞌo ndye nchcuiꞌ Jesús chaꞌ biꞌ, liꞌ

ndyaa tucua yu xi neꞌ laa biꞌ cacua ti su ndu ̱
caju ̱ su nxuꞌba nguꞌ cñi chaꞌ cacamsta ̱. Naꞌa̱
yu jiꞌi̱ nu quiñaꞌa̱ tsa ñati ̱nu ndyaꞌa̱ nsuꞌba
msta ̱ neꞌ caju̱ cajua. Ndyaꞌa̱ xi nguꞌ culiyaꞌ,
quiñaꞌa̱ tsa cñi ngusuꞌba nguꞌ culiyaꞌ biꞌ neꞌ
caju ̱ biꞌ. 42 Liꞌ ndyalaa sca nu cunaꞌa̱ tiꞌi,
ngusuꞌba tucua tyaꞌa ti cñi sube neꞌ caju̱ biꞌ,

ñiꞌya̱ ntiꞌ si laca biꞌ sca centavo ti. 43 Liꞌ
nchcuiꞌ Jesús loꞌonunguꞌnundyaca tsaꞌa̱ jiꞌi̱
chaꞌ ca̱a ̱ nguꞌ slo:

―Chañi chaꞌ nu nchcuiꞌ naꞌ loꞌo ma ̱
―nacui̱ Jesús jiꞌi̱ nguꞌ biꞌ―, chaꞌ tlyu la msta ̱
nu nda nu cunaꞌa̱ tiꞌi jua que msta ̱ nu nda
lcaa lo xaꞌ la ñati ̱ nu ndyaꞌa̱ re. 44 Xaꞌ ñati ̱
ni, nda nguꞌ cñi nu ntyucua ti jiꞌi̱ nguꞌ; pana
nda nu cunaꞌa̱ tiꞌi jua lcaa na nu ntsuꞌu ti xi
jiꞌi̱, lcaa nu ngaꞌa̱ chaꞌ caja xi na cacu maꞌ
cua nda biꞌ juani.

13
Ngulala ti cati̱ laa tonu

1Loꞌo liꞌ cua tyuꞌu ti Jesús neꞌ laa tonu loꞌo
nu nguꞌ nu ndyaca tsaꞌa̱ jiꞌi ̱.

―Mstru ―nacui̱ tsaca yu jiꞌi ̱ Jesús―, ñaꞌa̱
tsoꞌo nuꞌu̱ xi jiꞌi̱ laa tonu re chaꞌ tsoꞌo tsa
ndyaꞌ. Tsoꞌo tsa ñaꞌa̱ quee nu ntsuꞌu siiꞌ niꞌi̱
re―nacui̱.

2―¿Ha cua naꞌa̱ ma ̱ chaꞌ tonu tsa niꞌi ̱ quee
re? ―nacui̱ Jesús jiꞌi ̱ liꞌ―. Nde loo la tyalaa
sca tsa̱ loꞌo cuityi ̱ñati ̱jiꞌi̱ niꞌi̱ re tsiyaꞌ ti, hasta
ngaꞌaa tyanu ni sca quee nu xñi caꞌa̱ chu̱ꞌ
tyaꞌa.

Chaꞌ tiꞌí nu caca loꞌo cua tye ti chalyuu
3 Loꞌo nduꞌu nguꞌ ndyaa nguꞌ nde lo xlya

caꞌya Olivos, nguaꞌa̱ nguꞌ xi su tyaca̱ꞌ tsoꞌo
laa tonu biꞌ. Ngaꞌa̱ Jesús loꞌo Pedro loꞌo
Jacobo loꞌo Juan loꞌo Andrés, cuaana ti
nchcuane nguꞌ biꞌ jiꞌi ̱ yu liꞌ:

4 ―Cuachaꞌ nuꞌu̱ jiꞌi̱ ya, ¿ni jacuaꞌ cuityi ̱
nguꞌ jiꞌi̱ laa tonu jua? ―nacui ̱ nguꞌ biꞌ jiꞌi̱
Jesús―. ¿Ñiꞌya ̱ caca ca cuayáꞌ tiꞌ ya nu loꞌo
cua caca ti chaꞌ cuxi biꞌ?

5Nguluꞌu la xi Jesús jiꞌi̱ nguꞌ liꞌ:
―Cuiꞌya ma ̱ cuentya chaꞌ ná tucui cñiloꞌo

jiꞌi̱ ma ̱ ―nacui̱ Jesús―. 6 Nde loo la ca ̱a̱
quiñaꞌa̱ ñati ̱ nu chcuiꞌ chaꞌ cuiñi ti jiꞌi̱ ycuiꞌ
naꞌ. Chcuiꞌ nguꞌ chaꞌ ycuiꞌ Cristo laca nguꞌ,
loꞌo juaꞌa ̱ cñiloꞌo nguꞌ biꞌ jiꞌi ̱ quiñaꞌa̱ ñati ̱nu
jlya tiꞌ chaꞌ biꞌ.

7 ’Tyempo biꞌ cañi chaꞌ nxu̱u̱ tyaꞌa nguꞌ
nasiyu ̱ re loꞌo nguꞌ xaꞌ nasiyu ̱, loꞌo juaꞌa̱
caja chaꞌ jiꞌi̱ ma ̱ chaꞌ nxu̱u̱ tyaꞌa nguꞌ nasiyu ̱
tyijyuꞌ. Ná cutsi ̱i̱ ma ̱ liꞌ. 8 Xu̱u̱ tyaꞌa ñati ̱ sca
tsuꞌ loꞌo nguꞌ chaca tsuꞌ, juaꞌa̱ xu ̱u̱ tyaꞌa ñati ̱
sca quichi ̱ tlyu loꞌo ñati ̱ chaca quichi ̱ tlyu,
tyu̱u̱ seꞌi ̱ clyacui̱ chalyuu liꞌ. Loꞌo juaꞌa̱ lcua
ti seꞌi̱ caja jbiꞌña jiꞌi̱ nguꞌ. Pana lcaa chaꞌ biꞌ
caca loꞌo chca nguxana ti chaꞌ chcubeꞌ ñati ̱
chalyuu, siꞌi na cua tye ti chalyuu liꞌ.

9 ’Loꞌo cuꞌma ̱ ni, tii ti tiꞌ ma ̱ tyiꞌi̱ ma ̱ liꞌ
―nacui̱ Jesús―. Tejeyaꞌ ñati ̱ cuxi jiꞌi ̱ ma̱,
juaꞌa̱ sta nguꞌ quiꞌya jiꞌi ̱ ma ̱ slo nguꞌ tisiya;
quijiꞌi̱ nguꞌbiꞌ jiꞌi ̱ma ̱,masi caneꞌ laa jiꞌi̱ nguꞌ.
Ngaꞌa̱ chaꞌ tsatu ̱ ma ̱ slo nguꞌ gobierno, slo
nguꞌnu laca loo; cuentya jnaꞌ cachaꞌma ̱ lcaa
chaꞌ tsoꞌo jnaꞌ jiꞌi̱ nguꞌ biꞌ. 10 Pana tya lyiji
tye chalyuu liꞌ, chaꞌ clyontsuꞌuchaꞌ cañi chaꞌ
tsoꞌo cuentya jnaꞌ slo lcaa ñati ̱ tyucui ñaꞌa̱

chalyuu. 11Ná cutsi ̱i̱ ma ̱ loꞌo tejeyaꞌ nguꞌ jiꞌi̱
ma ̱ chaꞌ tsaa loꞌo nguꞌ jiꞌi ̱ ma ̱ slo nguꞌ tisiya
chaꞌ caca cuayáꞌ jiꞌi ̱ ma ̱ loꞌo nguꞌ biꞌ, ni ná
culacua tsa tiꞌma ̱ ñiꞌya chaꞌ nu xacui ̱ma ̱ jiꞌi̱
nguꞌ biꞌ; ta ycuiꞌ Ndyosi lcaa chaꞌ nu ngaꞌa̱
chaꞌ chcuiꞌma ̱ tsa̱ biꞌ. Ngaꞌaa siꞌi ycuiꞌ ti ma ̱
chcuiꞌ ma ̱ liꞌ, chaꞌ loꞌo tyucui chacuayáꞌ jiꞌi̱
Xtyiꞌi ycuiꞌNdyosi chcuiꞌma ̱. 12Cuxi tsacaca
tyempo liꞌ; cujuii cuañiꞌ ñati ̱ jiꞌi̱ tyaꞌa nguꞌ
chaꞌ cujuii nguꞌ jiꞌi̱, juaꞌa̱ cujuii cuañiꞌ nguꞌ
jiꞌi ̱ sñiꞌ nguꞌ. Loꞌo nu nguꞌ cuañiꞌ ni, caca
ñasiꞌ̱ nguꞌ jiꞌi̱ sti nguꞌ, jiꞌi ̱ xtyaꞌa̱ nguꞌ liꞌ; ta nu
nguꞌ cuañiꞌbiꞌ jiꞌi̱ sti nguꞌ, jiꞌi ̱xtyaꞌa ̱nguꞌ chaꞌ
cujuii nguꞌ cuxi jiꞌi̱. 13Lye tsa caca tiꞌí tiꞌ lcaa
ñati ̱ jiꞌi ̱ma̱ xquiꞌya chaꞌ ñati ̱ jnaꞌ lacama ̱. Ná
cube tiꞌ ma ̱; lcaa cuꞌma ̱ nu talo ma ̱ jiꞌi̱ chaꞌ
cuxi biꞌ ñaꞌa̱ cuayáꞌ nu tye chalyuu, cuaꞌni
lyaá ycuiꞌNi jiꞌi̱ ma ̱ liꞌ.

14 ’Cua nscua lo quityi jiꞌi̱ jyoꞌo cusuꞌ
Daniel nu ngua tuꞌba jiꞌi ̱ ycuiꞌ Ndyosi nu
ngua saꞌni, chaꞌ ca tiyaꞌ la ñaꞌa̱ ma ̱ chaꞌ tyu̱
sca na nu subaꞌ tsa, nu cuaꞌni ñuꞌu̱ jiꞌi̱ lcaa
na lubii―. (Caca cuayáꞌ tiꞌ ma ̱ chaꞌ biꞌ nu
loꞌo chcuiꞌ ma ̱ lo quityi re.) ―Nu loꞌo ñaꞌa̱
ma ̱ chaꞌ ndu̱ na subaꞌ biꞌ ca neꞌ laa tonu
su ná ntsuꞌu chacuayáꞌ tyu̱ ―nacui ̱ Jesús―,
liꞌ tsoꞌo la si xna lcaa ma ̱ nu ndiꞌi̱ ma ̱ nde
loyuu su cuentya Judea, xna ma ̱ chaꞌ tyuꞌu
cuatsiꞌ ma ̱ laja caꞌya. 15 Xna clya ma ̱ tsa̱ biꞌ
liꞌ. Si ngaꞌa̱ ñati ̱ que niꞌi ̱ jiꞌi ̱ liꞌ, ngaꞌaa caja
tyempo jiꞌi ̱ nguꞌ biꞌ tya ̱a̱ nguꞌ nde neꞌ niꞌi ̱,
chaꞌ culonguꞌyuꞌbanuntsuꞌu jiꞌi ̱nguꞌ; ngaꞌa̱
chaꞌ caꞌya clya nguꞌ biꞌ nde lo yuu chaꞌ xna
clya nguꞌ liꞌ. 16Loꞌo juaꞌa̱ si ngaꞌa̱ ñati ̱lo xtya̱
tsa̱ biꞌ, ngaꞌaa caja tyempo xtyu ̱u̱ nguꞌ biꞌ ca
toꞌ tyi nguꞌ chaꞌ squiꞌya nguꞌ teꞌ quicha ̱ꞌ jiꞌi̱
nguꞌ, chaꞌ ntsuꞌu chaꞌ xna clya nguꞌ biꞌ liꞌ.
17Tyaꞌna tsanu cunaꞌa̱ tana; juaꞌa̱ nu cunaꞌa̱
nu ntsuꞌu cubiꞌ cuañiꞌnu tya ntyiꞌ, tyaꞌna tsa
caca nguꞌ biꞌ loꞌo caca tsa̱ biꞌ. 18 Tsoꞌo si jña
ma ̱ chaꞌ jiꞌi ̱ycuiꞌNdyosi chaꞌnácaca tyempo
tlyaꞌbiꞌnu loꞌontsuꞌuchaꞌxnama ̱, 19chaꞌ lye
tsa chcubeꞌ nguꞌ tsa̱ biꞌ. Ni sca quiyaꞌ bilya
chcubeꞌ ñati ̱ chalyuu juaꞌa ̱, tya loꞌo ngüiñá
ycuiꞌ Ndyosi chalyuu. Loꞌo juaꞌa̱ tyempo nu
caca nde loo la, ngaꞌaa chcubeꞌ nguꞌ chaca
quiyaꞌ juaꞌa ̱. 20 Pana cua nacui ̱ ycuiꞌ nu
Xuꞌna na chaꞌ xtyi la tsa̱ caca tyempo nu
chcubeꞌ nguꞌ ca liꞌ. Si tyiqueeꞌ talo tyempo
cuxi biꞌ, ngaꞌaa clyaá ni tsaca ñati ̱ chalyuu
liꞌ. Pana xquiꞌya chaꞌ tyaꞌna tiꞌ ycuiꞌ Ni jiꞌi̱
ñati ̱jiꞌi ̱Ni, biꞌ chaꞌ cuaꞌniNi chaꞌxti ti tsa ̱ caca
tyempo cuxi biꞌ.

21 ’Cande loo landiꞌya ̱ chcuiꞌnunguꞌ cuiñi
loꞌoma ̱: “Ñaꞌa̱ma ̱ñaꞌa̱, cuandyalaaCristo ca
nde”, ñacui ̱nguꞌ cuiñi. Loꞌo liꞌ: “Ñaꞌa̱ma ̱ñaꞌa̱,
cua ndyalaa Cristo quichi ̱ jua”, ñacui ̱ xaꞌ la
nu cuiñi liꞌ. Ná taquiyaꞌma ̱ jiꞌi ̱ chaꞌnu chcuiꞌ
nguꞌ biꞌ. 22 Cristo cuiñi caca nguꞌ biꞌ. Loꞌo
juaꞌa̱ tyuꞌu tucua xi nu cuiñi nu chcuiꞌ chaꞌ
tuꞌba jiꞌi ̱ ycuiꞌNdyosi laca ycuiꞌ ca nguꞌ; chaꞌ

cuiñi ti cuaꞌni nguꞌ biꞌ chaꞌ tlyu, chaꞌ cube
tsa tiꞌ xaꞌ ñati.̱ Cuaꞌni nguꞌ cuiñi biꞌ juaꞌa̱,
chaꞌ tyiji̱loo nguꞌ jiꞌi̱ ma ̱ ntiꞌ nguꞌ, loꞌo juaꞌa ̱
jiꞌi ̱ lcaa ñati ̱nu cua ngusubi ycuiꞌNdyosi jiꞌi̱.
23 Cua ndachaꞌ naꞌ chaꞌ biꞌ jiꞌi̱ ma ̱ juani, nu
tya lyiji caca chaꞌ cuxi biꞌ, chaꞌ cuiꞌya ma ̱
cuentya ñiꞌya ̱ caca chaꞌ biꞌ, chaꞌ caca tii tiꞌ
ma ̱ liꞌ.

Ndiꞌya ̱ caca loꞌo chaca quiyaꞌ ca̱a ̱ ycuiꞌnu
cua ndaNi jiꞌi ̱ lijya̱ chaꞌ caca ñati ̱

24Tya nguluꞌu Jesús la xi chaꞌ jiꞌi̱ nguꞌ liꞌ:
―Loꞌo liꞌ ―nacui̱ yu―, nu loꞌo ndye

nchcubeꞌñati,̱ caca talyañaꞌa ̱xee cuichaa liꞌ,
loꞌo juaꞌa̱ ngaꞌaa tyaca̱ꞌ xee coꞌ liꞌ. 25 Tyalú
cuii loꞌo cualya nu ntsuꞌu nde cua̱ ca lo yuu
liꞌ, loꞌo juaꞌa̱ xquiña Ni jiꞌi̱ lcaa na nu ntsuꞌu
nde cua̱. 26Loꞌo naꞌ nu cua nda Ni ꞌna lijya̱a ̱
chaꞌ caca naꞌ ñati ̱ni, ñaꞌa̱ nguꞌ ꞌna, chaꞌ ca̱a ̱
naꞌ laja coo nu ndubi tsa ñaꞌa̱. Lye xi ñaꞌa ̱
caca liꞌ, chaꞌ loꞌo lcaa juersa ꞌna ca ̱a̱ naꞌ. 27Liꞌ
culo naꞌ cña jiꞌi̱ quiñaꞌa̱ tsa tyaꞌa xca̱ jiꞌi̱ ycuiꞌ
Ndyosi, chaꞌ tsaa xca̱ biꞌ, chaꞌ xutiꞌi̱ seꞌi̱ ti jiꞌi ̱
lcaañati ̱nucuangusubi ycuiꞌNi jiꞌi̱; tsaaxca ̱
biꞌ lcaa su ndiꞌi̱ ñati ̱biꞌ tyucui ñaꞌa̱ chalyuu.

28 ’Ntsuꞌu sca chaꞌ nu ca tsaꞌa̱ na xi loꞌo
ñaꞌa̱ na masi yaca quityi, masi yaca ntsati ̱.
Nu loꞌo xana tyucua sati ̱, liꞌ caluu lacaꞌ; caca
cuayáꞌ tiꞌ na liꞌ chaꞌ cua ngulala ti tyalaa ni
tyo. 29Loꞌo juaꞌa̱ caca cuayáꞌ tiꞌma ̱ chaꞌ cua
tye ti lcaa chaꞌ; nu loꞌo ñaꞌa̱ ma ̱ tyuꞌu tucua
lcua ti chaꞌnucuandachaꞌnaꞌ jiꞌi ̱ma ̱ tsa̱, cua
ca ̱a̱ ti ycuiꞌ naꞌ liꞌ. 30 Chañi chaꞌ nu nchcuiꞌ
naꞌ loꞌo ma ̱, chaꞌ loꞌo bilya tye chaꞌ jiꞌi ̱ lcaa
ñati ̱nu luꞌú chalyuu juani, liꞌ caca lcaa chaꞌ
nde chalyuu ñiꞌya ̱ nu ndachaꞌ naꞌ jiꞌi̱ ma ̱ tsa̱.
31Tye chaꞌ jiꞌi̱ lcaa na nu ntsuꞌu nde cua ̱, tye
chaꞌ jiꞌi ̱ chalyuu, pana ná tye tsiyaꞌ ti chaꞌnu
cua nchcuiꞌ naꞌ loꞌo ma ̱, chaꞌ xcuiꞌ chaꞌ liñi
laca chaꞌ nu nchcuiꞌ naꞌ.

32 ’Ni sca ñati ̱ná jlo tiꞌ ni tsa ̱ caca chaꞌ biꞌ,
ni hora caca;masi xca ̱ jiꞌi̱ ycuiꞌNdyosi, masi
naꞌnu laca ̱nu sca ti Sñiꞌ ycuiꞌNi, ná jlo tiꞌ ya.
Sca ti ycuiꞌNdyosi Sti naꞌ, jlo tiꞌNini tsa ̱ caca
biꞌ.

33 ’Tii ti tiꞌma ̱ tyiꞌi̱ ma̱, cuaꞌni yala ma ̱ loꞌo
ntajatya ti ma ̱ jiꞌi̱ ycuiꞌ Ni, chaꞌ ná jlo tiꞌ ma ̱
ni jacuaꞌ caca tsa ̱ biꞌ. 34 Ñiꞌya̱ laca loꞌo cua
tsaa ti sca ñati ̱tlyu tyijyuꞌ: loꞌo cua tsaa ti yu,
ta yu cña jiꞌi̱ msu chaꞌ ñaꞌa̱si ̱i ̱ nguꞌ toꞌ tyi yu,
sca cña scaamsu biꞌ; cuati culo nu xuꞌna niꞌi ̱
biꞌ cña jiꞌi̱ nu quiꞌyu nu ndu̱ cua̱ ca toꞌ loꞌo
chaꞌ cuaꞌni tii tiꞌ yu. 35 Juaꞌa̱ cuꞌma ̱ ni, tii ti tiꞌ
ma ̱ tyiꞌi ̱ ma ̱ chaꞌ ná jlo tiꞌ ma ̱ ni jacuaꞌ tya̱a ̱
nu Xuꞌna ma̱, masi nde ngusi ̱i̱, masi claꞌbe
talya,masi horanxiꞌyandyeꞌe,masi loꞌo cua
nguxee chaca tsa̱. 36 Tii ti tiꞌ ma ̱ tyiꞌi̱ ma ̱
lacua si tsiyaꞌ ca tyuꞌu tucua yu ca̱a ̱ yu, chaꞌ
ná tyalaa ycuiꞌ nu Xuꞌna ma ̱ laja loꞌo lajaꞌ ti
ma ̱. 37Ndiꞌya̱ nchcuiꞌ naꞌ loꞌo ma ̱, juaꞌa̱ loꞌo
lcaa ñati:̱ Tii ti tiꞌma ̱ tyiꞌi̱ ma ̱ lacua.

14
Cuaana ti ngüiñi chaꞌ jiꞌi ̱ nguꞌ loꞌo tyaꞌa

nguꞌ chaꞌ xñi nguꞌ jiꞌi ̱ Jesús
1 Tya lyiji tya tyucuaa tsa̱ chaꞌ caca taꞌa

pascua, liꞌ ndyaca taꞌa su ndacu nguꞌ xlyá
nu ná ndyaꞌ loꞌo scua̱ tiyeꞌ. Nclyana sti joꞌó
nu laca loo, nclyana mstru chaꞌ joꞌó, ñiꞌya ̱
nucuaꞌninguꞌ chaꞌ caca tejeyaꞌnguꞌ jiꞌi ̱ Jesús
cuaana ti, chaꞌ cujuii nguꞌ jiꞌi̱. 2Nchcuiꞌ nguꞌ
loꞌo tyaꞌa nguꞌ ñiꞌya̱ cuaꞌni nguꞌ cña biꞌ:

―Ná tsoꞌo tejeyaꞌna jiꞌi ̱ yu tsa̱ taꞌa―nacui ̱
nguꞌ―. Caca ñasiꞌ̱ tsa lcaa ñati ̱nu ndiꞌi ̱ taꞌa si
juaꞌa̱, tlyu tsa chaꞌ cusu ̱u̱ caca biꞌ liꞌ.

Ndaꞌa ̱ sca nu cunaꞌa ̱ setye hique Jesús
3 Loꞌo liꞌ ngaꞌa̱ Jesús toꞌ tyi Simón nu

ngusñi quicha ndyatsuꞌ cuañaꞌ. Ca quichi ̱
Betania ntucua tyi nu Simón biꞌ. Loꞌo ngaꞌa̱
nguꞌ toꞌmesandyacunguꞌ, liꞌndyalaa scanu
cunaꞌa̱ slo nguꞌ loꞌo sca caatya̱ quee alabas-
tro, nu ngutsaꞌá̱ loꞌo setye tyixi xtyiꞌi nu laca
setye nardo; quiñaꞌa̱ tsa ngaꞌa̱ setye biꞌ. Liꞌ
ngucha nu cunaꞌa̱ biꞌ tuꞌba caatya ̱, ngusalú
setye lo xlya hique Jesús su ntucua yu. 4Biꞌ
chaꞌ ngua ñasiꞌ̱ xi ñati ̱ tyaꞌa ndyacu nguꞌ nu
loꞌo naꞌa̱ nguꞌ chaꞌ biꞌ:

―¿Ni chaꞌ ngusalú nu cunaꞌa̱ setye cua
juaꞌa̱ ti? ―nacui̱ nguꞌ―. 5 ¿Ni chaꞌ ná ndyu-
juiꞌ jiꞌi̱ chaꞌ caja xi cñi chaꞌ ta jiꞌi ̱nguꞌ tiꞌi? Sna
siyento cñi plata ngaꞌa̱ tsa lo cua setye tyixi
xtyiꞌi biꞌ ―nacui ̱ nguꞌ jiꞌi ̱ tyaꞌa nguꞌ.
Lye tsa nchcuiꞌ nguꞌ loꞌo nu cunaꞌa̱ biꞌ liꞌ.
6 ―Ngaꞌaa chcuiꞌ lye ma ̱ loꞌo nu cunaꞌa̱

re ―nacui ̱ Jesús jiꞌi ̱ nguꞌ―. Ná cuaꞌa ma ̱
jiꞌi̱. Tsoꞌo tsa cña nu nguaꞌni nu cunaꞌa̱ re
cuentya jnaꞌ. 7 Lcaa tsa ̱ ndiꞌi ̱ nguꞌ tiꞌi loꞌo
ma ̱nde chalyuu, biꞌ chaꞌ taca cuaꞌnima̱ chaꞌ
tsoꞌo loꞌo nguꞌ tiꞌi ni jacuaꞌ nu ntiꞌ ti ma ̱;
pana nu naꞌ ni, cua tye ti tsa̱ nu tyiꞌi̱ naꞌ loꞌo
ma ̱. 8 Cua nguaꞌni nu cunaꞌa̱ re lcaa ñaꞌa̱
chaꞌ nu nchca jiꞌi̱. Na cua nguaꞌni maꞌ chaꞌ
caca tyixi xtyiꞌi loo naꞌ juani; masi tya lyiji
cajaanaꞌ, yala languaꞌni choꞌomaꞌ jiꞌi ̱ tyucui
ñaꞌa̱ naꞌ chaꞌ xatsiꞌ nguꞌ ꞌna. 9 Chañi chaꞌ nu
chcuiꞌ naꞌ loꞌo ma ̱ juani, chaꞌ lcaa su cañi
chaꞌ jnaꞌ tyucui ñaꞌa̱ chalyuu, cabiꞌ cunañati ̱
lcaa chaꞌnunguaꞌni nu cunaꞌa̱ re juani, chaꞌ
tyiꞌu tiꞌ nguꞌ chaꞌ tsoꞌo tsa cña nu nguaꞌni nu
cunaꞌa̱ re.

Ndyujuiꞌ Judas cresiya jiꞌi ̱ Jesús jiꞌi ̱ nguꞌ
xñaꞌa̱

10 Loꞌo Judas Iscariote ni, la cuiꞌ tyaꞌa
nguꞌ nu ndyaca tsaꞌa̱ jiꞌi̱ Jesús laca biꞌ. Liꞌ
nduꞌu nu Judas biꞌ ndyaa slo sti joꞌó nu laca
loo, chaꞌ cujuiꞌ cresiya jiꞌi ̱ Jesús jiꞌi ̱ nguꞌ biꞌ.
11 Tsoꞌo tsa ntsuꞌu tyiquee nu nguꞌ tlyu biꞌ
loꞌo ndyuna nguꞌ chaꞌ nu nchcuiꞌ Judas loꞌo
nguꞌ, biꞌ chaꞌ nacui ̱ nguꞌ tlyu biꞌ jiꞌi̱ chaꞌ ta
nguꞌ cñi jiꞌi̱. Liꞌ nclyana Judas ni hora caca
jiꞌi̱ ta jiꞌi̱ Jesús yaꞌ nguꞌ xñaꞌa̱ biꞌ.

Chaca tya quiyaꞌ ndyacu Jesús si̱i ̱ loꞌo nu
nguꞌ nu ndyaca tsaꞌa̱ jiꞌi ̱

12Loꞌongua tsa̱ clyo jiꞌi̱ taꞌanundacunguꞌ
xlyá nu ná loꞌo scua̱ tiyeꞌ ndyaꞌ biꞌ, tsa̱ biꞌ
ndujuii nguꞌ xlyaꞌ cuañiꞌ chaꞌ cacu nguꞌ taꞌa
pascua. Liꞌ nchcuane nguꞌ nu ndyaca tsaꞌa̱
jiꞌi̱ Jesús:

―¿Macala cuaꞌni choꞌo ya na chaꞌ cacu na
si ̱i̱ nu cuentya jiꞌi̱ taꞌa pascua? ―nacui̱ nguꞌ
jiꞌi̱ yu.

13 Liꞌ ngulo Jesús cña jiꞌi ̱ tucua tyaꞌa nguꞌ
nu ndyaca tsaꞌa̱ jiꞌi̱:

―Yaa clya ma ̱ lquichi ̱ ―nacui ̱ yu jiꞌi̱ nguꞌ
biꞌ―. Cajua tyacua tyaꞌa ma ̱ loꞌo sca nu
quiꞌyu nu ntucua sca teꞌí̱ hitya scu ̱ yu. Tsaa
lcaꞌa ̱ma ̱ jiꞌi̱ yu biꞌ. 14 Su tyatí̱ yu niꞌi ̱, ndiꞌya̱
chcuiꞌma ̱ loꞌo nu laca xuꞌna niꞌi ̱ biꞌ: “Ndiꞌya̱
nacui̱ numstru jiꞌna jinuꞌu̱: Cuaꞌninuꞌu̱ chaꞌ
tsoꞌo cachaꞌ nuꞌu̱ ꞌna, ¿macala ntsuꞌu su ca ̱a̱
naꞌ chaꞌ cacu naꞌ si ̱i̱ loꞌo nu nguꞌ nu ndyaca
tsaꞌa ̱ ꞌna, chaꞌ cuaꞌni ya taꞌa pascua?” Juaꞌa̱
ñacui ̱ma ̱ jiꞌi̱ nguꞌ nu ca tyi biꞌ. 15 Liꞌ culuꞌu
yu sca seꞌi̱ tlyu jiꞌi̱ ma ̱, sca baꞌa niꞌi̱ nde cua̱
nu cua laca ngua tsoꞌo, nu ntsuꞌu lcaa na nu
cuaꞌnijoꞌo jiꞌna liꞌ. Ca biꞌ cuaꞌni choꞌo ma ̱ si ̱i̱
cacu na―nacui ̱ Jesús.

16 Loꞌo liꞌ nduꞌu nguꞌ ndyaa nguꞌ lquichi ̱
ndyalaa nguꞌ toꞌ niꞌi ̱ biꞌ, loꞌo ñiꞌya̱ nu nacui ̱
Jesús jiꞌi̱ nguꞌ, juaꞌa ̱ ngua chaꞌ biꞌ. Nguaꞌni
choꞌo nguꞌ na cacu nguꞌ si ̱i̱ cuentya jiꞌi ̱ taꞌa
pascua liꞌ.

17 Loꞌo cua ngusi ̱i̱, liꞌ lijya̱ Jesús loꞌo nu
tii tyucuaa tyaꞌa nguꞌ nu ndyaca tsaꞌa̱ jiꞌi̱.
18 Laja loꞌo ngaꞌa̱ nguꞌ ndyacu nguꞌ, liꞌ
nchcuiꞌ Jesús loꞌo nguꞌ:

―Chañi chaꞌ nu nchcuiꞌ naꞌ loꞌo ma ̱
―nacui̱ Jesús―; ntsuꞌu tsaca cuꞌma ̱ nu
stuꞌba ti ndyacu loꞌo na juani, nu cua cujuiꞌ
ti cresiya ꞌna jiꞌi ̱ nguꞌ xñaꞌa̱.

19Xñiꞌi̱ xi tiꞌ nguꞌ ndiꞌi̱ nguꞌ liꞌ. Hora ti lcaa
nguꞌ loꞌo tyaꞌa nguꞌ, nguxana nchcuiꞌ nguꞌ
loꞌo Jesús:

―¿Ha naꞌ nu ta ̱ jinuꞌu̱ yaꞌ nguꞌ xñaꞌa̱?
―nacui̱ tsaca jiꞌi ̱.

―¿Ha naꞌ? ―nacui ̱ chaca jiꞌi̱ liꞌ.
20―Sca yu tyaꞌa nu tii tyucuaa tyaꞌa ma̱,

biꞌ laca nu cujuiꞌ cresiya ꞌna jiꞌi̱ nguꞌ xñaꞌa̱
―nacui̱ Jesús jiꞌi ̱ nguꞌ―. Sca yu tyaꞌa ma ̱ nu
stuꞌba ti ndyacu loꞌonaneꞌ sca ti caꞌña scuaa
re―nacui ̱―. 21Naꞌ nu cua nda Ni ꞌna lijya ̱a̱
chaꞌ caca naꞌ ñati ̱ni, caca chaꞌ jnaꞌ ñiꞌya̱ nu
nscua chaꞌ lo quityi cuentya jnaꞌ cua saꞌni
la. Pana tyaꞌna tsa ñati ̱ nu ta ꞌna yaꞌ nguꞌ
xñaꞌa̱ liꞌ, tsoꞌo la ngua jiꞌi ̱ yu masi ná ngula
yu chalyuu tsiyaꞌ ti.

22 Tya ndyacu nguꞌ si ̱i̱ biꞌ loꞌo ntejeyaꞌ
Jesús jiꞌi̱ sca xlyá, ndya yu xlyaꞌbe jiꞌi ̱ ycuiꞌ
Ndyosi cuentya jiꞌi ̱ xlyá biꞌ, ngusaꞌbe yu jiꞌi̱,
chaꞌ tacha jiꞌi ̱ nguꞌ chaꞌ cacu nguꞌ.

―Cacuma ̱xlyá re―nacui ̱ Jesús jiꞌi̱ nguꞌ―,
chaꞌ ñiꞌya̱ ntiꞌ cuañaꞌ naꞌ, juaꞌa̱ ntiꞌ nu nde.

23Liꞌ ntejeyaꞌ Jesús jiꞌi ̱ sca vaso vino, ndya
yu xlyaꞌbe jiꞌi̱ ycuiꞌ Ni, nda yu vaso jiꞌi ̱ nguꞌ
chaꞌ coꞌo nguꞌ liꞌ. Ndyoꞌo lcaa nguꞌ vino biꞌ
liꞌ.

24 ―Ñiꞌya ̱ ntiꞌ tañi naꞌ, juaꞌa̱ ntiꞌ nu nde
―nacui̱ Jesús jiꞌi ̱ nguꞌ―. Tyalú tañi naꞌ chaꞌ
caja ñiꞌya̱ cuityi̱ quiꞌya nu ntsuꞌu jiꞌi̱ lcaa
ñati,̱ chaꞌ juaꞌa̱ quiñi chaꞌ jiꞌi ̱ycuiꞌNdyosi loꞌo
ñati ̱ chalyuu chaca quiyaꞌ. 25 Chañi chaꞌ nu
nchcuiꞌnaꞌ loꞌoma ̱, chaꞌngaꞌaa coꞌonaꞌ vino
chaca quiyaꞌ, ñaꞌa̱ cuayáꞌ tyalaa tsa̱ biꞌ loꞌo
coꞌonaꞌvinocucui loꞌocuꞌma ̱ ca su lacaycuiꞌ
Ndyosi loo; xaꞌ coꞌo naꞌ jiꞌi̱ liꞌ.

Chcuiꞌ Pedro loꞌo nguꞌ chaꞌ ná nslo jiꞌi ̱
Jesús tsiyaꞌ ti

26 Loꞌo ndyula tuꞌba nguꞌ sca ji̱i ̱ jiꞌi ̱ ycuiꞌ
Ndyosi, liꞌ nduꞌu nguꞌ ndyaa nguꞌ nde caꞌya
Olivos. 27 Xaꞌ nchcuiꞌ Jesús loꞌo nu nguꞌ nu
ndyaca tsaꞌa̱ jiꞌi ̱ liꞌ:

―Caca tyujuꞌu tiꞌ lcaa cuꞌma ̱ ñaꞌa̱ ma ̱ ꞌna
―nacui̱ Jesús jiꞌi ̱nguꞌ―. Xtyanuma̱ xi ꞌna ca
ndyi la. Liꞌ caca chaꞌ nu nscua lo quityi jiꞌi̱
ycuiꞌ Ndyosi ndiꞌya ̱: “Loꞌo cujuii naꞌ jiꞌi̱ nu
ñaꞌa ̱si ̱i̱ jiꞌi̱ xlyaꞌbiꞌ, xna lcaa xlyaꞌ tyaa niꞌ liꞌ”.
Juaꞌa̱ nchcuiꞌ quityi. 28 Pana nu loꞌo tyuꞌú
naꞌ chaca quiyaꞌ, tsaꞌanaꞌndeGalilea nu tya
lyiji tsaa cuꞌma ̱.

29 ―Masi lcaa nguꞌ xtyanu nguꞌ jinuꞌu̱,
pana nu naꞌ ni, ná xtyanu naꞌ jinuꞌu̱ tsiyaꞌ ti
―nacui̱ Pedro jiꞌi ̱ Jesús liꞌ.

30 ―Chañi chaꞌ nu nchcuiꞌ naꞌ loꞌo nuꞌu̱
―nacui̱ Jesús jiꞌi ̱Pedro―. Candyi snaquiyaꞌ
chcuiꞌ nuꞌu̱ loꞌo ñati ̱ chaꞌ ná nslo nuꞌu̱ ꞌna.
Juaꞌa̱ chaꞌ ta nuꞌu̱ loꞌo ñati ̱nu loꞌo bilya xiꞌya
ndyeꞌe tucua quiyaꞌ talya ndyi.

31―Ná chcuiꞌ naꞌ loꞌo ñati ̱chaꞌ ná nslo naꞌ
jinuꞌu̱―nacui ̱ Pedro jiꞌi ̱ Jesús―. Masi cujuii
nguꞌ jinuꞌu̱, masi cua cujuii ti nguꞌ ꞌna, ná
xacui ̱ naꞌ chaꞌ jiꞌi̱ ñati ̱chaꞌ ná nslo naꞌ jinuꞌu̱
―nacui̱.
Lye tsa nchcuiꞌ Pedro, loꞌo juaꞌa̱ lcaa tyaꞌa

nguꞌ, stuꞌba ti nchcuiꞌ nguꞌ.
Nchcuiꞌ Jesús loꞌo ycuiꞌ Ndyosi Sti yu ca

Getsemaní
32Loꞌo liꞌ ndyaa nguꞌ sca neꞌ loꞌo su ndu̱ xi

yaca tyacalaꞌ ca su naa Getsemaní.
―Cuaꞌa ̱ ma ̱ xi ca ndacua ti ―nacui ̱ Jesús

jiꞌi ̱ nguꞌ nu ndyaca tsaꞌa̱ jiꞌi ̱―. Tsaꞌa naꞌ ca
nde la xi chaꞌ chcuiꞌ naꞌ loꞌo ycuiꞌ Ndyosi Sti
naꞌ ―nacui ̱ yu.

33Ndyaayu laxi liꞌ, ndyaa loꞌoyu jiꞌi ̱Pedro
loꞌo Jacobo loꞌo Juan. Liꞌ lye tsa ngua xñiꞌi ̱ tiꞌ
Jesús, ndyaꞌa̱ tsa chaꞌ tyiquee yu xquiꞌya cña
tlyu nu cua tyacua ti jiꞌi̱ yu.

34―Xñiꞌi̱ tsa tiꞌ naꞌ juani―nacui ̱ Jesús jiꞌi̱
nguꞌ―, ngaꞌaa talo naꞌ chaꞌ xñiꞌi̱ tsa tiꞌ naꞌ.
Tyanu ma ̱ ca nde ti, tii ti tiꞌ ma ̱ tyiꞌi ̱ ma ̱
―nacui̱.

35 Tya ndyaa Jesús la xi ca nde biꞌ la,
ndyatu̱ sti̱ꞌ yu lo yuu ti, ngüijña yu jiꞌi̱ ycuiꞌ

Ndyosi si caja ñiꞌya̱ nu caca chaꞌ ná tyacua
chaꞌ cuxi jiꞌi ̱ yu.

36 ―Sti naꞌ ―nacui̱ Jesús jiꞌi ̱ ycuiꞌ
Ndyosi―, lcaa lo cña nchca cuaꞌni nuꞌu̱. Biꞌ
chaꞌ juani, ná ta nuꞌu̱ chacuayáꞌ tyacua chaꞌ
cuxi re ꞌna, si cajá la ñiꞌya ̱ nu caca cuaꞌni
naꞌ cña re ―nacui̱ Jesús jiꞌi ̱ ycuiꞌ Ndyosi Sti
yu―. Pana siꞌi ñiꞌya ̱ nu ntiꞌ naꞌ chaꞌ caca,
masi cuaꞌni nuꞌu̱ loꞌo naꞌ ñiꞌya̱ nu ntiꞌ ycuiꞌ
nuꞌu̱.

37 Liꞌ ñaa Jesús chaca quiyaꞌ su ngaꞌa̱ nu
sna tyaꞌa nguꞌ. Na lajaꞌ ti nguꞌ biꞌ liꞌ.

―Simón ―nacui ̱ yu jiꞌi̱ Pedro―, ¿ha lajaꞌ
tsa nuꞌu̱? ―nacui̱―. ¿Ha ná nchca talo nuꞌu̱
ni sca hora tii ti nuꞌu̱ xi? 38 Tii ti tiꞌ ma ̱ tyiꞌi ̱
ma ̱ juani. Chcuiꞌ ma ̱ loꞌo ycuiꞌ Ndyosi chaꞌ
ná cuaꞌni nu cuiñaja ngana jiꞌi̱ ma ̱. Jlo tiꞌ naꞌ
chaꞌ tyucui tyiqueema ̱ntajaꞌa̱ma ̱ cuaꞌnima ̱
cña re ꞌna; pana ná tyuꞌu scua juersa jiꞌi ̱ma ̱,
biꞌ chaꞌ yala tsa ndyajaꞌma̱.

39Xaꞌ ndyaa Jesús xi, la cuiꞌ ti chaꞌ ngüijña
yu jiꞌi ̱ ycuiꞌNdyosi Sti yu chaca quiyaꞌ. 40Liꞌ
ñaa yu chaca quiyaꞌ slo nguꞌ biꞌ; pana xaꞌ
lajaꞌ nguꞌ biꞌ, chaꞌ lye tsa ndyuꞌu xcalá nguꞌ.
Liꞌ ngaꞌaa jlo tiꞌ nguꞌ ñiꞌya̱ xacui ̱ nguꞌ chaꞌ jiꞌi ̱
yu. 41 Xaꞌ ndyaa Jesús liꞌ. La cuiꞌ juaꞌa̱ sna
quiyaꞌ ñaa Jesús su ndiꞌi̱ nguꞌ.

―¿Tya lajaꞌ ma ̱? ¿Tya ntsiya cñaꞌ ma ̱?
―nacui ̱ Jesús jiꞌi̱ nguꞌ―. Cuayáꞌ juani, cua
ndyalaa hora nu tyaa loꞌo nguꞌ jnaꞌ nu cua
nda Ni ꞌna lijya ̱a̱ chaꞌ caca naꞌ ñati.̱ Cua ta
ti ñati ̱ jnaꞌ yaꞌ nguꞌ xñaꞌa̱ juani. 42Tyatu̱ ma ̱,
chaꞌ tyaa na lacua, chaꞌ cua ndyalaa yu nu
cua ndyujuiꞌ cresiya jnaꞌ jiꞌi̱ nguꞌ xñaꞌa̱.

Ndyaa loꞌo nguꞌ jiꞌi ̱ Jesús preso
43 Laja loꞌo nchcuiꞌ Jesús, liꞌ ndyalaa nu

Judas biꞌ slo, la cuiꞌ tyaꞌa nguꞌ nu ndyaca
tsaꞌa̱ jiꞌi ̱ Jesús laca nu Judas biꞌ. Quiñaꞌa ̱
tsa nguꞌ tyaala ndyaꞌa̱ nguꞌ loꞌo Judas, ñati ̱
nu cua ngulo nguꞌ tisiya cña jiꞌi̱ chaꞌ ca̱a ̱
ca ̱quiꞌya nguꞌ jiꞌi ̱ Jesús; loꞌo maxtyi cusu ̱u̱,
loꞌo yaca ndyiꞌya nguꞌ lijya ̱ nguꞌ. Sti joꞌó
nu laca loo, loꞌo mstru chaꞌ joꞌó, loꞌo nguꞌ
cusuꞌ, biꞌ laca nu ngulo cña jiꞌi̱ nguꞌ tyaala
biꞌ. 44 Judasnucua ta ti jiꞌi ̱ Jesúsyaꞌnguꞌ cuxi
biꞌ ni, cua nchcuiꞌ loꞌo nu nguꞌ tyaala biꞌ cua
tsa̱ la, ñiꞌya ̱ nu cuaꞌni:

―Chcuichaꞌ naꞌ jiꞌi̱ nu quiꞌyu biꞌ, cuati
cacu naꞌ sacaꞌ yu ―nacui ̱ Judas jiꞌi ̱ nguꞌ
tyaala―. Xñima ̱ jiꞌi̱ hora ti, yaa loꞌo clyama ̱
jiꞌi ̱ yu biꞌ ―nacui ̱.

45Biꞌ chaꞌ lijya̱ Judas biꞌ juani, ndyaa ca su
ndu ̱ Jesús chaꞌ chcuichaꞌ jiꞌi̱ yu.

―Nde ti ndu ̱ nuꞌu̱, mstru―nacui̱ Judas.
Ndyacu Judas sacaꞌ Jesús liꞌ. 46 Hora ti

ntejeyaꞌ nu nguꞌ tyaala jiꞌi̱ Jesús liꞌ, chaꞌ tyaa
loꞌo nguꞌ jiꞌi̱ yu.

47 Loꞌo liꞌ sca nguꞌ nu tyaꞌa ndyaꞌa̱ Jesús
ngusicua̱ maxtyi jiꞌi̱, ngusiꞌyu cuꞌ jyaca̱ sca
msu jiꞌi̱ sti joꞌó nu laca loo la. 48 Liꞌ nchcuiꞌ
Jesús loꞌo nu nguꞌ tyaala biꞌ:

―¿Ha loꞌo maxtyi cusu ̱u̱ loꞌo yaca ndyaꞌa̱
ma ̱ chaꞌ tejeyaꞌ ma ̱ ꞌna? ―nacui ̱ Jesús jiꞌi ̱
nguꞌ biꞌ―. ¿Ha sca ñati ̱ cuaana laca naꞌ
lacua? 49Tyu ̱u̱ tsa tsa ̱ naꞌa̱ ma ̱ ꞌna loꞌo ngaꞌa̱
naꞌ neꞌ laa tonu, nguluꞌu naꞌ chaꞌ jiꞌi̱ ycuiꞌ
Ndyosi jiꞌi ̱ ñati,̱ pana ná ntejeyaꞌ ma̱ ꞌna liꞌ.
Jlo tiꞌ naꞌ ñiꞌya̱ nu ndyaca juani, chaꞌ la cuiꞌ
ñaꞌa̱ chaꞌ nu nscua lo quityi jiꞌi̱ ycuiꞌ Ndyosi
cuentya jnaꞌ, juaꞌa ̱ ndyaca juani.

50Liꞌnguxtyanu lcaa tyaꞌandyaꞌa ̱ Jesús jiꞌi ̱
yu, ngusna nguꞌ. 51 Sca ti yu cuañiꞌ ndyanu,
ndyaꞌa̱ lcaꞌa̱ jiꞌi ̱ nguꞌ nu ndyaa loꞌo jiꞌi ̱ Jesús.
Sca tasá ti ngüixii̱ ̱ chu̱ꞌ yu cuañiꞌ biꞌ. Loꞌo
juaꞌa̱ ngua tiꞌ nguꞌ tyaala tejeyaꞌ nguꞌ jiꞌi ̱ yu
cuañiꞌ biꞌ; 52 biꞌ chaꞌ nguxtyanu jiꞌi ̱ tasá jiꞌi ̱
yaꞌ nguꞌ, ngusnamasi quichiꞌ ti.

Ndu ̱ Jesús slo nguꞌ tisiya
53Loꞌo liꞌndyaa loꞌonguꞌ jiꞌi ̱ Jesús sloxuꞌna

sti joꞌó. Cua ndyuꞌu tiꞌi̱ lcaa sti joꞌó nu laca
loo loꞌo nguꞌ cusuꞌ loꞌomstru chaꞌ joꞌó cajua,
cua ndyuꞌu tiꞌi ̱ nguꞌ slo xuꞌna sti joꞌó biꞌ.
54 Tyijyuꞌ ti ndyuꞌu lcaꞌa̱ Pedro chu̱ꞌ nguꞌ
tyaala ñaꞌa ̱ cuayáꞌ nu ndyalaa nguꞌ neꞌ loꞌo
jiꞌi̱ xuꞌna sti joꞌó. Liꞌ nguaꞌa̱ Pedro slo nguꞌ
nungaꞌa ̱ cua ̱ caniꞌi̱ biꞌ sungaꞌa̱ nguꞌ toꞌ lquiiꞌ
chaꞌ caca chcatsu ̱ nguꞌ.

55Ngua tiꞌ sti joꞌó nu laca loo loꞌo lcaa nguꞌ
tisiya biꞌ sta nguꞌ quiꞌya jiꞌi̱ Jesús chaꞌ cujuii
nguꞌ jiꞌi̱ yu, pana ná nquije ñiꞌya ̱ nu cujuii
cuañiꞌ nguꞌ jiꞌi̱ yu. 56 Ndyaꞌa̱ tsa nguꞌ cuiñi
slo nguꞌ chaꞌ sta nguꞌ quiꞌya jiꞌi ̱ Jesús, pana
ná stuꞌba nchcuiꞌ nguꞌ biꞌ. 57 Su cua ndye liꞌ
ndu ̱ xi nguꞌ cuiñi, nchcuiꞌ nguꞌ loꞌo nu nguꞌ
tlyu biꞌ:

58 ―Cua ndyuna ya sca chaꞌ nu nchcuiꞌ
nu quiꞌyu re ―nacui ̱ sca nguꞌ cuiñi biꞌ―.
Ndiꞌya ̱ nchcuiꞌ yu: “Cuityi̱ naꞌ jiꞌi̱ laa tonu
re nu ngüiñá ñati ̱chalyuu ti. Chu ̱ꞌ sna tsa̱ ti
cuaꞌni naꞌ chaꞌ tyaꞌ chaca nu ná cuiñá ñati ̱
chalyuu”, nacui ̱ Jesús re. Cua ndyuna ya
chaꞌ juaꞌa̱ nchcuiꞌ yu―nacui ̱ nguꞌ cuiñi biꞌ.

59Pana ná stuꞌba nchcuiꞌnunguꞌ cuiñi biꞌ.
60 Loꞌo liꞌ ndyatu̱ sti joꞌó nu laca loo la slo

lcaa nguꞌ tlyu, nchcuiꞌ loꞌo Jesús:
―¿Ha ngaꞌaa ntsuꞌu chaꞌ nu xacui ̱ nuꞌu̱ jiꞌi ̱

cua, chaꞌ tyuꞌu lubii nuꞌu̱ cuentya jiꞌi ̱ quiꞌya
nu ngusta nguꞌ jinuꞌu̱? ―nacui ̱ sti joꞌó biꞌ jiꞌi ̱
Jesús.

61 Ti̱ ti ndu ̱ Jesús, ni sca chaꞌ ná nguxacui ̱
yu tsiyaꞌ ti. Biꞌ chaꞌ xaꞌ nchcuane sti joꞌó nu
laca loo la jiꞌi ̱ yu liꞌ:

―¿Ha chañi chaꞌ Cristo laca nuꞌu̱?
―nacui ̱―. ¿Ha nuꞌu̱ laca nu sca ti Sñiꞌ ycuiꞌ
Ndyosi nunduꞌni tlyuna jiꞌi̱? ―nacui̱ sti joꞌó
biꞌ jiꞌi ̱ Jesús.

62―Chañi chaꞌ nu nda ma ̱, naꞌ laca ̱ nu biꞌ
―nacui ̱ Jesús jiꞌi ̱nguꞌ liꞌ―. Loꞌo juaꞌa̱ nde loo
la ñaꞌa̱ ma ̱ ꞌna nu cua nda Ni ꞌna lijya̱a̱ chaꞌ
caca naꞌñati;̱ ñaꞌa ̱ma ̱ ꞌna loꞌo ntucua naꞌ laꞌa
tsuꞌ cui ̱ su tlyu biꞌ, ca su ntucua ycuiꞌNdyosi
Sti naꞌ nu lcaa tsiyaꞌ ti cña nchca jiꞌi̱ Ni; ñaꞌa̱

ma ̱ ꞌna loꞌo ca̱a̱ naꞌ chaca quiyaꞌ laja coo nde
cua̱ liꞌ.

63 Ñasiꞌ̱ tsa sti joꞌó nu laca loo la, biꞌ chaꞌ
ngusaaꞌ steꞌ ycuiꞌ slo nguꞌ.

―Ngaꞌaa ntiꞌ na chaꞌ sta xaꞌ la ñati ̱quiꞌya
jiꞌi̱ nu quiꞌyu re―nacui̱ sti joꞌó biꞌ jiꞌi̱ nguꞌ―.
64Nacuandyunama ̱ chaꞌ tonu tsa chaꞌ subaꞌ
nu nchcuiꞌ yu re jiꞌi̱ ycuiꞌ Ndyosi, nu loꞌo
nacui̱ yu chaꞌ nu sca ti Sñiꞌ ycuiꞌNdyosi laca
ycuiꞌ yu. ¿Ñiꞌya̱ chcuiꞌma ̱ jiꞌi̱ chaꞌ biꞌ?
Lcaa nguꞌ nguxacui̱ nguꞌ chaꞌ jiꞌi̱ nu laca

loo biꞌ, chaꞌ ngaꞌa̱ chaꞌ cajaa Jesús.
65Liꞌ nguxana nguꞌ ndyuꞌni lyaꞌ tiꞌ nguꞌ jiꞌi̱

Jesús; ngutuꞌu hitya sañiꞌ nguꞌ loo yu, juaꞌa̱
ndyijiꞌi̱ nguꞌ jiꞌi̱ laja loꞌo ndyacu ̱ꞌ loo yu loꞌo
sca lateꞌ.

―Juani ni, cuaꞌni nuꞌu̱ chaꞌ ca tii nuꞌu̱
―nacui̱ nguꞌ jiꞌi̱ Jesús liꞌ―, cachaꞌnuꞌu̱ jiꞌi̱ ya,
¿tilaca laca nu ngujuiꞌi̱ hi ̱?
Loꞌo nu nguꞌ nu ndu̱ cua ̱ biꞌ, ngujuiꞌi ̱ nguꞌ

ndacu ̱ꞌ jiꞌi ̱ yu liꞌ.
Nacui̱ Pedro chaꞌ ná nslo jiꞌi ̱ Jesús tsiyaꞌ ti

66Tya ngaꞌa̱ Pedro toꞌ niꞌi̱ jiꞌi̱ xuꞌna sti joꞌó,
loꞌo liꞌ ndyuꞌu tucua sca nu cunaꞌa ̱ cuaꞌ nu
nduꞌni cña jiꞌi̱ sti joꞌó biꞌ. 67Nxñaꞌa ̱nu cunaꞌa̱
biꞌ jiꞌi ̱ Pedro su ngaꞌa̱ toꞌ lquiiꞌ, liꞌ xaꞌ nxñaꞌa̱
tsoꞌo ca jiꞌi̱ chaca quiyaꞌ.

―Loꞌo nuꞌu̱ ndyaꞌa̱ loꞌo Jesús Nazaret biꞌ
―nacui̱ nu cunaꞌa̱ biꞌ jiꞌi ̱.

68―Siꞌi naꞌ ―nacui̱ Pedro―. Ná jlo tiꞌ naꞌ.
Ná nchca cuayáꞌ tiꞌ naꞌ ni chaꞌ nchcuiꞌ nuꞌu̱
―nacui̱ Pedro jiꞌi̱ nu cunaꞌa̱ biꞌ.
Liꞌ nduꞌu Pedro ndyaa toꞌ loꞌo ti. Nxiꞌya

ndyeꞌe liꞌ. 69Xaꞌ naꞌa ̱ nu cunaꞌa̱ biꞌ jiꞌi̱ chaca
quiyaꞌ, nguxana nchcuiꞌ loꞌo nguꞌ nu ndu̱
cacua ti:

―Loꞌo nu quiꞌyu jua laca tyaꞌa nguꞌ biꞌ
―nacui̱ nu cunaꞌa̱ biꞌ.

70 Xaꞌ nchcuiꞌ Pedro chaꞌ ná loꞌo ycuiꞌ.
Pana ca tiyaꞌ la xi nchcuiꞌnguꞌnundu̱ cacua
ti loꞌo Pedro:

―Chañi chaꞌ tyaꞌa ndyaꞌa̱ nguꞌ biꞌ laca
nuꞌu̱―nacui ̱ nguꞌ―, chaꞌ loꞌo nuꞌu̱ laca nguꞌ
Galilea―nacui̱ nguꞌ jiꞌi̱ Pedro.

71 Liꞌ nguxana Pedro nguaꞌni jura chaꞌ
xcubeꞌ ycuiꞌ Ni jiꞌi ̱ si chaꞌ cuiñi chcuiꞌ loꞌo
nguꞌ.

―Ná nslo naꞌ jiꞌi ̱ nu quiꞌyu nu nchcuiꞌ tsa
ma ̱ chaꞌ jiꞌi ̱ ―nacui ̱ Pedro jiꞌi̱ nguꞌ.

72Hora ti xaꞌ ngusiꞌya ndyeꞌe. Liꞌ ntsuꞌu tiꞌ
Pedro ñiꞌya̱ ngua chaꞌ nu cua nchcuiꞌ Jesús
loꞌo tsa̱: “Ndiꞌya̱ cuaꞌni nuꞌu̱ ndyi, Pedro;
chcuiꞌ nuꞌu̱ loꞌo ñati ̱ sna quiyaꞌ chaꞌ ná nslo
nuꞌu̱ ꞌna, nu loꞌo tya lyiji xiꞌya ndyeꞌe tucua
quiyaꞌ”. Biꞌ chaꞌ nxiꞌya tsa Pedro liꞌ.

15
Ndu ̱ Jesús nde loo Pilato nu laca loo

1 Loꞌo nguxee chaca tsa ̱ tya ndiꞌi ̱ sti joꞌó
nu laca loo, loꞌo nguꞌ cusuꞌ, loꞌo mstru chaꞌ
joꞌó, ndiꞌi ̱ lcaa nguꞌ tisiya chaꞌ chcuiꞌ nguꞌ

loꞌo tyaꞌa nguꞌ jiꞌi̱ chaꞌ biꞌ. Liꞌ ngusca ̱ꞌ nguꞌ
jiꞌi ̱ Jesús, ndyaa loꞌo nguꞌ jiꞌi̱ slo Pilato nu
ngua gobernador romano chaꞌ caca cuayáꞌ
jiꞌi ̱. Nchcuane Pilato jiꞌi̱ Jesús liꞌ:

2―¿Ha nuꞌu̱ laca rey jiꞌi ̱ nguꞌ judío?
―La cuiꞌ ñiꞌya̱ nu nacui ̱ nuꞌu̱, la cuiꞌ laca

naꞌ ―nacui ̱ Jesús jiꞌi̱ gobernador biꞌ.
3Loꞌo liꞌ ngusta sti joꞌó nu laca loo quiñaꞌa̱

quiꞌya jiꞌi̱ Jesús slo nu Pilato biꞌ. 4 Liꞌ xaꞌ
nchcuiꞌ Pilato loꞌo Jesús:

―¿Ha ná nchca xacui ̱ nuꞌu̱ chaꞌ jiꞌi̱ nguꞌ
jua? ―nacui̱ Pilato jiꞌi̱―. Na cua quiñaꞌa̱
quiꞌya ngusta nguꞌ jinuꞌu̱.

5 Ngaꞌaa nchcuiꞌ Jesús loꞌo nguꞌ tsiyaꞌ ti,
loꞌo ndube tsa tiꞌ Pilato liꞌ.

Ngulo Pilato cña chaꞌ cujuii nguꞌ jiꞌi ̱ Jesús
6 Lcaa yija̱ loꞌo ndyaca tsa̱ taꞌa biꞌ nduꞌni

lyaá nu laca gobernador jiꞌi̱ sca ti preso,
cua ñaꞌa̱ ca preso nu ndijña nguꞌ judío jiꞌi ̱.
7 Ntsuꞌu tyu ̱u̱ tyaꞌa nguꞌ neꞌ chcua ̱, nguꞌ nu
cua ndyujuii jiꞌi ̱ ñati ̱ laja loꞌo ngusu ̱u̱ tyaꞌa
nguꞌ loꞌo nu nguꞌ xaꞌ tsuꞌ nu laca loo. Sca
preso biꞌ laca Barrabás. 8 Liꞌ ndyuꞌu tiꞌi̱
quiñaꞌa̱ ñati ̱ slo Pilato, ndijña nguꞌ jiꞌi ̱ chaꞌ
cuaꞌni lyaá jiꞌi̱ sca preso ñiꞌya̱ nu nduꞌni nu
laca loo lcaa yija ̱.

9 ―¿Ha cua ntiꞌ ma ̱ chaꞌ cuaꞌni lyaá naꞌ
jiꞌi ̱ yu cua nu laca rey jiꞌi̱ cuꞌma ̱ nguꞌ judío?
―nacui̱ Pilato jiꞌi ̱ nu nguꞌ quiñaꞌa̱ biꞌ.

10 Cua nchcuiꞌ Pilato juaꞌa̱ xquiꞌya chaꞌ
ngua tii chaꞌ liyeꞌ tsa tiꞌ sti joꞌó nu laca loo
jiꞌi ̱ Jesús, biꞌ chaꞌ ndyaꞌa ̱ loꞌo nguꞌ jiꞌi ̱ yu slo
ycuiꞌ Pilato. 11 Pana ndijña nguꞌ quiñaꞌa̱ jiꞌi̱
Pilato chaꞌ cuaꞌni lyaá jiꞌi ̱ Barrabás, siꞌi jiꞌi̱
Jesús. Na cuanchcuiꞌnunguꞌquiñaꞌa̱ biꞌ loꞌo
Pilato chaꞌ clyaá jiꞌi̱ Barrabás, xquiꞌya chaꞌ la
cuiꞌ sti joꞌó nu laca loo cua nchcuiꞌ tsa loꞌo
nguꞌ chaꞌ juaꞌa̱ jña nguꞌ chaꞌ jiꞌi ̱ Pilato. 12Xaꞌ
nchcuane Pilato jiꞌi ̱ nguꞌ liꞌ:

―¿Ñiꞌya ̱ cuaꞌni naꞌ loꞌo yu re, nu nchcuiꞌ
ma ̱ jiꞌi̱ chaꞌ laca yu rey jiꞌi̱ nguꞌ judío lacua?
―nacui̱ Pilato jiꞌi ̱ nu nguꞌ quiñaꞌa̱ biꞌ.

13Cui ̱i̱ ngusiꞌya nguꞌ jiꞌi ̱ Pilato liꞌ:
―Cujuii clya jiꞌi̱ yu lo crusi ―nacui ̱ nguꞌ

jiꞌi ̱.
14 ―¿Ni chaꞌ laca chaꞌ ntiꞌ ma ̱ chaꞌ cujuii

naꞌ jiꞌi̱ yu re? ―nacui̱ Pilato jiꞌi ̱ nguꞌ―. ¿Ni
quiꞌya ntsuꞌu jiꞌi̱ yu?
Lye la nxiꞌya loꞌo nguꞌ jiꞌi ̱ Pilato liꞌ:
―Cujuii clya jiꞌi ̱ yu lo crusi.
15 Loꞌo liꞌ nguaꞌni lyaá Pilato jiꞌi ̱ Barrabás

chaꞌ tyaalaꞌ tyiquee nunguꞌ quiñaꞌa ̱ biꞌ. Loꞌo
lye ngujuiꞌi ̱ sendaru jiꞌi̱ Jesús loꞌo reta, liꞌ
ngulo Pilato cña jiꞌi ̱ sendaru chaꞌ tyaa loꞌo
nguꞌ jiꞌi̱ Jesús chaꞌ cujuiꞌi̱ caꞌa̱ nguꞌ jiꞌi̱ lo
crusi.

16 Ndyaa loꞌo sendaru jiꞌi̱ Jesús nde neꞌ
niꞌi̱ su ntucua nguꞌ nu laca loo biꞌ, loꞌo juaꞌa̱
ndyuꞌu tiꞌi̱ ñaꞌa̱ lcaa sendaru nu ntsuꞌu ca-
jua. 17 Liꞌ nguxacuꞌ nguꞌ jiꞌi ̱ Jesús loꞌo sca
lateꞌ cuaa ñaꞌa̱. Ngüixii̱̱ nguꞌ lti quicheꞌ chu ̱ꞌ

tyaꞌa chaꞌ caca sca sneꞌ, ngusta nguꞌ sneꞌ biꞌ
hique Jesús. 18 Liꞌ nguaꞌni tlyu nguꞌ jiꞌi ̱ yu
chaꞌ cuiñi ti:

―Tsoꞌo ti tyiꞌi̱ nuꞌu̱, rey jiꞌi̱ nguꞌ judío
―nacui ̱ sendaru jiꞌi ̱.

19 Nguxana nguꞌ ngujuiꞌi ̱ nguꞌ yaca quii
hique Jesús liꞌ. Lye ngutuꞌu hitya sañiꞌ nguꞌ
loo yu. Liꞌ ndyatu̱ sti ̱ꞌ nguꞌ slo yu, ñiꞌya̱ si
cuaꞌni tlyu nguꞌ jiꞌi̱ yu, masi chaꞌ cuiñi ti.
20Nu loꞌo ndye ngustí loꞌo nguꞌ jiꞌi̱ Jesús, liꞌ
ngulo nguꞌ lateꞌ cuaa ñaꞌa̱ biꞌ jiꞌi ̱; xaꞌ ngux-
acuꞌ nguꞌ steꞌ ycuiꞌ ca yu liꞌ, chaꞌ tsaa loꞌo
nguꞌ jiꞌi̱ yu ca su cujuiꞌi ̱ caꞌa̱ nguꞌ jiꞌi ̱ lo crusi.
Nduꞌu nguꞌ ndyaa loꞌo nguꞌ jiꞌi̱ yu liꞌ.

Ngujuiꞌi ̱ caꞌa̱ nguꞌ jiꞌi ̱ Jesús lo crusi
21 Tyucui ̱i̱ loꞌo ndyaꞌa ̱ nguꞌ, liꞌ naꞌa̱ nguꞌ

sendaru jiꞌi ̱SimónnguꞌCirene; stiAlejandro
loꞌo Rufo laca nu Simón biꞌ. Cua ñaa Simón
ca su ndyaa cña neꞌ quixi̱ꞌ, loꞌo liꞌ ngulo
sendaru cña jiꞌi̱ chaꞌ quiꞌya crusi biꞌ cuentya
jiꞌi ̱ Jesús.

22 Liꞌ ndyalaa loꞌo nguꞌ jiꞌi̱ Jesús ca su naa
Gólgota. (NuGólgotani, caꞌya su nscua tyijya ̱
hique jyoꞌo, juaꞌa̱ ntiꞌ ñacui ̱ chaꞌ biꞌ chaꞌcña
jiꞌna.) 23 Liꞌ nda nguꞌ vino nguxaꞌ loꞌo taná
mirrachaꞌ coꞌo Jesús,pananántajaꞌa̱ yucoꞌo
yu vino biꞌ. 24 Liꞌ ngujuiꞌi ̱ caꞌa̱ nguꞌ jiꞌi̱ yu lo
crusi. Loꞌo liꞌ ngüijya nguꞌ sendaru loꞌo tyaꞌa
nguꞌ, chaꞌ clyana nguꞌ chaꞌ loꞌo tyaꞌa nguꞌ
tilaca nu caja steꞌ Jesús jiꞌi̱. Juaꞌa̱ ngua chaꞌ
ndye ndacha nguꞌ steꞌ Jesús jiꞌi̱ tyaꞌa nguꞌ.

25Hora cua caa nde tlya ngua loꞌo ngujuiꞌi ̱
caꞌa ̱ sendaru jiꞌi̱ Jesús lo crusi. 26Nde hique
crusi biꞌ cuanscua letra nunchcuiꞌni quiꞌya
nungusta nguꞌ jiꞌi ̱ Jesús: “Nunde laca rey jiꞌi ̱
nguꞌ judío”, nacui ̱ letra biꞌ. 27 La cuiꞌ tsa̱ biꞌ,
ngujuiꞌi̱ caꞌa̱ nguꞌ jiꞌi̱ tucua tyaꞌanguꞌ cuaana
lo crusi seꞌi ̱ ti loꞌo Jesús. Crusi jiꞌi̱ tsaca nguꞌ
cuaana biꞌ ndu̱ laꞌa tsuꞌ cui ̱ jiꞌi̱ Jesús, crusi
jiꞌi ̱ chaca ndu ̱ laꞌa tsuꞌ coca biꞌ. 28 Juaꞌa̱ ngua
chaꞌ nu nguscua jyoꞌo cusuꞌ saꞌni lo quityi
jiꞌi ̱ ycuiꞌNdyosi, nu nchcuiꞌ ndiꞌya̱: “Ngua tiꞌ
nguꞌ chaꞌ tyaꞌa nguꞌ cuxi laca yu”. Juaꞌa̱ chaꞌ
nscua lo quityi biꞌ.

29 Ngustí loꞌo tsa nguꞌ jiꞌi ̱ Jesús loꞌo nteje
tacui nguꞌ tyucui ̱i̱, nchcuiꞌ tsa nguꞌ chaꞌ
subaꞌ jiꞌi ̱ yu.

―Ja ̱a̱, nuꞌu̱ laca nu nchcuiꞌ chaꞌ cuityi ̱ jiꞌi ̱
laa tonu jua―nacui̱ nguꞌ biꞌ―, loꞌo liꞌ nacui ̱
nuꞌu̱ chaꞌ xaꞌ cuiñá nuꞌu̱ jiꞌi ̱ chaca quiyaꞌ
chu ̱ꞌ sna tsa̱ ti, ngua tiꞌ nuꞌu̱. 30 Cuaꞌni lyaá
nuꞌu̱ jiꞌi̱ ycuiꞌ ca lacua; cuaꞌya clya nuꞌu̱ lo
crusi cua juani, si caca jinuꞌu̱―nacui ̱ nguꞌ.

31Loꞌo sti joꞌó nu laca loo, loꞌo juaꞌa̱ mstru
chaꞌ joꞌó, ngustí loꞌo nguꞌ jiꞌi̱ Jesús.

―Nguaꞌni lyaá yu jiꞌi̱ xaꞌ ñati ̱ ―nacui̱ nu
nguꞌ tlyu biꞌ jiꞌi ̱ tyaꞌa nguꞌ―, pana ná nchca
clyaá ycuiꞌ ca yu. 32Cristo laca yu, nu rey jiꞌi ̱
nguꞌ Israel tyaꞌa na laca yu, nacui̱ yu. Tsoꞌo
la si caꞌya yu lo crusi ycuiꞌ ti yu, chaꞌ ñaꞌa̱ na

si caca jiꞌi ̱yu. Jlya tiꞌna jiꞌi̱ yu liꞌ―nacui ̱nguꞌ
jiꞌi̱ tyaꞌa nguꞌ.
Loꞌo juaꞌa ̱ nu nguꞌ cuaana tyaꞌa ngujuiꞌi ̱

caꞌa̱ nguꞌ jiꞌi̱ lo crusi, loꞌo nguꞌ biꞌ nchcuiꞌ
nguꞌ chaꞌ subaꞌ jiꞌi ̱ Jesús.

Ngujuii Jesús
33 Loꞌo ndyalaa nde hora ngua talya xee

tyucui ñaꞌa̱ loyuu. Sna hora ndalo chaꞌ talya
xee. 34 Pana loꞌo ngua hora cua sna nde
ngusi ̱i ̱, liꞌ cui ̱i̱ ngusiꞌya Jesús:

―Eloi, Eloi, ¿lama sabactani? ―nacui̱.
(Ndiꞌya̱ ntiꞌ ñacui ̱ chaꞌ biꞌ chaꞌcña jiꞌna:
Ndyosi ꞌna,Ndyosi ꞌna, ¿ni chaꞌ lacangulayaꞌ
nuꞌu̱ ꞌna?)

35 Ndyuna xi nguꞌ nu ndu̱ cacua ti, pana
ná ngua cuayáꞌ tiꞌ nguꞌ ni chaꞌ nchcuiꞌ yu:

―Cuaꞌa̱ jyaca ̱ma ̱, nxiꞌya yu jiꞌi ̱ jyoꞌo Elías
―nacui ̱ nguꞌ biꞌ.

36Liꞌngusna scañati ̱ndyaandyiquiꞌya sca
quiche; ngüichaꞌ nguꞌ jiꞌi̱ quiche biꞌ loꞌo vino
tiyeꞌ liꞌ, ngusicua̱ nguꞌ jiꞌi ̱ loꞌo sca yaca quii
chaꞌ coꞌo Jesús.

―Jatya na xi―nacui̱ nu ñati ̱biꞌ―, ñaꞌa̱ na
si ca̱a̱ jyoꞌo Elías chaꞌ taꞌya jiꞌi̱ Jesús lo crusi.

37Cui̱i̱ ngusiꞌya Jesús liꞌ, ngujuii liꞌ. 38Hora
ti ngutaaꞌ lateꞌ tlyu nu ndacui ndyacu ̱ꞌ tsa
claꞌbe neꞌ laa tonu biꞌ, nde cua ̱ nguxana
ngutaaꞌ lateꞌ biꞌ ñaꞌa̱ cuayáꞌ nu ndyalaa ca
lo yuu. 39 Loꞌo nu capitán nu laca loo jiꞌi ̱
sendaru nu ndu ̱ slo Jesús, naꞌa̱ capitán biꞌ
ñiꞌya̱ nguaꞌni Jesús loꞌo ngujuii yu.

―Chañi chaꞌ Sñiꞌ ycuiꞌ Ndyosi nu laca loo
la laca jyoꞌo re―nacui ̱ capitán biꞌ.

40Laja liꞌ tyijyuꞌ ti ndu̱ sca tajunguꞌ cunaꞌa̱
ñaꞌa̱ cuiꞌya nguꞌ jiꞌi ̱ Jesús; loꞌo María Mag-
dalena, loꞌo chaca María xtyaꞌa ̱ Jacobo nu
cuañiꞌ la, la cuiꞌ xtyaꞌa̱ José laca biꞌ, loꞌo
Salomé ndu ̱. 41Nu loꞌo tya ndyaꞌa̱ Jesús nde
Galilea nu ngua tya tsubiꞌ la, la cuiꞌ taju nu
cunaꞌa̱ biꞌ ndyaꞌa̱ loꞌo yu, chaꞌ nguxtyucua
nguꞌ jiꞌi̱ yu loꞌo ndyaqueꞌ nguꞌ na ndyacu
nguꞌ. Loꞌo juaꞌa̱ ndu̱ tyu ̱u̱ tyaꞌa xaꞌ la nguꞌ
cunaꞌa̱ cajua, tyaꞌa ndyalaa nguꞌ loꞌo Jesús
nde quichi ̱ Jerusalén.

Nguatsiꞌ jyoꞌo Jesús
42 Cua ngusi ̱i̱ xi, la cuiꞌ tsa ̱ taꞌa si ̱i ̱ laca

biꞌ, chaꞌ chaca tsa̱ biꞌ caca tsa̱ nu tyiꞌi ̱ cñaꞌ
nguꞌ judío. 43 Loꞌo juaꞌa̱ ndiꞌi ̱ sca nguꞌ tisiya
nu naa José, nguꞌ Arimatea ngua biꞌ, sca
nguꞌ tlyu. Loꞌo José ndu̱ tiꞌ chaꞌ cua tyalaa
ti tsa̱ chaꞌ caca ycuiꞌ Ndyosi loo; biꞌ chaꞌ
nguaꞌni tlyu tyiquee, ndyaa slo Pilato chaꞌ
jña jiꞌi ̱ jyoꞌo Jesús chaꞌ tyatsiꞌ. 44 Ndube tsa
tiꞌ Pilato si chañi chaꞌ ngujuii Jesús yala ti.
Biꞌ chaꞌ ngusiꞌya jiꞌi̱ nu capitán jiꞌi̱ sendaru
nu ndu ̱ cua̱ quiyaꞌ crusi chaꞌ ca ̱a̱ capitán
biꞌ slo, chaꞌ cachaꞌ jiꞌi ̱ nu laca loo si chañi
chaꞌ ngujuii Jesús. 45Liꞌ nacui̱ capitán biꞌ jiꞌi ̱
Pilato chaꞌ chañi chaꞌ ngujuii jyoꞌo biꞌ; biꞌ
chaꞌ nda Pilato chacuayáꞌ jiꞌi ̱ José chaꞌ tsaa
loꞌo jiꞌi ̱ jyoꞌo biꞌ, chaꞌ tyatsiꞌ. 46 Liꞌ ngüiꞌya

José sca tasá tsoꞌo tsa ñaꞌa̱; ndaꞌya nu cusuꞌ
jiꞌi̱ jyoꞌo biꞌ, ngüixii̱ ̱ tasá cucui hichu ̱ꞌ jyoꞌo.
Liꞌ ndyaa loꞌo jiꞌi ̱ ca sca tyuquee nu ngulu
nguꞌ nde siiꞌ cuaꞌa̱, nguxatsiꞌ jiꞌi ̱ jyoꞌo Jesús
neꞌ tyuquee biꞌ. Liꞌ nguxasu nguꞌ sca quee
tonu toꞌ tyuquee biꞌ, tachaa ndacu ̱ꞌ nguꞌ jiꞌi̱
liꞌ. 47 Loꞌo María Magdalena, loꞌo María
xtyaꞌa̱ José ni, naꞌa̱ nguꞌ su nguatsiꞌ jyoꞌo
Jesús.

16
Ndyuꞌú Jesús chaca quiyaꞌ

1 Nu loꞌo cua ndye tsa̱ nu ndiꞌi̱ cñaꞌ nguꞌ
judío, liꞌ nu María Magdalena loꞌo María
xtyaꞌa̱ Jacobo loꞌo Salomé ni, ndyaa nguꞌ
ngüiꞌya nguꞌ setye tyixi xtyiꞌi; tsaa loꞌo nguꞌ
jiꞌi̱ setye biꞌ, chaꞌ taꞌa̱ setye biꞌñaꞌa̱ tsaca chu̱ꞌ
jyoꞌo biꞌ ntiꞌ nguꞌ. 2Cua nguxee chaca tsa̱ liꞌ,
tsa̱ clyo jiꞌi̱ semana. Loꞌo ntyucua cuichaa,
liꞌ hora ti nduꞌu nguꞌ cunaꞌa̱ biꞌ ndyaa nguꞌ
su ntsuꞌu jyoꞌo Jesús tyuquee biꞌ. 3 Laja loꞌo
ndyaꞌa̱ nguꞌ tyucui̱i ̱ nchcuiꞌ nguꞌ loꞌo tyaꞌa
nguꞌ:

―¿Tilaca nu xtyucua jiꞌna chaꞌ culotsuꞌ
na quee tonu nu ndyacu ̱ꞌ toꞌ tyuquee biꞌ?
―nacui̱ nguꞌ jiꞌi̱ tyaꞌa nguꞌ.

4 Loꞌo ndyalaa nguꞌ cacua ti, liꞌ nguxñaꞌa̱
nguꞌ jiꞌi̱ tyuqueebiꞌ, loꞌo liꞌnaꞌa̱ nguꞌ chaꞌ cua
ndyaatsuꞌquee tonunundyacu ̱ꞌ toꞌ tyuquee
biꞌ; ntucua yaala toꞌ tyuquee biꞌ liꞌ. 5Ndyatí̱
nguꞌ nde neꞌ tyuquee, naꞌa̱ nguꞌ jiꞌi̱ sca nu
quiꞌyu cuañiꞌ, ngua tiꞌ nguꞌ; ngati̱ tsa ñaꞌa̱
lateꞌ tyucui ̱ cuꞌ nu lacuꞌ nu quiꞌyu biꞌ nu
ngaꞌa̱ laꞌa tsuꞌ cui ̱ sunscua jyoꞌobiꞌnquichaꞌ.
Ndube tsa tiꞌ nu nguꞌ cunaꞌa̱ biꞌ ñaꞌa̱ nguꞌ jiꞌi̱.

6―Ná cutsi̱i ̱ ma ̱ ―nacui ̱ nu quiꞌyu biꞌ jiꞌi̱
nu nguꞌ cunaꞌa̱ biꞌ―. Cua jlo tiꞌ naꞌ chaꞌ jiꞌi̱
Jesús Nazaret nu ndyujuii nguꞌ jiꞌi̱ lo crusi
nclyana ma ̱. Pana ngaꞌaa ntsiya jyoꞌo biꞌ
ca nde, chaꞌ cua ndyuꞌú yu biꞌ chaca quiyaꞌ.
Ca ̱a̱ naꞌa̱ma ̱xi candesungustanguꞌ jiꞌi̱ jyoꞌo
biꞌ. 7Liꞌ yaa clyama ̱ cachaꞌma ̱ jiꞌi ̱ Pedro loꞌo
jiꞌi̱ xaꞌ la nguꞌnundyaca tsaꞌa̱ jiꞌi ̱yu, chaꞌ cua
tsaa ti ycuiꞌ yu nde loo jiꞌi ̱ ma ̱ nde Galilea;
tyacua tyaꞌa ma ̱ loꞌo yu ca biꞌ, ñiꞌya̱ nu cua
nacui̱ yu jiꞌi̱ ma ̱ tya tsubiꞌ.

8Liꞌ nduꞌu nguꞌ tyuquee nxna nguꞌ ndyaa
nguꞌ. Lye tsa nchcua ̱ nguꞌ, chaꞌ ndube tsa
tiꞌ nguꞌ. Pana ná nchcuiꞌ nguꞌ loꞌo xaꞌ ñati ̱
tyucui̱i̱ chaꞌ ndyutsi ̱i̱ tsa nguꞌ.

Ndyuꞌu tucua Jesús sloMaríaMagdalena
9 La cuiꞌ tsa̱ clyo jiꞌi̱ semana ngua biꞌ loꞌo

ndyuꞌú Jesús chaca quiyaꞌ. Clyo ndyuꞌu
tucua yu slo María Magdalena. Tya tsubiꞌ
la cua nguaꞌni yu joꞌo jiꞌi ̱ nu María biꞌ, cua
ngulo yu cati tyaꞌa cuiꞌi ̱ cuxi nu ngusñi jiꞌi̱
nu cunaꞌa̱ biꞌ. 10Loꞌo cua naꞌa̱ María jiꞌi ̱ ycuiꞌ
Jesús, hora ti nduꞌu María ñaa slo nu xaꞌ la
tyaꞌa nguꞌnundyaca tsaꞌa̱ jiꞌi̱ yu, chaꞌ cachaꞌ
jiꞌi̱ nguꞌ ñiꞌya̱ ngua chaꞌ. Nxiꞌya nguꞌ ngaꞌa̱
nguꞌ, chaꞌ xñiꞌi̱ tsa tiꞌ nguꞌ chaꞌ ngujuii Jesús.

11 Pana masi juaꞌa ̱, ná nduna nguꞌ chaꞌ nu
nchcuiꞌ María loꞌo nguꞌ, chaꞌ ná jlya tiꞌ nguꞌ
chaꞌ cua ndyuꞌú Jesús chaca quiyaꞌ; ná jlya
tiꞌ nguꞌ tsiyaꞌ ti chaꞌ cua naꞌa̱ María jiꞌi ̱ ycuiꞌ
Jesús.

Ndyuꞌu tucua Jesús slo tucua tyaꞌa nguꞌ
nu ndyaca tsaꞌa ̱ jiꞌi ̱

12 Tiyaꞌ la xi, liꞌ ndyuꞌu tucua Jesús chaca
quiyaꞌ, nguluꞌu loo yu jiꞌi̱ tucua tyaꞌa nguꞌ
nu ndyaca tsaꞌa̱ jiꞌi̱. Tyucui̱i ̱ su ndyaꞌa̱ nguꞌ
nde neꞌ quixi̱ꞌ, ca biꞌ nguluꞌu loo ycuiꞌ Jesús
jiꞌi ̱ nguꞌ. 13 Yala ti ñaa nguꞌ nde quichi ̱,
ndachaꞌ nguꞌ chaꞌ biꞌ jiꞌi̱ tyaꞌa nguꞌ; pana ná
ndaquiyaꞌ nguꞌ jiꞌi̱ chaꞌ nu nchcuiꞌ nu tucua
tyaꞌa ñati ̱biꞌ.

Cña nu ngulo Jesús jiꞌi ̱ nu nguꞌ nu ndyaca
tsaꞌa ̱ jiꞌi ̱

14 Ca ngusi̱i ̱ la xi, liꞌ ndyuꞌu tucua Jesús
slo nu tii chaca tyaꞌa nguꞌ nu ndyaca tsaꞌa̱
jiꞌi ̱ su ngaꞌa̱ nguꞌ ndyacu nguꞌ toꞌmesa. Lye
nchcuiꞌ yu loꞌo nguꞌ biꞌ ni chaꞌ laca ná jlya
tsoꞌo tiꞌnguꞌ, ni chaꞌ lacandyacu ̱ꞌhiquenguꞌ.
Loꞌo juaꞌa ̱ nchcuiꞌ yu loꞌo nguꞌ ni chaꞌ laca
nándaquiyaꞌnguꞌ jiꞌi ̱nguꞌ tyaꞌa nguꞌ, nu cua
naꞌa̱ jiꞌi ̱ yu clyo loꞌo ndyuꞌú ca ti yu chaca
quiyaꞌ.

15―Tsaa ma ̱ tyucui ñaꞌa ̱ chalyuu―nacui̱
Jesús jiꞌi̱ nguꞌ biꞌ liꞌ―. Ta ma ̱ chaꞌ loꞌo
lcaa ñati ̱ cuentya jnaꞌ. Chcuiꞌ ma ̱ loꞌo nguꞌ
chaꞌ taca clyaá nguꞌ jiꞌi ̱ nu cuxi xquiꞌya naꞌ.
16 Nu loꞌo xñi ñati ̱ chaꞌ ꞌna, tyucuatya nguꞌ
chacuayáꞌ jnaꞌ liꞌ, clyaánguꞌbiꞌ jiꞌi̱ nucuxi liꞌ.
Ñati ̱nu ná tyajaꞌa̱ xñi chaꞌ ꞌna tsiyaꞌ ti, tyanu
quiꞌya jiꞌi ̱ nguꞌ liꞌ. 17Ñati ̱nu xñi chaꞌ ꞌna ni,
cuaꞌni nguꞌ biꞌ chaꞌ tonu chacuayáꞌ jnaꞌ, chaꞌ
cube tsa tiꞌ xaꞌñati:̱ culo nguꞌbiꞌ jiꞌi ̱ cuiꞌi ̱ cuxi
nu ngusñi jiꞌi̱ ñati;̱ caja ñiꞌya ̱ nu chcuiꞌ nguꞌ
biꞌ chaꞌcña jiꞌi ̱ xaꞌñati ̱chacuayáꞌ jnaꞌ; 18masi
xñinguꞌ jiꞌi̱ cuaña tyaala,masi coꞌonguꞌ taná
tyaala, ná sca chaꞌ cuxi caca jiꞌi ̱ nguꞌ biꞌ liꞌ;
loꞌo sta yaꞌ nguꞌ biꞌ hichu ̱ꞌ nguꞌ quicha, tyaca
tsoꞌo nu quicha biꞌ ―nacui̱ Jesús jiꞌi̱ nguꞌ.

Ndyaa Jesús nde cua̱
19Loꞌo ndye nchcuiꞌ Jesús nu Xuꞌna na, liꞌ

nguaꞌni ycuiꞌNdyosi chaꞌnduꞌuyundyaayu
nde cua ̱; ndyaa tucua Jesús laꞌa tsuꞌ cui ̱ jiꞌi̱
ycuiꞌNdyosi ca biꞌ. 20Liꞌnduꞌunguꞌnungua
tsaꞌa̱ jiꞌi ̱, ndyaa nguꞌ lcaa quichi̱ chaꞌ chcuiꞌ
nguꞌ chaꞌ jiꞌi ̱ Jesús loꞌo xaꞌ ñati.̱ Nxtyucua tsa
nu Xuꞌna na jiꞌi ̱ nu nguꞌ nu ngua tsaꞌa̱ jiꞌi ̱,
hasta ngua cuayáꞌ tsoꞌo tiꞌ nguꞌ lcaa quichi ̱
su ndyaa nguꞌ biꞌ, chaꞌ chañi tsa chaꞌ nu
nchcuiꞌ nguꞌ cuentya jiꞌi ̱ ycuiꞌ Ndyosi; ngua
cuayaꞌ tiꞌ nguꞌ quichi ̱ biꞌ loꞌo naꞌa̱ nguꞌ chaꞌ
tonu nu nguaꞌni nguꞌ biꞌ chacuayáꞌ jiꞌi ̱ ycuiꞌ
Ndyosi.
Tsa lo cua ti chaꞌ.

Quityi nu nguscua San
Lucas ñiꞌya̱ nu ngua chaꞌ

jiꞌi ̱ Jesús
Chaꞌcña nu nscua clyo

1 Cua quiñaꞌa̱ ñati ̱nguscua lo quityi ñiꞌya ̱
nu ngua lcaa chaꞌ jiꞌi̱ Jesús nde su ndiꞌi ̱ ya,
quityi historia laca biꞌ. 2 Loꞌo juaꞌa̱ ntsuꞌu
nguꞌnunguluꞌu chaꞌ biꞌ jiꞌna; nguꞌ biꞌni, cua
naꞌa̱ nguꞌ chaꞌbiꞌ clyo, tya loꞌonguxana Jesús
nguaꞌni yu cña, loꞌo juaꞌa̱ ndyaanguꞌnchcuiꞌ
nguꞌ chaꞌ jiꞌi̱ Jesús loꞌo lcaa ñati.̱ 3Biꞌ chaꞌ loꞌo
naꞌ, ngulana tsa naꞌ ñiꞌya ̱ ngua lcaa chaꞌ nu
nteje tacui tya loꞌo nguxana chaꞌ biꞌ. Tsoꞌo
ntiꞌ naꞌ si loꞌo naꞌ scua naꞌ lcaa chaꞌ biꞌ, chaꞌ
tsaa slo nuꞌu̱, cusuꞌTeófilo, 4chaꞌ caca cuayáꞌ
tiꞌ nuꞌu̱ tsoꞌo la lcaa chaꞌ nu nda nguꞌ loꞌo
nuꞌu̱.

Ndyaaxca ̱ jiꞌi ̱ ycuiꞌNdyosi ca sloZacarías
nu caca sti Juan Bautista

5 Tyempo nu ngua rey Herodes cña, loꞌo
ngua yu loo jiꞌi ̱nguꞌ loyuu su cuentya Judea,
liꞌ ndiꞌi̱ sca sti joꞌó nu naa Zacarías. Biꞌ
ndyaꞌa̱ loꞌo taju sti joꞌó nu ndu ̱ cña su ngutu̱
jyoꞌo Abías nquichaꞌ. Elisabet naa clyoꞌo
yu biꞌ, laca maꞌ la cuiꞌ ñati ̱ tyaꞌa jiꞌi̱ jyoꞌo
Aarón nu ngua sti joꞌó tya clyo la. 6 Liñi
tsa nduꞌni tyucuaa nguꞌ biꞌ cuentya jiꞌi̱ ycuiꞌ
Ndyosi, ndaquiyaꞌ nguꞌ lcaa cña jiꞌi ̱ ycuiꞌ Ni;
ndaquiyaꞌ tsa nguꞌ lcaa chaꞌ nu cua nda Ni
loꞌo ñati ̱ cua saꞌni la, juaꞌa̱ ná tucui nchcuiꞌ
chaꞌ cuxi jiꞌi̱ nguꞌ biꞌ. 7Pana ná ntsuꞌu ni sca
sñiꞌ nguꞌ. Ná ndyiji sñiꞌ Elisabet, loꞌo juaꞌa̱
ngusuꞌ tsa juani.

8 Cua ndyalaa semana jiꞌi ̱ taju sti joꞌó loꞌo
ngaꞌa̱ Zacarías, chaꞌ cuaꞌni nguꞌ cña neꞌ laa.
9 Ndiꞌya̱ nguaꞌni sti joꞌó nu ngua liꞌ: lcaa
taju nguꞌ ngusubi nguꞌ jiꞌi ̱ sca tyaꞌa sti joꞌó
nguꞌ, chaꞌ sca ti yu taca tyatí̱ yu su tacati
neꞌ laa tonu, chaꞌ taqui̱ yu yana joꞌó lomesa
ca biꞌ liꞌ. Loꞌo juani ndyanu cña biꞌ jiꞌi ̱ ycuiꞌ
Zacarías. 10 Hora nu ndyaqui̱ yana joꞌó biꞌ
neꞌ laa, liꞌ ndyuꞌu tiꞌi̱ nguꞌ quichi ̱ nde liyaꞌ ti,
nchcuiꞌ tyaꞌna nguꞌ loꞌo ycuiꞌ Ndyosi. 11 Liꞌ
nduꞌu tucua sca xca̱ jiꞌi̱ ycuiꞌ nu Xuꞌna na ca
slo Zacarías su ndiꞌi̱ yu neꞌ laa, naꞌa̱ yu chaꞌ
ndu ̱ xca̱ biꞌ laꞌa tsuꞌ cui ̱ slo mesa tacati su
ndyaqui ̱ yana joꞌó. 12 Loꞌo naꞌa̱ Zacarías jiꞌi ̱
xca ̱ biꞌ, ngaꞌaa jlo tiꞌ yu ñiꞌya̱ cuaꞌni yu, chaꞌ
ndyutsi ̱i ̱ tsa yu jiꞌi̱. 13Nchcuiꞌ xca ̱ biꞌ loꞌo yu
liꞌ:

―Ná cutsi̱i ̱ nuꞌu̱ Zacarías ―nacui ̱―. Cua
ndyuna ycuiꞌ Ndyosi chaꞌ nu tyaꞌna tsa
nchcuiꞌ nuꞌu̱ loꞌo Ni, biꞌ chaꞌ cala sca sñiꞌ
Elisabet clyoꞌo nuꞌu̱. Juan caca naa yu, juaꞌa̱
caca xtañi nu sta nuꞌu̱ jiꞌi ̱. 14 Chaa tsa tiꞌ
caca tyiquee nuꞌu̱ loꞌo cua ngula nu piti biꞌ.
Loꞌo juaꞌa̱, tsoꞌo tsa caca tyiquee quiñaꞌa̱ tsa

ñati ̱ loꞌo ñaꞌa̱ nguꞌ jiꞌi̱ nu piti biꞌ, 15 chaꞌ nu
biꞌ caca sca ñati ̱ tlyu nde loo ycuiꞌ Ndyosi.
Ná coꞌo Juan biꞌ lcui ngatsi, loꞌo juaꞌa̱ ni sca
lo lcui ná coꞌo yu. Tya hora nu cala yu, liꞌ
tyanu Xtyiꞌi ycuiꞌ Ndyosi neꞌ cresiya jiꞌi̱ yu.
16 Cuaꞌni yu chaꞌ xaꞌ caca tsoꞌo cresiya jiꞌi̱
quiñaꞌa̱ tyaꞌa nguꞌ Israel, chaꞌ taquiyaꞌ nguꞌ
jiꞌi̱ ycuiꞌ Ndyosi nu Xuꞌna nguꞌ. 17 La cuiꞌ
xtyiꞌi nu ngutiꞌi ̱ neꞌ cresiya jiꞌi̱ jyoꞌo Elías nu
ndyaa loꞌoycuiꞌNdyosi jiꞌi ̱ tya saꞌni la, la cuiꞌ
xtyiꞌi biꞌ caja jiꞌi̱ Juan juani. Ca nde loo la
ca̱a̱ Juan chcuiꞌ loꞌo ñati,̱ chaꞌ tyaalaꞌ tyiquee
ñati,̱ chaꞌngaꞌaa xu ̱u̱ tyaꞌa nguꞌ loꞌo sñiꞌnguꞌ.
Liꞌ taca chaꞌa̱ lcaa chaꞌ nu ntsuꞌu tyiquee
nguꞌ, chaꞌ taquiyaꞌ nguꞌ jiꞌi ̱ lcaa chaꞌ nu liñi.
Juaꞌa̱ chcuiꞌ Juan loꞌo nguꞌ chaꞌ cuaꞌni choꞌo
nguꞌ tyiquee nguꞌ, chaꞌ tyajaꞌa̱ nguꞌ xñi nguꞌ
chaꞌ jiꞌi̱ ycuiꞌNdyosi. Liꞌ ca ̱a̱ ycuiꞌ Cristo.

18Liꞌ nchcuane Zacarías jiꞌi̱ nu xca̱ biꞌ:
―¿Ñiꞌya̱ caca chaꞌ ca cuayáꞌ tiꞌ naꞌ si chañi

ca chaꞌ biꞌ? Cusuꞌ tsa naꞌ, loꞌo juaꞌa̱ clyoꞌo naꞌ
cusuꞌ tsa―nacui ̱ Zacarías jiꞌi ̱ xca̱ biꞌ.

19 ―Gabriel naa naꞌ ―nacui̱ xca̱ jiꞌi ̱ yu
liꞌ―. Na ndu̱ ti naꞌ ca slo ycuiꞌ Ndyosi;
biꞌ laca nu nda ꞌna lijya̱a ̱ chaꞌ chcuiꞌ naꞌ
loꞌo nuꞌu̱, chaꞌ ta naꞌ chaꞌ tsoꞌo re loꞌo nuꞌu̱.
20 Cuaꞌa̱ jyaca ̱ nuꞌu̱ jnaꞌ juani: caca cuꞌu̱
nuꞌu̱ juani, chaꞌ ngaꞌaa caca chcuiꞌ nuꞌu̱ ñaꞌa̱
cuayáꞌ nu cala cubiꞌ biꞌ jinuꞌu̱; juaꞌa ̱ caca
jinuꞌu̱ xquiꞌyachaꞌná jlya tiꞌnuꞌu̱ jnaꞌ. Chañi
tyalaa tyempobiꞌ, liꞌ caca cuayáꞌ tiꞌnuꞌu̱ chaꞌ
chaꞌ liñi laca lcaa chaꞌ nu nchcuiꞌ naꞌ loꞌo
nuꞌu̱―nacui ̱ xca̱ biꞌ jiꞌi ̱ Zacarías.

21 Tya ndiꞌi ̱ nguꞌ quichi ̱ toꞌ laa, ntajatya
nguꞌ jiꞌi ̱ nu Zacarías biꞌ ñaꞌa̱ cuayaꞌ nu tyuꞌu
yu nde liyaꞌ; pana quiñaꞌa ̱ tsa nclyacua tiꞌ
nguꞌ ni chaꞌ tyiqueeꞌ tsa ngutuꞌu Zacarías
nde neꞌ laa biꞌ. 22 Loꞌo nduꞌu Zacarías nde
liyaꞌ, liꞌ ngaꞌaa ngua chcuiꞌ yu loꞌo nguꞌ.
Ngua tii nguꞌ chaꞌ neꞌ laa nguluꞌuloo sca xee
tlyu jiꞌi̱ yu nu nduꞌu ya̱a̱ ca slo ycuiꞌ Ndyosi.
Liꞌ seꞌi̱ ti ndu̱ yundyuꞌni yaꞌyu jiꞌi ̱nguꞌ, pana
ndyanu cuꞌu̱ ti yu.

23 Loꞌo cua ndye tsa̱ loꞌo nguaꞌni Zacarías
cña neꞌ laa, liꞌ nguxtyu̱u̱ yu ndyaa yu quichi ̱
tyi yu. 24 Tiyaꞌ la liꞌ, ngua tii clyoꞌo yu, nu
naa Elisabet ni, chaꞌ ngujui sñiꞌ maꞌ. Liꞌ
cua ntsuꞌu cua caꞌyu coꞌ nu xcuiꞌ neꞌ niꞌi̱
ti ndyanu maꞌ. 25 Ndiꞌya̱ ngulacua tiꞌ maꞌ:
“Ycuiꞌ Ndyosi nu Xuꞌna na laca nu nguaꞌni
chaꞌ re cuentya jnaꞌ. Cua nguaꞌni Ni chaꞌ
ngaꞌaa chcuiꞌ la ñati ̱chaꞌ cuxi jnaꞌ.”

Nchcuiꞌ xca ̱ jiꞌi ̱ ycuiꞌ Ndyosi loꞌo María
chaꞌ cua cala ti Jesús

26Loꞌo cua ntsuꞌu scuá coꞌ nu ndyaꞌa̱ tana
Elisabet, liꞌ ngulo ycuiꞌ Ndyosi cña jiꞌi̱ sca
xca̱ jiꞌi̱ Ni, chaꞌ tsaa ca quichi ̱ Nazaret, sca
quichi ̱ nde loyuu su cuentya Galilea. Loꞌo
nu xca̱ biꞌ ni, la cuiꞌ Gabriel laca biꞌ. 27Nda
ycuiꞌ Ndyosi jiꞌi ̱ xca̱ biꞌ jiꞌi ̱ Ni chaꞌ tsaa slo
sca nu cunaꞌa ̱ nu ntucua ycuiꞌ ti. Na cua

ngüiñi chaꞌ jiꞌi̱ nu cunaꞌa̱ biꞌ, chaꞌ caja clyoꞌo
loꞌo sca nu quiꞌyu nu naa José; David laca
xtañi nu quiꞌyu biꞌ, sca ti xtañi yu loꞌo jyoꞌo
cusuꞌ David nu ngutuꞌú saꞌni la. María naa
nu cunaꞌa̱ nu ntucua ycuiꞌ ti biꞌ, loꞌo juaꞌa ̱ la
cuiꞌ tyaꞌa nu Elisabet biꞌ laca María. 28 Loꞌo
ndyalaaxca̱ slonu cunaꞌa ̱biꞌ, liꞌnchcuiꞌ loꞌo:

―Tsoꞌo ti tyiꞌi ̱ nuꞌu̱ ―nacui ̱ xca̱ biꞌ jiꞌi̱―,
tyacaꞌa tsa nuꞌu̱ jiꞌi ̱ ycuiꞌ Ndyosi. Tsoꞌo ndiꞌi̱
Ni loꞌo nuꞌu̱―nacui ̱―. Quiñaꞌa̱ tsa chaꞌ tsoꞌo
nda ycuiꞌ Ndyosi jinuꞌu̱, masi ná nduꞌni Ni
juaꞌa̱ loꞌo xaꞌ la nu cunaꞌa̱.

29Cua naꞌa̱ María jiꞌi̱ xca̱ biꞌ. Loꞌo ndyuna
María chaꞌ nu nchcuiꞌ yu, liꞌ ngulacua tsa tiꞌ
ni chaꞌ laca nchcuiꞌ xca̱ biꞌ juaꞌa̱. Ndyutsi ̱i̱
tsa liꞌ. 30 Xaꞌ nchcuiꞌ xca̱ biꞌ loꞌo nu cunaꞌa̱
cuañiꞌ biꞌ liꞌ:

―María―nacui ̱―, ná cutsi̱i ̱ nuꞌu̱ chaꞌ cua
nda ycuiꞌ Ndyosi sca chaꞌ tsoꞌo hi ̱ ―nacui̱
xca̱ biꞌ jiꞌi̱―. 31Caca tananuꞌu̱, caja sñiꞌnuꞌu̱;
ñacui ̱ nuꞌu̱ chaꞌ Jesús ca naa cubiꞌ nu caja
jinuꞌu̱. 32 Caca yu biꞌ sca ñati ̱ tlyu. Ñacui ̱
nguꞌ jiꞌi̱ yu chaꞌ Sñiꞌ ycuiꞌ Ndyosi nu Xuꞌna
na nu tlyu la caca yu. La cuiꞌ tyaꞌa cña tlyu
nu nguaꞌni jyoꞌo rey David, nu tyaꞌa yu nu
ya̱a̱ chalyuu cua saꞌni la, biꞌ cña laca nu ta
ycuiꞌ nu Xuꞌna na jiꞌi ̱ Jesús, 33 chaꞌ lcaa tsa̱
ná tye chaꞌ caca yu loo jiꞌi̱ lcaa tyaꞌa nguꞌ
Israel; juaꞌa ̱ ná tye chaꞌ culo yu cña jiꞌi̱ lcaa
ñati ̱chalyuu.

34Liꞌ nchcuiꞌMaría loꞌo xca̱ biꞌ:
―¿Ñiꞌya ̱ caca re lacua, chaꞌ nu bilya caja

clyoꞌo naꞌ? ―nacui̱ María jiꞌi ̱ xca̱ biꞌ.
35Liꞌ nda xca̱ sca chaꞌ loꞌo:
―Ta ycuiꞌ Ndyosi Xtyiꞌi Ni chaꞌ tya̱a ̱ su

ndiꞌi ̱ nuꞌu̱, chaꞌ tyuꞌú tyucui ñaꞌa ̱ nuꞌu̱; sca
chaꞌ tlyu nu cuaꞌni ycuiꞌ Ndyosi nu laca loo
caca chaꞌ biꞌ. Nu loꞌo cala sñiꞌ nuꞌu̱, sca ñati ̱
nu lubii tsa cuentya jiꞌi ̱ ycuiꞌ Ndyosi caca
cubiꞌ nu cala biꞌ, la cuiꞌ biꞌ laca nu caca naa
Sñiꞌ ycuiꞌ Ndyosi. 36 Loꞌo chaca chaꞌ chcui̱ꞌ
loꞌo nuꞌu̱―nacui ̱ xca̱ jiꞌi̱―, chaꞌ loꞌo Elisabet
tyaꞌa cusuꞌ nuꞌu̱ nguxana ngua tana, masi
cusuꞌ tsa maꞌ. Tya tsubiꞌ la nacui̱ nguꞌ chaꞌ
ná ndyiji sñiꞌ maꞌ tsiyaꞌ ti, loꞌo juani cua
ndyaꞌa scuá coꞌntsuꞌu sñiꞌmaꞌ. 37Ni sca chaꞌ
ná tucui ntiꞌ ycuiꞌNdyosi.

38Liꞌ nacui ̱María jiꞌi̱ xca̱ biꞌ ndiꞌya̱:
―Si nacui ̱ ycuiꞌ Ndyosi chaꞌ cala sñiꞌ naꞌ

juaꞌa̱, cua laca chaꞌ liꞌ. Tsoꞌo ntsuꞌu tyiquee
naꞌ cuaꞌninaꞌ cña jiꞌi̱ Ni, lcaañaꞌa̱ cñanuculo
ycuiꞌNdyosi nu Xuꞌna na ꞌna―nacui ̱María.
Liꞌ nduꞌu xca̱ biꞌ, ndyaa.
NdyaaMaría nde slo Elisabet tyaꞌa

39 Liꞌ nduꞌu María ndyaa yala ti nde sca
quichi ̱ nu ndiꞌi ̱ laja caꞌya Judea. 40 Liꞌ
ndyalaa María toꞌ tyi Zacarías, nguxana
nchcuiꞌ loꞌo Elisabet; 41 pana laja loꞌo
ndyuna Elisabet chaꞌ nu nchcuiꞌMaría loꞌo,
hora ti ngüiña xi cubiꞌ nu ntsuꞌu neꞌmaꞌ. Liꞌ
ngutsaꞌá ̱ tyiquee Elisabet ntsuꞌu Xtyiꞌi ycuiꞌ

Ndyosi, 42 biꞌ chaꞌ cui ̱i̱ tsa nchcuiꞌ maꞌ loꞌo
María liꞌ:

―Tlyu tsa chaꞌ tsoꞌo nu nda ycuiꞌ Ndyosi
jinuꞌu̱ ―nacui̱ Elisabet jiꞌi ̱ María―. Ná
cuaꞌni Ni juaꞌa̱ loꞌo xaꞌ la nu cunaꞌa ̱. Loꞌo
juaꞌa̱ tyacaꞌa tsa cubiꞌ nu ntsuꞌu jinuꞌu̱
cuentya jiꞌi ̱ ycuiꞌNdyosi―nacui̱―. 43 ¿Tilaca
ta laca naꞌ chaꞌ cua ndyalaa nuꞌu̱ nu caca
xtyaꞌa ̱ nu Xuꞌna na ca slo naꞌ? 44 Chañi chaꞌ
nundanaꞌ loꞌonuꞌu̱, chaꞌ cuangüiña xi cubiꞌ
nu ntsuꞌu neꞌ naꞌ chaꞌ chaa tiꞌ yu laja loꞌo
ndyuna naꞌ chaꞌ nu nchcuiꞌ nuꞌu̱ loꞌo naꞌ.
45 Tsoꞌo tsa tyiquee nuꞌu̱ chaꞌ jlya tiꞌ nuꞌu̱
chaꞌ jiꞌi̱ ycuiꞌNdyosi, chaꞌ cuaꞌni Ni lcaa chaꞌ
nu nda ycuiꞌNi loꞌo nuꞌu̱.
Juaꞌa̱ nacui ̱ Elisabet jiꞌi̱ María. 46 Liꞌ

nguaꞌni tlyuMaría jiꞌi ̱ ycuiꞌNdyosi:
Tyucui tyiquee naꞌ cuaꞌni tlyu naꞌ jiꞌi ̱ ycuiꞌ

nu Xuꞌna naꞌ, nacui̱ María.
47 Ca chaa tiꞌ cresiya jnaꞌ xquiꞌya ycuiꞌ

Ndyosi nu nguaꞌni lyaá jnaꞌ.
48Ndube tsa tiꞌ ycuiꞌNi ꞌna chaꞌ laca naꞌmsu

jiꞌi̱ Ni, masi sca ñati ̱tiꞌi laca naꞌ.
Su nguxana ti juani, ñacui ̱ lcaa ñati ̱ nu li-

jya̱ chalyuu nde loo la chaꞌ tsoꞌo tsa
ntsuꞌu tyiquee naꞌ.

49 Tlyu tsa cña nu nduꞌni ycuiꞌ Ndyosi, loꞌo
juaꞌa ̱ tlyu tsa chaꞌ nu ndyuꞌni Ni loꞌo
naꞌ;

lubii tsa ycuiꞌNdyosi, nacui ̱María.
50NáculayaꞌycuiꞌNdyosi jiꞌi̱ ñati ̱nu taquiyaꞌ

jiꞌi̱ chaꞌ nu nchcuiꞌNi;
ñaꞌa̱ cuayáꞌ lcaa tyempo lijya ̱ ñati ̱ tyiꞌi̱ cha-

lyuu, chañi chaꞌ cuaꞌni tyaꞌna tiꞌNi jiꞌi ̱
nguꞌ biꞌ.

51Quiñaꞌa̱ tsa cña tlyu cua nguaꞌni Ni.
Cua nguaꞌni tye Ni chaꞌ jiꞌi ̱ ñati ̱nu xcuiꞌ chaꞌ

tyixi nduꞌni nguꞌ loꞌo tyaꞌa nguꞌ.
52 Cua nguloꞌo Ni jiꞌi ̱ ñati ̱ tlyu ca su ntucua

tlyu nguꞌ ntiꞌ nguꞌ,
cuandaNi su tsoꞌo la chaꞌ tyiꞌi̱ nguꞌ tiꞌi, nacui ̱

María.
53 Cua nguaꞌni Ni chaꞌ tyaalaꞌ tiꞌ ñati ̱nu lyiji

tsa chaꞌ tsoꞌo jiꞌi ̱,
pana ngulo Ni cña chaꞌ ngaꞌaa caja la chaꞌ

culiyaꞌ jiꞌi ̱ nguꞌ culiyaꞌ.
54-55 Nguxtyucua tsa Ni jiꞌi̱ lcaa nguꞌ Israel

tyaꞌa na, chaꞌ laca namsu jiꞌi ̱ ycuiꞌNi;
tsoꞌo tsa ngüiñi chaꞌ jiꞌi ̱ Ni loꞌo jyoꞌo cusuꞌ

jiꞌna.
Ná ngujlyaa tiꞌ ycuiꞌ Ndyosi jiꞌna, ñati ̱ tyaꞌa

jiꞌi̱ jyoꞌo Abraham na; xcuiꞌ ngua
tyaꞌna tiꞌNi jiꞌi̱ nguꞌ tyaꞌa na.

Loꞌo ñaꞌa̱ ti tya cuaꞌni tyaꞌna tiꞌ Ni jiꞌna loꞌo
jiꞌi̱ sñiꞌ na tyucui tyempo nde loo la.

56 Tya xna coꞌ ndyanu María slo Elisabet,
liꞌ nduꞌu ñaa nde toꞌ tyi.

Loꞌo ngula Juan Bautista
57 Cua ndyalaa tsa̱ nu cala sñiꞌ Elisabet.

Quiꞌyu cubiꞌ nu ngula jiꞌi̱. 58 Loꞌo ndyuna
nguꞌ chaꞌ ngula sñiꞌ maꞌ cusuꞌ biꞌ, tsoꞌo tsa



SAN LUCAS 1:59 81 SAN LUCAS 2:2

ntsuꞌu tyiquee lcaa nguꞌ tyaꞌa, loꞌo nguꞌ nu
ngaꞌa̱ cacua ti. Liꞌ ndyalaa nguꞌ slo chaꞌ ta
nguꞌ chaꞌ loꞌo maꞌ cusuꞌ biꞌ, chaꞌ tsoꞌo tsa
nguaꞌni tyaꞌna tiꞌnuXuꞌnana jiꞌi̱ maꞌ. 59Loꞌo
nduꞌu scua snuꞌ tsa̱, liꞌ ñaa nguꞌ toniꞌi̱ chaꞌ
culacua ̱ jiꞌi ̱ nu piti cuentya jiꞌi̱ nguꞌ judío
loꞌo ngusiꞌyu quiji̱ yu. Cua sta ti nguꞌ xtañi
Zacarías jiꞌi̱ nu piti biꞌ ñiꞌya ̱ nu naa xtañi sti,
60 loꞌo liꞌ nguaꞌa xtyaꞌa̱ nu piti biꞌ jiꞌi̱ nguꞌ:

―Ngaꞌaa siꞌi juaꞌa̱ caca naa yu ―nacui ̱
Elisabet jiꞌi̱ nguꞌ―, Juan caca naa yu re.

61 ―Ná ntsuꞌu tyaꞌa ma ̱ nu naa juaꞌa̱
―nacui ̱ nguꞌ tyaꞌa jiꞌi ̱maꞌ cusuꞌ biꞌ.

62 Nguaꞌni yaꞌ nguꞌ jiꞌi ̱ sti nu piti liꞌ, chaꞌ
ñaꞌa̱ ti tya cuꞌu̱ nu cusuꞌ biꞌ. Nchcuane nguꞌ
jiꞌi̱ yu liꞌ:

―¿Ñiꞌya̱ xtañi nu piti re scua nuꞌu̱ ntiꞌ
nuꞌu̱? ―nacui̱ nguꞌ jiꞌi̱.

63 Liꞌ ndijña nu cusuꞌ sca ngocaꞌ piti chaꞌ
lo biꞌ scua letra. Ndiꞌya̱ nguscua nu cusuꞌ
biꞌ liꞌ: “Juan ca naa yu”. Liꞌ ngulacua tsa tiꞌ
lcaañati ̱nundiꞌi̱ slo. 64Hora ti ndyaala tuꞌba
Zacarías, nguxana ndyuꞌni tlyu yu jiꞌi ̱ ycuiꞌ
Ndyosi liꞌ. 65Ndube tsa tiꞌ lcaa ñati ̱nu ndiꞌi ̱
cacua ti liꞌ; lcua ti su ndiꞌi ̱ nguꞌ nde quichi ̱
caꞌya su cuentya Judea biꞌ, nda nguꞌ chaꞌ
loꞌo tyaꞌa nguꞌ ñiꞌya̱ nu ngua jiꞌi ̱ Zacarías.
66Ngulacua tsa tiꞌ lcaa ñati ̱nu ndyuna chaꞌ
biꞌ:

―¿Ni cña caca nu piti re? ―nacui ̱ nguꞌ jiꞌi ̱
tyaꞌa nguꞌ.
Chañi chaꞌ tsoꞌo tsa ndyuꞌni ycuiꞌ Ndyosi

loꞌo nu piti biꞌ.
Nguaꞌni chi ̱ Zacarías loo ycuiꞌ Ndyosi,

ndyula tuꞌba yu sca ji ̱i ̱
67Cuangutsaꞌá ̱ tyiquee Zacaríasntsuꞌunu

Xtyiꞌi ycuiꞌ Ndyosi lo yu. Liꞌ nguxana nu
cusuꞌ biꞌ nda chaꞌ loꞌo ñati ̱ ca biꞌ, lcaa ñaꞌa̱
chaꞌ nu cua nda Ni loꞌo ycuiꞌ yu. Ndiꞌya ̱
nchcuiꞌ yu:
68Ntsuꞌu chaꞌ cuaꞌni tlyu na jiꞌi̱ ycuiꞌNdyosi

nu Xuꞌna na, nu laca ycuiꞌ Ndyosi
jiꞌna nguꞌ Israel, nacui ̱ nu cusuꞌ biꞌ liꞌ.

Cua chaca quiyaꞌ nguxana nchcuiꞌ Ni loꞌo
nguꞌ tyaꞌa na nu laca na ñati ̱ jiꞌi̱ ycuiꞌ
Ni, juani ndyuꞌni Ni cña chaꞌ clyaá na
jiꞌi̱ nu cuxi.

69Cuandaca ti ycuiꞌNdyosi lijya ̱ scanu tsoꞌo
tsa nchca jiꞌi ̱, chaꞌ cuaꞌni lyaá yu jiꞌna
jiꞌi̱ lcaa chaꞌ cuxi nu ntsuꞌu jiꞌna;

biꞌ laca sca ñati ̱nu la cuiꞌ ñati ̱ tyaꞌa jiꞌi̱ jyoꞌo
David nu nguaꞌni cña jiꞌi ̱ ycuiꞌNdyosi
cua saꞌni la.

70 La cuiꞌ juaꞌa̱ chaꞌ nu nda Ni loꞌo nguꞌ
tyaꞌa na tya saꞌni la, chaꞌ cua ngua
tyu̱u̱ siyento yija̱ nu nda Ni chaꞌ biꞌ
loꞌo jyoꞌo cusuꞌ jiꞌna nu ngua tuꞌba jiꞌi ̱
ycuiꞌNdyosi.

71Nacui̱ jyoꞌo cusuꞌ biꞌ, chaꞌ cuaꞌni lyaá ycuiꞌ
Ndyosi jiꞌna laja loꞌo nxu ̱u̱ tyaꞌa ñati ̱
cuxi loꞌo na,

loꞌo juaꞌa̱ cuaꞌni lyaá Ni jiꞌna laja loꞌo tiꞌí tiꞌ
ñati ̱ñaꞌa̱ nguꞌ jiꞌna.

72 Cuaꞌni tyaꞌna tiꞌ ycuiꞌ Ndyosi jiꞌna, loꞌo
juaꞌa̱ jiꞌi ̱ jyoꞌo cusuꞌ jiꞌna;

ná ngujlyaa tiꞌ ycuiꞌNi chaꞌnu cuangüiñi jiꞌi̱
Ni loꞌo jyoꞌo tyaꞌa na cua saꞌni, nacui ̱
jyoꞌo cusuꞌ biꞌ.

73Nde laca chaꞌnu cua nda ycuiꞌNdyosi loꞌo
jyoꞌo Abraham, nu loꞌo nguaꞌni jura
ycuiꞌNdyosi loꞌo yu:

74nacui̱ Ni chaꞌ culo Ni jiꞌna laja ñati ̱cuxi nu
nxu̱u ̱ tyaꞌa loꞌo na;

juaꞌa̱ cuaꞌni Ni chaꞌ ná cutsi ̱i ̱ na, laja loꞌo
ndyuꞌni na cña jiꞌi ̱ ycuiꞌ Ni tyucui
tyempo loꞌo ndiꞌi ̱ na nde chalyuu.

75 Ta Ni chacuayáꞌ biꞌ jiꞌna si lubii tyiquee
na, si tyucui tyiqueena taquiyaꞌna jiꞌi̱
Ni, nacui ̱ nu cusuꞌ Zacarías liꞌ.

76 Loꞌo nuꞌu̱ juani, sñiꞌ, nacui ̱ yu jiꞌi ̱ nu piti
Juan, chcuiꞌ nguꞌ chaꞌ nuꞌu̱ laca nu ta
cui ̱i̱ loꞌo ñati ̱ cuentya jiꞌi̱ ycuiꞌ Ndyosi
nu laca loo.

Tyaꞌa̱ nuꞌu̱ cande loo la jiꞌi ̱ycuiꞌnuXuꞌnana,
chaꞌ quiñi tsoꞌo tyucui ̱i̱ su ca̱a ̱ ycuiꞌ.

77Culuꞌu nuꞌu̱ jiꞌi ̱ ñati ̱chaꞌ jiꞌi ̱ ycuiꞌ nu Xuꞌna
na;

cuaꞌni nuꞌu̱ chaꞌ ca cuayáꞌ tiꞌnguꞌ chaꞌ cuaꞌni
clyu tiꞌ ycuiꞌ Ndyosi jiꞌi ̱ quiꞌya nu
ntsuꞌu jiꞌi ̱ nguꞌ, chaꞌ liꞌ taca clyaá nguꞌ
biꞌ jiꞌi̱ nu cuxi.

78 Ntsuꞌu tsa tyiquee ycuiꞌ Ndyosi ñaꞌa̱ Ni
jiꞌna; tyaꞌna tsa tiꞌNi jiꞌna, biꞌ chaꞌ cua
ta ti ycuiꞌNi jiꞌi ̱ Cristo chaꞌ ca̱a̱ nde su
ndiꞌi ̱ na.

Biꞌ laca sca xee tlyu nu tyuꞌú neꞌ cresiya
jiꞌna, ñiꞌya̱ ntiꞌ xeendubi nuntyijiꞌi ̱ su
ndiꞌi ̱ na loꞌo lijya ̱ ca ti cuichaa.

79 Liꞌ ta Ni xee biꞌ chaꞌ tyuꞌú neꞌ cresiya
jiꞌi ̱ nguꞌ nu ngaꞌaa ndyiji ñiꞌya̱ cuaꞌni
nguꞌ, chaꞌ talya tsa ñaꞌa ̱ neꞌ cresiya jiꞌi̱
nguꞌ biꞌ.

Masi tya luꞌú nguꞌ biꞌ, pana ñiꞌya̱ ntiꞌ si
na cua ngujuii ntiꞌ nguꞌ, xquiꞌya chaꞌ
cuxi nu ntsuꞌu neꞌ cresiya jiꞌi ̱ nguꞌ.

Culuꞌu Cristo jiꞌna ñiꞌya̱ cuaꞌni na chaꞌ tyiꞌi ̱ ti ̱
ti na loꞌo tyaꞌa na.

Cua ndye chaꞌ nu nda Zacarías liꞌ.
80 Cua ndyaluu la nu piti, loꞌo juaꞌa ̱ cua

ngua tlyu la tyiquee yu. Pana xcuiꞌ neꞌ
quixi̱ꞌ ndiꞌi̱ yu ñaꞌa̱ cuayáꞌ nu nguluu yu,
ñaꞌa̱ cuayáꞌnunduꞌu tucuayu slonguꞌ Israel
tyaꞌa yu.

2
Loꞌo ngula Jesús

1Tyempobiꞌ, ñati ̱nu laca loo la tyucuiñaꞌa̱
chalyuu biꞌ ngua nu emperador; Augusto
naa yu, loꞌo liꞌ ngulo yu cña chaꞌ xcua xtañi
nguꞌ lcaa quichi ̱ lo quityi. 2Bilya xcua xtañi
nguꞌ juaꞌa̱ nquichaꞌ, clyo juani cuaꞌni nguꞌ
chaꞌ xcua xtañi nguꞌ. La cuiꞌ tyempo laca

Cirenio gobernador nde loyuu su cuentya
Siria, cña jiꞌi ̱ nu emperador biꞌ. 3 Liꞌ ndyaa
lcaa ñati ̱quichi ̱ tyi jyoꞌo cusuꞌ jiꞌi ̱ nguꞌ, chaꞌ
ca biꞌ nscua xtañi nguꞌ liꞌ. 4-5 Cua ndiꞌi̱ sca
quichi ̱ nu naa Belén nde loyuu su cuentya
Judea biꞌ; quichi ̱ biꞌ laca quichi ̱ tyi jyoꞌo
David nu ngua jyoꞌo cusuꞌ jiꞌi ̱ José, biꞌ chaꞌ
nduꞌu José quichi ̱ Nazaret su laca quichi ̱
tyi yu, ndyaa yu nde quichi ̱ Belén. Stuꞌba
ti ndyaa yu loꞌo María nu caca clyoꞌo yu,
chaꞌ xcua xtañi nguꞌ, masi ngua tana nu
cunaꞌa̱ biꞌ. 6 Liꞌ cua ndyalaa hora cala sñiꞌ
nucunaꞌa̱ biꞌ, laja loꞌondiꞌi̱ nguꞌquichi ̱Belén
biꞌ. 7Quiꞌyu cubiꞌ nu ngula jiꞌi ̱María biꞌ, sñiꞌ
clyonu cunaꞌa̱ biꞌ laca cubiꞌbiꞌ. Tsoꞌongüixii̱̱
xtyaꞌa̱ lateꞌ hichu ̱ꞌ cubiꞌ biꞌ, loꞌo liꞌ ngusta
jiꞌi ̱ cubiꞌ neꞌ canoa su ndacu cuayu, chaꞌ ná
ngujui niꞌi ̱ su tyiꞌi̱ nguꞌ tsiyaꞌ ti.

Nguꞌ nu ntsuꞌu cua ̱ jiꞌi ̱ xlyaꞌ talya biꞌ
ndyuna chaꞌ nu nchcuiꞌ ycuiꞌNdyosi loꞌo

8 Cacua ti toꞌ quichi ̱ biꞌ ndyaꞌa̱ nguꞌ nu
ñaꞌa ̱si ̱i̱ jiꞌi̱ xlyaꞌ jiꞌi ̱nguꞌ. Talya biꞌntsuꞌunguꞌ
cua̱ jiꞌi̱ taju xlyaꞌ biꞌ. 9Tsiyaꞌ ca nduꞌu tucua
sca xca̱ jiꞌi̱ ycuiꞌ Ndyosi su ndiꞌi ̱ nguꞌ ca biꞌ;
juaꞌa̱ ngujuiꞌi ̱ sca xee tlyu su ndiꞌi ̱ nguꞌ biꞌ,
xee jiꞌi ̱ ycuiꞌ Ndyosi laca biꞌ. Ndyutsi̱i ̱ tsa
nguꞌ liꞌ. 10Pana nchcuiꞌ xca̱ biꞌ loꞌo nguꞌ:

―Ná cutsi ̱i̱ ma ̱ tsiyaꞌ ti ―nacui̱―. Cua
lijya ̱ naꞌ re chaꞌ ta naꞌ sca chaꞌ tsoꞌo loꞌo ma ̱
―nacui̱―. Tsoꞌo tsa caca tyiquee lcaa ñati ̱
xquiꞌya chaꞌ nu ta naꞌ loꞌo ma ̱ juani―nacui̱
xca̱ jiꞌi ̱ nguꞌ biꞌ―. 11 Cua lijya ̱ naꞌ cachaꞌ
naꞌ jiꞌi ̱ ma ̱ chaꞌ juani cua ngula sca cubiꞌ ca
quichi ̱ tyi ma ̱, chaꞌ la cuiꞌ quichi ̱ tyi jyoꞌo
David laca biꞌ; cubiꞌ biꞌ laca nu cuityi ̱ quiꞌya
nu ntsuꞌu jiꞌi̱ ma ̱. Biꞌ laca nu Cristo nu laca
ycuiꞌ nu Xuꞌna na, nu cua nda ycuiꞌ Ndyosi
jiꞌi ̱ chaꞌ lijya̱ lo yuu chalyuu―nacui ̱―. 12 Si
quije jiꞌi̱ ma ̱ su ntsiya sca cubiꞌ nu tsoꞌo tsa
ngüixii̱̱ lateꞌ chu̱ꞌ, nu ntsiya neꞌ canoa su
ndacu cuayu, liꞌ caca cuayáꞌ tiꞌ ma ̱ chaꞌ biꞌ
laca nu naa Cristo.

13 Loꞌo ndye nchcuiꞌ xca ̱ biꞌ loꞌo nguꞌ, liꞌ
nde cua̱ nduꞌu tucua chaca taju xca̱ nu
quiñaꞌa̱ la nu nduꞌu nde slo ycuiꞌ Ndyosi;
tsoꞌo tsa ndyuꞌni tlyu xca̱ biꞌ jiꞌi ̱ ycuiꞌNdyosi.
Ndiꞌya̱ nchcuiꞌ nguꞌ xca̱ biꞌ loꞌo nguꞌ:
14Cuaꞌni tlyu na jiꞌi̱ ycuiꞌNdyosi, masi ca biꞌ

ca su tlyu su ntucua Ni, masi nde lo
yuu chalyuu, chaꞌ tlyu tsa laca ycuiꞌ
Ni, nacui̱ nguꞌ xca̱ biꞌ liꞌ.

Cuaꞌni Ni chaꞌ ti ̱ ti tyiꞌi̱ tyiquee ñati ̱chalyuu
loꞌo ca cuayáꞌ tiꞌ nguꞌ chaꞌ ntsuꞌu tsa
tyiquee Ni ñaꞌa̱ Ni jiꞌi ̱ nguꞌ, nacui ̱ nguꞌ
xca ̱ liꞌ.

15Nguxtyu ̱u̱ xca̱ biꞌndyaanguꞌnde cua ̱ ca
sloycuiꞌNdyosi. Loꞌonunguꞌnundiꞌi̱ cua̱ jiꞌi̱
xlyaꞌ biꞌ ni, nguxana nchcuiꞌ nguꞌ loꞌo tyaꞌa
nguꞌ liꞌ:

―Tyaa clya na nde Belén ―nacui ̱ nguꞌ jiꞌi̱
tyaꞌa nguꞌ liꞌ―. Tsaa naꞌa̱ na, na laca nu

ndyaca jua, ni chaꞌ laca nu nchcuiꞌ ycuiꞌ
Ndyosi loꞌo na.

16 Yala ti ndyaa nguꞌ liꞌ; nquije María loꞌo
José jiꞌi ̱ nguꞌ, ndiꞌi̱ nguꞌ loꞌo sca cubiꞌ nu
ntsiya ti neꞌ canoa su ndacu cuayu. 17 Loꞌo
cua naꞌa̱ nguꞌ jiꞌi̱ cubiꞌ biꞌ, liꞌ ndachaꞌ nguꞌ
chaꞌ biꞌ jiꞌi ̱ xaꞌ ñati,̱ lcaa ñaꞌa̱ chaꞌ nu nchcuiꞌ
xca̱ biꞌ loꞌo nguꞌ cuentya jiꞌi ̱ cubiꞌ biꞌ. 18Pana
loꞌo nchcuiꞌ nguꞌ nu ndyaꞌa ̱ cua ̱ jiꞌi̱ xlyaꞌ
chaꞌ biꞌ liꞌ, ngulacua tsa tiꞌ nu xaꞌ la nguꞌ
biꞌ. 19 Tyiquee ti María ndyanu chaꞌ biꞌ,
quiñaꞌa̱ tsangulacua tiꞌ chaꞌngua juaꞌa ̱. 20Liꞌ
ngutuꞌu nguꞌ nu ndyaꞌa̱ cua̱ jiꞌi̱ xlyaꞌ, ndyaa
nguꞌ; tsoꞌo tsa ndyuꞌni tlyu nguꞌ jiꞌi̱ ycuiꞌ
Ndyosi cuentya jiꞌi̱ lcaa chaꞌ nu cua ndyuna
nguꞌ, cuentya jiꞌi̱ lcaa chaꞌ nu cua naꞌa ̱ nguꞌ.
Chañi chaꞌ cua nteje tacui chaꞌ biꞌ, lcaa chaꞌ
nu cua nchcuiꞌ xca̱ loꞌo nguꞌ biꞌ.

Ngusta nguꞌ xtañi cubiꞌ, loꞌo juaꞌa ̱ ngu-
lacua ̱ nguꞌ jiꞌi ̱

21 Cua nduꞌu scua snuꞌ tsa̱, liꞌ ngulacua ̱
nguꞌ jiꞌi̱ nu cubiꞌ cuañiꞌ biꞌ cuentya jiꞌi̱ nguꞌ
judío. Liꞌ ngusta nguꞌ xtañi chaꞌ Jesús caca
naa yu, nacui̱ nguꞌ, chaꞌ la cuiꞌ juaꞌa̱ cua
ndachaꞌ xca ̱ jiꞌi ̱ ycuiꞌ Ndyosi jiꞌi̱ María loꞌo
tya lyiji caca tana.

22 Tiyaꞌ la liꞌ, loꞌo ndye nguxcoꞌo nguꞌ
tsa̱ cuentya jiꞌi ̱ lcaa chaꞌ nu nguscua jyoꞌo
Moisés lo quityi saꞌni chaꞌ cua ngula cubiꞌ,
liꞌ ndyaa loꞌo nguꞌ jiꞌi ̱ nu piti Jesús biꞌ ca
quichi ̱ Jerusalén chaꞌ tya nguꞌ xlyaꞌbe jiꞌi ̱
ycuiꞌ Ndyosi cuentya jiꞌi ̱ cubiꞌ biꞌ. 23 Juaꞌa ̱
nguaꞌni nguꞌ, chaꞌ ndiꞌya̱ nscua lo quityi jiꞌi ̱
ycuiꞌ Ndyosi nu Xuꞌna na: “Cubiꞌ quiꞌyu nu
ngula clyo jiꞌi̱ ma ̱ ni, ta ma ̱ jiꞌi̱ chaꞌ caca yu
cña jiꞌi̱ ycuiꞌNdyosi”, nacui ̱ quityi. 24Biꞌ chaꞌ
ndyalaanguꞌbiꞌ, chaꞌ stanguꞌmsta ̱nunscua
lo quityi cusuꞌ biꞌ. Nu msta ̱ biꞌ laca tucua
tyaꞌa cru, masi tucua tyaꞌa tyupeꞌ sube ti.

25 Tyempo biꞌ nde quichi ̱ Jerusalén ndiꞌi ̱
sca nu cusuꞌ nu naa Simeón; ñati ̱ tsoꞌo laca
yu, nu ndaquiyaꞌ tsa cña jiꞌi ̱ ycuiꞌNdyosi, nu
ndalo tsa tyiquee nchcuiꞌ loꞌo ycuiꞌ Ndyosi.
Ntajatya tsa yu jiꞌi ̱ sca ñati ̱ tlyu nu ta ycuiꞌ
Ndyosi jiꞌi̱ chaꞌ ca̱a̱ nde chalyuu, biꞌ laca
Cristo nu ca̱a̱ chaꞌ cuaꞌni lyaá jiꞌi̱ nguꞌ Israel
jiꞌi ̱ nu cuxi. Loꞌo juaꞌa̱ cua ndiꞌi̱ Xtyiꞌi ycuiꞌ
Ndyosi loꞌo nu Simeón biꞌ; 26nguaꞌni Ni chaꞌ
ca cuayáꞌ tiꞌ yu chaꞌ ná cajaa chca yu ñaꞌa ̱
cuayáꞌ tyalaa tsa̱ nu ñaꞌa̱ yu jiꞌi̱ nu Cristo,
nu ta ycuiꞌ Ndyosi jiꞌi̱ chaꞌ ca ̱a̱ nde cha-
lyuu. 27 Tsa̱ biꞌ nguaꞌni Xtyiꞌi ycuiꞌ Ndyosi
chaꞌ ndyaa nu cusuꞌ biꞌ ca neꞌ laa tlyu, biꞌ
chaꞌ ndyaa clya nu cusuꞌ biꞌ liꞌ. Ndiꞌi ̱ yu
loꞌo ndyalaa sti xtyaꞌa̱ Jesús, ñaa loꞌo nguꞌ
jiꞌi ̱ cubiꞌ chaꞌ cuaꞌni nguꞌ loꞌo cua ñaꞌa̱ ca
chaꞌ cusuꞌ nu nscua chaꞌ cuaꞌni nguꞌ neꞌ laa.
28 Liꞌ ndayaꞌ Simeón jiꞌi̱ nu cubiꞌ biꞌ, ngux-
ana ndyuꞌni tlyu yu jiꞌi̱ ycuiꞌNdyosi xquiꞌya
cubiꞌ biꞌ liꞌ. Ndiꞌya̱ nacui ̱ yu jiꞌi ̱Ni:

29Ndyosi Xuꞌna ya, cua nda nuꞌu̱ chacuayáꞌ
chaꞌ cajaa naꞌ tsoꞌo ti, nacui ̱ yu jiꞌi ̱
ycuiꞌNdyosi.

Cua ndye nguaꞌni nuꞌu̱ cña nu nacui̱ nuꞌu̱
chaꞌ caca jnaꞌ, chaꞌ ndyuꞌni naꞌ cña
cuentya jinuꞌu̱, nacui ̱ nu cusuꞌ biꞌ.

30Loꞌo siꞌyu cloo ycuiꞌ ca naꞌ cua naꞌa̱ naꞌ jiꞌi ̱
ycuiꞌ nu culo jiꞌi̱ ñati ̱ laja chaꞌ cuxi nu
ntsuꞌu jiꞌi ̱ nguꞌ;

31 loꞌo juaꞌa̱ ñati ̱ tyucui ñaꞌa̱ chalyuu, ñaꞌa̱
nguꞌ chaꞌ biꞌ.

32Caca ycuiꞌ nu biꞌ sca xee tlyu nu tyuꞌu neꞌ
cresiya jiꞌi ̱ ñati ̱tyucui ñaꞌa̱ chalyuu;

tlyu tsa chaꞌ tsoꞌo caca ycuiꞌ nu biꞌ cuentya
jiꞌi̱ ñati ̱ jinuꞌu̱, nu nguꞌ Israel biꞌ.

Juaꞌa̱ chaꞌ nda nu cusuꞌ Simeón biꞌ loꞌo ycuiꞌ
Ndyosi.

33 Liꞌ ndube tsa tiꞌ José loꞌo xtyaꞌa̱ Jesús,
nu loꞌo ndyuna nguꞌ chaꞌ nu nchcuiꞌ Simeón
loꞌo ycuiꞌ Ndyosi, ñiꞌya̱ nu caca jiꞌi̱ nu cubiꞌ
biꞌ. 34-35 Loꞌo liꞌ ngulacua̱ nu cusuꞌ Simeón
jiꞌi̱ nguꞌ biꞌ. Nde laca chaꞌ nu nda nu cusuꞌ
loꞌoMaría xtyaꞌa̱ Jesús liꞌ:

―Quiñaꞌa̱ tsa chaꞌ tsoꞌo caca jiꞌi ̱nguꞌ Israel
xquiꞌya cubiꞌ re―nacui ̱ nu cusuꞌ biꞌ―, masi
ntsuꞌu ñati ̱nu chi̱i ̱ ntsuꞌu tyiquee nguꞌ ñaꞌa̱
nguꞌ jiꞌi̱, pana ntsuꞌu ñati ̱ nu caja chalyuu
cucui jiꞌi ̱ xquiꞌya cubiꞌ re. Culo tu̱ cubiꞌ
re lcaa chaꞌ nu ntsuꞌu yacu ̱ꞌ neꞌ cresiya jiꞌi ̱
ñati;̱ caca cubiꞌ re sca chaꞌ tlyu nu cua nda
ycuiꞌ Ndyosi jiꞌi̱ ñati,̱ masi ná tyajaꞌa̱ lcaa
ñati ̱ tucuá chaꞌ jiꞌi̱―nacui ̱ Simeón jiꞌi ̱María
xtyaꞌa̱ cubiꞌ biꞌ―. Loꞌo juaꞌa ̱ jinuꞌu̱ ―nacui ̱
nu cusuꞌ biꞌ―, tyacua sca chaꞌ xñiꞌi̱ tiꞌ jinuꞌu̱
xquiꞌya chaꞌ ná taquiyaꞌ nguꞌ jiꞌi̱ sñiꞌ nuꞌu̱.

36 Ntsuꞌu sca nu cunaꞌa ̱ nu laca tuꞌba jiꞌi ̱
ycuiꞌNdyosi, nu ndiꞌi̱ neꞌ laa biꞌ; Ana naa nu
cunaꞌa̱ biꞌ, sñiꞌ Fanuel laca, loꞌo la cuiꞌ ñati ̱
tyaꞌa jiꞌi̱ nguꞌ Aser laca nu cunaꞌa̱ biꞌ. Cusuꞌ
tsa maꞌ biꞌ juani. Tya cuañiꞌ maꞌ loꞌo ngu-
jui clyoꞌo maꞌ; pana cati ti yija ̱ ngutiꞌi̱ maꞌ
loꞌo clyoꞌo maꞌ, loꞌo liꞌ ngujuii nu quiꞌyu biꞌ.
37 Ndyanu tiꞌi maꞌ tyucui tyempo loꞌo ndiꞌi ̱
maꞌ chalyuu, loꞌo nu juani ntsuꞌu jacuayala
ntucua jacua yija ̱maꞌ. Tyucui tyempo ndiꞌi ̱
maꞌ ca neꞌ laa tlyu biꞌ, nde tsa̱ loꞌo juaꞌa̱ nde
talya ndyuꞌni tlyu maꞌ jiꞌi ̱ ycuiꞌ Ndyosi; ná
ndacu maꞌ tyaja hora loꞌo nchcuiꞌ maꞌ loꞌo
ycuiꞌ Ndyosi. 38 Loꞌo ndye nchcuiꞌ Simeón
loꞌo xtyaꞌa ̱ Jesús, la cuiꞌ hora biꞌ ndyalaamaꞌ
Ana biꞌ ca su ngaꞌa ̱ nguꞌ loꞌo Jesús ca neꞌ laa,
la cuiꞌ cubiꞌ biꞌ ni. Ndya tsa maꞌ xlyaꞌbe jiꞌi ̱
ycuiꞌNdyosi xquiꞌya chaꞌ cuanaꞌa̱maꞌ jiꞌi̱ nu
cubiꞌ biꞌ. Liꞌ nchcuiꞌ tsa maꞌ loꞌo tyu̱u̱ tyaꞌa
nguꞌ quichi ̱ tyi maꞌ, juaꞌa̱ loꞌo lcaa nguꞌ nu
ndu ̱ tiꞌ jiꞌi ̱Cristoñaꞌa̱ cuayáꞌ tyalaa tsa̱ nuca ̱a̱
yu chaꞌ cuaꞌni lyaá yu jiꞌi̱ nguꞌ Jerusalén yaꞌ
nguꞌ xaꞌ tsuꞌ. Nacui̱ maꞌ jiꞌi ̱ nguꞌ biꞌ, chaꞌ nu
cubiꞌ biꞌ laca nu culo lyiji jiꞌi̱ nguꞌ jiꞌi ̱ yabeꞌ
nu cua nxtyanu ycuiꞌNdyosi jiꞌi̱ nguꞌ.

Nguxtyu̱u̱ nguꞌ ndyaa nguꞌ nde quichi ̱
Nazaret

39 Loꞌo cua ndye nguaꞌni nguꞌ lcaa cña nu
ngaꞌa̱ chaꞌ cuaꞌni nguꞌ, cña nu ngulo ycuiꞌ
nu Xuꞌna na jiꞌi̱ nguꞌ judío cua saꞌni la chaꞌ
cuaꞌni nguꞌ, liꞌ nguxtyu ̱u̱ nguꞌ ndyaa nguꞌ ca
nde loyuu su cuentya Galilea; ndyalaa nguꞌ
ca quichi ̱ Nazaret nu laca quichi ̱ tyi nguꞌ liꞌ.
40Ca Nazaret biꞌ nguluu nu piti biꞌ; ngua lye
la juersa jiꞌi̱ yu, cua nchca cuayáꞌ la tiꞌ yu.
Loꞌo juaꞌa ̱ ycuiꞌ Ndyosi, tsoꞌo tsa ntiꞌ Ni ñaꞌa̱
Ni jiꞌi̱ yu.

Nquije nupiti jiꞌi ̱nguꞌ cusuꞌ ca sungaꞌa ̱ yu
neꞌ laa

41 Lcaa yija̱ ndyaꞌa ̱ nguꞌ cusuꞌ jiꞌi ̱ nu piti
biꞌ taꞌa nde quichi ̱ Jerusalén, chaꞌ ca biꞌ
ndyuꞌni tlyu nguꞌ taꞌa pascua. 42 Cua ntsuꞌu
tii tyucuaa yija ̱ Jesús, loꞌo ndyaa nguꞌ taꞌa ca
Jerusalén ñiꞌya̱ nu nduꞌni ti nguꞌ lcaa yija̱.
43Nu loꞌo cua ndyuꞌu taꞌa, liꞌ nguxtyu ̱u̱ nguꞌ
ndyaa nguꞌ nde quichi ̱ tyi nguꞌ. Ndyanu
ycuiꞌ ti Jesús ca quichi ̱ biꞌ, pana ná ngua
cuayáꞌ tiꞌ xtyaꞌa̱ yu, ná jlo tiꞌ ycuiꞌ José chaꞌ
cua ndyanu yu; 44 ngua tiꞌ nguꞌ chaꞌ ñaa yu
laja tsa tlyu ti ñati ̱nu ñaa tyucui̱i̱ biꞌ. Juaꞌa̱
chaꞌ ngulacua tiꞌ nguꞌ, biꞌ chaꞌ tya ndyaa la
nguꞌ tyucui ̱i̱ tyucui tsa̱. Chacuaꞌ liꞌ ngulana
nguꞌ jiꞌi ̱ yu laja nguꞌ tyaꞌa tsoꞌo yu, laja nguꞌ
tyaꞌa yu. ¿Ma caja yu liꞌ? 45 Ná nquije yu
jiꞌi̱ nguꞌ tsiyaꞌ ti; biꞌ chaꞌ xaꞌ nguxtyu ̱u̱ nguꞌ
chaca quiyaꞌ nde Jerusalén, nclyana nguꞌ jiꞌi̱
nu piti Jesús biꞌ liꞌ.

46 Loꞌo juaꞌa ̱ ngua liꞌ, tsa ̱ nchca tyuna
nquije nu piti biꞌ jiꞌi ̱ nguꞌ, ngaꞌa̱ yu ca neꞌ
laa. Tyiꞌi̱ ca chu̱ꞌ nu piti biꞌ ndiꞌi̱ mstru nu
nclyuꞌu chaꞌ joꞌó neꞌ laa. Ndyuna nu piti biꞌ
lcaa chaꞌ nu nchcuiꞌ nguꞌ, loꞌo juaꞌa̱ tyu̱u̱ tsa
chaꞌ nchcuane nu piti jiꞌi̱ nguꞌ biꞌ liꞌ. 47Lcaa
ñati ̱nu ngaꞌa̱ cacua ti, ndube tsa tiꞌ nguꞌ loꞌo
ndyuna nguꞌ cua ñaꞌa̱ ca chaꞌ nu nda nu
piti biꞌ; ndube tsa tiꞌ nguꞌ chaꞌ nchca tsa jiꞌi̱
yu. 48 Loꞌo juaꞌa̱ nguꞌ cusuꞌ jiꞌi ̱ nu piti biꞌ ni,
ndube tsa tiꞌ nguꞌ biꞌ loꞌo naꞌa̱ nguꞌ jiꞌi ̱ yu
chaꞌ stuꞌba ti ntucua yu loꞌo nguꞌ tlyu biꞌ. Liꞌ
nchcuiꞌ xtyaꞌa ̱ yu loꞌo yu:

―¿Ni chaꞌ laca nguaꞌni nuꞌu̱ juaꞌa̱, sñiꞌ?
―nacui̱―. Quiñaꞌa ̱ tsa ngulacua tiꞌ naꞌ loꞌo
sti nuꞌu̱macala su ndyanu nuꞌu̱.

49Liꞌ nchcuiꞌ Jesús loꞌo xtyaꞌa̱ yu:
―¿Ni chaꞌndyaꞌa̱ma ̱nclyanama ̱ jnaꞌ? ¿Ha

ná jlo tiꞌ cuꞌma̱chaꞌntsuꞌuchaꞌ cuaꞌninaꞌ cña
jiꞌi̱ Sti naꞌ? ―nacui ̱ Jesús liꞌ.

50Pana, nánguacuayáꞌ tiꞌnguꞌ tsiyaꞌ ti loꞌo
nchcuiꞌ Jesús loꞌo nguꞌ juaꞌa̱.

51 Liꞌ nduꞌu nu piti biꞌ ndyaa nde Nazaret
chaca quiyaꞌ loꞌo nguꞌ cusuꞌ jiꞌi̱ yu. Ñaꞌa̱
ti tya ndaquiyaꞌ tsa yu jiꞌi ̱ chaꞌ nu nchcuiꞌ
nguꞌ biꞌ. Loꞌo juaꞌa̱ xtyaꞌa̱ yu ni, nchcoꞌomaꞌ
lcaa chaꞌ biꞌ neꞌ cresiya jiꞌi̱. 52Ñiꞌya̱ nu lijya̱
ndyaluu Jesús, juaꞌa̱ lijya̱ ndyaca cuayáꞌ la tiꞌ
yu. Tsoꞌo tsa ntiꞌ ycuiꞌ Ndyosi ñaꞌa̱ Ni jiꞌi̱ yu;

loꞌo juaꞌa̱ ñati ̱chalyuu, tsoꞌonchcuiꞌnguꞌ loꞌo
ñaꞌa ̱ nguꞌ jiꞌi ̱ yu.

3
Nda Juan cui̱i ̱ loꞌo nguꞌ neꞌ quixi ̱ꞌ su ná

ndiꞌi ̱ ñati ̱
1 Cua ntsuꞌu tiꞌyu̱ yija ̱ chaꞌ laca Tiberio

emperador nu laca loo jiꞌi̱ ñati ̱ tyucui ñaꞌa̱
chalyuu: Poncio Pilato laca loo nde loyuu
su cuentya Judea cuentya jiꞌi ̱ nu Tiberio biꞌ
liꞌ; loꞌo juaꞌa̱ nu naa Herodes biꞌ ni, laca yu
loo loyuu su cuentyaGalilea tyempobiꞌ; loꞌo
Felipe, tyaꞌa ngula Herodes biꞌ, laca yu loo
loyuu su cuentya Iturea loꞌo juaꞌa̱ loyuu su
cuentya Traconite la cuiꞌ tyempo biꞌ; loꞌo
chaca nu naa Lisanias, laca yu loo loyuu
su cuentya Abilinia liꞌ. 2 La cuiꞌ tyempo
biꞌ laca Anás loꞌo Caifás xuꞌna sti joꞌó. Liꞌ
nda ycuiꞌ Ndyosi chaꞌ loꞌo Juan sñiꞌ Zacarías
ca su ndyaꞌa̱ yu neꞌ quixi̱ꞌ, 3 biꞌ chaꞌ nduꞌu
Juan ndyaꞌa̱ yu nde nati̱ꞌ tyucui ñaꞌa̱ toꞌ staꞌa̱
Jordán biꞌ; nchcuiꞌ tsa Juan loꞌo lcaa ñati ̱nu
ndyuꞌu tiꞌi ̱ slo yu, chaꞌ ca tyujuꞌu tiꞌ nguꞌ jiꞌi̱
quiꞌya nu ntsuꞌu jiꞌi̱ nguꞌ, chaꞌ xtyanu nguꞌ
lcaa chaꞌ cuxi biꞌ. Liꞌ ntyucuatya Juan jiꞌi̱
nguꞌ biꞌ. Juaꞌa ̱ cuiꞌya ycuiꞌ Ndyosi chaꞌ clyu
tiꞌ jiꞌi ̱ nguꞌ biꞌ liꞌ, nacui ̱ Juan. 4 Laca chaꞌ
biꞌ, ñiꞌya ̱ laca chaꞌ nu nguscua jyoꞌo cusuꞌ
Isaías nu nda chaꞌ jiꞌi̱ ycuiꞌ Ndyosi loꞌo ñati ̱
cua saꞌni la. Ndiꞌya̱ nchcuiꞌ quityi biꞌ:
Cui̱i ̱ ndañi nxiꞌya sca ñati ̱neꞌ quixi̱ꞌ:
“Xaala clya ma ̱ sca tyucui̱i̱ su ca ̱a̱ ycuiꞌ nu

Xuꞌna na”, nacui ̱ nu nxiꞌya biꞌ.
“Xquiñi tsoꞌoma ̱ tyucui̱i ̱ su tyeje tacui ycuiꞌ.
5Cuaꞌni chaꞌá̱ ma ̱ lcaa laja cuaꞌa̱,
juaꞌa̱ cuityi ̱ma ̱ lcaa caꞌya, lcaa cuati ̱ yuu;
cuaꞌni liñima ̱ lcaa su nxtyiꞌi̱ tyucui ̱i̱,
juaꞌa̱ cuaꞌni stuꞌba tsoꞌo ma̱ tyucui ñaꞌa̱ tyu-

cui ̱i ̱”, nacui ̱.
6 “Cua ngulala ti chaꞌ ñaꞌa ̱ nguꞌ tyucui ñaꞌa̱

chalyuu, chaꞌ taca cuaꞌni lyaá ycuiꞌ
Ndyosi jiꞌi ̱ ñati.̱”

Juaꞌa̱ nguscua jyoꞌo Isaías lo quityi biꞌ.
7 Quiñaꞌa̱ ñati ̱ ndyalaa su ndu ̱ Juan chaꞌ

tyucuatya nguꞌ. Liꞌ nchcuiꞌ Juan loꞌo nguꞌ
quiñaꞌa̱ biꞌ:

―Ñiꞌya̱ ntiꞌ cuaña tyaala, juaꞌa̱ ntiꞌ cuꞌma ̱
―nacui̱ Juan―. ¿Ha cua nchcutsi ̱i̱ nguꞌ jiꞌi̱
ma ̱ lacua? ¿Ha juani ndube tiꞌ ma ̱ chaꞌ
xcubeꞌ ycuiꞌNdyosi jiꞌi ̱ma ̱ loꞌo tye chalyuu?
―nacui̱―. 8 Tsoꞌo lacua, culuꞌu ma̱ jiꞌi̱ ya si
chañi chaꞌ cua ngulochu̱ꞌ ma ̱ chaꞌ cuxi nu
ntsuꞌu jiꞌi ̱ ma ̱; ná ñacui ̱ ma ̱ chaꞌ sñiꞌ ycuiꞌ
Ndyosi laca ma ̱, xquiꞌya chaꞌ ndyuꞌu ma ̱
jiꞌi ̱ jyoꞌo Abraham. Chaꞌ liñi ta naꞌ loꞌo ma ̱
―nacui̱ Juan―, chaꞌ taca jiꞌi̱ ycuiꞌ Ndyosi
subi Ni jiꞌi̱ xaꞌ la ñati ̱nu caca sñiꞌ Abraham
ñiꞌya ̱ laca na juani, masi ntiꞌma ̱ chaꞌ na ple
ti nu xaꞌ la ñati ̱ biꞌ, masi ntiꞌ ma ̱ chaꞌ ñiꞌya̱
laca quee re, juaꞌa̱ ti laca nguꞌ ―nacui ̱ Juan
jiꞌi ̱ nguꞌ―. 9 Ñiꞌya ̱ ndu ̱ sca ñati ̱ loꞌo hacha

jiꞌi ̱ chaꞌ clyaja lo yaca siꞌyu jiꞌi̱ yu, juaꞌa̱ ntiꞌ
ycuiꞌ Ndyosi. Siꞌyu yu biꞌ lcaa yaca nu ná
nda siꞌyu tsoꞌo, chaꞌ tyaqui ̱ yaca biꞌ lo quiiꞌ;
juaꞌa̱ xcubeꞌ Ni jiꞌi ̱ ñati ̱nu ná ntajaꞌa̱ xtyanu
chaꞌ cuxi nu ntsuꞌu jiꞌi̱.

10 Loꞌo ndye ndyuna nguꞌ chaꞌ biꞌ, liꞌ
ndachaꞌ nguꞌ jiꞌi̱ Juan biꞌ:

―¿Ni cña cuaꞌni ya lacua?
11Liꞌ nguluꞌu Juan jiꞌi̱ nguꞌ:
―Nde laca cña nu cuaꞌni ma̱ ―nacui ̱

Juan―. Si ntsuꞌu tucua tyaꞌa camxa jiꞌi ̱ sca
ma ̱, ta ma̱ tsaca jiꞌi ̱ sca ñati ̱ tiꞌi nu ná ntsuꞌu
jiꞌi ̱ tsiyaꞌ ti; si ntsuꞌu na cacuma ̱, liꞌ saꞌbema ̱
xi chaꞌ ta ma̱ xi cacu ñati ̱nu ná ntsuꞌu tsiyaꞌ
ti jiꞌi ̱ ―nacui̱ Juan jiꞌi ̱ nguꞌ.

12 Loꞌo juaꞌa̱ ya ̱a̱ xi nguꞌ cuxi nu nxñi
cñi cña loo nguꞌ cuentya jiꞌi̱ nguꞌ xaꞌ tsuꞌ,
ya ̱a̱ nguꞌ chaꞌ tyucuatya Juan jiꞌi ̱ nguꞌ. Liꞌ
nchcuane nguꞌ biꞌ jiꞌi̱ Juan:

―¿Ñiꞌya̱ cña cuaꞌni ya, mstru? ―nacui ̱
nguꞌ biꞌ jiꞌi̱ Juan.

13―Ná tyeje tacui cuayáꞌ chaꞌ culoma̱ cñi
cña loo nguꞌ ―nacui ̱ Juan jiꞌi ̱ nguꞌ biꞌ.

14 Loꞌo xi nguꞌ sendaru ndyalaa chaꞌ
cachaꞌ jiꞌi̱ Juan liꞌ:

―Juaꞌa ̱ cuare, ¿ñiꞌya ̱ cña cuaꞌni ya?
―nacui ̱ sendaru biꞌ.

―Ngaꞌaa xlyaá ma ̱ na nu ntsuꞌu jiꞌi̱ ñati,̱
ni ngaꞌaa xcutsi̱i ̱ma ̱ jiꞌi ̱ nguꞌ; ngaꞌaa sta ma ̱
quiꞌya laja ti jiꞌi̱ nguꞌ, chaꞌ caja chaꞌbiꞌ jiꞌi ̱ma ̱.
Loꞌo juaꞌa ̱, ngaꞌaa ñacui ̱ma ̱ chaꞌ xti ti cayaꞌ
ndyiji jiꞌi̱ ma ̱ ―nacui ̱ Juan jiꞌi ̱ nguꞌ sendaru
biꞌ.

15Nclyacua tsa tiꞌnguꞌ su ndiꞌi̱ ti nguꞌ, chaꞌ
ngua tiꞌ nguꞌ chaꞌ Juan laca nu Cristo nu cua
ca ̱a̱ ti chalyuu. 16 Liꞌ nchcuiꞌ Juan loꞌo lcaa
nguꞌ nu ndiꞌi̱ biꞌ:

―Loꞌo hitya ti ntyucuatya naꞌ jiꞌi ̱ ma ̱
―nacui ̱ Juan―, pana cua ca ̱a̱ ti chaca ñati ̱
slo cuꞌma ̱ nu nchca la jiꞌi̱ que naꞌ. Loꞌo naꞌ
cuaꞌni tlyu naꞌ jiꞌi ̱ ñati ̱ biꞌ. Tsoꞌo tsa cña
ngujui ꞌna ntiꞌ naꞌ, masi caña ntsuꞌu quiyaꞌ
ñati ̱ biꞌ sati ̱ꞌ naꞌ juata. Loꞌo nu ñati ̱ biꞌ ni,
ná tyucuatya yu jiꞌi ̱ nguꞌ loꞌo hitya ti, pana
cuaꞌni yu chaꞌ tyanu Xtyiꞌi ycuiꞌ Ndyosi neꞌ
cresiya jiꞌi̱ nguꞌ, nu loꞌo tyucuatya yu jiꞌi ̱
nguꞌ. Loꞌo liꞌ cuaꞌni lubii Ni jiꞌi̱ nguꞌ biꞌ loꞌo
xee jiꞌi̱ Ni, chaꞌ juaꞌa̱ caca tsoꞌo tyiquee nguꞌ
―nacui ̱―. 17 Ñiꞌya̱ nduꞌni xuꞌna ltya, juaꞌa ̱
cuaꞌni Ni; ñiꞌya ̱ ndyuꞌu coꞌo yu jiꞌi̱ nscuaꞌ
pana ndaqui̱ yu cualyaꞌ loꞌo nguti, juaꞌa ̱
saꞌbe tyaꞌaNi jiꞌi ̱ñati.̱ Liꞌ suꞌbaNi jiꞌi̱ ñati ̱cuxi
chaꞌ tyaqui ̱ nguꞌ lo quiiꞌ nu ngaꞌaa ca tyubiꞌ.

18 Juaꞌa̱ quiñaꞌa ̱ tsa cui̱i ̱ nda Juan loꞌo
ñati,̱ nu loꞌo nchcuiꞌ yu loꞌo nguꞌ ñiꞌya ̱ laca
chaꞌ tsoꞌo nu caca jiꞌi ̱ Jesús. 19 Loꞌo liꞌ
ngusta Juan quiꞌya jiꞌi ̱ gobernador Herodes
chaꞌ nguaana ycuiꞌ nu cusuꞌ biꞌ jiꞌi̱ Herodías
clyoꞌo tyaꞌa yu nu naa Felipe. Loꞌo juaꞌa̱ tya
ntsuꞌu la xaꞌ chaꞌ cuxi nu nguaꞌni nu cusuꞌ
Herodes biꞌ. 20 Pana ná ndaquiyaꞌ Herodes

biꞌ jiꞌi ̱ chaꞌ nu nchcuiꞌ Juan loꞌo, masi cuxi
la nguaꞌni yu, chaꞌ ngusuꞌba yu jiꞌi ̱ Juan neꞌ
chcua ̱.

Ntyucuatya Juan jiꞌi ̱ Jesús
21Nu loꞌo tya lyiji tsaa Juan biꞌ neꞌ chcua ̱,

tya ndu̱ yu toꞌ staꞌa̱ ntyucuatya yu jiꞌi ̱
quiñaꞌa̱ tsa ñati,̱ liꞌ ndyalaa Jesús slo chaꞌ
tyucuatya Juan jiꞌi ̱. Laja loꞌo ntyucuatya yu
jiꞌi̱ Jesús, liꞌ nchcuiꞌ Jesús loꞌo ycuiꞌ Ndyosi;
ndyaala tyucui ̱i̱ ca nde cua̱ liꞌ. 22 Nguaꞌya
Xtyiꞌi ycuiꞌ Ndyosi su ndu ̱ Jesús; ñiꞌya̱ nu
ndyacui sca tyupeꞌ, juaꞌa̱ nguaꞌyaXtyiꞌi ycuiꞌ
Ndyosi lo xlya hique Jesús. Liꞌ nguañi
nchcuiꞌ ycuiꞌNdyosi nde cua̱:

―Sñiꞌ naꞌ, tsoꞌo tsa ntsuꞌu tyiquee naꞌ ñaꞌa̱
naꞌ jinuꞌu̱. Tyacaꞌa tsa nuꞌu̱ jnaꞌ ―nacui ̱
ycuiꞌNdyosi jiꞌi̱ Jesús.

Jyoꞌo cusuꞌ jiꞌi ̱ Jesucristo
23 Calaa tyii yija ̱ cua ntsuꞌu Jesús loꞌo

nguxana ndyuꞌni yu cña jiꞌi ̱ ycuiꞌ Ndyosi Sti
yu. Ngua tiꞌ nguꞌ chaꞌ José ngua sti yu,
loꞌo sti José biꞌ ngua jyoꞌo Elí;
24 loꞌo sti Elí biꞌ ngua jyoꞌoMatat;
Leví ngua naa sti Matat biꞌ;
Melqui ngua naa sti Leví biꞌ;
Jana ngua naa sti Melqui biꞌ;
loꞌo chaca José ngua sti Jana biꞌ;
25Matatías ngua naa sti José biꞌ;
Amós ngua naa sti Matatías biꞌ;
Nahum ngua naa sti Amós biꞌ;
Esli ngua naa sti Nahum biꞌ;
Nagai ngua naa sti Esli biꞌ;
26Maat ngua naa sti Nagai biꞌ;
loꞌo chaca nunaaMatatíasngua stiMaat biꞌ;
Semei ngua naa sti Matatías biꞌ;
loꞌo chaca nu naa José ngua sti Semei biꞌ;
sñiꞌ Judá ngua nu José biꞌ;
27 Joana ngua naa sti Judá biꞌ;
Resa ngua naa sti Joana biꞌ;
Zorobabel ngua naa sti Resa biꞌ;
Salatiel ngua naa sti Zorobabel biꞌ;
Neri ngua naa sti Salatiel biꞌ;
28 loꞌo chacanunaaMelqui ngua sti Neri biꞌ;
Adi ngua naa sti Melqui biꞌ;
Cosam ngua naa sti Adi biꞌ;
Elmodam ngua naa sti Cosam biꞌ;
Er ngua naa sti Elmodam biꞌ;
29 Josué ngua naa sti Er biꞌ;
Eliezer ngua naa sti Josué biꞌ;
Jorim ngua naa sti Eliezer biꞌ;
loꞌo chacaMatat ngua sti Jorim biꞌ;
30 loꞌo chaca nu naa Leví ngua sti Matat biꞌ;
Simeón ngua naa sti Leví biꞌ;
loꞌo chaca nu naa Judá ngua sti Simeón biꞌ;
loꞌo chaca nu naa José ngua sti Judá biꞌ;
Jonán ngua naa sti José biꞌ;
Eliaquim ngua naa sti Jonán biꞌ;
31Melea ngua naa sti Eliaquim biꞌ;
Mainán ngua naa sti Melea biꞌ;
Matata ngua naa sti Mainán biꞌ;
Natán ngua naa sti Matata biꞌ;

32David ngua naa sti Natán biꞌ;
Isaí ngua naa sti David biꞌ;
Obed ngua naa sti Isaí biꞌ;
Booz ngua naa sti Obed biꞌ;
Salmón ngua naa sti Booz biꞌ;
Naasón ngua naa sti Salmón biꞌ;
33Aminadab ngua naa sti Naasón biꞌ;
Aram ngua naa sti Aminadab biꞌ;
Esrom ngua naa sti Aram biꞌ;
Fares ngua naa sti Esrom biꞌ;
loꞌo chaca nu naa Judá ngua sti Fares biꞌ;
34 Jacob ngua naa sti Judá biꞌ;
Isaac ngua naa sti Jacob biꞌ;
Abraham ngua naa sti Isaac biꞌ;
loꞌo nu naa Taré ngua sti Abraham biꞌ;
Nacor ngua naa sti Taré biꞌ;
35 Serug ngua naa sti Nacor biꞌ;
Ragau ngua naa sti Serug biꞌ;
Peleg ngua naa sti Ragau biꞌ;
Heber ngua naa sti Peleg biꞌ;
Sala ngua naa sti Heber biꞌ;
36Cainán ngua naa sti Sala biꞌ;
Arfaxad ngua naa sti Cainán biꞌ;
Sem ngua naa sti Arfaxad biꞌ;
Noé ngua naa sti Sem biꞌ;
Lamec ngua naa sti Noé biꞌ;
37Matusalén ngua naa sti Lamec biꞌ;
Enoc ngua naa sti Matusalén biꞌ;
Jared ngua naa sti Enoc biꞌ;
Mahalaleel ngua naa sti Jared biꞌ;
loꞌo chaca nu naa Cainán ngua sti Maha-

laleel biꞌ;
38Enós ngua naa sti Cainán biꞌ;
Set ngua naa sti Enós biꞌ;
Adán ngua naa sti Set biꞌ;
loꞌo liñi la ñacui ̱na chaꞌ ycuiꞌ Ndyosi laca sti

jyoꞌo Adán biꞌ, chaꞌ ycuiꞌ Ni laca nu
cua ngüiñá jiꞌi ̱ nu Adán biꞌ.

Lcaa nguꞌ nu nscua xtañi lo quityi re ni,
ngua nguꞌ jyoꞌo cusuꞌ jiꞌi ̱ Jesucristo nde cha-
lyuu.

4
Ngua tiꞌ nu xñaꞌa̱ tyiji̱loo jiꞌi ̱ Jesús

1 Ngutsaꞌá ̱ tyiquee Jesús ndiꞌi̱ Xtyiꞌi ycuiꞌ
Ndyosi neꞌ cresiya jiꞌi̱, nu loꞌonduꞌu Jesús toꞌ
staꞌa ̱ Jordán ñaa chaca quiyaꞌ; nde sca nati̱ꞌ
btyi su ná ndiꞌi̱ ñati ̱ ndyaa liꞌ, 2 chaꞌ tuꞌba
tsa̱ ndyaa loꞌo Xtyiꞌi ycuiꞌ Ndyosi jiꞌi ̱ yu. Ca
biꞌ nchcuiꞌ cuayáꞌ nu xñaꞌa ̱ loꞌo Jesús. Nu
loꞌo nduꞌu scua tuꞌba tsa̱, ntyuteꞌ tsa Jesús liꞌ,
chaꞌ ná sca na ndyacu yu tsiyaꞌ ti. 3 Loꞌo liꞌ
nchcuiꞌ nu xñaꞌa̱ biꞌ loꞌo yu:

―Si chañi chaꞌ nu sca ti Sñiꞌ ycuiꞌ Ndyosi
laca nuꞌu̱ ―nacui ̱ nu xñaꞌa̱ biꞌ jiꞌi̱―, cuaꞌni
nuꞌu̱ chaꞌ caca nu quee re sca xlyá cacu na
lacua.

4Liꞌ nchcuiꞌ Jesús loꞌo:
―Lo quityi jiꞌi̱ ycuiꞌ Ndyosi nscua chaꞌ

ndiꞌya̱: “Siꞌi na cuꞌú ñati ̱ chalyuu chaꞌ cacu
nguꞌ tyaja ti; loꞌo cuna nguꞌ lcaa chaꞌ nu

nchcuiꞌ ycuiꞌ Ndyosi, liꞌ chañi chaꞌ tyuꞌú
nguꞌ”,―nacui ̱ Jesús jiꞌi ̱ nu xñaꞌa̱ biꞌ.

5Liꞌndyaa loꞌonuxñaꞌa̱ biꞌ jiꞌi ̱yuca lo xlya
caꞌya cua ̱. Sca hora ti nguluꞌu nu xñaꞌa̱ biꞌ
tyucui ñaꞌa ̱ chalyuu jiꞌi̱ Jesús. 6Liꞌnchcuiꞌnu
xñaꞌa̱ biꞌ loꞌo yu chaca quiyaꞌ:

―Ta naꞌ chacuayáꞌ jinuꞌu̱ chaꞌ caca nuꞌu̱
loo jiꞌi ̱ lcaa chalyuu jua ―nacui̱ nu xñaꞌa̱
biꞌ―, chaꞌ caja lcaa na nu ndiꞌi̱ jua jinuꞌu̱
―nacui̱―. Ntsuꞌu chacuayáꞌ biꞌ jnaꞌ. Loꞌo
juaꞌa̱ ta naꞌ chacuayáꞌ biꞌ jiꞌi ̱ cua ñaꞌa ̱ ca ñati ̱
nu ntiꞌ naꞌ chaꞌ caca loo―nacui ̱―. 7 Sca ti si
tyu ̱ sti̱ꞌ nuꞌu̱ loo naꞌ, si cuaꞌni tlyu nuꞌu̱ jnaꞌ,
liꞌ caja chacuayáꞌ biꞌ jinuꞌu̱―nacui ̱ nu xñaꞌa̱
biꞌ jiꞌi̱ Jesús.

8Liꞌ nguxacui̱ Jesús chaꞌ jiꞌi̱:
―Tyatsuꞌ nuꞌu̱ slo naꞌ, Satanás ―nacui ̱―.

Lo quityi jiꞌi̱ ycuiꞌ Ndyosi ndiꞌya̱ nchcuiꞌ:
“Sca ti jiꞌi ̱ ycuiꞌ Ndyosi nu Xuꞌna ma ̱ cuaꞌni
tlyu ma ̱ jiꞌi ̱, sca ti chaꞌ jiꞌi ̱ ycuiꞌ Ni ngaꞌa̱ chaꞌ
taquiyaꞌ ma ̱ nde chalyuu”. Siꞌi loo nuꞌu̱ tyu̱
sti̱ꞌ naꞌ lacua―nacui ̱ Jesús jiꞌi ̱.

9 Liꞌ ndyaa loꞌo nu xñaꞌa̱ biꞌ jiꞌi̱ Jesús nde
quichi ̱ Jerusalén, ngusacui̱ jiꞌi̱ Jesús ndyaa
ca que laa tonu biꞌ. Loꞌo liꞌ xaꞌ nchcuiꞌ nu
xñaꞌa̱ biꞌ loꞌo yu:

―Si chañi chaꞌ nu sca ti Sñiꞌ ycuiꞌ Ndyosi
laca nuꞌu̱ ―nacui̱―, xtyú loꞌo nuꞌu̱ jiꞌi ̱ ycuiꞌ
ca nuꞌu̱ ca chcuaꞌa̱ re. 10 Lo quityi jiꞌi̱ ycuiꞌ
Ndyosi ndiꞌya ̱ nchcuiꞌ:
Culo ycuiꞌ Ndyosi cña jiꞌi̱ xca ̱ jiꞌi ̱ Ni chaꞌ

ñaꞌa̱si ̱i̱ nguꞌ jinuꞌu̱.
11Loꞌo yaꞌ ti xca̱ xatu ̱ nguꞌ jinuꞌu̱ liꞌ,
chaꞌ ná caca quicha quiyaꞌ nuꞌu̱ su tyú nuꞌu̱

chu ̱ꞌ quee.
Juaꞌa̱ nscua loquityi jiꞌi̱ ycuiꞌNdyosi―nacui̱
nu xñaꞌa̱ biꞌ jiꞌi ̱ Jesús.

12 Liꞌ chaca quiyaꞌ nguxacui̱ Jesús chaꞌ jiꞌi̱
nu xñaꞌa̱ biꞌ:

―Loꞌo juaꞌa̱ ndiꞌya̱ nchcuiꞌ lo quityi jiꞌi̱
ycuiꞌNdyosi: “Ná chcuiꞌ cuayáꞌma ̱ loꞌo ycuiꞌ
Ndyosi nu Xuꞌnama ̱”, nacui ̱ quityi.

13Cua ndye nchcuiꞌ nu xñaꞌa̱ biꞌ loꞌo Jesús
liꞌ, loꞌo ná ngua jiꞌi̱ tyiji ̱loo jiꞌi̱ yu tsiyaꞌ ti.
Hora ti nduꞌu nu xñaꞌa̱ biꞌ ndyaa liꞌ; ca tiyaꞌ
la caja ñiꞌya̱ caca nu tyiji̱loo jiꞌi̱ Jesús, ngua
tiꞌ.

Cua nguxana Jesús ndyuꞌni cña jiꞌi ̱ ycuiꞌ
Ndyosi ca Galilea

14 Liꞌ nguxtyu ̱u̱ Jesús ndyaa nde loyuu
su cuentya Galilea chaca quiyaꞌ. Tlyu tsa
chacuayáꞌ ngujui jiꞌi ̱ Jesús xquiꞌya Xtyiꞌi
ycuiꞌ Ndyosi, ñaꞌa̱ cuayáꞌ tyucui ñaꞌa ̱ loyuu
ca biꞌ ndañi nchcuiꞌ nguꞌ chaꞌ jiꞌi̱ yu. 15Lcaa
quichi ̱ su ndyaꞌa̱ yu nda yu chaꞌ loꞌo nguꞌ
ca neꞌ laa jiꞌi̱ nguꞌ judío, loꞌo juaꞌa ̱ lcaa ñati ̱
nguaꞌni chi ̱ nguꞌ loo Jesús.

Loꞌo ndiꞌi ̱ Jesús nde quichi̱ Nazaret
16Liꞌndyalaa Jesúsndequichi ̱Nazaret, su

nguluu yu. Loꞌo ndyalaa tsa̱ nu ndiꞌi̱ cñaꞌ
nguꞌ, liꞌ ndyaa yu neꞌ laa jiꞌi̱ nguꞌ, chaꞌ xcuiꞌ

juaꞌa̱ nduꞌni yu tsa̱ biꞌ. Liꞌ ndatu̱ Jesús chaꞌ
chcuiꞌ yu lo quityi nu nscua chaꞌ jiꞌi̱ ycuiꞌ
Ndyosi; 17quityi nu nguscua jyoꞌo Isaías, biꞌ
laca quityi nu nda nguꞌ jiꞌi ̱ Jesús chaꞌ chcuiꞌ
yu lo. Liꞌ nguscana Jesús quityi biꞌ, ngulana
macala nscua chaꞌ nu nchcuiꞌ ndiꞌya̱:
18 Cua ngulacua̱ ycuiꞌ Ndyosi nu Xuꞌna na

jnaꞌ, nacui̱ lo quityi biꞌ.
Cua nguaꞌa̱ loo Ni jnaꞌ, biꞌ chaꞌ cua ndiꞌi ̱

Xtyiꞌi ycuiꞌ Ndyosi lo naꞌ, chaꞌ chcuiꞌ
naꞌ chaꞌ tsoꞌo loꞌo nguꞌ tiꞌi.

Cua nda Ni jnaꞌ lijya ̱a̱ chaꞌ cuaꞌni choꞌo naꞌ
tyiquee ñati ̱ nu xñiꞌi̱ tsa tiꞌ, nacui̱ lo
quityi biꞌ.

Ntsuꞌu chaꞌ chcuiꞌnaꞌ loꞌonguꞌnu laca preso
jiꞌi̱ nu xñaꞌa̱, chaꞌ cua tyuꞌu ti nguꞌ yaꞌ
nu xñaꞌa̱ biꞌ.

Ta naꞌ xee nu tyuꞌu neꞌ cresiya jiꞌi ̱ ñati ̱ nu
ndyacu ̱ꞌ hique nguꞌ.

Loꞌo lyaꞌ tsa tiꞌ nguꞌ jiꞌi̱ tyaꞌa nguꞌ ni, liꞌ ta naꞌ
chacuayáꞌ jiꞌi̱ nguꞌ chaꞌ tyuꞌu nguꞌ laja
ti.

19Na lijya ̱ ti naꞌ chaꞌ chcuiꞌnaꞌ loꞌo nguꞌ, chaꞌ
cua ndyalaa tyempo tsoꞌo la nu nda
ycuiꞌNdyosi nu Xuꞌna na jiꞌi̱ nguꞌ.

Juaꞌa ̱ nscua lo quityi su nchcuiꞌ Jesús.
20Liꞌnguxcatyaꞌa Jesúsquityi biꞌ, xaꞌndya

yu quityi biꞌ jiꞌi̱ xirta neꞌ laa biꞌ, xaꞌ ndyaa
tucua Jesús liꞌ; pana lcaanguꞌnundiꞌi̱ neꞌ laa
biꞌ ñaꞌa̱ tsa nguꞌ jiꞌi̱ yu. 21 Liꞌ nguxana Jesús
nda yu chaꞌ loꞌo nguꞌ:

―Hasta juani cua nduꞌu tucua chaꞌ biꞌ su
ntucua ycuiꞌ ma ̱, chaꞌ nu ndyuna ca ti ma ̱
―nacui ̱ Jesús.

22Ndube tsa tiꞌnguꞌñaꞌa̱ nguꞌ jiꞌi ̱ Jesús chaꞌ
tsoꞌo tsa nchcuiꞌ yu, juaꞌa̱ ndiya tsa tiꞌ nguꞌ
chaꞌ nu nda yu loꞌo nguꞌ. Ndiꞌya̱ chaꞌ nu
nchcuiꞌ nguꞌ loꞌo tyaꞌa nguꞌ jiꞌi ̱ yu liꞌ:

―¿Ha siꞌi ca sñiꞌ José laca yu re? ―nacui ̱
nguꞌ

23Liꞌ nguxacui ̱ Jesús chaꞌ jiꞌi ̱ nguꞌ biꞌ:
―Ná tyiqueeꞌ tiyaꞌ la xi ta ma ̱ chaꞌ re loꞌo

naꞌ: “Si nu joꞌo laca nuꞌu̱, cuaꞌni nuꞌu̱ joꞌo
jiꞌi ̱ ycuiꞌ ca lacua”. Loꞌo juaꞌa̱ ná tyiqueeꞌ
ñacui ̱ma ̱ jnaꞌ: “Cua ndyuna ya chaꞌ jiꞌi ̱ lcaa
cña tonu nu nguaꞌni nuꞌu̱ nde quichi ̱ Caper-
naum biꞌ”, ñacui ̱ma ̱. “La cuiꞌ juaꞌa̱ cuaꞌni
nuꞌu̱ nde quichi ̱ tyi na lacua, chaꞌ ñaꞌa̱ ya
xi”, ñacui ̱ma ̱ ꞌna liꞌ. 24 Ta naꞌ sca chaꞌ liñi
loꞌo ma ̱ lacua ―nacui ̱ Jesús―. Macala su
chcuiꞌ sca ñati ̱chaꞌ jiꞌi ̱ ycuiꞌ Ndyosi loꞌo nguꞌ
tyaꞌa quichi ̱ tyi yu, ná taquiyaꞌ nguꞌ jiꞌi̱ chaꞌ
nu nchcuiꞌ yu, chaꞌ la cuiꞌ tyaꞌa quichi̱ tyi
nguꞌ laca yu. 25 Tyempo loꞌo ngutiꞌi ̱ jyoꞌo
cusuꞌ Elías chalyuu ―nacui ̱―, ntsuꞌu tiꞌ ma ̱
chaꞌ cua nteje tacui sna yija ̱ ntucua scuá coꞌ
nu ná nguaꞌya tyo tsiyaꞌ ti; tlyu tsa jbiꞌña
ngua tyucui ñaꞌa̱ chalyuu liꞌ. Tyu ̱u̱ tsa tyaꞌa
nu cunaꞌa̱ tiꞌi ngutiꞌi ̱ loyuu re tyempo biꞌ;
26panandaycuiꞌNdyosi jiꞌi̱ Elías chaꞌ tsaayu
slo sca ti nu cunaꞌa̱ tiꞌi nu ndiꞌi̱ nde quichi ̱
Sarepta, sca quichi ̱ tyijyuꞌ la nde loyuu su

cuentya Sidón. Ná ndyaa Elías slo ni sca nu
cunaꞌa̱ tiꞌi tyaꞌa quichi̱ tyi nguꞌ Israel. 27 La
cuiꞌ juaꞌa̱ ngua loꞌo ngutiꞌi ̱ jyoꞌo Eliseo. La
cuiꞌ tyempo biꞌ, ngutiꞌi ̱ tsa nguꞌ quicha nu
ngutsuꞌ cuañaꞌ nde loyuu re; pana ni sca
nguꞌ biꞌ, ná ndyaca tsoꞌo nguꞌ jiꞌi̱ quicha biꞌ.
Sca ti nu Naamán biꞌ, sca ti nu biꞌ ndyaca
tsoꞌo; sca nguꞌ xaꞌ tsuꞌ ngua yu, chaꞌ loyuu
su cuentya Siria laca su ngutuꞌu yu―nacui ̱
Jesús jiꞌi̱ nguꞌ biꞌ.

28 Laja loꞌo ndyuna nguꞌ chaꞌ nu nchcuiꞌ
Jesús su ndiꞌi̱ nguꞌ neꞌ laa biꞌ, ngua ñasiꞌ̱ tsa
nguꞌ biꞌ liꞌ. 29Loꞌo liꞌ ndyatu ̱ nguꞌ ndyaa loꞌo
nguꞌ jiꞌi̱ Jesús, nguloꞌo nguꞌ jiꞌi̱ yu chaꞌ tyuꞌu
yu ca toꞌ quichi̱. Liꞌ ntejeyaꞌ nguꞌ jiꞌi ̱ Jesús,
ntojolaqui nguꞌ jiꞌi̱ yu ñaꞌa ̱ cuayáꞌ ndyalaa
nguꞌ loꞌoyuca toꞌ cuaꞌa̱, sca toꞌyuununtsuꞌu
toꞌ quichi ̱ biꞌ. Ngua tiꞌ nguꞌ chaꞌ xtyú nguꞌ
jiꞌi̱ yu tsaa yu nde chcuaꞌa̱, 30pana tsoꞌo ca ti
nduꞌu Jesús yaꞌ nguꞌ; ntejetacui yu laja nguꞌ,
ndyaa yu liꞌ.

Sca ñati ̱nu ngusñi cuiꞌi ̱ cuxi jiꞌi ̱
31 Liꞌ cua ndiꞌi̱ Jesús nde quichi ̱ Caper-

naum, sca quichi ̱ nu ndiꞌi̱ nde loyuu su
cuentyaGalilea biꞌ. Nu loꞌongua tsa̱ nundiꞌi ̱
cñaꞌ nguꞌ, liꞌ nguxana Jesús nguluꞌu yu jiꞌi ̱
nguꞌ ca neꞌ laa jiꞌi̱ nguꞌ. 32Ndube tsa tiꞌ nguꞌ
loꞌo ndyuna nguꞌ chaꞌ tsoꞌo nu nda Jesús loꞌo
nguꞌ. Ngua tiꞌ nguꞌ chaꞌ tlyu tsa chacuayáꞌ
ntsuꞌu jiꞌi̱ yu loꞌo nchcuiꞌ yu loꞌo nguꞌ.

33 Ca neꞌ laa biꞌ ntsuꞌu sca nu quiꞌyu nu
ngusñi sca cuiꞌi̱ cuxi jiꞌi̱. Cui̱i̱ tsa ngusiꞌya nu
quicha biꞌ jiꞌi ̱ Jesús loꞌonaꞌa̱ chaꞌ lijya ̱ yunde
neꞌ laa:

34 ―¿Ni cña cuaꞌni nuꞌu̱ ca nde, Jesús
Nazaret? ―nacui̱ nu quiꞌyu quicha biꞌ―.
¿Ha na cua ntiꞌ nuꞌu̱ cuaꞌni tye nuꞌu̱ chaꞌ ꞌna
tsiyaꞌ ti? Nslo tsoꞌo naꞌ jinuꞌu̱, chaꞌ ycuiꞌ nu
lubii laca nuꞌu̱; cua nda ycuiꞌ Ndyosi jinuꞌu̱
lijya ̱ ca nde.

35Nguaꞌa Jesús chaꞌ jiꞌi ̱nuquicha liꞌ; ngulo
yu cña jiꞌi̱ cuiꞌi ̱ cuxi biꞌ, chaꞌ ngaꞌaa cuaꞌni
cuxi loꞌo yu quicha biꞌ.

―Chcaꞌa̱ ti ̱ nuꞌu̱ ―nacui ̱ Jesús―. Ngaꞌaa
cuaꞌni xñaꞌa̱ cuiꞌi̱ loꞌo nuꞌu̱.
Liꞌ nguxlyú nu cuiꞌi ̱ cuxi biꞌ jiꞌi ̱ yu quicha

nde loo su ndiꞌi̱ nguꞌ quiñaꞌa̱ biꞌ. Loꞌo liꞌ
nduꞌunucuiꞌi ̱ cuxi biꞌndyaa, ngaꞌaanguaꞌni
cuxi loꞌo nu quicha biꞌ liꞌ. 36Ngulacua tsa tiꞌ
nguꞌ liꞌ, nguxananchcuiꞌnguꞌ loꞌo tyaꞌanguꞌ:

―¿Macala ngujui chaꞌ nu nchcuiꞌ Jesús
cua? ―nacui ̱ nguꞌ―. ¿Ni chaꞌ laca chaꞌ tsoꞌo
tsa ngujui chacuayáꞌ jiꞌi̱ yu cua chaꞌ culo yu
cña jiꞌi̱ cuiꞌi ̱ cuxi? Hora ti nduna cuiꞌi̱ cuxi
chaꞌ nu nchcuiꞌ yu loꞌo, nduꞌu cuiꞌi ̱ biꞌ ndyaa
liꞌ ―nacui ̱ nguꞌ jiꞌi ̱ tyaꞌa nguꞌ.

37Biꞌ chaꞌnguañi chaꞌbiꞌ tyucui ñaꞌa̱ loyuu
ca biꞌ, nchcuiꞌ tsa nguꞌ chaꞌ jiꞌi̱ Jesús liꞌ.

Nguaꞌni Jesús joꞌo jiꞌi ̱ xtyaꞌa ̱ laa Simón
Pedro

38 Liꞌ nduꞌu Jesús nde neꞌ laa, ndyaa yu
toꞌ tyi Pedro. Quicha tsa xtyaꞌa̱ laa Simón
Pedrobiꞌ, chaꞌ tlyu tsa tyiqueꞌngusñi jiꞌi ̱maꞌ.
Tyaꞌna tsa nchcuiꞌ nguꞌ loꞌo Jesús chaꞌ tsaa
naꞌa̱ xi jiꞌi ̱ maꞌ. 39 Ndu ̱ ti Jesús slo maꞌ ñaꞌa̱
tsa yu jiꞌi ̱ maꞌ. Liꞌ nguaꞌa yu jiꞌi̱ tyiqueꞌ biꞌ,
chaꞌ tyuꞌu tyiqueꞌ jiꞌi̱ maꞌ. Hora ti ndacaꞌa̱
maꞌ, nguaꞌni cña tiꞌmaꞌ chaꞌ caja xi na cacu
nguꞌ.

Nguaꞌni Jesús joꞌo jiꞌi ̱ tyu̱u ̱ tyaꞌa nguꞌ
quicha

40 Loꞌo ndyaa cuichaa, liꞌ ndyaa loꞌo nguꞌ
jiꞌi̱ lcaa tyaꞌa nguꞌ nu quicha tsa chaꞌ ngusñi
tyu̱u̱ lo quicha jiꞌi ̱ nguꞌ, ndyalaa nguꞌ ca slo
Jesús. Liꞌngusta yaꞌ Jesúshichu ̱ꞌnguꞌquicha
cuentya scaa ti nguꞌ. Hora ti ndyaca tsoꞌo
nguꞌ liꞌ. 41 Loꞌo juaꞌa ̱ ngutuꞌu cuiꞌi ̱ cuxi jiꞌi̱
tyu̱u̱ tyaꞌa nguꞌ quicha biꞌ liꞌ. Nduꞌu siꞌya
cuiꞌi̱ biꞌ loꞌo nduꞌu jiꞌi̱ nguꞌ:

―Sca ti nuꞌu̱ laca SñiꞌycuiꞌNdyosi―nacui ̱
cuiꞌi̱ biꞌ jiꞌi̱ Jesús.
Liꞌ nguaꞌa Jesús chacuayáꞌ jiꞌi ̱ cuiꞌi̱ cuxi

chaꞌ ngaꞌaa chcuiꞌ biꞌ tsiyaꞌ ti. Cua ndyuloo
cuiꞌi̱ biꞌ jiꞌi̱ Jesús, chaꞌ la cuiꞌ Cristo nu cua
ndaycuiꞌNdyosi jiꞌi̱ lijya̱ chalyuu lacayubiꞌ.

Nda Jesús cui ̱i ̱ loꞌo nguꞌ ca nde Galilea
42 Loꞌo nguxee chaca tsa ̱, liꞌ nduꞌu Jesús

ndyaa yu ca chaca seꞌi ̱ su tyiꞌi̱ ycuiꞌ ti yu
ca neꞌ quixi̱ꞌ. Ngulana tsa nguꞌ jiꞌi ̱ liꞌ, ñaꞌa̱
cuayáꞌ nquije jiꞌi ̱ nguꞌ macala su ngaꞌa̱ yu.
Ngua tiꞌnguꞌ tatsaanguꞌ jiꞌi ̱ Jesús chaꞌngaꞌaa
tsaa yu xaꞌ seꞌi ̱. 43Liꞌ nacui ̱ Jesús jiꞌi ̱ nguꞌ:

―Loꞌo nde xaꞌ quichi ̱ ntsuꞌu chaꞌ ta naꞌ
chaꞌ tsoꞌo nu jiꞌi̱ ycuiꞌ Ndyosi loꞌo ñati,̱ chaꞌ
cua ndyalaa tyempo chaꞌ caca Ni loo neꞌ
cresiya jiꞌi ̱ ñati ̱chalyuu. Biꞌ laca cña nu cua
nda Ni jnaꞌ lijya̱a̱ chaꞌ chcuiꞌ naꞌ cuentya jiꞌi̱
ycuiꞌNi.

44 Juaꞌa̱ ti ndyaꞌa̱ Jesús lcaa neꞌ laa jiꞌi ̱ nguꞌ
ca nde Galilea, nda yu cui ̱i ̱ loꞌo nguꞌ.

5
Nguxtyucua Jesús jiꞌi̱ nguꞌ loꞌondyaanguꞌ

cuta cualya
1Ngua sca tsa̱ ndyaa Jesús toꞌ tayuꞌ Gene-

saret. Tyu ̱u̱ tsa tyaꞌa ñati ̱ lcaꞌa̱ jiꞌi ̱ yu. Liꞌ
tachaa tsa ndiꞌi̱ nguꞌ ca su ndu ̱ yu toꞌ tayuꞌ
biꞌ, chaꞌ ngua tiꞌ nguꞌ cuna nguꞌ loꞌo nchcuiꞌ
yu chaꞌ jiꞌi̱ ycuiꞌ Ndyosi. 2 Cua naꞌa ̱ Jesús su
ndacui tucua tyaꞌa yaca niꞌi ̱ sube ti ca toꞌ
tayuꞌ biꞌ. Ná tucui ngaꞌa ̱ neꞌ yaca niꞌi̱ sube
biꞌ tsiyaꞌ ti, pana cacua ti biꞌ ndu ̱ nguꞌ nguiꞌí̱
nguꞌ taraya jiꞌi̱ nguꞌ, chaꞌ cua ndye nguaꞌni
nguꞌ cña. 3 Liꞌ ndyatí ̱ Jesús neꞌ sca yaca
niꞌi ̱ jiꞌi ̱ Simón, nchcuiꞌ loꞌo yu chaꞌ tucuniꞌi̱
yu jiꞌi̱ yaca niꞌi̱ chaꞌ tsaa ca lo hitya la xi.
Ndyaa tucua Jesúsnde siyuꞌ ti yacaniꞌi ̱biꞌ, liꞌ
nguxana Jesús nclyuꞌu chaꞌ jiꞌi̱ ycuiꞌ Ndyosi
jiꞌi̱ nguꞌ quiñaꞌa̱ biꞌ. 4Loꞌo cua ndye nguluꞌu
Jesús jiꞌi ̱ nguꞌ, liꞌ nacui̱ jiꞌi ̱ Simón:

―Yaa ma ̱ loꞌo yaca niꞌi ̱ re ca su clyaa la
hitya. Ca biꞌ cu ̱ ma ̱ taraya chaꞌ caja cualya
jiꞌi ̱ma ̱ ―nacui̱ Jesús.

5Liꞌ nguxacui̱ Simón chaꞌ jiꞌi̱:
―Cusuꞌ ―nacui̱―, tyucui talya ngutaꞌa̱ ya

lo tayuꞌngu ̱ya taraya; ni scananángujui jiꞌi̱
ya tsiyaꞌ ti. Pana si juaꞌa̱ culo nuꞌu̱ cña ꞌna,
tsaa ya ca su nacui̱ nuꞌu̱ chaꞌ cu̱ ya taraya
cajua―nacui̱ Simón liꞌ.

6Liꞌ juaꞌa̱ nguaꞌni Simón loꞌo tyaꞌa yu, loꞌo
quiñaꞌa̱ tsa cualyangujui jiꞌi̱ nguꞌ liꞌ. Xquiꞌya
chaꞌ quiñaꞌa̱ tsa cualya ndyatí̱ neꞌ taraya jiꞌi̱
nguꞌ, hasta ngutaaꞌ taraya jiꞌi ̱ nguꞌ liꞌ; 7 biꞌ
chaꞌ nguaꞌni yaꞌ nguꞌ jiꞌi ̱ tyaꞌa nguꞌ nu ngaꞌa̱
neꞌ chaca yaca niꞌi ̱ biꞌ, chaꞌ ca̱a̱ nguꞌ xtyucua
nguꞌ jiꞌi̱. Hora ti ya̱a̱ nguꞌ liꞌ, ndojolaqui nguꞌ
tarayangutsaꞌá̱ neꞌntsuꞌu cualya, chaꞌ suꞌba
nguꞌ jiꞌi̱ neꞌ yaca niꞌi̱. Xi tya lyiji chaꞌ clyuꞌu
tyucuaayacaniꞌi̱ biꞌneꞌhityaxquiꞌya cualya
biꞌ. 8 Loꞌo naꞌa̱ Simón Pedro lcaa cualya biꞌ,
ngua cuayáꞌ tiꞌ yu chaꞌ xquiꞌya Jesús ngujui
cualya jiꞌi̱ nguꞌ. Hora ti ndyatu̱ sti̱ꞌ yu loo
Jesús liꞌ, nchcuiꞌ yu loꞌo:

―Tyuꞌu clya nuꞌu̱ nde slo naꞌ, Xuꞌna
―nacui̱ Simón jiꞌi ̱―. Ntsuꞌu tsa xquiꞌya naꞌ
chaꞌ ñati ̱chalyuu ti laca naꞌ.

9 Ndube tsa tiꞌ Simón, loꞌo juaꞌa̱ tyaꞌa
ndyaꞌa̱ yu neꞌ yaca niꞌi̱ ndube tsa tiꞌ nguꞌ,
xquiꞌya chaꞌ quiñaꞌa̱ tsa cualya ngusñi ca ti
nguꞌ. 10Loꞌo tyucuaa nu quiꞌyu sñiꞌ Zebedeo
nu ngaꞌa̱ neꞌ chaca yaca niꞌi̱ biꞌ, nu naa
Jacobo loꞌo nu naa Juan ni, loꞌo nguꞌ biꞌ
ndyutsi ̱i̱ tsa nguꞌ; la cuiꞌ tyaꞌa ndyaꞌa̱ Simón
cña lacanguꞌbiꞌ. Liꞌnchcuiꞌ Jesús loꞌoSimón:

―Nácutsi ̱i̱ma ̱ ―nacui̱―. Tya tsubiꞌ la cua
laca ti cña nguaꞌni ma ̱, xcuiꞌ cña cuta cualya
nguaꞌnima ̱; pana juani, ta naꞌxaꞌ cña jiꞌi̱ ma ̱,
chaꞌ ca̱a̱ loꞌoma ̱ jiꞌi̱ xaꞌñati ̱ca slo naꞌ ―nacui̱
Jesús jiꞌi̱ Simón, juaꞌa̱ jiꞌi ̱ tyaꞌa ndyaꞌa̱ yu cña.

11 Loꞌo ndyalaa yaca niꞌi̱ biꞌ ca to tayuꞌ
chaca quiyaꞌ, liꞌ nguxtyanu nguꞌ biꞌ jiꞌi̱ yaca
niꞌi̱, nduꞌu nguꞌ ndyaa nguꞌ loꞌo Jesús liꞌ.

Nguaꞌni Jesús joꞌo jiꞌi ̱ sca nguꞌ quicha nu
ndyatsuꞌ cuañaꞌ

12Loꞌo ndiꞌi̱ ti Jesús sca quichi ̱, liꞌ ndyalaa
sca yu quicha slo; lye tsa ndyatsuꞌ cuañaꞌ
yu quicha biꞌ. Loꞌo naꞌa̱ yu jiꞌi ̱ Jesús, hora ti
ndyatu̱ sti̱ꞌ yu, ndyanu tuꞌba yu hasta ca lo
yuu. Tyaꞌna tsa nchcuiꞌ yu loꞌo Jesús liꞌ:

―Si ntiꞌ nuꞌu̱ chaꞌ tyaca tsoꞌo naꞌ, jlo tiꞌ naꞌ
chaꞌ taca jinuꞌu̱ cuaꞌni juaꞌa̱ jnaꞌ ―nacui ̱ nu
quicha biꞌ.

13 Liꞌ ngusta yaꞌ Jesús chu ̱ꞌ yu su ndyatsuꞌ
cuañaꞌ yu:

―Tyajaꞌa̱ naꞌ ―nacui ̱ Jesús jiꞌi̱―. Caca
lubii tyucui ñaꞌa ̱ nuꞌu̱ juani ti.
Laja loꞌo nchcuiꞌ Jesús juaꞌa̱, hora ti

ndatsuꞌ quicha nu ndyatsuꞌ cuañaꞌ yu liꞌ.
14 Loꞌo liꞌ nacui ̱ Jesús jiꞌi̱ yu, chaꞌ ná cachaꞌ
yu jiꞌi ̱ ñati ̱ñiꞌya̱ ngua jiꞌi ̱ yu. Ndiꞌya ̱ nchcuiꞌ
loꞌo yu:

―Yaa clya nuꞌu̱ chcuiꞌ loꞌo sti joꞌó nu ndiꞌi ̱
neꞌ laa ―nacui ̱ Jesús jiꞌi̱ nu quicha biꞌ―.
Cajua ta nuꞌu̱ msta ̱ nu nacui ̱ jyoꞌo Moisés
chaꞌ ta na jiꞌi̱ ycuiꞌ Ndyosi loꞌo ndyaca tsoꞌo
na jiꞌi ̱ quicha nu ntsuꞌu jiꞌna. Juaꞌa̱ ca cuayáꞌ
tiꞌ ñati ̱ loꞌo ycuiꞌ sti joꞌó chaꞌ cua ngua lubii
tyucui ñaꞌa̱ nuꞌu̱. Ngaꞌaa ca quicha nuꞌu̱
juani.

15 Lcaa tsa ̱ cua nguañi la chaꞌ jiꞌi̱ Jesús liꞌ,
chaꞌnchcuiꞌ tsa nguꞌ chaꞌ jiꞌi ̱. Biꞌ chaꞌquiñaꞌa ̱
tsa ñati ̱ndyuꞌu tiꞌi̱ slo Jesús, chaꞌ cuna nguꞌ
ñaꞌa̱ chaꞌ nu nda yu loꞌo nguꞌ, chaꞌ cuaꞌni yu
chaꞌ ndyaca tsoꞌo nguꞌ jiꞌi̱ quicha nu ntsuꞌu
jiꞌi ̱ nguꞌ. 16 Pana ntsuꞌu quiyaꞌ nduꞌu Jesús
ndyaa yu ca neꞌ quixi ̱ꞌ, ca su caca tyiꞌi ̱ yu
ycuiꞌ ti yu, chaꞌ chcuiꞌyu loꞌoycuiꞌNdyosi Sti
yu ca biꞌ.

Nguaꞌni Jesús joꞌo jiꞌi ̱ sca ñati ̱ nu nchcu̱ꞌ
tyucuí ̱ tyucui ñaꞌa̱ yu

17Ngua sca tsa̱ nclyuꞌu Jesús chaꞌ jiꞌi̱ ycuiꞌ
Ndyosi jiꞌi̱ tyu̱u̱ tyaꞌa ñati.̱ Quichi̱ tyi nguꞌ
biꞌ laca lcaa quichi̱ sube ti nu ntsuꞌu nde
Galilea, nu ntsuꞌu nde Judea, nu ndiꞌi̱ cacua
ti quichi ̱ Jerusalén. Lajanu tsa tlyu ti ñati ̱biꞌ,
cua ndiꞌi ̱ tyu̱u̱ tyaꞌa nguꞌ fariseo. (Tacati tsa
ycuiꞌ nguꞌ, ntiꞌ nguꞌ; lye tsa nduꞌni tyucuaa
tiꞌnguꞌ jiꞌi̱ xaꞌñati.̱) Loꞌo juaꞌa̱ ndiꞌi̱ tyu̱u̱ tyaꞌa
mstru nu nguluꞌu chaꞌ joꞌó neꞌ laa. Ngua tii
lcaa nguꞌ nu ndiꞌi̱ ca biꞌ, chaꞌ ycuiꞌ Ndyosi
laca nu nxtyucua jiꞌi̱ Jesús loꞌo ndyuꞌni yu
chaꞌndyaca tsoꞌonguꞌquicha. 18Liꞌndyalaa
loꞌo nguꞌ jiꞌi̱ sca nu quicha nu ntsiya neꞌ
catya̱, chaꞌ cua nchcu ̱ꞌ tyucuí̱ tyucui ñaꞌa ̱
yu quicha biꞌ. Ngua tiꞌ nguꞌ chaꞌ tyatí̱ nguꞌ
toniꞌi ̱ su ngaꞌa̱ Jesús, chaꞌ tsaa loꞌo nguꞌ jiꞌi ̱
nu quicha biꞌ ca su ndu ̱ ycuiꞌ Jesús, ñaꞌa ̱
loꞌo catya̱ ngua tiꞌ nguꞌ. 19 Pana ná ngujui
ñiꞌya ̱ nu tyatí ̱ nguꞌ loꞌo nu quicha biꞌ niꞌi̱,
chaꞌ tachaa tsa ndiꞌi̱ ñati;̱ biꞌ chaꞌ ndyacuí ̱
nguꞌ nde que niꞌi̱. Liꞌ ngulotsuꞌ nguꞌ cuxiꞌña,
ngucha nguꞌ yaca que niꞌi̱, chaꞌ juaꞌa̱ ngujui
ñiꞌya ̱ ndaꞌya nguꞌ jiꞌi̱ nu quicha biꞌ liñi ca su
ngaꞌa̱ Jesús claꞌbe la su ndiꞌi ̱ ñati.̱ 20 Loꞌo ti
ngua cuayáꞌ tiꞌ Jesús chaꞌ jlya tsa tiꞌ nguꞌ biꞌ
jiꞌi ̱, biꞌ chaꞌ nacui̱ jiꞌi ̱ yu quicha biꞌ:

―Cusuꞌ ―nacui̱―, na cua nguaꞌni clyu
tiꞌ ycuiꞌ Ndyosi jinuꞌu̱ jiꞌi ̱ quiꞌya nu ntsuꞌu
jinuꞌu̱―nacui ̱ Jesús jiꞌi ̱ yu quicha biꞌ.

21 Liꞌ ngulacua tsa tiꞌ nguꞌ mstru chaꞌ joꞌó
loꞌo nguꞌ fariseo: “¿Tilaca laca nu quiꞌyu re?
¿Ni chaꞌ laca re? Cuxi tsa nchcuiꞌ yu chaꞌ jiꞌi ̱
ycuiꞌNdyosi loꞌo nchcuiꞌ yu juaꞌa̱”, nclyacua
tiꞌ nguꞌ. “Ná taca jiꞌi̱ sca ñati ̱ chalyuu ñiꞌya ̱
ntiꞌ yu re, ná taca cuaꞌni clyu tiꞌ jiꞌi ̱ quiꞌya
nu ntsuꞌu jiꞌi̱ ñati;̱ sca ti ycuiꞌNdyosi taca jiꞌi ̱
Ni cuityi ̱ Ni quiꞌya nu ntsuꞌu jiꞌi̱ ñati.̱” Juaꞌa ̱
nclyacua tiꞌ nguꞌ.

22-23 Cua jlo tiꞌ Jesús ni chaꞌ laca nu ncly-
acua tiꞌ nguꞌ. Liꞌ nchcuane yu jiꞌi̱ nguꞌ biꞌ:

―¿Ni chaꞌ laca ntiꞌ ma ̱ juaꞌa̱? ¿Ha ntiꞌ ma ̱
chaꞌ tucui la laca si ñacui ̱ naꞌ jiꞌi̱ nu quicha

cuachaꞌ cuaꞌni clyu tiꞌycuiꞌNdyosi jiꞌi̱ quiꞌya
nu ntsuꞌu jiꞌi ̱ yu? ¿Ha ntiꞌ ma ̱ chaꞌ yala la
caca si ñacui ̱naꞌ jiꞌi̱ nu quicha: “Tyatu ̱ clya
nuꞌu̱ tyaꞌa ̱ nuꞌu̱”? ¿Ni cña yala la cuaꞌni naꞌ
cuentya jiꞌi̱ yu cua lacua? 24Cua ntiꞌ naꞌ chaꞌ
caca cuayáꞌ tiꞌma ̱ chaꞌ cua nda ycuiꞌNdyosi
chacuayáꞌ jnaꞌ, chaꞌ cuiꞌya naꞌ chaꞌ clyu tiꞌ
jiꞌi̱ quiꞌya nu ntsuꞌu jiꞌi̱ ñati ̱ laja loꞌo ndiꞌi̱ naꞌ
nde chalyuu ―nacui ̱ Jesús―. Xquiꞌya chaꞌ
biꞌ cua nda Ni ꞌna lijya ̱a̱ nde chalyuu chaꞌ
caca naꞌ ñati.̱
Liꞌ xaꞌ nchcuiꞌ Jesús loꞌo nu quiꞌyu nu

nchcu ̱ꞌ tyucuí̱ tyucui ñaꞌa̱ yu:
―Nde laca chaꞌ nu nda naꞌ loꞌo nuꞌu̱

―nacui ̱ Jesús jiꞌi̱ yu―, tyatu ̱ clya nuꞌu̱ juani
chaꞌ tyaa nuꞌu̱ nde toꞌ tyi nuꞌu̱; tyaa loꞌonuꞌu̱
jiꞌi̱ catya̱ su ngustii nuꞌu̱ juani.

25 Hora ti ndyatu̱ yu quicha biꞌ, laja loꞌo
naꞌa̱ lcaa ñati ̱ biꞌ jiꞌi̱. Liꞌ ndyaa loꞌo yu jiꞌi ̱
catya ̱ su ngustii yu tsa̱ la. Tsoꞌo tsa ntsuꞌu
tyiquee yu loꞌo nduꞌu yu ndyaa yu, biꞌ chaꞌ
ndyuꞌni tlyu yu jiꞌi ̱ ycuiꞌ Ndyosi. 26 Ndube
tsa tiꞌ nguꞌ ca su ndiꞌi ̱ ti nguꞌ, liꞌ lcaa nguꞌ ca
biꞌ nguaꞌni tlyu nguꞌ jiꞌi̱ ycuiꞌNdyosi:

―Bilya ñaꞌa̱ na chaꞌ nguaꞌni ycuiꞌ Ndyosi
sca chaꞌ tlyu tsa lo cua―nacui̱ nguꞌ jiꞌi ̱ tyaꞌa
nguꞌ.
Na ntsi̱i ̱ ti nguꞌ nchcuiꞌ nguꞌ loꞌo tyaꞌa nguꞌ

juaꞌa̱.
Ngusiꞌya Jesús jiꞌi ̱ Leví chaꞌ tyaꞌa ̱ yu loꞌo

27Ca tiyaꞌ la loꞌo ndyaa Jesús xi lquichi̱, liꞌ
naꞌa̱ yu jiꞌi̱ sca ñati ̱ca su ntucua yu nclyo yu
cñi cña loo nguꞌ; Leví naa nu quiꞌyu biꞌ. Cña
laca yu chaꞌ culo yu cñi jiꞌi ̱ ñati ̱ cuentya jiꞌi ̱
nguꞌ xaꞌ tsuꞌ. Liꞌ nacui ̱ Jesús jiꞌi̱ yu:

―Tya ̱a ̱ lcaꞌa ̱ nuꞌu̱ jnaꞌ ―nacui̱.
28Liꞌndyatu̱ Leví,nguxtyanuyucña jiꞌi̱ yu

chaꞌ tyaꞌa̱ yu loꞌo Jesús liꞌ.
29Tiyaꞌ la liꞌnguaꞌniLeví sca taꞌa tlyuca toꞌ

tyi yu, chaꞌ cuaꞌni chi ̱ yu loo Jesús. Loꞌo juaꞌa̱
ndyalaa tyu ̱u̱ tyaꞌa nguꞌ slo, tyaꞌa ndyuꞌni
Leví cña nclyo cñi cña loo ñati;̱ juaꞌa ̱ ndiꞌi ̱
xi xaꞌ la ñati.̱ 30 Liꞌ nguxana nguꞌ fariseo
nu tacati tsa nduꞌni nguꞌ, ntiꞌ nguꞌ, loꞌo nu
mstru chaꞌ joꞌó biꞌ, nguxlyú nguꞌ chaꞌ hichu ̱ꞌ
nguꞌ nu ndyaca tsaꞌa̱ jiꞌi ̱ Jesús.

―¿Ni chaꞌ laca chaꞌ stuꞌba ti ndacu ma ̱
tyaja, stuꞌba ti ngaꞌa̱ ma ̱ loꞌo nguꞌ cuxi cua?
―nacui ̱ nguꞌ―. Msu jiꞌi̱ nguꞌ xaꞌ tsuꞌ laca
nguꞌ cua, nu cuiñi ti nxñi quiñaꞌa̱ tsa cñi cña
loo ñati.̱ Loꞌo juaꞌa̱ ntucua xi xaꞌ la nguꞌ nu
ndyaꞌa̱ calle ti.

31Liꞌ nguxacui ̱ Jesús chaꞌ jiꞌi̱ nguꞌ biꞌ:
―Ñati ̱nu tsoꞌo tyucui ñaꞌa ̱, ná clyana nguꞌ

biꞌ jiꞌi̱ sca nu joꞌo; nguꞌ quicha laca nu
ndyaana jiꞌi ̱ sca nu joꞌo ―nacui̱―. 32 Loꞌo
juaꞌa̱ naꞌ, ná lijya ̱ naꞌ chaꞌ culana naꞌ jiꞌi ̱ ñati ̱
nu nclyacua ti tiꞌ chaꞌ tsoꞌo tsa ycuiꞌ ca nguꞌ;
na cua lijya ̱naꞌ chaꞌ chcuiꞌnaꞌ loꞌo nguꞌ cuxi,
chaꞌ culochu̱ꞌ nguꞌ quiꞌya nu ntsuꞌu jiꞌi̱ nguꞌ.

Ca chaa tiꞌ nguꞌ laja loꞌo ndiꞌi ̱ Jesús cha-
lyuu

33Liꞌ nchcuane nguꞌ jiꞌi̱ Jesús:
―Loꞌo nguꞌ nu ndyaca tsaꞌa̱ jiꞌi̱ Juan, loꞌo

nguꞌnundyaca tsaꞌa̱ jiꞌi ̱nguꞌ fariseo, ¿ni chaꞌ
luꞌba ti nchcuiꞌ nguꞌ biꞌ loꞌo ycuiꞌ Ndyosi?
Loꞌo juaꞌa̱ ná ndacu nguꞌ tyaja tsa̱ biꞌ loꞌo
nchcuiꞌ nguꞌ loꞌo Ni. Pana nguꞌ nu ndyaca
tsaꞌa ̱ jinuꞌu̱ ni, xaꞌ ñaꞌa̱ nduꞌni nguꞌ biꞌ; xcuiꞌ
tsoꞌo tsa ndacu nguꞌ, xcuiꞌ tsoꞌo tsa ndyiꞌyu
nguꞌ ―nacui ̱ nguꞌ jiꞌi ̱ Jesús.

34 Ndiꞌya̱ nguxacui̱ Jesús chaꞌ jiꞌi̱ nguꞌ biꞌ
liꞌ:

―Loꞌo caja clyoꞌo nguꞌ ni, ndacu nguꞌ nu
ndyaꞌa̱ loꞌo jiꞌi̱ cutsii; ná ndiꞌi ̱ nguꞌ ntyuteꞌ
ti nguꞌ tsa̱ biꞌ, nu loꞌo ndiꞌi ̱ nguꞌ loꞌo cutsii
―nacui̱ Jesús―. 35Pananu loꞌo tyalaa tsa ̱nu
tyaa loꞌo nguꞌ jiꞌi ̱ cutsii, liꞌ ná cacu nguꞌ tyaꞌa
tsoꞌo cutsii; caca xñiꞌi̱ tiꞌnguꞌ liꞌ. La cuiꞌ juaꞌa̱
chaa tiꞌ tyaꞌa tsoꞌo naꞌ juani, pana caca xñiꞌi̱
tiꞌ nguꞌ nde loo la―nacui̱ Jesús liꞌ.

36Loꞌo liꞌ nda Jesús cui̱i ̱ re loꞌo nguꞌ:
―Ná nsaꞌbe nguꞌ sa yuꞌbe steꞌ cucui nguꞌ

chaꞌ calya loꞌo sca lateꞌ cusu ̱ jiꞌi ̱ nguꞌ. Si
juaꞌa̱ cuaꞌni nguꞌ, ná tyanu tsoꞌo lateꞌ cucui
biꞌ liꞌ, tyati ̱ꞌ jlyacua̱ su ngalya biꞌ; loꞌo nu
yuꞌbe lateꞌ biꞌ, ná stuꞌba xee loo loꞌo nu lateꞌ
cusu ̱ biꞌ. 37 Loꞌo chaca chaꞌ ni―nacui ̱ Jesús
jiꞌi̱ nguꞌ―, ná nsuꞌba nguꞌ jiꞌi ̱ lcui nu chca
ndyuꞌu ti neꞌ tyacaꞌ cusuꞌ. Si suꞌba nguꞌ jiꞌi̱
neꞌ tyacaꞌ cusuꞌ, yala ti catsu seꞌi ̱ tyacaꞌ biꞌ;
clyaꞌa tyacaꞌ, tye lcui tyalú liꞌ. 38Neꞌ tyacaꞌ
cucui tyuꞌú lcui loꞌo chca ndyuꞌu ti. 39 Pana
loꞌo cua ndyiꞌo nguꞌ lcui nu cua cusuꞌ, ná ntiꞌ
nguꞌ coꞌo nguꞌ lcui nu chca ndyuꞌu ti. “Tyixi
la ndyiꞌyu lcui nu cua cusuꞌ biꞌ”, ñacui ̱nguꞌ.
Juaꞌa̱ ngua chaꞌ nu nda Jesús loꞌo nguꞌ.

6
Ná ndiya tiꞌ nguꞌ cña nu nguaꞌni tyaꞌa

ndyaꞌa ̱ Jesús
1 Loꞌo ngua sca tsa ̱ nu ndiꞌi ̱ cñaꞌ nguꞌ, liꞌ

ndyaꞌa̱ Jesús tyucui̱i ̱, lijya̱ yu loꞌo nu nguꞌ nu
ndyaca tsaꞌa̱ jiꞌi̱, nteje tacui nguꞌ su nscua
xtya̱ trigo jiꞌi ̱ ñati.̱ Laja loꞌo nteje tacui ti
nguꞌ, ngusuu nguꞌ xi siꞌyu trigo. Liꞌ ngusatá
nguꞌ jiꞌi ̱ tyuu yaꞌ ti nguꞌ chaꞌ tyalú siꞌyu trigo
biꞌ; ndyacunguꞌ xi siꞌyu liꞌ. 2Loꞌo liꞌntsuꞌuxi
nguꞌ fariseo nu ndyaꞌa̱ lcaꞌa̱ jiꞌi̱ nguꞌ biꞌ, nu
lye tsa nchcuiꞌ loꞌo nguꞌ taju jiꞌi̱ Jesús:

―¿Ni chaꞌ laca ndyuꞌni ma ̱ cña juaꞌa̱, chaꞌ
ngusuu ma ̱ siꞌyu trigo cua? ¿Ha ná jlo tiꞌ
ma ̱ chaꞌ tsa̱ tacati laca juani? Ná ntsuꞌu
chacuayáꞌ jiꞌna cuaꞌni na cña tsa̱ tacati
―nacui̱ nguꞌ fariseo biꞌ.

3Liꞌ nguxacui ̱ Jesús chaꞌ jiꞌi ̱ nguꞌ biꞌ:
―¿Ha bilya chcuiꞌ ma ̱ lo quityi jiꞌi ̱ ycuiꞌ

Ndyosi su nscua ñiꞌya ̱ nu nguaꞌni jyoꞌo
David saꞌni? ―nacui ̱ Jesús jiꞌi ̱ nguꞌ―. Ngua
sca tsa̱ ntyuteꞌ tsa yu, loꞌo juaꞌa̱ ntyuteꞌ tsa
lcaa nguꞌ tyaꞌa ndyaꞌa̱ yu. 4 Jlo tiꞌ yu chaꞌ

ntucua xlyá nu laca msta ̱ jiꞌi̱ ycuiꞌ Ndyosi
lo mesa neꞌ niꞌi̱ nu cuentya jiꞌi̱ ycuiꞌ Ni ca-
jua. Biꞌ chaꞌ ndyaa nguꞌ neꞌ niꞌi̱ biꞌ; ndyacu
nguꞌ xlyá biꞌ, masi ná ntsuꞌu chacuayáꞌ cacu
cua ñaꞌa̱ ca ñati ̱ jiꞌi ̱, chaꞌ sca ti jiꞌi̱ nguꞌ sti
joꞌó ntsuꞌu chacuayáꞌ ndacu nguꞌ xlyá biꞌ
―nacui̱ Jesús jiꞌi̱ nguꞌ.

5Loꞌo liꞌ chaca chaꞌnchcuiꞌ Jesús loꞌo nguꞌ:
―Loꞌo naꞌ nu cua nda ycuiꞌ Ni lijya̱a ̱ chaꞌ

cacanaꞌñati ̱ni, lacanaꞌ loo,masi tsa̱ nundiꞌi̱
cñaꞌ nguꞌ.

Sca yu quicha nu nchcu̱ꞌ yaꞌ
6 Ngua chaca tsa̱ taꞌa, tsa̱ tacati jiꞌi ̱ nguꞌ,

liꞌ ndyaꞌa̱ Jesús ca neꞌ laa. Ca biꞌ ndyaa
tucua yu, liꞌ nguxana nclyuꞌu yu chaꞌ jiꞌi̱
ycuiꞌ Ndyosi jiꞌi̱ ñati.̱ Ca biꞌ ngaꞌa̱ sca ñati ̱
nu ngüityi yaꞌ yu laꞌa tsuꞌ cui ̱ jiꞌi ̱ yu. 7 Loꞌo
juaꞌa̱ ngaꞌa̱ nguꞌ mstru chaꞌ joꞌó neꞌ laa biꞌ,
loꞌo nguꞌ fariseo ngaꞌa̱ loꞌo. Ñaꞌa̱ tsa nguꞌ biꞌ
jiꞌi ̱ Jesús, si cuaꞌni Jesús joꞌo jiꞌi ̱ nu quicha biꞌ
tsa̱ tacati; nclyana nguꞌ chaꞌ, ñiꞌya̱ caca sta
nguꞌ quiꞌya jiꞌi̱. 8Pana hora ti ngua cuayáꞌ tiꞌ
Jesús lcaa ñaꞌa̱ chaꞌ nu nclyacua tiꞌ nguꞌ. Liꞌ
nacui ̱ Jesús jiꞌi ̱ yu nu nchcu̱ꞌ yaꞌ biꞌ:

―Tyatu̱ clya nuꞌu̱, yaa tyu ̱ claꞌbe laja nguꞌ
jua―nacui ̱ Jesús jiꞌi ̱ nu quicha biꞌ.
Liꞌ ndyatu̱ yu quicha biꞌ, ndyaa yu cajua

su nacui ̱ Jesús jiꞌi̱ yu. 9Liꞌ nda Jesús sca chaꞌ
loꞌo nu nguꞌ nu nduꞌni ti chaꞌ tacati biꞌ:

―¿Ni cña tsoꞌo la chaꞌ cuaꞌni na tsa̱ tacati
lacua? ―nacui ̱ Jesús jiꞌi ̱ nguꞌ biꞌ―. ¿Ha sca
cña tsoꞌo cuaꞌni na liꞌ? ¿Ha tsoꞌo la cuaꞌni na
sca cña cuxi liꞌ, ntiꞌma ̱? ―nacui̱―. ¿Ha tsoꞌo
la si cuaꞌni lyaá na jiꞌi ̱ ñati ̱ tsa̱ biꞌ, chaꞌ ná
cajaa nguꞌ liꞌ? ¿Ha tsoꞌo la ntiꞌ cuꞌma ̱masi ta
na chacuayáꞌ cajaa ñati ̱ liꞌ? ―nacui ̱ Jesús jiꞌi̱
nguꞌ.

10 Liꞌ nguxñaꞌa̱ Jesús jiꞌi ̱ lcaa ñati ̱nu ndiꞌi̱
cacua ti slo, nchcuiꞌ loꞌo nu quicha biꞌ liꞌ:

―Xquiñi nuꞌu̱ yaꞌ.
Juaꞌa̱ nguaꞌni yubiꞌ, liꞌhora ti ndyaca tsoꞌo

yaꞌ yu. 11 Liꞌ ngunasi ̱ꞌ tsa nu nguꞌ nu nduꞌni
chaꞌ tacati biꞌ, nguxana nguꞌ nda nguꞌ chaꞌ
loꞌo tyaꞌa nguꞌ:

―¿Ñiꞌya ̱ cuaꞌni na chaꞌ cuaꞌa na jiꞌi̱ yu jua
chaꞌ ngaꞌaa cuaꞌni yu juaꞌa̱? ―nacui ̱ nguꞌ jiꞌi̱
tyaꞌa nguꞌ liꞌ.

Ngusubi Jesús jiꞌi ̱ tii tyucuaa tyaꞌa ñati ̱nu
ca tsaꞌa ̱ jiꞌi ̱

12Tyempobiꞌycuiꞌ ti Jesúsndyaa sca caꞌya
chaꞌ chcuiꞌ loꞌo ycuiꞌ Ndyosi Sti yu. Tyucui
talya nguaꞌa̱ yu nchcuiꞌ yu loꞌo ycuiꞌ Ndyosi
liꞌ. 13 Loꞌo nguxee chaca tsa̱, liꞌ ngusiꞌya yu
jiꞌi ̱ ñati ̱nu ndyaꞌa̱ loꞌo yu chaꞌ tya ̱a̱ nguꞌ slo
yu. Liꞌ ngusubi yu jiꞌi̱ tii tyucuaa tyaꞌa nguꞌ;
nda yu chacuayáꞌ jiꞌi̱ nu nguꞌ biꞌ, chaꞌ tsaa
culuꞌu nguꞌ jiꞌi̱ xaꞌ ñati.̱ 14 Ndiꞌya̱ naa xtañi
nguꞌ nu ngusubi Jesús jiꞌi̱ nu ngua tya liꞌ:
Simón, nu ngusta Jesús chaca xtañi Pedro
naayu, biꞌ laca tsacanguꞌ; juaꞌa ̱Andrés tyaꞌa
ngula Simón, juaꞌa̱ Jacobo, juaꞌa̱ Juan, juaꞌa̱

Felipe, juaꞌa̱ Bartolomé, 15 juaꞌa̱Mateo, juaꞌa ̱
Tomás, juaꞌa̱ chaca Jacobo sñiꞌ Alfeo, juaꞌa ̱
chaca Simón nu laca jiꞌi̱ taju nguꞌ cananista,
16 juaꞌa ̱ Judas tyaꞌa Jacobo, juaꞌa̱ Judas Iscar-
iotenucujuiꞌ cresiya jiꞌi̱ Jesús jiꞌi̱ nguꞌ cuxi ca
tiyaꞌ la; juaꞌa̱ naa nguꞌ nu cua ngusubi Jesús
jiꞌi ̱.

Nguluꞌu Jesús jiꞌi ̱ quiñaꞌa ̱ tsa ñati ̱
17Liꞌ nguxtyu̱u̱ Jesús nguaꞌya siiꞌ cuaꞌa ̱ biꞌ

loꞌo nu taju ñati ̱ biꞌ jiꞌi̱, ngutiꞌi ̱ xi nde sca
su nati ̱ꞌ loꞌo nu tyu ̱u̱ tyaꞌa ñati ̱ nu ndyaca
tsaꞌa̱ jiꞌi ̱ biꞌ. Loꞌo juaꞌa̱ ndyalaa quiñaꞌa ̱ tsa
xaꞌ la ñati ̱ slo Jesús, nguꞌ nu nduꞌu loyuu su
cuentya Judea, loꞌo juaꞌa̱ nguꞌ nu nduꞌu nde
quichi ̱ Jerusalén, loꞌo juaꞌa̱ nguꞌnu nduꞌu toꞌ
tyujoꞌo su ndiꞌi ̱ quichi ̱ Tiro, su ndiꞌi̱ quichi ̱
Sidón. Cua ndyalaa nguꞌ ca biꞌ, chaꞌ cuna
nguꞌ chaꞌ nu nchcuiꞌ Jesús loꞌo nguꞌ; juaꞌa ̱
ntiꞌ nguꞌ chaꞌ cuaꞌni Jesús joꞌo jiꞌi ̱ quicha nu
ntsuꞌu jiꞌi̱ nguꞌ. 18Loꞌonuñati ̱nungusñi cuiꞌi ̱
cuxi jiꞌi̱ ni, loꞌo nguꞌ biꞌ ntiꞌ nguꞌ chaꞌ tyaca
tsoꞌo nguꞌ. 19 Lcaa nguꞌ biꞌ ntiꞌ nguꞌ sta yaꞌ
nguꞌ chu̱ꞌ Jesús; ntiꞌ nguꞌ chaꞌ cuaꞌni yu joꞌo
jiꞌi ̱ lcaa ñati ̱quicha biꞌ, xquiꞌya chaꞌ tlyu tsa
chacuayáꞌ ntsuꞌu jiꞌi ̱ yu. Ndyaca tsoꞌo lcaa
nguꞌ quicha biꞌ liꞌ.

Ñiꞌya ̱ nu nguluꞌu Jesús jiꞌi ̱ nguꞌ nu nguaꞌa ̱
siiꞌ cuaꞌa ̱

20 Nguxñaꞌa̱ Jesús jiꞌi̱ nu nguꞌ nu ndyaca
tsaꞌa̱ jiꞌi̱, liꞌ nguxana nchcuiꞌ yu loꞌo nguꞌ
ndiꞌya̱:

―Tsoꞌo ntsuꞌu tyiquee cuꞌma ̱ masi tiꞌi
ti ndiꞌi ̱ ma ̱ nde chalyuu ―nacui ̱―. Ycuiꞌ
Ndyosi lacanuñaꞌa̱sii ̱ jiꞌi ̱ma ̱, chaꞌbiꞌnu laca
Xuꞌnama ̱.

21 ’Loꞌo juaꞌa̱ tsoꞌo ntsuꞌu tyiquee cuꞌma ̱
masi ñiꞌya ̱ ntiꞌ si ntyuteꞌ tsa ma ̱ juani,
chaꞌ lye tsa ntiꞌ ma ̱ cuna ma ̱ sca chaꞌ liñi
―nacui ̱―. Ca tiyaꞌ la, liꞌ caca tyaalaꞌ tiꞌma ̱.

’Loꞌo juaꞌa̱ tsoꞌo ntsuꞌu tyiquee cuꞌma ̱
masi xñiꞌi̱ ti tiꞌ cuꞌma ̱ndiꞌi ̱ma ̱ chalyuu juani,
chaꞌ ca tiyaꞌ la ca chaa tiꞌ ma ̱ liꞌ ―nacui ̱
Jesús―.

22 ’Loꞌo juaꞌa̱ tsoꞌo ti caca tyiquee cuꞌma ̱
masi tiꞌí tiꞌ nguꞌ ñaꞌa̱ nguꞌ jiꞌi̱ ma ̱, masi culoꞌo
nguꞌ jiꞌi ̱ ma ̱ ca su ndiꞌi̱ ma ̱, masi subaꞌ tsa
chcuiꞌ nguꞌ loꞌo ma ̱, masi hasta ngaꞌaa ntiꞌ
nguꞌ chcuiꞌ nguꞌ loꞌo ma ̱, xquiꞌya chaꞌ jlya
tiꞌ ma ̱ jnaꞌ, naꞌ nu cua nda Ni lijya̱a ̱ chaꞌ
caca naꞌ ñati;̱ 23 tsoꞌo tsa caca tyiquee ma ̱ liꞌ,
caca chaa tiꞌ ma ̱, masi cuaꞌni nguꞌ lcaa chaꞌ
lyaꞌ tiꞌ loꞌo ma ̱ juaꞌa̱. Ná cube tiꞌ ma ̱, cua
laca ndyuꞌu coꞌo ycuiꞌ Ndyosi sca chaꞌ tsoꞌo
nu cua tlyu xi nu tyacua jiꞌi̱ scaa ma ̱ ca su
ntucua ycuiꞌ Ni ―nacui̱ Jesús liꞌ―. La cuiꞌ
juaꞌa̱ ngua tya saꞌni la, chaꞌ lyaꞌ tsa tiꞌ jyoꞌo
cusuꞌ jiꞌi̱ ñati ̱nu ngua tuꞌba jiꞌi̱ ycuiꞌ Ndyosi
chaꞌ nchcuiꞌNi loꞌo ñati ̱―nacui ̱ Jesús―.

24 ’Pana tyaꞌna tsa cuꞌma ̱ nguꞌ culiyaꞌ;
masi chaa tsa tiꞌ ma ̱ nquichaꞌ, cua laca ti
tyempo caca chaa tiꞌma ̱ ―nacui̱―.

25 ’Loꞌo juaꞌa̱ tyaꞌna tsa cuꞌma ̱ nu tsoꞌo
tsa nguaalaꞌ tiꞌ ma ̱ nde chalyuu juani, chaꞌ
quiñaꞌa̱ tsa chaꞌ caca nu lyiji jiꞌi ̱ma ̱ nde loo
la―nacui ̱ Jesús―.

’Loꞌo juaꞌa̱ tyaꞌna tsa cuꞌma ̱ nu lye tsa
nxtyí loꞌo ma ̱ jiꞌi ̱ tyaꞌa ñati ̱ma ̱; ca tiyaꞌ la, liꞌ
loꞌo cuꞌma ̱ xiꞌya ma ̱ chaꞌ lye tsa caca xñiꞌi̱ tiꞌ
ma ̱ ―nacui ̱ Jesús―.

26 ’Loꞌo juaꞌa̱ tyaꞌna tsa cuꞌma ̱ loꞌo tsoꞌo
tsa nchcuiꞌ lcaa ñati ̱ jiꞌi̱ ma ̱. La cuiꞌ juaꞌa̱
nguaꞌni jyoꞌocusuꞌ jiꞌi̱ma ̱nunguasaꞌni, chaꞌ
tsoꞌo tsanchcuiꞌnguꞌ jiꞌi̱ nguꞌnunchcuiꞌ chaꞌ
cuiñi ti jiꞌi ̱ycuiꞌNdyosi loꞌonguꞌ; ndiya tsa tiꞌ
nguꞌ jiꞌi̱ chaꞌ cuiñi biꞌ.
Juaꞌa̱ nguluꞌu Jesús jiꞌi ̱ lcaanguꞌnundyaca

tsaꞌa̱ jiꞌi̱.
Tsoꞌo ti tyuꞌu tyiquee na ñaꞌa̱ na jiꞌi ̱ tyaꞌa

cusu ̱u̱ na
27Tya nchcuiꞌ la Jesús liꞌ:
―Ndiꞌya ̱ chcuiꞌ naꞌ loꞌo cuꞌma ̱ nu tyajaꞌa̱

ma ̱ cuaꞌa̱ jyaca ̱ ma ̱ jiꞌi ̱ chaꞌ nu nchcuiꞌ naꞌ:
Tsoꞌo ti tyuꞌu tyiquee ma ̱ ñaꞌa̱ ma ̱ jiꞌi̱ tyaꞌa
cusu ̱u̱ ma ̱, tsoꞌo ti cuaꞌni ma ̱ loꞌo ñati ̱ nu
tiꞌí tiꞌ ñaꞌa̱ nguꞌ jiꞌi ̱ ma ̱. 28 La cuiꞌ tsoꞌo ti
chcuiꞌ ma ̱ loꞌo ñati ̱ nu nda quiꞌya jiꞌi̱ ma ̱,
juaꞌa̱ chcuiꞌma ̱ loꞌo ycuiꞌNdyosi cuentya jiꞌi ̱
ñati ̱ nu nchcuiꞌ chaꞌ subaꞌ loꞌo ma ̱. 29 Loꞌo
quijiꞌi̱ nguꞌ ndacu̱ꞌ hique ma̱, liꞌ xtyacui ma ̱
tama ̱ chaca tsuꞌ sacaꞌma ̱ chaꞌ quijiꞌi ̱nguꞌ jiꞌi ̱
ma ̱ chaca quiyaꞌ liꞌ. Loꞌo xlyaá sca ñati ̱ lateꞌ
tonu tuꞌbanunchcuꞌma ̱, liꞌ tama̱ chacuayáꞌ
chaꞌ loꞌo camxa jiꞌi ̱ma ̱ quiꞌya nguꞌ tsaa nguꞌ.
30 Ta ma ̱ jiꞌi̱ nguꞌ na laca nu jña nguꞌ jiꞌi̱ ma ̱;
loꞌo quiꞌya nguꞌ sca na jiꞌi̱ ma ̱, ngaꞌaa jñama ̱
jiꞌi̱ chaca quiyaꞌ. 31 Ngaꞌa ̱ chaꞌ cuaꞌni tsoꞌo
ma ̱ loꞌo nguꞌ, si ntiꞌ ma ̱ chaꞌ tsoꞌo ti cuaꞌni
nguꞌ loꞌoma ̱.

32 ’Jlo tiꞌ naꞌ chaꞌ tsoꞌo ntsuꞌu tyiquee ma ̱
ñaꞌa̱ ma ̱ jiꞌi̱ cua laca ti ñati ̱nu juaꞌa ̱ tsoꞌo ntiꞌ
nguꞌ ñaꞌa ̱ nguꞌ jiꞌi̱ ma ̱; pana loꞌo ñati ̱ cuxi,
taca jiꞌi ̱ nguꞌ cuaꞌni nguꞌ tsa lo cua ti chaꞌ.
Cua ntiꞌ Ni chaꞌ ñaꞌa̱ tsoꞌo ma ̱ jiꞌi̱ cua ñaꞌa̱ ca
ñati,̱ ni siꞌi sca ti jiꞌi̱ tyaꞌa tsoꞌo ti ma ̱. 33 Loꞌo
juaꞌa̱ nduꞌni ma̱ chaꞌ tsoꞌo loꞌo ñati ̱ nu cua
nguaꞌni sca chaꞌ tsoꞌo loꞌoma ̱; pana loꞌo ñati ̱
cuxi, taca jiꞌi̱ nguꞌ cuaꞌni nguꞌ la cuiꞌ juaꞌa̱.
Cua ntiꞌNi chaꞌ cuaꞌni ma ̱ chaꞌ tsoꞌo loꞌo cua
ñaꞌa̱ ca ñati,̱ ni siꞌi sca ti loꞌo tyaꞌa tsoꞌo ti ma ̱.
34Nandijñiꞌ tima̱ jiꞌi ̱ñati ̱nuxtyucuascachaꞌ
tsoꞌo jiꞌi̱ ma ̱, ntiꞌma ̱. ¿Ha tsoꞌo tsa nduꞌni ma ̱
ntiꞌma ̱ liꞌ? Loꞌo ñati ̱cuxi ni, stuꞌba ti nduꞌni
nguꞌ loꞌo tyaꞌa nguꞌ, si xtyucua tyaꞌa nguꞌ sca
chaꞌ tsoꞌo jiꞌi̱ nguꞌ liꞌ. 35 Pana nu cuꞌma ̱ ni,
ntsuꞌu chaꞌ tyuꞌu tsoꞌo tyiquee ma ̱ ñaꞌa̱ ma ̱
jiꞌi̱ tyaꞌa cusu ̱u̱ ma ̱, cuaꞌni ma ̱ chaꞌ tsoꞌo loꞌo
nguꞌbiꞌ. Tama ̱ jñiꞌnguꞌ, ná tu ̱ tiꞌma ̱ si tanguꞌ
sca chaꞌ tsoꞌo jiꞌi̱ ma ̱, si ná ta nguꞌ. Tlyu tsa
chaꞌ tsoꞌo tyacua jiꞌi̱ ma ̱ ca slo ycuiꞌNdyosi si
tsoꞌontsuꞌu tyiqueema ̱ñaꞌa̱ma ̱ jiꞌi ̱nguꞌ, chaꞌ
juaꞌa̱ nduꞌni ñati ̱ nu laca sñiꞌ ycuiꞌ Ndyosi.
Loꞌo ycuiꞌ Ndyosi ni, tyaꞌna tiꞌ Ni jiꞌi ̱ nguꞌ,

masi xñaꞌa̱ nguꞌ, masi ná ndya nguꞌ xlyaꞌbe
jiꞌi̱ Ni; 36biꞌ chaꞌ cuaꞌni tyaꞌna tiꞌma ̱ jiꞌi ̱ nguꞌ
lacua, ñiꞌya̱ nu tyaꞌna tiꞌ ycuiꞌ Ndyosi Sti na
jiꞌi̱ nguꞌ.

Nántsuꞌuchaꞌ stanguꞌquiꞌya jiꞌi ̱ tyaꞌañati ̱
nguꞌ

37 ’Ná sta ma ̱ quiꞌya jiꞌi̱ tyaꞌa ñati ̱ma ̱, chaꞌ
liꞌ ná ntsuꞌu chaꞌ sta ycuiꞌ Ndyosi quiꞌya jiꞌi̱
ma ̱. Ná xcubeꞌ ma ̱ jiꞌi ̱ tyaꞌa ñati ̱ma ̱, chaꞌ liꞌ
ná ntsuꞌu chaꞌ xcubeꞌ ycuiꞌ Ndyosi jiꞌi̱ ma̱.
Cuiꞌya ma ̱ chaꞌ clyu tiꞌ jiꞌi̱ tyaꞌa ñati ̱ma ̱, chaꞌ
liꞌ cuiꞌya ycuiꞌ Ndyosi chaꞌ clyu tiꞌ jiꞌi ̱ ma̱.
38 Ta ma ̱ chaꞌ tsoꞌo jiꞌi ̱ tyaꞌa ñati ̱ma ̱, chaꞌ liꞌ
ta ycuiꞌ Ndyosi chaꞌ tsoꞌo juaꞌa̱ jiꞌi̱ ma ̱; tsoꞌo
tsa cuayáꞌ ngutsaꞌá̱ suꞌba Ni chaꞌ tsoꞌo neꞌ
cresiya jiꞌi̱ ma ̱ liꞌ. Ñiꞌya̱ ntiꞌ sca milya nu
tachaa tsansuꞌbanguꞌnaneꞌ, cuanscui ̱nguꞌ
jiꞌi̱ chaꞌ caꞌya tiꞌi̱ la na biꞌ, ntucua tsa tuꞌba
milya biꞌ, juaꞌa ̱ laca loꞌo chaꞌ tsoꞌo nu suꞌba
Nineꞌ cresiya jiꞌi̱ma ̱. Ñiꞌya ̱nunduꞌnima ̱ loꞌo
tyaꞌa ñati ̱ma ̱, juaꞌa̱ cuaꞌni ycuiꞌ Ndyosi loꞌo
cuꞌma ̱.

39Nde laca cui̱i ̱ nu nda Jesús loꞌo nguꞌ liꞌ:
―Sca nu cuityi ̱ꞌ ni, ¿ha taca culuꞌu tyucui ̱i̱

jiꞌi̱ tyaꞌa cuityi̱ꞌ? Ná taca. Cuxi ti caca jiꞌi̱ nguꞌ
liꞌ, stuꞌba ti tyú tyucuaa nguꞌ sca toꞌ cuaꞌa̱ liꞌ,
chaꞌni scanguꞌbiꞌnánchcañaꞌa̱ nguꞌ tyucui ̱i̱
su lijya̱ nguꞌ. 40Scayucuañiꞌnundyaca tsaꞌa̱
ca ti, ná tyiji̱lo yu jiꞌi̱ mstru jiꞌi ̱ yu; tsa biꞌ ti
chaꞌ, loꞌo tye ca tsaꞌa̱ yu, liꞌ stuꞌba ti cuayáꞌ
ngua tsaꞌa ̱ yu loꞌomstru jiꞌi̱ yu.

41 ’¿Ni chaꞌ yala tsa chcuiꞌ ma ̱ jiꞌi̱ sca chaꞌ
cuxi nu ntsuꞌu jiꞌi ̱ xaꞌ la tyaꞌa ñati ̱ma ̱, masi
ñiꞌya̱ ntiꞌ si laca biꞌ sca satya yuu ti nundyatí ̱
cloo nguꞌ? Pana ná ndube tiꞌ ma ̱ chaꞌ tlyu
tsa chaꞌ cuxi nu ntsuꞌu jiꞌi̱ ycuiꞌma ̱, ñiꞌya̱ ntiꞌ
si laca biꞌ sca nguti tlyu nu ntsuꞌu cloo ycuiꞌ
ca ma ̱. 42 ¿Ni chaꞌ laca tlyu tsa tyiquee ma ̱
chaꞌ chcuiꞌma ̱ loꞌo tyaꞌa ñati ̱ma ̱ ndiꞌya̱: “Ta
nuꞌu̱ chacuayáꞌ culo naꞌ yuu nu ntsuꞌu cloo
nuꞌu̱”? Juaꞌa̱ ñacui ̱ma ̱,masináñaꞌa̱ma ̱nguti
nu ntsuꞌu cloo ycuiꞌ ca ma ̱. ¡Na cuiñi ma ̱!
Clyo la tyuꞌu nu nguti tlyu nu ntsuꞌu cloo
ycuiꞌ cama ̱, liꞌ taca ñaꞌa̱ ma ̱ tsoꞌo la chaꞌ culo
ma ̱ satya yuu nu ntsuꞌu cloo tyaꞌa ñati ̱ma ̱.

Nslo na jiꞌi ̱ sca yaca loꞌo ñaꞌa̱ na siꞌyu nu
nda yaca biꞌ

43 ’Scayaca tsoꞌo, ná tabiꞌ siꞌyununá tsoꞌo.
Juaꞌa̱ sca yaca nu cua btyi ti, ngaꞌaa ta biꞌ
siꞌyu nu cacu na. 44 Lcaa yaca nslo nguꞌ jiꞌi̱
loꞌo ñaꞌa̱ nguꞌ ni siꞌyu laca ndyuꞌu lo. Ná
nsuu nguꞌ siꞌyu tyixi jiꞌi̱ sca yaca quicheꞌ; la
cuiꞌ ti juaꞌa̱, ná nsuu nguꞌ siꞌyu losuꞌ tyixi jiꞌi̱
lti quicheꞌ yane. 45 Cua ñaꞌa̱ ca ñati ̱nu tsoꞌo
tyiquee ni, tsoꞌo tsa nchcuiꞌ nguꞌ biꞌ; loꞌo cua
ñaꞌa̱ cañati ̱nucuxi tyiqueeni, cuxi ti nchcuiꞌ
nguꞌ biꞌ liꞌ. Cua ñaꞌa̱ ca chaꞌ nu ntsuꞌu neꞌ
cresiya jiꞌi ̱ scaa nguꞌ, juaꞌa̱ nchcuiꞌ nguꞌ.

Tucua lo quiyaꞌ niꞌi ̱ ngüiñá nguꞌ
46Tya nda Jesús chaca cui ̱i̱ loꞌo nguꞌ liꞌ:

―¿Ni chaꞌ nduꞌni tsa ma ̱ jnaꞌ chaꞌ Xuꞌna
ma ̱ laca naꞌ, pana ná ndaquiyaꞌ ma ̱ jiꞌi ̱ chaꞌ
nu nchcuiꞌ naꞌ loꞌo ma ̱? ―nacui ̱―. 47 Biꞌ
chaꞌ ta naꞌ sca cui ̱i̱ loꞌo ma̱ juani, ñiꞌya ̱ laca
sca ñati ̱nu lijya̱ ca slo naꞌ chaꞌ cuna yu chaꞌ
nu nchcuiꞌ naꞌ, loꞌo liꞌ ndaquiyaꞌ yu chaꞌ biꞌ:
48 cua laca yu ñiꞌya̱ laca sca nu quiꞌyu nu
ngüiñá sca niꞌi̱. Tsoꞌo tsa ngüiñi tyuu su ndu̱
quiyaꞌ niꞌi̱ jiꞌi ̱, chaꞌ chu̱ꞌ quee tsiyaꞌ ti nscua
quiyaꞌ niꞌi̱ biꞌ. Liꞌ lye tsa nguaꞌya tyo. Loꞌo
cua ndyalaa hitya yuu ca quiyaꞌ niꞌi ̱ biꞌ, cua
xlyaꞌba ti jiꞌi ̱ niꞌi ̱; pana ná ngua jiꞌi̱ hitya
yuu biꞌ xlyú jiꞌi̱ niꞌi̱ biꞌ, chaꞌ tachaa tsa ndu̱
quiyaꞌ niꞌi̱ chu̱ꞌ quee biꞌ. 49 Pana ndiꞌya̱ laca
chaca ñati ̱ nu cua ndyuna chaꞌ nu nchcuiꞌ
naꞌ loꞌo, loꞌo liꞌ ná ndaquiyaꞌ yu jiꞌi̱ chaꞌ biꞌ:
biꞌ lacañiꞌya̱ laca chacanuquiꞌyunungüiñá
sca niꞌi ̱ jiꞌi ̱ lo yusi ̱ ti. Ná quiꞌñi ndyaa quiyaꞌ
niꞌi̱ jiꞌi ̱ yu biꞌ. Loꞌo liꞌ nguaꞌya tyo clyaa,
ndyalaa hitya staꞌa̱ ca quiyaꞌ niꞌi̱ biꞌ. Liꞌ
nguxlyú hitya yuu jiꞌi ̱ niꞌi̱ biꞌ, ndye tsiyaꞌ ti
nguxlyaꞌba hitya yuu biꞌ jiꞌi̱.

7
Nguaꞌni Jesús joꞌo jiꞌi̱ sca msu jiꞌi ̱ xuꞌna

sendaru
1 Loꞌo ndye nchcuiꞌ Jesús loꞌo ñati ̱ biꞌ, liꞌ

nduꞌu yu ndyaa yu ca quichi ̱ Capernaum.
2 Ca biꞌ ndiꞌi̱ sca capitán nu laca loo jiꞌi̱
sendaru jiꞌi̱ nguꞌ romano. Ntsuꞌu sca msu
jiꞌi ̱ nu tyacaꞌa tsa jiꞌi̱; pana quicha tsa nu
msu biꞌ, cua cajaa ti. 3 Loꞌo cua ndyuna nu
capitán biꞌ quiñaꞌa̱ chaꞌ nu nchcuiꞌ nguꞌ chaꞌ
jiꞌi ̱ Jesús, liꞌ nchcuiꞌ xi loꞌo nguꞌ cusuꞌ nu ca
tyi quichi ̱ biꞌ, chaꞌ tsaa nguꞌ chcuiꞌ nguꞌ loꞌo
Jesús cuentya jiꞌi ̱, chaꞌ jña nguꞌ jiꞌi ̱ Jesús chaꞌ
ca̱a ̱ yu cuaꞌni yu joꞌo jiꞌi ̱ msu quicha biꞌ jiꞌi ̱.
4 Nduꞌu nguꞌ ndyaa nguꞌ liꞌ. Loꞌo ndyalaa
nguꞌ biꞌ ca slo Jesús, liꞌnguxana nguꞌnchcuiꞌ
nguꞌ loꞌo yu cuentya jiꞌi̱ nu capitán biꞌ.

―Tsoꞌo tsa nu capitán biꞌ ―nacui ̱ nguꞌ jiꞌi̱
Jesús―. Ndulo tsa yu jinuꞌu̱ chaꞌ cuaꞌni nuꞌu̱
joꞌo jiꞌi̱ msu quicha biꞌ jiꞌi̱ yu―nacui ̱ nguꞌ―.
5Cuanguiꞌi̱ tsa nu cusuꞌbiꞌ jiꞌna chaꞌndiꞌi̱ yu
quichi ̱ tyi na, hasta ycuiꞌ yu cua nda yu cñi
chaꞌ tyaꞌ laa jiꞌna quichi ̱ re―nacui ̱ nguꞌ.

6 Liꞌ ndyaa Jesús loꞌo nguꞌ biꞌ. Loꞌo bilya
tyalaa nguꞌ loꞌo Jesús ca niꞌi ̱ jiꞌi̱ nu capitán
biꞌ, liꞌ nda capitán jiꞌi̱ xaꞌ tyaꞌa tsoꞌo chaꞌ tsaa
nguꞌ tyacua tyaꞌanguꞌ loꞌo Jesús ca tyucui ̱i̱ su
lijya ̱:

―Ndiꞌya̱ nchcuiꞌ nu capitán biꞌ ―nacui̱
nguꞌ jiꞌi ̱ Jesús liꞌ―: “Ná quiñaꞌa̱ tsa chaꞌ cu-
lacua tiꞌ nuꞌu̱, cusuꞌ”, nacui ̱, “masi ná ca̱a̱
nuꞌu̱ toꞌ niꞌi̱ jnaꞌ”, nacui̱. 7 “Biꞌ chaꞌ ná loꞌo
naꞌ ndyaꞌa̱ nguꞌ ndyiquiꞌya nguꞌ jinuꞌu̱ tsa ̱”,
nacui ̱. “Tsa biꞌ ti cñantiꞌnaꞌ, si culo nuꞌu̱ cña,
tyaca tsoꞌomsu jnaꞌ juaꞌa̱ ti.” Juaꞌa̱ nacui̱ nu
capitán biꞌ, chaꞌ chcuiꞌ ya loꞌo nuꞌu̱. 8 Chaca
chaꞌ nacui̱ yu jiꞌi̱ cua: “Loꞌo juaꞌa̱ naꞌ”, nacui̱
yu, “ntsuꞌu xaꞌ ñati ̱ nu laca loo la nu nclyo

cña ꞌna. Loꞌo juaꞌa̱ nclyo naꞌ cña jiꞌi ̱ sendaru
nu cuentya jnaꞌ”, nacui ̱. “Tsaa nguꞌ lquichi ̱
ꞌna, si culo naꞌ cña jiꞌi̱ nguꞌ chaꞌ tsaa nguꞌ;
lijya ̱ nguꞌ slo naꞌ, si xiꞌya naꞌ jiꞌi ̱ nguꞌ chaꞌ
ca ̱a̱ nguꞌ; hora ti cuaꞌni msu jnaꞌ sca cña,
si culo naꞌ cña biꞌ jiꞌi ̱ yu”, nacui ̱ nu capitán
biꞌ. “Juaꞌa̱ nuꞌu̱ ni, jlo tiꞌ naꞌ chaꞌ taca jinuꞌu̱
culo nuꞌu̱ cña chaꞌ cati ̱ quicha biꞌ.” Tsa biꞌ
ti chaꞌ ntiꞌ capitán chcuiꞌ loꞌo nuꞌu̱ ―nacui ̱
nguꞌ tyaꞌa tsoꞌo nu capitán biꞌ jiꞌi ̱ Jesús.

9 Loꞌo cua ndyuna Jesús chaꞌ nu nchcuiꞌ
nguꞌ loꞌo, ndube tsa tiꞌ yu. Liꞌ nguxtyacui
Jesús su ndu ̱ tyucui̱i ̱, nchcuiꞌ yu loꞌo ñati ̱nu
ndyaꞌa̱ loꞌo yu:

―Chañi chaꞌ nu nchcuiꞌ naꞌ loꞌo ma ̱ juani
―nacui ̱ Jesús―, chaꞌ bilya ñaꞌa̱ naꞌ jiꞌi̱ sca
ñati ̱ nu jlya tsa tiꞌ jiꞌi ̱ ycuiꞌ Ndyosi ñiꞌya̱ nu
jlya tiꞌ nu capitán biꞌ. Tyucui ñaꞌa ̱ nasiyu ̱
Israel re, ná ntsuꞌu nguꞌ nu jlya tiꞌ jnaꞌ juaꞌa ̱
―nacui ̱ Jesús jiꞌi ̱ nguꞌ.

10 Loꞌo liꞌ nguxtyu̱u̱ tyaꞌa tsoꞌo nu capitán
biꞌ, ndyaa nguꞌ ca toꞌ niꞌi̱ jiꞌi ̱. Liꞌ nquije chaꞌ
jiꞌi ̱nguꞌnaꞌa̱ nguꞌ jiꞌi̱msuquichabiꞌ, chaꞌ cua
ndyaca tsoꞌo.

Nguaꞌni Jesús chaꞌ chaca quiyaꞌ ndyuꞌú
sca yu cuañiꞌ nu ngujuii ca ti

11 Tiyaꞌ la liꞌ ndyaa Jesús sca quichi ̱ ca su
naa Naín; ndyaa nu nguꞌ nu ndyaca tsaꞌa ̱ jiꞌi ̱
loꞌo, loꞌo juaꞌa̱ quiñaꞌa̱ tsa xaꞌ la ñati ̱ ndyaa
nguꞌ loꞌo. 12 Loꞌo cua ndyalaa nguꞌ ca toꞌ
quichi ̱ biꞌ, liꞌ naꞌa̱ nguꞌ chaꞌ ndyaa loꞌo nguꞌ
quichi ̱ biꞌ jiꞌi ̱ sca jyoꞌo chaꞌ cua tyatsiꞌ. Sñiꞌ
sca nu cunaꞌa̱ tiꞌi laca jyoꞌo biꞌ; cua ndyanu
maꞌ ycuiꞌ ti maꞌ nu loꞌo ngujuii sñiꞌmaꞌ, chaꞌ
nu sca ti sñiꞌ quiꞌyu maꞌ laca yu nu ngujuii
biꞌ. Tyu ̱u̱ tsa tyaꞌa nguꞌ quichi ̱ biꞌ ndyaꞌa ̱
nguꞌ loꞌomaꞌ. 13Loꞌo naꞌa̱ Jesús nu Xuꞌna na
jiꞌi ̱ jyoꞌo biꞌ, ngua tyaꞌna tiꞌ yu jiꞌi̱ nu cunaꞌa ̱
tiꞌi xtyaꞌa ̱ jyoꞌo biꞌ. Liꞌ nchcuiꞌ yu loꞌomaꞌ:

―Ná xiꞌya nuꞌu̱ ―nacui ̱.
14Liꞌ ya̱a̱ Jesús cacua la slo nguꞌbiꞌ, ngusta

yaꞌyuchu̱ꞌ caju ̱. Liꞌndatu̱nguꞌnundyiꞌya jiꞌi ̱
jyoꞌo biꞌ, nchcuiꞌ Jesús loꞌo nu jyoꞌo biꞌ:

―Yu cuañiꞌ nuꞌu̱ ―nacui̱―. Tyacaꞌa̱ clya
nuꞌu̱.

15Hora ti ndacaꞌa ̱ nu ngua jyoꞌo biꞌ, ngux-
ananchcuiꞌyu loꞌonguꞌ liꞌ. Xaꞌndya Jesús jiꞌi ̱
nuquiꞌyu cuañiꞌbiꞌ jiꞌi ̱xtyaꞌa̱ yu liꞌ. 16Ndube
tsa tiꞌ lcaa ñati ̱ca biꞌ loꞌo naꞌa̱ nguꞌ jiꞌi̱ yu nu
ngujuii biꞌ. Liꞌ nguxana nguꞌ ndyuꞌni tlyu
nguꞌ jiꞌi̱ ycuiꞌNdyosi.

―Tlyu tsa ñati ̱ ndyalaa slo na juani
―nacui ̱ nguꞌ―, biꞌ laca nu chcuiꞌ lcaa chaꞌ
jiꞌi ̱ ycuiꞌNdyosi loꞌo na.
Juaꞌa̱ nacui̱ nguꞌ liꞌ. Loꞌo chaca chaꞌ nacui ̱

nguꞌ:
―Cua ndyalaa ycuiꞌ Ndyosi juani chaꞌ

xtyucua Ni jiꞌi ̱ ñati ̱ jiꞌi ̱ ycuiꞌNi―nacui ̱ nguꞌ.
17 Cua ngañi lye chaꞌ jiꞌi ̱ lcaa cña tonu nu

ndyuꞌni Jesús tyucui ñaꞌa̱ loyuu su cuentya

Judea; juaꞌa̱ lcaa quichi ̱ cacua ti, loꞌo biꞌ
ngañi chaꞌ biꞌ.

Nda Juan jiꞌi ̱ ñati ̱ jiꞌi ̱ chaꞌ tsaa nguꞌ ca slo
Jesús

18 Ngujui chaꞌ jiꞌi̱ Juan ñiꞌya̱ nu ngua
cajua, chaꞌ nu nguꞌ cuañiꞌ nu ndyaꞌa̱ loꞌo
Juan, biꞌ laca nguꞌ nu cua ndachaꞌ jiꞌi ̱ yu.
19Liꞌ ngusiꞌya Juan jiꞌi ̱ tucua tyaꞌa nguꞌ tyaꞌa
ndyaꞌa̱ yu biꞌ. Ngulo yu cña jiꞌi̱ nguꞌ chaꞌ
tsaa nguꞌ, tsaa xcuane nguꞌ jiꞌi ̱ Jesús si chañi
chaꞌ ycuiꞌ yu laca yu Cristo, nu ñati ̱ tlyu nu
cua ca̱a ̱ ti; si tya ntsuꞌu chaꞌ jatya la xi nguꞌ
ñaꞌa̱ cuayáꞌ nu ca̱a̱ chaca ñati ̱nu cua tlyu la.
20Liꞌ ndyalaa ñati ̱ jiꞌi̱ Juan ca su ngaꞌa ̱ Jesús.
Ndiꞌya ̱ nacui̱ nguꞌ jiꞌi̱:

―Cua nda Juan nu ntyucuatya jiꞌi̱ nguꞌ jiꞌi ̱
ya lijya̱ ya ―nacui̱ nguꞌ―, chaꞌ xcuane ya
jinuꞌu̱ si chañi chaꞌ la cuiꞌ Cristo laca nuꞌu̱,
nu ñati ̱ tlyu nu cua ca ̱a̱ ti nde chalyuu. Cua
ntiꞌ ya chaꞌ caja chaꞌ liñi jiꞌi̱ ya si tya ntsuꞌu
chaꞌ jatya la ya jiꞌi ̱ chaca ñati ̱nu tlyu la.

21Nu loꞌondiꞌi̱ nguꞌbiꞌ slo Jesús, liꞌnguaꞌni
Jesús joꞌo jiꞌi̱ tyu ̱u̱ tyaꞌa ñati;̱ masi cua saꞌni
ngusñi quicha jiꞌi̱ nguꞌ, masi quicha ndyaꞌa̱
ti,masingusñi cuiꞌi ̱ cuxi jiꞌi ̱nguꞌ, hora tindy-
aca tsoꞌo nguꞌ biꞌ. Loꞌo nu cuityi ̱ꞌ, nguaꞌni
Jesús chaꞌ ngulane xee cloo nguꞌ ñaꞌa̱ nguꞌ
chaca quiyaꞌ. 22 Biꞌ chaꞌ ndiꞌya̱ nguxacui ̱
Jesús chaꞌ jiꞌi ̱ nguꞌ biꞌ liꞌ:

―Yaa clya ma ̱ cachaꞌ ma ̱ jiꞌi ̱ nu Juan biꞌ
lcaa chaꞌ nu cua naꞌa̱ ma ̱ slo naꞌ, lcaa chaꞌ
nu cua ndyuna ma ̱ ca nde. Ñacui ̱ma ̱ jiꞌi ̱ yu
chaꞌ xaꞌ nda naꞌ xee ñaꞌa̱ tyu̱u̱ tyaꞌa nguꞌ nu
ngua cuityi̱ꞌ; loꞌo juani tsoꞌo tsa ndyaꞌa̱ nguꞌ
nu ngua quicha quiyaꞌ; juaꞌa̱ cua ngua lubii
cuañaꞌ nguꞌ nu ndyatsuꞌ cuañaꞌ; loꞌo juani
cua nduna tsoꞌo nguꞌ nu ngua cuꞌu̱ jyaca̱;
juaꞌa̱ xaꞌ ndyuꞌú nguꞌ chaca quiyaꞌ, nguꞌ nu
cua ngujuii; juaꞌa̱ nguꞌ tiꞌi ni, nduna nguꞌ
chaꞌ tsoꞌo nu nda naꞌ loꞌo nguꞌ ñiꞌya ̱ nduꞌni
lyaá Ni jiꞌi̱ nguꞌ jiꞌi̱ nu cuxi. Juaꞌa̱ ñacui ̱ma ̱
jiꞌi̱ Juan biꞌ. 23 Taca caca tsoꞌo tyiquee ma ̱ si
ná caca tyujuꞌu tiꞌ ma ̱ ñaꞌa ̱ ma ̱ jnaꞌ ―nacui ̱
Jesús jiꞌi̱ nguꞌ.

24 Liꞌ nguxtyu ̱u̱ nguꞌ ndyaa nguꞌ, ñati ̱ nu
nguane Juan jiꞌi ̱ chaꞌ ca̱a̱ biꞌ. Liꞌ nguxana
Jesús nchcuiꞌ chaꞌ jiꞌi ̱ nu Juan biꞌ loꞌo ñati ̱nu
ndyanu slo.

―¿Na laca ngua tiꞌma ̱, nu loꞌo ndyaa naꞌa̱
ma ̱ jiꞌi ̱ nu Juan biꞌ ca neꞌ quixi ̱ꞌ su ná ndiꞌi ̱
ñati?̱ ―nacui ̱ Jesús―. Ngua tiꞌma ̱ chaꞌ tucua
chaꞌntsuꞌu tyiqueeyunu loꞌonchcuiꞌyu loꞌo
ñati,̱ ñiꞌya̱ ntiꞌ loꞌo ndya̱a ̱ yaca quii tyucuaa
chu ̱ꞌ ca loꞌo lijya ̱ cuiꞌi̱. ¿Ha juaꞌa̱ ntiꞌ ma ̱?
25 ¿Na laca ngua tiꞌma ̱ loꞌo naꞌa̱ ma̱ jiꞌi ̱ yu biꞌ
lacua? ¿Ha tsoꞌo tsa steꞌ yu loꞌo naꞌa̱ ma ̱ jiꞌi ̱
yu ca biꞌ? Cua jlo tiꞌ ma ̱ chaꞌ siꞌi neꞌ quixi̱ꞌ
ndiꞌi̱ ñati ̱nu tsoꞌo tsa steꞌ, siꞌi neꞌ quixi̱ꞌ ndiꞌi ̱
ñati ̱nuntsuꞌu tsa cñi jiꞌi ̱ chaꞌ culiji juaꞌa̱ ti; toꞌ
tyi nu culiyaꞌnu laca rey, ca biꞌndiꞌi ̱nguꞌ biꞌ.
26Ná tyiqueeꞌ ngua tii ma ̱ chaꞌ laca nu Juan

biꞌ sca ñati ̱nu nda chaꞌ jiꞌi ̱ ycuiꞌ Ndyosi loꞌo
ñati;̱ chañi chaꞌ laca yu juaꞌa̱, pana loꞌo sca
cña tlyu la ngujui jiꞌi̱ Juan. 27Ndiꞌya̱ nscua
lo quityi cusuꞌ chaꞌ jiꞌi ̱ cña nu ntsuꞌu jiꞌi ̱ Juan
biꞌ:
Culo naꞌ cña jiꞌi ̱ sca msu jnaꞌ chaꞌ tsaa yu ca

nde loo la su tyaꞌa̱ nuꞌu̱,
chaꞌ saala clya yu tyucui̱i ̱ su ca̱a̱ ycuiꞌ nuꞌu̱,

nacui ̱ ycuiꞌNdyosi jiꞌi ̱ Cristo.
28Tya nchcuiꞌ la Jesús loꞌo nguꞌ liꞌ:
―Chaꞌ liñi nchcuiꞌ naꞌ loꞌo ma ̱ jiꞌi̱ Juan nu

ntyucuatya jiꞌi̱ nguꞌ, chaꞌ bilya cala sca ñati ̱
chalyuu nu juaꞌa̱ tlyu tsa cña nu ntsuꞌu jiꞌi̱,
ñiꞌya̱ nu laca jiꞌi̱ Juan biꞌ. Pana cua lijya̱ naꞌ
chaꞌ caca naꞌ loo jiꞌi̱ ñati,̱ loꞌo juani cua ñaꞌa̱
ca ñati ̱nu jlya tiꞌ ꞌna, tlyu la chaꞌ nu ntsuꞌu
jiꞌi̱ nguꞌ biꞌ que Juan, masi tiꞌi ti nguꞌ, masi
cuañiꞌ nguꞌ ―nacui̱ Jesús.

29 Loꞌo ñati ̱ nu ndyaa slo Juan chaꞌ tyu-
cuatya yu jiꞌi̱ nguꞌ tya tsubiꞌ la ni, loꞌo
ndyuna nguꞌ chaꞌ nu nchcuiꞌ Jesús loꞌo nguꞌ,
liꞌ nguaꞌni tlyu lcaa nguꞌ biꞌ jiꞌi ̱ ycuiꞌ Ndyosi,
masi nu nguꞌ cuxi nu nxñi cñi cña loo nguꞌ,
masi xaꞌ la ñati.̱ 30 Pana nu nguꞌ fariseo loꞌo
nguꞌ mstru chaꞌ joꞌó nu ná ntajaꞌa ̱ chaꞌ tyu-
cuatya Juan jiꞌi ̱ nguꞌ nu ngua liꞌ, ná nguaꞌni
nguꞌ cuentya jiꞌi ̱ cñanundyuꞌni ycuiꞌNdyosi
chaꞌ nguxtyucua Ni jiꞌi̱ ñati.̱ Liꞌ xaꞌ nchcuiꞌ
Jesús loꞌo nguꞌ:

31 ―Ná tsoꞌo tsiyaꞌ ti ñiꞌya ̱ nu nduꞌni ñati ̱
chalyuu tyempo juani ―nacui̱―. 32 Ñiꞌya̱
nduꞌni nu sube nu ndyaꞌa̱ ndijya ti claꞌbe
quichi ̱, juaꞌa̱ nduꞌni ñati ̱chalyuu juani. Taja
tiꞌ nu sube jiꞌi̱ tyaꞌa quijya nguꞌ, chaꞌ ná ntiꞌ
tyaꞌanguꞌquijya la loꞌonguꞌbiꞌ. Liꞌnxiꞌyanu
sube jiꞌi̱ tyaꞌa nguꞌ: “¿Ni chaꞌ ná ntajaꞌa̱ ma ̱
cula quiyaꞌ ma ̱? Na nclyaꞌá ya xi ji ̱i̱ chaꞌ jiꞌi̱
ma ̱”, nacui̱ nu sube. “¿Ni chaꞌ ná ntajaꞌa̱ ma ̱
ca xñiꞌi ̱ tiꞌ ma ̱ loꞌo cua? Na nclyaꞌá ya mar-
cha, na nxiꞌya ya ngaꞌa̱ ya.” Loꞌo cuꞌma ̱ ni
―nacui̱ Jesús―, la cuiꞌ juaꞌa̱ ndyuꞌni cuꞌma ̱
ñati ̱chalyuu juani; xcuiꞌ na taja tiꞌ ma ̱, chaꞌ
ná tsoꞌo ntsuꞌu tyiquee ma̱ tsiyaꞌ ti ñaꞌa̱ ma ̱
jiꞌi̱ tyaꞌa ñati ̱ma ̱. 33Nde nclyú ti nchcuiꞌma ̱
―nacui̱ Jesús jiꞌi ̱ nguꞌ―. Loꞌo ya̱a̱ Juan nu
ntyucuatya jiꞌi̱ ñati ̱ chalyuu, ná ndyacu yu
loꞌo ma ̱, ná ndyiꞌo yu lcui loꞌo ma ̱; liꞌ nacui ̱
ma ̱ chaꞌ ntsuꞌu cuiꞌi̱ xñaꞌa ̱ jiꞌi̱ yu ―nacui ̱
Jesús jiꞌi̱ nguꞌ―. 34Tiyaꞌ la liꞌnduꞌu tucua naꞌ
nu cua nda ycuiꞌ Ndyosi lijya̱a ̱ chaꞌ caca naꞌ
ñati;̱ tsoꞌo ti ndacu naꞌ loꞌo ma ̱ liꞌ, stuꞌba ti
ngaꞌa̱ naꞌ loꞌo ma ̱. Biꞌ chaꞌ nchcuiꞌ ma ̱ jnaꞌ:
“Ñaꞌa̱ nañiꞌya̱ nunduꞌni nu jua juani”, nacui ̱
ma ̱ jiꞌi ̱ tyaꞌa ma ̱, “xcuiꞌ na cacu ti yu jua ntiꞌ
yu, xcuiꞌ na cuꞌbi ti yu ndyaꞌa̱ yu. Ná tsoꞌo
yu jua chaꞌ laca yu tyaꞌa tsoꞌo nguꞌ nu nxñi
cñi cña loo na, loꞌo juaꞌa ̱ xi xaꞌ la nguꞌ cuxi
laca tyaꞌa tsoꞌo yu”, nacui̱ ma ̱ ꞌna. 35 Loꞌo
juaꞌa̱ nacui ̱ma ̱ chaꞌ ná tsoꞌo chaꞌ nu nchcuiꞌ
naꞌ; pana caca cuayáꞌ tiꞌ ma ̱ nde loo la chaꞌ

liñi tsa chaꞌnunchcuiꞌnguꞌ, chaꞌ cuentya jiꞌi̱
ycuiꞌNdyosi laca naꞌ.

Ndyacu Jesúsxlyaacaslo scanguꞌ fariseo
36 Ntsuꞌu sca nguꞌ fariseo nu nchcuiꞌ loꞌo

Jesús chaꞌ tsaa cacu xlyaa loꞌo yu ca toniꞌi̱
jiꞌi ̱ yu. Loꞌo nguꞌ fariseo ni, tacati tsa nduꞌni
ycuiꞌ nguꞌ, ntiꞌ nguꞌ. Liꞌ ndyaa Jesús ca toniꞌi̱
jiꞌi ̱ yu, ndyaa tucua ca toꞌ mesa. 37 La cuiꞌ
quichi ̱ biꞌ ndiꞌi̱ sca nu cunaꞌa̱ nu quiñaꞌa̱
tsa nu quiꞌyu ntsuꞌu jiꞌi̱. Loꞌo ngua cuayaꞌ
tiꞌ nu cunaꞌa̱ biꞌ chaꞌ cua ndyalaa Jesús
cacu xlyaa ca slo yu fariseo biꞌ, liꞌ chaꞌ jiꞌi̱
ti nduꞌu nu cunaꞌa̱ biꞌ ndyaa ca slo Jesús;
ñaa̱̱ loꞌo choꞌ sca caatya ̱ setye nu tyixi tsa
xtyiꞌi. 38 Ndyacaꞌa̱ choꞌ cacua ti slo quiyaꞌ
Jesús liꞌ. Ndyunaa tsa choꞌ, hasta ndyalú
hitya cloo choꞌ chu ̱ꞌquiyaꞌ Jesús; loꞌoquicha ̱ꞌ
hique choꞌnsubeꞌ choꞌ chu̱ꞌ quiyaꞌ Jesús chaꞌ
xquityi jiꞌi ̱quiyaꞌ yu. Nchcuichaꞌ choꞌquiyaꞌ
Jesús liꞌ, ndaꞌa̱ choꞌ setye tyixi xtyiꞌi biꞌ chu ̱ꞌ
quiyaꞌ Jesús. 39 Loꞌo nu yu fariseo nu cua
nchcuiꞌ loꞌo Jesús chaꞌ tsaa cuaꞌni xlyaa ca
slo yu ni, loꞌo cua naꞌa ̱ yu jiꞌi ̱ nu cunaꞌa̱ biꞌ,
ndiꞌya ̱ chaꞌ nguaꞌya hique yu liꞌ: “Siꞌi chaꞌ
chañi laca re, chaꞌ laca yu sca ñati ̱ nu laca
tuꞌba jiꞌi ̱ ycuiꞌ Ndyosi chaꞌ chcuiꞌ Ni loꞌo na.
Si la cuiꞌ laca yu, liꞌ ta yu cuentya tilaca laca
nu cunaꞌa̱ nu nsta yaꞌ lo quiyaꞌ yu juani;
caca cuayáꞌ tiꞌ yu chaꞌ sca nu cunaꞌa̱ nu
chiyaꞌa̱ tsa nduꞌni su ndiꞌi ̱ chalyuu laca nu
cua.”

40 Liꞌ nguxana Jesús nchcuiꞌ loꞌo nu yu
fariseo biꞌ:

―Ntsuꞌu sca chaꞌ nu ta naꞌ loꞌo nuꞌu̱,
Simón―nacui ̱ Jesús jiꞌi ̱.

―Cuachaꞌ clya nuꞌu̱ jnaꞌ, cusuꞌ ―nacui̱ yu
fariseo jiꞌi̱ liꞌ.

41Liꞌnchcuane Jesús scachaꞌ jiꞌi̱ yu fariseo
biꞌ:

―Ntsuꞌu tucua tyaꞌa nguꞌ nu ntsuꞌu taneꞌ
hichu ̱ꞌ nguꞌ, chaꞌ ngüijñiꞌ nguꞌ cñi jiꞌi̱ sca nu
culiyaꞌ. Tsaca yu ndacui yu caꞌyu siyento
paxu jiꞌi ̱ nu culiyaꞌ biꞌ, loꞌo chaca yu ndacui
yu tuꞌba tyi ti paxu jiꞌi ̱ liꞌ. 42 Pana tyu-
cuaa nguꞌ ná ngua jiꞌi̱ nguꞌ tya nguꞌ cñi jiꞌi̱
nu culiyaꞌ biꞌ liꞌ. Biꞌ chaꞌ ngutaꞌa ̱chu̱ꞌ nu
culiyaꞌ biꞌ jiꞌi ̱ chaꞌ nu ndacui nguꞌ jiꞌi̱; ngüityi ̱
yu cuentya jiꞌi̱ nguꞌ, nguaꞌni tye taneꞌ jiꞌi̱
tyucuaa nguꞌ juaꞌa ̱ ti. Cuachaꞌ clya nuꞌu̱
jnaꞌ lacua ―nacui̱ Jesús jiꞌi̱ yu fariseo biꞌ―,
¿tilaca laca nu tsoꞌo la ntsuꞌu tyiquee ñaꞌa̱ jiꞌi̱
nu culiyaꞌ biꞌ? Si tsaca yu, si chaca yu.

43Liꞌ nguxacui̱ Simón chaꞌ jiꞌi ̱ Jesús:
―Biꞌ laca nu quiñaꞌa̱ la ndacui, nu ngüiꞌya

nu culiyaꞌ biꞌ chaꞌ clyu tiꞌ jiꞌi̱. Juaꞌa̱ ntiꞌ naꞌ
―nacui̱ Simón.

―Chañi chaꞌ nu nchcuiꞌ nuꞌu̱ ―nacui̱
Jesús liꞌ.

44Loꞌo nxñaꞌa̱ Jesús ca su ngaꞌa̱ nu cunaꞌa̱
biꞌ, liꞌ xaꞌ nchcuiꞌ loꞌo nu Simón biꞌ:

―Cuiꞌya nuꞌu̱ xi cuentya ñiꞌya ̱ nu ndyuꞌni
nu cunaꞌa̱ cua ―nacui̱―. Nu loꞌo ndyalaa
naꞌ toniꞌi̱ jinuꞌu̱ tsa̱, ná nda nuꞌu̱ hitya tyaati ̱
quiyaꞌnaꞌ; pana nu cunaꞌa̱ cua ni, cua nguiꞌí ̱
choꞌ quiyaꞌ naꞌ loꞌo hitya cloo choꞌ, cua
nguxquityi choꞌ quiyaꞌ naꞌ loꞌo quicha ̱ꞌ que
choꞌ. 45La cuiꞌ juaꞌa̱ ná nchcuichaꞌ nuꞌu̱ jnaꞌ
loꞌo ndyalaa naꞌ niꞌi ̱ re; pana nu cunaꞌa̱ cua
ni, tya loꞌo ndyatí ̱ naꞌ ñaa naꞌ nde niꞌi ̱ re, tya
lyiji tye chcuichaꞌ choꞌ jiꞌi ̱ quiyaꞌ naꞌ. 46Loꞌo
juaꞌa̱ nándaꞌa̱ nuꞌu̱ setyehiquenaꞌ tsa̱; pana
nu cunaꞌa̱ cua ni, cua ngusalú choꞌ setye
tyixi xtyiꞌi chu̱ꞌ quiyaꞌ naꞌ. 47Nde laca chaꞌ
nu ndachaꞌ naꞌ jinuꞌu̱ juani, chaꞌ tsoꞌo tsa
ndyuꞌni tyaꞌna tiꞌ nu cunaꞌa̱ cua jnaꞌ, biꞌ chaꞌ
ca cuayáꞌ tiꞌ na chaꞌ cua ngüityi ̱ycuiꞌNdyosi
quiꞌya nu ntsuꞌu jiꞌi̱ choꞌ, masi quiñaꞌa̱ tsa
quiꞌya ntsuꞌu jiꞌi ̱ choꞌ ca slo Ni. Pana ñati ̱
nu ná lye ntsuꞌu quiꞌya jiꞌi ̱ chaꞌ cuityi ̱ ycuiꞌ
Ndyosi jiꞌi̱, xti laxi chaꞌndube tiꞌnguꞌbiꞌñaꞌa ̱
nguꞌ jiꞌi̱ ycuiꞌNi―nacui̱ Jesús jiꞌi̱ Simón.

48Liꞌ nchcuiꞌ Jesús loꞌo nu cunaꞌa̱ biꞌ:
―Cua ngüityi ̱ycuiꞌ Ndyosi lcaa quiꞌya nu

ntsuꞌu jinuꞌu̱―nacui̱.
49 Loꞌo nu ñati ̱ nu ñaa stuꞌba ti loꞌo Jesús

chaꞌ cacu nguꞌ xlyaa slo Simón, nguxana
nguꞌ biꞌ nchcuiꞌ nguꞌ loꞌo tyaꞌa nguꞌ:

―¿Tilaca laca nu quiꞌyu re? ¿Macala ngujui
chacuayáꞌ jiꞌi̱ yu chaꞌ cuityi ̱ yu quiꞌya nu
ntsuꞌu jiꞌi̱ nguꞌ? ―nacui̱ nguꞌ.

50Panandiꞌya̱ nchcuiꞌ Jesús loꞌonu cunaꞌa ̱
biꞌ liꞌ:

―Cua ngulaá nuꞌu̱ jiꞌi ̱ chaꞌ cuxi nu ntsuꞌu
jinuꞌu̱ xquiꞌya chaꞌ jlya tiꞌ nuꞌu̱ ꞌna. Ti̱ ti tyiꞌi ̱
tyiquee nuꞌu̱, tyaa nuꞌu̱ lacua.

8
Nu nguꞌ cunaꞌa ̱ nu nxtyucua jiꞌi ̱ Jesús

1 Tiyaꞌ la liꞌ, nduꞌu Jesús ndyaa yu tyu ̱u̱
tyaꞌa quichi ̱, masi quichi ̱ tonu, masi quichi ̱
sube. Nchcuiꞌ tsa yu chaꞌ tsoꞌo jiꞌi̱ ycuiꞌ
Ndyosi loꞌo nguꞌ quichi ̱ biꞌ; nchcuiꞌ yu chaꞌ
cua lijya̱ ti ycuiꞌ Ndyosi chaꞌ caca Ni loo neꞌ
cresiya jiꞌi̱ ñati.̱ Stuꞌba ndyaꞌa ̱ Jesús loꞌo nu
tii tyucuaa tyaꞌa nguꞌ nu ndyaca tsaꞌa̱ jiꞌi̱.
2Loꞌo juaꞌa ̱, tyu ̱u̱ tyaꞌa nu cunaꞌa̱ ndyaa loꞌo
nguꞌ; cua ngua quicha nunguꞌ cunaꞌa̱ biꞌ tya
tsubiꞌ la, pana cuanguaꞌni Jesús chaꞌndyaca
tsoꞌo nguꞌ, loꞌo juaꞌa̱ cua ngulo yu cuiꞌi̱ Cuxi
nu ntsuꞌu jiꞌi̱ nguꞌ biꞌ. Ndyaꞌa̱ sca nu cunaꞌa ̱
nu naa María Magdalena loꞌo nguꞌ, jiꞌi̱ biꞌ
cua ngutuꞌu cati tyaꞌa cuiꞌi ̱ cuxi. 3Loꞌo juaꞌa ̱
Juana naa chaca nu ndyaꞌa̱ loꞌo nguꞌ; clyoꞌo
sca nu naa Chuza laca nu Juana biꞌ, sca yu
nu ndyiꞌya cña loo rey Herodes laca clyoꞌo
biꞌ. Juaꞌa̱ Susana, loꞌo juaꞌa̱ tya tyu ̱u̱ tyaꞌa
nguꞌ cunaꞌa̱ nunxtyucua jiꞌi̱ Jesús loꞌocñanu
ntsuꞌu jiꞌi̱ nguꞌ.

Cui̱i ̱ jiꞌi ̱ ñati ̱nu ndyataa siꞌyu
4 Loꞌo liꞌ quiñaꞌa̱ tsa nguꞌ quichi ̱ cacua

nduꞌu nguꞌ ñaa nguꞌ seꞌi ̱ ti chaꞌ ñaꞌa ̱ nguꞌ jiꞌi ̱

Jesús. Nu loꞌo cua ndyuꞌu tiꞌi̱ nguꞌ quiñaꞌa̱
biꞌ tsa tlyu ti, liꞌ nda Jesús sca cui ̱i̱ loꞌo nguꞌ.
Ndiꞌya ̱ chaꞌ nu nguluꞌu yu jiꞌi ̱ nguꞌ biꞌ liꞌ:

5 ―Cua ndyaa sca ñati ̱ cataa nscuaꞌ trigo
jiꞌi̱. Ndiꞌya ̱ ngua su nguscui̱ yu siꞌyu biꞌ:
ndyú xi siꞌyu biꞌ tyucui ̱i̱ su nteje tacui nguꞌ,
ngusatá quiyaꞌ nguꞌ siꞌyu biꞌ liꞌ; juaꞌa̱ ñaa
quiñi ndyacu niꞌ jiꞌi̱. 6 Chaca ycuꞌ siꞌyu
biꞌ ndyú su lati tsa tuꞌba yuu nscua chu̱ꞌ
quee. Loꞌo ntyucua siꞌyu biꞌ, ná ngua caluu
tsoꞌo chaꞌ ná quiꞌñi ndyaa quiche su̱u̱; ndye
calya biꞌ ndyanaa liꞌ, chaꞌ ná tyacalaꞌ yuu
biꞌ. 7 Chaca ycuꞌ siꞌyu biꞌ ndyú su ndu̱ yaca
quicheꞌnquichaꞌ; liꞌ yala la ntyucua nu yaca
quicheꞌ biꞌ, ñaꞌa ̱ cuayaꞌ ngaꞌaa nda tyempo
caluu calya trigo biꞌ tsiyaꞌ ti. 8 Chaca ycuꞌ
siꞌyu biꞌ ndyú su tsoꞌo tsa yuu; tsoꞌo tsa
nguluu calya biꞌ, quiñaꞌa̱ tsa siꞌyu ngutuꞌu lo
ju̱u ̱ biꞌ liꞌ. Su ndyataa sca ti milya siꞌyu, ca
biꞌ tsoꞌo tsa ngutuꞌu hasta sca siyento tyaꞌa
milya siꞌyu liꞌ.
Loꞌo ndye nda Jesús chaꞌ biꞌ loꞌo nguꞌ, liꞌ

cui ̱i ̱ tsa nchcuiꞌ yu ndiꞌya ̱:
―Cuaꞌa̱ jyaca ̱ ma ̱ si ntiꞌ ma ̱ cuna ma ̱ chaꞌ

tsoꞌo nu nchcuiꞌ naꞌ loꞌoma ̱.
Nde nchcuiꞌ Jesús ni chaꞌ laca nda yu cui ̱i ̱

loꞌo nguꞌ
9 Liꞌ nchcuane nu nguꞌ nu ndyaca tsaꞌa̱

jiꞌi̱ Jesús biꞌ ñiꞌya̱ ndyuꞌu chaꞌ biꞌ. 10 Ndiꞌya ̱
nguxacui ̱ Jesús chaꞌ jiꞌi̱ nguꞌ:

―Cuꞌma ̱ nu ndyaꞌa ̱ma ̱ loꞌo naꞌ, ntsuꞌu tsa
chaꞌ nu nxtyucua ycuiꞌ Ndyosi jiꞌi ̱ ma ̱ chaꞌ
caca cuayáꞌ tiꞌma ̱ scaa chaꞌ nu ntsuꞌu yacu̱ꞌ
ti cua saꞌni la; biꞌ chaꞌ taca ca cuayáꞌ tiꞌ ma ̱
ñiꞌya̱ culoNi cña jiꞌi̱ ñati.̱ Pana loꞌoxaꞌñati ̱ni,
xcuiꞌ loꞌo cña cua̱ nchcuiꞌ naꞌ loꞌo nguꞌ chaꞌ
ta naꞌ sca cui ̱i̱ loꞌo nguꞌ, chaꞌ juaꞌa̱ ná caca
cuayáꞌ tiꞌ nguꞌ, masi naꞌa̱ nguꞌ nquichaꞌ; ná
sca chaꞌ tyanu hique nguꞌ, masi cua ndyuna
nguꞌ nquichaꞌ.

Nchcuiꞌ Jesús ñiꞌya ̱ ndyuꞌu chaꞌ jiꞌi̱ cui̱i ̱ jiꞌi ̱
ñati ̱nu ndyataa siꞌyu

11 ’Ndiꞌya̱ ndyuꞌu chaꞌ jiꞌi̱ cui ̱i̱ biꞌ ―nacui ̱
Jesús jiꞌi̱ nguꞌ―. Ñiꞌya̱ laca nu siꞌyu nu cua
nscui ̱yubiꞌ, juaꞌa̱ laca chaꞌ tsoꞌonundaycuiꞌ
Ndyosi loꞌo ñati.̱ 12 Ñiꞌya̱ laca nu tsa ycuꞌ
siꞌyu nu ndyú tyucui ̱i̱ biꞌ, juaꞌa̱ laca loꞌo ñati ̱
nu cuandyuna chaꞌ tsoꞌobiꞌnquichaꞌ, loꞌo liꞌ
hora ti lijya ̱nuxñaꞌa̱ chaꞌ cuityi ̱ chaꞌ tsoꞌonu
ntsuꞌu neꞌ cresiya jiꞌi ̱ nguꞌ biꞌ; ngaꞌaa ndyiꞌu
tiꞌ nguꞌ chaꞌ tsoꞌo biꞌ, ni ná nchca clyaá nguꞌ
biꞌ jiꞌi̱ nu cuxi liꞌ. 13Ñiꞌya̱ laca nu chaca ycuꞌ
siꞌyu nu ndyú lo yuu lati tuꞌba chu̱ꞌ quee,
juaꞌa̱ laca loꞌoñati ̱nu tsoꞌo tsantsuꞌu tyiquee
nguꞌ loꞌondyunanguꞌ chaꞌ tsoꞌobiꞌnquichaꞌ.
Pana ñiꞌya ̱ ntiꞌ nu calya sube biꞌ, chaꞌ ná
quiꞌñi ndyaa quiche su ̱u̱ chu ̱ꞌ quee biꞌ, juaꞌa̱
ntiꞌ ñati ̱ biꞌ, chaꞌ xti ti tyempo ndalo nguꞌ
loꞌo ngusñi nguꞌ chaꞌ tsoꞌo biꞌ; loꞌo lyaꞌ tiꞌ
xaꞌ ñati ̱ jiꞌi̱ nguꞌ biꞌ, yala ti tyaꞌa̱chu ̱ꞌ nguꞌ

liꞌ. 14 Ndiꞌya̱ laca chaꞌ jiꞌi ̱ siꞌyu nu ndyalú
laja yaca quicheꞌ: biꞌ laca ñiꞌya̱ laca loꞌo ñati ̱
nu cua ndyuna chaꞌ tsoꞌo biꞌ nquichaꞌ, pana
ntsuꞌu tsa cña jiꞌi̱ nguꞌ, ntsuꞌu tsa cñi jiꞌi̱ nguꞌ,
loꞌo juaꞌa̱ ntsuꞌu tsa su culiji nguꞌ cñi chaꞌ
jiꞌi̱ ti nguꞌ; biꞌ chaꞌ ná nchca tyanu tsoꞌo chaꞌ
tsoꞌo biꞌ neꞌ cresiya jiꞌi̱ nguꞌ. 15 Ñiꞌya̱ laca
siꞌyunundyú su tsoꞌo tsa yuu, juaꞌa̱ laca loꞌo
ñati ̱nutyucui tyiqueenguꞌndyunanguꞌ chaꞌ
tsoꞌo nu nda ycuiꞌ Ndyosi loꞌo nguꞌ; ntajaꞌa̱
nguꞌ ndaquiyaꞌ nguꞌ cua ñaꞌa ̱ ca chaꞌ nu nda
Ni loꞌo nguꞌ. Ndalo nguꞌ biꞌ liꞌ, ná xutacui
nguꞌ chaꞌ ngusñi nguꞌ chaꞌ biꞌ. Liꞌ tsoꞌo tsa
chaꞌ tyuꞌú neꞌ cresiya jiꞌi ̱ nguꞌ biꞌ.

Cui̱i ̱ jiꞌi ̱ xee nu tyuꞌu neꞌ niꞌi ̱
16 ’Ná cuaꞌa ̱ nguꞌ xee niꞌi ̱, loꞌo hora ti tacu ̱ꞌ

nguꞌ looxeebiꞌ liꞌ; la cuiꞌ ti, ná stanguꞌ jiꞌi ̱ sca
xee sca neꞌ quiꞌña ti. Ná nduꞌni nguꞌ juaꞌa̱.
Ndiꞌya̱ nduꞌni nguꞌ loꞌo sca xee: nsta nguꞌ jiꞌi̱
su cua ̱, chaꞌ clyane xee chaꞌ tyaca ̱ꞌ ñaꞌa̱ nguꞌ
nu ndiꞌi̱ niꞌi̱ biꞌ. 17Lcaa chaꞌ nu nsuꞌba yacu̱ꞌ
nguꞌ jiꞌi ̱, quijeloo chaꞌ biꞌ jiꞌi̱ nguꞌ ca tiyaꞌ la;
lcaa chaꞌ nu ntsuꞌu cuaana ti, quije chaꞌ biꞌ
jiꞌi̱ nguꞌ ca tiyaꞌ la, chaꞌ caca cuayáꞌ tiꞌ na jiꞌi̱
chaꞌ biꞌ liꞌ.

18 ’Biꞌ chaꞌ cuaꞌa̱ tsoꞌo jyaca̱ma ̱. Nu ñati ̱nu
jlya tiꞌ chaꞌnundyaca tsaꞌa̱ nguꞌ jiꞌi ̱Ni ni, tya
ta la ycuiꞌNdyosi chaꞌ loꞌo nguꞌ biꞌ; pana ñati ̱
nu ná jlya tiꞌ, nu ná ntiꞌ ca tsaꞌa̱ nguꞌ, cuaꞌni
ycuiꞌNi chaꞌ ná caca jiꞌi ̱ nguꞌ biꞌ ca tsaꞌa̱ nguꞌ
chaꞌ jiꞌi̱ ycuiꞌNi tsiyaꞌ ti.

Ndyalaa xtyaꞌa̱ Jesús loꞌo nu nguꞌ quiꞌyu
tyaꞌa Jesús

19 Loꞌo liꞌ ndyalaa xtyaꞌa̱ Jesús, ñaa loꞌo
nguꞌ quiꞌyu tyaꞌa yu, ndyalaa nguꞌ su ndiꞌi̱
yu liꞌ. Ná ngua ca̱a̱ nguꞌ cacua la slo, chaꞌ
quiñaꞌa̱ tsa ñati ̱ndiꞌi̱. 20 Biꞌ chaꞌ ndyaa chaꞌ
slo Jesús liꞌ:

―Nde liyaꞌndu̱ xtyaꞌa̱ nuꞌu̱ loꞌo tyaꞌanuꞌu̱.
Cua ntiꞌ nguꞌ chcuiꞌ nguꞌ loꞌo nuꞌu̱ ―nacui ̱
nguꞌ jiꞌi ̱.

21Liꞌ nguxacui̱ Jesús chaꞌ jiꞌi̱ nguꞌ:
―Ñati ̱nu nduna chaꞌ nu nda ycuiꞌNdyosi

loꞌo, juaꞌa̱ nduꞌni nguꞌ biꞌ cua ñaꞌa̱ ca cña nu
nclyo Ni jiꞌi̱ nguꞌ, ñati ̱biꞌ nduꞌni ñiꞌya̱ si laca
nguꞌ xtyaꞌa̱ naꞌ, ñiꞌya̱ si laca nguꞌ tyaꞌa naꞌ
―nacui̱ Jesús jiꞌi̱ nguꞌ.

Ngulo Jesús cña jiꞌi ̱ cuiꞌi̱ loꞌo jiꞌi ̱ clyooꞌ lo
tayuꞌ

22Ngua sca tsa̱ nduꞌu Jesús loꞌo nunguꞌnu
ndyaca tsaꞌa ̱ jiꞌi ̱ biꞌ, ndyaa nguꞌ toꞌ tayuꞌ. Liꞌ
ndyaa nguꞌ ca neꞌ sca yaca niꞌi̱ piti ti.

―Yaꞌa ma ̱ tsaa na nde chaca tsuꞌ tayuꞌ re
―nacui̱ Jesús jiꞌi̱ nguꞌ.
Ndyaa nguꞌ liꞌ. 23Loꞌo tya ndyaa nguꞌ loꞌo

yaca niꞌi ̱ biꞌ lo hitya, ndyuꞌu tsa xcalá Jesús;
hora ti ngujuaꞌ yu. Liꞌ nguxana cuiꞌi̱, lye tsa
ndyaca cuiꞌi̱ lo tayuꞌ biꞌ. Liꞌ ndyatu̱ clyooꞌ,
ntyucua hitya neꞌ yaca niꞌi ̱ biꞌ; cua quilyuꞌu
ti biꞌ neꞌ hitya. 24 Liꞌ ndyaa nguxtyuꞌu nguꞌ

jiꞌi ̱ Jesús ca su ntsiya lajaꞌ. Nchcuiꞌ nguꞌ loꞌo
liꞌ:

―Cusuꞌ, cusuꞌ ―nacui̱ nguꞌ jiꞌi ̱―, que tiꞌ
nuꞌu̱. Cua quilyuꞌu ti yaca niꞌi ̱ re, cajaa na
liꞌ.
Ndacaꞌa̱ Jesús liꞌ, ngulo yu cña jiꞌi ̱ cuiꞌi̱ loꞌo

jiꞌi ̱ clyooꞌ biꞌ. Hora ti ngua ti ̱ biꞌ liꞌ; ngaꞌaa
ndyaca cuiꞌi ̱, ngaꞌaa ntyucua clyooꞌ. 25 Liꞌ
nchcuiꞌ Jesús loꞌonunguꞌnundyaca tsaꞌa̱ jiꞌi̱
biꞌ:

―¿Ni chaꞌ ná jlya tiꞌ ma ̱ jiꞌi̱ ycuiꞌ Ndyosi
chaꞌ caca jiꞌi ̱ Ni cuaꞌni Ni juaꞌa̱? ―nacui̱
Jesús jiꞌi ̱ nguꞌ biꞌ.
Pana ntsi ̱i̱ tsa nguꞌ biꞌ, ndube tsa tiꞌ nguꞌ

ñaꞌa ̱ nguꞌ jiꞌi ̱ Jesús liꞌ.
―¿Tilaca laca nu quiꞌyu re? ―nacui ̱ nguꞌ

jiꞌi ̱ tyaꞌa nguꞌ―, chaꞌ loꞌo cuiꞌi ̱ ndaquiyaꞌ jiꞌi̱
yu, loꞌo juaꞌa̱ nduna clyooꞌ lo tayuꞌ chaꞌ nu
nda yu ―nacui̱ nguꞌ jiꞌi̱ tyaꞌa ndyaca tsaꞌa̱
nguꞌ.

Ngulo Jesús jiꞌi̱ cuiꞌi ̱ xñaꞌa ̱nuntsuꞌu jiꞌi ̱ sca
ñati ̱

26 Nde tsuꞌ tayuꞌ biꞌ, loyuu su cuentya
Galilea laca; loꞌo nu chaca tsuꞌ tayuꞌ biꞌ
loyuu su cuentya nguꞌ Gadara laca. Liꞌ
ndyaa nguꞌ neꞌ yaca niꞌi ̱ piti ti biꞌ, ndyalaa
nguꞌ ca loyuu jiꞌi̱ nguꞌ Gadara liꞌ. 27 Loꞌo
cua nduꞌu nguꞌ neꞌ yaca niꞌi̱ biꞌ, liꞌ ndyacua
tyaꞌa Jesús loꞌo scanuquiꞌyunguꞌGadaranu
ntsuꞌu cuiꞌi ̱ xñaꞌa̱ jiꞌi ̱. Cua saꞌni ngusñi cuiꞌi̱
jiꞌi ̱ yu; tya liꞌ ná nchcuꞌ yu lateꞌ, ná ndiꞌi̱ yu
niꞌi̱. Na ndyaꞌa̱ yuꞌu ti yu, ndyijaꞌ yu neꞌ loꞌo
jyoꞌo. 28 Loꞌo cua naꞌa̱ yu jiꞌi̱ Jesús, liꞌ cui ̱i̱
ngusiꞌya yu, nclyú yu nde loo Jesús.

―¿Na laca cuaꞌninuꞌu̱ loꞌonaꞌ, cusuꞌ Jesús?
―nacui̱ yu quicha biꞌ―. Jlo tiꞌ naꞌ chaꞌ nuꞌu̱
laca Sñiꞌ ycuiꞌ Ndyosi nu laca loo la. Cuaꞌni
nuꞌu̱ chaꞌ clyu tiꞌ jnaꞌ, ná cuaꞌni nuꞌu̱ chaꞌ tiꞌí
loꞌo naꞌ ―nacui ̱ yu quicha biꞌ jiꞌi ̱ Jesús.

29 Juaꞌa̱ nacui ̱ yu chaꞌ cua ngulo Jesús cña
jiꞌi ̱ cuiꞌi ̱ xñaꞌa̱ biꞌ, chaꞌ ngaꞌaa xñi cuiꞌi ̱ biꞌ jiꞌi̱
yu. Tya tsubiꞌ la quiñaꞌa̱ quiyaꞌ cua nguxalú
cuiꞌi ̱ biꞌ jiꞌi̱ yu; biꞌ chaꞌ ngutiꞌi̱ nguꞌ cua̱ jiꞌi̱
yu, ndyaaca̱ꞌ yaꞌ yu, ndyaaca ̱ꞌ quiyaꞌ yu loꞌo
cadena chcua ̱. Pana ná ngüiꞌya yu cuentya
jiꞌi ̱ cadena biꞌ, yala ti ngusiꞌyu cuꞌ chcua ̱ biꞌ.
Liꞌ ngujolaqui cuiꞌi̱ xñaꞌa ̱ biꞌ jiꞌi̱ yu, ngusna
yu ca neꞌ quixi̱ꞌ su ná ndiꞌi ̱ ñati.̱ 30 Loꞌo
ndyacua tyaꞌa Jesús loꞌo yu quicha biꞌ, liꞌ
nchcuane jiꞌi ̱ yu:

―¿Ni naa nuꞌu̱? ―nacui ̱ Jesús jiꞌi ̱ yu.
―Quiñaꞌa̱ tsa lo naanaꞌ―nacui ̱ yuquicha

biꞌ jiꞌi ̱, chaꞌ quiñaꞌa̱ tsa cuiꞌi̱ xñaꞌa̱ ndyuꞌni
lyaꞌ tiꞌ jiꞌi̱ yu.

31Ntsi̱i ̱ tsa cuiꞌi̱ xñaꞌa̱ biꞌ si culo Jesús cña
jiꞌi ̱ chaꞌ tyaa cuiꞌi̱ biꞌ ca su laca tyi cuiꞌi ̱ ca
neꞌ yuu. Biꞌ chaꞌ nguaꞌni cuiꞌi̱ chaꞌ ngüijña
yu quicha biꞌ jiꞌi̱ Jesús chaꞌ ná culo yu cña
chaꞌ tyuꞌu cuiꞌi ̱ biꞌ. 32Loꞌo juaꞌa̱ tlyu tsa taju
cubeꞌ nu ndyaꞌa̱ siiꞌ caꞌya nu ndiꞌi ̱ cacua ti.
Liꞌ ngüijña yu quicha biꞌ chacuayáꞌ jiꞌi̱ Jesús

chaꞌ tyanu cuiꞌi ̱ xñaꞌa̱ loꞌo cubeꞌ biꞌ. Nda
Jesús chacuayáꞌ jiꞌi ̱ cuiꞌi̱ biꞌ liꞌ. 33 Loꞌo liꞌ
nduꞌu cuiꞌi ̱ xñaꞌa̱ biꞌ jiꞌi ̱ nu quiꞌyu quicha biꞌ,
ngusñi jiꞌi ̱ cubeꞌ liꞌ. Hora ti ngusna cubeꞌ
biꞌ siiꞌ cuaꞌa̱ caꞌya, ndyú niꞌ ca lo hitya tayuꞌ
ngujuii niꞌ liꞌ, chaꞌndyendyiꞌoniꞌhitya tayuꞌ
biꞌ liꞌ.

34 Loꞌo naꞌa̱ nguꞌ chaꞌ biꞌ, nguꞌ nu ndyaꞌa ̱
loꞌo cubeꞌ biꞌ ni, ngusna clya nguꞌ liꞌ. Ndyaa
nguꞌ nde quichi ̱ tyi nguꞌ, ndyaa cachaꞌ nguꞌ
chaꞌ biꞌ jiꞌi̱ tyaꞌa quichi ̱ tyi nguꞌ; loꞌo jiꞌi ̱ lcaa
nguꞌ nu ndiꞌi̱ neꞌ quixi̱ꞌ cacua ti, ndachaꞌ
nguꞌ jiꞌi̱ nguꞌ biꞌ ñiꞌya̱ ngua chaꞌ biꞌ. 35 Liꞌ
nduꞌu nguꞌ quichi ̱ biꞌ, ndyaa naꞌa̱ nguꞌ xi
jiꞌi ̱, na ca ngua. Loꞌo ndyalaa nguꞌ su ngaꞌa ̱
Jesús, liꞌ naꞌa̱ nguꞌ jiꞌi̱ nu quiꞌyu nu ntsuꞌu
cuiꞌi̱ xñaꞌa̱ jiꞌi ̱ tsa̱ la, chaꞌ juani tsoꞌo ti yu;
lacuꞌ yu steꞌ yu, ti ̱ ti ntucua yu nde slo quiyaꞌ
Jesús. Ndyutsi ̱i̱ tsa nguꞌ liꞌ. 36 Loꞌo nu ñati ̱
nu cua naꞌa̱ loꞌo ngulo Jesús cuiꞌi ̱ biꞌ jiꞌi ̱ yu,
ndachaꞌ nguꞌ biꞌ jiꞌi̱ tyaꞌa nguꞌ ñiꞌya̱ nu ngua
chaꞌ ngua tsoꞌo yu. 37 Liꞌ nchcuiꞌ tsa lcaa
nguꞌ quichi ̱ biꞌ loꞌo Jesús chaꞌ tyuꞌutsuꞌ, chaꞌ
ngaꞌaa tyanu la Jesús loyuu biꞌ; ntsi̱i ̱ tsa nguꞌ
ca tyi biꞌ. Biꞌ chaꞌ nduꞌu Jesús ndyaa yu neꞌ
yaca niꞌi ̱ piti biꞌ. 38 Laja liꞌ ndijña tsa nu
quiꞌyu nu cua ngutuꞌu ca ti cuiꞌi ̱ xñaꞌa̱ jiꞌi̱,
chaꞌ loꞌoyu tsaa yu loꞌo Jesúsneꞌyacaniꞌi ̱biꞌ;
pana ná nda Jesús chacuayáꞌ tyaꞌa̱ yu loꞌo.

39 ―Xaꞌ xtyu ̱u̱ nuꞌu̱ tyaa nuꞌu̱ toꞌ tyi
―nacui ̱ Jesús jiꞌi ̱ yununguaquicha biꞌ―. Ta
nuꞌu̱ chaꞌ loꞌo lcaa nguꞌ, cua ñaꞌa̱ ca chaꞌ tlyu
nu cua nguaꞌni ycuiꞌNdyosi loꞌo nuꞌu̱.
Ndyaa yu liꞌ, nda yu chaꞌ loꞌo lcaa ñati ̱

tyaꞌa quichi̱ tyi yu, lcaa ñaꞌa̱ chaꞌ tlyu nu cua
nguaꞌni Jesús loꞌo yu.

Sñiꞌ Jairo loꞌo nu cunaꞌa ̱ nu ndyalaꞌ steꞌ
Jesús

40Loꞌo liꞌnguxtyu̱u̱ Jesúsñaande tsuꞌ tayuꞌ
chaca quiyaꞌ. Chaa tsa tiꞌ nguꞌ su ndiꞌi̱ nguꞌ
chaꞌ ndyalaa yu tsuꞌ re chaca quiyaꞌ liꞌ; tsoꞌo
tsa nchcuiꞌ nguꞌ loꞌo yu, chaꞌ ntajatya tsa
nguꞌ jiꞌi̱ yu ni jacuaꞌ tya ̱a̱ ycuiꞌ yu chaca
quiyaꞌ. 41 Loꞌo cua ndyalaa Jesús, liꞌ hora ti
ndyalaa sca nu quiꞌyu nu naa Jairo slo; nguꞌ
cusuꞌ laca yu, loo laca yu neꞌ laa jiꞌi ̱ nguꞌ biꞌ.
Ya̱a̱ yu liꞌ, ndu̱ sti̱ꞌ yu nde loo Jesús, lye tsa
ndijñayuchaꞌ clyu tiꞌ jiꞌi ̱ Jesús chaꞌ tsaa toniꞌi ̱
jiꞌi ̱ yu. 42Sca ti sñiꞌ ntsuꞌu jiꞌi ̱ nu Jairo biꞌ, sca
nu cunaꞌa ̱ cuañiꞌnuntsuꞌu tii tyucuaa ti yija ̱.
Pana juaniquicha tsanupiti biꞌ, cua cajaa ti.
Liꞌ ndyaa Jesús loꞌo nu cusuꞌ biꞌ, loꞌo quiñaꞌa ̱
tsa ñati ̱tyaꞌandyaꞌa̱ loꞌo; chaꞌquiñaꞌa̱ ñati ̱ni,
tachaa tsa ndiꞌi ̱ nguꞌ slo Jesús.

43Laja nguꞌ biꞌ ndiꞌi ̱ sca nu cunaꞌa̱ quicha.
Ndye tii tyucuaa yija ̱ quicha tsa nu cunaꞌa ̱
biꞌ, luꞌba ti ndaꞌya tañi maꞌ. Cua ndye cñi
jiꞌi ̱ maꞌ cusuꞌ nguliji xcayaꞌ nguꞌ joꞌo, pana
ni sca ñati ̱ ná ngua jiꞌi̱ cuaꞌni joꞌo jiꞌi̱ maꞌ.
44Nu juani cua lijya̱ maꞌ biꞌ nde chu̱ꞌ Jesús,
ndyalaꞌ quiyaꞌ steꞌ yu; hora ti ngusiꞌyu cuꞌ

chaꞌ ndyalú tañi maꞌ, ngua tsoꞌo maꞌ. 45 Liꞌ
nchcuane Jesús jiꞌi ̱ nguꞌ nu ndiꞌi̱ slo:

―¿Tilaca laca nu ndyalaꞌ ꞌna? ―nacui ̱.
Lcaa ñati ̱nchcuiꞌ chaꞌ ná tucui ndyalaꞌ jiꞌi ̱

Jesús. Biꞌ chaꞌ loꞌo Pedro loꞌo juaꞌa ̱ xaꞌ tyaꞌa
ndyaꞌa̱ yu, nguxacui̱ nguꞌ chaꞌ jiꞌi̱ Jesús liꞌ:

―Cusuꞌ ―nacui ̱ nguꞌ―, tyiꞌi̱ ca chu̱ꞌ nuꞌu̱
tachaa tsa ndiꞌi ̱ ñati,̱ hasta nsatá tsa nguꞌ
chu ̱ꞌ na. Ni chaꞌ nchcuiꞌ nuꞌu̱ lacua: “¿Tilaca
laca nu ndyalaꞌ ꞌna?”

46Liꞌxaꞌnguxacui ̱ Jesús chaꞌ jiꞌi ̱nguꞌ chaca
quiyaꞌ:

―Chañi chaꞌ cua ndyalaꞌ sca ñati ̱ jnaꞌ
―nacui ̱―. Ngua tii naꞌ chaꞌ juersa ꞌnandyaa
nguaꞌni joꞌo jiꞌi̱ sca ñati.̱

47 Liꞌ jlo tiꞌ nu cunaꞌa ̱ biꞌ, chaꞌ cua nquije
chaꞌ jiꞌi̱ Jesús,biꞌ chaꞌya̱a̱maꞌnchcuiꞌ loꞌoyu,
masi nchcua̱a̱ tyucui ñaꞌa̱ maꞌ lijya̱ maꞌ chaꞌ
ndyutsi ̱i ̱maꞌ. Liꞌ ndyatu ̱ sti̱ꞌmaꞌ nde su ndu ̱
Jesús; slo lcaa ñati ̱nu ndu ̱ ca biꞌ ndachaꞌmaꞌ
jiꞌi̱ yu ni chaꞌ laca ndyalaꞌ maꞌ steꞌ yu, loꞌo
liꞌ hora ti ngua tsoꞌo maꞌ. 48Liꞌ nchcuiꞌ Jesús
loꞌomaꞌ cusuꞌ biꞌ:

―Chaꞌ jlya tiꞌ nuꞌu̱ chaꞌ caca jiꞌi ̱ ycuiꞌ
Ndyosi cuaꞌni Ni cña tonu biꞌ, biꞌ chaꞌ ngua
tsoꞌo nuꞌu̱, sñiꞌ ―nacui̱ Jesús jiꞌi̱ nu cunaꞌa̱
biꞌ―. Ná cube tiꞌ nuꞌu̱, tyaa clya nuꞌu̱ juani.

49 Tya nchcuiꞌ Jesús, loꞌo liꞌ ndyalaa sca
ñati ̱ nu nduꞌu toꞌ tyi Jairo, nu cusuꞌ biꞌ nu
laca loo neꞌ laa jiꞌi ̱ nguꞌ ca biꞌ. Ñati ̱biꞌ ndyaa
nchcuiꞌ loꞌo ycuiꞌ Jairo liꞌ:

―Cua ngujuii sñiꞌ nuꞌu̱, cusuꞌ ―nacui ̱
yu―. Ngaꞌaa chcuiꞌ nuꞌu̱ loꞌo nu cusuꞌ jua
chaꞌ ca̱a̱ toniꞌi ̱ jinuꞌu̱.

50 Pana cua ndyuna Jesús chaꞌ nu nchcuiꞌ
yu loꞌo nu cusuꞌ biꞌ.

―Ná cutsi ̱i̱ nuꞌu̱ ―nacui ̱ Jesús―, sca ti si
jlya tiꞌnuꞌu̱ chaꞌ caca jiꞌi̱ ycuiꞌNdyosi, liꞌ caca
tsoꞌo nu piti sñiꞌ nuꞌu̱―nacui ̱ Jesús jiꞌi ̱ Jairo.

51Loꞌo ndyalaa nguꞌ toꞌ tyi Jairo, liꞌ ná nda
Jesús chacuayáꞌ tya̱a ̱ tsa tlyu ti nguꞌ neꞌ niꞌi ̱
loꞌoyu; cua laca ti ñati ̱tya ̱a̱ ndeniꞌi̱ nacui ̱yu.

―LoꞌoPedro, loꞌo Jacobo, loꞌo Juan, loꞌo sti
xtyaꞌa̱ nu piti quicha re, tsa lo cua ti tyaꞌa
nguꞌ tya ̱a̱ nguꞌ niꞌi ̱ re―nacui̱ yu.

52 Nxiꞌya tsa xi xaꞌ la nguꞌ ndiꞌi̱ nguꞌ nde
liyaꞌ xquiꞌya chaꞌ ngujuii nu cunaꞌa̱ piti biꞌ.
Liꞌ nchcuiꞌ Jesús loꞌo nguꞌ biꞌ:

―Ná xiꞌya ma ̱ ―nacui̱―. Siꞌi na ngujuii
nu quicha re, na lajaꞌ ti re ―nacui ̱ Jesús jiꞌi ̱
nguꞌ.

53 Nxtyí loꞌo nguꞌ jiꞌi ̱ Jesús liꞌ, chaꞌ jlo tiꞌ
nguꞌ chaꞌ chañi chaꞌ ngujuii nu piti biꞌ. 54Liꞌ
ndyatí ̱ Jesúsniꞌi̱, ngusñiyaꞌnupiti, juaꞌa̱ cui̱i ̱
nchcuiꞌ loꞌo liꞌ:

―Tyacaꞌa ̱ nuꞌu̱, mbixu̱ꞌ ―nacui ̱.
55 Liꞌ xaꞌ ndyalaa cuiꞌi̱ cresiya jiꞌi ̱ nu

cunaꞌa̱ piti biꞌ, hora ti ndacaꞌa̱ liꞌ; ngulo Jesús
cña jiꞌi ̱ nguꞌ chaꞌ ta nguꞌ na cacu nu piti biꞌ
liꞌ. 56Ndube tsa tiꞌ nguꞌ cusuꞌ jiꞌi ̱ nu piti biꞌ,
pana ngulo Jesús cña jiꞌi̱ nguꞌ chaꞌ ná chcuiꞌ
nguꞌ loꞌo xaꞌ ñati ̱ñiꞌya̱ nu ngua chaꞌ biꞌ.

9
Ngulo Jesús cña jiꞌi̱ nu tii tyucuaa tyaꞌa

nguꞌ biꞌ, chaꞌ tsaa nguꞌ chcuiꞌnguꞌ loꞌonguꞌ xaꞌ
quichi̱

1 Nguxutiꞌi ̱ Jesús jiꞌi̱ nu tii tyucuaa
tyaꞌa nguꞌ nu ndyaca tsaꞌa̱ biꞌ, chaꞌ ta yu
chacuayáꞌ jiꞌi̱ nguꞌ chaꞌ culo nguꞌ jiꞌi̱ lcaa lo
cuiꞌi̱ cuxi nu ntsuꞌu jiꞌi ̱ ñati,̱ loꞌo juaꞌa̱ cuaꞌni
nguꞌ joꞌo jiꞌi ̱ lcaa lo quicha nu ntsuꞌu jiꞌi̱ ñati.̱
2Ngulo yu cña jiꞌi̱ nu tii tyucuaa tyaꞌa nguꞌ
biꞌ, chaꞌ tanguꞌ chaꞌ tsoꞌo jiꞌi̱ ycuiꞌNdyosi loꞌo
nguꞌ quichi ̱ su tsaa nguꞌ, loꞌo liꞌ cuaꞌni nguꞌ
chaꞌ tyaca tsoꞌo nguꞌ quicha. 3 Liꞌ nchcuiꞌ
Jesús loꞌo nguꞌ biꞌ:

―Ná sca na ná cuiꞌya ma ̱ tsaa ma ̱ tyucui ̱i̱
―nacui̱ yu jiꞌi ̱ nguꞌ―, ni yaca xca̱, ni cuiji̱,
ni tyaja, ni cñi, ná cuiꞌya loꞌo ma ̱ jiꞌi ̱. Sca ti
camxa nu ntsuꞌu ti ma ̱ cuiꞌya ma ̱ tsaa ma̱,
ná cuiꞌya ma ̱ chaca. 4 Cua ñaꞌa ̱ ca toniꞌi̱ su
tyalaa ma ̱ ni, ca biꞌ tyanu ma ̱ hasta ñaꞌa̱
cuayáꞌ nu tyuꞌu ma ̱ quichi ̱ biꞌ tyaa ma ̱ liꞌ.
5 Si ntsuꞌu quichi ̱ su ná ndiya tiꞌ nguꞌ chaꞌ
nu nchcuiꞌma ̱ loꞌo nguꞌ, su ná ntiꞌ nguꞌ chaꞌ
tyanu ma ̱ slo nguꞌ, hora ti tsaa ma ̱ xaꞌ seꞌi̱.
Loꞌo juaꞌa̱ salú ma ̱ sñii yuu nu ntsuꞌu quiyaꞌ
ma ̱ loꞌo tyuꞌuma ̱ quichi ̱ biꞌ; xquiꞌya chaꞌ biꞌ,
caca cuayáꞌ tiꞌ nguꞌ quichi ̱ chaꞌ cuxi tsa cña
nu nguaꞌni nguꞌ loꞌoma ̱ liꞌ.

6 Nduꞌu nguꞌ ndyaa nguꞌ liꞌ, ndyaꞌa̱ nguꞌ
lcaa quichi̱ sube ti cajua. Liꞌ nda nguꞌ chaꞌ
loꞌo nguꞌ quichi ̱ biꞌ ñiꞌya ̱ nduꞌni lyaá Ni jiꞌi̱
nguꞌ; juaꞌa̱ nguaꞌni nguꞌ joꞌo jiꞌi̱ nguꞌ quicha
nu ndiꞌi̱ lcaa quichi ̱ biꞌ, ndyaca tsoꞌo nu nguꞌ
quicha biꞌ liꞌ.

Ngujuii Juan nu ntyucuatya jiꞌi ̱ ñati ̱
7 Tyempo biꞌ Herodes naa nu laca gober-

nador. Cua ngua cuayáꞌ tiꞌ yu lcaa cña nu
nguaꞌni Jesús, loꞌo nu juani nclyacua tsa tiꞌ
yu: “¿Ti ñati ̱ laca nu Jesús biꞌ?” Tyu ̱u̱ tyaꞌa
nguꞌnchcuiꞌnguꞌ chaꞌ cua ndyuꞌú jyoꞌo Juan
chaca quiyaꞌ. 8 Loꞌo juaꞌa̱ ntsuꞌu nguꞌ nu
nchcuiꞌ chaꞌ Jesús laca jyoꞌo Elías nu ngutiꞌi̱
chalyuu saꞌni la, chaꞌ chaca quiyaꞌ ndyuꞌu
tucua jyoꞌo biꞌ; juaꞌa ̱ ntsuꞌu nguꞌ nu nchcuiꞌ
chaꞌ la cuiꞌ jyoꞌo cusuꞌ nu ngua tuꞌba jiꞌi̱
ycuiꞌ Ndyosi saꞌni la laca Jesús, chaꞌ cua
ndyuꞌú jyoꞌo cusuꞌ biꞌ chaca quiyaꞌ, nacui ̱
nguꞌ. 9Pana ndiꞌya̱ nacui̱ Herodes:

―Ycuiꞌ naꞌ ngulu̱ cña chaꞌ teje cuꞌ nguꞌ
scuaꞌ que Juan. Loꞌo nu Jesús biꞌ ni, nu
quiñaꞌa̱ tsa chaꞌ ndañi nu nchcuiꞌ nguꞌ jiꞌi̱,
¿tilaca laca yu lacua?
Loꞌo liꞌ lye tsa ngua tiꞌ Herodes chaꞌ ñaꞌa̱

jiꞌi̱ ycuiꞌ Jesús.
Nda Jesús na ndyacu caꞌyumil tyaꞌa ñati ̱

10 Nu loꞌo nguxtyu ̱u̱ nguꞌ tyaꞌa ndyaꞌa̱
Jesús ndyalaa nguꞌ slo yu, liꞌ nchcuiꞌ nguꞌ
loꞌo yu lcaa ñaꞌa̱ cña nu nguaꞌni nguꞌ ca su
ndyaa nguꞌ biꞌ. Liꞌ ndyaa yu loꞌo nu nguꞌ
nu ndyaca tsaꞌa̱ jiꞌi̱ biꞌ sca seꞌi̱ su ná ntsuꞌu

ñati ̱ngua tiꞌ yu, sca seꞌi̱ cacua ti quichi ̱ Bet-
saida. 11Pana nu loꞌo cua ngua jlo tiꞌ xaꞌ ñati ̱
macala su ndyaa Jesús, liꞌnduꞌu lcaꞌa̱ ñati ̱biꞌ
jiꞌi ̱ yu. Loꞌo ndyalaa nguꞌ slo yu, liꞌ ndyanu
nguꞌ chaꞌ culuꞌu yu jiꞌi̱ nguꞌ ñiꞌya̱ caca nde
loo loꞌo caca ycuiꞌ Ndyosi loo neꞌ cresiya jiꞌi̱
ñati.̱ Loꞌo juaꞌa̱ lijya ̱ nguꞌ quicha chaꞌ cuaꞌni
yu chaꞌ tyaca tsoꞌo nguꞌ, ntiꞌ nguꞌ.

12Nu loꞌo cua ngusi ̱i̱, liꞌ ndyuꞌu tiꞌi̱ ñati ̱nu
ndyaca tsaꞌa̱ jiꞌi̱ Jesús ca slo yu chaꞌ chcuiꞌ
nguꞌ loꞌo yu:

―Chcuiꞌ nuꞌu̱ loꞌo nguꞌ jua chaꞌ tsaana
nguꞌ na cacu nguꞌ, su cajaꞌ nguꞌ talya ca
quichi ̱ sube ti jua ―nacui ̱ nguꞌ nu ndyaca
tsaꞌa̱ jiꞌi ̱―. Su ndiꞌi ̱ na re, ná ntsuꞌu na cacu
nguꞌ tsiyaꞌ ti―nacui̱ nguꞌ biꞌ jiꞌi̱ Jesús.

13―Cuꞌma ̱ ta ma ̱ na cacu nguꞌ quiñaꞌa̱ jua
―nacui̱ Jesús jiꞌi̱ nu nguꞌ nu ndyaca tsaꞌa̱ jiꞌi̱
liꞌ.

―Xti tsanantsuꞌu jiꞌi̱ ya re―nacui ̱nguꞌ―.
Caꞌyu tyaꞌa ti xlyá tejeꞌ loꞌo tucua tyaꞌa ti
cualya loꞌo jiꞌi̱ ya. Sca ti si tsaa ya tsaana ya
scuaa chaꞌ cacu lcaa nguꞌ re―nacui̱ nguꞌ jiꞌi̱
Jesús liꞌ.

14 Caꞌyu mil tyaꞌa nguꞌ quiꞌyu ti ndiꞌi ̱ nguꞌ
biꞌ. Liꞌ nchcuiꞌ Jesús loꞌo nu nguꞌ nu ndyaca
tsaꞌa̱ jiꞌi ̱:

―Chcuiꞌma ̱ loꞌo nguꞌ jua chaꞌ tyacaꞌa̱ nguꞌ
lo yuu cuentya quiꞌi ti, tuꞌba tyii tyaꞌa nguꞌ
sca quiꞌi―nacui ̱ yu jiꞌi ̱ nguꞌ.

15 Loꞌo juaꞌa̱ nguaꞌni nu tii tyucuaa tyaꞌa
nguꞌ loꞌo nu nguꞌ quiñaꞌa biꞌ, hora ti ndy-
acaꞌa̱ nguꞌ. 16 Liꞌ ndayaꞌ Jesús jiꞌi̱ nu caꞌyu
tyaꞌa xlyá tejeꞌ loꞌo jiꞌi ̱ nu tucua tyaꞌa cualya
biꞌ. Nde cua ̱ nguxñaꞌa̱ yu chaꞌ ndya xlyaꞌbe
jiꞌi ̱ ycuiꞌ Ndyosi xquiꞌya scuaa biꞌ. Liꞌ
ngusaꞌbe yu scuaa biꞌ, cuati nda yu yuꞌbe biꞌ
jiꞌi ̱ nguꞌ tyaꞌa ndyaꞌa̱ yu chaꞌ tacha nguꞌ jiꞌi̱
nguꞌ quiñaꞌa̱ biꞌ. 17 Lcaa nguꞌ ndyacu nguꞌ
scuaa biꞌ liꞌ, nguaalaꞌ jiꞌi̱ lcaa nguꞌ. Ca tiyaꞌ
la ngutsaꞌá̱ tii tyucuaa tyaꞌa chcubi ntsuꞌu
yuꞌbe xlyá loꞌo cualya nu ndyanu, la cuiꞌ
tyaꞌa na nu ndyacu nguꞌ biꞌ.

Ndachaꞌ liñi Pedro chaꞌ ycuiꞌ nu Cristo
laca Jesús

18Ngua sca tsa̱ ndiꞌi̱ Jesús ycuiꞌ ti nchcuiꞌ
yu loꞌo ycuiꞌNdyosi. Liꞌ lijya ̱nguꞌnundyaca
tsaꞌa̱ jiꞌi ̱ ca slo yu. Nchcuane Jesús jiꞌi ̱nguꞌbiꞌ
liꞌ:

―¿Tilaca ta laca naꞌ nacui ̱ nguꞌ? ―nacui̱
Jesús jiꞌi ̱ nguꞌ biꞌ.

19―Ntsuꞌunguꞌnunchcuiꞌ chaꞌ jyoꞌo Juan
nu ntyucuatya jiꞌi̱ nguꞌ tya tsubiꞌ la laca
nuꞌu̱―nacui ̱nguꞌ jiꞌi̱―, loꞌo juaꞌa̱ ntsuꞌunguꞌ
nu nchcuiꞌ chaꞌ jyoꞌo Elías laca nuꞌu̱, juaꞌa̱
ntsuꞌuxixaꞌ languꞌnunchcuiꞌ chaꞌnuꞌu̱ laca
sca jyoꞌo cusuꞌnungua tuꞌba jiꞌi̱ ycuiꞌNdyosi
saꞌni la; cua saꞌni tsa ngujuii ñati ̱ biꞌ, pana
juani ndyuꞌú chaca quiyaꞌ nacui ̱ nguꞌ biꞌ.

20 ―Cuꞌma ̱ ni ―nacui ̱ Jesús jiꞌi̱ nguꞌ biꞌ
liꞌ―, ¿tilaca laca naꞌ ntiꞌ cuꞌma ̱?

Liꞌ nacui ̱ Pedro jiꞌi ̱:
―Cristo nu nda ycuiꞌ Ndyosi jiꞌi ̱ lijya ̱ nde

chalyuu, biꞌ laca nuꞌu̱―nacui ̱ Pedro jiꞌi ̱.
Nda Jesús chaꞌ loꞌo nguꞌ chaꞌ cua cajaa ti

ycuiꞌ
21 Lye tsa nchcuiꞌ Jesús loꞌo nu nguꞌ nu

ndyaca tsaꞌa ̱ jiꞌi̱ chaꞌ ná cachaꞌ nguꞌ tsiyaꞌ ti
jiꞌi ̱ xaꞌ ñati ̱chaꞌ Cristo laca ycuiꞌ.

22―Naꞌ nu cua nda Ni ꞌna lijya ̱a̱ chaꞌ caca
naꞌ ñati ̱ ―nacui ̱ Jesús―, nscua chaꞌ lye tsa
xcubeꞌ nguꞌ jnaꞌ. Loꞌo la cuiꞌ ti xtyanu tiꞌi ̱
nguꞌ cusuꞌ jnaꞌ; loꞌo nguꞌ nu laca loo, loꞌo
nguꞌ mstru chaꞌ joꞌó, xtyanu tiꞌi ̱ nguꞌ jnaꞌ.
Ngaꞌa̱ chaꞌ cujuii nguꞌ ꞌna; pana loꞌo tyuꞌu
scua sna tsa̱, liꞌ tyuꞌú naꞌ chaca quiyaꞌ ca su
ntsiya naꞌ chaꞌ nguatsiꞌ naꞌ.

23 Loꞌo nteje tacui xi tyempo, liꞌ nchcuiꞌ
Jesús loꞌo lcaa nguꞌ:

―Si ntsuꞌu cuꞌma ̱ nu chañi chaꞌ ntiꞌ ma ̱
tsaa ma ̱ loꞌo naꞌ ―nacui ̱ yu―, ngaꞌa̱ chaꞌ
xtyanu ma ̱ lcaa chaꞌ nu ntsuꞌu tsa tyiquee
ma ̱ jiꞌi ̱, chaꞌ tyaꞌa̱ ma ̱ loꞌo naꞌ lcaa tsa̱, masi
cujuii ñati ̱ jiꞌi̱ ma ̱ xquiꞌya naꞌ. 24 Chcunaꞌ
chalyuu jiꞌi ̱ ma ̱ si xcuiꞌ nclyacua tsa tiꞌ ma ̱
ñiꞌya ̱ caca jiꞌi ̱ ycuiꞌ ca ma ̱; pana si tyajaꞌa ̱
ma ̱ xñi ma ̱ chaꞌ jnaꞌ, masi cujuii ñati ̱ jiꞌi̱ ma ̱
xquiꞌya naꞌ, quije chalyuu jiꞌi̱ ma ̱ ca slo ycuiꞌ
Ndyosi liꞌ. 25Ná xtyucua tsiyaꞌ ti chaꞌ culiyaꞌ
nu ntsuꞌu jiꞌi ̱ ma ̱, masi tlyu tsa chalyuu
caja jiꞌi ̱ ma ̱, si xquiꞌya chaꞌ biꞌ chcunaꞌ ma ̱
cuentya jiꞌi̱ ycuiꞌ Ndyosi. 26 Ca tyujuꞌu tiꞌ
naꞌ nu cua nda Ni ꞌna lijya ̱a̱ chaꞌ caca naꞌ
ñati ̱ loꞌo ñaꞌa̱ naꞌ jiꞌi ̱ma ̱, si cua ngua tyujuꞌu
tiꞌ ma ̱ ñaꞌa ̱ ma ̱ jnaꞌ, masi ntyujuꞌu tiꞌ ma̱ jiꞌi ̱
chaꞌ tsoꞌo nu nchcuiꞌ ti naꞌ; nu loꞌo ca̱a ̱ naꞌ
chaca quiyaꞌ nde loo la chaꞌ caca naꞌ loo jiꞌi ̱
ñati,̱ liꞌ ca tyujuꞌu tiꞌ naꞌ loꞌo ñaꞌa̱ naꞌ jiꞌi ̱ ma ̱.
Ndubi tsa ñaꞌa̱ loo naꞌ caca xquiꞌya xee jiꞌi ̱
ycuiꞌ Ndyosi Sti naꞌ liꞌ; stuꞌba ti ca ̱a̱ naꞌ loꞌo
lcaa xca ̱ jiꞌi ̱ ycuiꞌ Ni, xca̱ nu lubii tsiyaꞌ ti.
27 Chañi chaꞌ nu nchcuiꞌ naꞌ loꞌo ma ̱, chaꞌ
ntsuꞌu nguꞌ nu ndu̱ loꞌo na chalyuu re juani,
nu tya lyiji cajaa nguꞌ loꞌo ca cuayáꞌ tiꞌ nguꞌ
chaꞌ cua nguxana chaꞌ laca ycuiꞌ Ndyosi loo
nde chalyuu.

Cua ngutsaꞌa ̱ ñaꞌa ̱ tyucui ñaꞌa ̱ loo Jesús
ndu ̱ slo nguꞌ

28Nu loꞌo cua nduꞌu scua snuꞌ tsa̱ tya loꞌo
nchcuiꞌ Jesús chaꞌbiꞌ, liꞌndyacuí̱ yu sca caꞌya
chaꞌ chcuiꞌ yu loꞌo ycuiꞌ Ndyosi; ndyaa loꞌo
yu jiꞌi̱ Pedro loꞌo Jacobo loꞌo Juan. 29 Nu
loꞌo ndu̱ Jesús nchcuiꞌ loꞌo ycuiꞌ Ndyosi Sti
yu, liꞌ hora ti ngutsaꞌa̱ ñaꞌa ̱ tyucui ñaꞌa̱ loo
Jesús; ñiꞌya̱ ñaꞌa ̱ sca xee nu ngati ̱ tsa, juaꞌa ̱
ngati ̱ tsañaꞌa̱ steꞌyu. 30Liꞌnduꞌu tucua tucua
tyaꞌa nguꞌ quiꞌyu ca slo Jesús, ndu̱ ti nguꞌ biꞌ
nchcuiꞌ nguꞌ loꞌo Jesús; jyoꞌo cusuꞌ Moisés
loꞌo jyoꞌo cusuꞌ Elías nu ngutiꞌi ̱ chalyuu saꞌni
ngua nguꞌ biꞌ. 31 Loꞌo juaꞌa̱ tyucui ñaꞌa̱ su
ndu ̱ nguꞌ ntyijiꞌi̱ sca xee nu lye tsa ñaꞌa̱.
Nchcuiꞌ nguꞌ loꞌo Jesús jiꞌi̱ lcaa ñaꞌa ̱ cña nu

cua nda ycuiꞌ Ndyosi Sti yu chaꞌ cuaꞌni yu
nde loo la xi, nu loꞌo cajaa yu nde quichi ̱
Jerusalén. 32 Masi ndyuꞌu tsa xcalá Pedro
loꞌoxaꞌ tyaꞌandiꞌi̱ yu ca jua, pana tya tii nguꞌ;
biꞌ chaꞌ naꞌa̱ nguꞌ biꞌ lcaa chaꞌ tsoꞌo jiꞌi ̱ Jesús,
loꞌo jiꞌi̱ tyucuaa nguꞌ jyoꞌo nu ngaꞌa̱ slo yu.
33 Nu loꞌo cua tyaa ti tyucuaa nguꞌ biꞌ, liꞌ
nacui ̱ Pedro jiꞌi̱ Jesús:

―Xuꞌna ―nacui ̱―, tsoꞌo tsa chaꞌ ndiꞌi̱ ya
nde. Cuiñá ya sna tyaꞌa chcuaꞌya: tsaca laca
su tyiꞌi̱ ycuiꞌ nuꞌu̱, chaca su tyiꞌi̱ La Moisés,
loꞌo chaca su tyiꞌi̱ La Elías ―nacui ̱.
Pana nu Pedro biꞌ ni, ná ngua cuayáꞌ tiꞌ

yu ñiꞌya ̱ ndyuꞌu chaꞌ nu nchcuiꞌ ycuiꞌ ca yu.
34 Tya nchcuiꞌ yu, loꞌo liꞌ ñaa sca coo nu
ngüixii̱ ̱ hichu ̱ꞌ nguꞌ. Lye tsa ndyutsi ̱i ̱ nguꞌ
su ntsuꞌu nguꞌ neꞌ coo biꞌ, chaꞌ lye tsa ñaꞌa̱
coo biꞌ. 35 Liꞌ nguañi xtyiꞌi sca ñati,̱ pana
hora ti ngua cuayáꞌ tiꞌnguꞌ chaꞌnchcuiꞌ ycuiꞌ
Ndyosi laja coo biꞌ.

―La cuiꞌ yu re laca Sñiꞌ naꞌ; tyacaꞌa tsa yu
ꞌna―nacui̱ Ni―. Cuaꞌa̱ jyaca̱ ma ̱ jiꞌi̱ chaꞌ nu
chcuiꞌ yu re loꞌoma ̱ ―nacui ̱Ni.

36 Loꞌo cua ndyuna nguꞌ ñaꞌa̱ chaꞌ nu
nchcuiꞌ ycuiꞌ Ndyosi jiꞌi̱ Jesús, liꞌ naꞌa̱ nguꞌ
chaꞌ sca ti Jesús ndu̱ biꞌ. Cuaana tya ndyaa
tiꞌi̱ nguꞌ; ni sca chaꞌ ngaꞌaa nchcuiꞌ nguꞌ loꞌo
xaꞌ ñati,̱ ñiꞌya̱ ngua chaꞌ nu naꞌa̱ nguꞌ siiꞌ
caꞌya biꞌ.

Nguaꞌni Jesús joꞌo jiꞌi ̱ sca yu cuañiꞌ nu
ngusñi cuiꞌi ̱ cuxi jiꞌi ̱

37 Ca chaca tsa ̱ nu loꞌo nguaꞌya nguꞌ siiꞌ
caꞌya biꞌ, tyu ̱u̱ tsa tyaꞌa nguꞌ ndyaa nguꞌ
ndyacua tyaꞌa nguꞌ loꞌo Jesús. 38 Ndiꞌi̱ sca
nuquiꞌyu laja ñati ̱quiñaꞌa ̱biꞌnu cui ̱i̱ nchcuiꞌ
loꞌo Jesús:

―Mstru―nacui ̱ yu jiꞌi̱―, cuaꞌni chaꞌ tsoꞌo
ñaꞌa̱ nuꞌu̱ xi jiꞌi̱ sñiꞌ naꞌ, chaꞌ sca ti biꞌ laca
sñiꞌ naꞌ nu ntsuꞌu ꞌna. 39 Ntsuꞌu tsa̱ nxalú
cuiꞌi̱ jiꞌi̱ yu, nduꞌni biꞌ chaꞌ cui̱i ̱ nxiꞌya yu liꞌ;
nxasu nu cuiꞌi ̱ biꞌ jiꞌi̱ yu ñaꞌa̱ cuayáꞌ ndyuꞌu
ngoꞌ tuꞌba yu. Cuxi tsa nduꞌni cuiꞌi ̱ biꞌ loꞌo
yu, chaꞌ ná ntajaꞌa̱ biꞌ culaá jiꞌi̱ yu. 40Biꞌ chaꞌ
lye tsa ndijñanaꞌ jiꞌi̱ nu nguꞌnundyaca tsaꞌa̱
jinuꞌu̱ chaꞌ culo nguꞌ jiꞌi̱ cuiꞌi̱ cuxi nu ngusñi
jiꞌi̱ sñiꞌ naꞌ, pana ná ngua jiꞌi ̱ nguꞌ culo nguꞌ
jiꞌi̱ tsiyaꞌ ti.

41Liꞌ nguxacui ̱ Jesús chaꞌ jiꞌi̱ nguꞌ:
―Ná jlya tiꞌma ̱ ꞌna tsiyaꞌ ti, cuꞌma ̱ñati ̱cha-

lyuu―nacui ̱ Jesús―, chaꞌ cuxi tsa cresiya jiꞌi ̱
ma ̱. Ngaꞌaa tsoꞌo tyanu naꞌ slo ma ̱, ngaꞌaa
talo tyiquee naꞌ jiꞌi ̱ma ̱ tsiyaꞌ ti―nacui ̱ Jesús
jiꞌi̱ nguꞌ―. Ca ̱a̱ loꞌo jiꞌi̱ sñiꞌ slo naꞌ ―nacui ̱
Jesús jiꞌi̱ sti nu quicha biꞌ liꞌ.

42Pana nu loꞌo ñaa nu quicha biꞌ cacua la,
liꞌnguxlyú cuiꞌi ̱ cuxi biꞌ jiꞌi̱ yu quicha biꞌnde
lo yuu, loꞌo liꞌ lye tsa nguxalú cuiꞌi ̱ jiꞌi̱ yu.
Liꞌ ngulo Jesús cña jiꞌi̱ cuiꞌi̱ cuxi nu ntsuꞌu
jiꞌi̱ yu chaꞌ tyuꞌu biꞌ tyaa, cua ndyaca tsoꞌo
yu quicha biꞌ liꞌ. Cuati nacui ̱ jiꞌi̱ sti yu chaꞌ
ca ̱a̱ quiꞌya jiꞌi ̱ sñiꞌ, loꞌo liꞌ ndya Jesús jiꞌi ̱ yu

nu ngua quicha biꞌ jiꞌi̱ sti yu chaca quiyaꞌ.
43Lcaa nguꞌ ndube tsa tiꞌ nguꞌ loꞌo ñaꞌa̱ nguꞌ
chaꞌ tlyu nu ndyuꞌni ycuiꞌNdyosi.

Xaꞌnchcuiꞌ Jesús loꞌonguꞌ chaꞌntsuꞌu chaꞌ
cajaa ycuiꞌ
Lcaa nguꞌ ndiya tsa tiꞌ nguꞌ ñaꞌa ̱ nguꞌ cña

nu ndyuꞌni Jesús. Pana laja loꞌo ndube tiꞌ
nguꞌ, liꞌnacui ̱ Jesús jiꞌi ̱nunguꞌnundyaꞌa̱ loꞌo
yu:

44―Cuaꞌa̱ jyaca̱ ma ̱ jiꞌi ̱ chaꞌ re, culacua xi
tiꞌ ma ̱ jiꞌi̱: Ntsuꞌu sca ñati ̱ nu cujuiꞌ cresiya
ꞌna jiꞌi ̱ nguꞌ tisiya chaꞌ cuaꞌni cuxi nguꞌ loꞌo
naꞌ, masi naꞌ nu cua nda Ni ꞌna lijya̱a ̱ chaꞌ
caca naꞌ ñati ̱―nacui̱ Jesús.

45 Pana ná nda nu nguꞌ nu ndyaca tsaꞌa̱
jiꞌi̱ yu biꞌ cuentya, ná ngujui ñiꞌya̱ caca ca
cuayáꞌ tiꞌ nguꞌ chaꞌ biꞌ; juaꞌa̱ ntsi̱i̱ tsa nguꞌ
chaꞌ xcuane nguꞌ jiꞌi̱ ycuiꞌ Jesús ñiꞌya̱ tyuꞌu
chaꞌ nu nchcuiꞌ yu loꞌo nguꞌ.

Nchcuiꞌnguꞌ chaꞌndulo la chaꞌ jiꞌi ̱ ycuiꞌ ca
nguꞌ

46 Loꞌo nu nguꞌ nu ndyaca tsaꞌa̱ biꞌ ni, lye
tsa nchcuiꞌ tube nguꞌñiꞌya̱ nu tyaꞌanguꞌ laca
nu ndulo la chaꞌ jiꞌi̱. 47 Pana Jesús ni, hora
ti ngua cuayáꞌ tiꞌ lcaa ñaꞌa̱ chaꞌ nu ntsuꞌu
tyiquee nguꞌ. Liꞌ ngusñi yu yaꞌ sca nu piti,
ngusta yu jiꞌi ̱ nu piti cacua ti slo ycuiꞌ yu.
48Liꞌ nchcuiꞌ yu loꞌo nguꞌ ndiꞌya̱:

―Loꞌo xtyucua ma ̱ jiꞌi̱ cua ñaꞌa̱ ca ñati ̱
cuentya jnaꞌ, masi ñati ̱ ñiꞌya̱ laca nu piti
re, la cuiꞌ juaꞌa̱ na nxtyucua ma ̱ jnaꞌ laca
―nacui̱ Jesús―. Juaꞌa̱ nguꞌnutucuácña jnaꞌ,
loꞌo cña jiꞌi ̱ ycuiꞌ Ndyosi tucuá nguꞌ biꞌ liꞌ,
chaꞌ ycuiꞌ Ni laca nu nda jnaꞌ lijya ̱a̱ ca slo
cuꞌma ̱. La cuiꞌ nu piti la jiꞌi̱ tyaꞌa ma ̱, nu ná
ndulo chaꞌ jiꞌi̱ biꞌntiꞌma ̱, biꞌ laca nundulo la
chaꞌ jiꞌi̱ cuentya jnaꞌ, ntiꞌ naꞌ.

Sca ñati ̱ nu ná nxu ̱u̱ tyaꞌa loꞌo na ni, biꞌ
laca nu taca jiꞌi ̱ xtyucua jiꞌna

49Liꞌ nacui̱ Juan jiꞌi̱ Jesús:
―Mstru ―nacui ̱―, cua naꞌa̱ ya chaꞌ ndu̱

chaca ñati ̱ nu nclyo jiꞌi ̱ cuiꞌi ̱ cuxi nu ntsuꞌu
jiꞌi̱ ñati ̱ chacuayáꞌ jinuꞌu̱, nacui ̱ yu. Biꞌ chaꞌ
nguaꞌa ya jiꞌi̱ yu biꞌ, chaꞌ ngaꞌaa cuaꞌni yu
juaꞌa̱, chaꞌ ná loꞌo yu biꞌ ndyaꞌa̱ yu ndyaca
tsaꞌa ̱ yu loꞌo ya.

50Pana ndiꞌya̱ nacui ̱ Jesús jiꞌi ̱ liꞌ:
―Nácuaꞌama ̱ jiꞌi̱, chaꞌ scañati ̱nunánxu̱u̱

tyaꞌa loꞌo na, ná tyiqueeꞌ taca jiꞌi ̱ biꞌ xtyucua
jiꞌna.

Nguaꞌa Jesús jiꞌi ̱ Jacobo loꞌo jiꞌi ̱ Juan
51 Nu loꞌo cua tyalaa ti tyempo chaꞌ tyaa

Jesús nde cua̱, liꞌ ngüiñi tiꞌ yu chaꞌ tyaa yu
nde Jerusalén. 52 Nda yu jiꞌi ̱ nu nguꞌ nu
ndyaca tsaꞌa̱ jiꞌi ̱ yu chaꞌ tsaa nguꞌ tyucui ̱i̱
nde loo la, chaꞌ chcuiꞌ nguꞌ loꞌo nguꞌ quichi ̱
sube ti su tyeje tacui yu loꞌo nguꞌ. Liꞌ ndyaa
nguꞌ biꞌ sca quichi ̱ sube ti, sca quichi̱ tyi
nguꞌ Samaria; ngulana nguꞌ su tyiꞌi̱ nguꞌ liꞌ.
53 Pana ná ntajaꞌa ̱ nguꞌ quichi ̱ sube biꞌ ta

nguꞌ chacuayáꞌ chaꞌ tyanu nguꞌ biꞌ quichi ̱,
chaꞌ jlo tiꞌ nguꞌ quichi ̱ biꞌ, chaꞌ nde quichi ̱
Jerusalén tsaa nguꞌ. 54Nu loꞌo ndyuna tyaꞌa
ndyaꞌa̱ Jesús chaꞌbiꞌ, Jacobo loꞌo Juannaanu
nguꞌ biꞌ, liꞌ nacui̱ nguꞌ biꞌ jiꞌi̱ Jesús:

―Cusuꞌ ―nacui̱ nguꞌ biꞌ―, ¿haná ntiꞌnuꞌu̱
chaꞌ jña ya quiiꞌ nde cua̱ chaꞌ tyalú nde lo
yuu su ndiꞌi̱ nguꞌ jua? Cuaꞌni tye biꞌ tsiyaꞌ ti
jiꞌi ̱ nguꞌ jua, tyaqui ̱ nguꞌ. Juaꞌa̱ nguaꞌni jyoꞌo
cusuꞌ Elías saꞌni―nacui ̱ nguꞌ jiꞌi ̱ Jesús.

55 Liꞌ ñaꞌa̱ tsa Jesús jiꞌi ̱ nguꞌ biꞌ, nchcuiꞌ yu
loꞌo nguꞌ biꞌ liꞌ:

―Nándama̱ cuentya tsiyaꞌ ti ñiꞌya̱ ndyuꞌu
chaꞌnunchcuiꞌma ̱ ―nacui ̱ Jesús―, siꞌi Xtyiꞌi
ycuiꞌ Ndyosi laca nu nguluꞌu jiꞌi ̱ ma ̱ chaꞌ
chcuiꞌ ma ̱ chaꞌ cuxi juaꞌa̱; nu xñaꞌa̱ laca nu
nguluꞌu jiꞌi̱ ma ̱ chaꞌ chcuiꞌ ma ̱ juaꞌa̱. 56 Siꞌi
chaꞌ cuaꞌni tye naꞌ chalyuu jiꞌi̱ ñati ̱nda ycuiꞌ
Ndyosi Sti naꞌ ꞌna lijya̱a̱ chaꞌ caca naꞌ ñati;̱
chaꞌ cuaꞌni lyaá Ni jiꞌi̱ ñati ̱ chalyuu, biꞌ cña
ntsuꞌu chaꞌ cuaꞌni naꞌ ―nacui̱ Jesús.
Liꞌ nduꞌu nguꞌ ndyaa nguꞌ xaꞌ quichi̱ sube

ti.

Ñati ̱nu chañi chaꞌ ntiꞌ tyaꞌa̱ loꞌo Jesús
57 Toꞌ tyucui̱i̱ su ndyaa nguꞌ naꞌa̱ nguꞌ jiꞌi̱

sca nu quiꞌyu.
―Cusuꞌ ―nacui ̱ yu―, loꞌo naꞌ ntiꞌ naꞌ tsaꞌa̱

loꞌo nuꞌu̱, macala su tsaa nuꞌu̱ tsaꞌa naꞌ loꞌo
nuꞌu̱.

58Liꞌ nguxacui ̱ Jesús chaꞌ jiꞌi̱ nu quiꞌyu biꞌ:
―Nu naa cuatyaꞌ ni, neꞌ xtyú niꞌ ndyuꞌú

niꞌ; loꞌo nu quiñi sube ni, neꞌ xlyati ̱ ndyuꞌú
niꞌ; loꞌonaꞌni, cua lijya ̱naꞌchalyuuchaꞌcaca
naꞌ ñati,̱ pana ná ntsuꞌu su xtyii naꞌ cajaꞌ naꞌ,
ná ntsuꞌu su chcaꞌa̱ cñaꞌ naꞌ.

59Loꞌo liꞌ nacui ̱ Jesús jiꞌi ̱ chaca nu quiꞌyu:
―Ca ̱a̱ tyaꞌa ̱ nuꞌu̱ loꞌo naꞌ ―nacui̱.
―Cusuꞌ ―nacui ̱ yu jiꞌi ̱ Jesús liꞌ―, ta nuꞌu̱

xi tyempo jnaꞌ chaꞌ tyanu naꞌ loꞌo sti naꞌ
ñaꞌa ̱ cuayáꞌ nu cajaa sti naꞌ, chaꞌ ñaꞌa̱ naꞌ jiꞌi̱
tyatsiꞌ.

60Liꞌ nacui ̱ Jesús jiꞌi ̱ yu:
―Tya ntsuꞌu xi xaꞌ la tyaꞌa ñati ̱ma ̱nu taca

xatsiꞌ jiꞌi ̱nucuangujuii; pananuꞌu̱ ni, ntsuꞌu
chaꞌ tsaa nuꞌu̱ loꞌo naꞌ chaꞌ chcuiꞌ nuꞌu̱ chaꞌ
tsoꞌo jiꞌi ̱ ycuiꞌNdyosi loꞌo ñati.̱

61Liꞌ nacui ̱ chaca nu quiꞌyu jiꞌi̱ Jesús:
―Cusuꞌ, loꞌo naꞌ nta ̱ꞌ tsaꞌa̱ loꞌo nuꞌu̱

―nacui̱ yu―, pana ta xi tyempo ꞌna chaꞌ
tsaꞌa naꞌ salyaꞌ naꞌ loꞌo nguꞌ toniꞌi ̱ ꞌna.

62Liꞌ nguxacui ̱ Jesús chaꞌ jiꞌi̱ nu quiꞌyu biꞌ:
―Sca ñati ̱nu nguxana sca cña ni, ná caca

tyuꞌu scua cña biꞌ jiꞌi̱ yu si tyaꞌa̱chu̱ꞌ yu jiꞌi ̱;
ñiꞌya ̱ ntiꞌ ñati ̱ nu nclyaꞌa yuu, ná ca culaꞌa
tsoꞌo yu yuu si ñaꞌa̱ yu nde chu̱ꞌ yu; la cuiꞌ
juaꞌa̱ loꞌo caca ycuiꞌ Ndyosi loo neꞌ cresiya
jiꞌi ̱ cuꞌma ̱ ñati ̱chalyuu ni, ná ta Ni cña cuaꞌni
ma ̱ cuentya jiꞌi ̱ ycuiꞌ si ntiꞌma ̱ tyaꞌa̱chu ̱ꞌma ̱
jiꞌi ̱Ni.

10
NdaJesús jiꞌi ̱snayala tyii tyaꞌanguꞌndyaa

1 Nu loꞌo cua nteje tacui chaꞌ biꞌ, liꞌ
ngusubi Jesús chaca snayala tyii tyaꞌa nguꞌ
chaꞌ tsaa nguꞌ nde loo jiꞌi̱ yu; cuentya tu-
cua tyaꞌa ti nguꞌ tsaa nguꞌ lcaa seꞌi ̱ loꞌo lcaa
quichi ̱ su ngaꞌa̱ chaꞌ tsaa yu ntiꞌ yu. 2 Liꞌ
nchcuiꞌ yu loꞌo nguꞌ biꞌ:

―Chañi chaꞌ ntsuꞌu tsa cña re, chaꞌ chcuiꞌ
na loꞌo ñati ̱chaꞌ xñi nguꞌ chaꞌ nu nchcuiꞌ naꞌ
―nacui ̱ Jesús jiꞌi ̱ nguꞌ biꞌ―. Loꞌo juaꞌa̱, xti ti
nguꞌnu caca cuaꞌni cña re; biꞌ chaꞌ chcuiꞌma ̱
loꞌo Sti naꞌ, ycuiꞌ nu Xuꞌna cña re, chaꞌ tya ta
Ni xi xaꞌ la tyaꞌañati ̱nu taca jiꞌi̱ cuaꞌni cña re.
3Yaa clyama ̱ lacua. Su ta naꞌ jiꞌi̱ ma ̱ tsaama ̱,
ca biꞌ tyiꞌi̱ ma ̱ laja ñati ̱cuxi ñiꞌya̱ si ndiꞌi ̱ xlyaꞌ
cuañiꞌ lajaboꞌo tyaala; pana tyiꞌi ̱ycuiꞌNi loꞌo
ma ̱ chaꞌ ná sca caca jiꞌi̱ ma ̱ liꞌ. 4 Ná cuiꞌya
ma ̱ cuiji ̱ su tyuꞌu cñi, ni xaꞌ cuiji̱, ni caña
ná chcaꞌa̱ quiyaꞌ ma̱. Loꞌo juaꞌa̱ ná tyu̱ ma ̱
tyiqueeꞌ tyucui̱i̱ loꞌo tama ̱ chaꞌ loꞌoñati.̱ 5Nu
loꞌo tyalaa ma ̱ toniꞌi ̱ jiꞌi̱ sca ñati,̱ liꞌ ndiꞌya ̱
chcuiꞌ ma ̱ loꞌo ycuiꞌ Ndyosi cuentya jiꞌi̱ ñati ̱
nu ndiꞌi ̱ niꞌi̱ biꞌ: “Ti̱ ti tyiꞌi ̱ tyiquee nguꞌ nu
ca tyi re”, ñacui ̱ma ̱ jiꞌi̱ ycuiꞌNdyosi liꞌ. 6Loꞌo
si chañi chaꞌ ntiꞌ nguꞌ nu ndiꞌi ̱ niꞌi̱ biꞌ cuna
la nguꞌ chaꞌ jiꞌi̱ ycuiꞌ Ndyosi, liꞌ cuaꞌni Ni
chaꞌ ti ̱ ti tyiꞌi̱ tyiquee nguꞌ biꞌ; pana si ná
ntiꞌ nguꞌ cuna nguꞌ chaꞌ biꞌ, ngaꞌaa culacua ̱
Ni jiꞌi ̱ nguꞌ biꞌ juaꞌa̱. 7 Tyanu ma ̱ toniꞌi ̱ jiꞌi ̱
nguꞌ tsoꞌo biꞌ, cacu ma ̱ coꞌo ma ̱ cua ñaꞌa̱ ca
na nu cacu nguꞌ biꞌ; sca ñati ̱nu ndyuꞌni cña
ni, ntsuꞌu chacuayáꞌ jiꞌi ̱ chaꞌ cacu yu tyaja.
Pananá tyaꞌa̱ma ̱ lcua ti toniꞌi̱ jiꞌi̱ nguꞌ. 8Loꞌo
tyalaa ma ̱ sca quichi ̱ su tsoꞌo tsa chcuiꞌ ñati ̱
loꞌo ma ̱, cacu ma ̱ lcaa na nu ta nguꞌ jiꞌi̱ ma ̱,
9 cuaꞌni ma ̱ joꞌo jiꞌi̱ nguꞌ quicha nu ndiꞌi ̱ biꞌ.
Loꞌo liꞌ ñacui ̱ma ̱ jiꞌi̱ nguꞌ biꞌ: “Cua ngulala
chaꞌ caca ycuiꞌ Ndyosi loo neꞌ cresiya jiꞌi ̱
cuꞌma ̱”. 10 Pana loꞌo tyalaa ma ̱ sca quichi ̱
su ná ntiꞌ nguꞌ chaꞌ chcuiꞌ ma ̱ chaꞌ jiꞌi̱ ycuiꞌ
Ndyosi loꞌo nguꞌ, hora ti tyuꞌu ma ̱ nde toꞌ
calle ti. Liꞌ ñacui ̱ ma ̱ jiꞌi̱ nguꞌ: 11 “Scui̱ ya
quiyaꞌ ya chaꞌ tyalú snii yuu jiꞌi̱ quichi ̱ tyi
ma ̱ nu ngusñi caꞌa ̱ quiyaꞌ ya; juaꞌa ̱ ca cuayáꞌ
tiꞌ ma ̱ liꞌ chaꞌ xquiꞌya chaꞌ cuxi tyiquee ma ̱,
biꞌ chaꞌ tyuꞌu ya quichi ̱ tyi ma ̱ tyaa ya. Pana
masi cuxi ma ̱, ntsuꞌu chaꞌ ca cuayáꞌ tiꞌ ma ̱
chaꞌ cua ngulala chaꞌ caca ycuiꞌ Ndyosi loo
neꞌ cresiya jiꞌi ̱ma ̱”, ñacui ̱ma ̱ jiꞌi̱ nguꞌ quichi ̱
biꞌ. 12Nchcuiꞌ naꞌ chaꞌ biꞌ loꞌoma ̱ juani, chaꞌ
nu loꞌo tye chalyuu, liꞌ tlyu la chaꞌ tiꞌí caca jiꞌi ̱
nguꞌ quichi ̱ biꞌ; xti la chaꞌ chcubeꞌ nguꞌ jyoꞌo
quichi ̱ Sodomanu cuxi tsa nguaꞌni cua saꞌni
la.

Quichi̱ su ná ntucuá ñati ̱ cña jiꞌi ̱ ycuiꞌ
Ndyosi

13 ’¡Tyaꞌna tsa cuꞌma ̱ nguꞌ quichi ̱ Corazín!
Loꞌo juaꞌa ̱, ¡tyaꞌna tsa cuꞌma̱ nguꞌ quichi ̱ Bet-
saida! Cua quiñaꞌa̱ tsa chaꞌ tlyu nu cua naꞌa ̱
cuꞌma ̱, loꞌo ná ngujuꞌu tiꞌ ma ̱ tsiyaꞌ ti jiꞌi ̱

chaꞌ cuxi nu ndyuꞌni ma ̱. Cua saꞌni la xñaꞌa̱
tsa ngua nguꞌ quichi ̱ Tiro, loꞌo nguꞌ quichi ̱
Sidón; nguꞌ xaꞌ tsuꞌ ngua nguꞌ biꞌ. Pana ná
ngujui ñiꞌya̱ caca tyujuꞌu tiꞌ nguꞌ biꞌ jiꞌi ̱ chaꞌ
cuxi nu nguaꞌni nguꞌ, chaꞌ bilya ñaꞌa̱ nguꞌ
biꞌ ni sca chaꞌ tlyu ñiꞌya ̱ nu cua naꞌa̱ cuꞌma ̱
nguꞌ Israel; biꞌ chaꞌ ná ngua xñiꞌi ̱ tiꞌ nguꞌ,
ná ndyacuꞌ nguꞌ lateꞌ ngata, ni ná ngusuꞌba
nguꞌ jii hique nguꞌ ñiꞌya̱ nu nduꞌni nguꞌ su
nscua jyoꞌo. 14 Liñi cachaꞌ naꞌ jiꞌi̱ ma̱ chaꞌ
caca tsoꞌo la jiꞌi ̱ nguꞌ jyoꞌo quichi ̱ Tiro, loꞌo
jiꞌi̱ nguꞌ jyoꞌo quichi̱ Sidón, nu loꞌo tyalaa tsa̱
tlyu loꞌo cuaꞌni cuayáꞌ ycuiꞌ Ndyosi jiꞌi ̱ ñati ̱
chalyuu; lye laxcubeꞌNi jiꞌi ̱ cuꞌma ̱ liꞌ, chaꞌná
ndunama ̱ tsiyaꞌ ti. 15Loꞌo cuꞌma ̱nguꞌquichi ̱
Capernaumni, ntiꞌma ̱ chaꞌ tsoꞌo tsa caca jiꞌi ̱
quichi ̱ tyi ma ̱. ¿Ha ná loꞌo xcubeꞌ Ni jiꞌi̱ ma ̱
ntiꞌma ̱? Pana culoꞌo Ni jiꞌi ̱ma ̱ chaꞌ tyaa ma ̱
ca bilyaa.
Tya nchcuiꞌ la Jesús loꞌo nu snayala tyii

tyaꞌa nguꞌ biꞌ liꞌ:
16 ―Ñati ̱ nu cuaꞌa̱ jyaca ̱ jiꞌi̱ chaꞌ nu ta

cuꞌma ̱ loꞌo, ñiꞌya ̱ si ndacaꞌa̱ jyaca ̱ nguꞌ biꞌ jiꞌi ̱
chaꞌ nu ta naꞌ loꞌo nguꞌ laca; loꞌo ñati ̱nu xlyú
chaꞌhichu ̱ꞌ cuꞌma ̱, ñiꞌya̱ si nxlyúnguꞌbiꞌ chaꞌ
hichu ̱ꞌ naꞌ laca. Loꞌo juaꞌa̱ ñati ̱nu xlyú chaꞌ
hichu ̱ꞌ naꞌ ni, na nxlyú nguꞌ chaꞌ biꞌ hichu ̱ꞌ
ycuiꞌ Ndyosi nu nda jnaꞌ lijya ̱a̱; juaꞌa̱ laca
chaꞌ ―nacui̱ Jesús jiꞌi̱ nguꞌ.
Nduꞌu nguꞌ ndyaa nguꞌ liꞌ.
Cua nguxtyu̱u̱ nguꞌ nu nguaꞌa ̱ loo Jesús

cña jiꞌi ̱ ñaa nguꞌ
17 Ca tiyaꞌ la nguxtyu ̱u̱ nu snayala tyii

tyaꞌa nguꞌ ñaa nguꞌ slo Jesús. Chaa tsa tiꞌ
nguꞌ.

―Cusuꞌ ―nacui ̱ nguꞌ jiꞌi̱ Jesús―, loꞌo nu
cuiꞌi̱ cuxi ndaquiyaꞌ jiꞌi̱ cña nu ngulo ya jiꞌi ̱
chacuayáꞌ jinuꞌu̱―nacui ̱ nguꞌ.

18Nchcuiꞌ Jesús loꞌo nguꞌ liꞌ:
―Juaꞌa̱ tuꞌni. Loꞌo naꞌ naꞌa̱ naꞌ jiꞌi ̱ Satanás

loꞌo ndyú yu lo yuu; ñiꞌya̱ ndyalú tyiꞌyu nde
lo yuu, juaꞌa ̱ ndyú yu. Nguloꞌo ycuiꞌ Ndyosi
jiꞌi̱ nu xñaꞌa ̱ biꞌ ca su tlyu su ntucua Ni nde
cua ̱, ndyú yu lo yuu liꞌ; biꞌ chaꞌ ndaquiyaꞌ
cuiꞌi̱ cuxi biꞌ jiꞌi̱ chaꞌ nu nchcuiꞌ ma ̱ juani.
19Loꞌo juaꞌa̱ cua ndanaꞌ chacuayáꞌ jiꞌi ̱ cuꞌma ̱
chaꞌ sta quiyaꞌ ma ̱ hichu ̱ꞌ cuaña, loꞌo hichu ̱ꞌ
chuniꞌi̱; chacuayáꞌ jnaꞌ cuaꞌa ma ̱ chacuayaꞌ
jiꞌi̱ nu xñaꞌa̱ tsiyaꞌ ti. Loꞌo juaꞌa̱ ná ca cuxi
jiꞌi̱ ma̱ tsiyaꞌ ti, ni sca chaꞌ cuxi ná tyacua jiꞌi ̱
ma ̱ liꞌ. 20 Pana ná ntsuꞌu chaꞌ ca chaa tiꞌma ̱
chaꞌ ndaquiyaꞌ cuiꞌi̱ cuxi biꞌ jiꞌi ̱ cña nu ngulo
ma ̱ jiꞌi̱, tsoꞌo la ca chaa tiꞌma ̱ chaꞌ cua nscua
xtañima ̱ ca su ntucua ycuiꞌNdyosi nde cua̱.

Tsoꞌo tsa ntsuꞌu tyiquee Jesús
21 Sca hora biꞌ tsoꞌo tsa ntsuꞌu tyiquee

Jesús xquiꞌya chaꞌ ndiꞌi ̱ Xtyiꞌi ycuiꞌ Ndyosi
loꞌo yu. Biꞌ chaꞌ nchcuiꞌ Jesús loꞌo ycuiꞌ
Ndyosi Sti yu liꞌ:

―Sti naꞌ, cuaꞌni chi ̱ naꞌ loo ycuiꞌ nuꞌu̱
juani. Nuꞌu̱ laca ycuiꞌNinu laca loonde cua̱,

juaꞌa̱ laca nuꞌu̱ loo nde lo yuu. Cua ngutuꞌu
yacu̱ꞌ ti chaꞌ biꞌ cuentya jiꞌi̱ ñati ̱nu ngua tya
saꞌni la, chaꞌ ná ca cuayáꞌ tiꞌ nguꞌ chaꞌ biꞌ
tsiyaꞌ ti, masi nchca tsa jiꞌi̱ nguꞌ; pana tsa
xlyaꞌbehi ̱ chaꞌ cuanguluꞌu tsoꞌonuꞌu̱ chaꞌbiꞌ
jiꞌi̱ ñati ̱ juaꞌa̱ ti juani, masi ná jlo tsoꞌo tiꞌ ñati ̱
biꞌ. Ndyuꞌni tlyu naꞌ jinuꞌu̱ chaꞌ juaꞌa ̱ ngua
tiꞌ ycuiꞌnuꞌu̱ chaꞌ caca―nacui ̱ Jesús jiꞌi ̱ ycuiꞌ
Ndyosi.

22 Liꞌ nchcuiꞌ yu loꞌo nguꞌ nu ndyaa
cuentya jiꞌi̱ yu biꞌ:

―Cua nda Sti naꞌ lcaa na jnaꞌ. Ná tucui jlo
tiꞌ chaꞌ laca naꞌ Sñiꞌ ycuiꞌ Ni; sca ti ycuiꞌ Sti
naꞌ, biꞌ nu jlo tiꞌ. Ná tucui jlo tiꞌ tilaca laca
ycuiꞌ Sti naꞌ; sca ti naꞌ, jlo tiꞌ naꞌ tilaca laca
Ni. Loꞌo juaꞌa̱ ca jlo tiꞌ xi xaꞌ la ñati ̱ nu ntiꞌ
naꞌ chaꞌ culuꞌu naꞌ jiꞌi̱ nguꞌ tilaca laca ycuiꞌ
Sti naꞌ, ca cuayáꞌ tiꞌ nguꞌ biꞌ liꞌ.

23 Liꞌ nguxtyacui Jesús ca su ndu ̱ nu nguꞌ
nu ndyaca tsaꞌa̱ jiꞌi̱, ndu̱ ycuiꞌ ti nguꞌ nchcuiꞌ
yu loꞌo nguꞌ biꞌ liꞌ:

―Tsoꞌo tsa ntsuꞌu tyiquee ñati ̱ nu ñaꞌa̱
cua ñaꞌa̱ ca chaꞌ tlyu nu cua naꞌa ̱ cuꞌma ̱
juani. 24 Chañi chaꞌ nu nchcuiꞌ naꞌ loꞌo ma ̱
re, chaꞌ quiñaꞌa ̱ tsa nguꞌ nu ngua tuꞌba jiꞌi̱
ycuiꞌ Ndyosi saꞌni la, loꞌo juaꞌa̱ quiñaꞌa̱ rey
nu ngua loo saꞌni la, cua ntajatya tsa nguꞌ
biꞌ jiꞌi ̱ chaꞌ tlyu nu cua naꞌa̱ ma ̱ juani, chaꞌ
ñaꞌa̱ nguꞌ jiꞌi ̱ nquichaꞌ; cua ntajatya tsa nguꞌ
biꞌ jiꞌi̱ chaꞌ nu nduna ma̱ juani, chaꞌ ngua tiꞌ
nguꞌ cuna nguꞌ nquichaꞌ. Pana ngujuii nguꞌ
liꞌ, loꞌo bilya ñaꞌa̱ nguꞌ chaꞌ biꞌ, bilya cuna
nguꞌ chaꞌbiꞌ tsiyaꞌ ti―nacui̱ Jesús jiꞌi̱ nguꞌnu
ndyaca tsaꞌa̱ jiꞌi ̱.

Sca chaꞌ tsoꞌo nu nguaꞌni sca nguꞌ samar-
itano

25Liꞌ ndatu̱ sca mstru chaꞌ joꞌó chaꞌ chcuiꞌ
cuayáꞌ yu loꞌo Jesús. Loꞌo liꞌ nchcuane yu jiꞌi̱
Jesús:

―Mstru ―nacui ̱―, ¿ñiꞌya ̱ cuaꞌni naꞌ chaꞌ
caja chalyuu nu ná ngaꞌa̱ chaꞌ tye tsiyaꞌ ti
jnaꞌ?

26Liꞌ nguxtyacui Jesús chaꞌ loꞌo yu:
―¿Ni cña ngulo ycuiꞌ Ndyosi jiꞌna nu

nscua loquityi nungua saꞌni? ¿Ñiꞌya̱ ndyuꞌu
ta chaꞌ biꞌ ntiꞌ nuꞌu̱?

27Liꞌ nchcuiꞌmstru chaꞌ joꞌó biꞌ:
―Ndiꞌya̱ nchcuiꞌ chaꞌ cusuꞌ biꞌ ―nacui ̱

mstru biꞌ―, chaꞌ tsoꞌo tsa tyuꞌu tyiquee na
ñaꞌa̱ na jiꞌi̱ ycuiꞌNdyosi, juaꞌa̱ tyucui tyiquee
na taquiyaꞌ na jiꞌi̱ ycuiꞌ Ni, juaꞌa ̱ cuaꞌni tlyu
na jiꞌi ̱ Ni loꞌo lcaa chaꞌ nu caꞌya hique na,
juaꞌa̱ tyucui juersa jiꞌna cuaꞌni tlyu na jiꞌi̱
ycuiꞌ Ni. Loꞌo juaꞌa̱ ngaꞌa̱ chaꞌ cuaꞌni tyaꞌna
tiꞌ na jiꞌi̱ tyaꞌa ñati ̱ na, ñiꞌya ̱ nu ntiꞌ na chaꞌ
cuaꞌni tyaꞌna tiꞌ xaꞌ ñati ̱ jiꞌna.

28Liꞌ nacui̱ Jesús jiꞌi̱ yu biꞌ:
―Tsoꞌo tsa chaꞌ nu nguxacui ̱ nuꞌu̱ ꞌna. Si

juaꞌa̱ cuaꞌni nuꞌu̱, caja chalyuu biꞌ jinuꞌu̱ liꞌ.

29 Pana nu mstru chaꞌ joꞌó biꞌ ni, cua ntiꞌ
yu chaꞌ tyuꞌu liñi la chaꞌ nu cua nchcuiꞌ yu,
biꞌ chaꞌ nacui ̱ yu jiꞌi ̱ Jesús:

―¿Tilaca laca tyaꞌa ñati ̱naꞌ lacua?
30 Liꞌ nchcuiꞌ Jesús cui ̱i̱ re chaꞌ xacui̱ chaꞌ

jiꞌi ̱mstru biꞌ:
―Ngutuꞌu sca nguꞌ tyaꞌa quichi ̱ tyi na

nde Jerusalén, ndyaꞌa̱ yu lijya ̱ yu tyucui̱i̱
ndyaande calacui, ndequichi ̱ Jericó. Loꞌo liꞌ
nduꞌu tucua xi tucua sna tyaꞌa nguꞌ cuaana,
nguxlyaá nguꞌ lcaa na nu loꞌo jiꞌi ̱ yu; ngulo
nguꞌ steꞌ yu, liꞌ tiꞌí tsa ngujuiꞌi ̱ nguꞌ xñaꞌa̱ biꞌ
jiꞌi ̱ yu ñaꞌa̱ cuayáꞌ nu cua cajaa ti yu. Liꞌ
nguxtyanu nguꞌ jiꞌi̱ yu ñaꞌa̱ ntsiya ti yu. 31La
cuiꞌ ti tyucui̱i̱ biꞌ nteje tacui sca sti joꞌó tyaꞌa
quichi ̱ tyi na. Pana loꞌo naꞌa̱ sti joꞌó biꞌ jiꞌi̱
nu quicha biꞌ, liꞌ yala ti nteje tacui chaca tsuꞌ
tyucui̱i ̱, ndyaa liꞌ. 32 Loꞌo liꞌ ñaa sca xirta,
sca nguꞌ Levi, la cuiꞌ tyucui̱i ̱ biꞌ. Ndyaa naꞌa̱
xi jiꞌi ̱ yu quicha biꞌ; pana loꞌo naꞌa ̱ jiꞌi̱, tsa
ndyubi ti nteje tacui xirta ndyaa liꞌ. 33 Loꞌo
la cuiꞌ tyucui̱i̱ biꞌ ndyaꞌa̱ sca nu quiꞌyu nguꞌ
Samaria, sca nguꞌ xaꞌ chalyuu. Loꞌo naꞌa̱
jiꞌi ̱ yu quicha biꞌ, hora ti ngua tyaꞌna tiꞌ jiꞌi̱
yu. 34 Loꞌo liꞌ ndyaa ca su ntsiya yu quicha
biꞌ, nguaꞌni joꞌo jiꞌi ̱ lcaa su quicha jiꞌi ̱ yu biꞌ
loꞌo setye, cuati loꞌo vino nguaꞌni joꞌo jiꞌi̱ yu
su quicha biꞌ. Liꞌ ngüixii̱ ̱ lateꞌ chu̱ꞌ yu su
quicha biꞌ, ngusta jiꞌi̱ yu quicha biꞌ hichu ̱ꞌ
huru jiꞌi̱ ycuiꞌ, ndyaa loꞌo jiꞌi̱ yu ca toꞌ tyi
sca ñati;̱ ca biꞌ ñaꞌa̱si ̱i̱ nguꞌ jiꞌi̱ nu quicha biꞌ
ngua tiꞌ. 35 Ca chaca tsa ̱ loꞌo cua tsaa ti nu
nguꞌ samaritano biꞌ, liꞌ ngulo tucua tyaꞌa cñi
plata chaꞌ ta jiꞌi ̱ nguꞌ nu ca jiꞌi̱ niꞌi ̱ su ntsiya
nu quicha biꞌ. Ndiꞌya̱ nacui̱ jiꞌi̱ nguꞌ ca tyi:
“Ñaꞌa̱si ̱i ̱ma ̱ jiꞌi ̱ yuquicha re. Loꞌo si tya culiji
la ma ̱ cñi loꞌo yu, loꞌo xtyu ̱u̱ naꞌ ca ̱a̱ naꞌ slo
cuꞌma ̱ chaca quiyaꞌ, liꞌ tya naꞌ cñi jiꞌi ̱ ma”,
nacui ̱ nu samaritano biꞌ.
Loꞌo cua ndye nda Jesús cui ̱i̱ re loꞌo nguꞌ,

liꞌ nchcuane yu jiꞌi̱ mstru biꞌ:
36 ―Tsoꞌo lacua. Nu sna tyaꞌa ñati ̱ nu

nteje tacui tyucui ̱i̱ su ntsiyanuquichabiꞌni,
¿tilaca nu ngunaꞌa̱si ̱i ̱ tsoꞌo la jiꞌi̱ yu nu ngua
quicha biꞌ? ¿Tilaca laca nu chañi chaꞌ laca
tyaꞌa ñati ̱ loꞌo nu quicha biꞌ?

37―Nu nguaꞌni tyaꞌna tiꞌ jiꞌi ̱ yu quicha biꞌ
―nacui̱ mstru chaꞌ joꞌó biꞌ jiꞌi̱ Jesús.
Liꞌ nacui̱ Jesús jiꞌi̱ mstru biꞌ:
―Yaa nuꞌu̱ lacua, loꞌo la cuiꞌ juaꞌa̱ cuaꞌni

nuꞌu̱ loꞌo tyaꞌa ñati ̱nuꞌu̱.
Ngaꞌa̱ Jesús ca su ndiꞌi ̱Marta loꞌoMaría

38Ngusñi Jesús tyucui̱i ̱, ndyaa yu loꞌo nguꞌ
tyaꞌa ndyaꞌa̱ yu. Loꞌo liꞌ ndyalaa nguꞌ sca
quichi ̱ piti ti su ndiꞌi̱ sca nu cunaꞌa ̱ nu naa
Marta. Tsoꞌo tsa ntsuꞌu tyiquee Marta chaꞌ
ndyalaa Jesús slo, chaꞌ ntiꞌ tsa maꞌ cuna maꞌ
lcaa ñaꞌa̱ chaꞌ nu nda yu. 39Loꞌo juaꞌa̱ ntsuꞌu
sca tyaꞌa ngula Marta nu naaMaría. Hora ti
ndyacaꞌa̱ nu María biꞌ cacua ti slo Jesús chaꞌ
cuna chaꞌ nu chcuiꞌ yu; 40pana nuMarta biꞌ

ni, quiñaꞌa̱ tsa cña ntsuꞌu chaꞌ cuaꞌnimaꞌ. Liꞌ
nchcuiꞌmaꞌ loꞌo Jesús:

―Cusuꞌ ―nacui ̱Marta jiꞌi̱―, ¿ha ná ndube
tiꞌ nuꞌu̱ chaꞌ quiñaꞌa̱ tsa cña nguxtyanu
María tyaꞌa naꞌ chaꞌ cuaꞌni naꞌ ycuiꞌ ti naꞌ?
Biꞌ chaꞌ tsoꞌo la si chcuiꞌ nuꞌu̱ loꞌo choꞌ lacua,
chaꞌ ca ̱a̱ choꞌ xtyucua xi choꞌ ꞌna.

41Liꞌ nguxacui ̱ Jesús chaꞌ jiꞌi ̱Marta:
―Marta, Marta, ntsuꞌu tsa cña jinuꞌu̱

―nacui ̱ Jesús―. Quiñaꞌa ̱ tsa nclyacua tiꞌ
nuꞌu̱ xquiꞌya lcaa cña sube nu ntsuꞌu jinuꞌu̱.
42Pana tya lijyi sca chaꞌnu tsoꞌo cuaꞌni nuꞌu̱,
sca chaꞌ nu ndulo la; biꞌ laca chaꞌ nu cua ntiꞌ
María cuaꞌni juani. Cua ndyuꞌni choꞌ sca cña
nu tsoꞌo la, loꞌo ná ntsuꞌu chaꞌ xlyaá xaꞌ ñati ̱
cña biꞌ jiꞌi ̱ choꞌ.

11
Ñiꞌya ̱ nu chcuiꞌ na loꞌo ycuiꞌNdyosi

1Ngua sca tsa ̱ ngaꞌa̱ Jesús ndyuꞌni tlyu jiꞌi ̱
ycuiꞌNdyosi. Loꞌondye nchcuiꞌ yu loꞌoNi, liꞌ
nacui ̱ sca nguꞌ nu ndyaca tsaꞌa̱ jiꞌi̱:

―Cusuꞌ ―nacui̱―, culuꞌu nuꞌu̱ jiꞌi̱ ya ñiꞌya ̱
caca chcuiꞌ ya loꞌo ycuiꞌ Ndyosi, tsa ñaꞌa ̱ nu
nguluꞌu jyoꞌo Juan jiꞌi ̱ nguꞌ nu ngutaꞌa̱ loꞌo.

2Liꞌ nacui̱ Jesús jiꞌi̱:
―Nu loꞌo chcuiꞌ ma ̱ loꞌo ycuiꞌ Ndyosi,

ndiꞌya̱ chcuiꞌma ̱:
Ndyosi Sti ya nu ntucua nde cua̱, tacati tsa

chaꞌ jinuꞌu̱.
Ca ̱a̱ nuꞌu̱ nde chalyuu chaꞌ caca nuꞌu̱ loo jiꞌi ̱

ya.
Cua ntiꞌ ya chaꞌ caca lcaa chaꞌ nu ntiꞌ nuꞌu̱

chaꞌ caca nde chalyuu, ñiꞌya̱ nu ndy-
aca chaꞌ nu ntiꞌ nuꞌu̱ nde cua̱.

3Ta nuꞌu̱ na cacu ya tsa̱ juani.
4 Cuiꞌya nuꞌu̱ chaꞌ clyu tiꞌ jiꞌi̱ ya jiꞌi ̱ lcaa

chaꞌ cuxi nu nguaꞌni ya, chaꞌ juaꞌa ̱
cua ngüiꞌya ya chaꞌ clyu tiꞌ jiꞌi ̱ ñati ̱nu
nguaꞌni chaꞌ cuxi loꞌo ya.

Ná ta nuꞌu̱ chacuayáꞌ chaꞌ cojolaqui chaꞌ
cuxi jiꞌi ̱ ya, pana cuaꞌni lyaá nuꞌu̱ jiꞌi ̱
ya yaꞌ nu xñaꞌa̱.

Juaꞌa̱ nguluꞌu Jesús jiꞌi̱ nu nguꞌ nu ndyaca
tsaꞌa̱ jiꞌi ̱ biꞌ. 5Liꞌ xaꞌ nchcuiꞌ yu loꞌo nguꞌ biꞌ:

―Nde chcuiꞌ naꞌ sca chaꞌ: Sca yu tyaꞌa
cuꞌma ̱ ntsuꞌu sca tyaꞌa tsoꞌo yu. Loꞌo liꞌ sca
talya ntsuꞌu claꞌbe talya, ndyaa yu toniꞌi̱ jiꞌi ̱
tyaꞌa tsoꞌo yu chaꞌ ñacui ̱ yu jiꞌi ̱: “Tyocue, ta
xi sna tyaꞌa tyaja jñiꞌ ti naꞌ xi. 6Cua ndyalaa
ca ti sca yu tyaꞌa tsoꞌo naꞌ toniꞌi̱ ꞌna, loꞌo ná
ntsuꞌu tsiyaꞌ ti na nu ta naꞌ chaꞌ cacu yu.”
7 Loꞌo liꞌ nu yu ca tyi nu ntsuꞌu nde niꞌi ̱ jiꞌi ̱
nguxacui ̱ chaꞌ jiꞌi̱ yu: “Ná nta̱ꞌ chaꞌ chcuiꞌ
cua ñaꞌa̱ ti loꞌu̱. Cua ndyacu ̱ꞌ toniꞌi̱ ꞌna. Loꞌo
nu sube ꞌna, cua ntsiya nguꞌ lo quiꞌña lajaꞌ
nguꞌ loꞌu̱. Ná caca tyatu̱ naꞌ chaꞌ ta naꞌ hi ̱”,
nacui ̱ tyaꞌa tsoꞌo yu jiꞌi ̱ yu biꞌ. 8Ndiꞌya̱ nacui ̱
naꞌ ―nacui ̱ Jesús jiꞌi̱ nguꞌ―, masi ná ntajaꞌa ̱
tyaꞌa tsoꞌo yu tyatu ̱ chaꞌ ta tyaja biꞌ jiꞌi̱ yu
biꞌ, masi tsoꞌo ti loꞌo yu, pana tiyaꞌ la ngua



SAN LUCAS 11:9 103 SAN LUCAS 11:30

tiꞌ tyaꞌa tsoꞌo yu ta chaꞌ biꞌ jiꞌi̱ yu, xquiꞌya
chaꞌ ngaꞌaa ntiꞌ chaꞌ xaꞌ tsaa yu xtyuꞌu yu
jiꞌi̱ chaca quiyaꞌ; biꞌ chaꞌ ndyatu̱ tyaꞌa tsoꞌo
yu liꞌ, nda lcaa na nu ntiꞌ yu biꞌ. 9 Ndiꞌya ̱
nchcuiꞌ naꞌ loꞌo ma ̱ lacua: Loꞌo jña ma ̱ sca
chaꞌ jiꞌi ̱ ycuiꞌ Ndyosi, ta Ni chaꞌ biꞌ jiꞌi̱ ma ̱
liꞌ; loꞌo culana ma ̱ jiꞌi̱ ycuiꞌ Ni, quijeloo Ni
jiꞌi̱ ma ̱ liꞌ; loꞌo tyucui tyiquee ma ̱ chcuiꞌ ma ̱
loꞌo ycuiꞌ Ni, taquiyaꞌ Ni jiꞌi ̱ chaꞌ nu chcuiꞌ
ma ̱ loꞌo Ni liꞌ. 10Lcaa ñati ̱nu jña sca chaꞌ jiꞌi ̱
ycuiꞌNdyosi ni, caja chaꞌ biꞌ jiꞌi̱ nguꞌ liꞌ; juaꞌa̱
lcaa ñati ̱nu culana jiꞌi̱ ycuiꞌ Ni, quijeloo Ni
jiꞌi̱ nguꞌ liꞌ; la cuiꞌ juaꞌa̱, lcaa ñati ̱nu tyucui
tyiquee chcuiꞌ loꞌoNi, taquiyaꞌNi jiꞌi̱ chaꞌ nu
chcuiꞌ nguꞌ loꞌo Ni liꞌ.

11 ’Nu cuꞌma ̱ ñati ̱ chalyuu nu ntsuꞌu nu
sube jiꞌi̱ ma ̱, ná ndama ̱ sca na cuxi cacu sñiꞌ
ma ̱ loꞌo jñanguꞌna cacunguꞌ. Ñiꞌya ̱ntiꞌ si jña
nguꞌ xlyá cacu nguꞌ, ná ta ma ̱ sca quee cacu
nguꞌ liꞌ; si jña nguꞌ cualya cacu nguꞌ, ná ta
ma ̱ cuaña jiꞌi ̱ nguꞌ liꞌ; 12 si jña nguꞌ sca xcube,
ná ta ma ̱ sca chuniꞌi̱ cacu nguꞌ liꞌ. 13Biꞌ chaꞌ
lacua, si jlo tiꞌ ma ̱ chaꞌ ta ma ̱ na tsoꞌo cacu
sñiꞌma ̱, masi xñaꞌa ̱ tyiquee ma ̱, la cuiꞌ juaꞌa̱
jlo tiꞌ ycuiꞌNdyosi Stima ̱nuntucuande cua̱;
lye la cuaꞌni tyaꞌna tiꞌNi jiꞌi̱ ma ̱, chaꞌ tya taNi
Xtyiꞌi ycuiꞌ Ni tyanu neꞌ cresiya jiꞌi ̱ma ̱ si jña
ma ̱ chaꞌ biꞌ jiꞌi̱ Ni.

Ngusta nguꞌ quiꞌya jiꞌi ̱ Jesús
14Ntsuꞌu sca nu quiꞌyu nu ngua cuꞌu̱ chaꞌ

cua ngusñi sca cuiꞌi̱ cuxi jiꞌi̱ yu, pana ngulo
Jesús jiꞌi ̱ cuiꞌi̱ cuxi nu ngusñi jiꞌi̱ yu, ndyaa
biꞌ liꞌ. Nu loꞌo ngutuꞌu cuiꞌi ̱ nu ntsuꞌu jiꞌi ̱
nu quiꞌyu cuꞌu̱ biꞌ, ngua jiꞌi ̱ yu nchcuiꞌ yu
liꞌ. Ndube tsa tiꞌ ñati ̱ loꞌo naꞌa̱ nguꞌ chaꞌ biꞌ.
15Pana ntsuꞌu nguꞌ nu nchcuiꞌ ndiꞌya̱:

―Nclyo nu quiꞌyu cua jiꞌi ̱ cuiꞌi ̱ cuxi
chacuayáꞌ jiꞌi̱ Beelzebú, nu laca xuꞌna lcaa
lo cuiꞌi ̱ cuxi―nacui ̱ nguꞌ.

16 Loꞌo liꞌ xaꞌ la ñati ̱ ngua tiꞌ ñaꞌa̱ cuayáꞌ
nguꞌ jiꞌi ̱ Jesús, biꞌ chaꞌ ngüijña nguꞌ jiꞌi̱ Jesús
chaꞌ cuaꞌni yu chaca chaꞌ tlyu chacuayáꞌ jiꞌi ̱
ycuiꞌNdyosi nu ntucua nde cua ̱. 17Pana cua
ngua tii Jesús lcaa chaꞌ nu nclyacua tiꞌ nguꞌ,
biꞌ chaꞌ nchcuiꞌ yu loꞌo nguꞌ ndiꞌya̱:

―Tye chaꞌ jiꞌi̱ cua ñaꞌa̱ ca quichi ̱ si xcuiꞌ
chaꞌ cusu ̱u̱ cuaꞌni nguꞌ loꞌo tyaꞌa nguꞌ, si
tsaca latya nguꞌ tisiya xu ̱u̱ tyaꞌa nguꞌ loꞌo
chaca latya nguꞌ. La cuiꞌ juaꞌa̱ loꞌo nguꞌ tyaꞌa
ndiꞌi̱ niꞌi ̱, si ntsuꞌu chaꞌ cusu ̱u̱ jiꞌi̱ nguꞌ loꞌo
xaꞌ la tyaꞌa nguꞌ, ngaꞌaa caja ñiꞌya ̱ tyiꞌi̱ nguꞌ
loꞌo tyaꞌa nguꞌ sca ti niꞌi ̱ biꞌ. 18 Biꞌ chaꞌ ná
talo chaꞌ jiꞌi ̱ Satanás si xu̱u̱ tyaꞌa nu Satanás
biꞌ loꞌo msu jiꞌi̱ ycuiꞌ; tye chaꞌ jiꞌi ̱ nu xñaꞌa̱
yala ti liꞌ. Pana nu naꞌ ni ―nacui ̱ Jesús―,
cua nacui̱ ma ̱ chaꞌ ngulo naꞌ jiꞌi̱ cuiꞌi ̱ cuxi
nu ntsuꞌu jiꞌi̱ ñati ̱chacuayáꞌ jiꞌi̱ Beelzebú nu
laca xuꞌna cuiꞌi̱ cuxi biꞌ, juaꞌa̱ nchcuiꞌ ma ̱
ꞌna. 19 ¿Ha chaꞌ liñi nchcuiꞌ ma ̱ loꞌo nchcuiꞌ
ma ̱ chaꞌ chacuayáꞌ jiꞌi ̱ Beelzebú nclyo naꞌ
jiꞌi̱ cuiꞌi̱ cuxi? Ná liñi nchcuiꞌ ma ̱ tsiyaꞌ ti,

chaꞌ loꞌo nguꞌ nu ndyaca tsaꞌa̱ jiꞌi ̱ ma ̱ nclyo
nguꞌ jiꞌi̱ cuiꞌi̱ cuxi; chacuayáꞌ jiꞌi ̱ ycuiꞌNdyosi
nclyo nguꞌ cuiꞌi̱ biꞌ, nacui ̱ ma ̱. Xquiꞌya nguꞌ
biꞌ caca cuayáꞌ tiꞌ ma ̱ lacua; caca cuayáꞌ tiꞌ
ma ̱ si chaꞌ liñi nchcuiꞌ ma̱, si chaꞌ cuiñi ti
nchcuiꞌ ma ̱. 20 Chacuayáꞌ jiꞌi̱ ycuiꞌ Ndyosi
nclyo naꞌ jiꞌi̱ cuiꞌi̱ cuxi nu ntsuꞌu jiꞌi̱ ñati,̱ biꞌ
chaꞌ taca ca cuayáꞌ tiꞌ ma ̱ chaꞌ cua ndyalaa
tsa̱ chaꞌ caca ycuiꞌ Ndyosi loo neꞌ cresiya jiꞌi̱
ma ̱.

21 ’Ñiꞌya̱ ntiꞌ sca ñati ̱ tyaala, ndu̱ yu cua̱
nde toniꞌi̱ jiꞌi ̱ yu. Cua laca ndiꞌi̱ maxtyi jiꞌi̱
yu cacua ti su ndu̱ yu, chaꞌ juaꞌa̱ ná sca caca
jiꞌi̱ yuꞌba nu ntsuꞌu jiꞌi ̱ yu. 22 Sca ti loꞌo ca ̱a̱
xaꞌ la ñati ̱nu xñaꞌa ̱ la, tyiji̱loo nguꞌ biꞌ jiꞌi̱ yu
liꞌ; xlyaá nguꞌ lcaa chcua ̱ nu ntsuꞌu jiꞌi̱ yu su
ndu̱yucua̱, cuaananguꞌyuꞌba jiꞌi ̱yubiꞌ, chaꞌ
caja xi jiꞌi̱ ca taꞌa nguꞌ liꞌ.

23 ’Ñati ̱ nu ná ntiꞌ xñi chaꞌ jnaꞌ, na nxu̱u̱
tyaꞌa nguꞌ biꞌ loꞌo naꞌ liꞌ, juaꞌa ̱ ndyuꞌu chaꞌ
biꞌ. Loꞌo juaꞌa̱ ñati ̱ nu ná nxtyucua ꞌna, na
ndacaꞌanguꞌbiꞌ jiꞌi̱ tyaꞌañati ̱nguꞌ chaꞌnáxñi
nguꞌ chaꞌ jnaꞌ lacua.

Loꞌo xtyu̱u̱ cuiꞌi ̱ cuxi chaca quiyaꞌ
24 ’Loꞌo xtyanu cuiꞌi ̱ cuxi jiꞌi̱ sca ñati,̱ liꞌ

tyaꞌa̱ yuꞌu cuiꞌi̱ biꞌ neꞌ quixi̱ꞌ tyijyuꞌ su ná
ntsuꞌu ñati;̱ tsaa cuiꞌi ̱ cuxi biꞌ tsaana su
chcaꞌa̱ cñaꞌ cuiꞌi̱ xi. Loꞌo ná quije su chcaꞌa̱
cñaꞌ cuiꞌi̱ biꞌ ni, liꞌ ñacui:̱ “Tyaꞌa naꞌ ni, xtyu̱u̱
naꞌ nde su ngutiꞌi̱ naꞌ clyo”. 25 Loꞌo tyalaa
cuiꞌi̱ biꞌ slo ñati ̱biꞌ chaca quiyaꞌ, liꞌ ñaꞌa̱ chaꞌ
laja ti ndiꞌi ̱ cresiya jiꞌi̱ ñati ̱ biꞌ, siꞌi na ngua
tsoꞌo la yu biꞌ. 26 Hora ti tsaa cuiꞌi̱ chaca
quiyaꞌ, tsaana jiꞌi̱ chaca cati tyaꞌa cuiꞌi̱ cuxi
nu xñaꞌa̱ la, chaꞌ stuꞌba ti xñi lcaa cuiꞌi ̱ biꞌ jiꞌi̱
ñati ̱biꞌ; caja su tyiꞌi ̱ cuiꞌi ̱ biꞌ loꞌo ñati ̱biꞌ ntiꞌ.
Caca cuxi la chaꞌ jiꞌi ̱ñati ̱biꞌ liꞌ, chaꞌquiñaꞌa̱ la
cuiꞌi̱ xñi jiꞌi ̱ yu liꞌ.

Nu loꞌo chañi chaꞌ tsoꞌo ntsuꞌu tyiquee na
27Loꞌo ndye nchcuiꞌ Jesús juaꞌa̱, liꞌ nchcuiꞌ

sca nu cunaꞌa̱ loꞌo Jesús. Laja ñati ̱quiñaꞌa̱ biꞌ
ndu̱ nu cunaꞌa̱ loꞌo nchcuiꞌ biꞌ:

―Tsoꞌo tsantsuꞌu tyiqueemaꞌ cusuꞌxtyaꞌa̱
nuꞌu̱ nu nguaꞌni cala jinuꞌu̱, nu nda ndyatiꞌ
nuꞌu̱―nacui ̱ nu cunaꞌa̱ biꞌ.

28Liꞌ nguxacui̱ Jesús chaꞌ jiꞌi̱:
―Siꞌi chaꞌ biꞌ ―nacui ̱―. Tsoꞌo la ntsuꞌu

tyiquee ñati ̱nu cuaꞌa̱ jyaca̱ jiꞌi̱ lcaa chaꞌ nu
nda ycuiꞌ Ndyosi loꞌo nguꞌ, nu taquiyaꞌ jiꞌi̱
lcaa chaꞌ biꞌ.

Ngua tiꞌ ñati ̱cuxi ñaꞌa ̱ nguꞌ sca chaꞌ tlyu
29 Tya ndyuꞌu tiꞌi ̱ la nguꞌ slo Jesús tsa tlyu

ti, liꞌ chaca quiyaꞌ nchcuiꞌ Jesús loꞌo nguꞌ:
―Xñaꞌa ̱ tsa ñati ̱ chalyuu juani ―nacui ̱

Jesús―. Cua ntiꞌnguꞌ chaꞌ cuaꞌni naꞌ sca chaꞌ
tlyu chacuayáꞌ jiꞌi ̱ ycuiꞌ Ndyosi, chaꞌ ñaꞌa̱
cuiꞌya nguꞌ jiꞌi ̱ ñiꞌya̱ si laca sca cuxeꞌ ti. Pana
ná cuaꞌni naꞌ juaꞌa̱. Ngaꞌa̱ chaꞌ tyiꞌu tiꞌ ma ̱
ñiꞌya̱ nu ngua jiꞌi ̱ jyoꞌo Jonás loꞌo ngutiꞌi ̱ yu
chalyuu tya saꞌni la. 30Tlyu tsa chaꞌ nguaꞌni

ycuiꞌ Ndyosi loꞌo nu Jonás biꞌ tyucui̱i ̱, nu
loꞌo ndyaa yu ca quichi ̱Nínive chaꞌ chcuiꞌ yu
chaꞌ jiꞌi ̱ ycuiꞌ Ndyosi loꞌo nguꞌ biꞌ. La cuiꞌ
juaꞌa̱ tlyu tsa chaꞌ cuaꞌni Ni loꞌo naꞌ nu lijya̱a̱
chaꞌ caca naꞌ ñati ̱ ―nacui̱ Jesús―, chaꞌ caja
ñiꞌya ̱ chcuiꞌ naꞌ chaꞌ jiꞌi̱ Ni loꞌo ñati ̱ chalyuu
juani. 31 Loꞌo juaꞌa̱ cua laca ntsuꞌu yabeꞌ jiꞌi̱
cuꞌma ̱ ñati ̱ chalyuu ca slo ycuiꞌ Ndyosi loꞌo
tye chalyuu xquiꞌya chaꞌ cuxi nu nguaꞌni
ma ̱; liꞌ tyuꞌu tucua sca jyoꞌo cusuꞌ nu ngua
reina nu ngua loo chalyuu saꞌni la, chaꞌ sta
maꞌ quiꞌya jiꞌi ̱ma ̱ slo ycuiꞌ Ni. Liꞌ chcuiꞌmaꞌ
cusuꞌ biꞌ ñiꞌya̱ ngua loꞌo ndyaa ycuiꞌmaꞌ slo
jyoꞌo rey Salomón. Tyijyuꞌ tsa quichi̱ tyi maꞌ
reina biꞌ, pana cua ngujui chaꞌ jiꞌi̱ maꞌ chaꞌ
ngua tsa jiꞌi ̱ nu rey Salomón biꞌ, chaꞌ tsoꞌo
tsa cui ̱i̱ nda yu loꞌo ñati;̱ biꞌ chaꞌ ndyalaa
maꞌ slo rey biꞌ liꞌ, chaꞌ cuna maꞌ cui̱i ̱ nu nda
rey biꞌ. Pana cuꞌma ̱ ni, ná ntajaꞌa̱ ma ̱ cuna
ma ̱ chaꞌ jiꞌi ̱ ycuiꞌ Ndyosi, masi tlyu la cña
ndyuꞌni Ni juani, chaꞌ ndiꞌi ̱ naꞌ chalyuu; xti
la chaꞌ ngua jiꞌi ̱ jyoꞌo Salomón tya liꞌ. 32Loꞌo
juaꞌa̱ loꞌo nguꞌ jyoꞌo quichi ̱Níniveni, sta nguꞌ
quiꞌya jiꞌi ̱ cuꞌma ̱ tsa̱ biꞌ loꞌo cuaꞌni cuayáꞌ
ycuiꞌ Ni jiꞌi ̱ cuꞌma ̱. Cua ndyuna nguꞌ Nínive
biꞌ, nu loꞌo nchcuiꞌ Jonás loꞌo nguꞌ chacuayáꞌ
jiꞌi ̱ ycuiꞌ Ndyosi; ngua tyujuꞌu tiꞌ nguꞌ biꞌ,
nguxtyanu nguꞌ lcaa chaꞌ cuxi nu ntsuꞌu jiꞌi̱
nguꞌ liꞌ. Pana cuꞌma ̱ ni, ná ntajaꞌa ̱ ma ̱ cuna
ma ̱ chaꞌ nu nda naꞌ loꞌoma ̱, masi tlyu la cña
ndyuꞌni ycuiꞌ Ndyosi juani; xti la chaꞌ ngua
loꞌo ndyaa jyoꞌo Jonás ca Nínive tyempo biꞌ.

Na laca nu ta xee nu tyuꞌú neꞌ cresiya jiꞌi ̱
ñati ̱

33 ’Ná tucuixtyuꞌu jiꞌi̱ scaquiiꞌ chaꞌ liꞌ suꞌba
cuatsiꞌ ti nguꞌ jiꞌi̱. Ná suꞌba cuatsiꞌ nguꞌ jiꞌi̱
neꞌ sca caju̱; masi ca cua̱ ti sta nguꞌ xee biꞌ
toꞌ candyeru, chaꞌ ta xee lcaa su ndyaꞌa ̱ nguꞌ
niꞌi̱. 34 Loꞌo juaꞌa̱ cuꞌma ̱ ni, nda siꞌyu cloo
ma ̱ xee chaꞌ tyaca̱ꞌ ñaꞌa̱ ma ̱ chalyuu. Nu loꞌo
tsoꞌo ti siꞌyu cloo ma ̱, liꞌ taca ñaꞌa̱ ma ̱ chaꞌ
cuaꞌni ma ̱ lcaa lo cña nu ntsuꞌu chaꞌ cuaꞌni
ma ̱, taca cuaꞌni ma ̱ xcuiꞌ cña tsoꞌo; pana si
quicha siꞌyu clooma ̱, ná caca cuaꞌnima ̱ cña,
chaꞌ talya xee ñaꞌa̱ ma ̱ liꞌ. 35Tii tiꞌma ̱ lacua;
cuiꞌya ma ̱ cuentya chaꞌ chañi chaꞌ ntsuꞌu
xee neꞌ cresiya jiꞌi ̱ma ̱, chaꞌ siꞌi chalyuu cuxi
ntsuꞌu tyiqueema ̱. 36Loꞌo lubii ti tyucui ñaꞌa̱
ma ̱, loꞌo ná ntsuꞌu chaꞌ jiꞌi̱ ma ̱ tsiyaꞌ ti loꞌo
chalyuu cuxi biꞌ, liꞌ xee tiꞌ ma ̱, ñiꞌya̱ si tsoꞌo
tsa ntyijiꞌi ̱ sca xee tyucui ñaꞌa̱ ma ̱.

Nchcuiꞌ Jesús jiꞌi ̱ nguꞌ nu tacati tsa nduꞌni
ycuiꞌ nguꞌ, ntiꞌ nguꞌ

37 Nu loꞌo ndye nchcuiꞌ Jesús, liꞌ nchcuiꞌ
sca nguꞌ fariseo loꞌo chaꞌ tsaa toꞌ tyi yu
fariseo biꞌ, chaꞌ cacu nguꞌ xlyaa. Biꞌ chaꞌ
ndyaa Jesús loꞌo yu, liꞌ ndyaa tucua toꞌmesa
jiꞌi ̱ yu. 38 Ndube xi tiꞌ yu fariseo biꞌ, nu
loꞌo naꞌa̱ yu chaꞌ ná ndyaati ̱ yaꞌ Jesús ñiꞌya̱
nu nduꞌni nguꞌ judío loꞌo cua cacu ti nguꞌ

tyaja. 39Liꞌ nchcuiꞌ ycuiꞌ nu Xuꞌna na loꞌo yu
fariseo biꞌ:

―Cuꞌma ̱ nguꞌ fariseo ―nacui̱ Jesús―,
tsoꞌo tsa ndyaati̱ loo ma ̱, ndyaati ̱ hichu ̱ꞌ
cuañaꞌ ma ̱, ñiꞌya̱ ntiꞌ ndyaati ̱ sca tasa,
ndyaati ̱ sca caꞌña. Pana nde neꞌ cresiya jiꞌi ̱
ma ̱ ni, xcuiꞌ chaꞌ cuxi ntsuꞌu; ntiꞌ ma ̱ xlyaá
ma ̱ na nu ntsuꞌu jiꞌi ̱ xaꞌ ñati,̱ lyaꞌ tiꞌ ma ̱ jiꞌi ̱
ñati.̱ 40 Tonto tsa cuꞌma ̱. ¿Ha siꞌi sca ti ycuiꞌ
Ndyosi nu ngüiñá tyucui ñaꞌa̱ na, masi nde
neꞌ na, masi nde chu̱ꞌ na? Ngüiñá Ni yaꞌ
na, loꞌo juaꞌa̱ ñaꞌa̱ Ni lcaa chaꞌ nu ntsuꞌu neꞌ
cresiya jiꞌna. 41 Pana si tyucui tyiquee ma ̱
ta ma ̱ lcaa chaꞌ tsoꞌo jiꞌi̱ ma ̱ chaꞌ xtyucua
ma ̱ jiꞌi̱ nguꞌ tiꞌi, liꞌ tucuá ycuiꞌ Ndyosi cña nu
nguaꞌni ma ̱ chaꞌ lubii cresiya jiꞌi ̱ma ̱.

42 ’Tyaꞌna tsa cuꞌma ̱ nguꞌ fariseo ―nacui ̱
Jesús―. Tacati tsa nduꞌni ma ̱ loꞌo ycuiꞌ
Ndyosi loꞌo lcaa na xca ti nu ntsuꞌu jiꞌi̱ ma ̱,
juaꞌa̱ loꞌondama̱msta ̱ jiꞌi̱ Ni neꞌ laa; sa yuꞌbe
lcaaquixi̱ꞌnu tsoꞌoxtyiꞌi, sa yuꞌbe lcaaquixi̱ꞌ
nu nda xtyiꞌi jiꞌi ̱ scuaa, nda ma ̱ chaꞌ biꞌ jiꞌi ̱
ycuiꞌ Ndyosi clyo loꞌo ngüiꞌya ca ti ma ̱ jiꞌi̱.
Pana ná liñi nduꞌni cuayáꞌ ma ̱ jiꞌi̱ ñati,̱ loꞌo
juaꞌa̱ ná ntsuꞌu tyiquee ma ̱ ñaꞌa̱ ma ̱ jiꞌi ̱ ycuiꞌ
Ndyosi tsiyaꞌ ti; biꞌ laca cña nu ngaꞌa̱ chaꞌ
cuaꞌni ma ̱ yala la, masi ñaꞌa̱ ti cuaꞌni ma ̱ nu
xaꞌ la cña sube biꞌ.

43 ’Tyaꞌna tsa cuꞌma ̱ nguꞌ fariseo. Ndiya
tsa tiꞌma ̱ tyucua ma ̱ lo bancu ̱ su tsoꞌo la neꞌ
laa, juaꞌa ̱ndiya tsa tiꞌma ̱ chaꞌ cuaꞌni chi̱ nguꞌ
loo ma ̱ loꞌo ndu̱ ma ̱ lcayaꞌ.

44 ’Tyaꞌna tsa cuꞌma ̱ nguꞌ fariseo, loꞌo
cuꞌma ̱ nguꞌ mstru chaꞌ joꞌó, chaꞌ na nduꞌni
ti ma ̱ chaꞌ tacati ma ̱. Ñiꞌya̱ laca sca cuaá nu
ntsiya neꞌ loꞌo jyoꞌo, su ná sca na nscua chu̱ꞌ,
niqueenánscua, hastanstaquiyaꞌnguꞌ chu̱ꞌ
biꞌ, chaꞌ ná jlo tiꞌ nguꞌ chaꞌ cuaá laca; juaꞌa ̱
laca cuꞌma ̱, chaꞌ na ñiloꞌo ti ma ̱ jiꞌi ̱ ñati.̱

45Liꞌ nchcuiꞌ scamstru chaꞌ joꞌó loꞌo Jesús:
―Mstru―nacui̱―, loꞌonchcuiꞌnuꞌu̱ juaꞌa̱,

loꞌo jiꞌi ̱ cuare nsta nuꞌu̱ quiꞌya.
46Nguxacui̱ Jesús chaꞌ jiꞌi ̱ yu biꞌ liꞌ:
―Loꞌo cuꞌma ̱ nguꞌ mstru chaꞌ joꞌó, tyaꞌna

tsa cuꞌma ̱. Tiꞌi ̱ tsa cña nu ndama ̱ chaꞌ cuaꞌni
ñati,̱ ñaꞌa̱ cuayáꞌ ná nchca jiꞌi̱ nguꞌ tsiyaꞌ ti
cuaꞌni nguꞌ cñabiꞌ. Loꞌo cuꞌma ̱ni, nándama ̱
xiyaꞌma ̱ jiꞌi̱ nguꞌ chaꞌxtyucuama ̱ jiꞌi̱ nguꞌ; ni
sca tsuꞌ yaꞌma ̱, ná xtyucuama ̱ jiꞌi̱ nguꞌ.

47 ’Tyaꞌna tsa cuꞌma ̱, chaꞌ tsoꞌo tsa niꞌi ̱
ndiña ma ̱ hique cuaá su ntsiya jyoꞌo cusuꞌ
nu ngua tuꞌba jiꞌi̱ ycuiꞌ Ndyosi cua saꞌni
la; pana la cuiꞌ jyoꞌo cusuꞌ tyaꞌa ma ̱ laca
nu ndyujuii jiꞌi̱ jyoꞌo cusuꞌ tsoꞌo tyiquee biꞌ.
48 Loꞌo juaꞌa̱ caca cuayáꞌ tiꞌ na chaꞌ sca ti
cuayáꞌ chaꞌ cuxi nu ntsuꞌu tyiquee ma ̱ loꞌo
jyoꞌo cusuꞌ tyaꞌa ma ̱; na cua ndyujuii jyoꞌo
cusuꞌ biꞌ jiꞌi̱ ñati ̱ nu nguaꞌni cña jiꞌi̱ ycuiꞌ
Ndyosi cua saꞌni la, loꞌo juani cuꞌma ̱ laca nu
ndiñama ̱niꞌi ̱hique cuaá suntsiyanguꞌ jyoꞌo
nu ngua tuꞌba jiꞌi ̱ ycuiꞌNdyosi biꞌ.

49 ’Tii tsa ycuiꞌ Ndyosi, biꞌ chaꞌ ndiꞌya ̱
nchcuiꞌ Ni tya saꞌni la: “Tya culo naꞌ cña jiꞌi ̱
nguꞌ chaꞌ ca ̱a̱ nguꞌ slo ñati ̱ chalyuu. Chcuiꞌ
nguꞌ biꞌ chaꞌ liñi loꞌo xaꞌ ñati ̱ cuentya ꞌna.
Loꞌo liꞌ cujuii ñati ̱chalyuu jiꞌi̱ tyu̱u̱ tyaꞌanguꞌ
biꞌ, juaꞌa̱ cuaꞌni lyaꞌ tiꞌ ñati ̱ jiꞌi̱ xaꞌ la nguꞌ
biꞌ”, nacui ̱ quityi jiꞌi̱ ycuiꞌNdyosi biꞌ. 50Pana
xcubeꞌ ycuiꞌNdyosi jiꞌi̱ ñati ̱nu ndiꞌi̱ chalyuu
re juani, xquiꞌya chaꞌ ndyujuii nguꞌ jiꞌi ̱ lcaa
jyoꞌo cusuꞌ nu ngua tuꞌba jiꞌi̱ ycuiꞌ Ndyosi
tya saꞌni la, tya loꞌo ngüiñá Ni chalyuu tya
clyo la; 51 tya loꞌo ngujuii jyoꞌo Abel, ñaꞌa̱
cuayáꞌ nu ngujuii jyoꞌo Zacarías, ndyujuii
tsa nguꞌ jiꞌi ̱ ñati ̱ jiꞌi̱ ycuiꞌNi. Loꞌo nu Zacarías
biꞌni, claꞌbeneꞌ laandu̱ yu; sca laꞌa ti ntucua
mesa su ndyaqui ̱msta ̱, chaca laꞌa nscua niꞌi ̱
nu tacati tsa jiꞌi ̱ ycuiꞌ Ndyosi, claꞌbe laja biꞌ
ndyujuii nguꞌ jiꞌi ̱ yu. Chañi chaꞌ nu nchcuiꞌ
naꞌ loꞌo ma ̱, chaꞌ xcubeꞌ ycuiꞌ Ni jiꞌi ̱ cuꞌma ̱
ñati ̱chalyuu juani, xquiꞌya chaꞌngujuii nguꞌ
biꞌ cua saꞌni la.

52 ’Tyaꞌna tsa cuꞌma ̱, mstru chaꞌ joꞌó. Cua
nquijeloo jiꞌi̱ ma ̱ ñiꞌya ̱ nu ca tsaꞌa̱ ma ̱ lcaa lo
chaꞌ nquichaꞌ, pana ná ntajaꞌa̱ ycuiꞌ ca ma ̱
ca tsaꞌa̱ ma ̱ chaꞌ biꞌ tsiyaꞌ ti; juaꞌa̱ ndacu ̱ꞌma ̱
chaꞌ jiꞌi̱ xaꞌ ñati ̱nu loꞌo ngua tiꞌ nguꞌ ca tsaꞌa̱
nguꞌ.

53 Nu loꞌo ndye nchcuiꞌ Jesús chaꞌ biꞌ, liꞌ
nguxana nguꞌ mstru chaꞌ joꞌó biꞌ, loꞌo nguꞌ
fariseo biꞌ, nguxlyú nguꞌ chaꞌ hichu ̱ꞌ ycuiꞌ
Jesús. Cuxi tsa tyiquee nguꞌ biꞌ, biꞌ chaꞌ
quiñaꞌa̱ tsa chaꞌ tucui nchcuane nguꞌ jiꞌi ̱
Jesús liꞌ. 54 Ngua tiꞌ nguꞌ biꞌ cuna nguꞌ sca
chaꞌ cuxi si tyuꞌu tsaa tuꞌba Jesús, chaꞌ liꞌ caja
ñiꞌya̱ nu sta nguꞌ biꞌ quiꞌya jiꞌi̱ yu.

12
Nchcuiꞌ Jesús jiꞌi ̱ ñati ̱nu tucua chaꞌ ntsuꞌu

tyiquee
1Cua ndyuꞌu tiꞌi ̱ tyu ̱u̱ tsa mil tyaꞌa ñati ̱slo

Jesús liꞌ. Tachaa tsandiꞌi̱ nguꞌbiꞌ, ñaꞌa ̱ cuayáꞌ
nu nsatá quiyaꞌ nguꞌ jiꞌi̱ tyaꞌa nguꞌ. Laja liꞌ
nchcuiꞌ Jesús loꞌo nu nguꞌ nu ndyaca tsaꞌa̱
jiꞌi̱:

―Tii tiꞌma ̱ jiꞌi̱ cñanundyuꞌni nguꞌ fariseo,
nunguꞌnu tacati tsanduꞌniycuiꞌ canguꞌ, ntiꞌ
nguꞌ. 2 Tiyaꞌ la quijeloo jiꞌi̱ ñati ̱ lcaa chaꞌ nu
ntsuꞌu yacu̱ꞌ ti juani; juaꞌa̱ tiyaꞌ la caja ñiꞌya ̱
nu ca cuayáꞌ la tiꞌ ñati ̱ lcaa chaꞌ nu ndyaca
cuaana ti juani. 3 Lcaa chaꞌ nu cua nda ma ̱
loꞌo nguꞌ toniꞌi ̱ ti jiꞌi ̱ nguꞌ, ca nde loo la cuna
lcaa ñati ̱ chaꞌ biꞌ; lcaa chaꞌ nu cua nchcuiꞌ
cuaana ti ma ̱ loꞌo nguꞌ, masi ngaꞌa ̱ yaꞌ niꞌi̱ su
ndiꞌi̱ ma ̱, ca nde loo la cui̱i ̱ tsa cañi xiꞌyanguꞌ
chaꞌ biꞌ tyucui ñaꞌa̱ lquichi̱.

Nde chaꞌ nu chañi chaꞌ cutsi̱i ̱ na jiꞌi ̱
4 ’Tyaꞌa tsoꞌo naꞌ laca cuꞌma ̱, biꞌ chaꞌ chcuiꞌ

naꞌ chaꞌ re loꞌo ma ̱, chaꞌ ná cutsi ̱i̱ ma ̱ jiꞌi ̱ ñati ̱
chalyuu nu caca cujuii jiꞌna, chaꞌ nu ngaꞌaa
caca cuaꞌni nguꞌ xaꞌ la chaꞌ cuxi jiꞌna ca tiyaꞌ
la, nu loꞌo cua ngujuii na. 5Cachaꞌ naꞌ jiꞌi ̱ma ̱

juani, ti jiꞌi̱ nuchañi chaꞌngaꞌa̱ chaꞌ cutsi ̱i ̱ma ̱
jiꞌi̱: ycuiꞌ Ndyosi ni, cutsi̱i ̱ma ̱ jiꞌi ̱ Ni. Nu loꞌo
quiꞌyaNi cresiya jiꞌi ̱ñati,̱ liꞌntsuꞌuchacuayáꞌ
jiꞌi̱ Ni chaꞌ culoNi cña jiꞌi ̱ cresiya jiꞌi ̱nguꞌ chaꞌ
tsaa ca bilyaa, si ntiꞌNi. Chaꞌ liñi nchcuiꞌ naꞌ
loꞌo ma ̱ juani: tsoꞌo la si cutsi ̱i̱ ma ̱ jiꞌi ̱ ycuiꞌ
Ndyosi lacua.

6 ’Cua jlo tiꞌma ̱ chaꞌ tsaꞌña tsa ngaꞌa̱ quiñi
subenundujuiꞌnguꞌ, hasta caꞌyu tyaꞌa quiñi
sube caja jiꞌi̱ ma ̱ chu̱ꞌ tucua paxu ti; pana
ycuiꞌNdyosi ni, ñaꞌa̱si ̱i ̱Ni jiꞌi̱ lcaa naꞌni sube
biꞌ. 7 Loꞌo juaꞌa̱ cuꞌma ̱, nda Ni cuentya jiꞌi̱
scaa ma ̱, cua jlo tiꞌ Ni ni lcua tyaꞌa quicha̱ꞌ
hique scaa ma ̱; biꞌ chaꞌ ná cutsi̱i ̱ ma ̱, chaꞌ
quiñaꞌa̱ tsa ntsuꞌu loo cuꞌma ̱ ca slo ycuiꞌ
Ndyosi. Ná stuꞌba ntsuꞌu loo quiñi sube loꞌo
ma ̱ tsiyaꞌ ti, masi loꞌo quiñaꞌa ̱ tsa biꞌ.

Ñati ̱ nu ná ntsi̱i ̱ chcuiꞌ chaꞌ liñi jiꞌi̱ Jesús,
masi slo xaꞌ ñati ̱

8 ’Ndiꞌya ̱ nchcuiꞌ naꞌ loꞌo ma ̱ juani: loꞌo
ná ca tyujuꞌu tiꞌ ma ̱ chcuiꞌ ma ̱ slo xaꞌ ñati ̱
chalyuuchaꞌ lacama ̱ñati ̱ꞌna, la cuiꞌ juaꞌa̱ naꞌ
nu lijya ̱a̱ chaꞌ caca naꞌ ñati,̱ ná ca tyujuꞌu tiꞌ
naꞌ chcuiꞌnaꞌ chaꞌ lacama̱ñati ̱ꞌna; chcuiꞌnaꞌ
juaꞌa̱ ca su tyiꞌi ̱ naꞌ loꞌo xca̱ jiꞌi ̱ ycuiꞌ Ndyosi
nde cua ̱. 9 Pana si ntsuꞌu sca ma ̱ nu chcuiꞌ
loꞌo xaꞌ ñati ̱ chaꞌ ná ntsuꞌu chaꞌ jiꞌi̱ tsiyaꞌ ti
loꞌonaꞌ, la cuiꞌ juaꞌa̱ naꞌ, tacu ̱ꞌnaꞌ chaꞌ jiꞌi̱ ñati ̱
biꞌ slo xca̱ jiꞌi ̱ ycuiꞌNdyosi nde cua̱.

10 ’Cuaꞌni clyu tiꞌ ycuiꞌ Ndyosi jiꞌi̱ ñati ̱ nu
chcuiꞌ chaꞌ cuxi jnaꞌ nu lijya ̱a̱ chaꞌ caca naꞌ
ñati;̱ pana ñati ̱nu chcuiꞌ chaꞌ cuxi jiꞌi ̱ cña nu
nduꞌniXtyiꞌi ycuiꞌNdyosi, ngaꞌaacuaꞌni clyu
tiꞌNi jiꞌi ̱ ñati ̱biꞌ.

11 ’Cuꞌma̱ nu laca ma ̱ ñati ̱ ꞌna ni, ná cutsi ̱i̱
ma ̱ nu loꞌo chcuiꞌ cuayáꞌ nguꞌ loꞌo ma ̱ neꞌ
laa, masi nu loꞌo cuaꞌni cuayáꞌ nguꞌ jiꞌi ̱ ma ̱
slo nguꞌ nu laca cña. Ná culacua tsa tiꞌ ma ̱
ñiꞌya̱ caca chaꞌ nu chcuiꞌ ma ̱ loꞌo nguꞌ biꞌ,
chaꞌ clyaá ma ̱ jiꞌi̱ nguꞌ; 12Xtyiꞌi ycuiꞌ Ndyosi
culuꞌu jiꞌi̱ ma ̱ ñiꞌya̱ nu chcuiꞌ ma ̱ loꞌo nguꞌ
loꞌo tyalaa tyempo biꞌ.

Nu culiyaꞌ tonto
13 Ngaꞌa̱ sca nu quiꞌyu laja ñati ̱ quiñaꞌa̱.

Nguxana yu nchcuiꞌ yu loꞌo Jesús liꞌ:
―Cusuꞌ ―nacui ̱ yu―, cuachaꞌ clya nuꞌu̱

jiꞌi̱ yu tyaꞌa naꞌ chaꞌ tyaꞌbe chaꞌ culiyaꞌ nu
nguxtyanu sti ya jiꞌi̱ ya loꞌo yu.

14Liꞌ nguxacui̱ Jesús chaꞌ jiꞌi̱ yu biꞌ:
―Siꞌi cña ꞌna laca cua, chaꞌ cuaꞌni cuayáꞌ

naꞌ jiꞌi ̱ma ̱; siꞌi cña ꞌna laca biꞌ, chaꞌ saꞌbe naꞌ
chaꞌ culiyaꞌ nu tyacua jiꞌi̱ scaa ma ̱.

15Loꞌo liꞌ chaca chaꞌ nchcuiꞌ Jesús loꞌo ñati ̱
nu ngaꞌa̱ slo:

―Tii tiꞌ ma̱ tyiꞌi̱ ma ̱ chalyuu. Ná tyacui
tsa tiꞌ ma ̱ jiꞌi̱ lcaa chaꞌ tsoꞌo nu ntsuꞌu jiꞌi̱
ñati ̱ nu loꞌo ndiꞌi ̱ ma ̱ nde chalyuu; ná caja
chalyuu chañi ca jiꞌna xquiꞌya chaꞌ culiyaꞌ
na, ni siꞌi xquiꞌya chaꞌntsuꞌuquiñaꞌa̱ tsa chaꞌ
tsoꞌo jiꞌna.

16Loꞌo liꞌ nda Jesús cui̱i ̱ re loꞌo nguꞌ:

―Ntsuꞌu sca yu culiyaꞌ. Tsoꞌo tsa yuu nu
ntsuꞌu jiꞌi̱ yu, quiñaꞌa̱ tsa ltyangujui jiꞌi̱ yu liꞌ.
17 Loꞌo liꞌ nguxana nu culiyaꞌ biꞌ, ngulacua
tiꞌ yu ndiꞌya̱: “¿Na ca cuaꞌni naꞌ ni? Ná tyuꞌu
scua su tyucoꞌo ltya ꞌna. 18Ndiꞌya̱ cuaꞌni naꞌ
lacua: tsoꞌo la cuityi ̱ naꞌ lcaa jaꞌba ꞌna chaꞌ
tyaꞌ xaꞌ niꞌi̱ tlyu la. Ca biꞌ xcoꞌo naꞌ ltya ꞌna,
loꞌo juaꞌa̱ lcaa lo yuꞌba ꞌna. 19Liꞌ chaa tiꞌ naꞌ
ñacui ̱ naꞌ: Tsoꞌo tsa chalyuu nu ngujui ꞌna
juani. Quiñaꞌa ̱ tsa chaꞌ tsoꞌo cua ntsuꞌu coꞌo
ꞌna, nu tyuꞌu scua tyu ̱u̱ yija ̱ ꞌna. Juani lasa ti
tyiꞌi̱ naꞌ chalyuu; ntsuꞌu tsa na cacu naꞌ nde
loo la ni, masi coꞌo naꞌ lcui, masi tyaꞌa̱ naꞌ
pasiya.” 20 Liꞌ nchcuiꞌ ycuiꞌ Ndyosi loꞌo yu:
“Tonto tsa nclyacua tiꞌ nuꞌu̱. Talya ndyi ti
cajaa nuꞌu̱”, nacui ̱ Ni jiꞌi ̱ nu culiyaꞌ biꞌ. “¿Ti
jiꞌi ̱ tyanu lcaachaꞌ tsoꞌonucuanguxcoꞌoca ti
nuꞌu̱, chaꞌ caja jinuꞌu̱ nquichaꞌ?” nacui̱Ni jiꞌi̱
nu culiyaꞌ biꞌ. 21 Juaꞌa̱ caca jiꞌi ̱ ñati ̱nu xcuiꞌ
chaꞌ caca culiyaꞌ ycuiꞌ ti nguꞌ ndyaꞌa ̱ tyiquee
nguꞌ, pana ná ndube tiꞌnguꞌ si caca nguꞌñati ̱
tsoꞌo cuentya jiꞌi ̱ ycuiꞌNdyosi.

Ñaꞌa̱si̱i ̱ ycuiꞌ Ndyosi jiꞌi ̱ sñiꞌ Ni nu ndiꞌi ̱ lo
yuu chalyuu

22Liꞌ nchcuiꞌ Jesús loꞌo nu nguꞌ nu ndyaca
tsaꞌa̱ jiꞌi ̱:

―Ndiꞌya̱ chaꞌ chcuiꞌ naꞌ loꞌo ma̱ juani: Ná
quiñaꞌa̱ tsa chaꞌ culacua tiꞌ ma ̱ na laca nu
lyiji jiꞌi̱ma ̱ chaꞌ cacuma ̱ sundiꞌi̱ma ̱ chalyuu,
ni ná culacua tsa tiꞌ ma ̱ chaꞌ jiꞌi ̱ steꞌ ma ̱.
23 Cuayáꞌ chaꞌ luꞌú ti na, masi siꞌi quiñaꞌa̱
tsa na cacu na; cuayáꞌ tsa si tsoꞌo ti tiꞌ na,
masi siꞌi tsoꞌo tsa ñaꞌa̱ steꞌ na. 24 Culacua
xi tiꞌ ma ̱ ñiꞌya̱ laca jiꞌi̱ naꞌni nu naa cuitya̱ꞌ;
ná ntyaa niꞌ nscuaꞌ, ná nduꞌni niꞌ clacua, ná
ntsuꞌu niꞌi̱ jiꞌi̱ niꞌ, ni ná ndiñá niꞌ jaꞌba su
xcoꞌo niꞌ na cacu niꞌ; pana nda Ni na cacu
niꞌ juaꞌa̱ ti. Loꞌo cuꞌma ̱ ni, quiñaꞌa̱ la ntsuꞌu
loo cuꞌma ̱ que cuitya̱ꞌ biꞌ cuentya jiꞌi̱ ycuiꞌ
Ndyosi. 25 Ngaꞌaa caca caluu la ma ̱ ni sa
claꞌbe metro cua ̱ la, masi quiñaꞌa̱ tsa chaꞌ
culacua tiꞌma ̱; 26masi chaꞌ xca ti laca biꞌ, ná
nchca cuaꞌni ma ̱ jiꞌi ̱ tsiyaꞌ ti. Loꞌo juaꞌa ̱ ná
ntsuꞌu chaꞌ culacua tiꞌma ̱ jiꞌi ̱ sca chaꞌnu cua
tonu la.

27 ’Ñaꞌa ̱ ma ̱ xi queé nu ntsuꞌu laja quixi ̱ꞌ
jua. Tsoꞌo tsa nda biꞌ queé, masi ná nduꞌni
biꞌ cña,masi ná nchca jiꞌi̱ biꞌ cuaꞌni chaꞌ caja
lateꞌ cacuꞌ. Ndiꞌya ̱ ñacui ̱naꞌ jiꞌi̱ ma ̱ cuentya
jiꞌi ̱ jyoꞌo Salomón: culiyaꞌ tsa jyoꞌo biꞌ, tsoꞌo
tsa ñaꞌa̱ steꞌ yu; pana ná stuꞌba ñaꞌa̱ steꞌ yu
loꞌo queé jua, chaꞌ nu queé jua ni, tsoꞌo la
ñaꞌa ̱ biꞌ. 28 La cuiꞌ juaꞌa̱ loꞌo quii nu ndiꞌi̱
neꞌ quixi̱ꞌ jua juani, ndyaluu quii biꞌ tsoꞌo
ti; pana chaca tsa̱, liꞌ ngaꞌaa tyaca̱ꞌ chaꞌ cua
ndyaqui ̱. Ycuiꞌ Ndyosi nduꞌni chaꞌ tsoꞌo tsa
ñaꞌa ̱ quii; juaꞌa̱ cuꞌma ̱ ni, chañi chaꞌ ta ycuiꞌ
Ni lateꞌ cacuꞌma ̱, masi xti tsa chaꞌ jlya tiꞌma ̱
jiꞌi ̱ Ni. 29 Biꞌ chaꞌ juani, ngaꞌaa quiñaꞌa̱ tsa
chaꞌ culacua tiꞌ ma ̱: “¿Na ca cacu na juani?
¿Na ca coꞌo na juani?” Siꞌi na xcuiꞌ tyaꞌa ̱ lube

ma ̱ tsaana ma ̱ jiꞌi̱ chaꞌ biꞌ, 30 chaꞌ xcuiꞌ juaꞌa ̱
nclacua tiꞌ lcaa ñati ̱chalyuu nu ndiꞌi̱ juaꞌa ̱ ti.
Pana cuꞌma ̱ ni, ná cube tiꞌma ̱, jlo tiꞌ ycuiꞌ Sti
ma ̱ ñiꞌya̱ caca caja lcaa na nu lyiji chaꞌ tyiji ̱
yuꞌu jiꞌi ̱ma ̱ chalyuu. 31 Siꞌi xcuiꞌ cuentya jiꞌi ̱
ycuiꞌ ca ti ma ̱ culacua tiꞌ ma ̱. Ndiꞌya̱ cuaꞌni
ma ̱: taquiyaꞌ ma ̱ jiꞌi̱ lcaa chaꞌ nu nchcuiꞌ
ycuiꞌ Ni, chaꞌ caca Ni loo neꞌ cresiya jiꞌi̱ ma ̱
su ndiꞌi ̱ma ̱ nde chalyuu; juaꞌa̱ ta Ni lcaa na
nu lyiji xi jiꞌi ̱ma ̱ liꞌ.

Lcaa na nu ntsuꞌu jiꞌna tya na jiꞌi ̱ ycuiꞌ
Ndyosi

32 ’Ná cutsi ̱i̱ cuꞌma ̱. Ñati ̱ ꞌna laca ma ̱, masi
xti ti nguꞌ tyaꞌa ma ̱, cuꞌma ̱ nu laca ma ̱ taju
ñati ̱ jiꞌi ̱ ycuiꞌ Ndyosi; cua ngujui chalyuu
tsoꞌo jiꞌi̱ ma ̱ chaꞌ ycuiꞌ Ndyosi Sti na laca loo
jiꞌi ̱ ma ̱, chaꞌ juaꞌa̱ ntiꞌ ycuiꞌ Ni. 33 Ná cube
tiꞌma ̱, cujuiꞌma ̱ na nu ntsuꞌu jiꞌi̱ ma ̱ chaꞌ ta
ma ̱ cñi jiꞌi̱ nguꞌ tiꞌi. Loꞌo juaꞌa̱ ngaꞌaa casu ̱
cuiji̱ su ntsuꞌu cñi jiꞌi ̱ ma ̱, ngaꞌaa tye na nu
nguxcoꞌo ma ̱ ca slo ycuiꞌ Ndyosi nu ntucua
nde cua ̱; ca biꞌ ngaꞌaa caca tyucuaana nguꞌ
cñi biꞌ, ngaꞌaa caca cacu cuixu̱ꞌ jiꞌi ̱. 34 Cua
ñaꞌa̱ ca chaꞌ nu tyacaꞌa la jiꞌi̱ ma ̱ chalyuu,
tyanu cresiya jiꞌi̱ ma̱ ca su ntsuꞌu chaꞌ biꞌ,
masi sca chaꞌ tsoꞌonundyuꞌucoꞌo jiꞌi̱ma ̱nde
chalyuu, masi chaꞌ tsoꞌo nu cua nchcoꞌo Ni
cuentya jiꞌi ̱ma ̱ ca su ntucua ycuiꞌNi.

Tii tiꞌ na tyiꞌi ̱ na chalyuu
35-36 ’Tii ti tiꞌma ̱ tyiꞌi ̱ma ̱ chalyuu chaꞌ caca

cuaꞌni yala ma ̱, ñiꞌya̱ loꞌo nduꞌni yala nguꞌ
msu nu ndiꞌi̱ naꞌa ̱si ̱i̱ niꞌi ̱ jiꞌi ̱ nguꞌ. Talya laca
loꞌo cua ndyaa xuꞌna niꞌi ̱ biꞌ taꞌa su caja
clyoꞌo nguꞌ. Tya tii msu biꞌ, tya lacuꞌ nguꞌ
steꞌ nguꞌ, ñaꞌa̱ ti ntsuꞌu xee niꞌi̱ biꞌ su ndyanu
nguꞌmsu toꞌ tyi xuꞌna nguꞌ; tya tii nguꞌ chaꞌ
ntajatya nguꞌ jiꞌi̱ xuꞌna nguꞌ, ni jacuaꞌ tyalaa
ycuiꞌ xuꞌna biꞌ. Loꞌo tyalaa ycuiꞌ, cujuiꞌi̱ yaꞌ
yu toniꞌi̱ nde liyaꞌ, yala ti saalamsu biꞌ toniꞌi ̱
jiꞌi ̱ liꞌ. 37 Tsoꞌo tsa caca jiꞌi̱ msu biꞌ, si tya tii
nguꞌ nu loꞌo tyalaa xuꞌna nguꞌ chaꞌ cuaꞌni
clya nguꞌ cña jiꞌi ̱ xuꞌna nguꞌ. Chaꞌ liñi ta naꞌ
loꞌo ma ̱, chaꞌ ndiꞌya̱ ñacui ̱ xuꞌna niꞌi ̱ biꞌ jiꞌi ̱
nguꞌ msu jiꞌi̱: “Cuaꞌa̱ clya ma ̱ toꞌ mesa”. Liꞌ
cuaꞌni cña tiꞌ ycuiꞌ xuꞌna nguꞌ chaꞌ xacu jiꞌi ̱
nguꞌ. 38 Tsoꞌo tsa caca jiꞌi̱ nguꞌ biꞌ si tya tii
nguꞌ, masi talya tsa tyalaa ycuiꞌ nu laca loo
biꞌ, masi tyeje tacui claꞌbe talya tyalaa yu.

39 ’Nda ma ̱ cuentya ñiꞌya̱ nu cuaꞌni sca
xuꞌna niꞌi̱, si jlo tiꞌ yu ni hora tyalaa sca
yu cuaana niꞌi ̱; cuaꞌa yu toniꞌi ̱, chaꞌ ná ta
yu chacuayáꞌ cuaana nguꞌ na nu ntsuꞌu niꞌi̱.
40 Loꞌo juaꞌa̱ cuꞌma ̱ ni, tii ti tiꞌ tyiꞌi̱ ma ̱ cha-
lyuu; tya ̱a̱ naꞌ nu cua nda Ni ꞌna lijya ̱a̱ chaꞌ
caca naꞌ ñati,̱ ná tyiqueeꞌ tya ̱a̱ naꞌ sca hora
nu ná culacua tiꞌma ̱ chaꞌ ca̱a ̱ naꞌ.

Numsu nu ndaquiyaꞌ tsoꞌo jiꞌi ̱ xuꞌna yu
41―Cusuꞌ ―nacui ̱ Pedro jiꞌi̱ Jesús liꞌ―, ¿ha

loꞌo cuare ti nda nuꞌu̱ cui ̱i̱ biꞌ? ¿Haná tsoꞌo la

si cuna lcaa ñati ̱ chaꞌ biꞌ, ntiꞌ nuꞌu̱? ―nacui ̱
Pedro.

42Liꞌ nguxacui ̱ Jesús chaꞌ jiꞌi̱ yu:
―¿Ha ntsuꞌu cuꞌma ̱ nu tyucui tyiquee ma ̱

ntajaꞌa̱ ma ̱ cuaꞌni ma ̱ cña ꞌna? Ndiꞌya̱ cuaꞌni
ma ̱ lacua: sca msu nu tsoꞌo ni, ta xuꞌna
yu cña jiꞌi̱ yu chaꞌ caca yu loo neꞌ niꞌi ̱ jiꞌi ̱
xuꞌna yu; culo xuꞌna yu cña jiꞌi̱ yu chaꞌ xacu
yu jiꞌi̱ lcaa nguꞌ nu ndiꞌi ̱ niꞌi̱ biꞌ. 43 Tsoꞌo
tsa ntsuꞌu tyiquee msu biꞌ loꞌo ca̱a ̱ xuꞌna yu
chacaquiyaꞌ, si chañi chaꞌndyuꞌni yu cñanu
cuanguloxuꞌnayu jiꞌi ̱yu. 44Chaꞌ liñinchcuiꞌ
naꞌ loꞌo ma ̱ juani, chaꞌ tlyu la cña ta xuꞌna
yu jiꞌi ̱ msu biꞌ liꞌ, ñaꞌa ̱ cuayáꞌ caca yu loo jiꞌi ̱
lcaa cña nu ntsuꞌu jiꞌi ̱ xuꞌna yu biꞌ. 45 Pana
sca msu nu ná ndube tiꞌ jiꞌi̱ cña nu ngulo
xuꞌna yu jiꞌi ̱ yu, hora ti caꞌya sca chaꞌ cuxi
hique yu: “Tiyaꞌ tsa ca ̱a̱ xuꞌna naꞌ”, culacua
tiꞌ yu. Liꞌ xana yu biꞌ cuaꞌni xñaꞌa ̱ yu; cuaꞌni
tyaalayu jiꞌi̱ tyaꞌamsuyu,masi cunaꞌa̱,masi
quiꞌyu nguꞌ. Tsoꞌo tsa cacu yu scuaa, tsa cuꞌ
ti coꞌo yu lcui, tsa cuꞌ ti tyaꞌa̱ yu cuꞌbi yu.
46 Loꞌo liꞌ tsiyaꞌ ca tyuꞌu tucua xuꞌna yu sca
tsa ̱ loꞌo ná tii yu. Ná jlo tiꞌ yu ni hora tyuꞌu
tucua ycuiꞌ nu xuꞌna yu chaca quiyaꞌ, la cuiꞌ
ti ná jlya tiꞌ yu si tyalaa xuꞌna yu tsa̱ biꞌ. Liꞌ
tiꞌí tsaxcubeꞌxuꞌnayu jiꞌi ̱yuxñaꞌa̱ biꞌ. Stuꞌba
ti tsaa yu ca bilyaa chaꞌ chcubeꞌ yu loꞌo ñati ̱
nu ná ndaquiyaꞌ jiꞌi ̱ ycuiꞌNdyosi tsiyaꞌ ti.

47 ’Loꞌo jlo tiꞌmsubiꞌni cñangulo xuꞌna yu
jiꞌi̱ yu, loꞌo liꞌ ná yala tiꞌ yu chaꞌ cuaꞌni yu cña
biꞌ, xcubeꞌ xuꞌna yu jiꞌi̱ yu liꞌ; tiꞌí tsa quijiꞌi ̱
xuꞌna yu jiꞌi̱ yu. 48 Pana chaca msu nu ná
ngua cuayáꞌ tiꞌ ni cña ngulo xuꞌna yu jiꞌi̱ yu,
xti la chaꞌ chcubeꞌ yu biꞌ liꞌ; joꞌo la xi quijiꞌi ̱
xuꞌnayu jiꞌi ̱yu,masindacui chaꞌ chcubeꞌ lye
yu xquiꞌya cña nu ná nguaꞌni yu biꞌ. Nu loꞌo
ta ycuiꞌ Ndyosi tyu̱u̱ lo chaꞌ jiꞌna, juaꞌa̱ tyu ̱u̱
lo cña nduꞌni chaꞌ cuaꞌni na cuentya jiꞌi̱ Ni;
la cuiꞌ ti chaꞌ loꞌo xtyanu ñati ̱quiñaꞌa ̱ tsa cña
jiꞌna, liꞌ nduꞌni chaꞌ cuaꞌni na quiñaꞌa̱ la cña
cuentya jiꞌi ̱ nguꞌ biꞌ.

Xu ̱u̱ tyaꞌa ñati ̱chalyuu xquiꞌya Jesús
49 ’Cua lijya ̱naꞌnde chalyuu chaꞌ cuaꞌa̱ naꞌ

quiiꞌ su ndiꞌi̱ ñati,̱ pana tsoꞌo la ntiꞌ naꞌ si
cua laca ndyaqui ̱ quiiꞌ biꞌ. 50Cua xana ti sca
chaꞌ tlyu, cua tyatí ̱ ti naꞌ sca cña, ñiꞌya̱ laca
loꞌo cua ntyucuatya nguꞌ ꞌna; biꞌ chaꞌ lye tsa
nclyacua tiꞌ naꞌ juani: ¿Ni jacuaꞌ xcua seꞌi ̱
cña biꞌ? 51 ¿Ha xcuiꞌ ti̱ ti tyiꞌi̱ ñati ̱ chalyuu
xquiꞌya chaꞌ cua lijya̱ naꞌ lo yuu, ntiꞌ ma ̱?
Siꞌi. Ná nchca tyiꞌi̱ ti ̱ ti ñati ̱chalyuu, chaꞌ na
xu ̱u̱ tyaꞌanguꞌntiꞌnguꞌ. 52Ndiꞌya̱ caca juani:
su ntsuꞌu caꞌyu tyaꞌa ñati ̱ tyaꞌa ndiꞌi̱ sca ti
niꞌi ̱, liꞌxana sna tyaꞌanguꞌnunángusñinguꞌ
chaꞌ jnaꞌ, xu ̱u̱ tyaꞌa nguꞌ biꞌ loꞌo nu tucua
tyaꞌa nguꞌ nu ngusñi chaꞌ jnaꞌ; masi ntsuꞌu
tucua tyaꞌa nguꞌ nu ná ngusñi chaꞌ jnaꞌ loꞌo
sna tyaꞌa nguꞌ nu ngusñi chaꞌ biꞌ, la cuiꞌ ti
xu ̱u̱ tyaꞌa nguꞌ xquiꞌya naꞌ ―nacui ̱ Jesús―.
53Xu ̱u̱ tyaꞌa sca ñati ̱ loꞌo sñiꞌ quiꞌyu yu, juaꞌa̱

xu̱u̱ tyaꞌa sca yu quiꞌyu loꞌo sti yu; xu ̱u̱ tyaꞌa
scamaꞌ cusuꞌ loꞌo sñiꞌ cunaꞌa̱, juaꞌa ̱ xu ̱u̱ tyaꞌa
sca cunaꞌa̱ cuañiꞌ loꞌo xtyaꞌa̱; xu ̱u̱ tyaꞌa sca
maꞌ cusuꞌ loꞌo sñiꞌ xi̱i ̱, juaꞌa̱ xu ̱u̱ tyaꞌa sca
cuxi̱i ̱ loꞌo xtyaꞌa ̱ laa choꞌ xquiꞌya naꞌ ―nacui ̱
Jesús.

Ná nchca ca tii nguꞌ na laca nu lijya̱ nde
loo la

54 Chaca quiyaꞌ nchcuiꞌ Jesús loꞌo ñati,̱ nu
loꞌo ndiꞌi ̱ nguꞌ slo:

―Nu cuꞌma ̱ ni, ntsuꞌu quiyaꞌ ñaꞌa ̱ma ̱ ndy-
atu̱ coo nde su ndyaa cuichaa, loꞌo liꞌ ñacui ̱
ma ̱: “Tyo caꞌya”. Chañi chaꞌ jiꞌi̱ ma ̱, caꞌya
tyo tuꞌni. 55Loꞌo xana tyucua cuiꞌi ̱ lijya̱ nde
calacui, liꞌ ñacui ̱ma ̱: “Cua xana caca tyiqueꞌ
juani”. Loꞌo chañi, juaꞌa̱ caca liꞌ. 56 ¡Cuiñi
tsa cuꞌma ̱! Nchca jiꞌi̱ ma ̱ ñaꞌa̱ ma ̱ sca na nu
ndyaca nde chalyuu,masi sca nanundyaca
nde cua ̱; cua nslo ma ̱ jiꞌi ̱ chaꞌ biꞌ. ¿Ni chaꞌ
laca ná nchca ca tiima ̱ tsiyaꞌ ti na ca ndyaca
jnaꞌ nde chalyuu juani? ―nacui ̱ Jesús jiꞌi̱
nguꞌ.

Tsoꞌo la xquiñi clya na chaꞌ jiꞌna loꞌo tyaꞌa
cusu̱u ̱ na

57 ’¿Ni chaꞌ laca ná nchca quiñi tsoꞌo chaꞌ
jiꞌi̱ ma ̱ loꞌo tyaꞌama ̱? 58Ndiꞌya̱ tsoꞌo la cuaꞌni
ma ̱, si ntsuꞌu chaꞌ tsaa loꞌo sca ñati ̱ jiꞌi̱ ma ̱
slo bese chaꞌ sta yu quiꞌya jiꞌi ̱ ma ̱: cuaꞌni
cña tiꞌ ma ̱ chaꞌ xquiñi ma ̱ chaꞌ jiꞌi̱ ma ̱ loꞌo
yu laja loꞌo tya ndyaa ti ma ̱ tyucui̱i ̱. Pana
si ná cuaꞌni ma ̱ juaꞌa ̱, liꞌ tya bese jiꞌi ̱ ma ̱ yaꞌ
policia. Loꞌonguꞌbiꞌni, suꞌbanguꞌ jiꞌi ̱ma ̱neꞌ
chcua̱ liꞌ. 59Chaꞌ liñinchcuiꞌnaꞌ loꞌoma ̱, chaꞌ
ngaꞌaa tyuꞌuma ̱ tsiyaꞌ ti ñaꞌa̱ cuayáꞌnu tama ̱
lcaa ca centavo nu ndijña ñati ̱biꞌ jiꞌi ̱ma ̱.

13
Ngaꞌa ̱ chaꞌ culochu ̱ꞌ na jiꞌi ̱ chaꞌ cuxi nu

ndyuꞌni na
1 La cuiꞌ tyempo biꞌ ndiꞌi ̱ xi ñati ̱ ca su

ndu̱ Jesús. Ndachaꞌ nguꞌ biꞌ jiꞌi̱ yu liꞌ, ñiꞌya̱
ngua loꞌo ndyujuii gobernador Pilato jiꞌi̱
tyu̱u̱ tyaꞌa nguꞌ Galilea. Laja loꞌo ndyuꞌni
tacati nu nguꞌ Galilea biꞌ neꞌ laa, nu loꞌo
ndyujuii nguꞌ naꞌni nu caca msta̱ jiꞌi ̱ ycuiꞌ
Ndyosi, liꞌ ndyujuii sendaru nu jiꞌi ̱ nu Pilato
biꞌ jiꞌi ̱ nguꞌ biꞌ, nacui ̱ nguꞌ. 2 Nchcuiꞌ Jesús
loꞌo nguꞌ liꞌ:

―¿Ha xquiꞌya chaꞌ xñaꞌa̱ tsa nguꞌ Galilea,
biꞌ chaꞌ ndyujuii Pilato jiꞌi̱ nguꞌ, ntiꞌma ̱? Ná
xñaꞌa̱ lye nguꞌbiꞌ. Na nguaꞌni ti nguꞌñiꞌya̱ nu
nduꞌni tyaꞌa quichi ̱ tyi nguꞌ, 3 siꞌi na cuxi la
nguaꞌni nguꞌ biꞌ. Loꞌo juaꞌa̱ cuꞌma̱ni, si ná ca
tyujuꞌu tiꞌ ma̱ jiꞌi̱ lcaa chaꞌ cuxi nu ndyuꞌni
ma ̱, chaꞌ culochu ̱ꞌ ma ̱ chaꞌ biꞌ, la cuiꞌ ti chaꞌ
nscua chaꞌ cajaa ma ̱ liꞌ ―nacui ̱ Jesús jiꞌi̱
nguꞌ―. 4Loꞌo nu xaꞌ taju tiꞌñu xna tyaꞌa ñati ̱
biꞌ ni, ngujuii nguꞌ biꞌ ca toꞌ hitya Siloé loꞌo
nclyú niꞌi̱ cua̱ biꞌ hichu ̱ꞌ nguꞌ liꞌ. ¿Ha xquiꞌya
chaꞌ xñaꞌa̱ tsa nguꞌngua juaꞌa̱ ntiꞌ cuꞌma ̱? Ná
xñaꞌa̱ lye nguꞌbiꞌ. Na nguaꞌni ti nguꞌñiꞌya̱ nu

nduꞌni tyaꞌa nguꞌ quichi ̱ Jerusalén, 5 siꞌi na
cuxi la nguaꞌni nguꞌ biꞌ. Loꞌo juaꞌa̱ cuꞌma ̱ ni,
si ná ca tyujuꞌu tiꞌ ma ̱ jiꞌi̱ lcaa chaꞌ cuxi nu
ndyuꞌnima ̱, chaꞌ culochu̱ꞌma ̱ chaꞌ biꞌ, la cuiꞌ
ti chaꞌ nscua chaꞌ cajaa cuꞌma ̱.

Yaca quityi nu ná nda siꞌyu tsiyaꞌ ti
6Liꞌ ndachaꞌ Jesús chaꞌ re jiꞌi̱ nguꞌ:
―Ndiꞌi̱ sca loñati ̱nuntsuꞌuscayacaquityi

nu tsoꞌo tsa jiꞌi ̱, yaca nu nda siꞌyu tyacalaꞌ;
ndu̱ yaca biꞌ laja su ndyataa yu yaca siꞌyu
losuꞌ tyixi. Tiyaꞌ la liꞌ ndyaa naꞌa̱ yu jiꞌi̱ yaca
quityi biꞌ si ntsuꞌu siꞌyu lo. Ni sca siꞌyu ná
ngaꞌa ̱ lo, ná sca na ngujui jiꞌi ̱ yu tsiyaꞌ ti. 7Biꞌ
chaꞌnacui̱ ycuiꞌyu jiꞌi̱ nundyuꞌni cñaneꞌ loꞌo
biꞌ: “Ndacui sna yija ̱ ñaa naꞌ, ya̱a̱ naꞌa̱ naꞌ si
ntsuꞌu siꞌyu lo yaca quityi re, loꞌo ná ngujui
ꞌna tsiyaꞌ ti. Xiꞌyu jiꞌi ̱, culo jiꞌi ̱ tsiyaꞌ ti, chaꞌ
na ndu̱ laja ti yaca re; tsoꞌo la si xaꞌ la na
cataa na lo yuu re”, nacui ̱ nu ca jiꞌi ̱ yuu biꞌ.
8Liꞌnguxacui ̱nundyuꞌni cñaneꞌ loꞌobiꞌ chaꞌ
jiꞌi ̱ xuꞌna yu: “Xtyanu nuꞌu̱ jiꞌi̱ yaca re chaca
tya yija ̱, cusuꞌ”, nacui̱ yu. “Xtyiꞌi̱ naꞌ yuu su
ntucua su ̱u̱ yaca re, suꞌba naꞌ quiñaꞌa̱ xi yuu
cataa su̱u̱. 9Ná tyiqueeꞌ si tyajaꞌa̱ siꞌyu, tyuꞌu
juaꞌa̱ liꞌ; pana si ná tyuꞌu tsiyaꞌ ti, siꞌyu nuꞌu̱
jiꞌi ̱ liꞌ.”

Sca tsa ̱ taꞌa nguaꞌni Jesús joꞌo jiꞌi ̱ sca nu
cunaꞌa̱ nu nchcu̱ꞌ tyucuí ̱

10 Ngua sca tsa̱ taꞌa loꞌo ndiꞌi ̱ Jesús neꞌ
laa nclyuꞌu yu jiꞌi̱ ñati.̱ 11Ndacua ngaꞌa̱ sca
nu cunaꞌa̱ nu ngusñi cuiꞌi ̱ cuxi jiꞌi̱. Xquiꞌya
cuiꞌi ̱ biꞌ ngua quicha maꞌ tiꞌñu xna yija ̱; cua
nchcu̱ꞌ hichu ̱ꞌ maꞌ tsiyaꞌ ti, ñaꞌa̱ cuayáꞌ nu
ngaꞌaa ngua jiꞌi̱ maꞌ xquiñi jiꞌi ̱ ycuiꞌ maꞌ.
12Loꞌo naꞌa ̱ Jesús jiꞌi ̱maꞌ cusuꞌ biꞌ, liꞌ nchcuiꞌ
yu loꞌomaꞌ:

―Cua ndyaca tsoꞌo nuꞌu̱ juani, ngaꞌaa ty-
acua quicha jua jinuꞌu̱ chaca quiyaꞌ ―nacui̱
yu jiꞌi ̱maꞌ cusuꞌ biꞌ.

13Loꞌo liꞌngustayaꞌ Jesúshichu̱ꞌmaꞌ. Hora
ti ngüiñi tyucuí̱ hichu ̱ꞌ maꞌ. Liꞌ nacui ̱ maꞌ
chaꞌ tlyu tsa cñanduꞌni ycuiꞌNdyosi. 14Pana
nu quiꞌyu nu laca loo neꞌ laa biꞌ ni, ngunasi ̱ꞌ
tsa yu biꞌ, chaꞌ nguaꞌni Jesús joꞌo jiꞌi ̱ nguꞌ tsa̱
taꞌa.

―Scuá tsa̱ tsoꞌo chaꞌ cuaꞌni na cña―nacui̱
nu laca loo biꞌ―, biꞌ tsa̱ tsoꞌo chaꞌ tya ̱a̱ ma ̱
chaꞌ caca joꞌo jiꞌi ̱ma ̱; ngaꞌaa ca̱a ̱ma ̱ tsa̱ taꞌa
liꞌ ―nacui̱.

15―Cuiñi tsanuꞌu̱―nacui̱ Jesús jiꞌi ̱nu laca
loo neꞌ laa biꞌ liꞌ―. Lcaa cuꞌma ̱ loꞌo tyaꞌama ̱
nsati̱ꞌma̱ toro jiꞌi̱ ma ̱, masi huru jiꞌi ̱ma ̱, chaꞌ
tsaa loꞌo ma ̱ jiꞌi̱ niꞌ chaꞌ coꞌo niꞌ hitya, masi
tsa̱ taꞌa―nacui ̱ yu―. 16Loꞌo juaꞌa̱ nu cunaꞌa̱
re nu la cuiꞌ tyaꞌa ñati ̱ jiꞌi ̱ jyoꞌo Abraham
ni, cua tiꞌñu xna yija̱ ngutaꞌa̱ maꞌ ndatsaa
Satanás jiꞌi ̱maꞌ. ¿Haná tsoꞌo ntiꞌma ̱ si cuaꞌni
lyaá naꞌ jiꞌi ̱maꞌ, masi tsa̱ taꞌa? ―nacui̱ Jesús.

17 Ngujuꞌu tsa tiꞌ nguꞌ tyaꞌa cusu ̱u̱ Jesús
chaꞌ nguxacui ̱ yu chaꞌ jiꞌi̱ nu laca loo biꞌ
juaꞌa̱. Pana tsoꞌo tsa ntsuꞌu tyiquee nu xaꞌ

la ñati ̱nu ndu̱ ca biꞌ, chaꞌ naꞌa̱ nguꞌ lcaa cña
tonu nu nguaꞌni Jesús.

Cui̱i ̱ jiꞌi ̱ siꞌyu cuxee
18Liꞌ xaꞌ nguluꞌu Jesús sca chaꞌ jiꞌi̱ nguꞌ:
―Chaca chaꞌ chcuiꞌ naꞌ loꞌoma ̱ juani, chaꞌ

cacacuayáꞌ tiꞌma ̱ñiꞌya̱ caca loꞌo lacaycuiꞌNi
loo neꞌ cresiya jiꞌi̱ ma ̱: 19 Laca chaꞌ biꞌ ñiꞌya ̱
ntiꞌ sca ti siꞌyu cuxee, nu ndyaa loꞌo sca ñati ̱
jiꞌi ̱ ndyataa yu jiꞌi ̱ neꞌ loꞌo jiꞌi ̱ yu. Loꞌo liꞌ, loꞌo
cuandyaluu la, sca yaca tonu tsa laca biꞌ. Liꞌ
nguxana ndyalaa quiñi chaꞌ cuiñá niꞌ xlyati ̱
laja sta̱ꞌ yaca biꞌ, chaꞌ tsoꞌo tsa tonu yaca biꞌ.

Cui̱i ̱ jiꞌi ̱ scua̱ tiyeꞌ
20Chacaquiyaꞌnda Jesús scacui̱i ̱ loꞌonguꞌ:
―Chaca chaꞌ chcuiꞌ naꞌ loꞌo ma ̱ ñiꞌya̱ caca

loꞌo laca ycuiꞌ Ndyosi loo neꞌ cresiya jiꞌi̱ ma ̱
―nacui ̱―. 21Laca chaꞌ biꞌ ñiꞌya̱ laca sca ycuꞌ
scua̱ tiyeꞌ nu ngusuꞌba sca nu cunaꞌa̱ lo sna
tyaꞌa scaꞌ catyá xlyá, nguixaꞌ liꞌ, chaꞌ tsa tlyu
ti tyacuí ̱ scua̱ biꞌ.

Nu toniꞌi ̱ chubi ti
22 Tyucui ̱i̱ su ndyaa Jesús loꞌo nguꞌ ca

Jerusalén, ndyaꞌa̱ nguꞌnde tyu̱u̱ tyaꞌa quichi ̱
tonu; loꞌo juaꞌa̱ tyu ̱u̱ tyaꞌa quichi ̱ sube
ndyaꞌa̱ nguꞌ, chaꞌ chcuiꞌ yu chaꞌ jiꞌi̱ ycuiꞌ
Ndyosi loꞌo nguꞌ quichi ̱ biꞌ. 23 Laja liꞌ
nchcuane sca ñati ̱ jiꞌi ̱ yu:

―¿Ha xti ti ñati ̱ nu cuaꞌni lyaá Ni jiꞌi ̱ loꞌo
cua tye ti chalyuu, cusuꞌ? ―nacui ̱.
Nguxacui ̱ Jesús chaꞌ jiꞌi̱ ñati ̱biꞌ liꞌ:
24 ―Chubi tsa toniꞌi̱ su tyatí ̱ ma ̱ ca biꞌ,

biꞌ chaꞌ cuaꞌni yala ma ̱ chaꞌ quije tyucui̱i ̱
jiꞌi ̱ ma ̱ nu tyalaa ca toniꞌi ̱ biꞌ. Ndiꞌya ̱ ñacui ̱
naꞌ jiꞌi ̱ ma ̱: Ntsuꞌu quiñaꞌa̱ tsa ñati ̱ nu cua
nchcuiꞌ chaꞌ cua tyatí̱ ti nguꞌ toniꞌi̱ biꞌ, pana
na nduꞌni ti nguꞌ juaꞌa̱; ná nchca quije jiꞌi ̱
nguꞌ tsiyaꞌ ti ñiꞌya ̱ caca nu tyatí ̱ nguꞌ toniꞌi ̱
biꞌ. 25 Liꞌ tyatu ̱ xuꞌna niꞌi ̱ biꞌ, chaꞌ tacu ̱ꞌ
yu toniꞌi̱ biꞌ. Loꞌo tyalaa cuꞌma ̱, liꞌ xana
ma ̱ cujuiꞌi ̱ yaꞌ ma ̱ toniꞌi̱ biꞌ, chcuiꞌ ma ̱ loꞌo:
“Xaala ma ̱ toniꞌi̱, cusuꞌ”. Liꞌ ñacui ̱yu jiꞌi ̱ma ̱:
“Ná jlo tiꞌ naꞌ ti ñati ̱ laca cuꞌma ̱”. 26 Loꞌo liꞌ
xacui ̱ ma ̱ chaꞌ jiꞌi ̱: “Cusuꞌ, cua ndyacu ya
tyaja loꞌo nuꞌu̱, cua ndyiꞌo ya hitya loꞌo nuꞌu̱.
Cuandyaanuꞌu̱nguluꞌunuꞌu̱ jiꞌi̱ tyaꞌaquichi ̱
tyi ya”, ñacui ̱ma ̱. 27 Chaca quiyaꞌ chcuiꞌ yu
loꞌo ma ̱ liꞌ: “Ná jlo tiꞌ naꞌ tsiyaꞌ ti, ti ñati ̱ laca
cuꞌma ̱. Tyaa clya ma ̱ tsoꞌo la; ngaꞌaa ntiꞌ
naꞌ ñaꞌa̱ naꞌ jiꞌi̱ ma ̱, chaꞌ ñati ̱ cuxi laca ma ̱.”
28Xiꞌya tsa ma ̱ liꞌ, cacu laꞌya ma ̱ chaꞌ lye tsa
ñasiꞌ̱ ma̱. Ca xñiꞌi̱ tsa tiꞌ ma ̱ loꞌo ñaꞌa̱ ma ̱ su
ndiꞌi̱ quiñaꞌa̱ tsa ñati ̱slo ycuiꞌ Ndyosi ca loꞌo
tyechalyuu;masi jyoꞌoAbraham,masi jyoꞌo
Isaac,masi jyoꞌo Jacob,masi lcaa jyoꞌo cusuꞌ
nu ngua tuꞌba jiꞌi ̱ ycuiꞌ Ndyosi saꞌni la, ñaꞌa ̱
ma ̱ jiꞌi̱ nguꞌ ndiꞌi ̱ nguꞌ ca biꞌ. Loꞌo cuꞌma ̱ ni,
xtyanu Ni jiꞌi̱ ma ̱ nde liyaꞌ. 29 Lcaa quichi ̱
chalyuu ntsuꞌu nguꞌ nu tya ̱a̱ nguꞌ cacu nguꞌ
loꞌo ycuiꞌ Ndyosi, nu loꞌo caca Ni loo loꞌo
tye chalyuu; nde su ntyucua cuichaa tyuꞌu

nguꞌ tya̱a ̱nguꞌ, juaꞌa̱ tyuꞌunguꞌnde sundyaa
cuichaa, loꞌo nde tyáꞌ tyuꞌu nguꞌ, loꞌo nde
calacui tyuꞌu nguꞌ, tya ̱a̱ lcaa nguꞌ ca su tlyu
su ntucua ycuiꞌ Ni. 30Loꞌo liꞌ nde loo la caca
xinguꞌnu tyuꞌu tucuasucua tye ti chaꞌ; juaꞌa̱
nde chu̱ꞌ la tyanu xi nguꞌ nu nduꞌu tucua
clyo.

Ntsuꞌu tsa tyiquee Jesús ñaꞌa̱ jiꞌi ̱ nguꞌ
quichi ̱ Jerusalén

31 La cuiꞌ tyempo biꞌ lijya ̱ xi tyaꞌa nguꞌ
fariseo chaꞌ chcuiꞌ loꞌo Jesús:

―Tyaa clya nuꞌu̱ juani―nacui ̱ nguꞌ jiꞌi̱―.
Tyuꞌu nuꞌu̱ su ndiꞌi̱ nuꞌu̱ re, yaa nuꞌu̱ tyiꞌi ̱
chaca seꞌi ̱, chaꞌ cua ntiꞌ rey Herodes cujuii
jinuꞌu̱.

32Nchcuiꞌ Jesús loꞌo nguꞌ biꞌ liꞌ:
―Yaa cachaꞌma ̱ chaꞌ re jiꞌi ̱nu cusuꞌ tyaala

biꞌ: “Tsa̱ juani loꞌo tsa̱ quee tya tyiꞌi ̱ naꞌ xi
chalyuu re chaꞌ culo naꞌ cuiꞌi ̱ cuxi nu ntsuꞌu
jiꞌi̱ ñati,̱ chaꞌ cuaꞌni naꞌ chaꞌ tyaca tsoꞌo xaꞌ
la nguꞌ quicha. Cuati tsa̱ nu nchca tyuna,
liꞌ tye cña nu nda ycuiꞌ Ndyosi Sti naꞌ chaꞌ
cuaꞌni naꞌ.” Juaꞌa̱ ñacui ̱ma ̱ jiꞌi ̱ nu cusuꞌ biꞌ.
33 Tyaꞌa naꞌ re juani. Tya quiñaꞌa ̱ xi tyucui̱i ̱
lyiji su tyaꞌa̱ naꞌ juani, juaꞌa̱ la quee, juaꞌa̱
tsa ̱ nu nchca tyuna liꞌ. Ycuiꞌ cuꞌma ̱ jlo tiꞌma ̱
chaꞌ nde quichi ̱ Jerusalén ndyijii lcaa nguꞌ
nu laca tuꞌba jiꞌi ̱ ycuiꞌ Ndyosi ―nacui̱ Jesús
jiꞌi̱ nguꞌ fariseo biꞌ―. Biꞌ chaꞌ tsaꞌa naꞌ ca
quichi ̱ biꞌ chaꞌ cajaa naꞌ, si juaꞌa̱ laca naꞌ
tuꞌba jiꞌi̱ ycuiꞌ Ndyosi ntiꞌ ma ̱ ―nacui̱ Jesús
liꞌ―.

34 ’Tyaꞌna tsa cuꞌma ̱ nguꞌ Jerusalén, chaꞌ
tucui tsa chaꞌ nu ntsuꞌu jiꞌi ̱ ma ̱. Tya saꞌni
ndujuii ma ̱ jiꞌi̱ nguꞌ nu laca tuꞌba jiꞌi̱ ycuiꞌ
Ndyosi, ngujuiꞌi̱ ma ̱ quee jiꞌi̱ ñati ̱nu nguaꞌa̱
lo Ni cña jiꞌi̱. Tyu̱u̱ tsa quiyaꞌ ngua tiꞌ naꞌ
chaꞌ cuaꞌni tyacaꞌa naꞌ jiꞌi ̱ ma ̱, chaꞌ ná ca
cuxi jiꞌi̱ ma ̱; ñiꞌya̱ ntiꞌ sca suꞌu̱ nu nxutiꞌi ̱ jiꞌi ̱
sñiꞌ neꞌ luꞌbe niꞌ, juaꞌa̱ ntiꞌ naꞌ cuaꞌni naꞌ loꞌo
ma ̱, pana ná nda ma ̱ chacuayáꞌ ꞌna tsiyaꞌ
ti. 35 Biꞌ chaꞌ xñiꞌi̱ tiꞌ tyanu quichi ̱ tyi ma ̱
juani. Ngaꞌaa ñaꞌa̱ ma ̱ ꞌna ñaꞌa̱ cuayáꞌ nu
tyalaa tyempo nu chcuiꞌma ̱ chaꞌ ꞌna: “Tsoꞌo
tsa ndyuꞌni ycuiꞌ Ndyosi xquiꞌya yu nu lijya ̱
chacuayáꞌ jiꞌi̱ ycuiꞌnuXuꞌnana”, ñacui ̱ma ̱ liꞌ.

14
Nguaꞌni Jesús joꞌo jiꞌi ̱ sca nu quiꞌyu nu

nchcubeꞌ tsa quicha qui̱i ̱ jiꞌi ̱
1 Sca tsa̱ nu ndiꞌi ̱ cñaꞌ nguꞌ ndyaa Jesús

ndyacu yu xlyaa toꞌ tyi xuꞌna nguꞌ fariseo.
Loꞌo xaꞌ nguꞌ fariseo ni, naꞌa̱ tsa nguꞌ jiꞌi ̱
Jesús liꞌ. 2Nde loo Jesús ngaꞌa̱ sca nu quiꞌyu
nu nchcubeꞌ quicha qui̱i̱ jiꞌi̱. 3 Liꞌ nchcuane
Jesús jiꞌi ̱ nguꞌ mstru chaꞌ joꞌó loꞌo jiꞌi ̱ nguꞌ
fariseo biꞌ:

―¿Ha ntsuꞌu chacuayáꞌ chaꞌ cuaꞌni na joꞌo
jiꞌi̱ sca nu quicha tsa̱ taꞌa, ntiꞌ ma ̱? ―nacui ̱
Jesús jiꞌi̱ nguꞌ biꞌ―. ¿Ha ná ntsuꞌu chacuayáꞌ
chaꞌ cuaꞌni na joꞌo jiꞌi̱ nguꞌ liꞌ?

4 Pana ngaꞌaa nchcuiꞌ nguꞌ biꞌ tsiyaꞌ ti. Liꞌ
ntejeyaꞌ Jesús jiꞌi ̱ nu quicha biꞌ, nguaꞌni chaꞌ
ndyaca tsoꞌo yu. Loꞌo liꞌ nchcuiꞌ loꞌo yu biꞌ:

―Tyaa nuꞌu̱ toꞌ tyi―nacui ̱ Jesús jiꞌi̱ yu.
5 Liꞌ xaꞌ nchcuiꞌ Jesús loꞌo nguꞌ fariseo biꞌ

chaca quiyaꞌ:
―¿Ñiꞌya̱ ntiꞌ cuꞌma ̱? ¿Ñiꞌya̱ cuaꞌni ma ̱ si

tyú sca huru jiꞌi̱ ma ̱, si tyú sca toro neꞌ tyuu
tsa̱ nundiꞌi ̱ cñaꞌnguꞌ? ¿Ha siꞌi hora ti tsaama ̱
culo ma ̱ jiꞌi̱ niꞌ, masi tsa̱ taꞌa tlyu laca?

6 Loꞌo ná ngujui ñiꞌya̱ nu xacui ̱ nguꞌ chaꞌ
jiꞌi̱ Jesús tsiyaꞌ ti liꞌ.

Ñati ̱ nu tsaa tyiꞌi ̱ loꞌo nguꞌ taꞌa nu caja
clyoꞌo nguꞌ

7 Liꞌ naꞌa̱ Jesús chaꞌ ngulana tsa nguꞌ
fariseo biꞌ yaca xlya chaꞌ tyucua nguꞌ su
tsoꞌo la nu nde que mesa. Biꞌ chaꞌ nda Jesús
cui̱i ̱ re jiꞌi ̱ nguꞌ biꞌ liꞌ:

8 ―Nu loꞌo tsaa ma ̱ su ndyaca taꞌa caja
clyoꞌo nguꞌ, ná tyacaꞌa̱ ma ̱ su tlyu su tyucua
nguꞌ nu laca loo. ¿Ñiꞌya̱ cuaꞌni ma ̱ si tyalaa
xaꞌ ñati ̱ nu cua tlyu la chaꞌ ntsuꞌu jiꞌi̱ que
cuꞌma ̱? 9 Loꞌo liꞌ nu ñati ̱nu ndyuꞌni taꞌa nu
cua nchcuiꞌ loꞌo ma ̱ tya clyo chaꞌ ca ̱a̱ ma ̱ ni,
ná tyiqueeꞌ chcuiꞌ yu loꞌoma ̱ ndiꞌya̱: “Tama ̱
su ntucua ma ̱ jiꞌi ̱ nu cusuꞌ cua”, ñacui ̱ yu.
Loꞌo liꞌ ca tyujuꞌu tsa tiꞌma ̱, tsaa ma ̱ tyacaꞌa̱
ma ̱ ca su ná ntsuꞌu yaca xlya, ca biꞌ tyacaꞌa̱
ma ̱ tsiyaꞌ ti liꞌ. 10 Siꞌi xcuiꞌ na clyana ma ̱ su
tsoꞌo tyacaꞌa̱ ma ̱ lacua. Nu loꞌo tsaa ma ̱ sca
taꞌa, yaa ma ̱ tyucua ma ̱ sca laꞌa ti su taca
tyucua cua ñaꞌa̱ ca ñati.̱ Loꞌo liꞌ ca ̱a̱ nu laca
loo jiꞌi̱ taꞌa chaꞌ chcuiꞌ yu loꞌo ma ̱: “Cusuꞌ”,
ñacui ̱ yu jiꞌi̱ ma ̱, “cua ̱a̱ nuꞌu̱ chaꞌ tyucua xi
ca su tsoꞌo la re”. Juaꞌa̱ caca chi ̱ la loo ycuiꞌ
cuꞌma ̱ laja ñati ̱ quiñaꞌa̱ nu ntucua toꞌ mesa
liꞌ. 11Cua ñaꞌa̱ ca ñati ̱nu ntiꞌ chaꞌ tlyu la chaꞌ
laca jiꞌi̱ ycuiꞌ, biꞌ laca nu ca tyujuꞌu tiꞌ ca tiyaꞌ
la; loꞌo nu ñati ̱nu xti ti chaꞌ ntsuꞌu tyiquee
ycuiꞌ yu, xtyucua ycuiꞌ Ndyosi jiꞌi̱ yu biꞌ liꞌ,
chaꞌ caca tlyu la tyiquee yu ca tiyaꞌ la.

12Liꞌ ndiꞌya ̱ nacui̱ Jesús jiꞌi̱ nu ñati ̱nu cua
nchcuiꞌ loꞌo chaꞌ ca ̱a̱ tyiꞌi̱ taꞌa ca slo yu:

―Nu loꞌo chcuiꞌma ̱ loꞌo nguꞌ chaꞌ ca ̱a̱ nguꞌ
cacu nguꞌ xlyaa loꞌo ma ̱, siꞌi loꞌo tyaꞌa tsoꞌo
ti ma ̱ chcuiꞌma ̱, ni siꞌi loꞌo tyaꞌa ngula ti ma ̱
chcuiꞌma ̱, ni siꞌi loꞌo tyaꞌa tyijyuꞌ tima ̱ chcuiꞌ
ma ̱, ni siꞌi loꞌo nguꞌ culiyaꞌ ti nu ntucua tyi
cacua ti slo ma ̱ chcuiꞌma ̱ liꞌ. Stuꞌba ti cuaꞌni
nguꞌ biꞌ loꞌoma ̱ ca tiyaꞌ la, nu loꞌo ntsuꞌu sca
taꞌa jiꞌi̱ nguꞌ; ñiꞌya̱ nu nguaꞌni ma ̱ loꞌo nguꞌ,
juaꞌa̱ cuaꞌni nguꞌ biꞌ loꞌo ma ̱ liꞌ. 13 Pana siꞌi
juaꞌa̱ cuaꞌni ma ̱; nu loꞌo cuaꞌni ma ̱ sca taꞌa,
liꞌ xutiꞌi̱ ma ̱ jiꞌi̱ nguꞌ tiꞌi, loꞌo jiꞌi̱ nguꞌ quicha,
loꞌo jiꞌi ̱nguꞌnu cuꞌquiyaꞌ, loꞌo jiꞌi̱ nguꞌ cuityi̱ꞌ
chaꞌ cacu nguꞌ loꞌo ma ̱. 14 Liꞌ tsoꞌo tsa tyiꞌi̱
ma ̱ chalyuu si juaꞌa̱ cuaꞌni ma ̱, chaꞌ nu nguꞌ
quicha biꞌ ni, ná caja ñiꞌya̱ nu tya nguꞌ chaꞌ
tsoꞌo jiꞌi̱ ma ̱. Pana tiyaꞌ la caja chaꞌ tsoꞌo
jiꞌi̱ ma ̱, nu loꞌo tyuꞌú ma ̱ chaca quiyaꞌ loꞌo
lcaa nguꞌ jyoꞌo nu ngua tsoꞌo cresiya jiꞌi̱ nguꞌ

cuentya jiꞌi̱ ycuiꞌNdyosi loꞌo tya ngutiꞌi̱ nguꞌ
chalyuu.

Cui̱i ̱ jiꞌi ̱ sca taꞌa tlyu nu nguaꞌni nguꞌ
15 Tya ndiꞌi ̱ nguꞌ toꞌ mesa, nguaꞌa ̱ jyaca̱

nguꞌ jiꞌi ̱ chaꞌ nu nda Jesús loꞌo nguꞌ. Liꞌ
nguxacui̱ sca yu tyaꞌa ntucua nguꞌ chaꞌ jiꞌi̱
Jesús:

―Tsoꞌo tsa caca jiꞌi ̱ ñati ̱nu cacu scuaa ca
su laca ycuiꞌNdyosi loo―nacui ̱ yu biꞌ.

16Liꞌnguxacui̱ Jesús sca cui ̱i̱ jiꞌi̱ yu, chaꞌ ca
cuayáꞌ tiꞌnguꞌñiꞌya̱ caca jiꞌi ̱ñati ̱chalyuu loꞌo
ca̱a ̱ ycuiꞌNdyosi chaꞌ caca Ni loo.

―Sca nu quiꞌyu nguaꞌni sca taꞌa, nda
yu sca si ̱i̱ chaꞌ cacu nguꞌ ―nacui ̱ Jesús jiꞌi̱
nguꞌ―. Cua nchcuiꞌ yu loꞌo quiñaꞌa̱ tsa ñati ̱
chaꞌ tyiꞌi̱ nguꞌ taꞌa. 17 Nu loꞌo cua ndyalaa
hora caca si ̱i ̱, liꞌngulo yu cña jiꞌi ̱msu jiꞌi̱ chaꞌ
tsaa chcuiꞌ loꞌo nguꞌ ndiꞌya ̱: “Cua laca ngua
tsoꞌo scuaa nu caca si̱i ̱ jiꞌi ̱ ma ̱, nacui ̱ xuꞌna
naꞌ”. 18 Liꞌ lcaa nguꞌ nu cua nchcuiꞌ yu loꞌo
tya tsubiꞌ la chaꞌ ca̱a̱ nguꞌ taꞌa biꞌ, nguxana
nguꞌ ndijña nguꞌ chaꞌ clyu tiꞌ jiꞌi̱ yu. Ndiꞌya̱
nacui ̱ tsaca nguꞌ: “Cuaꞌni clyu tiꞌ nuꞌu̱ jnaꞌ,
ná caca ꞌna ca̱a ̱ naꞌ slo nuꞌu̱ juani. Ntsuꞌu
chaꞌ tsaꞌa̱ tsaa naꞌa̱ naꞌ sca seꞌi ̱ su ngüiꞌya ca
ti naꞌ yuu, biꞌ chaꞌ ntiꞌ naꞌ chaꞌ cuaꞌni clyu
tiꞌ nuꞌu̱ ꞌna.” 19 Loꞌo liꞌ nacui ̱ chaca yu: “Na
ngüiꞌya ca ti naꞌ caꞌyu latya toro masu; biꞌ
chaꞌ tsaꞌa̱ cuaꞌni cuayáꞌ naꞌ loꞌo niꞌ, si cua
caca cuaꞌni niꞌ cña. Cuaꞌni clyu tiꞌ nuꞌu̱ jnaꞌ,
ná caca ꞌna ca̱a̱ naꞌ slo nuꞌu̱ juani.” 20 Liꞌ
nacui ̱ chaca yu: “Na ngujui clyoꞌo ca ti naꞌ,
biꞌ chaꞌ ná ntsuꞌu chacuayáꞌ ca ̱a̱ naꞌ slo nuꞌu̱
juani”. 21Loꞌo ndyalaa msu slo xuꞌna chaca
quiyaꞌ, liꞌ lcaa chaꞌnunacui ̱nguꞌ jiꞌi ̱ndachaꞌ
jiꞌi ̱ xuꞌna. Lye tsa ngunasi̱ꞌ xuꞌna niꞌi̱ biꞌ
liꞌ. Loꞌo liꞌ nacui ̱ yu jiꞌi̱ msu biꞌ: “Yaa clya
nuꞌu̱ lquichi ̱ chaca quiyaꞌ chaꞌ chcuiꞌ nuꞌu̱
loꞌo nguꞌ nu ntsuꞌu nde calle jua, chaꞌ ca̱a̱
nguꞌ taꞌa slo naꞌ. Chcuiꞌ nuꞌu̱ loꞌo nguꞌ tiꞌi,
loꞌo nguꞌ quicha, loꞌo nguꞌ nu cuꞌ quiyaꞌ, loꞌo
nguꞌ cuityi ̱ꞌ, loꞌo lcaa nguꞌ quicha; liꞌ tya ̱a̱
loꞌo jiꞌi ̱ lcaa nguꞌ biꞌ ca nde”, nacui ̱ xuꞌna
msu biꞌ. 22 Ca tiyaꞌ la liꞌ nacui ̱ nu msu biꞌ
jiꞌi ̱ xuꞌna: “Cusuꞌ”, nacui̱, “cua nguaꞌni naꞌ
lcaa cña nu ngulo nuꞌu̱ ꞌna, loꞌo ñaꞌa̱ ti tya
ntsuꞌu la seꞌi ̱ su tyiꞌi̱ nguꞌ taꞌa re.” 23Liꞌnacui̱
ycuiꞌ nu xuꞌna msu biꞌ: “Yaa nuꞌu̱ nde calle,
lcaa tyucui̱i ̱, cuaꞌninuꞌu̱ juersa loꞌonguꞌ chaꞌ
tya ̱a̱ nguꞌ neꞌ niꞌi̱ ꞌna, chaꞌ chaꞌá̱ niꞌi ̱ re ꞌna
tyiꞌi̱ ñati.̱ 24Ndiꞌya̱ chaꞌ ta naꞌ loꞌo nuꞌu̱, chaꞌ
ni tsaca nguꞌ nu cua nchcuiꞌ naꞌ loꞌo tya clyo
la, ngaꞌaa cacu nguꞌ biꞌ si ̱i̱ re ꞌna tsiyaꞌ ti”,
nacui ̱ xuꞌna niꞌi̱ biꞌ.
Cua ndye cui̱i ̱ nu nda Jesús loꞌo nguꞌ liꞌ.
Tlyu tsa cña caca loꞌo xñi na chaꞌ jiꞌi̱ Jesús

25Quiñaꞌa̱ tsa ñati ̱ndyaꞌa̱ loꞌo Jesús, loꞌo liꞌ
nchcuiꞌ yu loꞌo nguꞌ chaca quiyaꞌ:

26 ―¿Ha ntiꞌ ma̱ tyaꞌa̱ ma ̱ loꞌo naꞌ? Ná
caca jiꞌi̱ ma ̱ xñi ma ̱ chaꞌ jnaꞌ si lye la ntsuꞌu
tyiquee ma ̱ jiꞌi ̱ sti ma ̱, masi jiꞌi̱ xtyaꞌa̱ ma ̱,

masi jiꞌi̱ clyoꞌo ma ̱, masi jiꞌi̱ sñiꞌ ma ̱, masi
jiꞌi ̱ tyaꞌa ngula ma ̱masi quiꞌyu masi cunaꞌa̱;
masi lye la ntsuꞌu tyiquee ma ̱ jiꞌi̱ ycuiꞌ ca ti
ma ̱ chaꞌ ñaꞌa̱si ̱i ̱ ma ̱ jiꞌi ̱ ycuiꞌ ca ma ̱, ná taca
caca ma̱ ñati ̱ jnaꞌ juaꞌa ̱. 27 Si ná tyajaꞌa̱ ma ̱
xñima ̱ tyucui̱i̱ nu culuꞌu naꞌ jiꞌi̱ ma ̱, ná caca
ma ̱ ñati ̱ jnaꞌ liꞌ; ntsuꞌu chaꞌ xñi ma̱ tyucui̱i ̱
biꞌ, masi cujuii ñati ̱ jiꞌi ̱ma ̱ xquiꞌya chaꞌ jnaꞌ.
28 Si ntsuꞌu cuꞌma ̱ nu ntiꞌ ma ̱ cuiñá ma ̱ sca
niꞌi̱ tlyu, ¿ha ná culacua tiꞌ ma ̱ clyo ni tsa lo
cñi cuaꞌnijoꞌo jiꞌi ̱ma ̱ chaꞌ tyuꞌu scua cña biꞌ?
Clyo culoma ̱ cuentya ni tsa lo cñi cuaꞌnijoꞌo
jiꞌi ̱ma ̱, chaꞌ ñaꞌa̱ ma ̱ si tyuꞌu scua cñi jiꞌi ̱ma ̱
ñaꞌa̱ cuayáꞌ nu xcua seꞌi̱ cña biꞌ. 29 Si cuiñá
ma ̱ quiyaꞌ niꞌi̱, loꞌo ca tiyaꞌ la ná caca cuaꞌni
tyema ̱niꞌi̱ biꞌ, xtyí loꞌo ti nguꞌ jiꞌi̱ ma ̱ liꞌ. Lcaa
ñati,̱ nu loꞌo ñaꞌa̱ nguꞌ cña biꞌ, liꞌ xana chcuiꞌ
nguꞌ; xtyí loꞌo nguꞌ jiꞌi ̱ xuꞌna cña biꞌ liꞌ: 30 “Nu
ñati ̱ jua ngua tiꞌ cuiñá yu sca niꞌi̱ tlyu, pana
ná ngua jiꞌi ̱ yu sta seꞌi̱ yu cña biꞌ”, ñacui ̱nguꞌ.

31 ’Ñiꞌya̱ ntiꞌ sca rey nu ntiꞌ xu ̱u̱ tyaꞌa loꞌo
chaca rey. ¿Ha ná culo yu cuentya clyo
si tyuꞌu scua tii mil tyaꞌa ti sendaru, chaꞌ
tyiji ̱loo jiꞌi̱ chaca rey nu loꞌo calaa mil tyaꞌa
sendaru lijya̱ cusu ̱u̱? 32 Loꞌo si jlo tiꞌ chaꞌ
ná caca jiꞌi̱ rey biꞌ, nu loꞌo tya tyijyuꞌ lijya ̱
nu chaca rey biꞌ, liꞌ hora ti ta yu jiꞌi ̱ ñati ̱
chaꞌ tsaa nguꞌ slo nu chaca rey biꞌ, chaꞌ ca
ti ̱ chaꞌ cusu ̱u̱ biꞌ hora ca ti. Juaꞌa̱ cuaꞌni rey
biꞌ ―nacui̱ Jesús―. 33 Loꞌo juaꞌa̱ cua ñaꞌa̱ ca
cuꞌma ̱ nu lye la ntsuꞌu tyiquee ma ̱ jiꞌi ̱ lcaa
chaꞌ tsoꞌo nu ntsuꞌu jiꞌi̱ ma ̱, ná taca caca ma ̱
ñati ̱ jnaꞌ liꞌ.

Chaꞌ jiꞌi ̱ tejeꞌ nu ná tsoꞌo tsiyaꞌ ti
34 ’Tsoꞌo tsa tejeꞌ; pana si tye chaꞌ cñiꞌ nu

ntsuꞌu jiꞌi ̱, ngaꞌaa caja ñiꞌya ̱ nu cuaꞌnijoꞌo
tejeꞌ biꞌ jiꞌi ̱nguꞌ liꞌ. 35Ná tsoꞌo tsiyaꞌ ti, ni chaꞌ
salú na jiꞌi ̱ lo yuu chaꞌ xtyucua jiꞌi̱ yuu, ná
tsoꞌo; masi quixaꞌ na jiꞌi ̱ loꞌo yuu cataa, ná
tsoꞌo tsiyaꞌ ti, biꞌ chaꞌ ngaꞌa̱ chaꞌ xcua̱a̱ na jiꞌi ̱
―nacui ̱ Jesús―. Cuaꞌa̱ jyaca ̱ tsoꞌoma ̱ jiꞌi̱ chaꞌ
nu nda naꞌ loꞌo ma ̱, si tyajaꞌa̱ ma ̱ cuna ma ̱
―nacui ̱ Jesús jiꞌi ̱ nguꞌ.

15
Cui̱i ̱ jiꞌi ̱ sca xlyaꞌ nu cua ngunaꞌ jiꞌi ̱ nguꞌ

1 Lcaa nu msu jiꞌi̱ nguꞌ xaꞌ tsuꞌ nu cuiñi
ti nxñi quiñaꞌa̱ tsa cñi cña loo nguꞌ biꞌ ni,
ñaa nguꞌ slo Jesús chaꞌ cuna nguꞌ ni chaꞌ nda
yu; juaꞌa̱ xaꞌ la nguꞌ cuxi, ñaa nguꞌ slo Jesús
liꞌ. 2Biꞌ chaꞌ nguxana nguꞌ fariseo, loꞌo juaꞌa ̱
nguꞌ mstru chaꞌ joꞌó, ngusta nguꞌ quiꞌya jiꞌi ̱
Jesús:

―Ndiya tiꞌ yu re cuaꞌni tyaꞌa yu loꞌo nguꞌ
cuxi jua. Stuꞌba ti ndacu yu tyaja loꞌo nguꞌ
cuxi―nacui̱ nguꞌ biꞌ.

3Liꞌ nda Jesús sca cui ̱i̱ loꞌo nguꞌ:
4―Nu cuꞌma ̱ni, si ntsuꞌu sca siyento tyaꞌa

xlyaꞌ jiꞌi̱ ma ̱, loꞌo liꞌ ngunaꞌ tsaca jiꞌi ̱ ma ̱
―nacui ̱ Jesús―, ¿ha ná xtyanu ma ̱ jiꞌi̱ nu
quiñaꞌa̱ la tyaꞌa xlyaꞌ nu ndyanu taju ti su

tsoꞌo ti ndiꞌi̱ niꞌ neꞌ quixi ̱ꞌ? Loꞌo liꞌ tsaa ma ̱
tsaanama ̱ jiꞌi̱ xlyaꞌ nu ngunaꞌ biꞌ jiꞌi̱ ma ̱ ñaꞌa̱
cuayáꞌ nu quije biꞌ jiꞌi ̱ ma ̱. 5 Nu loꞌo cua
nquije xlyaꞌ biꞌ jiꞌi̱ ma ̱, tsoꞌo tsa caca tyiquee
ma ̱ liꞌ. Hora ti sta ma ̱ jiꞌi ̱ niꞌ tyijya̱ scu ̱ ma ̱,
6 tyaa loꞌo ma̱ jiꞌi ̱ toniꞌi̱. Loꞌo cua ndyalaa
ma ̱ toꞌ tyi ma ̱, liꞌ xutiꞌi̱ ma ̱ jiꞌi̱ lcaa tyaꞌa tsoꞌo
ma ̱ loꞌo jiꞌi̱ tyaꞌa ngaꞌa̱ ti ma ̱, chaꞌ ñacui ̱ma ̱
jiꞌi̱ nguꞌ ndiꞌya̱: “Ca chaa tiꞌma ̱ loꞌo ya juani
chaꞌ cua nquije xlyaꞌ nu cua ngunaꞌ jiꞌi̱ ya”.
7Ndiꞌya̱ ñacui ̱naꞌ jiꞌi ̱ma ̱: ca chaa tsa tiꞌ ycuiꞌ
Ndyosi loꞌo ñati ̱ jiꞌi ̱ Ni ca su ntucua ycuiꞌ Ni
―nacui ̱ Jesús jiꞌi̱ nguꞌ fariseo liꞌ―, ca chaa tiꞌ
nguꞌ biꞌ masi sca ti ñati ̱ chalyuu ca tyujuꞌu
tiꞌ jiꞌi̱ chaꞌ cuxi nu ntsuꞌu jiꞌi̱, culochu̱ꞌ yu
jiꞌi̱ chaꞌ cuxi biꞌ liꞌ. Ná ntsuꞌu chaꞌ culacua
tiꞌ Ni cuentya jiꞌi̱ nu jacuayala tyii ntucua
caa tyaꞌa ñati ̱tsoꞌo nu ná ntsuꞌu chaꞌ cuxi jiꞌi ̱
nguꞌ, ntiꞌ nguꞌ.

Cui ̱i ̱ jiꞌi ̱ sca cñi nu cua ngunaꞌ jiꞌi ̱ nguꞌ
8Nda Jesús chaca cui ̱i̱ loꞌo nguꞌ liꞌ:
―¿Ñiꞌya̱ cuaꞌni sca nu cunaꞌa̱ nu ntsuꞌu tii

tyaꞌa cñi plata jiꞌi̱? Si ngunaꞌ sca cñi plata biꞌ
jiꞌi̱, ¿ñiꞌya̱ cuaꞌni liꞌ? Ntiꞌnaꞌ chaꞌ cuaꞌa̱maꞌxi
quiiꞌ chaꞌ culaja tsoꞌo niꞌi̱ biꞌ, ñaꞌa̱ cuayáꞌ nu
quije cñibiꞌ jiꞌi̱. 9Loꞌocuanquije cñibiꞌ jiꞌi̱, liꞌ
xutiꞌi̱ nu cunaꞌa̱ biꞌ jiꞌi ̱ lcaa tyaꞌa tsoꞌo loꞌo jiꞌi ̱
lcaa tyaꞌa ngaꞌa̱ cacua ti, chaꞌ cachaꞌ jiꞌi̱ nguꞌ
ndiꞌya̱: “Ca chaa tiꞌ ma ̱ loꞌo naꞌ juani, chaꞌ
cua nquije cñi nu ngunaꞌ biꞌ jnaꞌ”. 10Chaa tiꞌ
nu cunaꞌa̱ biꞌ, chaꞌ cua nquije cñi jiꞌi̱; la cuiꞌ
juaꞌa̱ ca slo ycuiꞌ Ndyosi, chaa tsa tiꞌ ycuiꞌ
Ni loꞌo ñati ̱ jiꞌi̱ Ni nde cua̱, masi sca ti ñati ̱
chalyuu ca tyujuꞌu tiꞌ jiꞌi ̱ chaꞌ cuxi nu ntsuꞌu
jiꞌi̱, culochu̱ꞌ yu jiꞌi̱ chaꞌ cuxi biꞌ liꞌ.

Sca nu quiꞌyu cuañiꞌ nu ntucunaꞌ ycuiꞌ ca
ti yu chalyuu jiꞌi ̱

11Nda Jesús chaca cui ̱i ̱ loꞌo nguꞌ liꞌ:
―Ntsuꞌu sca nu cusuꞌ nu ntsuꞌu tucua

tyaꞌa sñiꞌ quiꞌyu jiꞌi̱ yu. 12 Loꞌo nu cuañiꞌ
la ni, nacui ̱ yu jiꞌi ̱ sti yu: “Sti naꞌ”, nacui̱,
“xtyanu clya nuꞌu̱ lcaa chaꞌ tsoꞌo nu ngaꞌa̱
chaꞌ tyacua jnaꞌ”. Loꞌo liꞌ hora ti ndacha
sti yu chaꞌ tsoꞌo nu ntsuꞌu jiꞌi̱ tyucuaa sñiꞌ.
13 Cua xtyi tyempo ndyaca, liꞌ ndyujuiꞌ nu
quiꞌyu tya cuañiꞌ la lcaa chaꞌ tsoꞌo nu nda
sti yu jiꞌi̱. Loꞌo ngujui cñi ndyiꞌya yu, ndyaa
yu tyijyuꞌ liꞌ. Ca chaca tsuꞌ su ndyalaa yu,
liꞌ xcuiꞌ na nguaꞌni ñuꞌu̱ ti yu chalyuu jiꞌi ̱
yu; nguliji ñuꞌu̱ ti yu cñi biꞌ jiꞌi̱ yu. 14 Pana
nu loꞌo cua ndye cñi jiꞌi ̱ yu nguliji yu, liꞌ
ngua sca jbiꞌña tlyu ca loyuu su ndyaꞌa ̱ yu;
ná ntsuꞌu na cacu yu, lye tsa ntyuteꞌ yu liꞌ.
15 La cuiꞌ quichi ̱ su ntsuꞌu yu biꞌ ndyaa yu
neꞌ xña jiꞌi ̱ sca ñati;̱ ngulo nu ñati ̱biꞌ cña jiꞌi ̱
yu, liꞌ ndyaa yu neꞌ sca loꞌo jiꞌi̱ ñati ̱ biꞌ su
ntsuꞌu cubeꞌ jiꞌi̱, chaꞌ xacu yu jiꞌi ̱ cubeꞌ biꞌ jiꞌi ̱
nguꞌ. 16 Loꞌo liꞌ ngua tiꞌ yu si tyaalaꞌ la jiꞌi ̱
yu loꞌo cacu yu siꞌyu quixi̱ꞌ tyaꞌa nu ndacu
cubeꞌ, chaꞌ ná tucui nda na cacu yu, loꞌo
juaꞌa̱ ntyuteꞌ tsa yu liꞌ. 17Hasta liꞌ ngulacua

tsoꞌo tiꞌ yu: “¿Ni lcua tyaꞌa msu ntsuꞌu toꞌ tyi
sti naꞌ ndyuꞌni cña? Ná ndyiji jbiꞌña jiꞌi̱ nguꞌ
biꞌ, hasta ntyucua na ndyacu jiꞌi̱ nguꞌ. Loꞌo
naꞌ ni, ngaꞌa̱ naꞌ ca nde ndyiji jbiꞌña ꞌna chaꞌ
ngaꞌaandyiji nacacunaꞌ. 18Tsoꞌo la tyaꞌanaꞌ
nde toꞌ tyi sti naꞌ chaꞌ chcuiꞌ naꞌ loꞌo: Sti naꞌ,
ñacui ̱naꞌ jiꞌi̱, cua ntsuꞌu tsa quiꞌya hichu ̱ꞌ naꞌ
cuentya jiꞌi ̱ ycuiꞌNdyosi loꞌo cuentya jinuꞌu̱,
chaꞌngutaꞌa ̱yuꞌu ti naꞌ. 19Ngaꞌaantsuꞌuchaꞌ
ñacui ̱ nuꞌu̱ chaꞌ sñiꞌ nuꞌu̱ laca naꞌ; tsoꞌo la
masi ñiꞌya ̱ nu nduꞌni nuꞌu̱ loꞌo msu jinuꞌu̱,
juaꞌa̱ ti cuaꞌni nuꞌu̱ loꞌo naꞌ.” Juaꞌa ̱ ngulacua
tiꞌ yu chaꞌ chcuiꞌ yu loꞌo sti yu. 20Liꞌ ngutuꞌu
yu ndyaa yu tyucui̱i ̱ chaꞌ ñaa yu nde toꞌ tyi
sti yu.

’Tya tyijyuꞌ ñaa yu loꞌo naꞌa ̱ sti yu jiꞌi ̱ yu.
Hora ti ndyaa sti yu ndyacua tyaꞌa loꞌo yu;
ngüityi sti yu jiꞌi̱ yu liꞌ, nchcuichaꞌ sti yu jiꞌi̱
yu chaꞌ ngua tyaꞌna tiꞌ sti yu jiꞌi̱ yu. 21 Liꞌ
nacui̱ yu jiꞌi ̱ sti yu: “Sti naꞌ”, nacui ̱ yu, “cua
ntsuꞌu tsa quiꞌya hichu ̱ꞌ naꞌ cuentya jiꞌi̱ ycuiꞌ
Ndyosi loꞌo juaꞌa̱ cuentya jinuꞌu̱. Ngaꞌaa
ntsuꞌu chaꞌ ñacui ̱ nuꞌu̱ chaꞌ sñiꞌ nuꞌu̱ laca
naꞌ.” 22Liꞌ nacui̱ ycuiꞌ nu cusuꞌ jiꞌi̱ msu: “Yaa
clya ma ̱ culo ma ̱ lateꞌ nu tsoꞌo la chaꞌ xacuꞌ
ma ̱ jiꞌi̱ yu re. Stama ̱ sca cuiꞌ sne yaꞌ yu, suꞌba
ma ̱ caña quiyaꞌ yu. 23 Loꞌo liꞌ tsaa squiꞌya
ma ̱ chqueru nu ta̱a̱ la chaꞌ cujuii ma ̱ jiꞌi̱ chaꞌ
cacu na. Cuaꞌni na sca taꞌa, 24 chaꞌ ngua
tiꞌ na chaꞌ cua ngujuii sñiꞌ naꞌ re, loꞌo juani
xaꞌ ndyuꞌu tucua yu; cua ngunaꞌ yu ngua tiꞌ
naꞌ, loꞌo xaꞌ ndyalaa yu.” Hora ti nguxana
nguaꞌni nguꞌ sca taꞌa liꞌ.

25 ’Juaꞌa̱ ndyaca chaꞌ loꞌo ndyalaa sñiꞌ nu
cua cusuꞌ la, ndyalaa yu ndyaa yu cña. Cua
tyalaa ti yu toniꞌi ̱ jiꞌi̱ yu, loꞌo ndyuna yu
nclyaꞌá nguꞌmusca, chaꞌ cua laca ndyaca ji ̱i̱
loꞌo ndyalaa yu. 26Liꞌ ngusiꞌya yu jiꞌi̱ sca yu
cuañiꞌ, nchcuane yu jiꞌi̱: “¿Na laca ndyaca
jua?” 27 Liꞌ nguxacui ̱ nu yu cuañiꞌ biꞌ jiꞌi̱
yu: “Yu tyaꞌa nuꞌu̱ nu ndyaꞌa̱ yuꞌu, cua xaꞌ
ndyalaa yu biꞌ juani”, nacui ̱. “Biꞌ chaꞌ nacui ̱
sti nuꞌu̱ chaꞌ cujuii ya chqueru nu tsoꞌo la
ñaꞌa̱ biꞌ, chaꞌ tsoꞌo tsa ntiꞌ sti nuꞌu̱ chaꞌ cua
ndyalaa yu tsoꞌo ti.” 28Ngunasi ̱ꞌ tsa sñiꞌ nu
cua cusuꞌ la biꞌ liꞌ. Loꞌo naꞌa̱ sti yu chaꞌ ná
ntajaꞌa̱ yu tya ̱a̱ yu ca toniꞌi ̱, liꞌ ndyaa sti yu
chaꞌ chcuiꞌ loꞌo yu. 29 Liꞌ nacui ̱ yu jiꞌi ̱ sti yu:
“Jlo tiꞌ nuꞌu̱ ni cua lcua yija ̱ ndiꞌi̱ naꞌ ndyuꞌni
naꞌ cña jinuꞌu̱, loꞌo ni sca quiyaꞌ ná nguaꞌni
xñaꞌa̱ naꞌ loꞌo nuꞌu̱; lcaa cña nu ngulo nuꞌu̱
ꞌna, nguaꞌni naꞌ jiꞌi ̱. Pana ni sca quiyaꞌ ná
nda nuꞌu̱ masi sca chivo piti ti jnaꞌ chaꞌ
cuaꞌni naꞌ taꞌa loꞌo tyaꞌa tsoꞌonaꞌ. 30Nu juani
chaca quiyaꞌ ndyalaa sñiꞌ nuꞌu̱ nu ndye cñi
jinuꞌu̱ nguliji ñuꞌu̱ ti yu loꞌo saꞌa yu. Loꞌo
ndyalaa yu biꞌ, hora ti ndyujuii ma ̱ chqueru
ta̱a ̱ chaꞌ caca taꞌa jiꞌi̱”, nacui ̱ sñiꞌnucua cusuꞌ
la. 31Liꞌ nacui̱ nu cusuꞌ sti yu jiꞌi̱ yu: “Chañi
chaꞌ lcaa tsa ̱ ndiꞌi ̱ nuꞌu̱ loꞌo naꞌ. Loꞌo juaꞌa̱
lcaa chaꞌ tsoꞌo nu ntsuꞌu jnaꞌ, na jinuꞌu̱ laca
lcaa chaꞌ biꞌ. 32 Pana juani, tsoꞌo la chaꞌ

cuaꞌni na sca taꞌa chaꞌ ndyalaa tyaꞌa nuꞌu̱
chaca quiyaꞌ. Ngua tiꞌ na chaꞌ cua ngujuii
yu, pana xaꞌ ndyuꞌu tucua yu chaca quiyaꞌ;
cua ngunaꞌ yu ngua tiꞌ na, pana ndyalaa
yu chaca quiyaꞌ. Biꞌ chaꞌ ndyuꞌni na sca ji ̱i̱
juani, chaꞌ chaa tsa tiꞌ na.”

16
Sca msu laca loo nu tajuaꞌ ti nguaꞌni,

masi cuxi ti tyiquee yu
1 Liꞌ nchcuiꞌ Jesús loꞌo nu nguꞌ nu ndyaca

tsaꞌa̱ jiꞌi ̱:
―Ntsuꞌu sca nu culiyaꞌ, loꞌo juaꞌa̱ cua

ntsuꞌu sca ñati ̱ nu laca loo jiꞌi̱ msu jiꞌi ̱ yu
culiyaꞌbiꞌ. Loꞌo liꞌndachaꞌnguꞌ jiꞌi̱ nu culiyaꞌ
biꞌ, chaꞌ cua tye ti chaꞌ tsoꞌo nu ntsuꞌu jiꞌi ̱ yu,
chaꞌ nguliji ñuꞌu̱ ti msu nu laca loo jiꞌi ̱ chaꞌ
tsoꞌo biꞌ. 2Liꞌ ngusiꞌya xuꞌna jiꞌi ̱msu nu laca
loo biꞌ, chaꞌ xcuane jiꞌi ̱ msu biꞌ: “¿Ni chaꞌ ta
laca nu nchcuiꞌ nguꞌ loꞌo naꞌ chaꞌ jinuꞌu̱?”,
nacui ̱ yu. “¿Ni cña ndyuꞌni nuꞌu̱ nu cua
nchcuiꞌ nguꞌ loꞌo naꞌ? Tya nuꞌu̱ cuentya jnaꞌ
juani, cuachaꞌ clya nuꞌu̱ chaꞌ jnaꞌ, ñaꞌa̱ chaꞌ
nu cua nguaꞌni nuꞌu̱. Ngaꞌaa caca nuꞌu̱ loo
jiꞌi ̱msu ꞌna juani.” 3Quiñaꞌa ̱ tsa ngulacua tiꞌ
msu nu laca loo biꞌ liꞌ: “¿Na laca cuaꞌni naꞌ
juani, si ngaꞌaa ta xuꞌna naꞌ cña nu cuaꞌni
naꞌ? Ngaꞌaa jlo tiꞌ naꞌ ñiꞌya ̱ cuaꞌni naꞌ liꞌ. Ná
quénaꞌ chaꞌ cuaꞌninaꞌ cña loyuu; loꞌosi tsaꞌa̱
jña naꞌmsta ̱, la cuiꞌ ti juaꞌa̱ ca tyujuꞌu tsa tiꞌ
naꞌ liꞌ. 4 Pana cua jlo tiꞌ naꞌ ñiꞌya ̱ nu cuaꞌni
naꞌ chaꞌ caja su tyiꞌi̱ naꞌ toniꞌi ̱ jiꞌi ̱ ñati,̱ nu loꞌo
ngaꞌaa ta xuꞌna naꞌ cña nu cuaꞌni naꞌ.” Juaꞌa̱
ngulacua tiꞌmsu biꞌ, chaꞌ cuxi ti tyiquee yu.
5 Liꞌ ngusiꞌya yu jiꞌi̱ lcaa ñati ̱ nu ndacui jiꞌi̱
xuꞌna yu, nchcuane yu jiꞌi ̱ nguꞌ liꞌ: “¿Ni tsa
lo ta ndacui nuꞌu̱ jiꞌi ̱ xuꞌna naꞌ?” nacui̱ yu
jiꞌi ̱ tsaca nguꞌ. 6 “Sca mil tyaꞌa litro setye
ndacui naꞌ jiꞌi̱”, nacui̱ nguꞌ biꞌ liꞌ. Hora ti
nacui ̱ msu nu laca loo biꞌ jiꞌi ̱ nguꞌ biꞌ: “Nde
nscua quityi nu nscua cuentya jinuꞌu̱. Cuaꞌa̱
clyanuꞌu̱ re chaꞌ cuiñáchacaquityi, nuñacui ̱
chaꞌ caꞌyu siyento ti litro setye ndacui nuꞌu̱
jiꞌi ̱ nu cusuꞌ biꞌ”, nacui̱ msu biꞌ jiꞌi ̱. 7 Liꞌ
nchcuane yu jiꞌi̱ chaca nguꞌ: “Nuꞌu̱ ni, ¿ni
tsa lo ndacui jiꞌi̱ xuꞌna naꞌ?” “Sca siyento
tyaꞌa cujui ̱ nscuaꞌ trigo”, nacui̱ nguꞌ biꞌ liꞌ.
“Ha ̱a̱”, nacui ̱ yu, “ndenscua quityi nunscua
cuentya jinuꞌu̱”, nacui̱ nu msu biꞌ. “Cuaꞌa̱
clya nuꞌu̱ ca nde chaꞌ scua chaca quityi nu
ñacui ̱ chaꞌ jacuayala tyaꞌa cujui̱ ti, tsa biꞌ ti
ndacui jiꞌi̱ nu cusuꞌ.” 8 Tiyaꞌ la ngua cuayáꞌ
tiꞌ ycuiꞌ nu laca xuꞌna yu ñiꞌya ̱ nu ndyuꞌni
yu. “Tajuaꞌ tsa ndyuꞌni msu nu laca loo biꞌ
ꞌna laja loꞌo ndyuꞌni yu cña”, nacui ̱ nu cusuꞌ
culiyaꞌ biꞌ.
Loꞌo liꞌ tya nchcuiꞌ Jesús loꞌo nguꞌ biꞌ:
―Loꞌo cuꞌma ̱ ni, nu ntiꞌ tsa ma ̱ taquiyaꞌ

ma ̱ jiꞌi ̱ lcaa chaꞌ nu nchcuiꞌ ycuiꞌ Ndyosi
―nacui̱―, taca ca tsaꞌa̱ ma ̱ xi loꞌo ñaꞌa̱ ma ̱

ñiꞌya ̱ nu nduꞌni xaꞌ la ñati ̱chalyuu loꞌo tyaꞌa
nguꞌ, masi cuxi ti nguꞌ.

9 ’Ndiꞌya̱ chcuiꞌ naꞌ loꞌo ma ̱ lacua: Tsoꞌo ti
cuaꞌni ma ̱ loꞌo lcaa chaꞌ tsoꞌo nu ntsuꞌu jiꞌi ̱
ma ̱ nde chalyuu; xtyucuama ̱ jiꞌi ̱ xaꞌ ñati ̱loꞌo
chaꞌ tsoꞌo nu ntsuꞌu jiꞌi ̱ ma ̱ ñaꞌa̱ cuayáꞌ tye
chalyuu jiꞌi ̱ma ̱, chaꞌ juaꞌa̱ caja tyaꞌa tsoꞌoma ̱
nde chalyuu. Loꞌo liꞌ ta ycuiꞌ Ndyosi su tyiꞌi ̱
ma ̱ slo Ni, su ná ngaꞌa̱ chaꞌ tye chalyuu jiꞌi ̱
ma ̱ liꞌ.

10 ’Ñati ̱ nu tsoꞌo tsa nguaꞌni lyiji sca cña
piti ti, juaꞌa̱ tsoꞌo tsa cuaꞌni nguꞌ biꞌ, masi
sca cña nu cua tlyu la; pana ñati ̱nu ñiloꞌo jiꞌi ̱
xuꞌna nguꞌ loꞌo cuaꞌni nguꞌ sca cña piti ti, ná
tyiqueeꞌ ná caca cuaꞌni nguꞌ biꞌ sca cña nu
cua tlyu la. 11 Si ná nchca cñaꞌa̱si ̱i̱ ma ̱ sca
chaꞌ tsoꞌo nu ntsuꞌu jiꞌi̱ ma̱ nde chalyuu, ni
ná ta ycuiꞌNdyosi sca cña tsoꞌo la chaꞌ cuaꞌni
ma ̱ cuentya jiꞌi̱ ycuiꞌNi. 12Lcaa chaꞌ tsoꞌo nu
ntsuꞌu jiꞌi ̱ ma ̱ chalyuu, na nda ycuiꞌ Ndyosi
chaꞌ biꞌ jña ti ma ̱; si ná cuaꞌni tsoꞌo ti ma ̱ loꞌo
chaꞌ biꞌ, ¿ñiꞌya̱ cuaꞌni ma ̱ loꞌo chaꞌ tsoꞌo nu
nda Ni chaꞌ tyanu neꞌ cresiya jiꞌi̱ ma ̱?

13 ’Sca msu ni, ná caca cuaꞌni yu cña jiꞌi ̱
tucua tyaꞌa xuꞌna yu sca tyempo ti; jiꞌi̱ sca ti
xuꞌna yu taca cuaꞌni yu cña. Ná tyiqueeꞌ tiꞌí
tiꞌ yu ñaꞌa̱ yu jiꞌi̱ tsaca ñati ̱ liꞌ, cuati jiꞌi̱ chaca
ñati ̱ biꞌ tsoꞌo ntsuꞌu tyiquee yu ñaꞌa̱ yu jiꞌi̱;
hasta tsoꞌo la cuaꞌni yu cña jiꞌi ̱ ñati ̱biꞌ, pana
jiꞌi ̱ tsaca ñati ̱biꞌ, lasa la cuaꞌni yu cña jiꞌi̱. Ná
caca xñina chaꞌ jiꞌi̱ ycuiꞌNdyosi nuXuꞌnana
si ntsuꞌu tsa tyiquee na ñaꞌa ̱ na jiꞌi̱ cñi, chaꞌ
ñiꞌya ̱ si laca chaca xuꞌnana, juaꞌa̱ laca cñibiꞌ
liꞌ.

14 Pana ntsuꞌu tsa tyiquee nguꞌ fariseo
chaꞌ jiꞌi̱ cñi, biꞌ chaꞌ loꞌo ndyuna nguꞌ chaꞌ nu
nchcuiꞌ Jesús, ngustí loꞌo ti nguꞌ jiꞌi ̱ yu. 15Liꞌ
nguxtyacui Jesús chaꞌ loꞌo nguꞌ biꞌ:

―Cuꞌma ̱ ―nacui ̱ yu―, tsoꞌo tsa nduꞌnima ̱
chaꞌ ñaꞌa̱ ti xaꞌ ñati ̱ jiꞌi ̱ ma ̱, pana cua jlo tiꞌ
ycuiꞌNdyosi lcaañaꞌa ̱ chaꞌnuntsuꞌu tyiquee
ma ̱. Ñati ̱nu tlyu tsa nduꞌni jiꞌi̱ ycuiꞌ ca nguꞌ,
xtyanu tiꞌi ̱ ycuiꞌNdyosi jiꞌi ̱ nguꞌ biꞌ.

Ñiꞌya ̱ ndyaca loꞌo chaꞌ tsoꞌo nu jiꞌi ̱ ycuiꞌ
Ndyosi

16 ’Nu tyempo cua saꞌni la ni, ntsuꞌu chaꞌ
cusuꞌ jiꞌi ̱ñati,̱ la cuiꞌ chaꞌnundaycuiꞌNdyosi
loꞌo Moisés, juaꞌa̱ loꞌo nguꞌ nu ngua tuꞌba jiꞌi ̱
Ni tya saꞌni la; pana nu loꞌo ñaa Juan, tya
liꞌ nguxana ngañi chaꞌ tsoꞌo jiꞌi ̱ ycuiꞌNdyosi,
chaꞌ caca Ni loo neꞌ tyiquee ñati.̱ Quiñaꞌa ̱
tsa ñati,̱ lye tsa nda nguꞌ juersa chaꞌ xñi nguꞌ
chaꞌ jiꞌi̱ ycuiꞌNdyosi.

17 ’Ná tlyu cña tye lcaa na nu ntsuꞌu nde
cua ̱, juaꞌa̱ tye tyucui ñaꞌa ̱ chalyuu; pana ná
tye tsiyaꞌ ti ni sca siꞌyu chaꞌ jiꞌi̱ lcaa chaꞌ nu
cua nda ycuiꞌ Ndyosi loꞌo na nu ngua saꞌni
la.

Nchcuiꞌ Jesús chaꞌ jiꞌi ̱ñati ̱nu xtyanu tiꞌi ̱ jiꞌi ̱
clyoꞌo

18Tya nchcuiꞌ la Jesús loꞌo nguꞌ liꞌ:

―Loꞌo culo sca ñati ̱quityi chaꞌ xtyanu yu
jiꞌi̱ clyoꞌo yu, chaꞌ xaꞌ caja clyoꞌo yu loꞌo xaꞌ
nu cunaꞌa̱, chaꞌ subaꞌ ndyuꞌni yu biꞌ liꞌ. Loꞌo
juaꞌa̱ loꞌo caja clyoꞌo sca nu quiꞌyu loꞌo sca
nu cunaꞌa ̱nu cuanguxtyanu clyoꞌo jiꞌi̱, masi
cuentya jiꞌi̱ ley, la cuiꞌ ti chaꞌ subaꞌ laca nu
ndyuꞌni nu quiꞌyu biꞌ liꞌ.

Chaꞌ jiꞌi ̱ sca nu culiyaꞌ loꞌo sca yu tiꞌi nu
naa Lázaro

19 ’Cuantsuꞌu scanu culiyaꞌ, loꞌoxcuiꞌ lateꞌ
quiñaꞌa̱ ngaꞌa̱, xcuiꞌ lateꞌ tsoꞌo ñaꞌa̱ nchcuꞌ
yu. Loꞌo juaꞌa̱ lye tsa ndyuꞌni yu, lcaa tsa̱
ndyaca taꞌa slo yu. 20 Pana ntsuꞌu sca ñati ̱
tiꞌi nu naa Lázaro, nu xcuiꞌ quichuꞌ ntucua
tyucui ñaꞌa̱ yu. Toniꞌi ̱ ti jiꞌi ̱ nu culiyaꞌ biꞌ
nchcaꞌa̱ Lázaro lcaa tsa̱. 21 Cua ntiꞌ yu tiꞌi biꞌ
masi cacu yu satyananundyalú toꞌmesa su
ndyacu nu culiyaꞌ biꞌ liꞌ. Loꞌo juaꞌa̱ ndyaꞌa̱
xneꞌ su ngaꞌa̱ yu chaꞌ nclyeꞌe loo quichuꞌ
nu ntsuꞌu hichu ̱ꞌ yu tiꞌi biꞌ. 22 Ndyalaa tsa̱
nu ngujuii nu tiꞌi biꞌ; loꞌo nu xca ̱ jiꞌi ̱ ycuiꞌ
Ndyosi ni, ndyaa loꞌo nguꞌ jiꞌi̱ ca slo jyoꞌo
cusuꞌ Abraham, ca su tlyu nu nguaꞌni choꞌo
ycuiꞌ Ndyosi. Loꞌo juaꞌa̱ ngujuii nu culiyaꞌ
biꞌ, nguxatsiꞌ nguꞌ jiꞌi ̱ liꞌ. 23 Pana nu loꞌo
cua ntsuꞌu nu culiyaꞌ biꞌ su nchcubeꞌ yu ca
bilyaa, liꞌngusicua̱ hique yunaꞌa ̱ yu jiꞌi̱ jyoꞌo
cusuꞌ Abraham tyijyuꞌ ti, loꞌo juaꞌa̱ naꞌa ̱ yu
chaꞌ stuꞌba ti ntucua jyoꞌo Lázaro loꞌo. 24 Liꞌ
ngusiꞌya nu culiyaꞌ biꞌ jiꞌi ̱ Abraham: “Sti ya
Abraham, cuaꞌni tyaꞌna tiꞌnuꞌu̱ jnaꞌ. Ta nuꞌu̱
jiꞌi̱ Lázaro jua chaꞌ ca ̱a̱ ca ̱loꞌo xi hitya chaꞌ
coꞌo naꞌ, masi loꞌo sne ti yu cuichaꞌ yu xi
tuꞌba naꞌ chaꞌ caꞌya tyacalaꞌ xi ltseꞌ naꞌ, chaꞌ
lye tsa tyiqueꞌ ntiꞌ naꞌ su ntsuꞌu naꞌ lo quiiꞌ
re.” 25 Liꞌ nacui̱ jyoꞌo Abraham jiꞌi ̱: “Sñiꞌ”,
nacui ̱, “tsoꞌo tsanguahi ̱ loꞌongutiꞌi̱ nuꞌu̱ nde
chalyuu. Loꞌo Lázaro re ni, siꞌi juaꞌa̱ ngua
jiꞌi̱ yu, chaꞌ lye tsa nchcubeꞌ yu su ngutiꞌi ̱
yu chalyuu. Biꞌ chaꞌ caja su tsoꞌo tyiꞌi̱ yu ca
nde juani; loꞌo nuꞌu̱ ni, ngaꞌa̱ chaꞌ chcubeꞌ
nuꞌu̱. 26 Tya ntsuꞌu la chaꞌ jiꞌi ̱ cuare nde su
ndiꞌi̱ ya, ntsuꞌu sca laja cuaꞌa̱ tlyu claꞌbe laja
su ndiꞌi̱ cuare loꞌo cuꞌma ̱; biꞌ chaꞌ si ntsuꞌu
nguꞌ nu ntiꞌ tsaa nde slo cuꞌma ̱, ná caca jiꞌi ̱
nguꞌ tyaa nguꞌ. Loꞌo juaꞌa̱ cuꞌma ̱ nu ntsuꞌu
ma ̱ nde jua, ná caca jiꞌi̱ ma ̱ tya ̱a̱ ma ̱ ca nde.”
27 Liꞌ tyaꞌna tsa nchcuiꞌ nu culiyaꞌ biꞌ loꞌo:
“Cuaꞌninuꞌu̱ sca chaꞌ tsoꞌo loꞌonaꞌ, Abraham
sti naꞌ”, nacui ̱ nu culiyaꞌ biꞌ. “Ta jiꞌi̱ Lázaro
chaꞌ tsaa yu toꞌ tyi sti naꞌ, 28 ca su ntsuꞌu
caꞌyu tyaꞌa nguꞌ tyaꞌa naꞌ, chaꞌ chcuiꞌ yu loꞌo
nguꞌ, chaꞌ ná ca ̱a̱ nguꞌ ca nde su ntsuꞌu naꞌ
nchcubeꞌ naꞌ.” 29 Pana nacui ̱ Abraham jiꞌi̱:
“Cua jlo tiꞌnguꞌ biꞌ lcaa ñaꞌa̱ chaꞌnunguscua
jyoꞌo Moisés; juaꞌa ̱ nu xaꞌ la quityi jiꞌi̱ ycuiꞌ
Ndyosi nu nguscua jyoꞌo cusuꞌ cua saꞌni,
ntsuꞌu biꞌ jiꞌi̱ nguꞌ tyaꞌa nuꞌu ̱. Tsoꞌo si cuaꞌa̱
jyaca ̱ nguꞌ jiꞌi̱ chaꞌ nu nscua lo quityi biꞌ.”
30Liꞌ nguxacui̱ nu culiyaꞌ biꞌ chaꞌ jiꞌi̱: “Tsoꞌo
lacua, sti naꞌAbraham. Pana si tsaa sca nguꞌ

jyoꞌo re ca su ndiꞌi̱ nguꞌ, liꞌ culochu̱ꞌ nguꞌ
chaꞌ cuxi nu ndyuꞌni nguꞌ.” 31 Xaꞌ nchcuiꞌ
jyoꞌoAbraham loꞌonu culiyaꞌbiꞌ liꞌ: “Loꞌoná
ntiꞌ nguꞌ taquiyaꞌ nguꞌ jiꞌi̱ chaꞌ nu nguscua
Moisés, loꞌo juaꞌa̱ ná taquiyaꞌ nguꞌ jiꞌi̱ jyoꞌo
cusuꞌ nu nguaꞌa̱ loo ycuiꞌNdyosi cña jiꞌi ̱ chaꞌ
chcuiꞌ loꞌo ñati,̱ la cuiꞌ juaꞌa̱ ná taquiyaꞌ nguꞌ
jiꞌi̱ xaꞌ la chaꞌ nu ta Ni loꞌo nguꞌ, masi tyuꞌú
sca nu cua ngujuii chaca quiyaꞌ chaꞌ chcuiꞌ
loꞌo nguꞌ”.

17
Cuxi tsa caca si ntsuꞌu sca quiꞌya nu

ndulo la jiꞌna
1 Chaca quiyaꞌ nchcuiꞌ Jesús loꞌo nu nguꞌ

nu ndyaca tsaꞌa̱ jiꞌi̱:
―Ntsuꞌu tsa nguꞌ nu nchcuiꞌ loꞌo na chaꞌ

cuaꞌni na sca chaꞌ cuxi, pana tyaꞌna tsa sca
ñati ̱nundatsaa jiꞌi̱ tyaꞌa chaꞌ cuaꞌni chaꞌ cuxi
loꞌo. 2 Tsoꞌo la si tsaa nguꞌ xcua̱a̱ nguꞌ jiꞌi ̱ yu
lo tyujoꞌo loꞌo sca quee quichi tyaaca ̱ꞌ yane
yu, chaꞌ ngaꞌaa caja ñiꞌya̱ nu tatsaa yu jiꞌi̱ ni
sca ñati ̱ñiꞌya̱ ntiꞌnu sube re, chaꞌ cuaꞌni nguꞌ
chaꞌ cuxi loꞌo yu.

3 ’Cuiꞌya ma ̱ cuentya si cuaꞌni sca nguꞌ
tyaꞌa ndyaꞌa̱ ma ̱ sca chaꞌ cuxi loꞌo ma ̱. Liꞌ
chcuiꞌma ̱ loꞌo yu chaꞌ ngaꞌaa cuaꞌni yu chaꞌ
cuxi biꞌ loꞌo ma ̱. Loꞌo si tyaꞌa̱chu̱ꞌ yu jiꞌi ̱ chaꞌ
cuxi biꞌ, cuaꞌni ma ̱ chaꞌ clyu tiꞌ jiꞌi̱ yu liꞌ;
4 masi cati quiyaꞌ ta yu chaꞌ ñasiꞌ̱ tiꞌ jiꞌi̱ ma ̱
sca tsa̱, loꞌo cati quiyaꞌ ca̱a̱ yu chaꞌ chcuiꞌ yu
loꞌo ma̱: “Cuiꞌya ma ̱ chaꞌ clyu tiꞌ jnaꞌ, ngaꞌaa
cuaꞌninaꞌ juaꞌa̱ juani”, ñacui ̱yu, liꞌngaꞌa̱ chaꞌ
cuiꞌyama ̱ chaꞌ clyu tiꞌ jiꞌi̱ yu.

Quiñaꞌa ̱ tsa chaꞌ caca jiꞌna si jlya tiꞌ na jiꞌi ̱
ycuiꞌNdyosi

5 Liꞌ nacui ̱ nu nguꞌ nu ndyaca tsaꞌa̱ jiꞌi̱
Jesús:

―Xtyucuanuꞌu̱ jiꞌi ̱ya chaꞌ taca jlya la tiꞌya
chaꞌ jinuꞌu̱ ―nacui̱ nguꞌ jiꞌi̱.

6 ―Jlo tiꞌ ma ̱ chaꞌ piti tsa sca siꞌyu cuxee
―nacui̱ Jesús jiꞌi̱ nguꞌ―, loꞌo juaꞌa ̱ cuꞌma ̱
ni, ná quiñaꞌa̱ tsa chaꞌ nchca jiꞌi̱ ma ̱. Pana
masi xti ti chaꞌ jlya tiꞌ ma ̱ jiꞌi ̱ ycuiꞌ Sti naꞌ,
taca ñacui ̱ma̱ jiꞌi ̱ yaca quityi re: “Tyuꞌutsuꞌ
nuꞌu̱ ca su ndu ̱ re, yaa nuꞌu̱ tyu ̱ nde lo hitya
tyujoꞌo”. Loꞌo liꞌ ñaꞌa ̱ ma ̱ chaꞌ taquiyaꞌ yaca
biꞌ chaꞌ nu cua nchcuiꞌma ̱ loꞌo.

Ñiꞌya ̱nungaꞌa ̱ chaꞌ cuaꞌninasindyuꞌnina
cña jiꞌi̱ ycuiꞌNdyosi

7 ’¿Ñiꞌya̱ ntiꞌ cuꞌma ̱ ni? ¿Ñiꞌya̱ cuaꞌni ma ̱
si ntsuꞌu scamsu jiꞌi̱ ma ̱ nu ndyaa neꞌ quixi̱ꞌ
chaꞌ culaꞌa yuu cuentya jiꞌi̱ ma ̱, masi ndyaa
yu chaꞌ cñaꞌa̱si ̱i ̱ yu jiꞌi̱ bata jiꞌi ̱ ma ̱? Nde
ngusi̱i ̱ loꞌo ndyalaa ca ti msu biꞌ ndyaa yu
cña biꞌ, ná tyiqueeꞌ ná chcuiꞌ ma ̱ loꞌo yu
ndiꞌya̱: “Tya ̱a ̱ clya cuaꞌa̱ toꞌmesa chaꞌ cuaꞌni
nuꞌu̱ si ̱i ̱ juani”. 8 Ná yala ñacui ̱ ma ̱ jiꞌi ̱ yu
juaꞌa̱, ntiꞌ naꞌ. Ná tyiqueeꞌ ndiꞌya̱ chcuiꞌ ma ̱
loꞌo yu: “Cuaꞌni choꞌo clya caqueꞌ si̱i ̱ chaꞌ

cacu ya. Clyo cacu ya coꞌo ya, cuati cacu
coꞌo nuꞌu ̱”, ñacui ̱ma ̱ jiꞌi ̱msu biꞌ. 9 ¿Ha tyama ̱
xlyaꞌbe jiꞌi̱ msu biꞌ, chaꞌndaquiyaꞌ yu cñanu
ngulo ma ̱ jiꞌi ̱? Ná nduꞌni xuꞌna msu juaꞌa̱.
10 Ñiꞌya̱ laca msu, juaꞌa̱ laca cuꞌma ̱; nu loꞌo
nguaꞌnima ̱ lcaa cña nu culo ycuiꞌNdyosi jiꞌi̱
ma ̱, ngaꞌa̱ chaꞌ ñacui ̱ma ̱ liꞌ: “Msu cuxi ti laca
cuare, chaꞌ cña nu ngaꞌa ̱ chaꞌ cuaꞌni ti ya, tsa
biꞌ ti cña nguaꞌni ya”, ñacui ̱ma̱.

Nguaꞌni Jesús joꞌo jiꞌi̱ tii tyaꞌa ñati ̱ nu
ngusñi quicha nu ndyatsuꞌ cuañaꞌ jiꞌi ̱

11 Nu loꞌo ngusñi Jesús tyucui̱i ̱ ndyaa
nde Jerusalén, liꞌ nteje tacui nguꞌ loyuu su
cuentya Galilea, ndyaa nguꞌ nde loyuu su
cuentya Samaria. 12 Nu loꞌo ndyalaa Jesús
sca quichi ̱ piti biꞌ, liꞌ ndyacua tyaꞌa yu loꞌo
tii tyaꞌa nguꞌ quicha nu cua lijya̱ nguꞌ slo yu;
quicha nu ndyatsuꞌ cuañaꞌ ntsuꞌu jiꞌi̱ nguꞌ
biꞌ. Pana tyijyuꞌ ti ndyatu̱ nguꞌ slo Jesús,
13 cui ̱i̱ tsa nchcuiꞌ nguꞌ loꞌo yu liꞌ:

―Cusuꞌ Jesús ―nacui ̱ nguꞌ liꞌ―, cuaꞌni
tyaꞌna tiꞌ nuꞌu̱ jiꞌi̱ cua.

14Nu loꞌo naꞌa̱ Jesús jiꞌi̱ nguꞌ, liꞌ nacui ̱ yu:
―Yaa clya ma ̱ slo sti joꞌó chaꞌ ñaꞌa ̱ yu jiꞌi̱

tyucui ñaꞌa̱ ma ̱ ―nacui ̱.
Nduꞌu nguꞌ ndyaa nguꞌ liꞌ. Pana su ndyaa

nguꞌ tyucui ̱i̱ ti, ngua tii nguꞌ chaꞌ xaꞌ ngua
lubii cuañaꞌ nguꞌ; ndye chaꞌ quicha nguꞌ
liꞌ. 15 Biꞌ chaꞌ nguxtyu ̱u̱ tsaca yu quicha biꞌ,
cui ̱i̱ tsa nchcuiꞌ yu ndyuꞌni chi ̱ yu loo ycuiꞌ
Ndyosi. 16Liꞌ ndyatu̱ sti ̱ꞌ yu slo Jesús, ndyaa
stii yu loyuunde looyuchaꞌndyayuxlyaꞌbe
jiꞌi ̱ Jesús. Nguꞌ Samaria laca yu biꞌ, nguꞌ xaꞌ
tsuꞌ laca yu. 17Liꞌ nacui ̱ Jesús:

―¿Ha siꞌi tii tyaꞌa nguꞌ nu ndyatsuꞌ cuañaꞌ
nguꞌ ndyaca tsoꞌo nguꞌ tsa̱? ¿Mala ngua nu
chaca caa tyaꞌa nguꞌ biꞌ juani? 18 Sca ti yu
re nu siꞌi nguꞌ Israel tyaꞌa na laca, biꞌ laca
nu nguxtyu ̱u̱ chaꞌ cuaꞌni tlyu yu jiꞌi ̱ ycuiꞌ
Ndyosi.

19Liꞌ nchcuiꞌ Jesús loꞌo nu quiꞌyu biꞌ:
―Tyatu̱ nuꞌu̱ chaꞌ tyaa nuꞌu̱ juani

―nacui̱―. Cua ngua tsoꞌo nuꞌu̱ juani chaꞌ
jlya tiꞌ nuꞌu̱ chaꞌ nu nda naꞌ loꞌo nuꞌu̱.

Ndiꞌya ̱ caca loꞌo tyalaa tyempo chaꞌ caca
ycuiꞌNdyosi loo neꞌ cresiya jiꞌi ̱ ñati ̱

20 Loꞌo liꞌ nchcuane nguꞌ fariseo jiꞌi ̱ Jesús
ni jacuaꞌ tyalaa tyempo chaꞌ caca ycuiꞌ
Ndyosi loo jiꞌi ̱ ñati.̱ Nguxacui ̱ Jesús chaꞌ jiꞌi̱
nguꞌ biꞌ liꞌ:

―Siꞌi sca na nu tyaca̱ꞌ lijya̱ tyijyuꞌ laca
chaꞌ biꞌ. 21Ná caca ñacui ̱na ndiꞌya ̱: “Nde ti
ndu̱ biꞌ”; masi ndiꞌya̱ ná ñacui ̱na: “Ndejua
ntucua biꞌ”. Na cua laca ycuiꞌ Ni loo ca neꞌ
cresiya jiꞌi̱ ñati ̱ juani.

22 Liꞌ nacui ̱ Jesús jiꞌi ̱ nguꞌ nu ndyaca tsaꞌa̱
jiꞌi ̱:

―Nde loo la tyalaa tyempo nu ntiꞌ tsa ma ̱
ñaꞌa ̱ma ̱ ꞌna, masi chaca tya tsa̱ nde chalyuu
tya tyiꞌi ̱ naꞌ loꞌo ma ̱ ntiꞌ ma ̱, naꞌ nu cua nda
ycuiꞌ Ni ꞌna lijya̱a̱ chaꞌ caca naꞌ ñati;̱ pana

ngaꞌaa ñaꞌa̱ ma ̱ ꞌna liꞌ. 23 Chcuiꞌ nguꞌ loꞌo
ma ̱ chaꞌ jnaꞌ liꞌ: “Nde ti ndu ̱ yu”; loꞌo juaꞌa ̱
chcuiꞌ nguꞌ: “Ndacua ndu̱ ycuiꞌ yu”. Pana
ná tsaa ma ̱, ná taquiyaꞌ ma ̱ jiꞌi ̱ chaꞌ cuiñi
nu nchcuiꞌ nguꞌ biꞌ ―nacui̱ Jesús jiꞌi ̱ nguꞌ―.
24 Seꞌi ̱ ti ntyijiꞌi ̱ xee tyiꞌyu nu loꞌo ndyubi,
pana tyaca̱ꞌ ñaꞌa ̱ nguꞌ xee biꞌ tyucui nde cua̱;
juaꞌa̱ caca loꞌo naꞌ nu lijya̱a̱ chaꞌ caca naꞌ
ñati,̱ nu loꞌo tyalaa tsa̱ biꞌ loꞌo ñaꞌa̱ nguꞌ jnaꞌ
chaꞌ ca̱a̱ naꞌ chacaquiyaꞌ. 25Pana clyonscua
chaꞌ lye tsa chcubeꞌ ycuiꞌ naꞌ. La cuiꞌ juaꞌa ̱
nguꞌ tyaꞌa quichi̱ tyi na xtyanu tiꞌi ̱ nguꞌ ꞌna.
26Ñiꞌya̱ ngua jiꞌi ̱ñati ̱nungutiꞌi̱ chalyuu saꞌni
la, tyaꞌa stuꞌba nguꞌ loꞌo jyoꞌo Noé biꞌ, juaꞌa ̱
caca jiꞌi̱ ñati ̱ chalyuu loꞌo chaca quiyaꞌ tya̱a ̱
naꞌ nu lijya̱a̱ chaꞌ caca naꞌ ñati.̱ 27 Tyaꞌa
stuꞌba jyoꞌo Noé biꞌ ni, nguaꞌni nguꞌ taꞌa,
ndyacunguꞌ, ndyiꞌonguꞌ, ngujui clyoꞌonguꞌ;
tsa biꞌ ti chaꞌ ndube tiꞌ nguꞌ ñaꞌa̱ cuayáꞌ nu
ndyalaa tyempo ngüiñá nu Noé biꞌ yaca niꞌi ̱
tonu. Liꞌ ndyatí̱ yu neꞌ yaca niꞌi ̱ biꞌ loꞌo lcaa
na nu ntsuꞌu jiꞌi̱ yu. Loꞌo liꞌ nguaꞌya tyo
clyaa biꞌ, ndye ñati ̱ chalyuu ngujuii nguꞌ.
28 Loꞌo la cuiꞌ ñiꞌya̱ ngua jiꞌi ̱ nguꞌ quichi ̱ su
ngutiꞌi ̱ jyoꞌo Lot, juaꞌa̱ caca jiꞌi̱ ñati ̱ chalyuu
tsa̱ biꞌ. Tyaꞌa quichi ̱ tyi Lot ni, ndyacu nguꞌ,
ndyiꞌo nguꞌ, ngüiꞌya nguꞌ yuꞌba, ndyujuiꞌ
nguꞌ yuꞌba, ndyataa nguꞌ xtya̱, ngüiñá nguꞌ
niꞌi̱; tsa biꞌ ti cña nu ndiya tiꞌ nguꞌ nguaꞌni
nguꞌ biꞌ, 29ñaꞌa̱ cuayáꞌnungulo ycuiꞌNdyosi
jiꞌi ̱ yu Lot biꞌ nde quichi ̱ Sodoma biꞌ. Liꞌ
ngusalú Ni quiiꞌ loꞌo yuu sufri ndyaqui ̱ lo
yuu. Ndye chaꞌ jiꞌi ̱ lcaa nguꞌ Sodoma biꞌ;
tyaꞌa stuꞌba Lot ni, ngujuii lcaa nguꞌ. 30 Juaꞌa ̱
caca tsa ̱ biꞌ loꞌo tya ̱a̱ naꞌ nu lijya ̱a̱ chaꞌ caca
naꞌ ñati;̱ loꞌo ñaꞌa̱ nguꞌ ꞌna chaca quiyaꞌ, ná
ca tii nguꞌ ni tsa̱ caca biꞌ.

31 ’Nu loꞌo tyalaa tsa̱ biꞌ, si ntsuꞌu nguꞌ nu
ndu ̱ ca que niꞌi̱ jiꞌi ̱ nguꞌ, loꞌo caꞌya nguꞌ ná
caja tyempo jiꞌi ̱ nguꞌ chaꞌ culo nguꞌ yuꞌba jiꞌi ̱
nguꞌ nu ndiꞌi̱ nde niꞌi ̱ jiꞌi̱ nguꞌ. Loꞌo juaꞌa ̱
si ntsuꞌu nguꞌ neꞌ quixi ̱ꞌ, ná caja tyempo jiꞌi ̱
nguꞌ chaꞌ xtyu̱u̱ nguꞌ tya ̱a̱ nguꞌ nde toꞌ tyi
nguꞌ. 32 Tyiꞌu tiꞌ ma ̱ ñiꞌya̱ nu ngua jiꞌi̱ nu
cunaꞌa̱ jiꞌi ̱ Lot tyempo biꞌ; ngua tiꞌmaꞌ xtyu ̱u̱
maꞌ nde quichi ̱, liꞌ nguaꞌni ycuiꞌNdyosi chaꞌ
ndyacamaꞌ sca quee. 33Chcunaꞌ chalyuu jiꞌi ̱
ma ̱ si xcuiꞌ nclyacua tsa tiꞌma ̱ ñiꞌya ̱ nu caca
jiꞌi ̱ ycuiꞌ ca ma ̱; pana quije chalyuu jiꞌi ̱ ma ̱
si tyajaꞌa̱ ma ̱, masi cujuii ñati ̱ jiꞌi̱ ma ̱ xquiꞌya
naꞌ.

34 ’Cachaꞌ naꞌ jiꞌi ̱ma ̱ ñiꞌya̱ nu caca si talya
loꞌo ca̱a̱ naꞌ; si ntsiya tucua tyaꞌa ñati ̱ lajaꞌ
lo sca quiꞌña̱ ti, quiꞌya ycuiꞌNdyosi jiꞌi̱ tsaca,
tyanu chaca ycuiꞌ ti liꞌ. 35Loꞌo juaꞌa̱ si ngaꞌa ̱
tucua tyaꞌa nu cunaꞌa̱ ndyoo nguꞌ ndacua ̱,
quiꞌya Ni jiꞌi̱ tsaca, tyanu chaca liꞌ. 36 Loꞌo
juaꞌa̱ si ntsuꞌu tucua tyaꞌa nu quiꞌyu lo cña
jiꞌi ̱ nguꞌ neꞌ quixi ̱ꞌ, quiꞌya Ni jiꞌi̱ tsaca, tyanu
chaca liꞌ.

37 Loꞌo ndyuna nguꞌ chaꞌ biꞌ, liꞌ ndachaꞌ
nguꞌ jiꞌi̱ Jesús:

―¿Macala caca juaꞌa̱, cusuꞌ? ―nacui ̱ nguꞌ.
Liꞌ nguxacui̱ Jesús chaꞌ jiꞌi ̱ nguꞌ:
―Ca su ntsiya sca na tyucu ̱, ca biꞌ tyuꞌu

tiꞌi̱ culexu; juaꞌa̱ nu loꞌo tyuꞌu tiꞌi ̱ ñati ̱loꞌo tye
chalyuu, chcubeꞌ tsa nguꞌ liꞌ.

18
Cui ̱i ̱ jiꞌi̱ nu cunaꞌa ̱ tiꞌi nu cua ndatsaa jiꞌi ̱

bese
1Nguluꞌu Jesús jiꞌi̱ nguꞌ chaꞌ luꞌba ti chcuiꞌ

nguꞌ loꞌo ycuiꞌ Ndyosi, chaꞌ ná ca taja tiꞌ
nguꞌ tsiyaꞌ ti loꞌo chcuiꞌ nguꞌ loꞌo Ni. Ndiꞌya ̱
ndyuꞌu cui̱i ̱ nu nda Jesús loꞌo nguꞌ liꞌ:

2 ―Sca quichi ̱ ntsuꞌu sca bese nu ná
nduꞌni chi ̱ loo ycuiꞌNdyosi, loꞌo juaꞌa̱ ná sca
chaꞌ ndube tiꞌ yu. 3 La cuiꞌ quichi ̱ biꞌ ntsuꞌu
sca nu cunaꞌa̱ tiꞌi. Liꞌ ndyaa maꞌ biꞌ ndyaa
naꞌa̱ maꞌ jiꞌi̱ bese biꞌ, chaꞌ ntsuꞌu chaꞌ cuxi
nu ndyuꞌni xaꞌ ñati ̱ loꞌo maꞌ; ngua tiꞌ maꞌ
chaꞌ quiñi tsoꞌo chaꞌ jiꞌi̱ maꞌ loꞌo tyaꞌa cusu ̱u̱
maꞌ slo bese. 4 Tyu ̱u̱ quiyaꞌ ndyaa maꞌ biꞌ
slo bese, loꞌo ná ndaquiyaꞌ bese biꞌ jiꞌi̱ chaꞌ
nu nda maꞌ biꞌ loꞌo. Ca tiyaꞌ la liꞌ ngulacua
tiꞌ nu bese biꞌ: “Masi ná ndaquiyaꞌ naꞌ jiꞌi ̱
chaꞌ nu nchcuiꞌ ycuiꞌ Ndyosi, ni jiꞌi ̱ chaꞌ nu
nchcuiꞌ sca ñati ̱ chalyuu ná ndube tiꞌ naꞌ;
5pana cuaꞌninaꞌ tisiya jiꞌi ̱ chaꞌnunchcuiꞌnu
cunaꞌa̱ tiꞌi re, chaꞌ ñaꞌa̱ ti ndyaꞌa ̱ nu cunaꞌa̱
re nchcuiꞌ cua ñaꞌa̱ ti loꞌo naꞌ. Biꞌ chaꞌ cuaꞌa
naꞌ xi jiꞌi̱”, nacui ̱ bese biꞌ, “cuaꞌni naꞌ tisiya
jiꞌi̱ chaꞌ nu nchcuiꞌmaꞌ re, chaꞌ ngaꞌaa ca̱a ̱ la
maꞌ suꞌba ñasiꞌ̱maꞌ ꞌna.”

6Tya nchcuiꞌ la Jesús loꞌo nguꞌ liꞌ:
―Juaꞌa̱ nchcuiꞌ nu bese xñaꞌa ̱ biꞌ, liꞌ ngux-

tyucua yu jiꞌi̱ maꞌ biꞌ, masi ná tsoꞌo tyiquee
yu ―nacui ̱ Jesús jiꞌi ̱ nguꞌ―. 7 Pana tsoꞌo tsa
tyiquee ycuiꞌ Ndyosi, yala ti xtyucua Ni jiꞌi ̱
ñati ̱ nu cua ngusubi Ni jiꞌi ̱, nu tyaꞌna tsa
nxiꞌya jiꞌi̱ Ni tsa̱ loꞌo talya. ¿Ha tiyaꞌ tsa
xtyucuaNi jiꞌi ̱nguꞌntiꞌma ̱? 8Ñacui ̱naꞌ jiꞌi̱ma ̱
chaꞌ hora ti xtyucua Ni jiꞌi̱ nguꞌ biꞌ, cuaꞌni Ni
chaꞌ ti ̱ ti tyiꞌi̱ nguꞌ. Pana nu loꞌo chaca quiyaꞌ
tya ̱a̱ naꞌ nu cua nda Ni ꞌna lijya̱a̱ chaꞌ caca
naꞌ ñati,̱ ¿ha ñaꞌa̱ ti tya quije ꞌna ñati ̱nu jlya
tiꞌ jiꞌi ̱ ycuiꞌNdyosi Sti naꞌ?

Sca cui̱i ̱ jiꞌi ̱ tucua lo ñati ̱nu ndyaa neꞌ laa
9 Nde chaca cui̱i ̱ nu nda Jesús loꞌo nguꞌ;

sca cui ̱i̱ cuentya jiꞌi ̱ nguꞌ nu tyixi tsa nduꞌni
jiꞌi̱ ycuiꞌ ca ti nguꞌ, chaꞌ xcuiꞌ chaꞌ liñi nduꞌni
nguꞌ biꞌ ntiꞌ nguꞌ, chaꞌ xcuiꞌ nxtyí loꞌo ti nguꞌ
biꞌ jiꞌi ̱ xaꞌ ñati.̱ Ndiꞌya̱ nchcuiꞌ Jesús liꞌ:

10 ―Tucua tyaꞌa ñati ̱ ndyaa neꞌ laa tlyu
chaꞌ chcuiꞌnguꞌ loꞌoycuiꞌNdyosi. Tsacanguꞌ
biꞌ lacanguꞌ fariseonu tacati tsanduꞌniycuiꞌ
nguꞌ, ntiꞌ nguꞌ; chaca nguꞌ laca sca nguꞌ cuxi
nu nclyo cñi cña loo nguꞌ cuentya jiꞌi ̱ nguꞌ
xaꞌ tsuꞌ. 11 Nu yu fariseo biꞌ ni, na ndu̱ ti
yu, ndiꞌya̱ nchcuiꞌ yu loꞌo ycuiꞌ Ndyosi liꞌ:
“Ndyosi”, nacui ̱, “tsa xlyaꞌbe jinuꞌu̱ chaꞌ ná
nduꞌni naꞌ ñiꞌya̱ nu nduꞌni xaꞌ ñati;̱ xñaꞌa̱
tsa nduꞌni nguꞌ, cuaana tsa nguꞌ, subaꞌ tsa

nduꞌni nguꞌ loꞌo clyoꞌo xaꞌ ñati.̱ Pana naꞌ ni,
ná nduꞌni naꞌ juaꞌa̱, ni ná nduꞌni naꞌ ñiꞌya̱
nduꞌni yu cuxi cua nu cuiñi ti nxñi quiñaꞌa̱
tsa cñi cña loo nguꞌ”, nacui̱ nu yu fariseo
biꞌ jiꞌi ̱ ycuiꞌ Ndyosi. 12 “Tucua quiyaꞌ sca
semana ná ndacu naꞌ tyaja chaꞌ nduꞌni tlyu
naꞌ jinuꞌu̱. Loꞌo juaꞌa̱ ndanaꞌ sayuꞌbe lcaana
nu nguaꞌni naꞌ ngana scaa semana jinuꞌu̱”,
nacui̱ yu fariseo biꞌ. 13 Pana nu quiꞌyu nu
nclyo cñi cña loo nguꞌ ni, tyijyuꞌ ti ndyatu̱
yu; ná ntsuꞌu tyiquee yu chaꞌ sicua̱a ̱ yu xi
cloo yu nde cua ̱, chaꞌ xñiꞌi̱ tsa tiꞌ yu ndu̱ yu
ndyuꞌu̱ ti yu tyiquee yu laja loꞌo nchcuiꞌ yu
loꞌo ycuiꞌNdyosi: “Cuaꞌni tyaꞌna tiꞌnuꞌu̱ jnaꞌ,
Ndyosi Sti naꞌ, chaꞌ ntsuꞌu tsa quiꞌya jnaꞌ”,
nacui̱ nuquiꞌyubiꞌ. Tsabiꞌ ti chaꞌnchcuiꞌyu.

14 ’Ndiꞌya̱ laca chaꞌ nu ntiꞌ naꞌ chcuiꞌ naꞌ
loꞌo ma ̱, chaꞌ nu quiꞌyu nu nclyo cñi cña loo
nguꞌ biꞌ ni, cua ngüityi ̱ ycuiꞌ Ndyosi quiꞌya
nu ntsuꞌu jiꞌi̱ yu biꞌ; tsoꞌo ti tyiquee yu loꞌo
nguxtyu ̱u̱ yu ndyaa yu toꞌ tyi yu. Pana ná
ngua jiꞌi ̱ yu fariseo biꞌ juaꞌa̱, chaꞌ nu ñati ̱nu
tlyu tsanduꞌni jiꞌi̱ ycuiꞌ ca ti, ntsuꞌu chaꞌ caca
tyujuꞌu tiꞌ ñati ̱ biꞌ ca tiyaꞌ la; pana ñati ̱ nu
tyujuꞌu tsa tiꞌ jiꞌi̱ chaꞌ cuxinuntsuꞌu jiꞌi ̱ juani,
ca tiyaꞌ la caca tsoꞌo la cresiya jiꞌi ̱ cuentya jiꞌi̱
ycuiꞌNdyosi.

Ngulacua̱ Jesús jiꞌi ̱ nu sube
15 Loꞌo liꞌ ñaa loꞌo nguꞌ jiꞌi̱ nu sube cuañiꞌ

chaꞌ sta yaꞌ ycuiꞌ Jesús hique nguꞌ sube biꞌ.
Pana nu loꞌo naꞌa̱ nu nguꞌ nu ndyaca tsaꞌa̱
biꞌ jiꞌi̱ ñati ̱ nu lijya ̱ loꞌo nu sube biꞌ, loꞌo ti
nguxana nguꞌ biꞌ nguaꞌni tyaala nguꞌ jiꞌi̱ ñati ̱
nu lijya̱ biꞌ. 16 Liꞌ ngusiꞌya Jesús jiꞌi̱ nu sube
chaꞌ ca ̱a̱ nguꞌ slo yu. Liꞌ nchcuiꞌ yu loꞌo nu
nguꞌ nu ndyaca tsaꞌa̱ jiꞌi ̱ biꞌ:

―Ta ma ̱ chacuayáꞌ chaꞌ ca ̱a̱ nu sube ca
slo naꞌ ―nacui ̱―, chaꞌ sca nu sube ni, tsoꞌo
tsa nxñi chaꞌ tsoꞌo jiꞌi ̱ ycuiꞌ Ndyosi tyucui
tyiquee biꞌ tsiyaꞌ ti. Loꞌo juaꞌa̱ taca culo Ni
cña jiꞌi̱ ñati ̱nu juaꞌa̱ jlya tiꞌ jiꞌi̱ Ni, ñiꞌya ̱ loꞌo
jlya tiꞌ nu sube jiꞌi̱ Ni. 17 Chaꞌ liñi nda naꞌ re
loꞌo ma ̱: Ñati ̱ nu ná xñi chaꞌ tsoꞌo jiꞌi̱ ycuiꞌ
Ndyosi ñiꞌya̱ nu nxñi sca nu sube chaꞌ biꞌ, ná
ntsuꞌuchacuayáꞌ tyatí̱ ñati ̱biꞌ ca su lacaycuiꞌ
Ni loo.

Nchcuiꞌ sca nu culiyaꞌ loꞌo Jesús
18Ndacua ndu̱ sca ñati ̱ tlyu nu laca loo jiꞌi̱

nguꞌ judío. Liꞌ nchcuane yu biꞌ jiꞌi ̱ Jesús:
―Mstru, tsoꞌo tsa nduꞌni nuꞌu̱ ―nacui ̱―.

¿Ñiꞌya̱ cuaꞌni naꞌ chaꞌ caja chalyuu nu ná
ngaꞌa̱ chaꞌ tye ꞌna? ―nacui̱ nu quiꞌyu biꞌ.

19Liꞌ nguxacui̱ Jesús chaꞌ jiꞌi̱ yu:
―¿Ni chaꞌ laca nacui ̱ nuꞌu̱ chaꞌ tsoꞌo tsa

naꞌ? ―nacui̱ Jesús jiꞌi ̱ yu biꞌ―. Sca ti ycuiꞌ
Ndyosi laca nu chañi chaꞌ tsoꞌo laca Ni.
20 Cua jlo tiꞌ nuꞌu̱ lcaa cña nu ngulo ycuiꞌ
Ndyosi jiꞌi ̱ ñati ̱ tya saꞌni la, chaꞌ nu nchcuiꞌ
quityi ndiꞌya̱: “Ná cuaꞌni ma ̱ chaꞌ subaꞌ loꞌo
clyoꞌo xaꞌ ñati”̱, nacui̱ quityi biꞌ. “Ná cujuii
ma ̱ jiꞌi ̱ tyaꞌa ñati ̱ ma ̱; ná cuaana ma ̱; ná

chcuiꞌ ma̱ cuentyu jiꞌi̱ tyaꞌa ñati ̱ma ̱; cuaꞌni
tlyu ma ̱ jiꞌi̱ sti xtyaꞌa ̱ ma ̱, juaꞌa̱ tucuá ma ̱
chaꞌ nu nchcuiꞌ nguꞌ cusuꞌ jiꞌi̱ ma ̱ loꞌo ma ̱.”
Juaꞌa̱ chaꞌ nu nguxtyanu ycuiꞌ Ndyosi jiꞌna
tya saꞌni la.

21―Tya loꞌo cuañiꞌ naꞌ cua ndaquiyaꞌ naꞌ
lcaa chaꞌ biꞌ ―nacui ̱ nu quiꞌyu biꞌ jiꞌi̱ Jesús.

22Nu loꞌo ndyuna Jesús chaꞌ biꞌ, liꞌ nacui ̱:
―Chaca tya chaꞌ tya lyiji cuaꞌni nuꞌu̱: yaa

cujuiꞌ lcaa chaꞌ tsoꞌo nu ntsuꞌu jinuꞌu̱, chaꞌ
tyuꞌu cñi nu ta jiꞌi̱ nguꞌ tiꞌi; tyacua xi chaꞌ
tsoꞌo jinuꞌu̱ nde loo la ca su ntucua ycuiꞌ
Ndyosi liꞌ. Loꞌo cua nguaꞌni nuꞌu̱ cña biꞌ, liꞌ
taca tyaꞌa̱ nuꞌu̱ loꞌo naꞌ.

23 Nu loꞌo ndyuna nu quiꞌyu biꞌ chaꞌ nu
nchcuiꞌ Jesús, hora ti ngua xñiꞌi̱ tiꞌ yu, chaꞌ
culiyaꞌ tsa yu. 24Loꞌo naꞌa ̱ Jesús chaꞌ xñiꞌi̱ tsa
tiꞌ yu, liꞌ nacui ̱ jiꞌi ̱ nguꞌ nu ndiꞌi̱ slo:

―Tucui tsa laca chaꞌ jiꞌi̱ nguꞌ culiyaꞌ chaꞌ
tyatí ̱ nguꞌ lo chaꞌ jiꞌi ̱ ycuiꞌ Ndyosi, chaꞌ caca
Ni loo neꞌ cresiya jiꞌi ̱ nguꞌ. 25Lasa la cña laca
chaꞌ tyeje tacui sca naꞌni quiyaꞌ cuxa, masi
sca naꞌni tonu, ñiꞌya̱ laca sca camello. Lasa
la chaꞌbiꞌ; tucui la cña laca chaꞌ tyatí ̱ scanguꞌ
culiyaꞌ ca su laca ycuiꞌ Ndyosi loo ―nacui̱
Jesús.

26 Loꞌo ndyuna nguꞌ chaꞌ biꞌ, ndube tsa tiꞌ
nguꞌ.

―¿Tilaca taca jiꞌi̱ clyaá jiꞌi ̱ nu cuxi lacua,
chaꞌ tyalaa ca slo ycuiꞌ Ndyosi? ―nacui̱
nguꞌ.

27 ―Biꞌ laca sca chaꞌ nu ná nchca cuaꞌni
ni sca ñati ̱ chalyuu; pana ycuiꞌ Ndyosi ni,
nchca jiꞌi ̱Ni cuaꞌni Ni chaꞌ tyalaa nguꞌ slo Ni
―nacui̱ Jesús jiꞌi̱ nguꞌ biꞌ.

28 ―Cusuꞌ ―nacui ̱ Pedro jiꞌi̱―, cua
nguxtyanu ya lcaa chaꞌ nu ntsuꞌu jiꞌi ̱ ya chaꞌ
tyaꞌa ̱ ya loꞌo nuꞌu̱, ñiꞌya ̱ nu nacui ̱ nuꞌu̱ chaꞌ
cuaꞌni ya―nacui̱.

29Liꞌ nguxacui̱ Jesús chaꞌ jiꞌi ̱ yu:
―Chaꞌ liñi nda naꞌ loꞌo ma ̱ juani, chaꞌ

ná ntsuꞌu ni sca ñati ̱ nu ndyaa tyijyuꞌ chaꞌ
cuaꞌni cña cuentya jiꞌi̱ ycuiꞌ Ndyosi, loꞌo liꞌ
nguxtyanu naꞌ jiꞌi ̱ nguꞌ biꞌ juaꞌa̱ ti. Ntsuꞌu
quiyaꞌ ndyanu lcaa chaꞌ tsoꞌo nu ntsuꞌu jiꞌi̱
nguꞌ biꞌ, nu loꞌo ndyaa nguꞌ cuentya jiꞌi ̱ ycuiꞌ
Ni; masi tyi nguꞌ, masi clyoꞌo nguꞌ, masi
sti nguꞌ, masi xtyaꞌa̱ nguꞌ, masi sñiꞌ nguꞌ,
nguxtyanu nguꞌ lcaa biꞌ. 30 Pana quiñaꞌa ̱ la
chaꞌ tsoꞌo caja jiꞌi ̱ nguꞌ biꞌ chalyuu juani, tsa
ñaꞌa ̱ chaꞌnungunaꞌ jiꞌi ̱nguꞌbiꞌ, ngua tiꞌnguꞌ;
juaꞌa̱ nde loo la, liꞌ caja chalyuu nu ná ngaꞌa̱
chaꞌ tye jiꞌi ̱ nguꞌ biꞌ.

Xaꞌ nchcuiꞌ Jesús loꞌo nguꞌ chaꞌ cua cajaa
ti ycuiꞌ

31 Sca seꞌi ̱ ti ngusiꞌya Jesús jiꞌi̱ nu tii tyu-
cuaa tyaꞌa nguꞌ nu ndyaca tsaꞌa̱ jiꞌi̱, chaꞌ
tyuꞌu tiꞌi̱ nguꞌ slo yu chaꞌ chcuiꞌ yu loꞌo nguꞌ:

―Tsaa na nde Jerusalén juani ―nacui̱
yu―, su caca lcaacñanunguscua jyoꞌocusuꞌ
nu ngua tuꞌba jiꞌi ̱ ycuiꞌ Ndyosi cua saꞌni la,

nu nguscua nguꞌ jiꞌi̱ cua ñaꞌa ̱ ca chaꞌ nu caca
ꞌna, naꞌ nu lijya ̱a̱ chaꞌ caca naꞌ ñati.̱ 32Cua ta
ti nguꞌ ꞌna jiꞌi ̱ nguꞌ xaꞌ tsuꞌ chaꞌ xtyí loꞌo nguꞌ
ꞌna, chaꞌ chcuiꞌ nguꞌ chaꞌ tiꞌí ꞌna, loꞌo juaꞌa ̱
tuꞌu nguꞌ hitya sañiꞌ nguꞌ ꞌna. 33 Clyo quijiꞌi ̱
nguꞌ ꞌna loꞌo reta, cuati cujuii nguꞌ ꞌna. Pana
tsa̱ nchca tyunani, liꞌ tyuꞌúnaꞌ chaca quiyaꞌ;
ná tyanu naꞌ loꞌo nguꞌ jyoꞌo.

34 Lcaa nguꞌ nu ndyaca tsaꞌa ̱ jiꞌi̱ Jesús biꞌ,
ná ngua cuayáꞌ tiꞌ nguꞌ chaꞌ biꞌ, ni ná jlo
tiꞌ nguꞌ ni chaꞌ laca nchcuiꞌ yu juaꞌa ̱. Sca
chaꞌ tucui ngua, ná nda nguꞌ cuentya ñiꞌya ̱
ndyuꞌu chaꞌ biꞌ.

Nguaꞌni Jesús chaꞌ ndyaca tsoꞌo sca nu
cuityi ̱ꞌ nguꞌ Jericó

35 Cua tyalaa ti Jesús toꞌ quichi ̱ Jericó liꞌ.
Ca biꞌ ngaꞌa̱ sca nu cuityi ̱ꞌ toꞌ tyucui̱i̱, ndijña
yu msta ̱. 36 Chaꞌ quiñaꞌa ̱ tsa ñati ̱ndañi lijya ̱
tyucui ̱i̱, biꞌ chaꞌ nchcuane nu cuityi ̱ꞌ biꞌ jiꞌi ̱
xaꞌ ñati:̱

―¿Na ca ndyaca re? ―nacui ̱ yu.
37 Liꞌ nacui̱ nguꞌ jiꞌi ̱ yu chaꞌ Jesús Nazaret

biꞌ lijya̱ tyucui̱i ̱ juani. 38Liꞌ cui ̱i ̱ tsa ngusiꞌya
nu cuityi ̱ꞌ biꞌ:

―Jesús, chaꞌDavid ngua jyoꞌo cusuꞌ jinuꞌu̱
―nacui ̱ yu―, cuaꞌni tyaꞌna tiꞌ nuꞌu̱ jnaꞌ
―nacui ̱.

39Nguꞌ nu ndyaa nde loo biꞌ ngusiꞌya loꞌo
nguꞌ jiꞌi ̱ yu chaꞌ ca ti ̱ yu chaꞌ nxiꞌya yu; pana
ná ndyuna yu, cui̱i ̱ la nxiꞌya yu liꞌ:

―Nuꞌu̱ ni, nu tyaꞌa ñati ̱ jiꞌi̱ jyoꞌo David
―nacui ̱ yu―, cuaꞌni tyaꞌna tiꞌ nuꞌu̱ jnaꞌ.

40Liꞌ ndatu̱ Jesús chaꞌ chcuiꞌ loꞌo nguꞌ chaꞌ
ca ̱a̱ loꞌonguꞌ jiꞌi̱ yuquichabiꞌ slo. Nu loꞌo cua
ndu ̱ yu cacua ti slo, liꞌ nchcuane Jesús jiꞌi ̱ yu
cuityi ̱ꞌ biꞌ:

41 ―¿Na laca nu ntiꞌ nuꞌu̱ chaꞌ cuaꞌni naꞌ
loꞌo nuꞌu̱? ―nacui ̱ Jesús jiꞌi̱.

―Cusuꞌ ―nacui ̱ yu―, ntiꞌ naꞌ chaꞌ cuaꞌni
nuꞌu̱ joꞌo jiꞌi ̱ siꞌyu cloo naꞌ ―nacui ̱ nu cuityi ̱ꞌ
biꞌ.

42 ―Caca tsoꞌo cloo nuꞌu̱ lacua ―nacui ̱
Jesús jiꞌi ̱―. Xquiꞌya chaꞌ jlya tiꞌnuꞌu̱ chaꞌ ꞌna,
biꞌ chaꞌ tyaca tsoꞌo nuꞌu̱ juani―nacui̱ Jesús.

43 Hora ti ndyaca tsoꞌo loo nu cuityi ̱ꞌ biꞌ,
ngua jiꞌi̱ yu naꞌa̱ yu. Loꞌo liꞌ nduꞌu yu
ndyaꞌa̱ yu loꞌo Jesús,ndyuꞌni tlyu yu jiꞌi̱ ycuiꞌ
Ndyosi. Loꞌo juaꞌa̱ lcaa ñati ̱ nu naꞌa ̱ chaꞌ
biꞌ, loꞌo nguꞌ biꞌ nguaꞌni tlyu nguꞌ jiꞌi ̱ ycuiꞌ
Ndyosi liꞌ.

19
Jesús loꞌo Zaqueo

1 Loꞌo liꞌ ndyaꞌa̱ Jesús ndyaa yu claꞌbe
quichi ̱ Jericóbiꞌ. 2Cabiꞌntsuꞌu scanuquiꞌyu
culiyaꞌ nu naa Zaqueo, xuꞌna nguꞌ nu nclyo
cñi cña loo nguꞌ laca yu. 3Cua ntiꞌ yu tyuloo
yu jiꞌi̱ Jesús, pana ná nchca ñaꞌa̱ yu jiꞌi̱ chaꞌ
quiñaꞌa̱ tsa ñati ̱ndiꞌi̱. Loꞌo Zaqueo ni, sataꞌ ti
yu. 4 Liꞌ ngusna yu ndyatu̱ yu nde loo nguꞌ;
chaꞌ ñaꞌa̱ cuaana ti yu jiꞌi ̱ Jesús, ndyacuí ̱ yu

lo sca yaca quityi tyucui ̱i̱ su ngaꞌa̱ chaꞌ tyeje
tacui Jesús cacua ti. 5Nu loꞌonteje tacui ti, liꞌ
nguxñaꞌa̱ Jesús nde cua ̱, nchcuiꞌ loꞌo Zaqueo
biꞌ:

―Zaqueo ―nacui ̱ Jesús jiꞌi̱ yu―, cuaꞌya
clya nuꞌu̱, chaꞌ ngaꞌa̱ chaꞌ tyalaa naꞌ toꞌ tyi
nuꞌu̱ juani.

6Yala ntcha ti nguaꞌya Zaqueo, chaꞌ ndiya
tsa tiꞌ yu chaꞌ nu nchcuiꞌ Jesús loꞌo yu; tsoꞌo
tsa ntsuꞌu tyiquee yu ta yu su tyiꞌi̱ Jesús. 7Nu
loꞌo naꞌa̱ nguꞌ chaꞌ ndyaa Jesús slo Zaqueo
biꞌ, lcaa nguꞌ lye tsa nchcuiꞌ tube nguꞌ chaꞌ
ndyaa Jesús chaꞌ tyanu toniꞌi̱ jiꞌi ̱ sca nguꞌ
cuxi, sca ñati ̱ nu ntsuꞌu tsa quiꞌya jiꞌi̱. 8 Liꞌ
ndatu̱ Zaqueo chaꞌ chcuiꞌ loꞌo Jesús:

―Ñaꞌa ̱ xi yaꞌa ̱, cusuꞌ ―nacui ̱ yu―. Ta naꞌ
sa claꞌbe chaꞌ tsoꞌo nu ntsuꞌu ꞌna jiꞌi ̱ nguꞌ tiꞌi.
Si tya ntsuꞌu na nu nguaana naꞌ chaꞌ cua
ngüiñiloꞌo naꞌ jiꞌi ̱ nguꞌ, tya naꞌ na biꞌ jiꞌi̱ nguꞌ,
masi jacua tsa lo cua quije jiꞌi̱ nguꞌ ―nacui ̱
Zaqueo liꞌ.

9 ―Juani cua ngulaá nguꞌ nu ndiꞌi ̱ niꞌi̱ re
jiꞌi̱ nu cuxi nu ntsuꞌu jiꞌi ̱ nguꞌ ―nacui ̱ Jesús
liꞌ―, chaꞌ juaꞌa̱ nu quiꞌyu re ni, tyaꞌa ñati ̱na
loꞌo jyoꞌoAbrahamlacayu. 10CuandaNi ꞌna
lijya ̱a̱ chaꞌ caca naꞌ ñati ̱ chaꞌ clyana naꞌ jiꞌi ̱
ñati ̱nu ngunaꞌ chalyuu jiꞌi̱ xquiꞌya nu cuxi,
loꞌo juaꞌa̱ cuaꞌni lyaá naꞌ jiꞌi̱ nguꞌ biꞌ.

Cui ̱i ̱ jiꞌi ̱ tii tyaꞌa cñi oro
11Laja loꞌo ngaꞌa̱ ti nguꞌ ndyuna nguꞌ chaꞌ

nu nchcuiꞌ Jesús loꞌo nguꞌ, liꞌ nda yu sca cui̱i ̱
loꞌo nguꞌ. Na cua ngulala ti tyalaa nguꞌ loꞌo
Jesús toꞌ quichi ̱ Jerusalén, loꞌo ngua tii nguꞌ
chaꞌ ycuiꞌ Jesús laca nu Cristo, nu ñati ̱ tlyu
nu cua ca̱a ̱ ti chalyuu; ngua tiꞌ nguꞌ chaꞌ la
cuiꞌhora nu cacaNi loo jiꞌi̱ nguꞌ laca liꞌ. 12Biꞌ
chaꞌ nda Jesús cui̱i ̱ re loꞌo nguꞌ:

―Ntsuꞌu sca nu quiꞌyu, sca ñati ̱ tsoꞌo. Cua
tsaa ti yu tyijyuꞌ ca chaca chalyuu, ca su
caja cña jiꞌi̱ yu chaꞌ caca yu loo jiꞌi ̱ nguꞌ tyaꞌa
quichi ̱ tyi yu; loꞌo cua ngujui cña biꞌ jiꞌi̱ yu,
hora ti xtyu̱u̱ yu tya ̱a̱ yu chaca quiyaꞌ, ntiꞌ
yu. 13Nu loꞌo tya lyiji tsaa yu, liꞌ ngusiꞌya yu
jiꞌi̱ tii tyaꞌa ñati ̱nu lacamsu jiꞌi ̱ yu, chaꞌ ta yu
sca cñi jiꞌi ̱ scaa nguꞌ, sca cñi oro nu quiñaꞌa̱
ntsuꞌu loo. Liꞌ nacui ̱ yu jiꞌi ̱ nguꞌ msu biꞌ:
“Cuaꞌni ma ̱ ngana loꞌo cñi re tyucui tyempo
nu tsaꞌa̱ juani, ñaꞌa̱ cuayáꞌ nu tya ̱a̱ naꞌ chaca
quiyaꞌ”, nacui ̱ yu jiꞌi̱ nguꞌ. 14 Pana nu ñati ̱
tyaꞌa quichi ̱ tyi yu, ná tsoꞌo ntiꞌ nguꞌ ñaꞌa̱
nguꞌ jiꞌi ̱ yu. Liꞌ nguaꞌa̱ lo nguꞌ biꞌ cña jiꞌi̱ sca
taju ñati ̱chaꞌ tsaa lcaꞌa ̱nguꞌ jiꞌi̱ yu, chaꞌñacui ̱
nguꞌ jiꞌi̱ nu laca loo tyijyuꞌndiꞌya̱: “Nántiꞌ ya
chaꞌ caca nu quiꞌyu jua rey jiꞌi̱ ya, chaꞌ caca
yu loo quichi ̱ tyi ya”, nacui̱ nguꞌ. Pana ná
ndube tiꞌnu laca loo tsiyaꞌ ti biꞌ, chaꞌnchcuiꞌ
nguꞌ juaꞌa̱. 15 Biꞌ chaꞌ ñaa yu loꞌo cua ngujui
cña chaꞌ laca yu rey, ndyalaa yu toꞌ tyi yu
chaca quiyaꞌ liꞌ. Nu loꞌondyalaa yu, liꞌngulo
yu cña chaꞌ tya ̱a̱ nguꞌmsu nu nda yu cñi jiꞌi ̱
chaꞌ cuaꞌni nguꞌ cña loꞌo, chaꞌ ca cuayáꞌ tiꞌ yu

ni tsa lo nguaꞌni nguꞌ ngana loꞌo scaa cñi biꞌ.
16Nacui̱ msu nu ndyalaa clyo biꞌ: “Tii tyaꞌa
tsa lo nu nda nuꞌu̱ ꞌna nguaꞌni naꞌ ngana”,
nacui̱ msu biꞌ jiꞌi̱ yu. 17 Liꞌ nguxacui ̱ rey
chaꞌ jiꞌi ̱ msu biꞌ: “Tsoꞌo tsa lacua. Sca msu
tsoꞌo laca nuꞌu̱. Liñi tsa nguaꞌni nuꞌu̱, masi
loꞌo sca cña xti ti; biꞌ chaꞌ ta naꞌ chacuayáꞌ
chaꞌ cacanuꞌu̱ loo jiꞌi̱ tii tyaꞌaquichi ̱ cuentya
jnaꞌ.” 18 Ndyalaa chaca msu liꞌ: “Cusuꞌ”,
nacui̱, “caꞌyu tyaꞌa tsa lo nu nda nuꞌu̱ ꞌna
nguaꞌni naꞌ ngana”, nacui ̱. 19 La cuiꞌ ti chaꞌ
nacui̱ rey biꞌ jiꞌi̱: “Culo nuꞌu̱ cña jiꞌi ̱ caꞌyu
tyaꞌa quichi̱ cuentya jnaꞌ lacua”, nacui ̱ rey
jiꞌi̱ msu biꞌ. 20 Liꞌ ndyalaa chaca msu biꞌ:
“Cusuꞌ”, nacui̱, “nde ñaaloꞌo naꞌ cñi jinuꞌu̱,
chaꞌ cua nguxcoꞌo tsoꞌonaꞌ jiꞌi̱ neꞌ sca pañito.
21Ntsi ̱i̱ naꞌ xi ñaꞌa̱ naꞌ jinuꞌu̱, chaꞌ sca quiꞌyu
tiji laca nuꞌu̱. Nscuaꞌ nu nchcuáꞌ xaꞌ ñati,̱ biꞌ
laca nu ndyiji jinuꞌu̱; loꞌo juaꞌa̱ nduꞌni nuꞌu̱
clacua, masi xaꞌ ñati ̱nguaꞌni cña biꞌ.” 22 Liꞌ
nacui̱ reybiꞌ jiꞌi̱: “Msunuxñaꞌa̱ tsa lacanuꞌu̱.
Xquiꞌya chaꞌ nchcuiꞌ nuꞌu̱ juaꞌa̱, biꞌ chaꞌ sta
naꞌ quiꞌya hi ̱ liꞌ”, nacui ̱ rey. “Jlo tiꞌ nuꞌu̱ chaꞌ
laca naꞌ sca ñati ̱ tiji, chaꞌ nscuaꞌ nu nchcuáꞌ
xaꞌñati,̱ biꞌ laca nu caja jnaꞌ; juaꞌa̱ nduꞌni naꞌ
clacua, masi xaꞌ ñati ̱ nguaꞌni cña biꞌ, nacui ̱
nuꞌu̱. 23 ¿Ni chaꞌ laca ná nda nuꞌu̱ cñi ꞌna
jña xaꞌ ñati ̱lacua, chaꞌ nu loꞌo xtyu ̱u̱ naꞌ tya ̱a̱
naꞌ chaca quiyaꞌ, quije cñi ꞌna liꞌ? Loꞌo xi
sñiꞌ cñi quije ꞌna liꞌ chaꞌ tya nguꞌ ꞌna.” 24 Liꞌ
nacui̱ rey jiꞌi̱ nguꞌnundiꞌi ̱biꞌ: “Xñima ̱ cñi jiꞌi̱
yu re chaꞌ ta ma ̱ jiꞌi̱ msu tsoꞌo nu cua ntsuꞌu
tii tyaꞌa cñi oro jiꞌi ̱”. 25 “Cusuꞌ”, nacui ̱ nguꞌ
biꞌ jiꞌi̱ rey biꞌ liꞌ, “na cua ntsuꞌu tii tyaꞌa cñi
oro jiꞌi̱ yu biꞌ. ¿Ni chaꞌ tya caja la xaꞌ cñi jiꞌi̱
yu?” 26Nguxacui ̱ rey chaꞌ jiꞌi̱ nguꞌ liꞌ: “Juaꞌa̱
laca loꞌo ñati ̱nu ntsuꞌu sca chaꞌ jiꞌi̱, tya ta naꞌ
quiñaꞌa̱ la chaꞌ jiꞌi ̱ ñati ̱biꞌ; pana ñati ̱nu xixi
ca chaꞌ ntsuꞌu jiꞌi̱ ni, si ná ntiꞌ cuaꞌni cña loꞌo,
hasta xlyaá naꞌ nu xti ti chaꞌ nu ntsuꞌu jiꞌi̱ liꞌ.
27 Loꞌo juani ni, nu nguꞌ tyaꞌa cusu ̱u̱ naꞌ nu
nángua tiꞌchaꞌ cacanaꞌ rey jiꞌi̱ nguꞌ, tya ̱a̱ loꞌo
clyama ̱ jiꞌi ̱ nguꞌ biꞌ ca nde, chaꞌ cujuii ma ̱ jiꞌi̱
nguꞌ ca slo naꞌ.”

Nguaꞌni chi̱ nguꞌ loo Jesús loꞌondyalaa yu
nde quichi ̱ Jerusalén

28Loꞌo cua nchcuiꞌ Jesús chaꞌ biꞌ, liꞌ nduꞌu
yu ndyaa yu tyucui ̱i̱ tsaa nde Jerusalén.
29 Nu loꞌo cua tyalaa ti nguꞌ toꞌ quichi ̱
Betfagé, juaꞌa ̱ toꞌ quichi ̱ Betania nu nscua
siiꞌ caꞌya Olivos, liꞌ ngulo Jesús cña jiꞌi ̱ tucua
tyaꞌa nguꞌ nu ndyaca tsaꞌa̱ jiꞌi ̱.

30―Yaa ma ̱ ca quichi ̱ piti jua nu cacua ti
ndyaca. Nu loꞌo tyalaa ma ̱ jua, liꞌ quije sca
huru cuañiꞌ jiꞌi ̱ ma ̱ nu ndu ̱ ndyaaca̱ꞌ niꞌ, nu
bilya tyucua nguꞌ chu ̱ꞌ tsiyaꞌ ti. Xati ̱ꞌ ma ̱ jiꞌi̱
chaꞌ tya ̱a̱ ma ̱ tya ̱a̱loꞌo ma ̱ jiꞌi ̱ niꞌ ca nde. 31 Si
ntsuꞌu nu ñacui ̱ jiꞌi̱ ma ̱: “¿Ni chaꞌ laca nxati̱ꞌ
ma ̱ jiꞌi ̱ huru cua?”, liꞌ ñacui ̱ma ̱ jiꞌi̱ nguꞌ biꞌ:
“Jesús nu Xuꞌnama ̱ ntiꞌ jiꞌi̱ niꞌ”.

32 Ndyaa nguꞌ nu ndyaca tsaꞌa̱ jiꞌi ̱ liꞌ. La
cuiꞌ ñiꞌya̱ nu chaꞌ nu nacui ̱ Jesús, juaꞌa ̱ ngua.
33 Nu loꞌo ndu̱ nguꞌ nxati̱ꞌ nguꞌ huru biꞌ, liꞌ
nchcuane nu laca xuꞌna huru biꞌ jiꞌi ̱ nguꞌ:

―¿Ni chaꞌ laca nxati̱ꞌma ̱ huru cua?
34Liꞌ nguxacui̱ nguꞌ chaꞌ jiꞌi ̱:
―Na cuaꞌnijoꞌo niꞌ jiꞌi̱ nu Xuꞌna na.
35 Ñaa loꞌo nguꞌ jiꞌi ̱ huru biꞌ slo Jesús

liꞌ. Ngusta nguꞌ steꞌ nguꞌ hichu̱ꞌ niꞌ, loꞌo liꞌ
ngusacui̱ nguꞌ jiꞌi̱ Jesús hichu ̱ꞌniꞌ biꞌ. 36Ñiꞌya̱
su ndyaa Jesús tyucui̱i ̱, juaꞌa ̱ nguscana nguꞌ
lateꞌ lo yuu liꞌ. 37 Cua caꞌya tiꞌi̱ ti nguꞌ siiꞌ
caꞌya Olivos, liꞌ loꞌo ti nguxana nguꞌ ndyuꞌni
tlyu nguꞌ jiꞌi ̱ ycuiꞌ Ndyosi, chaꞌ quiñaꞌa̱ tsa
chaꞌ tlyu cua naꞌa̱ nguꞌ; cui̱i ̱ ngusiꞌya nguꞌ
chaꞌ chaa tsa tiꞌ nguꞌ liꞌ:

38―Tsoꞌo tsandyuꞌni ycuiꞌNdyosi xquiꞌya
yunu lijya̱ re chacuayáꞌ jiꞌi ̱ycuiꞌNinuXuꞌna
na, chaꞌ cacanunde loo jiꞌna―nacui̱ nguꞌ―.
Ti̱ ti tyiꞌi ̱ lcaa na nu ntsuꞌu nde cua ̱, nu
cuentya jiꞌi̱ ycuiꞌNi laca. Masi juani ti cuaꞌni
tlyu na jiꞌi̱ ycuiꞌNdyosi.

39Ntsuꞌu sca tucua ti nguꞌ fariseo laja ñati ̱
biꞌ, loꞌo liꞌ nchcuiꞌ nguꞌ loꞌo Jesús:

―Mstru ―nacui̱ nguꞌ biꞌ―, chcuiꞌ nuꞌu̱
loꞌo ñati ̱ nu ndyaꞌa̱ loꞌo nuꞌu̱ cua, chaꞌ ti ̱ ti
chcaꞌa ̱ tuꞌba nguꞌ xi.

40Nguxacui ̱ Jesús chaꞌ jiꞌi̱ nguꞌ liꞌ:
―Si ca ti ̱ nguꞌ re juani, xiꞌya cua ñaꞌa̱ ca

quee liꞌ ―nacui̱ Jesús.
41 Loꞌo cua ndyalaa Jesús cacua ti toꞌ

quichi ̱ Jerusalén,ngusiꞌya tsa yu loꞌonaꞌa̱ yu
quichi ̱ biꞌ. Liꞌ nacui ̱ yu jiꞌi ̱ nguꞌ:

42―Masi tsa̱ juani ti nu loꞌo tya ndyiji xi
tyempo jiꞌi ̱ma ̱, si tyajaꞌa ̱ma ̱ cunama ̱, taca ta
naꞌ sca chaꞌ loꞌo ma ̱; tsoꞌo tsa caca jiꞌi ̱ma ̱ liꞌ,
ti ̱ ti tyiꞌi ̱ ma ̱ liꞌ. Pana juani ―nacui ̱ Jesús―,
ná nchca ca cuayáꞌ tiꞌ ma ̱ chaꞌ re, chaꞌ cua
ntsuꞌu yacu̱ꞌ ti chaꞌ re jiꞌi̱ ma ̱ ―nacui ̱―.
43 Pana tyalaa sca tsa̱ cuxi jiꞌi̱ ma ̱. Loꞌo liꞌ
cuiñá nguꞌ tyaꞌa cusu ̱u̱ma ̱ngutu yuu tyucui
ñaꞌa ̱ toꞌ quichi ̱. Liꞌ suꞌba loꞌo nguꞌ biꞌ tyucui
ñaꞌa ̱ toꞌ quichi ̱. 44 Cuityi ̱ nguꞌ quichi ̱ tyi ma ̱,
ñaꞌa ̱ lo yuu ti, cujuii nguꞌ jiꞌi̱ tyaꞌa ndiꞌi ̱ ma ̱;
ná xtyanu nguꞌ ni sca quee nscua chu̱ꞌ tyaꞌa
quichi ̱ tyi ma̱, xquiꞌya chaꞌ ná ndyuloo ma ̱
jnaꞌ hora juani loꞌo ñaa naꞌ nu laca naꞌ Sñiꞌ
ycuiꞌNdyosi ca su ndiꞌi ̱ma ̱.

Nguloꞌo Jesús jiꞌi ̱ nguꞌ cuxi nu ntsuꞌu neꞌ
laa tonu

45 Loꞌo liꞌ ndyaa Jesús lquichi̱, ndyatí ̱ yu
ndyaa yu neꞌ laa tonu biꞌ. Liꞌ nguxana yu
nguloꞌo yu jiꞌi̱ nguꞌ nu ndyujuiꞌ yuꞌba; juaꞌa̱
jiꞌi ̱ nguꞌ nu ndyiꞌya yuꞌba ca biꞌ, loꞌo jiꞌi̱ nguꞌ
biꞌnguloꞌo Jesús liꞌ. 46Nchcuiꞌyu loꞌonguꞌ liꞌ:

―Ndiꞌya̱ chaꞌ nu nscua lo quityi jiꞌi̱ ycuiꞌ
Ndyosi cuentya jiꞌi ̱ laa re ―nacui̱ Jesús―:
“Niꞌi ̱ su caca chcuiꞌ lcaa ñati ̱ loꞌo ycuiꞌ
Ndyosi, juaꞌa̱ ñacui ̱ nguꞌ chaꞌ jiꞌi̱ niꞌi ̱ ꞌna”,
nacui ̱ ycuiꞌ Ndyosi. Juaꞌa̱ nscua lo quityi,
pana juani cua nguaꞌni ma ̱ jiꞌi̱ chaꞌ toꞌ tyi

nguꞌ cuaana laca niꞌi̱ re ―nacui̱ Jesús jiꞌi ̱
nguꞌ biꞌ.

47 Lcaa tsa̱ ndyaꞌa̱ Jesús nclyuꞌu jiꞌi̱ nguꞌ
neꞌ laa biꞌ. Loꞌo nguꞌ sti joꞌó nu laca loo, loꞌo
mstru chaꞌ joꞌó, loꞌo nguꞌ cusuꞌ jiꞌi ̱ quichi ̱,
ndyaꞌa̱ nguꞌ nclyana nguꞌ ñiꞌya̱ caca cuaꞌni
nguꞌ chaꞌ cujuii nguꞌ jiꞌi ̱ Jesús. 48 Pana ná
ngujui ñiꞌya̱ nu cuaꞌni nguꞌ chaꞌ cuxi biꞌ, chaꞌ
cua quiñaꞌa ̱ tsa ñati ̱ndyaꞌa ̱ loꞌo yu, loꞌo juaꞌa ̱
ndiya tsa tiꞌnguꞌndunanguꞌ chaꞌnunchcuiꞌ
yu.

20
Ndyuꞌni Jesús cña chacuayáꞌ jiꞌi ̱ ycuiꞌ

Ndyosi
1Ngua sca tsa̱ ngaꞌa̱ Jesús neꞌ laa nclyuꞌu

yu jiꞌi̱ ñati;̱ nchcuiꞌ yu chaꞌ jiꞌi̱ ycuiꞌ Ndyosi,
ñiꞌya ̱ nu nduꞌni lyaá Ni jiꞌi̱ nguꞌ. Loꞌo liꞌ lijya ̱
lcaa sti joꞌó nu laca loo, loꞌo mstru chaꞌ joꞌó,
loꞌo nguꞌ cusuꞌ jiꞌi̱ quichi ̱ biꞌ, stuꞌba ti lijya ̱
nguꞌ slo Jesús. 2Nchcuane nguꞌ biꞌ jiꞌi ̱ Jesús
liꞌ:

―Cachaꞌ clya jiꞌi̱ ya: ¿tilaca nda chacuayáꞌ
jinuꞌu̱ chaꞌ cuaꞌni cña nu ndyuꞌni nuꞌu̱?
―nacui ̱ nguꞌ.

3Liꞌ nguxacui̱ Jesús chaꞌ jiꞌi̱ nguꞌ biꞌ:
―Juaꞌa ̱ naꞌ xcuane naꞌ sca chaꞌ jiꞌi̱ ma ̱ chaꞌ

xacui ̱ ma ̱ chaꞌ ꞌna: 4 ¿Tilaca nda chacuayáꞌ
jiꞌi ̱ jyoꞌo Juan chaꞌ ntyucuatya yu jiꞌi ̱ nguꞌ
lacua? ¿Ha ycuiꞌ Ndyosi? ¿Ha ñati ̱ chalyuu
nda chacuayáꞌ jiꞌi̱ yu?

5 Loꞌo liꞌ nguxana nguꞌ nchcuiꞌ tube nguꞌ
loꞌo tyaꞌa nguꞌ:

―¿Ñiꞌya̱ ñacui ̱ na juani? ―nacui̱ nguꞌ jiꞌi ̱
tyaꞌa nguꞌ―. Si ñacui ̱ na chaꞌ ycuiꞌ Ndyosi
nda chacuayáꞌ jiꞌi̱ Juan biꞌ, liꞌ ndiꞌya ̱ xacui ̱
yu jua chaꞌ jiꞌna: “¿Ni chaꞌ ná jlya tiꞌ ma ̱
chaꞌ nu nguluꞌu yu lacua?” 6 Si ñacui ̱na chaꞌ
ñati ̱chalyuu nda chacuayáꞌ jiꞌi̱ Juan biꞌni, liꞌ
cujuii nuquiñaꞌa ̱ tsa ñati ̱nundiꞌi ̱ re jiꞌna loꞌo
quee, chaꞌ tuꞌba jiꞌi̱ ycuiꞌNdyosi chaꞌnchcuiꞌ
Ni loꞌo ñati ̱ngua jyoꞌo Juan biꞌ, ntiꞌ nguꞌ.

7Liꞌnguxacui̱ nunguꞌ tlyubiꞌ chaꞌná jlo tiꞌ
nguꞌ tilaca nda chacuayáꞌ jiꞌi̱ jyoꞌo Juan biꞌ,
chaꞌ ntyucuatya yu jiꞌi̱ nguꞌ.

8Liꞌ nacui̱ Jesús jiꞌi̱ nguꞌ:
―La cuiꞌ ti naꞌ, ná cachaꞌ naꞌ jiꞌi̱ ma ̱

tilaca nda chacuayáꞌ chaꞌ cuaꞌni naꞌ cña re
―nacui ̱.

Cui̱i ̱ jiꞌi ̱msu xñaꞌa ̱ jiꞌi ̱ nguꞌ
9 Loꞌo ti nguxana Jesús nda sca cui ̱i̱ loꞌo

nguꞌ nu ndu̱ slo:
―Ntsuꞌu sca nu quiꞌyu nu ntsuꞌu sca loꞌo

su ndyataa yu yaca siꞌyu losuꞌ tyixi jiꞌi ̱ yu.
Loꞌo liꞌ nda yu yuu su nduꞌni yu cña ngüijña
xaꞌ ñati.̱ Chacuaꞌ liꞌ nduꞌu yu ndyaa yu tyi-
jyuꞌ tyu ̱u̱ tsa tyempo. 10Nu loꞌo cua ndyalaa
tyempo suu nguꞌ siꞌyu biꞌ, liꞌ ngulo nu xuꞌna
yuu biꞌ cña jiꞌi̱ sca msu jiꞌi̱ yu, chaꞌ tsaa jña
jiꞌi ̱nguꞌnundyuꞌni cñaneꞌ loꞌo jiꞌi ̱ yu, chaꞌ ta
nguꞌ sa yuꞌbe siꞌyu nu ngaꞌa̱ chaꞌ tyacua jiꞌi ̱

xuꞌna yuu biꞌ. Pana nu nguꞌ biꞌ ni, ngujuiꞌi ̱
nguꞌ jiꞌi ̱msu biꞌ, nguloꞌo nguꞌ jiꞌi ̱; loꞌo ngux-
tyu ̱u̱ yu ñaa yu slo xuꞌna yu, ni sca nanánda
nguꞌ jiꞌi̱. 11 Liꞌ nda xuꞌna yuu biꞌ chaca msu
ndyaa. Pana la cuiꞌ juaꞌa̱ nguaꞌni nguꞌ loꞌo
nu chaca msu biꞌ; chiyaꞌa̱ tsa nchcuiꞌ nguꞌ
loꞌo, liꞌ ngujuiꞌi ̱ nguꞌ jiꞌi ̱, loꞌo la cuiꞌ juaꞌa̱ ná
nda nguꞌ ni sca siꞌyu jiꞌi̱. 12 Xaꞌ nda xuꞌna
yuu biꞌ jiꞌi ̱ chaca msu ndyaa, chaꞌ jña yu na
nu ntsuꞌu lo cña biꞌ. Pana loꞌo yu biꞌ, tiꞌí tsa
nguaꞌni quicha nguꞌ nu ndyuꞌni cña biꞌ jiꞌi̱,
ñaꞌa̱ cuayáꞌ nu nguloꞌo nguꞌ jiꞌi̱ nde chu̱ꞌ loꞌo
biꞌ.

13 ’Loꞌo liꞌ ngulacua tiꞌ xuꞌna yuu biꞌ:
“¿Ñiꞌya̱ cuaꞌni naꞌ juani? Ndiꞌya ̱ cuaꞌni naꞌ:
Ta naꞌ jiꞌi̱ sñiꞌ ycuiꞌ ca naꞌ nu tyacaꞌa tsa jnaꞌ
chaꞌ tsaa ca biꞌ. Ná tyiqueeꞌ tyajaꞌa̱ nguꞌ
taquiyaꞌ nguꞌ jiꞌi ̱ yu biꞌ”, nacui ̱ xuꞌna yuu biꞌ
liꞌ. 14 Nu loꞌo naꞌa ̱ nguꞌ nu ndyuꞌni cña neꞌ
loꞌo biꞌ jiꞌi̱ yu cuañiꞌ chaꞌ lijya̱ yu, liꞌ ndiꞌya ̱
nchcuiꞌ nguꞌ loꞌo tyaꞌa nguꞌ: “Yu cua laca nu
ntiꞌ chaꞌ quiꞌya jiꞌi̱ cña re. ¿Ñiꞌya̱ cuaꞌni na
chaꞌ cujuii na jiꞌi̱ chaꞌ tyanu cña re jiꞌna, chaꞌ
caca na xuꞌna loꞌo re?” nacui̱ nu nguꞌ cuxi
biꞌ jiꞌi̱ tyaꞌa nguꞌ liꞌ. 15Hora ti nguloꞌo nguꞌ
jiꞌi̱ sñiꞌ xuꞌna yuu biꞌ chu ̱ꞌ loꞌo. Liꞌ ndyujuii
nguꞌ jiꞌi̱.
Liꞌnchcuane Jesús jiꞌi̱ nguꞌnundyuna cui̱i ̱

biꞌ:
―¿Na laca cuaꞌni nu xuꞌna yuu biꞌ loꞌo nu

nguꞌ cuxi biꞌ, ntiꞌma ̱? 16Nclyacua tiꞌnaꞌ chaꞌ
ca ̱a̱ ycuiꞌ xuꞌna yuu tuꞌni, chaꞌ cujuii jiꞌi ̱ nu
nguꞌ cuxi biꞌ, loꞌo liꞌ ta yuu biꞌ jiꞌi̱ xaꞌñati ̱chaꞌ
cuaꞌni nguꞌ cña ndacua.
Loꞌo ndyuna nguꞌ chaꞌ biꞌ, liꞌ nacui̱ nguꞌ:
―¡Ná cuaꞌni ycuiꞌNdyosi juaꞌa ̱!
17Naꞌa̱ tsa Jesús jiꞌi ̱nguꞌ, liꞌ xaꞌnchcuiꞌ loꞌo

nguꞌ chaca quiyaꞌ:
―¿Ni chaꞌ laca nu nchcuiꞌ quityi cusuꞌ jiꞌi ̱

ycuiꞌ Ndyosi lacua? Ndiꞌya̱ nchcuiꞌ quityi
biꞌ:
La cuiꞌ quee tonu nu nguxcua ̱a̱ cuityi niꞌi ̱ jiꞌi ̱

chaꞌ ná tsoꞌo ñaꞌa̱ ntiꞌ nguꞌ,
cua ngujui cña nu cuaꞌni quee biꞌ juani;
ndu ̱ biꞌ su ndulo la chaꞌ jiꞌi̱ cuentya jiꞌi̱ ycuiꞌ

Ndyosi.
18 Naꞌ laca̱ ñiꞌya̱ laca quee tonu biꞌ ―nacui ̱
Jesús―, chaꞌ ñiꞌya ̱ nu nguaꞌni cuityi niꞌi̱ loꞌo
quee biꞌ, juaꞌa̱ ndyuꞌni ma ̱ loꞌo naꞌ. Pana
si ntiꞌ ñati ̱ cuaꞌa jiꞌi̱ chaꞌ jnaꞌ, ngaꞌaa tsoꞌo
tyiꞌi ̱ ñati ̱biꞌ liꞌ; loꞌo cuaꞌni cuayáꞌ Ni jiꞌi ̱ lcaa
ñati ̱ chalyuu, tye chaꞌ tsiyaꞌ ti jiꞌi̱ ñati ̱nu ná
ntajaꞌa̱ xñi chaꞌ jnaꞌ loꞌo tya ngutiꞌi̱ nguꞌ nde
chalyuu.

Chaꞌ jiꞌi ̱ cñi cña loo nguꞌ
19Loꞌo liꞌ lcaa sti joꞌó nu laca loo loꞌo nguꞌ

mstru chaꞌ joꞌó, ngua tiꞌ nguꞌ chaꞌ xñi nguꞌ
jiꞌi̱ Jesús chaꞌ tyaa loꞌo nguꞌ jiꞌi̱ preso la cuiꞌ
hora biꞌ; cua ngua cuayáꞌ tiꞌ nguꞌ biꞌ, chaꞌ
jiꞌi̱ ycuiꞌ nguꞌ nchcuiꞌ Jesús loꞌo nchcuiꞌ yu
cui ̱i ̱ biꞌ. Pana ntsi̱i ̱ nguꞌ xi jiꞌi̱ ñati ̱ quichi ̱

biꞌ. 20Liꞌ ngusta nguꞌ jiꞌi ̱ ñati ̱chaꞌ tyu ̱ cua ̱ jiꞌi̱
Jesús, chaꞌ cuiꞌya nguꞌ cuentya ni chaꞌ ta yu;
cuaana ti nguaꞌni nguꞌ juaꞌa̱, chaꞌ culacua tiꞌ
Jesús chaꞌ ñati ̱ tsoꞌo laca nguꞌ. Na cua ntiꞌ
nguꞌ chaꞌ cuna nguꞌ sca chaꞌ nu tyuꞌu tuꞌba
Jesús, loꞌo liꞌ xquiꞌya chaꞌ biꞌ taca jiꞌi ̱ nguꞌ sta
nguꞌquiꞌya jiꞌi̱ yu. Liꞌ tyaa loꞌonguꞌ jiꞌi̱ yu yaꞌ
nguꞌ gobierno, chaꞌ cuaꞌni cuayáꞌnguꞌ jiꞌi̱ yu.
21Biꞌ chaꞌnchcuanenguꞌ cuiñibiꞌ jiꞌi̱ Jesús liꞌ:

―Mstru―nacui ̱ nu nguꞌ cuiñi biꞌ―, jlo tiꞌ
ya chaꞌ xcuiꞌ chaꞌ liñi nchcuiꞌ nuꞌu̱. Tsoꞌo
tsa ndyuꞌu lcaa chaꞌ nu nguluꞌu nuꞌu̱. Siꞌi
na tyacaꞌa la nduꞌni nuꞌu̱ jiꞌi̱ sca nguꞌ; masi
culiyaꞌnguꞌ,masi nchca tsa jiꞌi ̱nguꞌ, stuꞌba ti
nduꞌni nuꞌu̱ loꞌo cua ñaꞌa̱ ca ñati.̱ Chaꞌ liñi jiꞌi̱
ycuiꞌ Ndyosi ncluꞌu nuꞌu̱. 22 Tyuꞌu chaꞌ clyu
tiꞌ jinuꞌu̱, cachaꞌ liñi nuꞌu̱ jiꞌi̱ ya: ¿Ha ntsuꞌu
chacuayáꞌ jiꞌna chaꞌ ta na cñi cña loo na jiꞌi̱
rey tlyu nu ndiꞌi ̱ xaꞌ tsuꞌ biꞌ, o tsoꞌo la si ná ta
na cñi cña loo jiꞌi̱ rey biꞌ? ―nacui ̱ ñati ̱biꞌ jiꞌi̱
Jesús.

23Ngua tii Jesús ñaꞌa ̱ chaꞌ cuiñi nu ntsuꞌu
tyiquee nguꞌ loꞌo nchcuane nguꞌ jiꞌi ̱ yu juaꞌa̱.
Liꞌ nacui ̱ yu jiꞌi ̱ nguꞌ:

―¿Ni chaꞌ lacanchcuiꞌ cuayáꞌma ̱ juaꞌa̱ loꞌo
naꞌ? ―nacui̱ yu jiꞌi̱ nguꞌ―. 24 Culuꞌu ma ̱ sca
cñi plata ꞌna.
Liꞌ nguluꞌu nguꞌ nu cñi plata biꞌ jiꞌi ̱ yu.
―¿Tilaca laca nu ca jiꞌi̱ lcui̱ nu ngaꞌa̱ chu̱ꞌ

cñi re? ¿Ti jiꞌi ̱ xtañi yu nu nscua chu ̱ꞌ cñi re?
―nacui̱ Jesús jiꞌi̱ nu nguꞌ cuiñi biꞌ liꞌ.

25Nguxacui ̱ nguꞌ chaꞌ jiꞌi̱ yu liꞌ:
―Xtañi rey tlyu nu ndiꞌi̱ xaꞌ tsuꞌ, biꞌ ngaꞌa̱

chu̱ꞌ cñi cua―nacui ̱ nguꞌ liꞌ.
―Tsoꞌo ―nacui ̱ Jesús liꞌ―, jiꞌi̱ rey tlyu biꞌ

tyama ̱ lcaa na nu ngaꞌa̱ chaꞌ tama̱ jiꞌi ̱ lacua;
juaꞌa̱ jiꞌi̱ ycuiꞌ Ndyosi tya ma ̱ lcaa na nu
ntsuꞌu chaꞌ tya ma ̱ jiꞌi ̱Ni.

26 Ná ngujui ñiꞌya̱ nu sta nguꞌ quiꞌya jiꞌi̱
Jesús nde su ndiꞌi̱ nguꞌ quichi ̱ biꞌ. Pana
ndube tsa tiꞌ nguꞌ jiꞌi ̱ yu xquiꞌya chaꞌ nu cua
nguxacui̱ yu jiꞌi̱ nguꞌ biꞌ, biꞌ chaꞌ ti ̱ tya ndyaa
tiꞌi ̱ nguꞌ biꞌ liꞌ.

Nchcuane nguꞌ jiꞌi ̱ Jesús ñiꞌya ̱ caca nu loꞌo
tyuꞌú jyoꞌo ñati ̱chaca quiyaꞌ

27 Ca tiyaꞌ la liꞌ ndyalaa chaca taju nguꞌ
judío, ndyaa naꞌa̱ nguꞌ jiꞌi ̱ Jesús. Nguꞌ sa-
duceo laca nguꞌ biꞌ, nguꞌ nu nacui ̱ chaꞌ ná
ntsuꞌu ni sca jyoꞌo nu taca jiꞌi̱ tyuꞌú chaca
quiyaꞌ. 28Loꞌo liꞌ nacui ̱ nguꞌ biꞌ jiꞌi ̱ Jesús:

―Mstru ―nacui ̱ nguꞌ―, nu ngua saꞌni
nguscua jyoꞌo Moisés sca chaꞌ lo quityi nu
ndyanu jiꞌna. Ndiꞌya̱ nchcuiꞌ chaꞌbiꞌ: nu loꞌo
cua ngujuii sca nu quiꞌyu loꞌo ndyanu tiꞌi
clyoꞌo yu, si nándiꞌi̱ ni sca sñiꞌnguꞌ, liꞌntsuꞌu
chaꞌ jiꞌi̱ tyaꞌangula yununtucua ycuiꞌ ti chaꞌ
caja clyoꞌo loꞌo nu cunaꞌa̱ tiꞌi biꞌ. Loꞌo caja
sñiꞌ nguꞌ liꞌ, sñiꞌ tyaꞌa yu nu cua ngujuii laca
sñiꞌ clyo ñacui ̱nguꞌ. 29 Pana ndiꞌya̱ ngua sca
quiyaꞌ: Ngutiꞌi̱ cati tyaꞌa nguꞌ quiꞌyu xcuiꞌ
tyaꞌa ngula nguꞌ. Ngujui clyoꞌo nu cusuꞌ la,



SAN LUCAS 20:30 120 SAN LUCAS 21:7

pana ngujuii yu loꞌo bilya caja ni sca sñiꞌ yu.
30 Tyaꞌa ngula yu nu nchca tyucuaa ngujui
clyoꞌo loꞌo nu cunaꞌa ̱ tiꞌi biꞌ liꞌ, pana la cuiꞌ ti
ngujuii yu loꞌobilya caja sñiꞌyu. 31Loꞌo juaꞌa̱
tyaꞌa ngula yu nu nchca tyuna, biꞌ ngujui
clyoꞌo loꞌo nu cunaꞌa ̱ biꞌ; juaꞌa̱ lcaa tyaꞌa
nguꞌbiꞌ, ngujui clyoꞌonguꞌ loꞌonu cunaꞌa̱ biꞌ.
Panangujuii ca taꞌacati tyaꞌanguꞌquiꞌyubiꞌ,
loꞌo ni sca sñiꞌ nguꞌ ná ntsuꞌu loꞌo nu cunaꞌa̱
biꞌ. 32 Ca su ndye chaꞌ liꞌ, loꞌo nu cunaꞌa̱
biꞌ ngujuii liꞌ ―nacui ̱ nguꞌ jiꞌi̱ Jesús―. 33Nu
loꞌo tyuꞌú lcaa jyoꞌo chaca quiyaꞌ, ¿tilaca laca
nu caca clyoꞌo nu cunaꞌa ̱ biꞌ chañi ca? Loꞌo
ngutuꞌúnu cunaꞌa̱ biꞌ chalyuu, ngujui clyoꞌo
choꞌ loꞌo tsaca yu, loꞌo liꞌ ngujui clyoꞌo choꞌ
loꞌo chaca yu, ñaꞌa̱ cuayáꞌ nu ngujui clyoꞌo
loꞌo ca taꞌa cati tyaꞌa nguꞌ biꞌ. ¿Tilaca laca nu
chañi ca chaꞌ ngua clyoꞌo choꞌ biꞌ?

34Liꞌ nguxacui̱ Jesús chaꞌ jiꞌi ̱ nguꞌ biꞌ:
―Nde chalyuu cuañaꞌa̱ canguꞌquiꞌyu loꞌo

nguꞌ cunaꞌa̱ ndyiji clyoꞌo nguꞌ. 35 Pana ñati ̱
nu caja chaca chalyuu nu ná ngaꞌa̱ chaꞌ tye
jiꞌi ̱ nguꞌ ca slo ycuiꞌ Ndyosi ni, nu loꞌo tyuꞌú
nguꞌ biꞌ chaca quiyaꞌ, ngaꞌaa caja clyoꞌo
nguꞌ, ni ngaꞌaa ta nguꞌ jiꞌi ̱ sñiꞌ nguꞌ chaꞌ caca
clyoꞌo nguꞌ, 36 chaꞌ ca biꞌ ngaꞌaa ntsuꞌu chaꞌ
cajaa nguꞌ tsiyaꞌ ti. Caca nguꞌ biꞌ ñiꞌya ̱ laca
xca̱ nu ndiꞌi̱ slo ycuiꞌ Ndyosi; caca nguꞌ sñiꞌ
ycuiꞌ Ndyosi tsiyaꞌ ti, chaꞌ cua ndyuꞌú nguꞌ
chaca quiyaꞌ. 37 Jyoꞌo cusuꞌ Moisés ndachaꞌ
jiꞌna chaꞌ chañi chaꞌ tyuꞌú jyoꞌo ñati ̱ chaca
quiyaꞌ. Lo quityi biꞌ nguscua Moisés ñiꞌya̱
ngua loꞌo naꞌa̱ yu yaca caꞌcña ti nu ndyatu̱
quiiꞌ tyucui ñaꞌa̱ lo yaca biꞌ, pana ná ndye
ndyaqui ̱ biꞌ. Liꞌ nguañi nchcuiꞌ ycuiꞌNdyosi
laja quiiꞌ biꞌ loꞌo nacui̱ Ni chaꞌ Xuꞌna jyoꞌo
Abraham laca Ni, Xuꞌna jyoꞌo Isaac laca Ni,
Xuꞌna jyoꞌo Jacob laca Ni. Ñati ̱ tyaꞌa na nu
ngutiꞌi ̱ chalyuu re cua saꞌni la ngua nguꞌ
jyoꞌo biꞌ. 38Pana ná nacui ̱ quityi biꞌ, chaꞌ na
cua ngua ycuiꞌ Ndyosi Xuꞌna nguꞌ biꞌ, masi
ñaꞌa ̱ ti tya laca Ni Xuꞌna nguꞌ biꞌ juani; juaꞌa̱
ndyuꞌu chaꞌ biꞌ. Biꞌ chaꞌ loꞌo jiꞌi ̱ ñati ̱ luꞌú
laca Ni loo, loꞌo juaꞌa̱ ntiꞌ tsa Ni chaꞌ lcaa
ñati ̱chalyuu tyiꞌi ̱ cuentya jiꞌi ̱ycuiꞌNi―nacui̱
Jesús.

39Liꞌ nacui ̱ sca tucua ti mstru chaꞌ joꞌó biꞌ
jiꞌi ̱ Jesús:

―Cusuꞌ, tsoꞌo tsa nchcuiꞌ nuꞌu̱ ―nacui̱
nguꞌ jiꞌi̱.

40 Ndyutsi̱i̱ nguꞌ liꞌ. Ngaꞌaa nguaꞌni ty-
iquee nguꞌ chaꞌ chcuiꞌ nguꞌ xi xaꞌ la chaꞌ loꞌo
Jesús.

Nchcuane Jesús jiꞌi ̱ nguꞌ cuentya jiꞌi ̱ nu
Cristo

41Liꞌ nchcuane Jesús jiꞌi̱ nguꞌ:
―¿Ni chaꞌ laca nacui ̱ nguꞌ chaꞌ rey David

ngua jyoꞌo cusuꞌ jiꞌi ̱ Cristo? 42 Ndiꞌya ̱ chaꞌ
nguscua ycuiꞌ David biꞌ lo quityi Salmos:
Ycuiꞌ Ndyosi nu laca Xuꞌna na nacui ̱ jiꞌi̱

Cristo nu Xuꞌna naꞌ:

“Tyucua nuꞌu̱ nde laꞌa tsuꞌ cui ̱ ꞌna, chaꞌ
stuꞌba ti caca nuꞌu̱ loo loꞌo naꞌ”, nacui ̱
Ni,

43 “ñaꞌa̱ cuayáꞌ nu cuaꞌni tye naꞌ chaꞌ jiꞌi ̱ lcaa
tyaꞌa cusu̱u̱ nuꞌu̱”, nacui ̱ ycuiꞌNdyosi
jiꞌi̱ Cristo liꞌ.

44 Xuꞌna naꞌ, nguaꞌni ycuiꞌ David jiꞌi̱ Cristo.
¿Ñiꞌya̱ caca chcuiꞌ nguꞌ chaꞌ jyoꞌo cusuꞌ ti jiꞌi ̱
Cristo ngua David lacua?

Ngusta Jesús quiꞌya jiꞌi ̱mstru chaꞌ joꞌó biꞌ
45 Loꞌo liꞌ nchcuiꞌ Jesús loꞌo nu nguꞌ nu

ndyaca tsaꞌa̱ jiꞌi̱. Loꞌo juaꞌa̱ lcaa ñati ̱nu ndiꞌi ̱
slo nchcaꞌa̱ jyaca ̱ nguꞌ jiꞌi̱ chaꞌ nu nchcuiꞌ
Jesús loꞌo nguꞌ biꞌ:

46―Tii ti tiꞌma ̱ chaꞌ ná cñiloꞌo mstru chaꞌ
joꞌó jua jiꞌi̱ ma ̱. Ndiya tsa tiꞌ mstru biꞌ, chaꞌ
laca nguꞌ tlyu; biꞌ chaꞌ lacuꞌ nguꞌ biꞌ lateꞌ
tyucui ̱ cuꞌ, chaꞌ lye tsa cuaꞌni chi ̱ nguꞌ loo
nguꞌ biꞌ loꞌo tsaa nguꞌ biꞌ lcayaꞌ, juaꞌa̱ ntiꞌ
nguꞌmstru biꞌ. Xcuiꞌ lo yaca xlya nu tsoꞌo la
ñaꞌa̱ ntyucua nguꞌ biꞌ neꞌ laa jiꞌi̱ nguꞌ, juaꞌa ̱
ntyucua nguꞌ biꞌ ca su tsoꞌo la loꞌo ndyaꞌa ̱
nguꞌ biꞌ taꞌa. 47 Hasta nxlyaá nguꞌ biꞌ ñaꞌa ̱
tsaca niꞌi̱ jiꞌi ̱ nu cunaꞌa̱ tiꞌi. Cñiloꞌo ti nguꞌ biꞌ
jiꞌi ̱ ñati ̱ chaꞌ ñati ̱ tsoꞌo laca nguꞌ biꞌ; biꞌ chaꞌ
quiñaꞌa̱ tsa chaꞌ joꞌó nchcuiꞌ nguꞌ, tyiqueeꞌ
tsa nchcuiꞌ nguꞌ loꞌo ycuiꞌ Ndyosi liꞌ. Pana
tucua chaꞌ ntsuꞌu tyiquee nguꞌ biꞌ; biꞌ chaꞌ
tlyu la chaꞌ tiꞌí caca jiꞌi̱ nguꞌbiꞌ, lye la chcubeꞌ
nguꞌ biꞌ liꞌ.

21
Chaꞌ tsoꞌo jiꞌi ̱ nu cunaꞌa̱ tiꞌi

1 Loꞌo liꞌ naꞌa̱ Jesús jiꞌi̱ nguꞌ culiyaꞌ nu
ndyaꞌa̱ neꞌ laa, chaꞌ nsuꞌba nguꞌ cñi neꞌ cñáꞌ
su tyuꞌu msta ̱. 2 Loꞌo juaꞌa ̱ naꞌa̱ yu jiꞌi ̱ sca
nu cunaꞌa̱ tiꞌi nu ngusuꞌba tucua tyaꞌa ti cñi
sube neꞌ cñáꞌ biꞌ. 3Liꞌ nchcuiꞌ Jesús loꞌo tyaꞌa
ndyaꞌa̱ yu:

―Chañi chaꞌ nu nda naꞌ loꞌo ma̱, chaꞌ
quiñaꞌa̱ la cñi nda nu cunaꞌa̱ tiꞌi jua que lcaa
xaꞌ ñati.̱ 4Nu nguꞌ culiyaꞌ jua ni, nda nguꞌ xi
cñinu cua ntyucua ti jiꞌi̱ nguꞌ; loꞌo nu cunaꞌa ̱
tiꞌi jua ni, tiꞌi tsa, pana cua nda maꞌ lcaa
nu ntsuꞌu ti xi jiꞌi̱ maꞌ chaꞌ tyiji ̱ yuꞌu jiꞌi̱ maꞌ
chalyuu re.

Ngulala ti cati̱ nu laa tonu biꞌ
5La cuiꞌ hora ndu̱ xi ñati ̱nchcuiꞌ nguꞌ chaꞌ

jiꞌi ̱ laa tonu biꞌ, loꞌo juaꞌa̱ nchcuiꞌ nguꞌ chaꞌ
jiꞌi ̱ quee nu tsoꞌo tsa ñaꞌa̱ nu ntsuꞌu jiꞌi ̱ laa
biꞌ; nchcuiꞌ nguꞌ chaꞌ jiꞌi̱ na nu tsoꞌo tsa ñaꞌa̱,
na nu cua nda nguꞌ ñaꞌa̱ msta ̱ ti jiꞌi̱ chaꞌ caca
tsoꞌo la ñaꞌa̱ neꞌ laa biꞌ. Liꞌ nchcuiꞌ Jesús chaꞌ
jiꞌi ̱ laa biꞌ:

6 ―Tyalaa tsa̱ nu tye chaꞌ jiꞌi̱ lcaa na nu
ñaꞌa̱ cuꞌma̱ re juani cati̱, ñaꞌa̱ cuayáꞌ nu
ngaꞌaa tyanu ni sca quee nu xñi caꞌa̱ chu̱ꞌ
tyaꞌa.

Chaꞌ tiꞌí nu caca loꞌo cua tye ti chalyuu
7Liꞌ nchcuane nguꞌ jiꞌi̱ Jesús:

―Mstru, ¿ni jacuaꞌ caca chaꞌ biꞌ? ―nacui ̱
nguꞌ jiꞌi ̱ Jesús―. ¿Ñiꞌya̱ caca ca cuayáꞌ tiꞌ ya
loꞌo cua caca ti chaꞌ cuxi biꞌ?

8―Cuiꞌya ma ̱ cuentya ―nacui ̱ Jesús liꞌ―,
chaꞌ ná tucui cñiloꞌo jiꞌi̱ ma ̱. Quiñaꞌa ̱ tsa nguꞌ
ca ̱a̱ nguꞌ nu ñacui ̱ chaꞌ Cristo laca ycuiꞌ ca
nguꞌ: “Juani ndyalaa tyempo biꞌ”, ñacui ̱nguꞌ
biꞌ. Pana ná xñi ma ̱ chaꞌ jiꞌi ̱ nguꞌ biꞌ. 9 Nu
loꞌo caja chaꞌ jiꞌi ̱ ma ̱ chaꞌ cua lijya ̱ tyempo
cusu ̱u̱, masi nde quichi ̱ tyi ma ̱, masi tyijyuꞌ,
ná cutsi̱i ̱ ma ̱ liꞌ. Ngaꞌa ̱ chaꞌ caca lcaa chaꞌ
biꞌ clyo la, pana tya lyiji tyalaa hora tye
chalyuu.

10Liꞌ tya nda la Jesús chaꞌ loꞌo nguꞌ:
―Xu ̱u̱ tyaꞌa ñati ̱ sca tsuꞌ loꞌo nguꞌ chaca

tsuꞌ, juaꞌa̱ xu̱u̱ tyaꞌa ñati ̱ sca quichi ̱ tlyu loꞌo
ñati ̱ chaca quichi ̱ tonu. 11 Lye tsa clyacui̱
chalyuu liꞌ, lye tsa caca jbiꞌña jiꞌi̱ nguꞌ; cua
ñaꞌa̱ ca quichi ̱ ca̱a̱ quicha tyaala nu xñi jiꞌi ̱
lcaa nguꞌ liꞌ. Lye tsa ñaꞌa ̱ caca nde cua̱, tyiꞌi ̱
yutsi ̱i̱ tya chalyuu loꞌo ñaꞌa̱ nguꞌ sca na tlyu
nu tyaca nde cua ̱.

12 ’Loꞌo cuꞌma ̱ ni, nu loꞌo tya lyiji caca chaꞌ
biꞌ, liꞌ xñi nguꞌ jiꞌi ̱ ma ̱ chaꞌ sca ̱ꞌ nguꞌ jiꞌi̱ ma ̱,
ta nguꞌ chaꞌ tiꞌí jiꞌi̱ ma ̱, sta nguꞌ quiꞌya jiꞌi ̱ma ̱
su ndyuꞌu tiꞌi ̱ nguꞌ neꞌ laa; loꞌo juaꞌa̱ suꞌba
nguꞌ jiꞌi̱ ma ̱ neꞌ chcua̱, tsaa loꞌo nguꞌ jiꞌi̱ ma ̱
slo rey, juaꞌa̱ slo xaꞌnguꞌnu laca loo, xquiꞌya
chaꞌngusñima ̱ chaꞌ ꞌna. 13Masi cuxi tsa caca
chaꞌ, pana caja tyempo jiꞌi̱ ma ̱ chaꞌ chcuiꞌ
ma ̱ chaꞌ jnaꞌ loꞌo nguꞌ liꞌ. 14 Ná quiñaꞌa̱ tsa
chaꞌ clyacua tiꞌ ma̱ yala la, ñiꞌya ̱ nu chcuiꞌ
ma ̱ loꞌo nguꞌ nu laca cña chaꞌ cuaꞌni lyaá
ycuiꞌ ca ti ma ̱ jiꞌi ̱ ma ̱. 15 La cuiꞌ hora biꞌ
cuaꞌni naꞌ chaꞌ caꞌya chaꞌ hique ma ̱ chaꞌ ca
jlo tiꞌma ̱ñiꞌya ̱nuchcuiꞌma ̱ loꞌonguꞌbiꞌ, chaꞌ
ná caja chaꞌ nu xtyacui tyaꞌa cusu ̱u̱ ma ̱ loꞌo
ma ̱, chaꞌ ná caja ñiꞌya̱ nu chcuiꞌ loo nguꞌ jiꞌi ̱
ma ̱. 16La cuiꞌ sti ma ̱, la cuiꞌ nguꞌ tyaꞌa ngula
ma ̱, masi tyaꞌa tyijyuꞌ ti ma ̱, masi tyaꞌa tsoꞌo
ma ̱, la cuiꞌ ca nguꞌ biꞌ tsaa loꞌo nguꞌ jiꞌi̱ ma ̱
slo nguꞌ tisiya. Loꞌo ntsuꞌu cuꞌma ̱ nu cujuii
nguꞌ jiꞌi̱ ma ̱ liꞌ, 17 chaꞌ tyucui ñaꞌa ̱ chalyuu
ntsuꞌu quiñaꞌa̱ tsa nguꞌ nu tiꞌí tiꞌ nguꞌ ñaꞌa̱
nguꞌ jiꞌi̱ ma ̱ xquiꞌya naꞌ. 18 Pana ná chcunaꞌ
ni sca quicha ̱ꞌ hique cuꞌma ̱ cuentya jiꞌi̱ ycuiꞌ
Ndyosi. 19Nu loꞌo cua ndaloma ̱ jiꞌi ̱ lcaa chaꞌ
cuxi biꞌ, liꞌ tya caja chalyuu jiꞌi ̱ ma ̱ loꞌo cua
ndye chaꞌ.

20 ’Pana nu loꞌo ñaꞌa̱ ma ̱ chaꞌ nsuꞌba loꞌo
nguꞌ cusu ̱u̱ tyiꞌi̱ ca toꞌ quichi ̱ Jerusalén re, liꞌ
ca cuayáꞌ tiꞌma ̱ chaꞌ cua tye ti chaꞌ jiꞌi ̱ quichi ̱
tyima ̱ re. 21Loꞌo liꞌ lcaa cuꞌma ̱, loꞌo lcaanguꞌ
nu tyandiꞌi ̱ loyuu su cuentya Judea re, ngaꞌa̱
chaꞌ xna ma ̱ tyaa ma ̱ tyuꞌu cuatsiꞌ ma ̱ nde
caꞌya; juaꞌa̱ nguꞌ nu ndiꞌi ̱ quichi ̱ Jerusalén
re, ntsuꞌu chaꞌ tyuꞌutsuꞌ nguꞌ quichi ̱ re; juaꞌa̱
nguꞌ nu ndiꞌi̱ neꞌ quixi̱ꞌ, ngaꞌaa caja tyempo
chaꞌ tya ̱a̱ nguꞌ nde quichi ̱. 22 Tsa̱ chcubeꞌ
ma ̱ caca tsa̱ biꞌ, loꞌo liꞌngaꞌa̱ chaꞌ tyuꞌu tucua
lcaa chaꞌ nu nscua lo quityi cusuꞌ chaꞌ caca.
23 Tyaꞌna tsa caca jiꞌi̱ nguꞌ cunaꞌa ̱ nu ntsuꞌu

sñiꞌ tsa̱ biꞌ; juaꞌa̱ tyaꞌna tsa caca jiꞌi ̱ nu nguꞌ
cunaꞌa̱ nu ntsuꞌu cubiꞌ cuañiꞌ nu tya ndyatiꞌ,
chaꞌ lye tsa tyuꞌu chaꞌ tiꞌí lo yuu; cuxi tsa
chaꞌ tiꞌí caca jiꞌi ̱ nguꞌ liꞌ. 24 Ntsuꞌu nguꞌ nu
cajaa laja chaꞌ cusu ̱u̱ biꞌ, loꞌo juaꞌa̱ ntsuꞌu xaꞌ
la nguꞌ nu tyaa nguꞌ preso lcaa lo yuu su
cuentya jiꞌi ̱ xaꞌ nasiyu ̱ tyijyuꞌ la. Satá quiyaꞌ
nguꞌ xaꞌ tsuꞌ biꞌ jiꞌi ̱ quichi ̱ Jerusalén re, ñaꞌa̱
cuayáꞌ nu tye tyempo nu ngujui chacuayáꞌ
jiꞌi̱ nguꞌ biꞌ, chaꞌ caca nguꞌ loo ca nde.

Ndiꞌya ̱ caca loꞌo chaca quiyaꞌ ca̱a̱ ycuiꞌnu
cua ndaNi jiꞌi ̱ lijya̱ chaꞌ caca ñati ̱

25 ’Tyuꞌu tucua cuayáꞌ nu tyaca̱ꞌ ñaꞌa ̱ nguꞌ
lo cuichaa liꞌ, juaꞌa̱ lo coꞌ, la cuiꞌ juaꞌa̱ lo
cualya nu ntsuꞌu nde cua̱. Loꞌo liꞌ lye tsa
quichi ̱ chaꞌ hique ñati ̱ chalyuu; cutsi̱i ̱ tsa
nguꞌ liꞌ, xquiꞌya chaꞌ lye tsa cañi ntyijiꞌi̱
clyooꞌ lo hitya tyujoꞌo. 26 Hasta tyucua ti
tiꞌi ̱ ñati,̱ xquiꞌya chaꞌ cutsi ̱i̱ tsa nguꞌ laja loꞌo
ntajatya nguꞌ si tya caca la chaꞌ cuxi biꞌ; lye
tsa culacua tiꞌ nguꞌ na ca caca chalyuu. Loꞌo
juaꞌa̱ lye tsa quiña lcaa cuii nu ntsuꞌu nde
cua̱. 27 Liꞌ ñaꞌa ̱ nguꞌ jiꞌi̱ ycuiꞌ naꞌ nu cua nda
Ni ꞌna lijya ̱a̱ chaꞌ caca naꞌ ñati,̱ ñaꞌa̱ nguꞌ loꞌo
tya̱a ̱ naꞌ laja coo nu ndubi tsa ñaꞌa̱. Tlyu tsa
chacuayáꞌ ngujui jnaꞌ chaꞌ tya ̱a̱ naꞌ liꞌ; juaꞌa̱
lye tsa quijiꞌi̱ xee loo naꞌ loꞌo ca̱a̱ naꞌ liꞌ, nu
loꞌocacanaꞌ loo. 28Nuloꞌoxanacacachaꞌbiꞌ,
liꞌ cuaꞌni tlyuma ̱ tyiqueema ̱, taca ca chaa tiꞌ
ma ̱ chaca quiyaꞌ chaꞌ cua ngulala tsa clyaá
ma ̱ liꞌ ―nacui ̱ Jesús.

29 Loꞌo juaꞌa̱ nda Jesús chaca cui ̱i̱ re loꞌo
nguꞌ liꞌ:

―Ñaꞌa̱ ma ̱ xi jiꞌi̱ cua ñaꞌa̱ ca yaca quityi,
ñaꞌa̱ma ̱ xi jiꞌi̱ yaca ntsati ̱; 30 loꞌoñaꞌa ̱ma ̱ chaꞌ
cuantyucua lacaꞌ, liꞌnchcacuayáꞌ tiꞌma ̱ chaꞌ
cua ngulala ti caca ni tyo. 31 La cuiꞌ juaꞌa̱
caca loꞌo caca lcaa chaꞌnucuanchcuiꞌnaꞌ, liꞌ
ca cuayáꞌ tiꞌma ̱ chaꞌ cua ca̱a ̱ ti ycuiꞌ Ndyosi
chaꞌ cacaNi loo. 32Chañi chaꞌnundanaꞌ loꞌo
ma ̱ ―nacui̱ Jesús―, caca lcaa chaꞌ biꞌ loꞌo
bilya tye chaꞌ jiꞌi ̱ ñati ̱nu luꞌú chalyuu juani.
33Tye chaꞌ jiꞌi ̱ lcaa na nu ntsuꞌu nde cua̱, tye
chaꞌ jiꞌi ̱ lcaa na nu ntsuꞌu nde lo yuu, pana
ná tye chaꞌ jiꞌi̱ chaꞌ nu cua nchcuiꞌ naꞌ loꞌo
ma ̱; ngaꞌa̱ chaꞌ caca chaꞌ biꞌ.

34 ’Cuiꞌya ma ̱ cuentya, cuaꞌa ma ̱ jiꞌi̱ ycuiꞌ
ca ma ̱ chaꞌ tii ti tiꞌ ma ̱ tyiꞌi̱ ma̱ loꞌo tyalaa
tsa̱ biꞌ; si culiji yuꞌu ti ma ̱ chalyuu jiꞌi ̱ ma ̱
juaꞌa̱ ti loꞌo ndyaꞌa̱ tsa ma ̱ calle, loꞌo cuꞌbi ti
ma ̱, la cuiꞌ juaꞌa̱ si ntsuꞌu tyu̱u̱ tyaꞌa chaꞌ nu
ndube tsa tiꞌma ̱ jiꞌi ̱, ná caca tyiꞌi̱ ma ̱ tii ti tiꞌ
ma ̱ liꞌ. Ñiꞌya̱ ndyacu ̱ꞌ sca lcoꞌo, 35 juaꞌa̱ caca
nu loꞌo tyalaa tsa̱ biꞌ ca su ndiꞌi̱ lcaa ñati ̱luꞌú
tyucui ñaꞌa̱ chalyuu. 36 Tii ti tiꞌ ma ̱ tyiꞌi̱ ma ̱
chalyuu lacua. Lcaa tyempo chcuiꞌ ma ̱ loꞌo
ycuiꞌNdyosi chaꞌxtyucuaNi jiꞌi ̱ma ̱, chaꞌ talo
ma ̱ loꞌo caca chaꞌ cuxi biꞌ chalyuu. Loꞌo liꞌ
caja ñiꞌya ̱ nu tyalaa ma ̱ su tyucua ycuiꞌ naꞌ
nu cua nda Ni ꞌna lijya̱a̱ chaꞌ caca naꞌ ñati,̱

chaꞌ cuaꞌni cuayáꞌ naꞌ jiꞌi ̱ ma ̱ ―nacui ̱ Jesús
jiꞌi ̱ nguꞌ.

37 Lcaa tsa̱ ndacua ̱ ndyaꞌa̱ Jesús nclyuꞌu
yu jiꞌi ̱ nguꞌ neꞌ laa tonu ca quichi ̱ Jerusalén
biꞌ; lcaa talya ndyuꞌu yu ndyaa yu ndiꞌi̱ yu
nde lo caꞌyanuntucua cacua ti, nunaa caꞌya
Olivos. 38 Lcaa tsa̱, tlya tsa ndyaꞌa̱ quiñaꞌa̱
ñati ̱ neꞌ laa tonu biꞌ, chaꞌ cuna nguꞌ ni chaꞌ
nda Jesús.

22
Cuaana ti ngüiñi chaꞌ jiꞌi ̱ nguꞌ loꞌo tyaꞌa

nguꞌ chaꞌ xñi nguꞌ jiꞌi ̱ Jesús
1Cuangulala taꞌa nu loꞌo ndacunguꞌ judío

sca lo xlyá nu ná loꞌo scua̱ tiyeꞌ ndyaꞌ; taꞌa
pascua, juaꞌa̱ naa taꞌa biꞌ. 2 Loꞌo nu nguꞌ sti
joꞌó nu laca loo loꞌo mstru chaꞌ joꞌó biꞌ ni,
nclyana nguꞌ ñiꞌya̱ caca chaꞌ cujuii nguꞌ jiꞌi̱
Jesús,masi ntsi̱i̱ nguꞌ jiꞌi̱ ñati ̱quichi ̱.

3 Liꞌ ndyatí̱ ycuiꞌ nu xñaꞌa̱ nu naa Satanás
neꞌ cresiya jiꞌi ̱ Judas Iscariote, masi la cuiꞌ
tyaꞌa nguꞌ nu ndyaca tsaꞌa̱ jiꞌi ̱ Jesús laca yu
biꞌ. 4 Biꞌ laca nu ndyaa, ndyaa naꞌa̱ jiꞌi̱ nguꞌ
sti joꞌó nu laca loo loꞌo jiꞌi ̱ nguꞌ nu laca cña
neꞌ laa. Liꞌ nchcuiꞌ yu loꞌo nguꞌ biꞌ ñiꞌya ̱ nu
cuaꞌniyuchaꞌ tyayu jiꞌi ̱ Jesúsyaꞌpolicía, chaꞌ
tya ̱a̱ loꞌo nguꞌ jiꞌi̱ slo sti joꞌó biꞌ. 5 Tsoꞌo tsa
ngua tiꞌ nguꞌ sti joꞌó biꞌ. Loꞌo liꞌ nacui ̱ nguꞌ
biꞌ jiꞌi̱ yu chaꞌ ta nguꞌ cñi jiꞌi ̱; 6ngüiñi chaꞌ jiꞌi̱
yu loꞌo nguꞌ, biꞌ chaꞌnguxana yu ngulana yu
ñiꞌya ̱ nu cuaꞌni yu chaꞌ tya ̱a̱ loꞌo yu jiꞌi ̱ Jesús
laja loꞌo ná ndiꞌi̱ ñati.̱

Chaca tyaquiyaꞌndyacu Jesús si̱i ̱ loꞌonguꞌ
nu ndyaca tsaꞌa ̱ jiꞌi ̱

7 Liꞌ ndyalaa tsa̱ taꞌa nu ndacu nguꞌ xlyá
tiji; la cuiꞌ tsa̱ biꞌntsuꞌu chaꞌ cujuii nguꞌ xlyaꞌ
cuañiꞌ chaꞌ cacu nguꞌ si ̱i̱ taꞌa pascua biꞌ. 8Liꞌ
ngulo Jesús cña jiꞌi̱ Juan loꞌo jiꞌi̱ Pedro:

―Yaa clya ma ̱ chaꞌ cuaꞌni choꞌo ma ̱ si ̱i̱ nu
cacu na cuentya jiꞌi ̱ taꞌa pascua ―nacui̱ yu
jiꞌi ̱ nguꞌ biꞌ.

9Liꞌ nchcuane nguꞌ biꞌ jiꞌi ̱ yu:
―¿Macala ntiꞌ nuꞌu̱ chaꞌ cuaꞌni choꞌo ya si ̱i̱

biꞌ?
10Nguxacui ̱ Jesús chaꞌ jiꞌi̱ nguꞌ biꞌ liꞌ:
―Nu loꞌo tyalaa ma ̱ toꞌ quichi ̱, liꞌ tyacua

tyaꞌa ma ̱ loꞌo sca nu quiꞌyu nu ntucua sca
teꞌí ̱ hitya scu ̱ yu―nacui̱ Jesús―. Tyuꞌu lcaꞌa̱
ma ̱ jiꞌi̱ yu ñaꞌa̱ cuayáꞌ nu tyalaa ma ̱ toniꞌi̱ su
tyatí ̱ yu niꞌi̱. 11 Liꞌ chcuiꞌ ma̱ loꞌo nguꞌ ca tyi
biꞌ: “Ndiꞌya̱ ñacui ̱mstru jiꞌna jinuꞌu̱: ¿Macala
ntucuacuarto suca̱a̱ naꞌ chaꞌ cacunaꞌ si ̱i ̱ loꞌo
nguꞌ nu ndyaca tsaꞌa̱ ꞌna, chaꞌ cuaꞌni ya taꞌa
pascua re?” ñacui ̱ma̱ jiꞌi ̱ yu. 12Liꞌ culuꞌu yu
sca cuarto jiꞌi̱ ma ̱, sca cuarto tlyu ca cua ̱ la
nu cua laca ngua tsoꞌo. Ca biꞌ cuaꞌni choꞌo
ma ̱ si ̱i̱ biꞌ ―nacui ̱ Jesús jiꞌi ̱ nguꞌ.

13Nduꞌu nguꞌ ndyaa nguꞌ biꞌ liꞌ; loꞌo ñiꞌya̱
nu nacui ̱ Jesús jiꞌi ̱ nguꞌ chaꞌ caca chaꞌ biꞌ,
juaꞌa̱ ngua chaꞌ. Liꞌ nguaꞌni choꞌo nguꞌ si ̱i̱
cuentya jiꞌi̱ taꞌa pascua biꞌ.

14Nu loꞌo ndyalaa hora chaꞌ cacu nguꞌ si ̱i̱,
liꞌndyaa tucua Jesús toꞌmesa loꞌonunguꞌnu
ndyaca tsaꞌa̱ jiꞌi ̱ biꞌ. 15 Liꞌ nacui ̱ yu jiꞌi ̱ nguꞌ
biꞌ:

―Tya saꞌni ntiꞌ tsa naꞌ chaꞌ cacunaꞌ si ̱i̱ taꞌa
pascua re loꞌo cuꞌma̱, nu loꞌo tya lyiji ti cajaa
naꞌ ―nacui ̱ Jesús―. 16Ntiꞌ naꞌ cachaꞌ naꞌ jiꞌi ̱
ma ̱ chaꞌ ni chaca quiyaꞌ ngaꞌaa cuaꞌni naꞌ
taꞌare loꞌocuꞌma ̱ñaꞌa̱ cuayáꞌnu tyechalyuu,
loꞌo liꞌ cacuna stuꞌba ti loꞌo cacaycuiꞌNdyosi
loo jiꞌi̱ lcaa ñati.̱

17 Liꞌ ngusñi Jesús sca vaso vino, ndya
xlyaꞌbe jiꞌi̱ ycuiꞌ Ndyosi liꞌ. Ndiꞌya̱ nacui ̱ yu
jiꞌi ̱ nu nguꞌ nu ndyaca tsaꞌa̱ jiꞌi̱ biꞌ liꞌ:

―Coꞌo ma ̱ vino nu ntsuꞌu neꞌ vaso re, loꞌo
juaꞌa̱ ta ma ̱ vino re coꞌo ca taꞌa tyaꞌa ma ̱
―nacui ̱ Jesús liꞌ―. 18Chañi chaꞌ nu ndachaꞌ
naꞌ jiꞌi̱ ma ̱, chaꞌ ngaꞌaa coꞌo naꞌ vino loꞌo ma ̱
ñaꞌa̱ cuayáꞌ nu caca ycuiꞌ Ndyosi loo jiꞌi ̱ lcaa
ñati.̱

19Nu loꞌo cua ntsuꞌu xlyá biꞌ yaꞌ Jesús, liꞌ
ndyaxlyaꞌbe jiꞌi̱ ycuiꞌNdyosi, cuati ngusaꞌbe
yu xlyá biꞌ, chaꞌ tacha jiꞌi ̱nguꞌ. Liꞌnchcuiꞌ yu
loꞌo nguꞌ:

―Nde laca naꞌ, ycuiꞌ cuañaꞌnaꞌ laca re. Na
cua nda ycuiꞌ Ndyosi Sti naꞌ ꞌna chaꞌ cajaa
naꞌ chaꞌ caca tsoꞌo chaꞌ jiꞌi̱ cuꞌma ̱. Tyiꞌu tiꞌma ̱
ꞌna loꞌo cacuma ̱ xlyá re.

20 La cuiꞌ juaꞌa̱ nguaꞌni Jesús loꞌo vaso biꞌ
loꞌo ndye ndyacu nguꞌ.

―Loꞌo coꞌo ma ̱ vino re tyiꞌu tiꞌma ̱ jiꞌi̱ chaꞌ
cucui nu cua quiñi ti jiꞌi ̱ ycuiꞌNdyosi loꞌoma ̱
―nacui ̱ Jesús liꞌ―. Nu loꞌo cajaa naꞌ lo crusi,
liꞌ tyalú tañi naꞌ xquiꞌya cuꞌma ̱.

21 ’Pana ngaꞌa̱ yu juani la cuiꞌ yu nu cujuiꞌ
cresiya ꞌna jiꞌi̱ nguꞌ cuxi; stuꞌba ti ngaꞌa̱ yu
biꞌ toꞌ mesa re loꞌo naꞌ ―nacui ̱ Jesús liꞌ―.
22Ngaꞌa̱ chaꞌ tsaꞌa naꞌnu cua lijya̱a̱ chaꞌ caca
naꞌ ñati,̱ tsaꞌa̱ tyucui̱i ̱ su cua nscua cuayáꞌ
chaꞌ tsaꞌa̱ cuentya jiꞌi ̱ ycuiꞌ Ndyosi Sti naꞌ.
Pana tyaꞌna tsa nu quiꞌyu nu cua cujuiꞌ ti
cresiya ꞌna jiꞌi̱ nguꞌ cuxi biꞌ.

23Liꞌ nguxana nguꞌ nchcuiꞌ nguꞌ loꞌo tyaꞌa
ndiꞌi̱ ti nguꞌ:

―¿Tilaca laca nu tya jiꞌi̱ mstru jiꞌna re yaꞌ
nguꞌ xñaꞌa̱? ―nacui ̱ nguꞌ.

Nchcuiꞌ tyucuaa tiꞌ nguꞌ loꞌo tyaꞌa ndyaca
tsaꞌa ̱ ti nguꞌ

24Loꞌo ti nguxana nguꞌ nchcuiꞌ tyucuaa tiꞌ
nguꞌ loꞌo tyaꞌa ndyaca tsaꞌa̱ ti nguꞌ, nchcuiꞌ
nguꞌ chaꞌ jiꞌi̱ tilaca nu caca loo la jiꞌi̱ tyaꞌa
nguꞌ. 25 Laja liꞌ xaꞌ nchcuiꞌ Jesús loꞌo nguꞌ
chaca quiyaꞌ:

―Cua ñaꞌa̱ ca xuꞌna chalyuu, tsoꞌo tsa
nclyo biꞌ cña jiꞌi ̱ ñati ̱ jiꞌi̱; ñati ̱ nu tsoꞌo tsa
nduꞌni laca nu laca loo biꞌ, nacui̱ nguꞌ liꞌ.
26 Pana cuꞌma̱ ni, ná ntsuꞌu chaꞌ cuaꞌni ma ̱
juaꞌa̱ loꞌo tyaꞌa ma ̱. Ndiꞌya̱ cuaꞌni ma ̱ tsoꞌo
la: nu loꞌo ntiꞌ ma ̱ chaꞌ ndulo la chaꞌ jiꞌi̱ ma ̱
que chaꞌ jiꞌi ̱ tyaꞌa ma ̱ ni, liꞌ ngaꞌa̱ chaꞌ cuaꞌni
ma ̱ ñiꞌya̱ si laca ma ̱ nu cuañiꞌ la jiꞌi ̱ tyaꞌa ma ̱

―nacui ̱ Jesús jiꞌi̱ nguꞌ biꞌ―. Juaꞌa̱ cuꞌma ̱ nu
ntiꞌ ma ̱ culo ma ̱ cña jiꞌi̱ tyaꞌa ma ̱ ni, ngaꞌa̱
chaꞌ cuaꞌnima ̱ cña cuentya jiꞌi̱ lcaa tyaꞌama ̱.
27 ¿Tilaca laca nu ndulo la chaꞌ jiꞌi ̱ lacua? ¿Ha
nu ntucua toꞌ mesa chaꞌ cacu? ¿Ha msu nu
nxacu jiꞌi̱ yu? Chañi chaꞌ yu nu ntucua toꞌ
mesa ni, biꞌ laca nu ndulo la chaꞌ jiꞌi̱, chaꞌ
biꞌ laca xuꞌna nguꞌ. Pana nu naꞌ ni, ñiꞌya̱ si
laca naꞌ scamsu jiꞌi̱ ma ̱, juaꞌa̱ ti ndiꞌi ̱ naꞌ laja
cuꞌma ̱ ―nacui ̱ Jesús―.

28 ’Cuꞌma ̱ ni, cua ndiꞌi ̱ ma ̱ loꞌo naꞌ lcaa
tyempo loꞌo nchcubeꞌ naꞌ ndiꞌi ̱ naꞌ chalyuu
re, 29biꞌ chaꞌ tanaꞌ sca cña tsoꞌonucuaꞌnima ̱
chaꞌ caca ma̱ cña loꞌo naꞌ; cña biꞌ caca ñiꞌya ̱
laca cña nu nda Sti naꞌ ꞌna, chaꞌ caca naꞌ loo.
30Ngaꞌa ̱ chaꞌ stuꞌba ti cacu ma ̱ coꞌo ma̱ loꞌo
naꞌ ca su tlyu biꞌ su tyucua naꞌ; ngaꞌa̱ chaꞌ
stuꞌba ti tyiꞌi̱ma ̱ loꞌonaꞌnu loꞌocuaꞌni cuayáꞌ
naꞌ jiꞌi ̱ lcaa ñati;̱ loꞌo juaꞌa̱ cuaꞌni cuayáꞌ ma ̱
jiꞌi̱ tyaꞌa ñati ̱ ma ̱, nu tii tyucuaa tyaꞌa taju
nguꞌ Israel tyaꞌa na.

Chcuiꞌ Pedro loꞌo nguꞌ chaꞌ ná nslo yu jiꞌi ̱
Jesús tsiyaꞌ ti

31 Loꞌo liꞌ nchcuiꞌ Jesús loꞌo Simón Pedro
biꞌ:

―Simón ―nacui ̱―, laca chaꞌ ñiꞌya̱ laca si
cua ngüijña Satanás chacuayáꞌ chaꞌ cuaꞌni
lyaꞌ tiꞌ jiꞌi ̱ lcaa cuꞌma ̱; cua ntiꞌ yu cuaꞌni
cuayáꞌyu jiꞌi ̱ma ̱, chaꞌxcutsi ̱i̱ yu jiꞌi̱ma ̱. Ñiꞌya ̱
laca loꞌonscui ̱i ̱nguꞌ jiꞌi̱ siꞌyu trigo chaꞌ tyubii
jiꞌi̱, juaꞌa̱ cuaꞌni yu loꞌo ma ̱, ntiꞌ yu. 32 Pana
cua ngüijña naꞌ jiꞌi̱ ycuiꞌ Ndyosi Sti naꞌ chaꞌ
jinuꞌu̱ Pedro, chaꞌná tye chaꞌ jlya tiꞌnuꞌu̱ ꞌna.
Loꞌo cua nteje tacui chaꞌ cuxi biꞌ hi ̱, nu loꞌo
xaꞌ chcuiꞌnuꞌu̱ chaꞌ ꞌna, liꞌ taca xtyucua nuꞌu̱
jiꞌi̱ xaꞌ la tyaꞌa ma ̱ chaꞌ tsoꞌo la xñi nguꞌ chaꞌ
ꞌna.

33 ―Cusuꞌ ―nacui ̱ Simón liꞌ―, ná nduꞌni
chaꞌ jnaꞌmasi tsaꞌa̱ loꞌo nuꞌu̱neꞌ chcua ̱, masi
cajaa naꞌ loꞌo nuꞌu̱―nacui ̱ jiꞌi ̱ Jesús.

34 ―Ndiꞌya ̱ nchcuiꞌ naꞌ loꞌo nuꞌu̱ juani,
Pedro ―nacui̱ Jesús jiꞌi̱―, chaꞌ nu loꞌo tya
lyiji xiꞌya ndyeꞌe talya juani, liꞌ sna quiyaꞌ
ñacui ̱nuꞌu̱ chaꞌ ná nslo nuꞌu̱ ꞌna.

Cua ngulala ti hora nu chcubeꞌ Jesús
35Liꞌ nchcuane Jesús jiꞌi ̱ nguꞌ:
―Nu loꞌongulonaꞌ cña jiꞌi̱ma̱ chaꞌ tsaama ̱

xaꞌ quichi ̱ nu ná loꞌo cujui ̱ cñi jiꞌi̱ ma ̱, ná loꞌo
xaꞌ cujui ̱, ná loꞌo caña jiꞌi̱ ma ̱, ¿ha ntsuꞌu na
nu lyiji jiꞌi ̱ma ̱ liꞌ?

―Ná sca na lyiji jiꞌi ̱ ya liꞌ ―nguxacui̱ nguꞌ
chaꞌ jiꞌi̱.

36Liꞌ nacui ̱ Jesús jiꞌi̱ nguꞌ:
―Juaꞌa̱ ngua tuꞌni, pana xaꞌ ñaꞌa̱ ngaꞌa̱

chaꞌ cuaꞌni ma ̱ juani. Nu cuꞌma ̱ nu ntsuꞌu
cujui ̱ cñi jiꞌi ̱ ma ̱ ni, loꞌo biꞌ cuiꞌya ma ̱ tsaa
ma ̱, loꞌo xaꞌ cujui ̱ loꞌo; si ná ntsuꞌu maxtyi
cusu ̱u̱ jiꞌi̱ ma ̱, ngaꞌa ̱ chaꞌ cujuiꞌ ma ̱ steꞌ ma ̱
chaꞌ cuiꞌya ma ̱maxtyi. 37 Juaꞌa̱ chaꞌ nchcuiꞌ
naꞌ loꞌo ma ̱ chaꞌ ngaꞌa̱ chaꞌ tyuꞌu tucua chaꞌ
cuxi nu nchcuiꞌ quityi cusuꞌ chaꞌ caca ꞌna.

Ndiꞌya̱ nscua chaꞌ: “Ñiꞌya̱ nunduꞌninguꞌ loꞌo
ñati ̱cuxi, juaꞌa̱ cuaꞌni nguꞌ loꞌo ycuiꞌ Cristo”.
Lcaa chaꞌ nu nscua chaꞌ caca ꞌna, juaꞌa̱ caca
ꞌna tuꞌni―nacui̱ Jesús jiꞌi̱ nguꞌ.

38Liꞌ nacui̱ nguꞌ biꞌ jiꞌi̱:
―Cusuꞌ, nde ntsuꞌu tucua tyaꞌa maxtyi

cusu ̱u̱―nacui̱ nguꞌ.
―Cuayáꞌ cua lacua―nacui ̱ Jesús liꞌ.
Nchcuiꞌ Jesús loꞌo ycuiꞌ Ndyosi Sti yu ca

Getsemaní
39 Liꞌ nduꞌu Jesús ndyaa yu ca lo caꞌya

Olivos, ñiꞌya̱ nunduꞌni ti yu. Loꞌonunguꞌnu
ndyaca tsaꞌa̱ jiꞌi̱ biꞌ, nduꞌu lcaꞌa ̱nguꞌ jiꞌi ̱ yu liꞌ.
40Nu loꞌo ndyalaa nguꞌ ca biꞌ, liꞌ nacui̱ Jesús
jiꞌi̱ nguꞌ:

―Chcuiꞌ ma ̱ loꞌo ycuiꞌ Ndyosi Sti naꞌ chaꞌ
ná tyiji̱loo nu xñaꞌa̱ jiꞌi ̱ma ̱ ―nacui̱.

41 Liꞌ nduꞌutsuꞌ Jesús nde slo nguꞌ ñaꞌa̱
cuayáꞌ nu tyalaa sca quee cu ̱ na, ca biꞌ ndy-
atu̱ sti ̱ꞌ Jesús chaꞌ chcuiꞌ loꞌo ycuiꞌNdyosi.

42―Sti naꞌ ―nacui̱ yu―, ¿ha ná ntsuꞌu xi
xaꞌ la ñaꞌa̱ nu caca cuaꞌni naꞌ cña re, chaꞌ
ngaꞌaa chcubeꞌ la naꞌ loꞌo cña tlyu re jinuꞌu̱?
―nacui̱ Jesús jiꞌi̱ ycuiꞌNdyosi Sti yu―. Pana
ntiꞌnaꞌ chaꞌ cuaꞌni naꞌ cua ñaꞌa̱ ca cñanuntiꞌ
nuꞌu̱ chaꞌ cuaꞌni naꞌ.

43 Liꞌ nduꞌu tucua sca xca̱ nu ngutuꞌu slo
ycuiꞌ Ndyosi nde cua̱, chaꞌ ta la juersa jiꞌi̱
Jesús. 44 Nu loꞌo lye tsa nchcubeꞌ Jesús, liꞌ
lye la nchcuiꞌ yu loꞌo ycuiꞌ Ndyosi. Loꞌo liꞌ
ntyucua jatá Jesús, ndyalú nchcuaꞌ lo yuu;
ñiꞌya̱ si nchcuaꞌ tañi ycuiꞌ, juaꞌa̱ ñaꞌa̱.

45Ndye nchcuiꞌ Jesús loꞌo ycuiꞌ Ndyosi Sti
yu, liꞌ nguxtyu̱u̱ yu ñaa yu slo nu nguꞌ nu
ndyaca tsaꞌa̱ jiꞌi ̱ yu. Liꞌ nquije nguꞌ jiꞌi ̱ yu,
ndiꞌi ̱nguꞌ lajaꞌnguꞌ chaꞌndye juersa jiꞌi̱ nguꞌ,
chaꞌ xñiꞌi̱ tsa tiꞌ nguꞌ. 46Liꞌ nacui ̱ yu jiꞌi ̱ nguꞌ:

―¿Ni chaꞌ laca ndiꞌi̱ ma ̱ lajaꞌ ti ma ̱? Tyatu̱
clya ma ̱ chaꞌ chcuiꞌ ma ̱ loꞌo ycuiꞌ Ndyosi,
chaꞌ ná tyiji̱loo nu xñaꞌa̱ jiꞌi ̱ma ̱.

Ndyaa loꞌo nguꞌ jiꞌi̱ Jesús preso
47 Tya nchcuiꞌ ca Jesús loꞌo nguꞌ biꞌ, liꞌ

ndyalaa quiñaꞌa̱ tsa ñati.̱ Nu naa Judas biꞌ,
tsaca yu tyaꞌa nu tii tyucuaa tyaꞌa nguꞌ nu
ndyaca tsaꞌa̱ jiꞌi̱ Jesús ni, nguluꞌu yu tyucui ̱i̱
jiꞌi̱ nguꞌ quiñaꞌa̱ biꞌ. Ñaa yu ca slo Jesús chaꞌ
chcuichaꞌ yu sacaꞌ Jesús. 48 Liꞌ nchcuiꞌ Jesús
loꞌo yu biꞌ:

―Judas ―nacui̱―, ¿ha biꞌ chaꞌ chcuichaꞌ
nuꞌu̱ ꞌna chaꞌ tya nuꞌu̱ ꞌna yaꞌ nguꞌ cuxi, naꞌ
nu cua nda Ni ꞌna lijya ̱a̱ chaꞌ caca naꞌ ñati?̱

49 Loꞌo naꞌa̱ nguꞌ nu ndu ̱ loꞌo Jesús ñiꞌya̱
caca chaꞌ biꞌ, liꞌ nchcuane nguꞌ jiꞌi ̱ yu:

―Cusuꞌ―nacui̱ nguꞌ―, ¿ha cuaꞌaya jinuꞌu̱
loꞌomaxtyi, chaꞌ ná ca ̱a̱ nguꞌ cua?

50 Liꞌ ngusicua̱ tsaca tyaꞌa nguꞌ biꞌmaxtyi
jiꞌi̱ yu, ngusiꞌyuyu jyaca ̱ scamsu jiꞌi̱ xuꞌna sti
joꞌó; ngusiꞌyu cuꞌ yu scuaꞌ jyaca̱ laꞌa tsuꞌ cui ̱
jiꞌi̱ yu. 51Liꞌ nacui ̱ Jesús jiꞌi ̱ nguꞌ:

―Cuayáꞌ tsa lo cua ti. Ta tiꞌi̱ ma ̱maxtyi jiꞌi̱
ma ̱.



SAN LUCAS 22:52 124 SAN LUCAS 23:5

Liꞌ ngusta yaꞌ Jesús lo scuaꞌ jyaca ̱msu biꞌ,
ngua tsoꞌo ca scuaꞌ jyaca̱ yu liꞌ. 52 Loꞌo ti
nchcuiꞌ Jesús loꞌo nguꞌ sti joꞌó nu laca loo,
loꞌo nguꞌ nu laca cña neꞌ laa, juaꞌa ̱ loꞌo nguꞌ
cusuꞌ jiꞌi ̱ quichi ̱, lcaa nguꞌ nu ñaa chaꞌ tyaa
loꞌo nguꞌ jiꞌi ̱:

―¿Hana nduꞌu cuꞌma ̱ lijya ̱ma̱ loꞌomaxtyi
jiꞌi ̱ ma ̱, loꞌo yaca jiꞌi ̱ ma ̱, chaꞌ quijiꞌi̱ yaca
ma ̱ ꞌna ñiꞌya̱ nu ntyijiꞌi ̱ na jiꞌi ̱ sca cuaana?
53 Lcaa tsa̱ loꞌo ngutiꞌi ̱ naꞌ loꞌo cuꞌma ̱ neꞌ laa
tonu biꞌ, ni sca quiyaꞌná ngusacui̱ yaꞌ cuꞌma ̱
ꞌna. Pana cua ngujui xi tyempo jiꞌi̱ ma ̱ chaꞌ
cuaꞌni ma ̱ chaꞌ cuxi biꞌ juani, chaꞌ cua nda
nu xñaꞌa̱ chacuayáꞌ jiꞌi̱ ma ̱; la cuiꞌ nu biꞌ laca
loo jiꞌi ̱ma ̱.

Lye tsa nchcuiꞌ Pedro chaꞌ ná nslo yu jiꞌi ̱
Jesús

54 Loꞌo liꞌ ngusñi nguꞌ jiꞌi̱ Jesús chaꞌ caca
preso, ndyaa loꞌonguꞌ jiꞌi̱ nde toniꞌi ̱ jiꞌi̱ xuꞌna
sti joꞌó. LoꞌoPedroni, ndyaa lcaꞌa̱ yu jiꞌi ̱nguꞌ
tyijyuꞌ ti liꞌ. 55 Ca biꞌ nguxtyuꞌu nguꞌ xi quiiꞌ
claꞌbe la su laja toꞌniꞌi ̱, loꞌo liꞌndyuꞌu tiꞌi̱ nguꞌ
toꞌ lquiiꞌ biꞌ; loꞌo Pedro ndyacaꞌa̱ laja nguꞌ.
56Liꞌnaꞌa̱ scanucunaꞌa̱ cuaꞌ jiꞌi̱ nguꞌ chaꞌ loꞌo
Pedro ngaꞌa ̱ toꞌ lquiiꞌ biꞌ. Ñaꞌa̱ tsa nu cunaꞌa̱
biꞌ jiꞌi̱ yu, liꞌ nchcuiꞌ loꞌo nguꞌ:

―Loꞌonuquiꞌyu rendyaꞌa ̱ loꞌonu Jesúsbiꞌ
―nacui̱ jiꞌi̱ nguꞌ.

57 Hora ti nguxacui̱ Pedro chaꞌ jiꞌi ̱ nu
cunaꞌa̱ biꞌ:

―Maꞌ cusuꞌ, ná nslo naꞌ jiꞌi̱ yu jua―nacui̱
Pedro liꞌ.

58Ca tiyaꞌ la xi naꞌa̱ chaca ñati ̱ jiꞌi ̱.
―Loꞌo nuꞌu̱ laca tyaꞌa ndyaꞌa ̱ nguꞌ jua

―nacui̱ ñati ̱biꞌ jiꞌi̱ Pedro.
―Siꞌi naꞌ ―nacui ̱ yu―. Ná laca naꞌ tyaꞌa

ndyaꞌa̱ nguꞌ jua―nacui ̱ Pedro jiꞌi̱ nguꞌ.
59 Cua nteje tacui sca hora, liꞌ nchcuiꞌ

chaca ñati ̱ loꞌo tyaꞌa ndyaꞌa̱ ti yu ndacua:
―Chañi chaꞌ loꞌo nu quiꞌyu re ndyaꞌa̱ loꞌo

preso jua, chaꞌ loꞌo yu re laca nguꞌ Galilea
―nacui̱ yu liꞌ.

60 ―Chocue ―nacui ̱ Pedro liꞌ―, ná jlo tiꞌ
naꞌ ni chaꞌ nchcuiꞌ nuꞌu̱.
La cuiꞌhoranu loꞌo tyandu̱ Pedronchcuiꞌ,

liꞌ ngusiꞌya sca ndyeꞌe. 61Liꞌ nguxtyacui loo
Jesús su ndu ̱ neꞌ niꞌi̱, chaꞌ ñaꞌa̱ jiꞌi̱ Pedro.
Hora ti ndyiꞌu tiꞌ Pedro chaꞌ nu cua nchcuiꞌ
Jesús loꞌo yu tya tsa̱ la. Ndiꞌya̱ ngua chaꞌ biꞌ:
“Nu loꞌo tya lyiji xiꞌya ndyeꞌe talya juani, liꞌ
sna quiyaꞌ ñacui ̱nuꞌu̱ chaꞌ ná nslo nuꞌu̱ ꞌna”,
nacui ̱ Jesús tya liꞌ. 62 Liꞌ nduꞌu Pedro nde
liyaꞌ, lye tsa ndyunaa yu chaꞌ ngua xñiꞌi̱ tsa
tiꞌ yu.

Nxtyí loꞌo nguꞌ jiꞌi ̱ Jesús
63 Loꞌo nguꞌ nu ndu ̱ cua̱ jiꞌi ̱ Jesús ni, nxtyí

loꞌo tsa nguꞌ jiꞌi ̱ Jesús, loꞌo juaꞌa ̱ ngujuiꞌi̱ nguꞌ
jiꞌi ̱ yu. 64Ndacu̱ꞌnguꞌ cloo Jesús loꞌo sca lateꞌ,
cuati ngujuiꞌi ̱ yaꞌ nguꞌ sacaꞌ yu. Liꞌ nacui̱
nguꞌ jiꞌi̱ yu:

―Ca tii nuꞌu̱, ¿tilaca laca nu ngujuiꞌi̱ jinuꞌu̱
lacua?

65 Loꞌo juaꞌa ̱ quiñaꞌa̱ la chaꞌ subaꞌ nchcuiꞌ
nguꞌ biꞌ loꞌo Jesús liꞌ.

Ndu ̱ Jesús nde loo nguꞌ nu laca cña
66 Loꞌo nguxee, liꞌ ndyuꞌu tiꞌi̱ nguꞌ cusuꞌ

jiꞌi ̱ nguꞌ judío, loꞌo nguꞌ sti joꞌó nu laca loo,
loꞌo nguꞌmstru chaꞌ joꞌó; ndyaa loꞌo nguꞌ jiꞌi ̱
Jesús nde loo ñaꞌa̱ taju nguꞌ tisiya biꞌ. Ca biꞌ
nguxana nguꞌ ndachaꞌ nguꞌ jiꞌi̱ yu:

67 ―Cuachaꞌ clya nuꞌu̱ jiꞌi̱ ya si nuꞌu̱ laca
Cristo―nacui ̱ nguꞌ jiꞌi ̱ yu.
Nguxacui ̱ Jesús chaꞌ jiꞌi̱ nguꞌ liꞌ:
―Masi ñacui ̱naꞌ jiꞌi ̱ma̱ juaꞌa̱, ná jlya tiꞌma ̱

ꞌna. 68Masi xcuane naꞌ sca chaꞌ jiꞌi ̱ ma̱, ná
xacui ̱ ma ̱ chaꞌ ꞌna. Cua jlo ta ̱ꞌ chaꞌ ná culaá
ma ̱ ꞌna. 69 Pana nde loo la tyucua naꞌ nu
lijya ̱a̱ chaꞌ caca naꞌ ñati,̱ tyucua naꞌ nde laꞌa
tsuꞌ cui ̱ jiꞌi̱ ycuiꞌ Ndyosi nu lcaa tsiyaꞌ ti cña
nchca jiꞌi̱ Ni.

70Loꞌo ti nchcuane lcaa nguꞌ tonu jiꞌi̱ yu:
―¿Ha nuꞌu̱ laca Sñiꞌ ycuiꞌNdyosi lacua?
Liꞌ xaꞌ nguxacui̱ Jesús chaꞌ jiꞌi ̱ nguꞌ chaca

quiyaꞌ:
―Chañi chaꞌ nu nchcuiꞌ cuꞌma ̱ loꞌo nacui ̱

ma ̱ chaꞌ biꞌ laca naꞌ ―nacui ̱ yu jiꞌi̱ nguꞌ.
71―Ngaꞌaa ntiꞌ culana na xaꞌ la ñati ̱nu jlo

tiꞌ ―nacui ̱ nguꞌ liꞌ―. Cua ndyuna lcaa na
chaꞌ nu nchcuiꞌ yu re. Tuꞌba ycuiꞌ ca yu cua
nduꞌu chaꞌ cuiñi.

23
Ndu ̱ Jesús nde loo Pilato nu laca loo

1 Ndatu̱ lcaa nguꞌ tisiya liꞌ, ndyaa loꞌo
nguꞌ jiꞌi ̱ Jesús slo Pilato nu ngua gobernador
romano tyempo biꞌ. 2 Ca biꞌ nguxana nguꞌ
ngusta nguꞌ quiꞌya jiꞌi̱ Jesús:

―Cua ngusñi ya jiꞌi̱ nu quiꞌyu re, chaꞌ
ndatsaa tsa yu jiꞌi̱ nguꞌ judío tyaꞌa ya. Nacui ̱
yu chaꞌ ná ntsuꞌu chacuayáꞌ ta ya cñi cña loo
ya jiꞌi̱ nu laca cña jiꞌi ̱ cuꞌma ̱, nguꞌ romano;
loꞌo juaꞌa̱ lye tsanchcuiꞌ yu chaꞌ ycuiꞌ yu laca
Cristo, ñiꞌya̱ si laca yu rey jiꞌi ̱ ya―nacui̱ nguꞌ
jiꞌi ̱ Pilato.

3Liꞌ nchcuane Pilato jiꞌi̱ Jesús:
―¿Ha rey jiꞌi̱ nguꞌ judío lacanuꞌu̱? ―nacui ̱.
Liꞌ nguxacui̱ Jesús chaꞌ jiꞌi̱ Pilato biꞌ:
―La cuiꞌ chaꞌ nu cua nchcuiꞌ nuꞌu̱, la cuiꞌ

biꞌ laca naꞌ ―nacui ̱.
4Liꞌnacui ̱Pilato jiꞌi̱ nguꞌ sti joꞌónu laca loo

loꞌo jiꞌi ̱ xaꞌ la nguꞌ nu ndyaꞌa̱ loꞌo:
―Nánquijeni scachaꞌ cuxi ꞌnachaꞌ stanaꞌ

quiꞌya jiꞌi ̱ yu re―nacui ̱ Pilato.
5 Pana nu nguꞌ biꞌ ni, chaca quiyaꞌ lye la

nchcuiꞌ nguꞌ, cui̱i ̱ tsa ngusiꞌya nguꞌ jiꞌi̱ Pilato
biꞌ liꞌ:

―Na ngusuꞌba ñasiꞌ̱ ti yu re jiꞌi̱ lcaa ñati ̱
Judea loꞌo chaꞌ nu nguluꞌu yu jiꞌi̱ nguꞌ
―nacui ̱ nguꞌ―. Nde Galilea nguxana yu re,
loꞌo hasta ca nde nclyuꞌu yu chaꞌ cuxi biꞌ jiꞌi ̱
nguꞌ juani.

Ndu ̱ Jesús nde loo Herodes
6 Loꞌo cua ndyuna Pilato chaꞌ biꞌ, liꞌ

nchcuane yu jiꞌi ̱ nguꞌ si nde Galilea ngutuꞌu
Jesús lijya̱.

7―La cuiꞌ ―nacui ̱ nguꞌ.
Liꞌ ndyiꞌu tiꞌ Pilato chaꞌ ndiꞌi̱ Herodes

quichi ̱ Jerusalén tsa̱ biꞌ. Loꞌo nu Herodes
ni, laca yu loo loyuu su cuentya Galilea; biꞌ
chaꞌ nda Pilato jiꞌi̱ Jesús ndyaa slo Herodes
biꞌ liꞌ. 8Loꞌo naꞌa̱ Herodes jiꞌi ̱ Jesús, tsoꞌo tsa
ngua tyiquee yu liꞌ, chaꞌ cua saꞌni tsa ntiꞌ yu
ñaꞌa̱ yu jiꞌi ̱ Jesús. Cuandyuna yu loꞌo nchcuiꞌ
nguꞌ chaꞌ jiꞌi̱ Jesús, loꞌo ntiꞌ tsa yu ñaꞌa ̱ yu sca
chaꞌ tlyu nu cuaꞌni Jesús. 9Quiñaꞌa ̱ tsa chaꞌ
nchcuane yu jiꞌi̱ Jesús liꞌ, pana ná nguxacui ̱
Jesús chaꞌ jiꞌi̱ yu tsiyaꞌ ti. 10 Loꞌo juaꞌa̱ ndiꞌi ̱
nguꞌ sti joꞌó nu laca loo loꞌo nguꞌmstru chaꞌ
joꞌó; nguꞌ biꞌ laca nu ngusta quiꞌya jiꞌi ̱ Jesús,
loꞌo juani tya quiñaꞌa̱ tsa chaꞌ cuxi nchcuiꞌ
nguꞌ biꞌ jiꞌi̱. 11 Liꞌ nguaꞌni lyaꞌ ti Herodes jiꞌi ̱
Jesús; juaꞌa̱ sendaru jiꞌi̱ yu, cuxi tsa nguaꞌni
nguꞌ loꞌo. Chaꞌ caja ñiꞌya ̱ nu xtyí loꞌo nguꞌ
jiꞌi̱, liꞌ nguxacuꞌ nguꞌ lateꞌ tsoꞌo tsa ñaꞌa̱ jiꞌi̱;
lateꞌ ndubi ñaꞌa̱ ñiꞌya̱ ñaꞌa̱ steꞌ rey nguxacuꞌ
nguꞌ jiꞌi̱. Loꞌo liꞌndaHerodes jiꞌi̱ Jesúsndyaa
chacaquiyaꞌ slo Pilato. 12Tsa̱ biꞌngua stuꞌba
chaꞌ jiꞌi ̱ Herodes loꞌo Pilato chaca quiyaꞌ;
tyaꞌa cusu ̱u̱ nguꞌ ngua nguꞌ biꞌ, pana juani
cua ndyaca tyaꞌa tsoꞌo nguꞌ.

Ngulo Pilato cña chaꞌ cujuii nguꞌ jiꞌi ̱ Jesús
13 Liꞌ nguxutiꞌi̱ Pilato jiꞌi̱ lcaa sti joꞌó nu

laca loo, loꞌo jiꞌi̱ lcaa nguꞌ tisiya, loꞌo jiꞌi̱ lcaa
ñati.̱ 14Nchcuiꞌ yu loꞌo nguꞌ liꞌ:

―La cuiꞌ cuꞌma ̱ ñaa loꞌo ma ̱ jiꞌi̱ nu quiꞌyu
re slo naꞌ, nu nacui̱ma ̱ chaꞌ lye tsa nduꞌni yu
chaꞌ ná tyiꞌi̱ ti ̱ ti nguꞌ ―nacui ̱ yu jiꞌi ̱ nguꞌ―.
Pana cua nchcuiꞌ naꞌ loꞌo yu re slo lcaa
cuꞌma ̱; cua naꞌa̱ ma ̱ chaꞌ ná nquije ni sca
quiꞌya jiꞌi̱ yu ꞌna, ñiꞌya̱ nu quiꞌya nu ngusta
cuꞌma ̱ jiꞌi̱ yu. 15 La cuiꞌ juaꞌa̱ Herodes, ná
ngujui ñiꞌya̱ quiꞌya nu sta nu cusuꞌ biꞌ jiꞌi ̱ nu
Jesús re, biꞌ chaꞌ cua nda nu cusuꞌ biꞌ jiꞌi̱ yu
ñaa slo naꞌ chaca quiyaꞌ. Ná sca chaꞌ cuxi ná
nguaꞌni yu lacua, biꞌ chaꞌ ná nduꞌni tsa chaꞌ
cajaa yu cuentya jnaꞌ. 16Xcubeꞌ naꞌ xi jiꞌi ̱ yu
clyo, cuati culaá naꞌ jiꞌi̱ yu liꞌ ―nacui ̱ Pilato
jiꞌi̱ nguꞌ.

17Lcaa yija ̱ loꞌo ndyaca tsa̱ taꞌa pascua biꞌ,
liꞌ nduꞌni lyaá nu laca gobernador jiꞌi ̱ sca
ti preso juaꞌa̱ ti; 18 biꞌ chaꞌ nguxana nguꞌ,
tyucui ñaꞌa̱ taju nguꞌ stuꞌba ti, cui ̱i̱ tsa nxiꞌya
nguꞌ ndijña nguꞌ chaca preso jiꞌi ̱ Pilato:

―Siꞌi nu quiꞌyu re cuaꞌni lyaá nuꞌu̱ jiꞌi ̱
―nacui ̱ nguꞌ―. Yaa loꞌo jiꞌi̱ yu re. Culaá jiꞌi ̱
nu Barrabás biꞌ chaꞌ tyuꞌu.

19 Na cua ngusuꞌba nguꞌ jiꞌi̱ nu Barrabás
biꞌneꞌ chcua ̱ xquiꞌya chaꞌndatsaa tsa jiꞌi ̱ñati ̱
quichi ̱ chaꞌ xu ̱u̱ tyaꞌa nguꞌ loꞌo nguꞌ xaꞌ tsuꞌ
nu laca loo. Cuati cua ndyujuii Barrabás
jiꞌi̱ ñati.̱ 20 Pana ngua tiꞌ Pilato culaá jiꞌi ̱
Jesús, biꞌ chaꞌ xaꞌ nchcuiꞌ yu loꞌo nguꞌ. 21Cui̱i ̱

la nguxacui̱ nu quiñaꞌa̱ tsa ñati ̱ biꞌ chaꞌ jiꞌi̱
Pilato liꞌ:

―¡Cujuiꞌi̱ caꞌa̱ clya jiꞌi̱ yu lo crusi chaꞌ cajaa
yu! ―nacui ̱ nguꞌ―. ¡Cujuiꞌi̱ caꞌa̱ clya jiꞌi ̱ yu lo
crusi! ―nacui ̱ nguꞌ quiñaꞌa̱ biꞌ liꞌ.

22 Nu nchca tyuna quiyaꞌ nchcuiꞌ Pilato
loꞌo nguꞌ liꞌ:

―¿Ni chaꞌ cuxi nguaꞌni yu re? Ná nquije
ni sca chaꞌ cuxi jiꞌi̱ yu ꞌna ―nacui̱ Pilato―,
biꞌ chaꞌ ná nduꞌni tsa chaꞌ cajaa yu. Tsoꞌo la
si na xcubeꞌ ti naꞌ jiꞌi ̱ yu, ca tiyaꞌ la liꞌ culaá
naꞌ jiꞌi ̱ yu.

23 Liꞌ cui ̱i̱ la ngusiꞌya nguꞌ nguxacui̱ nguꞌ
chaꞌ jiꞌi̱ nu Pilato biꞌ, chaꞌ cujuiꞌi̱ caꞌa̱ clya
jiꞌi̱ Jesús lo crusi. Lye tsa nchcuiꞌ nguꞌ, juaꞌa̱
sti joꞌó nu laca loo nchcuiꞌ tsa nguꞌ, biꞌ chaꞌ
ntajaꞌa̱ Pilato cuaꞌni ñaꞌa̱ chaꞌ nu ngua tiꞌ
nguꞌ. 24 Liꞌ nda yu chacuayáꞌ chaꞌ caca
chaꞌ nu ngüijña nguꞌ. 25 Loꞌo juaꞌa̱ ngulo
laja ti jiꞌi ̱ yu Barrabás nu nguaꞌni tsa chaꞌ
cusu ̱u̱, hasta ndyujuii jiꞌi ̱ ñati,̱ chaꞌ biꞌ laca
nu ngusubi nguꞌ quichi ̱ chaꞌ tyuꞌu neꞌ chcua ̱
tyaa tsa̱ biꞌ. Loꞌo liꞌ ndya Pilato jiꞌi ̱ Jesús jiꞌi̱
nguꞌ chaꞌ cuaꞌni nguꞌ ñaꞌa̱ chaꞌ nu ntiꞌ ti nguꞌ
cuaꞌni nguꞌ loꞌo.

Ngujuiꞌi ̱ caꞌa ̱ nguꞌ jiꞌi̱ Jesús lo crusi
26 Loꞌo liꞌ ndyaa nguꞌ sendaru, ndyaa loꞌo

nguꞌ jiꞌi̱ Jesús chaꞌ cujuiꞌi̱ caꞌa̱ nguꞌ jiꞌi ̱ lo
crusi. Liꞌ ndyacua tyaꞌa nguꞌ sendaru loꞌo
sca ñati ̱nu naa Simón, nu loꞌo ñaa yu ndyaa
yu neꞌ quixi̱ꞌ; nguꞌ quichi ̱ Cirene laca yu biꞌ.
Loꞌo liꞌngulo nguꞌ cña jiꞌi ̱ yu chaꞌ tsaa loꞌo yu
jiꞌi̱ crusi cuentya jiꞌi̱ Jesús.

27 Quiñaꞌa̱ tsa ñati ̱ lcaꞌa ̱ nguꞌ jiꞌi ̱ Jesús
ndyaa. Juaꞌa̱ ndyaꞌa̱ quiñaꞌa̱ tsa nu cunaꞌa̱,
ndyunaa tsa nguꞌ; cui ̱i̱ tsa nxiꞌya nguꞌ chaꞌ
tiji̱ꞌ tsa tiꞌ nguꞌ jiꞌi̱ Jesús. 28Liꞌ nguxñaꞌa̱ Jesús
su ndu ̱ nguꞌ cunaꞌa̱ biꞌ, chaꞌ chcuiꞌ loꞌo nguꞌ:

―Cuꞌma ̱nguꞌ cunaꞌa ̱ Jerusalén re, náxiꞌya
ma ̱ xquiꞌya naꞌ ―nacui ̱ Jesús jiꞌi̱ nguꞌ―.
Tsoꞌo la xiꞌyama ̱ xquiꞌya ycuiꞌ ca tima ̱, cuati
xquiꞌya sñiꞌma̱. 29Cua tyalaa ti tyempocuxi,
loꞌo liꞌ ñacui ̱nguꞌ ndiꞌya̱: “Juani tsoꞌo la ndiꞌi̱
nu cunaꞌa̱ nu ná ngujui sñiꞌ, nu bilya cuaꞌni
cala sca ñati,̱ nu bilya ta catiꞌ sca nu sube”,
ñacui ̱nguꞌ. 30Liꞌ xana ñati ̱xiꞌya nguꞌ: “Tsoꞌo
la si clyú caꞌya cua̱ hichu ̱ꞌ na, masi tyacu̱ꞌ
cuati̱ yuu hichu̱ꞌ na, chaꞌ tye chaꞌ jiꞌna tsiyaꞌ
ti”. Juaꞌa̱ ñacui ̱nguꞌ liꞌ. 31Ñaꞌa̱ ma ̱ ñiꞌya ̱ nu
ndyuꞌni nguꞌ loꞌo naꞌ juani. ¿Ñiꞌya̱ ta cuaꞌni
nguꞌ loꞌo cuꞌma ̱nguꞌ judío liꞌ lacua? Tsoꞌo tsa
chaꞌ nu ntsuꞌu jnaꞌ; ntsuꞌu tsa chalyuu jnaꞌ,
chaꞌ ñiꞌya̱ ntiꞌ sca yaca cuañiꞌ, juaꞌa̱ ntiꞌ naꞌ.
Pana cuꞌma ̱ ni, ná tsoꞌo chaꞌ nu ntsuꞌu jiꞌi̱
ma ̱; na culiji yuꞌu ti chaꞌ biꞌ jiꞌi̱ ma ̱ juaꞌa̱ ti,
chaꞌ ñiꞌya ̱ ntiꞌ sca yaca ncui, juaꞌa̱ ntiꞌ cuꞌma ̱
―nacui̱ Jesús jiꞌi̱ nguꞌ biꞌ.

32 Loꞌo juaꞌa̱ ndyaa loꞌo nguꞌ jiꞌi̱ tya tyu-
cuaa tyaꞌa ñati ̱nu tlyu tsa quiꞌya ntsuꞌu jiꞌi ̱;
ndyaa loꞌo nguꞌ jiꞌi̱ tyucuaa ñati ̱biꞌ, chaꞌ cu-
juii nguꞌ jiꞌi̱ ñati ̱biꞌ stuꞌba ti loꞌo Jesús. 33Loꞌo

ndyalaa nguꞌ su naa La Calavera (caꞌya su
nscua tyijya̱ hique jyoꞌo), liꞌ ngujuiꞌi̱ caꞌa̱
nguꞌ jiꞌi ̱ Jesús lo crusi ca biꞌ. La cuiꞌ juaꞌa̱
ngujuiꞌi̱ caꞌa̱ nguꞌ jiꞌi ̱ tyucuaa ñati ̱nu ntsuꞌu
quiꞌya tlyu jiꞌi̱ biꞌ; ngujuiꞌi ̱ caꞌa ̱ nguꞌ jiꞌi̱ tsaca
yu cuxi biꞌ lo chaca yaca crusi nu ndu ̱ laꞌa
tsuꞌ cui ̱ jiꞌi̱ Jesús, cuati ngujuiꞌi̱ caꞌa̱ nguꞌ jiꞌi̱
chaca yu cuxi biꞌ lo chaca yaca crusi nu
ndu̱ laꞌa tsuꞌ coca. 34 Loꞌo tya ndiꞌi̱ nguꞌ nu
ngujuiꞌi̱ caꞌa̱ jiꞌi̱ nguꞌ lo crusi, liꞌnchcuiꞌ Jesús
loꞌo ycuiꞌNdyosi Sti yu:

―Sti naꞌ ―nacui ̱ yu―, cuiꞌya nuꞌu̱ chaꞌ
clyu tiꞌ jiꞌi ̱ nguꞌ re, chaꞌ ná jlo tiꞌ nguꞌ ni chaꞌ
laca ndyuꞌni nguꞌ juaꞌa̱.
Liꞌ ndacha nguꞌ sendaru biꞌ steꞌ Jesús jiꞌi̱

tyaꞌa nguꞌ laja loꞌo ndijya ti nguꞌ loꞌo tyaꞌa
nguꞌ. 35 Loꞌo juaꞌa̱ ndiꞌi̱ tsa ñati ̱ chaꞌ ñaꞌa̱
cuiꞌyanguꞌ jiꞌi ̱ Jesús. Loꞌonguꞌ tisiyani, nxtyí
loꞌo nguꞌ jiꞌi ̱ Jesús liꞌ. Ndiꞌya̱ nacui ̱ nguꞌ biꞌ:

―Nguaꞌni lyaá yu jiꞌi̱ xaꞌ ñati ̱ nquichaꞌ;
pana juani ntsuꞌu chaꞌ cuaꞌni lyaá yu jiꞌi̱
ycuiꞌ ca ti yu, si chañi chaꞌ laca yu Cristo
nu ngusubi ycuiꞌNdyosi jiꞌi̱ lijya̱ chalyuu re
―nacui̱ nguꞌ biꞌ.

36 Loꞌo juaꞌa̱ nguꞌ sendaru biꞌ, ngustí loꞌo
nguꞌ jiꞌi̱ yu ñaa nguꞌ cacua ti su ndu̱ crusi,
cuati nda nguꞌ vino tiyeꞌ chaꞌ coꞌo yu. 37 Liꞌ
nduꞌni nguꞌ biꞌ jiꞌi̱ yu ndiꞌya̱:

―Cuaꞌni lyaá nuꞌu̱ jiꞌi̱ ycuiꞌ ca si laca nuꞌu̱
rey jiꞌi ̱nguꞌ judío―nacui̱nguꞌ sendarubiꞌ jiꞌi̱
Jesús.

38 Cua nscua letra nde que la su ngaꞌa̱
Jesús lo crusi biꞌ; ndiꞌya̱ nchcuiꞌ letra biꞌ:
“Nu nde laca rey jiꞌi̱ nguꞌ judío”. Sna lo
chaꞌcña jiꞌi̱ nguꞌ nscua chaꞌ biꞌ: chaꞌcña jiꞌi̱
nguꞌ griego nscua, loꞌo chaꞌcña jiꞌi̱ nguꞌ latín
nscua, loꞌo chaꞌcña jiꞌi̱ nguꞌ judío nscua.

39 Liꞌ chiyaꞌa̱ tsa nchcuiꞌ sca nu cuaana
tyaꞌa ngaꞌa̱ Jesús lo crusi:

―Si chañi chaꞌ Cristo laca nuꞌu̱, cuaꞌni
lyaá nuꞌu̱ jiꞌi ̱ ycuiꞌ ca nuꞌu̱ lacua; loꞌo juaꞌa̱
cuaꞌni lyaá nuꞌu̱ jiꞌi ̱ cuare―nacui ̱ jiꞌi ̱ Jesús.

40 Liꞌ nguxacui̱ chaca nu cuaana chaꞌ jiꞌi̱
tyaꞌa:

―¿Ha ná ntsi̱i ̱ nuꞌu̱ jiꞌi̱ ycuiꞌNdyosi lacua?
Stuꞌba nchcubeꞌ nguꞌ jiꞌi̱ ca taꞌa sna na juani
―nacui̱ jiꞌi̱ tyaꞌa cuaana―. 41Liñi tsa ntsuꞌu
chaꞌ nchcubeꞌ nguꞌ jiꞌna, chaꞌ biꞌ laca cayaꞌ
jiꞌi ̱ chaꞌ cuxi nu nguaꞌni na; pana nu ñati ̱ re
ni, ná ntsuꞌu chaꞌ cuxi nu nguaꞌni yu.

42Liꞌ nacui ̱ yu biꞌ jiꞌi̱ Jesús:
―Cusuꞌ Jesús ―nacui̱―, tucuá nuꞌu̱ chaꞌ

jnaꞌnu loꞌo xananuꞌu̱ chaꞌ caca nuꞌu̱ loo nde
chalyuu―nacui ̱ nu cuaana biꞌ.

43Nguxacui ̱ Jesús chaꞌ jiꞌi̱ liꞌ:
―Chañi chaꞌ nda naꞌ loꞌo nuꞌu̱ ―nacui ̱―,

juani ti taca tyiꞌi̱ nuꞌu ̱ loꞌo naꞌ ca su tsoꞌo nde
cua̱, ca su ntucua ycuiꞌNdyosi―nacui ̱ Jesús
jiꞌi ̱.

Ngujuii Jesús

44 Loꞌo cua ngua nde hora, liꞌ ngua talya
tyucui ñaꞌa̱ loyuu; ngua chaꞌ biꞌ hasta ñaꞌa ̱
cuayáꞌ nu ndyalaa hora cua sna nde ngusi ̱i̱,
45 juaꞌa ̱ngua talya loo cuichaa. Loꞌo juaꞌa̱ nu
lateꞌ tlyu nu ndacui neꞌ laa tonu biꞌ, ndyaꞌbe
lateꞌ biꞌ claꞌbe la. 46Hora biꞌ cui ̱i ̱ tsa ngusiꞌya
Jesús:

―Sti naꞌ, quiꞌya nuꞌu̱ cresiya ꞌna ―nacui ̱
yu.
Nu loꞌo cua nchcuiꞌ yu chaꞌ biꞌ, hora ti

ngujuii yu liꞌ.
47 Loꞌo naꞌa̱ nu capitán jiꞌi ̱ sendaru ro-

mano ñiꞌya̱ ngua chaꞌ biꞌ, liꞌ nguaꞌni tlyu jiꞌi ̱
ycuiꞌNdyosi. Ndiꞌya̱ nchcuiꞌ liꞌ:

―Chañi chaꞌ ná ntsuꞌu quiꞌya jiꞌi ̱ jyoꞌo re
tsiyaꞌ ti―nacui̱ nu capitán jiꞌi ̱ sendaru biꞌ.

48 Liꞌ lcaa ñati ̱ nu ndiꞌi̱ hora biꞌ, nu naꞌa ̱
lcaa chaꞌnungua biꞌ, nduꞌunguꞌndyaa nguꞌ
liꞌ. Ndyuꞌu̱ tya nguꞌ tyiquee nguꞌ ndyaa nguꞌ
chaꞌ xñiꞌi̱ tsa tiꞌ nguꞌ. 49 Pana ndyanu lcaa
nguꞌ tyaꞌa tsoꞌo Jesús ca su ndu̱ crusi, juaꞌa ̱
nu cunaꞌa̱ nu cua ndyaꞌa̱ loꞌo yu nu loꞌo
nguxana ti cña jiꞌi̱ yu nde Galilea, ndyanu
nguꞌ biꞌ tyijyuꞌ ti ñaꞌa̱ cuiꞌya nguꞌ chaꞌ nu
ndyaca biꞌ.

Nguatsiꞌ jyoꞌo Jesús
50 Cua ntsuꞌu sca ñati ̱ tsoꞌo nu ndyuꞌni

tlyu jiꞌi̱ ycuiꞌ Ndyosi, José naa nu quiꞌyu biꞌ.
Arimatea laca quichi ̱ tyi; loyuu su cuentya
Judea, biꞌ ndiꞌi̱ quichi̱ tyi. Sca nu laca
cña laca nu José biꞌ, stuꞌba ti ntucua loꞌo
lcaa nguꞌ tisiya jiꞌi ̱ nguꞌ judío. 51 Tya tsubiꞌ
cua ntajatya nu José biꞌ ni jacuaꞌ ca̱a ̱ ycuiꞌ
Ndyosi chaꞌ cacaNi loo nde chalyuu, biꞌ chaꞌ
ná ngua stuꞌba chaꞌ jiꞌi̱ loꞌo tyaꞌa nguꞌ tisiya
loꞌo ngusta nguꞌ quiꞌya jiꞌi ̱ Jesús. 52 Ndyaa
José liꞌ, ndyaa slo Pilato chaꞌ jña chacuayáꞌ
tsaa loꞌo jiꞌi ̱ jyoꞌo Jesús chaꞌxatsiꞌ jiꞌi̱ jyoꞌobiꞌ.
53Loꞌocuandaꞌyanguꞌ jiꞌi ̱ jyoꞌobiꞌ lo crusi, liꞌ
ngüixii̱̱ José sca tasá lubii hichu ̱ꞌ jyoꞌo Jesús;
ndyaa loꞌo jiꞌi̱ jyoꞌo biꞌ ngusuꞌba jiꞌi̱ neꞌ cuaá
nu ngulu nguꞌ siiꞌ cuaꞌa̱, su bilya xatsiꞌ nguꞌ
jiꞌi ̱ ñati ̱tsiyaꞌ ti. 54Tsa̱ taꞌa si ̱i ̱ laca, biꞌ chaꞌ tii
ti ndiꞌi̱ nguꞌ chaꞌ cua xana ti taꞌa.

55 Loꞌo nu nguꞌ cunaꞌa̱ nu ñaa loꞌo Jesús
nde Galilea ni, ndyaa lcaꞌa̱ nguꞌ jiꞌi ̱ nu José
biꞌ, ndyaanaꞌa̱ nguꞌ cuaá jiꞌi̱, chaꞌ cuiꞌyanguꞌ
cuentya mala ngusta nguꞌ jiꞌi ̱ jyoꞌo Jesús biꞌ.
56 Liꞌ nguxtyu̱u̱ nguꞌ ñaa nguꞌ nde quichi ̱
chaca quiyaꞌ. Liꞌ nguaꞌni choꞌo nguꞌ hitya
tyixi xtyiꞌi, juaꞌa̱ setye nu tsoꞌo tsa xtyiꞌi chaꞌ
tyuꞌuchu ̱ꞌ jyoꞌobiꞌ. Pananguaꞌa̱ cñaꞌnguꞌ tsa ̱
taꞌa biꞌ, ñiꞌya ̱ nu nscua cña lo quityi nu ngua
saꞌni chaꞌ cuaꞌni nguꞌ.

24
Ndyuꞌú Jesús chaca quiyaꞌ

1Nu loꞌo cua quixee ti tsa̱ clyo jiꞌi̱ semana
biꞌ, tlya tsa ndyaa nunguꞌ cunaꞌa ̱ biꞌ toꞌ cuaá
su nguatsiꞌ jyoꞌo Jesús. Ndyiꞌya nguꞌ hitya
tyixi xtyiꞌi nu cua nguaꞌni choꞌo nguꞌ. Loꞌo



SAN LUCAS 24:2 127 SAN LUCAS 24:31

xaꞌ nu cunaꞌa̱ ndyaa nguꞌ loꞌo. 2Ngulaa nguꞌ
toꞌ cuaá, liꞌ naꞌa̱ nguꞌ quee nu ndyacu ̱ꞌ toꞌ
cuaá biꞌ, chaꞌngaꞌaa ntsiya quee biꞌ toꞌ cuaá;
ntucua yaala ti cuaá biꞌ. 3Liꞌ ndyatí ̱ nguꞌ neꞌ
cuaá chaꞌñaꞌa̱ nguꞌ, panangaꞌaantsiya jyoꞌo
Jesús. 4Ndyutsi ̱i̱ tsanguꞌ liꞌ, ngaꞌaa jlo tiꞌnguꞌ
ñiꞌya̱ nu cuaꞌni nguꞌ. Liꞌ naꞌa̱ nguꞌ chaꞌ ndu ̱
tucua tyaꞌanuquiꞌyuslonguꞌ; ndubi tsañaꞌa̱
lateꞌ lacuꞌnunguꞌquiꞌyubiꞌ. 5Ntyucua tii tiꞌi ̱
nguꞌ liꞌ, ndyacaꞌa ̱ nguꞌ lyuu chaꞌ ndyutsi ̱i ̱ tsa
nguꞌ jiꞌi̱ nu nguꞌ quiꞌyu biꞌ. Loꞌo liꞌ nchcuiꞌ
nguꞌ quiꞌyu biꞌ loꞌo nguꞌ:

―¿Ni chaꞌ laca nclyana ma ̱ jiꞌi̱ sca nu luꞌú
laja nguꞌ jyoꞌo re? ―nacui ̱ nguꞌ―. 6Ngaꞌaa
ntsiya yu biꞌ ca nde, chaꞌ cua ndyuꞌú yu
chaca quiyaꞌ. Tyiꞌu tiꞌma ̱ ñiꞌya̱ nu nacui̱ yu
jiꞌi̱ ma ̱ loꞌo tya ndiꞌi ̱ ma ̱ ca Galilea. 7 Cua
nacui ̱ yu chaꞌ ycuiꞌ nu lijya ̱ chaꞌ caca yu ñati ̱
ni, ngaꞌa̱ chaꞌ ta nguꞌ jiꞌi ̱ yu yaꞌ nguꞌ xñaꞌa̱,
chaꞌ cujuiꞌi ̱ caꞌa̱ nguꞌ jiꞌi ̱yu lo crusi. Loꞌo chu̱ꞌ
sna tsa̱, liꞌ tyuꞌú yu chaca quiyaꞌ nacui̱ yu.

8 Liꞌ ndyiꞌu tiꞌ nguꞌ cunaꞌa̱ biꞌ lcaa chaꞌ
nu nda Jesús loꞌo nguꞌ tya tsubiꞌ la cuentya
jiꞌi̱ ycuiꞌ yu. 9 Nguxtyu̱u̱ nguꞌ ñaa nguꞌ nde
quichi ̱, ndyalaa nguꞌ slo nu tii chaca tyaꞌa
nguꞌnungua tsaꞌa̱ jiꞌi ̱ Jesús. Liꞌndachaꞌnguꞌ
cunaꞌa̱ biꞌ lcaa chaꞌbiꞌ jiꞌi̱ nguꞌ, loꞌo juaꞌa̱ lcaa
nguꞌ nu ngutaꞌa̱ loꞌo Jesús ndyuna nguꞌ chaꞌ
biꞌ liꞌ. 10 Ndiꞌya ̱ naa nguꞌ cunaꞌa̱ nu ndyaa
toꞌ cuaá biꞌ: ndyaa María Magdalena, cuati
Juana, loꞌo María xtyaꞌa̱ Jacobo, loꞌo xi xaꞌ
la nguꞌ cunaꞌa̱. 11 Pana siꞌi juaꞌa ̱ ngua, ngua
tiꞌ nguꞌ nu ngua tsaꞌa̱ biꞌ; na nguichi ̱ tsa chaꞌ
hique nguꞌ cunaꞌa̱ biꞌ, ngua tiꞌ nguꞌ. Ná jlya
tiꞌ nguꞌ chaꞌ nu nda nguꞌ cunaꞌa̱ biꞌ loꞌo nguꞌ
tsiyaꞌ ti.

12 Sca ti Pedro, hora ti ngusna ndyaa toꞌ
cuaá biꞌ. Chacuaꞌ naꞌa̱ Pedro neꞌ cuaá biꞌ,
chaꞌ ntsiya ti tasá nu ngüixii̱̱ hichu̱ꞌ jyoꞌo
Jesús nquichaꞌ, naꞌa̱ chaꞌ chaca seꞌi ̱ nde laꞌa
ti ntsiya lateꞌ biꞌ; loꞌo liꞌ ngutuꞌu Pedro ñaa
nde toniꞌi ̱, ngulacua tsa tiꞌ na laca ngua chaꞌ
ndyaa jyoꞌo biꞌ.

Su ndyaa nguꞌ tyucui ̱i ̱ nde Emaús
13 La cuiꞌ tsa̱ biꞌ nduꞌu ndyaa tucua tyaꞌa

nguꞌ nde quichi ̱ Emaús. Quichi ̱ biꞌ ntsuꞌu tii
chaca kilómetro cuayáꞌ tyijyuꞌ jiꞌi ̱ Jerusalén.
14Ndyaꞌa̱ ti nguꞌ tyucui̱i̱, nchcuiꞌ tsanguꞌ loꞌo
tyaꞌa nguꞌ jiꞌi̱ lcaa chaꞌ nu ngua biꞌ. 15 Tya
nchcuiꞌ tube nguꞌ jiꞌi̱ chaꞌ biꞌ, loꞌo liꞌ ndyalaa
ycuiꞌ Jesús slo nguꞌ, stuꞌba ti ndyaꞌa̱ yu loꞌo
nguꞌ. 16Masi naꞌa̱ nguꞌ xi jiꞌi ̱ Jesús, pana ná
ngua tyuloo tsoꞌo nguꞌ jiꞌi̱ yu, chaꞌ ntsuꞌu sca
chaꞌnunguaꞌa jiꞌi̱ nguꞌ. 17Liꞌnchcuane Jesús
jiꞌi̱ nguꞌ:

―¿Ni chaꞌnchcuiꞌ tube cuꞌma ̱ loꞌo lijya ̱ma ̱
tyucui ̱i̱ re? ¿Ni chaꞌ laca xñiꞌi̱ tiꞌma ̱? ―nacui ̱
Jesús jiꞌi̱ nguꞌ.
Seꞌi̱ ti ndyatu̱ nguꞌ, 18 loꞌo liꞌ nguxacui ̱

tsaca nu naa Cleofas chaꞌ jiꞌi̱ Jesús:

―Tyucui ñaꞌa̱ chalyuu cua jlo tiꞌ nguꞌ na
laca nu ngua nde Jerusalén tsa̱ nu nteje
tacui ca ti. ¿Ha sca ti nuꞌu̱ nu ná jlo tiꞌna laca
nu ngua nde Jerusalén biꞌ? Jlo tiꞌ lcaa nguꞌ
xaꞌ quichi ̱ nu ñaa taꞌa.

19―¿Na laca ngua? ―nacui ̱ Jesús jiꞌi ̱ nguꞌ.
Liꞌ nguxacui ̱ nguꞌ chaꞌ jiꞌi̱ yu:
―Chaꞌ jiꞌi̱ Jesús Nazaret ―nacui ̱ nguꞌ―,

tuꞌba jiꞌi ̱ ycuiꞌ Ndyosi ngua yu biꞌ nchcuiꞌ Ni
loꞌo ñati.̱ Ngua tsa jiꞌi̱ chaꞌ tuꞌba, loꞌo juaꞌa̱
ngua tsa jiꞌi ̱ nguaꞌni quiñaꞌa̱ tsa chaꞌ tlyu
cuentya jiꞌi ̱ ycuiꞌ Ndyosi; juaꞌa̱ quiñaꞌa̱ tsa
ñati ̱naꞌa ̱ jiꞌi̱ chaꞌ tlyu biꞌ. 20Liꞌnunguꞌ sti joꞌó
nu laca loo loꞌo nguꞌ nu laca cña, nda nguꞌ
jiꞌi̱ yu ndyaa chaꞌ cujuii nguꞌ jiꞌi ̱ yu lo crusi.
21 Cua sna tsa̱ nteje tacui nu ngua chaꞌ biꞌ.
Loꞌo cuare ni, jlya tsa tiꞌ ya jiꞌi̱ yu nquichaꞌ,
chaꞌ biꞌ laca nu cuaꞌni lyaá jiꞌi ̱ nguꞌ Israel
tyaꞌa na, chaꞌ ngaꞌaa caca loo nguꞌ xaꞌ tsuꞌ
jiꞌna, chaꞌ tyiꞌi ̱ tsoꞌo ti na loyuu quichi̱ tyi na,
ngua tiꞌ ya. 22 Pana juani nchcutsi ̱i̱ xi nguꞌ
cunaꞌa̱ tyaꞌa ndyaꞌa̱ ya jiꞌi̱ ya, chaꞌ tlya tsa
juani ndyaa nguꞌ cunaꞌa̱ biꞌ toꞌ cuaá, 23 loꞌo
ngaꞌaa nquije jyoꞌo Jesús biꞌ jiꞌi̱ nguꞌ. Ñaa
nguꞌ liꞌ, nda nguꞌ chaꞌ loꞌo ya chaꞌ cua naꞌa̱
nguꞌ sca chaꞌ tlyu. Na nguluꞌuloo ti tucua
tyaꞌa xca ̱ jiꞌi̱ ycuiꞌNdyosi jiꞌi̱ nguꞌ ngua tiꞌ nu
nguꞌ cunaꞌa̱ biꞌ; nacui ̱ xca ̱ biꞌ jiꞌi̱ nguꞌ chaꞌ
luꞌú Jesús juani. 24Loꞌo ti ndyaa xi nguꞌ tyaꞌa
ngua tsaꞌa̱ cua toꞌ cuaá liꞌ. Loꞌo liꞌ naꞌa̱ nguꞌ
jiꞌi̱ xca ̱ biꞌ ñiꞌya̱ nu nacui̱ nguꞌ cunaꞌa̱ biꞌ jiꞌi̱
ya, pana ná naꞌa̱ nguꞌ jiꞌi̱ ycuiꞌ Jesús.

25 Liꞌ nchcuiꞌ Jesús loꞌo nu nguꞌ nu tyaꞌa
ndyaa yu tyucui̱i ̱:

―Lyiji tsa chaꞌ jiꞌi ̱ cuꞌma ̱ chaꞌ ca cuayáꞌ tiꞌ
ma ̱ scaa chaꞌ; tiyaꞌ tsa nxñima ̱ lcaa chaꞌ nu
ndanguꞌ jyoꞌonungua tuꞌba jiꞌi̱ ycuiꞌNdyosi
saꞌni la. 26 ¿Ha siꞌi na cua ntsuꞌu chaꞌ chcubeꞌ
nu laca Cristo biꞌ ñiꞌya̱ nu ngua juani? Tiyaꞌ
la liꞌ tyalaa Cristo su tsoꞌo tsa ñaꞌa ̱ su tyucua
ycuiꞌ liꞌ.

27 Liꞌ nguxana Jesús nguluꞌu yu chaꞌ jiꞌi̱
nguꞌ, ñaꞌa̱ chaꞌ nu cua nscua lo quityi cusuꞌ
chaꞌ jiꞌi̱ ycuiꞌyu. Nguxananguꞌ loꞌoquityinu
nguscua jyoꞌo Moisés, loꞌo liꞌ nchcuiꞌ nguꞌ lo
lcaa quityi nu nguscua nguꞌ nu ngua tuꞌba
jiꞌi̱ ycuiꞌNdyosi nu ngua saꞌni.

28Cua tyalaa ti nguꞌ ca quichi ̱ su tsaa nguꞌ,
liꞌ nguaꞌni Jesús ñiꞌya ̱ si na tya tsaa la yu
tyucui̱i̱ tyijyuꞌ la. 29 Pana ndatsaa tsa nguꞌ
jiꞌi̱ yu chaꞌ tyanu yu slo nguꞌ. Nacui ̱ nguꞌ jiꞌi̱
yu:

―Tyanu nuꞌu̱ loꞌo cua chaꞌ cua ngusi̱i ̱ tsa
juani, cua ca talya ti.
Liꞌ ndyatí ̱ Jesús ndyaa niꞌi ̱ chaꞌ tyanu yu

loꞌo nguꞌ. 30 Pana nu loꞌo cua ngaꞌa ̱ yu loꞌo
nguꞌ toꞌmesa, liꞌngusñi yu sca xlyá, ndya yu
xlyaꞌbe jiꞌi̱ ycuiꞌ Ndyosi; loꞌo liꞌ ngusaꞌbe yu
xlyábiꞌ, chaꞌ ta yu jiꞌi̱ nguꞌ. 31Biꞌhora lacanu
ndyaala cloo nguꞌ, chaꞌ ndyuloo tsoꞌo nguꞌ
jiꞌi̱ yu. Liꞌ nguliji yuꞌu yu slo nguꞌ, ngaꞌaa

naꞌa̱ nguꞌ jiꞌi̱ yu liꞌ. 32Hora ti nacui ̱ tsaca jiꞌi̱
tyaꞌa:

―¿Ha ná chañi chaꞌ tsoꞌo tsa ngua tiꞌ na?
―nacui̱―. Ti̱ ti ngutiꞌi̱ cresiya jiꞌna loꞌo lijya̱
ycuiꞌ nchcuiꞌ loꞌo na tyucui̱i̱, nu loꞌo nda yu
chaꞌ loꞌo na, ñiꞌya̱ nu nchcuiꞌ quityi cusuꞌ
―nacui̱ jiꞌi̱ tyaꞌa.

33 Liꞌ xtyiꞌi ti ndyanu nguꞌ, hora ti ngusñi
nguꞌ tyucui ̱i̱ nguxtyu ̱u ̱ nguꞌ ñaa nguꞌ nde
Jerusalén chaca quiyaꞌ. Ca biꞌ ndyalaa nguꞌ
ca su ndyuꞌu tiꞌi ̱ nu tii chaca tyaꞌa nguꞌ nu
ngua tsaꞌa̱ jiꞌi̱ Jesús biꞌ, loꞌo xi xaꞌ la tyaꞌa
ndyaꞌa̱ nguꞌ ndiꞌi̱ nguꞌ biꞌ. 34Hora ti nchcuiꞌ
nguꞌ nu ngaꞌa̱ niꞌi ̱ biꞌ loꞌo nguꞌ nu ndyalaa ca
ti liꞌ:

―Chañi chaꞌ cua ndyuꞌú Jesús chaca
quiyaꞌ ―nacui ̱ nguꞌ―. Cua naꞌa ̱ Simón jiꞌi̱
yu.

35 Loꞌo nu nguꞌ nu ndyaa nde Emaús ni,
nda nguꞌ chaꞌ loꞌo tyaꞌa nguꞌ ñiꞌya̱ nu ngua
jiꞌi ̱ nguꞌ tyucui̱i ̱; nacui ̱ nguꞌ ñiꞌya̱ ngua chaꞌ
ndyuloonguꞌ jiꞌi ̱ycuiꞌ Jesúsnu loꞌongulacua̱
yu jiꞌi ̱ xlyá biꞌ.

Nguluꞌuloo Jesús jiꞌi ̱ nguꞌ nu ndyaca tsaꞌa̱
jiꞌi ̱ yu

36 Tya nchcuiꞌ ti nguꞌ jiꞌi̱ chaꞌ biꞌ loꞌo tyaꞌa
nguꞌ, loꞌo liꞌ ñaa ycuiꞌ Jesús. Ndatu ̱ yu claꞌbe
laja nguꞌ chaꞌ chcuiꞌ yu loꞌo nguꞌ:

―Ti̱ ti tyiꞌi ̱ tyiquee ma ̱ ―nacui̱ yu jiꞌi ̱ nguꞌ
biꞌ liꞌ.

37Ntsi ̱i̱ tya nguꞌ ndiꞌi ̱ nguꞌ liꞌ, nclyacua tsa
tiꞌ nguꞌ, chaꞌ sca cuiꞌi ̱ ti naꞌa̱ nguꞌ, ntiꞌ nguꞌ.
38Liꞌ nchcuiꞌ Jesús loꞌo nguꞌ biꞌ:

―¿Ni chaꞌ laca ntsi̱i ̱ ma ̱ ndiꞌi̱ ma̱?
―nacui̱―. ¿Ni chaꞌ laca nclyacua tsa tiꞌma̱?
―nacui̱ yu jiꞌi̱ nguꞌ―. 39Ñaꞌa̱ma ̱ yaꞌnaꞌ, ñaꞌa̱
ma ̱quiyaꞌnaꞌ; la cuiꞌ ti naꞌ laca̱. Calaꞌma ̱ ꞌna,
chaꞌ taca jlya tiꞌ ma ̱ chaꞌ naꞌ laca ̱. Sca cuiꞌi̱
ti ni, ná ntsuꞌu cuañaꞌ jiꞌi ̱, loꞌo juaꞌa̱ tyijya̱
ná ntsuꞌu jiꞌi ̱; pana cua naꞌa̱ ma ̱ chaꞌ ntsuꞌu
cuañaꞌ ꞌna―nacui̱ Jesús jiꞌi̱ nguꞌ.

40 Liꞌ nguluꞌu yaꞌ ycuiꞌ yu, nguluꞌu quiyaꞌ
yu jiꞌi ̱ nguꞌ. 41Ná ngua tyuloo tsoꞌo nguꞌ jiꞌi̱
yu xquiꞌya chaꞌ chaa tsa tiꞌ nguꞌ ngua, chaꞌ
ndube tsa tiꞌ nguꞌ ñaꞌa̱ nguꞌ jiꞌi ̱ yu. Biꞌ chaꞌ
nacui ̱ Jesús jiꞌi ̱ nguꞌ:

―¿Ha ntsuꞌu na cacu naꞌ jiꞌi ̱ma ̱?
42Liꞌndanguꞌ sayuꞌbecualyangüiꞌi jiꞌi ̱yu,

loꞌo sa yuꞌbe jbleꞌ cuiñaaꞌ cuityu̱.
43―Tsoꞌo―nacui̱ Jesús liꞌ.
Ngusñi yu jiꞌi ̱ na biꞌ, ndyacu yu jiꞌi̱ nde slo

nguꞌ liꞌ. 44Loꞌo ti nchcuiꞌ yu loꞌo nguꞌ liꞌ:
―Chaꞌ nu ngua ca ti ꞌna, biꞌ laca chaꞌ nu

cua ndachaꞌ naꞌ jiꞌi ̱ ma ̱ loꞌo tya ndiꞌi̱ naꞌ
loꞌo cuꞌma ̱ tya tsubiꞌ la ―nacui ̱ yu―. Cua
nacui ̱naꞌ jiꞌi̱ ma ̱ chaꞌngaꞌa̱ chaꞌ caca ꞌna lcaa
chaꞌ nu cua nscua cuentya ꞌna lo quityi nu
nguscua jyoꞌo Moisés, loꞌo juaꞌa̱ lo quityi nu
nguscua jyoꞌo nguꞌ nu ngua tuꞌba jiꞌi ̱ ycuiꞌ
Ndyosi nu ngua saꞌni, loꞌo juaꞌa̱ lo quityi
Salmos nscua chaꞌ biꞌ.

45 Liꞌ nguluꞌu Jesús jiꞌi ̱ nguꞌ ñaꞌa ̱ chaꞌ nu
nchcuiꞌ quityi cusuꞌ biꞌ. 46Nacui̱ yu jiꞌi̱ nguꞌ:

―Cua saꞌni nscua chaꞌ cajaa ycuiꞌ naꞌ nu
laca naꞌ nu Cristo biꞌ, loꞌo tsa ̱ nchca tyuna
loꞌo cua ngujuii naꞌ, liꞌ nscua chaꞌ tyuꞌú naꞌ
chaca quiyaꞌ. 47 Liꞌ ntsuꞌu chaꞌ ta nguꞌ chaꞌ
jiꞌi ̱ ycuiꞌ naꞌ loꞌo ñati ̱ tyucui ñaꞌa̱ chalyuu.
Nde Jerusalén xana ma ̱ cachaꞌ ma ̱ chaꞌ biꞌ
jiꞌi ̱ nguꞌ clyo. Ngaꞌa̱ chaꞌ chcuiꞌ ma ̱ loꞌo ñati ̱
chaꞌ ca tyujuꞌu tiꞌnguꞌ jiꞌi̱ chaꞌ cuxi nuntsuꞌu
tyiquee nguꞌ, chaꞌ xtyanu nguꞌ jiꞌi ̱ chaꞌ cuxi
nunduꞌninguꞌ; liꞌ cuaꞌni clyu tiꞌycuiꞌNdyosi
jiꞌi ̱ lcaa quiꞌya nu ntsuꞌu jiꞌi̱ nguꞌ. 48 Loꞌo
cuꞌma ̱ ni, taca chcuiꞌ ma ̱ cuentya jnaꞌ, chaꞌ
jlo tiꞌ ma ̱ lcaa ñaꞌa̱ nu cua ngua ꞌna. 49 Loꞌo
juaꞌa̱ ta naꞌ Xtyiꞌi ycuiꞌ naꞌ jiꞌi̱ ma ̱, chaꞌ cua
nchcuiꞌ Sti naꞌ chaꞌ ta Ni Xtyiꞌi ycuiꞌ Ni jiꞌi ̱
ma ̱; biꞌ chaꞌ tyanuma ̱ nde Jerusalén re, ñaꞌa ̱
cuayáꞌ nu caja juersa jiꞌi̱ Xtyiꞌi ycuiꞌ Ndyosi
jiꞌi ̱ma ̱. Tyuꞌu biꞌ nde cua̱ chaꞌ ca̱a̱ tyanu neꞌ
cresiya jiꞌi̱ ma̱.

Ndyacuí̱ Jesús ndyaa yu nde cua̱
50 Liꞌ nduꞌu Jesús quichi ̱ Jerusalén biꞌ,

ndyaa loꞌo yu jiꞌi ̱ nguꞌ ca toꞌ quichi̱ Betania
biꞌ. Nde biꞌ ngusicua̱ yaꞌ Jesús chaꞌ culacua ̱
yu jiꞌi̱ nguꞌ. 51 Laja loꞌo nclyacua ̱ yu jiꞌi ̱
nguꞌ, hora ti nduꞌu yu ndyaa yu nde cua ̱
liꞌ. 52 Nguaꞌni tlyu nguꞌ biꞌ jiꞌi̱ yu, liꞌ xaꞌ
nguxtyu ̱u̱ nguꞌñaanguꞌnde Jerusalén. Tsoꞌo
tsa ngua tyiquee nguꞌ liꞌ, 53 luꞌba tsa ndyaꞌa ̱
nguꞌ neꞌ laa chaꞌ ndyuꞌni tlyu nguꞌ jiꞌi̱ ycuiꞌ
Ndyosi. Tsa lo cua ti chaꞌ.



SAN JUAN 1:1 129 SAN JUAN 1:29

Quityi nu nguscua San
Juan ñiꞌya̱ ngua chaꞌ jiꞌi̱

Jesús
Ngua nu sca ti Sñiꞌ ycuiꞌNdyosi ñati ̱

1 Nu ngua tya clyo la ndiꞌi ̱ ycuiꞌ Ndyosi,
loꞌo juaꞌa ̱ndiꞌi ̱yunu laca tyucui chaꞌ jiꞌi̱ ycuiꞌ
Ndyosi; ngutiꞌi̱ yu biꞌ loꞌo ycuiꞌ Ndyosi. Nu
yu nu laca chaꞌ biꞌ, stuꞌba ntsuꞌu chaꞌ jiꞌi̱ yu
loꞌo ycuiꞌ Ndyosi. 2 Stuꞌba ti ngutiꞌi ̱ yu biꞌ
loꞌo ycuiꞌ Ndyosi nu ngua tya clyo la. 3 Loꞌo
yu biꞌ ngüiñá Ni lcaa lo na; ni sca na nu
ntsuꞌu chalyuu, ná ngüiñá Ni jiꞌi̱ si ná loꞌo
yu biꞌ. 4 Ca slo ycuiꞌ Ndyosi nduꞌu yu biꞌ
ya ̱a̱ chaꞌ caca tsoꞌo cresiya jiꞌi̱ ñati ̱ chalyuu
na. Nguaꞌni yu chaꞌ caca cuayáꞌ tiꞌ na lcaa
chaꞌ liñi, xquiꞌya xee nu ta Ni chaꞌ tyanu neꞌ
cresiya jiꞌna. 5 Ñaꞌa ̱ ti tya ntyijiꞌi̱ xee biꞌ su
talya nuntsuꞌuneꞌ cresiya jiꞌi̱ nguꞌ cuxi, chaꞌ
ná caca jiꞌi̱ nguꞌ cuxi xubiꞌ xee biꞌ.

6-7 Nda ycuiꞌ Ni jiꞌi̱ Juan chaꞌ chcuiꞌ loꞌo
ñati ̱ chaꞌ jiꞌi ̱ xee nu cua ta ti Ni chaꞌ tyuꞌú
neꞌ cresiya jiꞌi̱ ñati.̱ Cua ya ̱a̱ Juan chaꞌ ta
chaꞌ biꞌ loꞌo ñati,̱ chaꞌ xñi lcaa ñati ̱ chaꞌ jiꞌi ̱
ycuiꞌ Ndyosi xquiꞌya chaꞌ nu nchcuiꞌ Juan
loꞌo nguꞌ. 8 Siꞌi nu xee nu nda ycuiꞌ Ndyosi
laca ycuiꞌ Juan, na ya ̱a̱ ti Juan chaꞌ culuꞌu
chaꞌbiꞌ jiꞌi̱ ñati.̱ 9Nu lacaxeenuchañi ca, cua
lijya ̱ yu biꞌ lo yuu chaꞌ ta xee nu caca tyuꞌú
neꞌ cresiya jiꞌi̱ cua ñaꞌa̱ ca ñati.̱

10Ndiꞌi ̱ yu biꞌ lo yuu, la cuiꞌ ti chaꞌ nu cua
nda ycuiꞌ Ni loꞌo ñati.̱ Loꞌo yu biꞌ ngüiñá Ni
chalyuu, pana ná ndyuloo ñati ̱ chalyuu jiꞌi ̱
yu biꞌ liꞌ. 11 Ya̱a̱ yu biꞌ chalyuu su laca tyi
nquichaꞌ, loꞌo juaꞌa ̱ ñati ̱ chalyuu nu ngüiñá
yu, ná ndyuloo nguꞌ jiꞌi̱ yu. 12 Pana ndiꞌi ̱ xi
ñati ̱nu cua ngusñi chaꞌ jiꞌi̱ yu, jlya tiꞌ nguꞌ biꞌ
jiꞌi̱ yu liꞌ; jiꞌi ̱ ñati ̱ biꞌ nda Ni chacuayáꞌ chaꞌ
caca nguꞌ biꞌ sñiꞌ ycuiꞌ Ndyosi. 13 Loꞌo ñati ̱
nu laca sñiꞌ ycuiꞌNdyosi ni, ná nclya nguꞌ biꞌ
ñiꞌya̱ nunclya scaa sñiꞌñati;̱ sñiꞌycuiꞌNdyosi
laca nguꞌ biꞌ, siꞌi sca ñati ̱ chalyuu laca nu
nduꞌni cucui cresiya jiꞌi̱ nguꞌ biꞌ.

14Ngua yu biꞌ ñati,̱ la cuiꞌ yu nu laca chaꞌ
jiꞌi̱ ycuiꞌ Ndyosi. Stuꞌba ti ngutiꞌi ̱ yu loꞌo na
nde chalyuu. Cua naꞌa̱ ya jiꞌi̱ yu chaꞌ tlyu tsa
chaꞌ ntsuꞌu jiꞌi ̱ yu, chaꞌ laca yu nu sca ti Sñiꞌ
ycuiꞌ Ndyosi. Xcuiꞌ tsoꞌo tsa nduꞌni yu loꞌo
na, xcuiꞌ chaꞌ liñinchcuiꞌyu. 15Nde laca chaꞌ
nu nchcuiꞌ Juan chaꞌ jiꞌi ̱ nu Jesús biꞌ. Cui̱i ̱
nchcuiꞌ Juan liꞌ:

―Nu nde laca nu quiꞌyu nu ni naꞌ jiꞌi ̱ ma ̱
chaꞌ tyuꞌu tucua tiyaꞌ lande chalyuu―nacui ̱
Juan―, masi tlyu la chaꞌ ntsuꞌu jiꞌi̱ ycuiꞌ yu
quenaꞌ. Juaꞌa̱ ni naꞌ jiꞌi̱ ma ̱, chaꞌnu loꞌobilya
cala naꞌ cua luꞌú ycuiꞌ yu.

16 Lcaa na tsiyaꞌ ti ntsuꞌu jiꞌi ̱ Jesús, loꞌo
lcaa tsa̱ ndyiji chaꞌ tsoꞌo jiꞌna xquiꞌya Jesús.
17 Cua saꞌni nda jyoꞌo Moisés chaꞌ loꞌo ñati,̱

lcaa ñaꞌa̱ cña nu ntsuꞌu chaꞌ cuaꞌni ñati ̱
cuentya jiꞌi ̱ ycuiꞌ Ndyosi. Pana nu loꞌo ya̱a̱
Jesucristo ni, xaꞌ ñaꞌa̱ nguaꞌni Ni; nda tsa Ni
chaꞌxlyaꞌbe jiꞌna, nguluꞌuNi chaꞌ liñi jiꞌna liꞌ.
18 Ni sca ñati ̱ ná naꞌa ̱ nguꞌ jiꞌi̱ ycuiꞌ Ndyosi;
sca ti Jesús nu nguluꞌu jiꞌna ñati ̱chalyuu na
ñiꞌya̱ laca ycuiꞌ Ndyosi. Loꞌo nu Jesús biꞌ ni,
laca yunu sca ti Sñiꞌ ycuiꞌNdyosi, nu tyacaꞌa
tsa jiꞌi ̱Ni.

Nchcuane nguꞌ judío jiꞌi ̱ Juan Bautista:
“¿Tilaca laca nuꞌu̱?”

19 Nda Juan chaꞌ loꞌo tyu ̱u̱ tyaꞌa sti joꞌó
loꞌo nguꞌ xirta; ngutuꞌu nguꞌ nde quichi ̱
Jerusalén, ndyalaa nguꞌ su ndiꞌi̱ nu Juan biꞌ
liꞌ. Cuangulonguꞌ judíonundiꞌi ̱ cabiꞌ cña jiꞌi̱
nguꞌ biꞌ, chaꞌ ca̱a ̱ nguꞌ slo Juan chaꞌ xcuane
nguꞌ jiꞌi ̱ Juan tilaca laca. 20 Ná ntyujuꞌu tiꞌ
Juan; liñi nda chaꞌ loꞌo nguꞌ chaꞌ siꞌi ycuiꞌ
lacaCristo, nuñati ̱tlyunundaNi jiꞌi ̱ chaꞌ ca ̱a̱
nde chalyuu.

21 ―¿Tilaca laca nuꞌu̱ lacua? ―nacui ̱
nguꞌ―. ¿Ha jyoꞌo Elías laca nuꞌu̱?

―Siꞌi biꞌ laca naꞌ ―nacui̱ Juan.
―Cua tyuꞌu tucua ti sca nu cusuꞌnu chcuiꞌ

chaꞌ jiꞌi̱ ycuiꞌ Ndyosi loꞌo ya, ntiꞌ ya ―nacui ̱
nguꞌ―. ¿Ha siꞌi nu biꞌ laca nuꞌu̱?

―Siꞌi naꞌ ―nacui ̱ Juan liꞌ.
22 ―¿Tilaca ta laca nuꞌu̱? ―nacui̱ nguꞌ―.

Ntsuꞌu chaꞌ xacui̱ ya chaꞌ jiꞌi ̱ ñati ̱ nu ngulo
cña jiꞌi̱ ya chaꞌ ca ̱a̱ ya ca nde. ¿Ñiꞌya̱ chaꞌ
nchcuiꞌ ta nuꞌu̱ chaꞌ jiꞌi̱ ycuiꞌ ca?

23Liꞌ nguxacui̱ Juan chaꞌ jiꞌi̱ nguꞌ biꞌ:
―Ndiꞌya̱ chaꞌ nduꞌni naꞌ loꞌo cui̱i ̱ nchcuiꞌ

naꞌ nda naꞌ chaꞌ loꞌo ñati ̱ su ndu̱ naꞌ neꞌ
quixi̱ꞌ: “Xquiñi clya ma ̱ tyucui̱i ̱ su ca̱a̱ nu
Xuꞌna na”. Biꞌ laca sca chaꞌ jiꞌi ̱ ycuiꞌ Ndyosi
nu cua nchcuiꞌ jyoꞌo Isaías loꞌo nguꞌ saꞌni.

24 Loꞌo xi nguꞌ fariseo ngutiꞌi̱ laja nguꞌ nu
ya̱a̱ slo Juan. Tacati tsa nduꞌni nguꞌ biꞌ.
25Nchcuiꞌ nguꞌ biꞌ loꞌo Juan liꞌ:

―¿Ni chaꞌ laca ndu̱ nuꞌu̱ ntyucuatya nuꞌu̱
jiꞌi̱ nguꞌ si siꞌi nu ñati ̱ tlyu biꞌ laca nuꞌu̱, si siꞌi
jyoꞌo Elías laca nuꞌu̱, si siꞌi nu cusuꞌnu chcuiꞌ
chaꞌ jiꞌi̱ ycuiꞌNdyosi laca nuꞌu̱?

26 ―Loꞌo hitya ti ntyucuatya naꞌ jiꞌi ̱ nguꞌ
―nacui̱ Juan―. Pana ndu ̱ chaca ñati ̱ slo
cuꞌma ̱ juani,masi nánsloma ̱ jiꞌi̱ yu biꞌ. Tiyaꞌ
la ya̱a̱ nundu ̱biꞌndechalyuu, naꞌngula ̱yala
la; pana tlyu la chaꞌ nu ntsuꞌu jiꞌi̱ ycuiꞌ, sube
la chaꞌ jnaꞌ ―nacui ̱ Juan jiꞌi ̱ nguꞌ―. 27 Tsoꞌo
tsa cña ngujui ꞌna ntiꞌ naꞌ ―nacui ̱―, masi
caña nu ntsuꞌu quiyaꞌ ñati ̱biꞌ sati ̱ꞌ naꞌ juata.

28 Juaꞌa̱ ngua nde loyuu su cuentya
Betábara, ca sundu ̱ Juanntyucuatya jiꞌi ̱nguꞌ.
Nde chaca tsuꞌ staꞌa ̱ Jordán ntsuꞌu Betábara
biꞌ.

Nu msta̱ luꞌú chaꞌ cuityi ̱ quiꞌya nu ntsuꞌu
jiꞌi ̱ ñati ̱

29 Ca chaca tsa̱ naꞌa ̱ Juan chaꞌ cua lijya̱ ti
Jesús slo. Loꞌo liꞌ nacui ̱ Juan jiꞌi ̱ ñati ̱nu ndu̱
slo:



SAN JUAN 1:30 130 SAN JUAN 2:1-2

―Ñaꞌa̱ tsoꞌoma̱ jiꞌi̱ nu cusuꞌ cua―nacui ̱―.
Cua ngusubi ycuiꞌ Ndyosi jiꞌi̱ nu cua chaꞌ
caca yu scamsta ̱ luꞌú, chaꞌ cuityi ̱ lcaa quiꞌya
nu ntsuꞌu jiꞌi ̱ ñati ̱chalyuu―nacui ̱―. 30Chaꞌ
jiꞌi ̱ yu biꞌ nchcuiꞌ naꞌ, nu loꞌo ni naꞌ jiꞌi̱ ma ̱
chaꞌ cua tyuꞌu tucua ti scañati ̱loyuu re. Tlyu
la chaꞌ jiꞌi̱ yu biꞌ que naꞌ, masi tiyaꞌ la nduꞌu
tucua biꞌ. Juaꞌa̱ ni naꞌ jiꞌi̱ ma ̱ chaꞌ nu loꞌo tya
lyiji cala naꞌ, cua luꞌúyubiꞌ. 31Loꞌonaꞌni, ná
ndyuloonaꞌ jiꞌi̱ ycuiꞌ yubiꞌ; pana cua ya̱a ̱naꞌ
ntyucuatya naꞌ jiꞌi̱ ñati ̱ loꞌo hitya ti chaꞌ caca
tyuloo nguꞌ Israel jiꞌi̱ yu biꞌ.

32Chaca quiyaꞌ tsoꞌo tsa nchcuiꞌ Juan chaꞌ
jiꞌi ̱ Jesús loꞌo nguꞌ:

―Cua naꞌa̱ naꞌ loꞌo ngutuꞌu Xtyiꞌi ycuiꞌ
Ndyosi nde cua̱ ya̱a̱ nguaꞌya lo Jesús ñiꞌya̱
ndaꞌya sca paloma―nacui̱―. 33Nándyuloo
naꞌ jiꞌi ̱ Jesús clyo, pana ycuiꞌ Ndyosi laca
nu ndachaꞌ chaꞌ biꞌ ꞌna, ycuiꞌ Ndyosi laca
nu ngulo cña jnaꞌ chaꞌ tyucuatya ̱ jiꞌi̱ nguꞌ.
Ndiꞌya̱ nchcuiꞌ Ni loꞌo naꞌ: “Loꞌo ñaꞌa̱ nuꞌu̱
chaꞌ lijya̱ ndaꞌya Xtyiꞌi ycuiꞌ Naꞌ lo sca ñati”̱,
nacui ̱ Ni, “liꞌ caca cuayáꞌ tiꞌ nuꞌu̱ chaꞌ yu biꞌ
laca nu tyucuatya jiꞌi̱ nguꞌ loꞌo Xtyiꞌi ycuiꞌ
Naꞌ, ngaꞌaa siꞌi loꞌohitya ti”. 34Ycuiꞌ ti naꞌ cua
naꞌa̱ naꞌ jiꞌi ̱ chaꞌ biꞌ. Chañi chaꞌ nu nchcuiꞌ
naꞌ loꞌo cuꞌma ̱, chaꞌ yu biꞌ laca nu sca ti Sñiꞌ
ycuiꞌNdyosi; na cua ngusubi Ni jiꞌi̱ yu biꞌ.

Ñati ̱nundyaca tsaꞌa ̱ jiꞌi ̱ Jesúsnunguaclyo
35Ngua chaca tsa̱, xaꞌ ndu ̱ Juan, ndu̱ loꞌo

tucua tyaꞌa nguꞌ nu ndyaca tsaꞌa̱ jiꞌi ̱; ya̱a̱
Jesús liꞌ. 36 Naꞌa̱ Juan jiꞌi̱ yu, loꞌo liꞌ nchcuiꞌ
Juan chaꞌ jiꞌi̱ Jesús:

―Nu cua caca msta ̱ luꞌú nu cua ngusubi
ycuiꞌNdyosi jiꞌi̱ chaꞌ cajaa yu xquiꞌya na.

37Loꞌondyunanu tucua tyaꞌanguꞌbiꞌ chaꞌ
nu nacui ̱ Juan, liꞌ ndyaa lcaꞌa̱ nguꞌ biꞌ jiꞌi̱
Jesús. 38 Nguxtyacui Jesús tyucui̱i ̱ su ya ̱a̱,
naꞌa̱ yu chaꞌ lcaꞌa̱ nguꞌ biꞌ jiꞌi ̱. Liꞌ nchcuane
Jesús jiꞌi ̱ nguꞌ:

―¿Na laca tsaana cuꞌma ̱?
―Mstru ―nacui ̱ nguꞌ jiꞌi ̱ Jesús―, ¿macala

ndiꞌi ̱ nuꞌu̱?
―Ca ̱a̱ naꞌa̱ ma ̱ xi ꞌna―nacui̱ Jesús liꞌ.
39 Biꞌ chaꞌ ndyaa nguꞌ niꞌi ̱ ca su ndyalaa

Jesús, ndyaa chcuiꞌ nguꞌ loꞌo yu. Ngua hora
cua jacua nde ngusi ̱i ̱ loꞌo ndyalaa nguꞌ ca
biꞌ, loꞌo liꞌ ndyanu nguꞌ loꞌo yu tyucui nde
ngusi ̱i̱.

40 Ngua tucua tyaꞌa ñati ̱ nu ngutuꞌu lcaꞌa̱
jiꞌi ̱ Jesús liꞌ, nu loꞌo cua ndyuna nguꞌ chaꞌ
nu nchcuiꞌ Juan loꞌo nguꞌ. Tsaca yu biꞌ nu
naa Andrés, tyaꞌa ngula Simón Pedro laca.
41Hora ti ndyaaAndrésndyaana jiꞌi̱ tyaꞌa, la
cuiꞌ nu Simón biꞌ. Liꞌ nchcuiꞌ Andrés loꞌo:

―Cuanquijeloo jiꞌi̱ ya ñiꞌya̱ nu lacaCristo,
nu ñati ̱ tlyu nu nda Ni jiꞌi̱ lijya̱ nde chalyuu
―nacui̱.

42Loꞌo liꞌ ndyaa loꞌo jiꞌi̱ Simón ca slo Jesús.
Ñaꞌa̱ tsa Jesús jiꞌi ̱ Simón biꞌ, ndiꞌya̱ nacui ̱ yu
jiꞌi ̱ liꞌ:

―Simón naa nuꞌu̱ ―nacui ̱―, sñiꞌ Jonás
laca nuꞌu̱; pana Cefas ca naa nuꞌu̱ nde loo
la―ñiꞌya̱ ntiꞌ na chcuiꞌ na chaꞌcña jiꞌna: sca
quee; stuꞌba ti ndyuꞌu chaꞌ biꞌ loꞌo Pedro.

Ngusiꞌya Jesús jiꞌi ̱ Felipe loꞌo jiꞌi ̱Natanael
43 Ca chaca tsa̱, liꞌ ngua tiꞌ Jesús tyaa yu

nde Galilea. Liꞌ ndyacua tyaꞌa yu loꞌo sca nu
quiꞌyu nu naa Felipe:

―Yaꞌanuꞌu̱ loꞌonaꞌ―nacui ̱ Jesús jiꞌi ̱Felipe
liꞌ.

44La cuiꞌ nguꞌ Galilea laca Felipe biꞌ, juaꞌa ̱
laca Andrés loꞌo Pedro; quichi ̱ Betsaida laca
quichi ̱ tyi nguꞌ.

45 Liꞌ ndyaa Felipe chaꞌ chcuiꞌ loꞌo
Natanael tyaꞌa ndyaꞌa̱ nu Felipe biꞌ:

―Cuanaꞌa̱ ya jiꞌi̱ Cristo, nuñati ̱tlyunucua
saꞌni nguscua jyoꞌo Moisés chaꞌ jiꞌi̱ lo quityi
jiꞌi ̱ ycuiꞌ Ndyosi ―nacui̱ Felipe―. La cuiꞌ
chaꞌ jiꞌi ̱ yu biꞌ cua nchcuiꞌ lcaa jyoꞌo cusuꞌ
nu ngua tuꞌba jiꞌi ̱ ycuiꞌ Ndyosi saꞌni. Jesús
naa yu biꞌ, sñiꞌ sca nu naa José. Nazaret laca
quichi ̱ tyi yu.

46 ―¿Ha tsoꞌo quichi̱ biꞌ? ―nacui ̱
Natanael―. ¿Ha ntsuꞌu ñati ̱ tsoꞌo nde quichi ̱
Nazaret biꞌ?

―Yaanaꞌa̱ nuꞌu̱ xi jiꞌi̱ lacua―nacui ̱Felipe.
47Loꞌonaꞌa̱ Jesús chaꞌ lijya̱ Natanael slo, liꞌ

nacui ̱:
―Nde cua lijya̱ sca nguꞌ Israel nu chañi

chaꞌ ndyuꞌni tlyu jiꞌi ̱ ycuiꞌNdyosi. Ná ntsuꞌu
chaꞌ cuiñi jiꞌi ̱ yu jua tsiyaꞌ ti.

48Nchcuane Natanael jiꞌi ̱ Jesús liꞌ:
―¿Ñiꞌya̱ ngua jinuꞌu̱, cusuꞌ, chaꞌ ndyuloo

nuꞌu̱ jnaꞌ?
Liꞌ nacui ̱ Jesús:
―Loꞌo tya lyiji chcuiꞌ Felipe loꞌo nuꞌu̱, tya

liꞌnaꞌa ̱naꞌ jinuꞌu̱ ca sundu ̱neꞌyacaquityi ca
biꞌ.

49―Mstru―nacui̱ Natanael―, chañi chaꞌ
nuꞌu̱ laca nu sca ti Sñiꞌ ycuiꞌ Ndyosi, nuꞌu̱
laca Rey nu laca loo jiꞌi ̱ nguꞌ Israel.

50Loꞌo liꞌnguxacui̱ Jesús chaꞌ jiꞌi̱ Natanael:
―¿Ha biꞌ chaꞌ jlya tiꞌ nuꞌu̱ jnaꞌ ―nacui ̱

yu―, xquiꞌya chaꞌ cua nchcuiꞌ naꞌ loꞌo nuꞌu̱
chaꞌ cua naꞌa̱ naꞌ jinuꞌu̱ ca neꞌ yaca quityi
biꞌ? ―nacui ̱―. Chaꞌ xca ti laca biꞌ, tonu la
chaꞌ ñaꞌa̱ nuꞌu̱ nde loo la.

51Loꞌo liꞌ nacui ̱ Jesús jiꞌi ̱ nguꞌ:
―Ta naꞌ sca chaꞌ liñi loꞌoma ̱ juani―nacui ̱

yu―. Nde loo la ñaꞌa̱ ma ̱ chaꞌ tyucua yaala
ca su ntucua ycuiꞌ Ndyosi nde cua̱. Liꞌ caca
cuayáꞌ tiꞌma ̱ chaꞌ cua nda Ni ꞌna lijya̱a̱ chaꞌ
caca naꞌ ñati ̱chalyuu. Loꞌo ca su tyu ̱ naꞌ biꞌ,
ca biꞌ ñaꞌa ̱ ma ̱ jiꞌi ̱ nguꞌ xca̱ nu ndiꞌi ̱ slo ycuiꞌ
Ndyosi; tyaꞌa̱ nguꞌ biꞌ, tyacui̱ nguꞌ biꞌ nde
cua ̱, caꞌya nguꞌ biꞌ nde su tyu ̱ naꞌ.

2
Ndyaa Jesús su ngujui clyoꞌo nguꞌ

1-2Loꞌo ngua sna tsa̱, liꞌ ndyaa xtyaꞌa̱ Jesús
su ngujui clyoꞌo nguꞌ ca quichi ̱ Caná nde

loyuu su cuentya Galilea. Loꞌo juaꞌa̱ cua
nguane nguꞌ jiꞌi̱ Jesús loꞌo jiꞌi̱ nu nguꞌ nu
ndyaca tsaꞌa ̱ jiꞌi̱, biꞌ chaꞌ loꞌo nguꞌ biꞌ ndyaa
nguꞌ taꞌa. 3 Loꞌo liꞌ ngaꞌaa ngujui vino coꞌo
nguꞌ nu ndiꞌi ̱ taꞌa biꞌ, ndye biꞌ. Liꞌ ndyaa
xtyaꞌa̱ Jesús ndyaa cachaꞌ jiꞌi̱ yu:

―Cua ndye vino ndyoꞌo nguꞌ ―nacui̱.
4Nguxacui ̱ Jesús chaꞌ jiꞌi̱ xtyaꞌa̱ liꞌ:
―¿Ha cña ꞌna laca cua? Tya lyiji tyalaa

hora chaꞌ culuꞌu loo naꞌ jiꞌi̱ ñati ̱ tilaca laca
naꞌ.

5 Masi juaꞌa ̱ nchcuiꞌ yu, ndiꞌya̱ nchcuiꞌ
xtyaꞌa̱ yu loꞌomsu liꞌ:

―Cuaꞌni ma ̱ ñiꞌya̱ nu ñacui ̱yu chaꞌ cuaꞌni
ma ̱ ―nacui ̱.

6Nde cua ti ndu ̱ scuá tyaꞌa quityu ̱ꞌ hitya,
quityu ̱ꞌ tonu ndyaꞌ loꞌo quee laca biꞌ. Loꞌo
ngutsaꞌá̱ quityu ̱ꞌ biꞌ, ntsuꞌu masi jacuayala
litro, masi sca siyentu litro hitya, chaꞌ cua
laca cñanuntsuꞌu jiꞌi ̱nguꞌ judíobiꞌ, chaꞌquiꞌí ̱
quiyaꞌ nguꞌ loꞌo tsaa nguꞌ niꞌi ̱. 7 Liꞌ nacui ̱
Jesús jiꞌi̱ msu biꞌ:

―Cuaꞌni chaꞌá̱ ma̱ quityu̱ꞌ cua loꞌo hitya.
Nguaꞌni chaꞌá̱ nguꞌ quityu̱ꞌ biꞌ ñaꞌa̱ cuayáꞌ

nu ngutsaꞌá̱ tsoꞌo.
8 ―Culo ma ̱ xi hitya ―nacui ̱ Jesús liꞌ―.

Yaa loꞌo ma ̱ jiꞌi̱ chaꞌ coꞌo nu ñati ̱nu ndyuꞌni
taꞌa re.
Juaꞌa̱ nguaꞌni nguꞌ liꞌ, nda nguꞌ xi hitya

coꞌo nguꞌ. 9Ndyoꞌo cuayáꞌnu laca loo jiꞌi ̱ taꞌa
biꞌ, loꞌo liꞌ vino ndyaca. Ná jlo tiꞌ nu cusuꞌ
biꞌmacala ngutuꞌu vino biꞌ, msu ti jlo tiꞌ chaꞌ
hitya ndyaa ndyiquiꞌya nguꞌ tsa̱ laca vino
biꞌ. Liꞌ ngusiꞌya nu laca loo jiꞌi ̱ taꞌa biꞌ jiꞌi ̱
cutsii, nchcuiꞌ loꞌo:

10 ―Xaꞌ ñati ̱ ni ―nacui ̱―, xcuiꞌ vino nu
tsoꞌo la laca nu nda nguꞌ ndyiꞌyu ñati ̱ loꞌo
nxana ti taꞌa; ñaꞌa̱ cuayáꞌ nu nguaalaꞌ tiꞌ
nguꞌ chaꞌ ndyoꞌo tsa nguꞌ vino biꞌ, ca liꞌ nda
nguꞌ vino cuxi la chaꞌ coꞌo nguꞌ nu ndiꞌi ̱ taꞌa
―nacui ̱ nu laca loo jiꞌi ̱ taꞌa jiꞌi ̱ cutsii―. Pana
nuꞌu̱ ni, masi cua tye ti taꞌa, hasta liꞌ nda
nuꞌu̱ vino nu tsoꞌo la chaꞌ coꞌo na. Tsoꞌo tsa
biꞌ.

11 Ca quichi ̱ Caná nde loyuu su cuentya
Galilea ngua chaꞌ biꞌ loꞌo nguxana nguaꞌni
Jesús chaꞌ tlyu cuentya jiꞌi̱ ycuiꞌNdyosi. Loꞌo
chaꞌ tlyu biꞌ nguluꞌu loo ycuiꞌ Jesús jiꞌi ̱ nguꞌ,
chaꞌ ñaꞌa̱ nguꞌ chaꞌ tlyu tsa chaꞌ nu ntsuꞌu jiꞌi ̱
ycuiꞌ yu. Biꞌ chaꞌ nguxana nguꞌ nu ndyaca
tsaꞌa̱ jiꞌi̱ yu, jlya tiꞌ nguꞌ jiꞌi ̱ ycuiꞌ ca Jesús.

12 Tiyaꞌ la liꞌ ngutuꞌu Jesús ndyaa yu nde
quichi ̱ Capernaum. Ndyaa yu loꞌo xtyaꞌa̱
yu, loꞌo nguꞌ quiꞌyu tyaꞌa yu, loꞌo nguꞌ nu
ndyaca tsaꞌa̱ jiꞌi̱ yu ndyaa nguꞌ; pana xti ti
tsa ̱ ndyanu nguꞌ ca biꞌ.

Nguloꞌo Jesús jiꞌi ̱ nguꞌ cuxi nu ntsuꞌu neꞌ
laa tonu

13Cua ngulala ti taꞌa pascua jiꞌi̱ nguꞌ judío
biꞌ, loꞌo liꞌ ndyaa Jesús taꞌa nde Jerusalén.
14Ndyaa Jesús neꞌ laa tonu ca biꞌ, loꞌo liꞌ naꞌa̱

yu chaꞌndiꞌi̱ tsa nguꞌndyuꞌni nguꞌngana neꞌ
laa biꞌ; ndujuiꞌ tsa nguꞌ toro, ndujuiꞌ nguꞌ
xlyaꞌ, ndujuiꞌ nguꞌ paloma chaꞌ caca msta ̱
jiꞌi̱ nguꞌ neꞌ laa. Loꞌo juaꞌa ̱ ngaꞌa̱ nguꞌ nu
nduꞌningana jiꞌi̱ ñati ̱loꞌonchcutsaꞌa ̱nguꞌ cñi
nu cuaꞌnijoꞌo jiꞌi ̱nguꞌneꞌ laa, ntucua nguꞌ biꞌ
toꞌmesa jiꞌi̱ nguꞌ. 15 Loꞌo liꞌ ngusñi Jesús sca
reta chaꞌquijiꞌi ̱yu jiꞌi ̱nguꞌnundyuꞌni ngana
biꞌ, chaꞌ culoꞌo yu jiꞌi̱ nguꞌ biꞌ tyuꞌu nguꞌ toꞌ
laa biꞌ; loꞌo xlyaꞌ jiꞌi ̱ nguꞌ, loꞌo toro jiꞌi̱ nguꞌ,
loꞌo lcaa yuꞌba jiꞌi̱ nguꞌ, nguloꞌo yu jiꞌi̱ nguꞌ
nduꞌunguꞌnde liyaꞌ. Liꞌnguxlyú yumesa su
ntucua nguꞌ nu nchcutsaꞌa̱ cñi, nchcua ̱a̱ yu
jiꞌi̱ cñibiꞌ. 16Liꞌnacui ̱ Jesús jiꞌi ̱ñati ̱nundujuiꞌ
paloma biꞌ:

―Yaa loꞌo ma ̱ jiꞌi̱ yuꞌba cua nde liyaꞌ
―nacui̱ yu―. Ngaꞌaa cuaꞌni ma ̱ chaꞌ niꞌi̱
lcayaꞌ caca niꞌi ̱ tlyu re jiꞌi̱ Sti naꞌ.

17 Liꞌ ndyiꞌu tiꞌ nu nguꞌ nu ndyaca tsaꞌa̱
biꞌ jiꞌi ̱ sca chaꞌ nu nscua lo quityi jiꞌi ̱ ycuiꞌ
Ndyosi cua saꞌni la: “Caca ñuꞌu̱ tiꞌ naꞌ chaꞌ
tiji̱ꞌ tsa tiꞌ naꞌ jiꞌi̱ niꞌi ̱ su laca tyi nuꞌu̱”, nacui ̱
quityi biꞌ.

18Ñasiꞌ̱ tsa nguꞌ judío liꞌ, biꞌ chaꞌ nchcuane
nguꞌ jiꞌi ̱ Jesús ndiꞌya̱:

―¿Tilaca laca nu nda chacuayáꞌ chaꞌ
cuaꞌni nuꞌu̱ juaꞌa̱? ¿Ñiꞌya̱ cuaꞌni nuꞌu̱ chaꞌ
jlya tiꞌ ya hi̱?

19―Cuityi̱ ma ̱ niꞌi̱ re―nacui̱ Jesús―, loꞌo
liꞌ chu̱ꞌ sna tsa̱ xaꞌ cuiñá naꞌ jiꞌi̱ chaca quiyaꞌ.

20Liꞌ nacui̱ nguꞌ jiꞌi̱ Jesús:
―Tuꞌba ntucua scuá yija ̱ ndye ndyaꞌ laa

tlyu re―nacui̱ nguꞌ―. ¿Ha taca jinuꞌu̱ cuiñá
jiꞌi̱ chaca quiyaꞌ chu̱ꞌ sna tsa̱ ti?

21 Pana siꞌi chaꞌ jiꞌi ̱ laa tlyu nchcuiꞌ Jesús,
masi nda yu sca chaꞌ loꞌo nguꞌ ñiꞌya̱ nu caca
jiꞌi̱ ycuiꞌ ca yu, ñiꞌya̱ nu tyuꞌú ycuiꞌ chaca
quiyaꞌ loꞌo cua ngujuii yu. 22 Biꞌ chaꞌ loꞌo
cua ndyuꞌú Jesús chaca quiyaꞌ, liꞌ ndyiꞌu tiꞌ
nguꞌ nu ndyaca tsaꞌa̱ jiꞌi ̱ ñiꞌya̱ nu nacui ̱ Jesús
jiꞌi̱ nguꞌ tsa̱ biꞌ; liꞌ jlya tiꞌ nguꞌ chaꞌ nu nscua
lo quityi jiꞌi̱ ycuiꞌ Ndyosi nu ngua saꞌni, loꞌo
juaꞌa̱ jlya tiꞌ nguꞌ ñaꞌa̱ chaꞌ nu nda Jesús loꞌo
nguꞌ tya liꞌ.

Jlo tiꞌ Jesús ñiꞌya ̱ nu ntsuꞌu tyiquee lcaa
ñati ̱

23 Loꞌo ndiꞌi̱ Jesús Jerusalén taꞌa pascua
biꞌ, liꞌ nxana quiñaꞌa̱ ñati ̱ jlya tiꞌ nguꞌ chaꞌ
jiꞌi̱ ycuiꞌ yu, nu loꞌo cua naꞌa̱ nguꞌ lcaa chaꞌ
tlyu nu nguaꞌni yu. 24 Pana jlo tiꞌ Jesús
chaꞌ ná jlya tsoꞌo tiꞌ nguꞌ jiꞌi̱, chaꞌ tsoꞌo tsa
ndyuloo yu jiꞌi̱ nguꞌ, lcaa ñaꞌa̱ chaꞌ nu ntsuꞌu
neꞌ cresiya jiꞌi̱ scaa ñati.̱ 25 Ná ntsuꞌu chaꞌ
cachaꞌ xaꞌ ñati ̱ jiꞌi̱ yu ñiꞌya̱ ntsuꞌu cresiya jiꞌi̱
scaa nguꞌ, chaꞌ jlo tsa tiꞌ ycuiꞌ ca yu ñiꞌya̱
ntsuꞌu cresiya jiꞌi̱ lcaa ñati.̱

3
Jesús loꞌoNicodemo

1 Ntsuꞌu sca nguꞌ cusuꞌ jiꞌi ̱ nguꞌ judío nu
naa Nicodemo, nguꞌ fariseo laca. Loꞌo nguꞌ

fariseo ni, tacati tsa nduꞌni ycuiꞌ nguꞌ, ntiꞌ
nguꞌ. 2Ndyaa nu cusuꞌ biꞌ sca talya su ngaꞌa̱
Jesús:

―Mstru Jesús ―nacui ̱―, jlo tiꞌ nguꞌ chaꞌ
nuꞌu̱ laca sca mstru nu nda ycuiꞌ Ndyosi jiꞌi̱
lijya ̱ chalyuu, chaꞌ ná ngua jinuꞌu̱ cuaꞌni ni
sca chaꞌ tlyu si ná nxtyucua ycuiꞌ Ndyosi
jinuꞌu̱. Ná nchca jiꞌi̱ ñati ̱chalyuu cuaꞌni nguꞌ
juaꞌa̱―nacui ̱Nicodemo jiꞌi̱ Jesús.

3Liꞌ nchcuiꞌ Jesús loꞌo:
―Liñi tsa chaꞌ nu ta naꞌ loꞌo nuꞌu̱ juani:

nduꞌni ycuiꞌ Ndyosi Sti naꞌ chaꞌ cala ñati ̱
chaca quiyaꞌ, si ntiꞌ nguꞌ xñi nguꞌ chaꞌ jiꞌi̱
ycuiꞌ Ni chaꞌ caca Ni loo neꞌ cresiya jiꞌi̱ nguꞌ
―nacui̱.

4―¿Ñiꞌya̱ caca cala na chaca quiyaꞌ si cua
cusuꞌ na? ―nacui ̱ Nicodemo jiꞌi ̱ Jesús― ¿Ha
taca tyatí̱ na neꞌ xtyaꞌa̱ na chaca quiyaꞌ chaꞌ
xaꞌ cala na? ―nacui ̱.

5-6 ―Ta naꞌ sca chaꞌ liñi loꞌo nuꞌu̱ juani
―nacui̱ Jesús―. Ñati ̱ laca nu nclya loꞌo
nduꞌni calañati ̱chalyuu jiꞌi ̱, panaXtyiꞌi ycuiꞌ
Ndyosi laca nu nduꞌni chaꞌ chaꞌa ̱ cresiya jiꞌi̱
nguꞌ ―nacui ̱ Jesús―. Ntsuꞌu chaꞌ caca cucui
cresiya jiꞌi ̱ ma ̱ si cua ntiꞌ ma ̱ chaꞌ culo ycuiꞌ
Ndyosi cña jiꞌi̱ ma ̱. Ntsuꞌu chaꞌ tyuꞌu ma ̱
lo hitya, loꞌo juaꞌa̱ ntsuꞌu chaꞌ tyanu Xtyiꞌi
ycuiꞌNdyosi neꞌ cresiya jiꞌi̱ ma ̱ ―nacui ̱ Jesús
jiꞌi ̱ Nicodemo―. 7 Ná culacua tsa tiꞌ nuꞌu̱
chaꞌ nchcuiꞌ naꞌ loꞌo nuꞌu̱ chaꞌ ntsuꞌu chaꞌ
cala ñati ̱chaca quiyaꞌ. 8 Cuiꞌi ̱ ni, nchca cuiꞌi̱
macala su ntiꞌ; masi nduna na chaꞌ ndañi
nchca cuiꞌi̱ liꞌ, pana ná nchca cuayáꞌ tiꞌ na
macala ngutuꞌu, ma nde tsaa cuiꞌi̱ biꞌ liꞌ
―nacui̱ yu―. La cuiꞌ juaꞌa̱ laca loꞌo Xtyiꞌi
ycuiꞌ Ndyosi, ná nchca cuayáꞌ tiꞌ nguꞌ ñiꞌya̱
nu nduꞌni Ni chaꞌ caca cui cresiya jiꞌi ̱ nguꞌ
―nacui̱ Jesús jiꞌi̱.

9 ―¿Ñiꞌya ̱ juaꞌa ̱? ¿Ñiꞌya̱ caca chaꞌ biꞌ?
―nacui̱ Nicodemo liꞌ.

10Liꞌ nguxtyacui Jesús chaꞌ loꞌo:
―¿Ha siꞌi mstru cusuꞌ laca nuꞌu̱ jiꞌi̱ nguꞌ

judío? ¿Ni chaꞌ laca ná nda nuꞌu̱ cuentya jiꞌi̱
chaꞌ biꞌ lacua? ―nacui ̱ yu―. 11Liñi tsa chaꞌ
nu nda naꞌ loꞌo nuꞌu̱. Nu cuare, liñi nchcuiꞌ
ya jiꞌi̱ sca chaꞌ nu cua jlo tiꞌ ya, sca chaꞌ nu
cua naꞌa̱ ya, pana ná ntucuáma̱ tsiyaꞌ ti chaꞌ
nunchcuiꞌya―nacui̱ yu―. 12Ntsuꞌuchaꞌnu
nchcuiꞌ naꞌ loꞌo cuꞌma ̱ cuentya jiꞌi̱ chalyuu
re, pana ná jlya tiꞌ ma ̱ chaꞌ biꞌ. ¿Ñiꞌya ̱ caca
chaꞌ jlya tiꞌma ̱ jnaꞌ si chcuiꞌ naꞌ loꞌoma ̱ scaa
chaꞌ nu ntsuꞌu jiꞌi ̱ ycuiꞌ Ndyosi nu laca loo?
―nacui̱ Jesús jiꞌi̱ Nicodemo―.

13 ’Bilya tsaa ni tsaca ñati ̱ ca slo ycuiꞌ
Ndyosi. Sca ti naꞌ nu nda ycuiꞌ Ndyosi ꞌna
lijya ̱a̱ chaꞌ caca naꞌ ñati,̱ cua ndyaꞌa̱ naꞌ ca-
jua, chaꞌ cajua laca tyi naꞌ. 14 Loꞌo ngutiꞌi̱
jyoꞌo Moisés nde nati ̱ꞌ btyi biꞌ cua saꞌni la,
ngusicua̱ yu jiꞌi ̱ sca cuaña chcua ̱ nu ndacui
chu̱ꞌ yaca chaꞌ ñaꞌa ̱ nguꞌ cuaña biꞌ, chaꞌ caca
joꞌo jiꞌi̱ quicha nu ntsuꞌu jiꞌi̱ nguꞌ biꞌ ―nacui̱

Jesús―. Ñiꞌya̱ nu ngusicua̱ jiꞌi̱ cuaña biꞌ,
juaꞌa̱ ngaꞌa̱ chaꞌ sicua̱ nguꞌ jnaꞌ lo crusi, naꞌ
nu lijya ̱a̱ chaꞌ cacanaꞌñati.̱ 15Loꞌo liꞌ cuañaꞌa ̱
ca cuꞌma ̱nuxñima ̱ chaꞌ jnaꞌ, liꞌ caja chalyuu
tsoꞌo jiꞌi̱ ma ̱, chalyuu nu ná ngaꞌa̱ chaꞌ tye
―nacui ̱ Jesús jiꞌi ̱Nicodemo―.

Ntsuꞌu tsa tyiquee Ni ñaꞌa ̱Ni jiꞌi ̱ ñati ̱
16 ’Ntsuꞌu tsa tyiquee ycuiꞌ Ndyosi ñaꞌa̱ Ni

jiꞌi ̱ñati ̱chalyuu, biꞌ chaꞌ cuanda ycuiꞌNi jnaꞌ
nu laca̱ Sñiꞌ ycuiꞌ ca Ni lijya ̱ naꞌ chalyuu. Ná
tsaa ñati ̱ ca bilyaa si xñi nguꞌ chaꞌ jnaꞌ, nu
laca ̱ sca ti Sñiꞌ ycuiꞌ Ndyosi; caja chalyuu
tsoꞌo jiꞌi̱ nguꞌ biꞌ, chalyuu nu ná ngaꞌa̱ chaꞌ
tye ―nacui ̱ Jesús―. 17 Siꞌi chaꞌ sta ycuiꞌ
Ndyosi Sti naꞌ quiꞌya jiꞌi ̱ ñati ̱chalyuu nda Ni
jnaꞌ lijya ̱ naꞌ chalyuu, na cua lijya ̱ naꞌ chaꞌ
cuityi ̱ naꞌ quiꞌya nu ntsuꞌu jiꞌi̱ ñati ̱ chalyuu;
biꞌ chaꞌ cua nda Ni jnaꞌ lijya ̱ naꞌ ―nacui ̱
Jesús―.

18 ’Ná xcubeꞌ ycuiꞌ Ndyosi jiꞌi ̱ cua ñaꞌa̱ ca
ñati ̱ nu xñi chaꞌ jnaꞌ. Cua nguaꞌni cuayáꞌ
Ni jiꞌi̱ lcaa ñati ̱ nu ná nxñi chaꞌ jnaꞌ, chaꞌ
xcubeꞌNi jiꞌi̱ nguꞌ, chaꞌnántajaꞌa ̱nguꞌ jlya tiꞌ
nguꞌ jnaꞌ chaꞌ laca̱ nu sca ti Sñiꞌ ycuiꞌNdyosi
―nacui ̱ Jesús―. 19Na cua nda ycuiꞌ Ndyosi
xee lijya ̱ lo yuu, pananántajaꞌa̱ ñati ̱chalyuu
tyiꞌi̱ su xee biꞌ. Ntsuꞌu tsa nguꞌ nu ndiya
la tiꞌ tyiꞌi ̱ nguꞌ su talya ñaꞌa̱, chaꞌ xñaꞌa̱ tsa
nguꞌ biꞌ; biꞌ chaꞌ ntsuꞌu quiꞌya nu ngusta Ni
jiꞌi ̱ nguꞌ biꞌ. 20 Ná ntiꞌ nu ñati ̱ xñaꞌa ̱ biꞌ chaꞌ
ta ycuiꞌ Ndyosi xee nu tyuꞌú neꞌ cresiya jiꞌi ̱
nguꞌ. Tyijyuꞌ ti ndyaꞌa̱ nguꞌ biꞌ su ná ñaꞌa ̱
xaꞌ ñati ̱ jiꞌi̱ nguꞌ, xquiꞌya chaꞌ xcuiꞌ chaꞌ cuxi
nduꞌninguꞌbiꞌ―nacui ̱ Jesús―. 21Ñati ̱nuxñi
lcaa chaꞌ liñi nu ndaNi loꞌo ñati ̱ni, nda ycuiꞌ
Ndyosi xee nu tyuꞌú neꞌ cresiya jiꞌi ̱ nguꞌ biꞌ.
Ndiꞌi ̱nguꞌ suxeebiꞌ, chaꞌ tacaca jlo tiꞌxaꞌñati ̱
chaꞌndyuꞌninguꞌbiꞌ cuañaꞌa̱ ca cñanunclyo
ycuiꞌNdyosi jiꞌi̱ nguꞌ.

Xaꞌ nda Juan Bautista chaꞌ jiꞌi ̱ Jesús loꞌo
ñati ̱

22 Tiyaꞌ la liꞌ ndyaa Jesús, ndyaa loꞌo ñati ̱
nu ndyaca tsaꞌa ̱ jiꞌi ̱ yu, ngutiꞌi ̱ nguꞌ xi nde
loyuu su cuentya Judea. Ntyucuatya Jesús
jiꞌi ̱ nguꞌ ca biꞌ. 23Loꞌo juaꞌa ̱ ngaꞌa̱ Juan cacua
ti, chaꞌ loꞌo tya ntyucuatya Juan jiꞌi̱ nguꞌ. Sca
seꞌi ̱ su naa Enón, ca biꞌ ngutu̱ Juan, cacua ti
jiꞌi ̱ sca seꞌi ̱ su naa Salim. Ca biꞌ ntyucuatya
jiꞌi ̱ nguꞌ chaꞌ ca biꞌ ntsuꞌu tsa hitya. Ndyaꞌa ̱
tsa nguꞌ chaꞌ tyucuatya jiꞌi ̱ nguꞌ. 24 Tya lyiji
suꞌba nguꞌ jiꞌi̱ Juan neꞌ chcua ̱ tyempo biꞌ.

25Loꞌo liꞌ nda xi nguꞌ judío chaꞌ cusu ̱u̱ loꞌo
nguꞌ nu ndyaca tsaꞌa ̱ jiꞌi̱ Juan; nguxlyú nguꞌ
chaꞌ hichu ̱ꞌ tyaꞌa nguꞌñiꞌya̱ nu tsoꞌo la cuaꞌni
nguꞌ chaꞌ caca lubii cresiya jiꞌi ̱ nguꞌ cuentya
jiꞌi ̱ ycuiꞌNdyosi. 26Biꞌ chaꞌ ya̱a ̱ nguꞌ slo Juan
chaꞌ chcuiꞌ nguꞌ loꞌo:

―Mstru―nacui ̱nguꞌ―, nu ñati ̱nu ya̱a̱ slo
nuꞌu̱ nde chaca tsuꞌ staꞌa̱ Jordán tya tsubiꞌ la,
la cuiꞌ nu nacui̱ nuꞌu̱ chaꞌ loo la laca ycuiꞌ

yu, cua ndyalaa yu biꞌntyucuatya yu jiꞌi̱ ñati ̱
nde tsuꞌ re juani. Ndyaꞌa̱ tsa nguꞌ slo.

27Liꞌ nguxacui ̱ Juan chaꞌ jiꞌi̱ nguꞌ biꞌ:
―Tsa lo cua ti cñanchca jiꞌi ̱ scaa na cuaꞌni

na, tsa ñaꞌa̱ nu nda ycuiꞌ Ndyosi chacuayáꞌ
cuaꞌni scaa na ―nacui̱―. 28 Cua ndyuna
ma ̱ ñiꞌya̱ nu ni naꞌ jiꞌi ̱ ma ̱ tsubiꞌ ti, chaꞌ siꞌi
naꞌ laca ̱ Cristo, nu ñati ̱ tlyu nu cua ca̱a ̱ ti
chalyuu. Cua laca ti cña ntsuꞌu jnaꞌ chaꞌ
yala la ngutuꞌu tucua naꞌ loyuu re chaꞌ quiñi
tyucui ̱i̱ su ca̱a̱ ycuiꞌ ―nacui ̱ Juan―. 29Ñiꞌya ̱
nu laca loꞌo ngujui clyoꞌo nguꞌ, sca ti nu
cutsii biꞌ ngujui clyoꞌo loꞌo nu cuxi̱i ̱; pana
lcaa tyaꞌa tsoꞌo cutsii nu ndiꞌi̱ ca biꞌ, tsoꞌo
tsa ntsuꞌu tyiquee nguꞌ. Ñiꞌya ̱ loꞌo chaa tiꞌ
nguꞌ ndiꞌi ̱ nguꞌ loꞌo ngujui clyoꞌo nguꞌ, juaꞌa̱
naꞌ tsoꞌo tsa ntsuꞌu tyiquee naꞌ chaꞌ ñaꞌa̱ naꞌ
jiꞌi̱ nguꞌ nu ndyaꞌa̱ loꞌo Jesús ―nacui ̱ Juan―.
30 Loꞌo juaꞌa̱ caca tlyu la ycuiꞌ yu, sube la
nscua chaꞌ caca naꞌ liꞌ.

Nde slo ycuiꞌNdyosi ngutuꞌu Jesús
31 Loo la laca ycuiꞌ Cristo chaꞌ ngutuꞌu yu

nde cua̱ ca su ntucua ycuiꞌ Ndyosi, ya̱a ̱ yu
nde chalyuu. Pana nu Juan ni, sñiꞌ sca ñati ̱
chalyuu ngua biꞌ; nde chalyuu ntsuꞌu tyi,
nchcuiꞌ ñiꞌya̱ nu nchcuiꞌ ñati ̱ ti. Nu Jesu-
cristo ni, ya̱a̱ yu biꞌ nde cua̱ ca su ndiꞌi ̱ ycuiꞌ
Ndyosi, 32 nda yu chaꞌ liñi loꞌo na cuentya
jiꞌi̱ lcaa na nu cua naꞌa̱ yu, lcaa chaꞌ nu
cua ndyuna yu ca biꞌ. Pana ná ntajaꞌa̱ ñati ̱
xñi chaꞌ nu nda yu loꞌo nguꞌ. 33 Si taquiyaꞌ
na jiꞌi ̱ chaꞌ nu nda Jesús, liꞌ nduꞌni na loꞌo
tyaꞌa na chaꞌ liñi tsa laca chaꞌ nu nda ycuiꞌ
Ndyosi loꞌo na. 34 Nda Ni jiꞌi ̱ nu Jesucristo
biꞌ ya ̱a̱ chalyuu, loꞌo juaꞌa̱ xcuiꞌ chaꞌ jiꞌi̱ ycuiꞌ
Ndyosi nda yu loꞌo na xquiꞌya Xtyiꞌi ycuiꞌ
Ndyosi. Loꞌo ycuiꞌ Ndyosi ni, ná ntsuꞌu chaꞌ
tye chaꞌ ta Ni Xtyiꞌi ycuiꞌ Ni jiꞌna. 35Ntsuꞌu
tsa tyiquee ycuiꞌNdyosi Sti yuñaꞌa̱ Ni jiꞌi̱ Sñiꞌ
Ni, la cuiꞌ Jesús biꞌ; loꞌo juaꞌa ̱ lcaa chacuayáꞌ
nu ntsuꞌu jiꞌi̱ ycuiꞌ Ni, la cuiꞌ ti cua nda Ni
jiꞌi̱ SñiꞌNi lijya̱. 36Loꞌo xñi ñati ̱chaꞌ jiꞌi̱ Jesús,
Sñiꞌ ycuiꞌ Ndyosi, ná ngaꞌa ̱ chaꞌ tye chalyuu
tsoꞌo nu ta Ni jiꞌi̱ nguꞌ biꞌ. Pana ñati ̱ nu ná
taquiyaꞌ tsiyaꞌ ti jiꞌi ̱ chaꞌ nu nchcuiꞌ Jesús, ná
ta Ni chalyuu tsoꞌo jiꞌi ̱ nguꞌ biꞌ; xcubeꞌ tsa Ni
jiꞌi̱ nguꞌ biꞌ liꞌ.

4
Nu cunaꞌa ̱ nguꞌ Samaria

1 Loꞌo liꞌ ndyuna nguꞌ fariseo, nda nguꞌ
cuentya chaꞌquiñaꞌa̱ la ñati ̱ndyaꞌa ̱ loꞌo Jesús
chaꞌ caca tsaꞌa̱ nguꞌ jiꞌi̱ yu, juaꞌa̱ ntyucuatya
yu jiꞌi ̱ nguꞌ; xti la nguꞌ ndiꞌi ̱ nu ndyaca tsaꞌa̱
jiꞌi̱ Juan. 2Panasiꞌi ycuiꞌ Jesúsnuntyucuatya
jiꞌi̱ nguꞌ biꞌ; nu nguꞌ cuañiꞌ nu ndyaca tsaꞌa̱
jiꞌi̱, biꞌ laca nu ntyucuatya jiꞌi̱ nguꞌ. 3 Nu
loꞌo ngua cuayáꞌ tiꞌ Jesús chaꞌ cua ndyuna
nguꞌ fariseo chaꞌ biꞌ, liꞌ nduꞌu yu nde loyuu
su cuentya Judea, ndyaa yu chaca quiyaꞌ ca
loyuu su cuentya Galilea biꞌ liꞌ.

4 Nu loꞌo ndyaa Jesús tyucui̱i ̱, nteje tacui
yu nde loyuu su cuentya Samaria. 5 Liꞌ
ndyalaa yu quichi ̱ Sicar, sca quichi ̱ su ndiꞌi̱
nguꞌ Samaria. Ndiꞌi ̱ quichi ̱ biꞌ lo yuu nu nda
jyoꞌo Jacob jiꞌi ̱ jyoꞌo José sñiꞌ. 6Ca biꞌ ndu̱ sca
tyuu pilya nu nacui ̱ nguꞌ chaꞌ tyuu jiꞌi̱ jyoꞌo
Jacob laca biꞌ. Nde hora ngua liꞌ, loꞌo juaꞌa̱
ngua cñaꞌ tsa Jesús tyucui̱i̱. Liꞌ ndyaa tucua
yu toꞌ tyuu biꞌ. 7-8Cuandyaa nguꞌnundyaca
tsaꞌa ̱ jiꞌi̱ lquichi ̱, ndyaa nguꞌ cuiꞌya nguꞌ na
cacu nguꞌ. Loꞌo liꞌ ya̱a ̱ sca nu cunaꞌa ̱ nguꞌ
Samaria yaa quiꞌya hitya.

―¿Haná ta xi hitya coꞌonaꞌ? ―nacui ̱ Jesús
jiꞌi̱ nu cunaꞌa̱ biꞌ.

9―Nguꞌ judío laca nuꞌu̱ ―nacui̱ nu cunaꞌa̱
biꞌ―, loꞌonaꞌ, nguꞌ Samaria laca naꞌ. ¿Ni chaꞌ
laca ndijña nuꞌu̱ hitya jnaꞌ chaꞌ coꞌo nuꞌu̱?
―nacui̱ nu cunaꞌa̱ biꞌ.
Nacui̱ juaꞌa ̱ chaꞌ ná ntsuꞌu chaꞌ jiꞌi̱ nguꞌ

Samaria loꞌo nguꞌ judío tyempo biꞌ. 10 Liꞌ
nguxacui̱ Jesús chaꞌ jiꞌi̱ nu cunaꞌa̱ biꞌ:

―¿Ha ná jlo ca tiꞌ nuꞌu̱ ñaꞌa̱ chaꞌ tsoꞌo nu
nda ycuiꞌNdyosi jiꞌi̱ ñati?̱ ―nacui̱ Jesús―. Si
jlo ca tiꞌnuꞌu̱ tilaca lacanungüijñahitya coꞌo
jinuꞌu̱, ná tyiqueeꞌ chcuiꞌnuꞌu̱ loꞌonaꞌ chaꞌ ta
naꞌ hitya coꞌo ycuiꞌ nuꞌu̱ liꞌ ―nacui ̱―, loꞌo liꞌ
ta naꞌhitya coꞌo nuꞌu̱ nu chañi ca chaꞌ cuaꞌni
cuꞌú cresiya jinuꞌu̱.

11 ―Cusuꞌ ―nacui ̱ nu cunaꞌa ̱ biꞌ jiꞌi̱
Jesús―, quiꞌñi tsa tyuu re; ná loꞌo cubeta
jinuꞌu̱―nacui ̱―. ¿Ñiꞌya ̱ caca culonuꞌu̱hitya
chaꞌ cuaꞌni cuꞌú nuꞌu̱ ꞌna? ―nacui ̱―. 12 ¿Ha
tlyu la nuꞌu̱ que jyoꞌo cusuꞌ Jacob jiꞌna nu
nda tyuu re jiꞌi ̱ ya? ―nacui ̱―. Ndyiꞌyu jyoꞌo
biꞌ hitya tyuu re, loꞌo juaꞌa̱ ndyiꞌyu sñiꞌ yu,
loꞌo scu̱ꞌ nguꞌ ndyiꞌyu hitya re.

13 ―Loꞌo coꞌo nguꞌ hitya tyuu re ―nacui ̱
Jesús―, xaꞌ tyucua nguityi nguꞌ tiyaꞌ la
―nacui̱ yu―. 14 Loꞌo coꞌo nguꞌ hitya nu ta
naꞌ, ngaꞌaa tyucua nguityi nguꞌ tsiyaꞌ ti liꞌ
―nacui̱―. Ta naꞌ sca lo hitya coꞌo nguꞌ nu
cuaꞌni cuꞌú cresiya jiꞌi ̱ nguꞌ. Ndiꞌya̱ laca biꞌ:
ñiꞌya̱ si laca sca su ̱u̱ hitya nde neꞌ cresiya jiꞌi̱
nguꞌ, juaꞌa̱ ná ngaꞌa̱ chaꞌ tye chalyuu jiꞌi ̱nguꞌ
liꞌ.

15Liꞌ nguxacui ̱ nu cunaꞌa̱ biꞌ chaꞌ jiꞌi ̱ Jesús:
―Ta clya nuꞌu̱ hitya biꞌ coꞌo naꞌ, cusuꞌ

―nacui̱―, chaꞌ ngaꞌaa tyucua nguityi naꞌ,
chaꞌ ngaꞌaa ta cña ꞌna chaꞌ ca ̱a̱ quiꞌya naꞌ
hitya ca nde.

16Liꞌ nchcuiꞌ Jesús loꞌo nu cunaꞌa̱ biꞌ:
―Yaa clya nuꞌu̱ yaaquiꞌya jiꞌi̱ clyoꞌo chaꞌ

ca̱a̱ ca nde.
17 ―Ná ntsuꞌu clyoꞌo naꞌ ―nacui ̱ nu

cunaꞌa̱ biꞌ liꞌ.
―Liñi nchcuiꞌ nuꞌu̱ loꞌo naꞌ chaꞌ ná ntsuꞌu

clyoꞌo nuꞌu̱ ―nacui ̱ Jesús liꞌ―. 18 Cua caꞌyu
quiyaꞌ ngujui clyoꞌo nuꞌu̱ saꞌni la, loꞌo juaꞌa̱
siꞌi clyoꞌo laca nu quiꞌyu nu ngaꞌa̱ loꞌo nuꞌu̱
juani ―nacui ̱―. Liñi tsa chaꞌ nu nchcuiꞌ
nuꞌu̱ loꞌo naꞌ.

19 ―Cusuꞌ ―nacui ̱ nu cunaꞌa ̱ biꞌ―, cua
ngua cuayáꞌ tiꞌ naꞌ juani chaꞌ tii tsa nuꞌu̱; sca
nu laca tuꞌba jiꞌi̱ ycuiꞌ Ndyosi chaꞌ nchcuiꞌ
Ni loꞌo ñati ̱ laca nuꞌu̱―nacui ̱―. 20Caꞌya cua̱
cua ni, tacati tsa caꞌya cua ̱ cua jiꞌi ̱ jyoꞌo cusuꞌ
jiꞌi ̱ ya, chaꞌ nde biꞌ ti nguaꞌni tlyu nguꞌ jyoꞌo
biꞌ jiꞌi ̱ ycuiꞌ Ndyosi; pana xaꞌ chaꞌ ntiꞌ cuꞌma ̱
nguꞌ judío, chaꞌ nacui̱ ma ̱ chaꞌ ntsuꞌu chaꞌ
cuaꞌni tlyu na jiꞌi ̱ ycuiꞌ Ndyosi sca ti ca neꞌ
laa tlyu ca Jerusalén.

21―Cuaꞌa̱ jyaca ̱ nuꞌu̱ jnaꞌ ―nacui ̱ Jesús jiꞌi̱
nu cunaꞌa ̱ biꞌ―. Cua ngulala ti tyempo chaꞌ
ngaꞌaa cuaꞌni tlyu ma ̱ jiꞌi ̱ ycuiꞌ Ndyosi nde
caꞌya tacati cua, ni siꞌi ca quichi ̱ Jerusalén
―nacui̱―. 22 Cuꞌma ̱ nguꞌ Samaria ni, loꞌo
nduꞌni tlyu ma ̱ jiꞌi ̱ ycuiꞌ Ndyosi ná nslo ma ̱
ti jiꞌi ̱ nduꞌni tlyu ma ̱; pana nguꞌ judío cuare,
nslo ya ti jiꞌi ̱ nduꞌni tlyu ya, chaꞌ sca nguꞌ
quichi ̱ tyi ya laca nu ñati ̱ tlyu nu cuaꞌni
lyaá jiꞌi̱ lcaa ñati ̱―nacui̱ Jesús jiꞌi ̱ nu cunaꞌa̱
biꞌ―. 23Cua ngulala ti hora, cua la cuiꞌ hora
ndyaca juani, chaꞌ cuaꞌni tlyu ma ̱ jiꞌi̱ ycuiꞌ
Ndyosi tyucui tyiquee ma ̱. Loꞌo juaꞌa̱ xtyu-
cua Xtyiꞌi ycuiꞌ Ni jiꞌi̱ ma ̱ liꞌ, chaꞌ juaꞌa ̱ ntiꞌ
ycuiꞌ Ndyosi chaꞌ cuaꞌni na loꞌo cuaꞌni tlyu
na jiꞌi̱ Ni. 24Ná taca ñaꞌa̱ na jiꞌi ̱ ycuiꞌNdyosi;
ñiꞌya ̱ laca sca xee nu tsoꞌo tsa ntyijiꞌi ̱ lijya ̱,
juaꞌa̱ laca ycuiꞌ Ndyosi. Ñati ̱ nu chañi chaꞌ
ntiꞌ nguꞌ cuaꞌni tlyu nguꞌ jiꞌi̱ ycuiꞌ Ni, ngaꞌa̱
chaꞌ cuaꞌni tlyu nguꞌ jiꞌi̱ Ni tyucui tyiquee
nguꞌ; xtyucua Xtyiꞌi ycuiꞌ Ndyosi jiꞌi̱ nguꞌ biꞌ
liꞌ.

25 Loꞌo liꞌ nguxtyacui nu cunaꞌa ̱ biꞌ chaꞌ
loꞌo Jesús chaca quiyaꞌ:

―Nda naꞌ cuentya chaꞌ cua ca̱a̱ ti sca ñati ̱
tlyu nu ta ycuiꞌ Ndyosi jiꞌi̱ chaꞌ ca ̱a̱ chalyuu,
nu caca naa Cristo ―nacui̱―. Loꞌo ca ̱a̱ yu
biꞌ, liꞌ culuꞌu liñi yu lcaa chaꞌ tucui jiꞌna.

26Liꞌ nacui ̱ Jesús jiꞌi ̱ nu cunaꞌa ̱ biꞌ:
―La cuiꞌ biꞌ laca naꞌ nu nchcui ̱ꞌ loꞌo nuꞌu̱

juani.
27 Liꞌ xaꞌ ya̱a̱ ñati ̱ nu ndyaca tsaꞌa̱ jiꞌi ̱,

ndube tsa tiꞌ nguꞌ chaꞌ ntucua Jesús ndya
chaꞌ loꞌo sca nu cunaꞌa̱. Pana ná nchcuane
nguꞌ jiꞌi̱ nu cusuꞌ biꞌ: ¿Ni chaꞌ ntiꞌ nu cunaꞌa̱
cua loꞌo nuꞌu̱? ¿Ni chaꞌ nda nuꞌu̱ loꞌo nu
cunaꞌa̱ cua? 28 Liꞌ ngusta nu cunaꞌa̱ biꞌ teꞌí̱
hitya lo yuu, ngutuꞌu ndyaa lquichi̱; ndyaa
choꞌ ndyaa ndachaꞌ choꞌ jiꞌi̱ nguꞌ quichi ̱ chaꞌ
tsaa nguꞌ tsaa naꞌa̱ nguꞌ jiꞌi̱ Jesús.

29―Cajua ti ndu̱ sca ñati ̱nu tii tsa―nacui̱
nu cunaꞌa̱ biꞌ―. Lcua ti lo cñanunguaꞌni naꞌ
ya̱a̱ naꞌ chalyuu, lcaa chaꞌbiꞌ cuandachaꞌnu
cusuꞌ biꞌ jnaꞌ. ¿Ha biꞌ nu laca Cristo nu ñati ̱
tlyu nu cua ca̱a ̱ ti, ntiꞌ cuꞌma ̱?

30 Liꞌ ngutuꞌu nguꞌ ndyaa nguꞌ ca su ntu-
cua Jesús. 31Laja liꞌndu̱ ñati ̱nundyaca tsaꞌa̱
jiꞌi ̱, tyaꞌna nchcuiꞌ nguꞌ loꞌo Jesús chaꞌ cacu
yu xi tyaja.

―Mstru―nacui̱ nguꞌ―, cacu nuꞌu̱ xi.

32―Cuanguaalaꞌ tiꞌnaꞌ ―nacui ̱ Jesús liꞌ―.
Cuantsuꞌuxinandyacunaꞌ renunánsloma ̱
jiꞌi ̱.

33 Liꞌ nchcuiꞌ nguꞌ nu ndyaca tsaꞌa̱ jiꞌi̱ loꞌo
tyaꞌa nguꞌ:

―¿Ha ya̱a̱ nguꞌ ya ̱a̱ loꞌo nguꞌ na cacu yu?
―nacui ̱ nguꞌ.

34Ndiꞌya̱ nacui ̱ Jesús jiꞌi ̱ nguꞌ biꞌ liꞌ:
―Loꞌo nduꞌni naꞌ cña jiꞌi̱ ycuiꞌ Ndyosi Sti

naꞌ, liꞌ ndyaalaꞌ tiꞌ naꞌ ñiꞌya̱ si cua ndyacu
naꞌ, ñiꞌya̱ si cua ndyoꞌo naꞌ hitya ―nacui ̱
yu―. Ngaꞌa̱ chaꞌ cuaꞌni tye naꞌ cña nu nda
Ni ꞌna lijya ̱a̱ nde chalyuu ―nacui ̱―. 35 ¿Ha
ná chañi chaꞌ nu nchcuiꞌ nguꞌ ndiꞌya̱? “Loꞌo
caca jacua coꞌ, loꞌo ti caca clacua” ―nacui ̱
Jesús jiꞌi̱ nguꞌ nu ndyaca tsaꞌa ̱ jiꞌi̱―. Pana
chaca chaꞌ ñacui ̱naꞌ jiꞌi̱ ma ̱ juani, chaꞌ xñaꞌa ̱
ma ̱ xi jiꞌi ̱ ñati ̱quiñaꞌa̱ jua nu cua lijya ̱ ti slo
na―nacui ̱―. Ntiꞌ tsa nguꞌ biꞌ cuna nguꞌ chaꞌ
nu chcuiꞌ naꞌ loꞌo nguꞌ. Ñiꞌya̱ laca sca xtya ̱
nu tsoꞌo tsa ndyatsi, chaꞌ cua ngulala ti caca
clacua, juaꞌa̱ lacanguꞌbiꞌ. 36Caja xcayaꞌmsu
ꞌna nu cuaꞌni clacua biꞌ, ni ná ngaꞌa̱ chaꞌ tye
cña nu cuaꞌni msu biꞌ. Loꞌo liꞌ stuꞌba ti caca
chaa tiꞌ nguꞌ biꞌ loꞌo nguꞌ nu cua ngusañi
siꞌyu, la cuiꞌ ñati ̱ nu ngusañi chaꞌ tsoꞌo jiꞌi ̱
ycuiꞌ Ndyosi lcaa su ndiꞌi ̱ ñati ̱ tya clyo la;
stuꞌba ti caca chaa tiꞌ nguꞌ biꞌ loꞌo ñati ̱ nu
cua naꞌa̱ loꞌo ndyatí ̱ ca chaꞌ biꞌneꞌ cresiya jiꞌi ̱
nguꞌ ―nacui ̱ Jesús jiꞌi̱ nguꞌ nu ndyaca tsaꞌa ̱
jiꞌi ̱―. 37 Chañi laca chaꞌ nu nchcuiꞌ nguꞌ:
“Tsaca laca nu ndyataa nscuaꞌ, chaca laca
nu cuaꞌni clacua”. 38Nu cuꞌma ̱ ni, cua ngulo
naꞌ cña jiꞌi̱ ma ̱ ―nacui̱ Jesús―, chaꞌ tsaa ma ̱
cuaꞌni tye ma ̱ sca cña nu bilya cuaꞌni ma ̱,
chaꞌ tya ̱a̱ ma ̱ tya ̱a̱ loꞌo ma ̱ jiꞌi ̱ ñati ̱ca slo naꞌ,
cua ñaꞌa̱ ca ñati ̱nu xñi chaꞌ ꞌna. Xaꞌ ñati ̱cua
nguaꞌni cña biꞌ yala la, loꞌo juani ñaꞌa ̱ ma ̱
ñiꞌya ̱nunduꞌu tucua cñanunguaꞌninguꞌ tya
liꞌ.

39Loꞌo juaꞌa̱ tyu ̱u̱ tyaꞌa nguꞌ Samaria, nguꞌ
ca tyi ni, cua ngusñi nguꞌ chaꞌ jiꞌi ̱ Jesús
xquiꞌya chaꞌ nu nda nu cunaꞌa̱ biꞌ loꞌo nguꞌ:
“Lcua ti lo cña nu nguaꞌni naꞌ ya̱a̱ naꞌ cha-
lyuu, lcaa chaꞌ biꞌ nchcuiꞌ nu cusuꞌ biꞌ loꞌo
naꞌ”, nacui ̱ nu cunaꞌa̱ biꞌ jiꞌi ̱ nguꞌ. 40 Loꞌo liꞌ
ndyalaanguꞌ Samaria biꞌ ca suntucua Jesús,
tyaꞌna nchcuiꞌ nguꞌ loꞌo Jesús chaꞌ tyanu la
xi quichi ̱ tyi nguꞌ. Biꞌ chaꞌ ndyanu Jesús ca
biꞌ tya tyucuaa tsa̱ liꞌ. 41Loꞌo ndyuna la nguꞌ
chaꞌnunda ycuiꞌ Jesús loꞌonguꞌ, cua quiñaꞌa ̱
la nguꞌ ngusñi nguꞌ chaꞌ jiꞌi̱ yu. 42 Liꞌ nacui ̱
nguꞌ biꞌ jiꞌi̱ nu cunaꞌa̱ biꞌ:

―Siꞌi xquiꞌya nuꞌu̱ ngusñi ya chaꞌ jiꞌi̱ yu
juani. Na cua nchcuiꞌ ycuiꞌ yu loꞌo ya, biꞌ
chaꞌ jlya tiꞌ ya chaꞌ nu nchcuiꞌ yu; cua nda
ya cuentya chaꞌ chañi chaꞌ laca nu cusuꞌ re
Cristo, nu ñati ̱ tlyu nu cua ca̱a̱ ti chaꞌ cuaꞌni
lyaá jiꞌi̱ lcaa ñati ̱chalyuu.

Nguaꞌni Jesús joꞌo jiꞌi̱ sñiꞌ nguꞌ laca cña

43Loꞌo nduꞌu scua tucua tsa̱ biꞌ, liꞌ ngutuꞌu
Jesús loyuu su cuentya Samaria ndyaa nde
loyuu su cuentya Galilea. 44 Cua nacui ̱ yu
chaꞌ ngaꞌaa nduꞌni chi ̱ nguꞌ loo ñati ̱ tyaꞌa
quichi ̱ tyi nguꞌ, si ta ñati ̱ biꞌ chaꞌ jiꞌi ̱ ycuiꞌ
Ndyosi loꞌo nguꞌ; biꞌ chaꞌ ndyaa yu nde
Galilea chaca quiyaꞌ. 45Loꞌo cua ndyalaa yu
nde loyuu biꞌ, tsoꞌo tsa nchcuiꞌ nguꞌ Galilea
loꞌo. Cua naꞌa̱ nguꞌ biꞌ lcaa cña tonu nu
nguaꞌni Jesús nu loꞌo ndyaa yu taꞌa quichi ̱
Jerusalén biꞌ, chaꞌ loꞌo nguꞌ biꞌ ndyaa nguꞌ
taꞌa.

46 Loꞌo liꞌ xaꞌ ndyaa Jesús ca quichi ̱ Caná
loyuu su cuentya Galilea chaca quiyaꞌ;
quichi ̱ biꞌ ngua su ngüiñá Jesús vino loꞌo
hitya ti, chaꞌ coꞌo nguꞌ nu ngutiꞌi̱ taꞌa biꞌ. Ca
biꞌ ntsuꞌu sca ñati ̱ tlyu nu ndyaꞌa̱ neꞌ xña jiꞌi ̱
rey, pana quicha tsa sñiꞌ ntsiya ca toꞌ tyi
nu cusuꞌ biꞌ nde quichi ̱ Capernaum. 47 Loꞌo
cua ndyuna nu laca cña biꞌ, chaꞌ ngutuꞌu
Jesús loyuu su cuentya Judeandyalaayu sca
quichi ̱ cacua ti su ndiꞌi ̱ nu cusuꞌ biꞌ, la cuiꞌ
nde loyuu su cuentya Galilea, liꞌ ndyaa nu
cusuꞌ biꞌ slo Jesús. Ndijña tsa chaꞌ clyu tiꞌ jiꞌi ̱
Jesús chaꞌ tsaa yuquichi̱ tyi nu cusuꞌbiꞌ, chaꞌ
tsaa yu cuaꞌni yu joꞌo jiꞌi̱ nu piti quicha biꞌ,
chaꞌ cua cajaa ti.

48―¿Ni jacuaꞌ jlya tiꞌma ̱ jiꞌi̱ ycuiꞌ Ndyosi?
―nacui ̱ Jesús jiꞌi̱ nu cusuꞌbiꞌ liꞌ―. ¿Haná jlya
tiꞌma ̱ chaꞌ caca cuaꞌniNi cña si ná loꞌo cuaꞌni
naꞌ sca cña tonu chaꞌ ñaꞌa ̱ cuiꞌyama ̱ xi jiꞌi̱?

49 ―Cusuꞌ ―nacui ̱ nu laca cña biꞌ jiꞌi ̱
Jesús―, cuaꞌni chaꞌ tsoꞌo tsaa nuꞌu̱ toꞌ tyi naꞌ
juani, nu loꞌo bilya cajaa ti sñiꞌ naꞌ.

50―Tyaanuꞌu̱ ca toꞌ tyi―nacui ̱ Jesús jiꞌi̱―,
ca tsoꞌo sñiꞌ nuꞌu̱ juaꞌa̱ ti. Ná cajaa biꞌ.
Jlya tiꞌ nu laca cña biꞌ chaꞌ nu nchcuiꞌ

Jesús loꞌo. Liꞌ ngutuꞌu nu cusuꞌ biꞌ ndyaa
quichi ̱ tyi. 51Tyucui̱i ̱ biꞌ su nguxtyu ̱u̱ ndyaa,
ndyacua tyaꞌa loꞌomsu jiꞌi̱:

―Tya luꞌú sñiꞌ nuꞌu̱, cusuꞌ ―nacui̱ msu
jiꞌi̱―. Ngaꞌaa cajaa biꞌ juani.

52 ―¿Ni hora ngua tsoꞌo la sñiꞌ naꞌ?
―nchcuane nu laca cña biꞌ jiꞌi ̱msu liꞌ.

―Tya la caa, hora cua tsaca nde ngusi̱i ̱, liꞌ
ndyuꞌu tyiqueꞌ jiꞌi ̱ ―nacui̱ msu jiꞌi̱.

53 Liꞌ ngua cuayáꞌ tiꞌ sti nu piti biꞌ, chaꞌ la
cuiꞌ hora loꞌo nchcuiꞌ Jesús loꞌo chaꞌ tyaca
tsoꞌo sñiꞌ, la cuiꞌ hora biꞌ ngua tsoꞌo sñiꞌ. Liꞌ
jlya tiꞌnucusuꞌ jiꞌi ̱ Jesús, loꞌo juaꞌa̱ jlya tiꞌ lcaa
nguꞌ nu ndiꞌi ̱ ca toꞌniꞌi̱ jiꞌi̱.

54Cua ngua tucua quiyaꞌ nu nguaꞌni Jesús
sca cña tonu cuentya jiꞌi̱ ycuiꞌ Ndyosi nde
loyuu su cuentya Galilea biꞌ, tya loꞌo ngux-
tyu ̱u̱ yu nde Galilea.

5
Nguꞌ nu nchcu̱ꞌ tyucuí ̱ nu ntsiya toꞌ tayuꞌ

1 Chaca yija ̱ loꞌo ngua taꞌa nde Jerusalén
cuentya jiꞌi ̱ nguꞌ judío, ndyaa Jesús taꞌa
chaca quiyaꞌ liꞌ. 2 Nde Jerusalén biꞌ ntsuꞌu

sca toꞌ loꞌo quichi ̱ su naa toꞌ loꞌo jiꞌi̱ xlyaꞌ.
Ca biꞌ nscua sca tayuꞌ piti, Betesda naa tayuꞌ
biꞌ chaꞌcña jiꞌi ̱ nguꞌ judío biꞌ. 3 Tyiꞌi̱ ca toꞌ
tayuꞌ piti biꞌ ndacui caꞌyu tyaꞌa corredor
su ndiꞌi ̱ quiñaꞌa̱ tsa nguꞌ quicha; nu cuityi ̱ꞌ,
nu cuꞌ quiyaꞌ, nu nchcu̱ꞌ tyucuí ̱, ndiꞌi̱ nguꞌ
ca biꞌ ntajatya nguꞌ ñaꞌa̱ cuayáꞌ nu quiña
lo hitya tayuꞌ biꞌ. 4 Nda tiꞌ nguꞌ quichi ̱ biꞌ,
chaꞌ tyijyuꞌ ndacui cuayáꞌ ti ndaꞌya sca xca̱
jiꞌi̱ ycuiꞌ Ndyosi nu yaa ̱ nde cua̱, ndyaa neꞌ
hitya tayuꞌ biꞌ, chaꞌ xquiña lo hitya biꞌ; nu
quicha nu ndyaa yala la ndyaata chcu toꞌ
hitya biꞌ loꞌo nguiña ca ti lo hitya, biꞌ laca nu
ndyaca tsoꞌo jiꞌi̱ cuañaꞌa̱ ca quichanuntsuꞌu
jiꞌi̱, nacui̱ nguꞌ. 5 Cua ntsiya sca nu quicha
quiyaꞌ ca biꞌ; cua calaa tyii ntucua snuꞌ yija ̱
ntsiyaquicha. 6Loꞌonaꞌa̱ Jesús jiꞌi̱ nuquicha
biꞌ ca su ntsiya, liꞌ ngua cuayáꞌ tiꞌ yu chaꞌ
cua saꞌni ntsiya. Liꞌ nchcuane Jesús jiꞌi̱ nu
quicha biꞌ si chañi chaꞌ ntiꞌ tyaca tsoꞌo.

7 ―Cusuꞌ ―nacui̱ jiꞌi̱ Jesús―, ná tucui
ntsuꞌu ꞌna nu caca xtyucua xi ꞌna chaꞌ tsaa
loꞌo ꞌna toꞌ hitya loꞌo nguiña lo hitya biꞌ.
Ndatu̱ ca naꞌ loꞌo yala la ndyaa xi xaꞌ ñati ̱ lo
tayuꞌ cua.

8 ―Tyatu̱ clya nuꞌu ̱ juani ―nacui ̱ Jesús
liꞌ―, xcu̱ꞌ lateꞌ cua hi ̱ loꞌo jaaꞌ cua, tyaa loꞌo
jiꞌi̱ toꞌ tyi.

9 Loꞌo liꞌ juaꞌa̱ ngua, hora ti ndyaca tsoꞌo
nuquichabiꞌ. Liꞌnguxananduꞌu taꞌa ̱, ndyaa
loꞌo jiꞌi̱ jaaꞌ jiꞌi ̱. Tsa̱ saru ngua liꞌ. Tacati tsa
tsa̱ biꞌ jiꞌi ̱ nguꞌ judío, ngaꞌaa nduꞌni nguꞌ cña
liꞌ. 10Biꞌ chaꞌnchcuiꞌnunguꞌ judíobiꞌ loꞌonu
ngua quicha biꞌ:

―Tsa̱ nu ndiꞌi ̱ cñaꞌ nguꞌ laca juani―nacui ̱
nguꞌ biꞌ jiꞌi̱―. Ná ntsuꞌu chacuayáꞌ jinuꞌu̱
tsiyaꞌ ti chaꞌ tyaꞌa̱ loꞌo jiꞌi ̱ jaaꞌ cua hi̱ juani.

11Liꞌ nguxtyacui nu ngua quicha chaꞌ loꞌo
nguꞌ:

―Nunguaꞌni joꞌo ꞌna, biꞌ lacanungulo cña
ꞌnachaꞌ tyaꞌa̱ naꞌ tyaa loꞌu̱ jiꞌi̱ jaaꞌ re toniꞌi ̱ ꞌna
liꞌ ―nacui ̱.

12 ―¿Tilaca ngulo cña hi ̱ chaꞌ tyaa loꞌo jiꞌi̱
jaaꞌ cua hi ̱? ―nacui̱ nguꞌ biꞌ.

13Ná jlo tiꞌnunguaquichaquiyaꞌbiꞌ tilaca
nguaꞌni joꞌo jiꞌi̱. Ngutiꞌi̱ tsa nguꞌ ca biꞌ, loꞌo
ná tucui naꞌa̱ jiꞌi̱ Jesús loꞌo ngutuꞌu ndyaa.
14 Ca ngusi̱i ̱ la xaꞌ ndyacua tyaꞌa Jesús loꞌo
nu ngua quicha biꞌ loꞌo ndyaꞌa̱ yu neꞌ laa. Liꞌ
nacui̱ Jesús jiꞌi̱:

―Cua ndyaca tsoꞌo nuꞌu̱ juani ―nacui ̱
yu―, biꞌ chaꞌ xtyanu nuꞌu̱ tyucui̱i ̱ cuxi cua
hi̱ chaꞌ ngaꞌaa tyacua xaꞌ quicha tlyu la hi̱.

15 Ndyaa nu ngua quicha biꞌ liꞌ, ndyaa
ndachaꞌ jiꞌi̱ nguꞌ judío biꞌ, chaꞌ Jesús naa nu
nguaꞌni chaꞌ ndyaca tsoꞌo. 16 Ngua cuayáꞌ
tiꞌ nguꞌ biꞌ liꞌ, chaꞌ nguaꞌni Jesús chaꞌ tlyu
loꞌo nu quicha biꞌ tsa̱ taꞌa loꞌo ndiꞌi̱ cñaꞌ nguꞌ,
biꞌ chaꞌ ngunasi̱ꞌ tsa nguꞌ judío biꞌ jiꞌi ̱ Jesús.
Nguxana nguꞌ biꞌ ngulacua cuxi tiꞌ nguꞌ ñaꞌa̱
nguꞌ jiꞌi̱ yu, ngua tiꞌ nguꞌ cujuii nguꞌ jiꞌi ̱ yu.
17Pana nguxtyacui Jesús chaꞌ loꞌo nguꞌ liꞌ:

―Tya lyiji tye cuaꞌni Sti naꞌ cña ―nacui̱
Jesús―, loꞌo juaꞌa̱ naꞌ, tya ndyuꞌni naꞌ cña.

18Biꞌ chaꞌ chi ̱i ̱ tsantsuꞌu tyiqueenguꞌ judío
biꞌ ñaꞌa̱ nguꞌ jiꞌi̱ Jesús, ntsuꞌu tsa nguꞌ biꞌ nu
ntiꞌ cujuii jiꞌi ̱ Jesús liꞌ. Tiꞌí tiꞌnguꞌbiꞌñaꞌa̱ nguꞌ
jiꞌi ̱ yu, chaꞌ ná ndaquiyaꞌ yu tsa̱ taꞌa jiꞌi ̱ nguꞌ,
nacui ̱ nguꞌ. Ná ndiya tiꞌ nguꞌ tsiyaꞌ ti chaꞌ
nacui ̱ Jesús chaꞌycuiꞌNdyosi lacaSti yu, chaꞌ
stuꞌba ntiꞌ ycuiꞌ ca yu loꞌo ycuiꞌNdyosi.

Ycuiꞌ Ndyosi Sti yu laca nu cua nda
chacuayáꞌ jiꞌi ̱ Jesús

19Liꞌ nguxacui̱ Jesús chaꞌ jiꞌi ̱nguꞌ judío biꞌ:
―Ta naꞌ sca chaꞌ liñi loꞌoma ̱ juani―nacui̱

yu―. Ná sca cña caca cuaꞌni naꞌ ycuiꞌ ti
naꞌ, naꞌ nu laca ̱ Sñiꞌ ycuiꞌ Ndyosi. Ñiꞌya̱
cña nu ñaꞌa ̱ naꞌ chaꞌ nduꞌni Sti naꞌ, juaꞌa̱ ti
cña nduꞌni naꞌ ―nacui̱―. 20 Ycuiꞌ Sti naꞌ ni,
ntsuꞌu tsa tyiquee Ni ñaꞌa̱ Ni jnaꞌ, chaꞌ Sñiꞌ
ycuiꞌ Ni laca naꞌ ―nacui ̱ Jesús―. Lcaa cña
nu nduꞌni Sti naꞌ, ncluꞌu Ni jnaꞌ. Loꞌo juaꞌa̱
tya cuaꞌni la Ni cña tonu nu bilya ñaꞌa̱ ma ̱
jiꞌi ̱, chaꞌ cube tiꞌma ̱ jiꞌi ̱ ycuiꞌNi. 21Xaꞌ ta ycuiꞌ
Ndyosi chalyuu jiꞌi̱ nguꞌ chacaquiyaꞌ, jiꞌi̱ cua
ñaꞌa ̱ ca ñati ̱nu ntiꞌ Ni chaꞌ ta Ni chalyuu jiꞌi ̱;
loꞌo juaꞌa̱ la cuiꞌ cña nduꞌni naꞌ nu laca ̱ Sñiꞌ
ycuiꞌ Ni, ta naꞌ chaca chalyuu jiꞌi̱ lcua ti ñati ̱
nuntiꞌnaꞌ chaꞌ ta ̱ jiꞌi̱―nacui ̱ Jesús jiꞌi̱ nguꞌ―.
22Ná nduꞌni cuayáꞌ Sti naꞌ jiꞌi̱ ñati ̱ chalyuu;
na cua nda Ni chacuayáꞌ jnaꞌ, chaꞌ Sñiꞌ ycuiꞌ
Ni laca ̱, chaꞌ cuaꞌni cuayáꞌ naꞌ jiꞌi ̱ lcaa ñati.̱
23Cua ntiꞌNi chaꞌ cuaꞌni chi ̱ lcaa ñati ̱ loo naꞌ
ñiꞌya ̱ nu nduꞌni chi ̱ nguꞌ loo ycuiꞌNi. Pana si
ná tyajaꞌa̱ ñati ̱cuaꞌni chi ̱nguꞌ loo naꞌnu laca̱
Sñiꞌ ycuiꞌ Ni, la cuiꞌ juaꞌa ̱ ná taca cuaꞌni chi̱
nguꞌ loo ycuiꞌNdyosi nu nda ꞌna lijya ̱a̱.

24 ’Liñi tsa chaꞌ nu ta naꞌ loꞌo ma ̱ juani:
Cua ñaꞌa ̱ ca ñati ̱nu taquiyaꞌ jiꞌi ̱ lcaa chaꞌ nu
chcuiꞌ naꞌ loꞌo nguꞌ, lcaa ñati ̱ nu jlya tiꞌ jiꞌi̱
ycuiꞌ Ndyosi Sti naꞌ nu nda jnaꞌ lijya ̱a̱, biꞌ
nguꞌ laca nu ná ngaꞌa̱ chaꞌ tye chalyuu tsoꞌo
nu ta ycuiꞌ Ndyosi jiꞌi̱ nguꞌ biꞌ. Ná cuaꞌni
cuayáꞌ Ni jiꞌi ̱ nguꞌ biꞌ, ná nscua chaꞌ cajaa
nguꞌ biꞌ; lcaa tyempo tyiꞌi̱ nguꞌ biꞌ loꞌo ycuiꞌ
Ndyosi―nacui̱ Jesús jiꞌi̱ nguꞌ―. 25Loꞌo juaꞌa̱
ta naꞌ chaca chaꞌ liñi loꞌoma ̱ ―nacui̱―. Cua
ngulala ti hora, cua la cuiꞌ hora ndyalaa
juani, chaꞌ xiꞌya naꞌnu laca̱ Sñiꞌ ycuiꞌNdyosi
jiꞌi ̱ lcaa ñati ̱nundiꞌi̱ chalyuu; ñiꞌya ̱ laca si na
cua ngujuii nguꞌ laca, xquiꞌya chaꞌ cuxi nu
ntsuꞌu jiꞌi̱ nguꞌ. Loꞌo cuna nguꞌ biꞌ chaꞌ nu
chcuiꞌ naꞌ loꞌo nguꞌ, liꞌ caja chalyuu tsoꞌo jiꞌi̱
nguꞌ, lcaa ñati ̱nu xñi chaꞌ jnaꞌ ―nacui ̱ Jesús
jiꞌi ̱ nguꞌ―. 26 Nchca jiꞌi̱ ycuiꞌ Ndyosi Sti naꞌ
cuaꞌni chaꞌ xtyacui cresiya jiꞌi̱ nguꞌ cuxi biꞌ,
nchca jiꞌi ̱ Ni ta Ni chalyuu nu ná ngaꞌa̱ chaꞌ
tye jiꞌi ̱ nguꞌ. Loꞌo juaꞌa̱ stuꞌba nchca jnaꞌ loꞌo
Sti naꞌ, chaꞌ cua nda Sti naꞌ chacuayáꞌ chaꞌ
cuaꞌni naꞌ juaꞌa̱―nacui̱ Jesús―. 27Loꞌo juaꞌa̱
ntsuꞌu chacuayáꞌ jnaꞌ chaꞌ cuaꞌni cuayáꞌ naꞌ
jiꞌi ̱ ñati ̱ chalyuu, xquiꞌya chaꞌ cua lijya ̱ naꞌ
chalyuu laca naꞌ ñati.̱ 28Ná quiñaꞌa ̱ tsa chaꞌ

culacua tiꞌ ma ̱; chañi chaꞌ tyalaa hora loꞌo
cañixiꞌyaycuiꞌNdyosi Sti naꞌ jiꞌi ̱ lcaa jyoꞌoca
su ndiꞌi ̱ nguꞌ nguatsiꞌ nguꞌ. Liꞌ taquiyaꞌ nguꞌ
biꞌ chaꞌnu chcuiꞌNi, tyuꞌunguꞌneꞌ cuaá tyaa
nguꞌmala su ntsuꞌu chaꞌ tsaa nguꞌ. 29Ñati ̱nu
ngua tsoꞌo cresiya jiꞌi ̱ ni, tyaa nguꞌ biꞌ tyiꞌi ̱
nguꞌ loꞌo ycuiꞌ Ndyosi; pana ñati ̱ nu ntsuꞌu
chaꞌ cuxi jiꞌi̱, tyaa nguꞌ biꞌ ca su xcubeꞌ Ni
jiꞌi ̱ nguꞌ, su tye tsiyaꞌ ti chaꞌ jiꞌi̱ nguꞌ ―nacui ̱
Jesús―.

Chañi chaꞌ stuꞌba chaꞌ nu ntsuꞌu jiꞌi ̱ Jesús
loꞌo ycuiꞌNdyosi Sti yu

30 ’Ná sca cña caca ꞌna si sca ti naꞌ ―nacui ̱
Jesús―. Loꞌo ndyuꞌni cuayáꞌ naꞌ jiꞌi ̱ ñati,̱
nduꞌni naꞌ ñiꞌya̱ nu nacui ̱ Sti naꞌ ꞌna chaꞌ
cuaꞌni naꞌ. Stuꞌba nduꞌni cuayáꞌ naꞌ jiꞌi̱ cua
ñaꞌa̱ cañati,̱ chaꞌnduꞌninaꞌñiꞌya̱ nuntiꞌycuiꞌ
Sti naꞌ nu nda ꞌna lijya ̱a̱ chalyuu; ná nduꞌni
naꞌ sca chaꞌ nu ndaꞌya hique ti naꞌ ―nacui ̱
Jesús liꞌ―. 31Ni siꞌi na ngulo hique ti naꞌ chaꞌ
nu nchcuiꞌ naꞌ loꞌo ma ̱. Ná jlya tiꞌ xaꞌ ñati ̱ si
juaꞌa̱ ti chcuiꞌ naꞌ. 32Ntsuꞌu chaca nu jlo tiꞌ
chaꞌ liñi laca chaꞌ nu nchcuiꞌ naꞌ, loꞌo juaꞌa ̱
jlo tiꞌ naꞌ chaꞌ liñi nchcuiꞌ nu biꞌ ―nacui̱―.
33Cua ndama ̱msunundyaa slo nu Juan biꞌ,
loꞌo chañi chaꞌ nu nchcuiꞌ Juan loꞌo msu biꞌ
cuentya jnaꞌ. 34Pana ná ntsuꞌu chaꞌ caja sca
nu chcuiꞌ chaꞌ liñi cuentya jnaꞌ. Na nda ti
naꞌ chaꞌbiꞌ loꞌoma ̱ chaꞌ caja ñiꞌya̱ clyaá ycuiꞌ
ma ̱ tsa ̱ biꞌ loꞌo caca cuayáꞌ jiꞌi ̱ ma ̱ slo ycuiꞌ
Ndyosi. 35Nu Juanni―nacui ̱ Jesús liꞌ―, nda
yu chaꞌ jnaꞌ loꞌo nguꞌ ñiꞌya ̱ si laca yu sca xee
nundubi tsa, nundaxee tyiꞌi̱ ca chu ̱ꞌ sundiꞌi ̱
yu biꞌ. Loꞌo juaꞌa̱ tsoꞌo xi ngua tiꞌ ma ̱ loꞌo
nchcuiꞌ Juan loꞌoma ̱ liꞌ―nacui ̱―. 36Panaxti
ti chaꞌ ꞌna nchcuiꞌ Juan loꞌo ma ̱; cua quiñaꞌa ̱
la chaꞌ caca ñaꞌa̱ ma ̱ juani cuentya jnaꞌ, nu
loꞌo ñaꞌa̱ ma ̱ cña tonu nu nda Sti naꞌ ꞌna chaꞌ
cuaꞌni naꞌ. Tya cuaꞌni naꞌ cña biꞌ ñaꞌa̱ cuayáꞌ
tyebiꞌ. Xquiꞌya cñabiꞌ caca cuayáꞌ tiꞌma ̱ chaꞌ
ycuiꞌ Sti naꞌ ngulo cña jnaꞌ chaꞌ ca̱a̱ naꞌ nde
chalyuu re―nacui ̱ Jesús―. 37 Juaꞌa̱ nguluꞌu
liñi Sti naꞌ chaꞌ ꞌna jiꞌi ̱ma ̱, chaꞌ la cuiꞌ Sti naꞌ
laca nu cua nda jnaꞌ lijya ̱a̱. Loꞌo cuꞌma ̱ ni,
bilya cunama ̱ chaꞌ nu nchcuiꞌNi, bilya ñaꞌa ̱
ma ̱ jiꞌi̱ ycuiꞌNi. 38Nándyanuchaꞌnunchcuiꞌ
Sti naꞌ neꞌ cresiya jiꞌi̱ ma ̱, chaꞌ ná jlya tiꞌma ̱
jnaꞌ chaꞌ laca naꞌ Sñiꞌ ycuiꞌ Ndyosi nu cua
nda Ni ꞌna lijya ̱a̱ chalyuu―nacui ̱―. 39Lcaa
tsa̱ nchcuiꞌ tsa ma̱ lo quityi cusuꞌ jiꞌi ̱ ycuiꞌ
Ndyosi; ntiꞌma ̱ chaꞌ loꞌo chcuiꞌma ̱ lo quityi
biꞌ, liꞌ caja chalyuu nu ná ngaꞌa ̱ chaꞌ tye jiꞌi ̱
ma ̱. Chañi chaꞌ nu nscua lo quityi biꞌ, juaꞌa ̱
taca tyuloo ñati ̱jnaꞌ loꞌo chcuiꞌ nguꞌ lo quityi
biꞌ. 40 Pana ná ntajaꞌa̱ ma ̱ jña ma ̱ chalyuu
tsoꞌo biꞌ jnaꞌ.

41 ’Siꞌi nantiꞌnaꞌ chaꞌ cuaꞌni chi ̱ñati ̱loonaꞌ
―nacui ̱ Jesús jiꞌi̱ nguꞌ―. 42 Pana cuꞌma ̱ ni,
jlo tiꞌ naꞌ chaꞌ xaꞌ ñaꞌa̱ nduꞌni cuꞌma ̱, xquiꞌya
chaꞌ ná ntsuꞌu tyiquee ma ̱ tsiyaꞌ ti jiꞌi̱ ycuiꞌ
Ndyosi Sti naꞌ. 43 Cua nda ycuiꞌ Ndyosi ꞌna

lijya ̱ naꞌ chaꞌ cuaꞌni naꞌ cña jiꞌi ̱ Ni, pana ná
ndacaꞌa̱ jyaca ̱ma ̱ jiꞌi̱ chaꞌ nu nchcuiꞌ naꞌ loꞌo
ma ̱. Si ca ̱a̱ xaꞌ ñati ̱ nu cuaꞌni cña jiꞌi ̱ ycuiꞌ
ca ti nguꞌ, hora ti xni ma ̱ chaꞌ jiꞌi̱ nguꞌ biꞌ liꞌ.
44 Biꞌ chaꞌ ná caja ñiꞌya̱ caca xñi ma ̱ chaꞌ jiꞌi ̱
ycuiꞌ Ndyosi―nacui ̱ Jesús―. Ndulo chaꞌ jiꞌi ̱
ma ̱ chaꞌ tsoꞌo ti chcuiꞌ ñati ̱ jiꞌi ̱ ma̱, pana ná
ndulo chaꞌ jiꞌi̱ ma ̱ chaꞌ tsoꞌo ti cuaꞌni ycuiꞌ
Ndyosi loꞌo ma ̱. 45 Siꞌi naꞌ nu sta̱ quiꞌya jiꞌi ̱
ma ̱ slo ycuiꞌNdyosi―nacui ̱ Jesús jiꞌi ̱ nguꞌ―.
Cua laca nscua quiꞌya jiꞌi ̱ma ̱ xquiꞌya chaꞌnu
cua nda jyoꞌo Moisés loꞌo ma ̱ nu ngua tya
saꞌni biꞌ, la cuiꞌ chaꞌ nu jlya tsa tiꞌ ma ̱ jiꞌi̱,
nacui ̱ma ̱. 46Yala ti xñima ̱ chaꞌ jnaꞌ si chañi
chaꞌ ngusñima ̱ chaꞌ nu nda jyoꞌo Moisés biꞌ
loꞌoma ̱ ―nacui ̱ Jesús liꞌ―. Chaꞌ jnaꞌnguscua
jyoꞌo biꞌ lo quityi biꞌ, 47 pana ná ngusñi ma ̱
tsiyaꞌ ti chaꞌ nu nguscua jyoꞌo biꞌ. Loꞌo juaꞌa̱
¿ñiꞌya ̱ cuaꞌni ma̱ chaꞌ xñi ma ̱ chaꞌ nu chcuiꞌ
naꞌ loꞌoma ̱ lacua?

6
Nda Jesús na ndyacu caꞌyumil tyaꞌa ñati ̱

1 Tiyaꞌ la liꞌ nduꞌu Jesús ndyaa nde chaca
tsuꞌ tayuꞌ Galilea, la cuiꞌ tayuꞌ Tiberias naa
tayuꞌbiꞌ. 2Tsa tlyu ti ndyaa lcaꞌa̱ quiñaꞌa ̱ñati ̱
jiꞌi̱ yu, biꞌ ñati ̱ laca nu cua naꞌa ̱ cña tonu nu
nguaꞌni yu loꞌo nguaꞌni yu chaꞌ ndyaca tsoꞌo
nguꞌ quicha. 3 Liꞌ ndyaa Jesús sca lo cuati ̱i̱,
ndyaa tucua xi ca biꞌ loꞌo ñati ̱ nu ndyaca
tsaꞌa̱ jiꞌi̱. 4Cuangulala ti taꞌapascuanguabiꞌ
liꞌ, taꞌa tlyu jiꞌi ̱ nguꞌ judío. 5Loꞌo liꞌ naꞌa̱ Jesús
chaꞌ tsa tlyu ti ndyalaa quiñaꞌa̱ tsa ñati ̱ca su
ntucua ycuiꞌ. Liꞌ nchcuane yu jiꞌi̱ Felipe:

―¿Macala cuiꞌya na tyaja chaꞌ cacu ñati ̱
quiñaꞌa̱ cua? ―nacui̱ Jesús.

6 Jlo tiꞌ Jesús ñiꞌya ̱ cua cuaꞌni ti ycuiꞌ, pana
cua ntiꞌ yu cuaꞌni cuayáꞌ yu jiꞌi̱ Felipe ñiꞌya ̱
ñaꞌa̱ cuaꞌni nu Felipe biꞌ. 7 Loꞌo liꞌ nguxacui ̱
Felipe chaꞌ jiꞌi ̱ yu:

―Ná tyuꞌuscua tucuamilpaxuchaꞌ cuiꞌya
na na cacu lcaa nguꞌ re, masi xca ti caja xi
cacu scaa nguꞌ ―nacui ̱.

8 Pana ndu̱ sca yu nu ndyaca tsaꞌa̱ jiꞌi ̱
Jesús, nu naa Andrés, tyaꞌa ngula Simón
Pedro laca biꞌ. Nchcuiꞌ Andrés loꞌo Jesús liꞌ:

9―Ndu̱ sca nu piti quiꞌyu re ―nacui ̱ An-
drés―, loꞌo xi caꞌyu tyaꞌa xlyá tejeꞌ jiꞌi ̱, loꞌo
tucua tyaꞌa cualya sube jiꞌi̱―nacui ̱―. Pana
ná tyuꞌu scua chaꞌ biꞌ chaꞌ cacu ñati ̱quiñaꞌa̱
re―nacui ̱ Andrés jiꞌi̱ Jesús.

10―Chcuiꞌma ̱ xi loꞌo ñati ̱quiñaꞌa ̱ cua chaꞌ
tyacaꞌa̱ nguꞌ xi lo yuu―nacui ̱ Jesús liꞌ.
Si̱i̱ xi loyuu su tsoꞌo biꞌ loꞌo quiñaꞌa̱ tsa quii

sube ndiꞌi ̱ ca biꞌ. Caꞌyumil tyaꞌa nguꞌ quiꞌyu
ti ngutiꞌi ̱ tsa̱ biꞌ, nu ngutiꞌi̱ lo quii biꞌ. 11Loꞌo
liꞌ ndayaꞌ Jesús jiꞌi̱ xlyá biꞌ, ndya yu xlyaꞌbe
jiꞌi̱ ycuiꞌ Ndyosi chaꞌ cua nda Ni na cacu
nguꞌ. Liꞌ ngusaꞌbe Jesús xlyá biꞌ, nda yu jiꞌi ̱
nguꞌ nu ndyaca tsaꞌa̱ jiꞌi ̱, loꞌo nguꞌ biꞌ laca nu
ndacha xlyá jiꞌi̱ nguꞌ quiñaꞌa ̱ biꞌ ca su ndiꞌi ̱

nguꞌ. Loꞌo cualya biꞌ nda Jesús cacu nguꞌ.
Liꞌ ndyacu nguꞌ ñaꞌa̱ cuayáꞌ nu nguaalaꞌ tiꞌ
lcaa nguꞌ. 12 Loꞌo cua ndye ndyacu nguꞌ, liꞌ
nchcuiꞌ Jesús loꞌonunguꞌnundyaca tsaꞌa̱ jiꞌi̱
chaca quiyaꞌ:

―Xutiꞌi ̱ma̱ lcaa yuꞌbe nu ndyanu su ndy-
acu nguꞌ jua chaꞌ ná chcunaꞌ biꞌ ―nacui ̱ yu.

13 Juaꞌa ̱ nguaꞌni nguꞌ liꞌ, loꞌo ndyanu tii
tyucuaa tyaꞌa chcubi ngutsaꞌá̱ ntsuꞌu xlyá
yuꞌbe biꞌ, yuꞌbe nu ndyanu su ndyacu nguꞌ.
14Loꞌo cua naꞌa̱ nguꞌ cña tonu nu nguaꞌni ca
Jesús, liꞌ nacui ̱ nguꞌ:

―Chañi chaꞌyu jua lacanucusuꞌnuchcuiꞌ
chaꞌ jiꞌi̱ ycuiꞌ Ndyosi loꞌo na, nu cua tyuꞌu
tucua ti nde chalyuu.

15Hora ti ngua tii Jesús chaꞌ ngua tiꞌ nguꞌ
tayaꞌnguꞌ jiꞌi̱, chaꞌ tsaa loꞌo nguꞌ jiꞌi̱ chaꞌ caca
yu reynucaca loo jiꞌi ̱nguꞌ. Biꞌ chaꞌnduꞌutsuꞌ
Jesús ndyaa cuaana ti nde caꞌya, ndyaa yu
sca ti yu.

Ndyaꞌa ̱ Jesús lo hitya tayuꞌ
16 Cua ndyaa cuichaa liꞌ, loꞌo nu nguꞌ nu

ndyaca tsaꞌa̱ jiꞌi̱ ni, cua ndyaa nguꞌ nde toꞌ
tayuꞌ chaca quiyaꞌ. 17 Ndyatí̱ nguꞌ neꞌ yaca
niꞌi ̱ chaꞌ xaꞌ xtyu ̱u̱ nguꞌ, chaꞌ tyuꞌu nguꞌ nde
chaca tsuꞌ tayuꞌ, chaꞌ tyalaa nguꞌ ca quichi ̱
Capernaum chaca quiyaꞌ, ngua tiꞌ nguꞌ. Cua
ngua talya liꞌ, panabilya tyalaa Jesús sundiꞌi̱
nguꞌ. 18 Lye tsa nchca cuiꞌi ̱ lo hitya tayuꞌ
biꞌ, hasta ndyatu̱ clyooꞌ. 19 Cua ndyaa loꞌo
nguꞌ nu ndyaca tsaꞌa̱ jiꞌi ̱ yaca niꞌi̱ jiꞌi̱ nguꞌ xi
caꞌyu scuá kilómetro cuayáꞌ tyijyuꞌ, liꞌ naꞌa̱
nguꞌ chaꞌ lijya ̱ Jesús su ndiꞌi̱ nguꞌ; cuayáꞌ lo
ti hitya ndyaꞌa̱ yu lijya ̱ yu lo hitya. Ndyutsi ̱i̱
tsa nguꞌ loꞌo naꞌa̱ nguꞌ jiꞌi̱ yu. 20Biꞌ chaꞌ hora
ti nchcuiꞌ Jesús loꞌo nguꞌ:

―Ná cutsi ̱i̱ ma ̱, naꞌ laca̱ re―nacui ̱.
21 Tsoꞌo tsa ngua tiꞌ nguꞌ chaꞌ ndyatí̱ Jesús

neꞌ yaca niꞌi ̱ biꞌ. Loꞌo liꞌ yala ti ngutuꞌu yaca
niꞌi ̱ chaca tsuꞌ tayuꞌ biꞌ.

Lijya̱ lcaꞌa ̱ nguꞌ jiꞌi ̱ Jesús
22 Ca chaca tsa̱ liꞌ, tya ndiꞌi̱ ñati ̱ tsa tlyu

ti la cuiꞌ ca toꞌ tayuꞌ biꞌ. Sca ti yaca niꞌi ̱ biꞌ
naꞌa̱ nguꞌ ngutacui toꞌ hitya ngusi ̱i̱ la caa,
pana jlo tiꞌnguꞌ chaꞌná ndyaa Jesúsneꞌ yaca
niꞌi ̱ biꞌ loꞌo nguꞌ nu ndyaca tsaꞌa̱ jiꞌi ̱; ycuiꞌ
ti nguꞌ ndyaa nguꞌ. 23 Loꞌo liꞌ ngulaa xi xaꞌ
la yaca niꞌi ̱ nu ngutuꞌu nde quichi ̱ Tiberias,
ndyacui toꞌ hitya cacua ti su ndyacu nguꞌ
xlyá nu cua nda ycuiꞌ nu Xuꞌna na xlyaꞌbe
jiꞌi̱ ycuiꞌ Ndyosi cuentya jiꞌi̱. 24 Loꞌo cua
ngua cuayáꞌ tiꞌ nguꞌ chaꞌ ngaꞌaa ndiꞌi̱ Jesús
toꞌ tayuꞌbiꞌ, loꞌo juaꞌa ̱ngaꞌaandiꞌi ̱nunguꞌnu
ndyaca tsaꞌa̱ jiꞌi̱ cabiꞌ, liꞌndyatí ̱nguꞌneꞌyaca
niꞌi ̱ nu ndyalaa biꞌ, ndyaa nguꞌ ca quichi ̱
Capernaum ndyaana nguꞌ jiꞌi ̱ Jesús.

Sca lo tyajanuchañi cuaꞌni chaꞌ tyaalaꞌ tiꞌ
na

25 Ca chaca tsuꞌ biꞌ njyacua nguꞌ jiꞌi ̱ Jesús.
Loꞌo ti nchcuane nguꞌ jiꞌi ̱ yu liꞌ:

―Mstru ―nacui ̱ nguꞌ―, ¿ni hora ngutuꞌu
nuꞌu̱ lijya̱ ti nde?

26Liꞌ nda Jesús sca chaꞌ loꞌo nguꞌ:
―Ndube tsa ti naꞌ chaꞌ cua lijya̱ ma ̱ yaana

ma ̱ jnaꞌ xquiꞌya chaꞌnda naꞌ xlyá nu ndyacu
ma ̱ tsubiꞌ ti ―nacui ̱―. Nguaalaꞌ tiꞌ ma̱ loꞌo
ndyacu ma ̱ liꞌ. Chañi chaꞌ xquiꞌya chaꞌ biꞌ
lijya ̱ma ̱ yaanama ̱ jnaꞌ, siꞌi xquiꞌya cña tonu
nu nguaꞌni naꞌ cuentya jiꞌi̱ ycuiꞌ Ndyosi.
27Tsoꞌo la―nacui ̱ Jesús liꞌ―, si cuaꞌni cña tiꞌ
ma ̱ chaꞌ caja sca chaꞌ nu talo jiꞌi̱ ma ̱; chañi
chaꞌ tyaalaꞌ tiꞌ ma ̱ liꞌ, si caja chalyuu nu ná
ngaꞌa ̱ chaꞌ tye jiꞌi̱ ma ̱. Nuna cacunani, xtyiꞌi
ti talo na biꞌ, yala ti quiñuꞌu̱ na biꞌ. Pana naꞌ
nu lijya ̱a̱ chaꞌ caca naꞌ ñati,̱ ta naꞌ sca chaꞌ
tsoꞌo jiꞌi ̱ma ̱ nu cuaꞌni chaꞌ tyaalaꞌ tiꞌma ̱, loꞌo
ná tye tsiyaꞌ ti chaꞌ biꞌ jiꞌi ̱ ma ̱ ―nacui ̱―. Na
cua nda ycuiꞌ Ndyosi Sti naꞌ chacuayáꞌ jnaꞌ
chaꞌ ta naꞌ chaꞌ tsoꞌo biꞌ jiꞌi ̱ma ̱.

28Liꞌ nchcuane nguꞌ jiꞌi̱ Jesús:
―¿Niꞌya ̱ cuaꞌni ya lacua, chaꞌ caca cuaꞌni

ya cña nu ntiꞌ ycuiꞌNdyosi chaꞌ cuaꞌni ya?
29 ―Ndiꞌya ̱ laca cña nu ntiꞌ ycuiꞌ Ndyosi

chaꞌ cuaꞌni ma ̱ ―nacui ̱ Jesús―. Xñima ̱ chaꞌ
jnaꞌ, chaꞌ naꞌ laca̱ Sñiꞌ ycuiꞌ Ndyosi, chaꞌ cua
nda Ni ꞌna lijya ̱a̱ chalyuu.

30Liꞌ tya nchcuane la nguꞌ jiꞌi̱ Jesús:
―¿Ñiꞌya ̱ ñaꞌa̱ cña nu cuaꞌni nuꞌu̱ lacua?

¿Ñiꞌya̱ ñaꞌa̱ cña tonu nu cuaꞌni nuꞌu̱ chaꞌ
ñaꞌa ̱ cuiꞌya ya xi jiꞌi ̱, chaꞌ xñi ya chaꞌ jinuꞌu̱
liꞌ? ―nacui ̱ nguꞌ jiꞌi ̱ Jesús―. 31 Cua nda
ycuiꞌNdyosi na ndyacu jyoꞌo cusuꞌ jiꞌna loꞌo
ngutaꞌa̱ yuꞌu nguꞌ lo nati ̱ꞌ btyi nu ngua saꞌni
liꞌ. Ndiꞌya̱ nscua lo quityi cusuꞌ jiꞌi̱ chaꞌ biꞌ:
“Cua nda Ni na ndyacu nguꞌ, na nu ngutuꞌu
ca su ntucua ycuiꞌ Ndyosi nguaꞌya nde lo
yuu”.

32Liꞌ nchcuiꞌ Jesús loꞌo nguꞌ chaca quiyaꞌ:
―Liñi tsa chaꞌ nu nchcuiꞌ naꞌ loꞌo ma ̱

juani: Ycuiꞌ Ndyosi Sti naꞌ laca nu ta chaꞌ
tsoꞌo nu cacu ma ̱, la cuiꞌ chaꞌ biꞌ laca nu
ndyuꞌu nde su ndiꞌi ̱ ycuiꞌ Ni; siꞌi la cuiꞌ chaꞌ
ñiꞌya ̱ nu nda jyoꞌo Moisés ndyacu nguꞌ cua
saꞌni―nacui̱―. 33 Juani ta Sti naꞌ sca lo chaꞌ
tsoꞌo nu cacu ma ̱ nu chañi chaꞌ cuaꞌni chaꞌ
tyaalaꞌ tiꞌ ma ̱ loꞌo caja chaꞌ biꞌ jiꞌi̱ ma ̱, ñiꞌya̱
laca loꞌo ndyacu ma ̱ tyaja. Nduꞌu chaꞌ tsoꞌo
biꞌ ca su ndiꞌi̱ ycuiꞌ Ndyosi, lijya̱ biꞌ nde lo
yuu, nda biꞌ chalyuu nu ná ngaꞌa̱ chaꞌ tye jiꞌi̱
ma ̱.

34―Cusuꞌ ―nacui ̱ nguꞌ jiꞌi ̱ Jesús―, ta clya
nuꞌu̱ chaꞌ tsoꞌo biꞌ cacu ya, loꞌo liꞌ cacu ya jiꞌi̱
lcaa tsa̱.

35 ―Ñiꞌya̱ nduꞌni tyaja loꞌo ndye ndyacu
na jiꞌi ̱, juaꞌa̱ cuaꞌni naꞌ loꞌo ñati,̱ si xñi nguꞌ
chaꞌ jnaꞌ ―nacui ̱ Jesús liꞌ―. Ta naꞌ sca
chalyuu jiꞌi̱ nguꞌ su xcuiꞌ ndyaalaꞌ tiꞌ nguꞌ
―nacui̱ Jesús jiꞌi ̱ nguꞌ biꞌ―. Loꞌo lcaa ñati ̱nu
tyuꞌu chaꞌ jiꞌi ̱ nguꞌ loꞌo naꞌ, ngaꞌaa jña la nguꞌ
xaꞌ lo na cacu nguꞌ; loꞌo xñi nguꞌ chaꞌ jnaꞌ,
ngaꞌaa tyucua nguityi nguꞌ liꞌ ―nacui ̱―.

36 Pana nu cuꞌma ̱ ni, ñiꞌya̱ nu ni naꞌ jiꞌi̱ ma ̱
tsubiꞌ chaꞌ ná jlya tiꞌ ma ̱ jnaꞌ, masi cua naꞌa ̱
ma ̱ jnaꞌ ―nacui ̱ Jesús―. 37 Lcaa ñati ̱nu cua
nda Sti naꞌ jnaꞌ, nguꞌ nu ngusñi chaꞌ jnaꞌ
ni, caca nguꞌ biꞌ ñati ̱ ꞌna liꞌ. Tucuá naꞌ chaꞌ
jiꞌi ̱ nguꞌ biꞌ, ná culoꞌo naꞌ jiꞌi̱ nguꞌ chaꞌ tyaa
nguꞌ chaca seꞌi ̱. 38 Cua ngutuꞌu naꞌ nde slo
ycuiꞌNdyosi Sti naꞌ, lijya̱ naꞌ nde lo yuu chaꞌ
cuaꞌni naꞌ cña nu ngulo Sti naꞌ ꞌna; siꞌi chaꞌ
cuaꞌni naꞌ ñiꞌya ̱ nu nta̱ꞌ cuaꞌni ta ̱ ―nacui ̱
Jesús―. 39Na cua ntiꞌ Sti naꞌ chaꞌ ná chcunaꞌ
ni sca ñati ̱ nu cua ngusñi chaꞌ ꞌna. Loꞌo liꞌ
cuaꞌni naꞌ chaꞌ tyuꞌú nguꞌ chaca quiyaꞌ loꞌo
cua tye ti chalyuu ―nacui ̱―. 40 Nde laca
cña nu ntiꞌ Sti naꞌ nu cua nda jnaꞌ lijya ̱a̱ chaꞌ
caca: cua ntiꞌ Ni chaꞌ ná tye chalyuu su tyiꞌi ̱
nguꞌ loꞌo Ni, lcaa ñati ̱ nu ndyuloo jnaꞌ chaꞌ
laca ̱ Sñiꞌ Ni, lcaa ñati ̱nu xñi chaꞌ jnaꞌ. Loꞌo
liꞌ chañi chaꞌ cuaꞌni naꞌ chaꞌ tyuꞌúnguꞌ chaca
quiyaꞌ loꞌo cua tye ti chalyuu.

41 Loꞌo liꞌ ná ndiya tiꞌ nguꞌ judío chaꞌ
nchcuiꞌ Jesús loꞌo nguꞌ ndiꞌya̱: “Ñiꞌya ̱ nu
nduꞌni tyaja, juaꞌa̱ cuaꞌni naꞌ si xñi sca ñati ̱
chaꞌ jnaꞌ. Sca ti naꞌ nu ngutuꞌu̱ ca su ntucua
ycuiꞌ Ndyosi, sca ti naꞌ taca cuaꞌni naꞌ chaꞌ
tyaalaꞌ tiꞌ ñati”̱, nacui̱ Jesús. Nda tsa nguꞌ
chaꞌ loꞌo tyaꞌanguꞌ chaꞌná tsoꞌochaꞌbiꞌ. 42Liꞌ
nacui ̱ nguꞌ:

―¿Ha siꞌi Jesús sñiꞌ José laca nu jua?
―nacui ̱ nguꞌ―. Cua nslo na jiꞌi̱ sti yu loꞌo
xtyaꞌa ̱ yu. ¿Ñiꞌya̱ ndyuꞌu chaꞌ nu nchcuiꞌ yu
jua chaꞌ cua ngutuꞌu yu ca su ntucua ycuiꞌ
Ndyosi?

43Liꞌ nguxtyacui Jesús chaꞌ loꞌo nguꞌ:
―Ngaꞌaa chcuiꞌ tsa ma ̱ loꞌo tyaꞌa ma ̱ jiꞌi ̱

chaꞌ nu nda naꞌ loꞌo ma ̱ tsa̱―nacui ̱―. 44Ná
tucui caca ñati ̱ jnaꞌ si ná loꞌo ycuiꞌ Ndyosi
Sti naꞌ nguaꞌni chaꞌ caca nguꞌ juaꞌa ̱. Loꞌo
liꞌ naꞌ laca̱ nu cuaꞌni chaꞌ tyuꞌú nguꞌ biꞌ
chaca quiyaꞌ loꞌo cua tye ti chalyuu―nacui ̱
Jesús―. 45Ndiꞌya ̱ nchcuiꞌ sca chaꞌ nu ngus-
cua sca jyoꞌo cusuꞌ lo quityi nu ngua saꞌni:
“Ycuiꞌ Ndyosi laca nu culuꞌu chaꞌ jiꞌi̱ ycuiꞌ
Ni jiꞌi ̱ ñati”̱, nacui ̱ quityi biꞌ. Biꞌ chaꞌ ñati ̱
ꞌna caca lcaa ñati ̱ nu taquiyaꞌ chaꞌ jiꞌi ̱ ycuiꞌ
Ndyosi Sti naꞌ, lcaa ñati ̱nu caca tsaꞌa̱ chaꞌnu
culuꞌu Ni jiꞌi̱ nguꞌ.

46 ’Ná nacui ̱ naꞌ chaꞌ cua naꞌa̱ ñati ̱chalyuu
jiꞌi ̱ Sti naꞌ ―nacui̱ Jesús―. Bilya. Sca ti naꞌ
cua naꞌa ̱ naꞌ jiꞌi̱ ycuiꞌ Ni, chaꞌ cua ngutuꞌu
naꞌ ca slo Ni. 47 Liñi tsa chaꞌ nu nda naꞌ loꞌo
ma ̱ juani, chaꞌ ñati ̱ nu ngusñi chaꞌ jiꞌi ̱ ycuiꞌ
Ndyosi ni, cua laca ngujui chalyuu nu ná
ngaꞌa̱ chaꞌ tye jiꞌi̱ nguꞌ ―nacui̱―. 48 Ta naꞌ
sca chalyuu jiꞌi̱ nguꞌ su xcuiꞌ ndyaalaꞌ tsoꞌo
tiꞌ nguꞌ. 49 Cua ndyacu jyoꞌo cusuꞌ jiꞌi ̱ ma ̱
na nu nda ycuiꞌ Ndyosi jiꞌi ̱ nguꞌ, nguaꞌya biꞌ
lo yuu lo nati ̱ꞌ btyi ca su ngutiꞌi ̱ nguꞌ; pana
ngaꞌaa luꞌú nguꞌ biꞌ juani, masi ndyacu nguꞌ
na biꞌ saꞌni la. 50Ndiꞌya̱ nchcuiꞌ naꞌ loꞌo ma ̱
juani―nacui̱ Jesús―, cuentya jiꞌi̱ la cuiꞌ chaꞌ

tsoꞌo nu ta Ni jiꞌi̱ ñati,̱ nu chañi cuaꞌni chaꞌ
tyaalaꞌ tiꞌnguꞌ: slo ycuiꞌNdyosi ngutuꞌu chaꞌ
tsoꞌo biꞌ, lijya̱ biꞌ chalyuu; chañi chaꞌ loꞌo
cacu sca ñati ̱ jiꞌi ̱ na biꞌ, ná ngaꞌa̱ chaꞌ tye
chalyuu jiꞌi ̱ nguꞌ liꞌ. 51Naꞌ laca̱ nu chaꞌ tsoꞌo
nu caja jiꞌi ̱ ñati ̱―nacui ̱ Jesús―. Ngutuꞌu naꞌ
nde slo ycuiꞌ Ndyosi lijya ̱ naꞌ chalyuu chaꞌ
caca naꞌ ñati,̱ chaꞌ caja ñiꞌya̱ nu tyaalaꞌ tiꞌ
nguꞌ. Nu loꞌo xñi ñati ̱chaꞌ jnaꞌ, ná ngaꞌa̱ chaꞌ
tye chalyuu jiꞌi̱ nguꞌ biꞌ liꞌ; ta naꞌ tyucui ñaꞌa̱
naꞌ jiꞌi ̱ nguꞌ, chaꞌ juaꞌa ̱ caja chalyuu cucui jiꞌi ̱
nguꞌ.

52Liꞌ nguxana nguꞌ judío biꞌ, lye tsa nxlyú
nguꞌ chaꞌ hichu ̱ꞌ tyaꞌa nguꞌ.

―¿Ñiꞌya̱ cuaꞌni nu jua si ta yu cuañaꞌ ycuiꞌ
ca yu chaꞌ cacu na?― nacui ̱ nguꞌ jiꞌi̱ tyaꞌa
nguꞌ.

53Liꞌ nguxacui ̱ Jesús chaꞌ jiꞌi̱ nguꞌ:
―Liñi tsa chaꞌ nu nda naꞌ loꞌo ma ̱ juani

―nacui ̱―, ná taca ca tsoꞌo cresiya jiꞌi ̱ ma ̱
si ná caja lcaa chaꞌ nu jiꞌi̱ ycuiꞌ naꞌ jiꞌi ̱ ma ̱,
naꞌ nu cua lijya ̱a̱ chalyuu chaꞌ caca naꞌ ñati.̱
Ngaꞌa ̱ chaꞌ tyatí ̱ chaꞌ biꞌ neꞌ cresiya jiꞌi̱ ma ̱,
ñiꞌya̱ si cacu ma ̱, si coꞌo ma ̱ sca na ―nacui ̱
Jesús―. 54 Cua ñaꞌa̱ ca ñati ̱ nu juaꞌa̱ ti caja
tyucui ñaꞌa̱ ycuiꞌ naꞌ jiꞌi̱ nguꞌ, ná ngaꞌa̱ chaꞌ
tye chalyuu jiꞌi̱ nguꞌ biꞌ. Cuaꞌni naꞌ chaꞌ
tyuꞌú nguꞌ biꞌ chaca quiyaꞌ loꞌo cua tye ti
chalyuu ―nacui ̱ Jesús―. 55 Chañi chaꞌ taca
caja tyucui ñaꞌa̱ ycuiꞌ naꞌ jiꞌi ̱ ma ̱, ñiꞌya ̱ laca
si caja cuañaꞌ naꞌ chaꞌ cacu ma ̱, ñiꞌya̱ laca si
caja tañi naꞌ chaꞌ coꞌo ma ̱. 56 Loꞌo cua ñaꞌa̱
ca ñati ̱nu juaꞌa ̱ cacu nguꞌ, nu juaꞌa̱ coꞌo nguꞌ
chaꞌ nu ta naꞌ jiꞌi̱ nguꞌ ―nacui̱―, lcaa tsa̱
tyiꞌi ̱ nguꞌ biꞌ loꞌo naꞌ, tyiꞌi ̱ naꞌ loꞌo nguꞌ biꞌ liꞌ.
57Lcaa tyempo luꞌú Sti naꞌ nu nda ꞌna lijya ̱a̱
ca nde, loꞌo juaꞌa̱ chacuayáꞌ jiꞌi ̱ ycuiꞌ Ni luꞌú
naꞌ; chacuayáꞌ ꞌna tyuꞌú ñati ̱nu xñi chaꞌ ꞌna,
ñati ̱ nu caja tyucui ñaꞌa̱ naꞌ jiꞌi ̱. 58 Naꞌ laca ̱
nu chaꞌ tsoꞌo nu cacu nguꞌ biꞌ ―nacui̱ Jesús
jiꞌi̱ nguꞌ―, chaꞌ ngutuꞌu naꞌ nde slo ycuiꞌ
Ndyosi lijya̱ naꞌ lo yuu; siꞌi la cuiꞌ tyaꞌa nanu
ndyacu jyoꞌocusuꞌ jiꞌna lonati ̱ꞌbtyi cua saꞌni
―nacui ̱―. Ngaꞌaa luꞌú nguꞌ biꞌ juani, masi
cua ndyacu nguꞌ chaꞌ biꞌ nu ngua saꞌni liꞌ;
pana loꞌo caja chaꞌ tsoꞌo biꞌ jiꞌi ̱ma ̱ chaꞌ cacu
ma ̱ ―nacui̱―, ná ngaꞌa̱ chaꞌ tye chalyuu jiꞌi ̱
ma ̱ liꞌ.

59 Juaꞌa ̱ chaꞌ nguluꞌu Jesús jiꞌi̱ nguꞌ Caper-
naum nde niꞌi ̱ su ndyuꞌu tiꞌi ̱ nguꞌ chaꞌ cuna
nguꞌ chaꞌ jiꞌi ̱ ycuiꞌNdyosi.

Taca caca cucui cresiya jiꞌna si taquiyaꞌ
na chaꞌ nu nda Jesús

60 Loꞌo ndyuna tyu ̱u̱ tyaꞌa ñati ̱nu ndyaca
tsaꞌa̱ jiꞌi ̱ Jesús chaꞌ nu nchcuiꞌ yu, liꞌ nacui ̱
nguꞌ biꞌ:

―Tlyu tsa chaꞌ nchcuiꞌ nu cusuꞌ re loꞌo na.
Tsoꞌo la si ngaꞌaa cuna na chaꞌ biꞌ tsiyaꞌ ti.

61 Jlo tiꞌ Jesús chaꞌ nchcuiꞌ tsa nu nguꞌ nu
ndyaca tsaꞌa ̱ biꞌ loꞌo tyaꞌa nguꞌ cuentya jiꞌi ̱

chaꞌ nu cua nda ca ti yu loꞌo nguꞌ, biꞌ chaꞌ
nchcuiꞌ yu loꞌo nguꞌ chaca quiyaꞌ:

―¿Ha ngua tyujuꞌu tiꞌma ̱ ꞌna xquiꞌya chaꞌ
nu nchcuiꞌ naꞌ loꞌo ma ̱? ―nacui ̱ yu―.
62 ¿Ñiꞌya̱ ta culacua tiꞌ ma ̱ loꞌo ñaꞌa̱ ma ̱ jnaꞌ
chaꞌ tyaꞌa naꞌ ca su ngutuꞌu naꞌ clyo, naꞌ nu
lijya̱a̱ chalyuu chaꞌ caca naꞌ ñati?̱ ―nacui ̱
Jesús jiꞌi̱ nguꞌ biꞌ―. 63Nu xtyiꞌi nu ta Ni chaꞌ
tyanu neꞌ cresiya jiꞌna, biꞌ laca nu nda cha-
lyuu tsoꞌo jiꞌna; siꞌi xquiꞌya juersa nu ntsuꞌu
jiꞌi̱ cuañaꞌ ti na luꞌú na―nacui̱ Jesús―. Loꞌo
juaꞌa̱ lcaa chaꞌ nu nda naꞌ loꞌo ma ̱ juani,
cuentya jiꞌi̱ sca na nu ta ycuiꞌNdyosi jiꞌi̱ ñati ̱
laca chaꞌ biꞌ, sca chaꞌ nu tyuꞌú neꞌ cresiya jiꞌi̱
ñati ̱laca biꞌ; caja chalyuu jiꞌi̱ nguꞌ si taquiyaꞌ
nguꞌ jiꞌi̱ chaꞌ biꞌ. 64 Pana tya ntsuꞌu xi nguꞌ
tyaꞌa ndyaꞌa̱ ma ̱ nu ná jlya tiꞌ jnaꞌ ―nacui ̱
Jesús liꞌ.
Tya loꞌo nguxana ti chaꞌ, tya liꞌ ngua tii

Jesús tilaca laca nu ná jlya tiꞌ jiꞌi ̱ yu, tilaca
laca nu cujuiꞌ cresiya jiꞌi ̱ yu ca tiyaꞌ la. 65Liꞌ
nacui̱ Jesús:

―Biꞌ chaꞌnacui ̱naꞌ jiꞌi ̱ma ̱ tsa̱ chaꞌná tucui
caca ñati ̱jnaꞌ si ná cuaꞌni Sti naꞌ chaꞌ ñati ̱ ꞌna
caca nguꞌ biꞌ.

66Loꞌo juaꞌa ̱ ngua liꞌ, ngua tyujuꞌu tiꞌ tyu ̱u̱
tyaꞌa nguꞌ nu ndyaca tsaꞌa̱ jiꞌi ̱ Jesús; ngaꞌaa
ntajaꞌa̱ nguꞌ biꞌ tyaꞌa̱ loꞌo yu. 67Liꞌ nchcuane
Jesús jiꞌi ̱ nu tii tyucuaa tyaꞌa ñati ̱biꞌ:

―¿Ha loꞌo cuꞌma ̱ ntiꞌma ̱ xtyanuma ̱ ꞌna?
68Liꞌ nguxacui ̱ Simón Pedro chaꞌ jiꞌi ̱ Jesús:
―Cusuꞌ ―nacui̱―, ¿ma nde ntsuꞌu chaca

seꞌi̱ su tsaa ya chaꞌ cuna ya lcaa ñaꞌa ̱ chaꞌ liñi
nu nchcuiꞌ nuꞌu̱? Ná ngaꞌa ̱ chaꞌ tye chalyuu
jiꞌi̱ ya si cuaꞌa̱ jyaca̱ ya jiꞌi̱ chaꞌ nu nchcuiꞌ
nuꞌu̱ ―nacui ̱―. 69 Jlya tiꞌ ya jinuꞌu̱. Cua jlo
tiꞌ ya chaꞌ ycuiꞌ Ndyosi laca nu cua ngusubi
jinuꞌu̱, chaꞌ sca ti nuꞌu̱ nu chañi chaꞌ laca
nuꞌu̱ Sñiꞌ ycuiꞌNdyosi nu lijya̱ chalyuu.

70Liꞌ nacui̱ Jesús:
―Juaꞌa̱ naꞌ, cua ngusubi naꞌ jiꞌi̱ ca taꞌa tii

tyucuaa tyaꞌa ma ̱, masi cuiñaja caca tsaca
ma ̱.

71Nu ntiꞌ Jesús ñacui ̱chaꞌ Judas sñiꞌ Simón
Iscariote, biꞌ lacanu ta jiꞌi̱ Jesús jiꞌi̱ nguꞌxñaꞌa̱
ca tiyaꞌ la. Loꞌo nu Judas biꞌ ni, loꞌo biꞌ ngaꞌa̱
lajanu tii tyucuaa tyaꞌanguꞌnundyaca tsaꞌa̱
jiꞌi̱ Jesús.

7
Ná jlya tiꞌ tyaꞌa Jesús jiꞌi ̱ yu

1 Tiyaꞌ la liꞌ xcuiꞌ nde loyuu su cuentya
Galileandyaꞌa̱ Jesús;ngaꞌaandyaꞌa̱ yu loyuu
su cuentya Judea biꞌ, chaꞌ ntiꞌ tsa nguꞌ biꞌ
cujuii nguꞌ jiꞌi̱. 2 Cua ngulala sca taꞌa jiꞌi̱
nguꞌ judío, nu nduꞌni nguꞌ jiꞌi̱: taꞌa chcuaꞌya.
3Loꞌo liꞌ nacui ̱ nu nguꞌ quiꞌyu tyaꞌa Jesús:

―Tyuꞌunuꞌu̱ sundiꞌi ̱nuꞌu̱ re, yaanuꞌu̱nde
loyuusucuentya Judea tsoꞌo la―nacui ̱ tyaꞌa
yu jiꞌi ̱ Jesús―. Ntsuꞌu tsa nguꞌ nu ndyaca
tsaꞌa ̱ jinuꞌu̱ cajua; tsoꞌo culuꞌu nuꞌu̱ xi chaꞌ

tlyu nu nduꞌni nuꞌu̱ jiꞌi ̱ nguꞌ biꞌ. 4Ná cuaꞌni
nuꞌu̱ cña biꞌ cuaana ti si ntiꞌ nuꞌu̱ chaꞌ tyuloo
lcaa ñati ̱hi̱; culuꞌu loo ycuiꞌ nuꞌu̱ jiꞌi ̱ lcaa ñati ̱
chaꞌ taca jinuꞌu̱ cuaꞌni chaꞌ tlyu juaꞌa ̱.

5 Juaꞌa ̱ nchcuiꞌ nguꞌ, chaꞌ loꞌo nguꞌ tyaꞌa
Jesús ni, ná jlya tiꞌ nguꞌ jiꞌi ̱ yu. 6 Liꞌ nacui̱
Jesús:

―Tya lyiji tyalaa la cuiꞌ tyempo nu tyaꞌa
naꞌ ca biꞌ. Cua ñaꞌa̱ ca tsa ̱ tsoꞌo chaꞌ tsaa
cuꞌma ̱ ―nacui ̱ Jesús―, 7 chaꞌ ná liyeꞌ tiꞌ
nguꞌ ñaꞌa̱ nguꞌ jiꞌi ̱ ma ̱; pana liyeꞌ tsa tiꞌ
nguꞌ ñaꞌa̱ nguꞌ ꞌna, chaꞌ nchcuiꞌ liñi naꞌ loꞌo
nguꞌ cuentya jiꞌi ̱ chaꞌ cuxi nu nduꞌni nguꞌ
―nacui̱―. 8Yaa clya ycuiꞌ ca ma ̱ taꞌa biꞌ; ná
tsaꞌa naꞌ, chaꞌ tya lyiji tyalaa la cuiꞌ tyempo
nu tyaꞌa̱ ca biꞌ.

9 Ngaꞌaa nchcuiꞌ la Jesús liꞌ. Ndyanu yu
nde Galilea.

Ndiꞌi ̱ Jesús taꞌa chcuaꞌya
10 Ndyaa nu nguꞌ quiꞌyu tyaꞌa Jesús taꞌa.

Ca tiyaꞌ la loꞌo ycuiꞌ Jesús ndyaa. Ná ndyaa
yu tsa tlyu ti loꞌo xaꞌ ñati,̱ ycuiꞌ ti yu ndyaa
yuchaꞌnáñaꞌa̱ ñati ̱jiꞌi̱ yu. 11Loꞌondyaca taꞌa
biꞌ, liꞌndyaꞌa̱ nguꞌ judíondyaꞌa̱nanguꞌ jiꞌi̱ yu:

―¿Macala ndyaꞌa̱ yu biꞌ? ―nduꞌni nguꞌ.
12Quiñaꞌa̱ tsa chaꞌ nda nguꞌ quichi ̱ biꞌ loꞌo

tyaꞌa nguꞌ cuentya jiꞌi̱ Jesús. Ntsuꞌu nguꞌ
nu nchcuiꞌ ndiꞌya̱: “Tsoꞌo tsa ñati ̱biꞌ”. Loꞌo
ntsuꞌu xi xaꞌ la nguꞌ nu nduꞌni: “Siꞌi. Xcuiꞌ
chaꞌ cuiñi nda yu, na ñiloꞌo ti yu jiꞌi ̱ nguꞌ”.
13 Pana ntsi̱i ̱ nguꞌ si cuna nguꞌ judío chaꞌ nu
nchcuiꞌ nguꞌ, biꞌ chaꞌ cuaana ti nchcuiꞌ nguꞌ
loꞌo tyaꞌa nguꞌ.

14Sca semana ndalo taꞌa biꞌ. Loꞌo juaꞌa̱ tsa̱
nchca jacua jiꞌi ̱ taꞌa, liꞌ ndyaa Jesús neꞌ laa
tonu; nguxana yu nclyuꞌu yu jiꞌi ̱ nguꞌ ca biꞌ
liꞌ. 15Ndube tsa tiꞌ nguꞌ judío chaꞌ nchca tsa
jiꞌi ̱ Jesús:

―¿Ni chaꞌ laca chaꞌ nchca tsa jiꞌi̱ yu jua
nclyuꞌu yu jiꞌi̱ ñati?̱ Ná tyu̱u̱ yija ̱ ngutaꞌa ̱ yu
scuelya, ná ngua tsaꞌa̱ tsoꞌo yu jua ―nacui̱
nguꞌ.

16 Liꞌ nda Jesús sca chaꞌ loꞌo nguꞌ nu ndiꞌi̱
neꞌ laa biꞌ:

―Ná nclyuꞌu naꞌ jiꞌi̱ nguꞌ chaꞌ nu ndaꞌya
hique ycuiꞌ ca ti naꞌ; ñaꞌa̱ chaꞌ nu nclyacua
tiꞌ ycuiꞌ Ndyosi nu nda ꞌna lijya ̱a̱ chalyuu,
biꞌ laca chaꞌ nu nclyuꞌu naꞌ jiꞌi ̱ nguꞌ ―nacui̱
Jesús―. 17 Si ntiꞌ ma ̱ cuaꞌni ma ̱ cña nu ntiꞌ
ycuiꞌ Ndyosi chaꞌ cuaꞌni ma ̱, liꞌ caca cuayáꞌ
tiꞌ ma ̱ mala ngutuꞌu chaꞌ nu nclyuꞌu naꞌ jiꞌi̱
nguꞌ, si slo ycuiꞌ Ndyosi ngutuꞌu chaꞌ biꞌ, si
sca chaꞌ nu ndaꞌya hique ti naꞌ laca chaꞌ biꞌ
―nacui̱ yu―. 18 Sca ñati ̱nu nchcuiꞌ chaꞌ jiꞌi̱
ycuiꞌ ca loꞌo nguꞌ, juaꞌa̱ ntiꞌ yu chaꞌ caca tlyu
ycuiꞌ ca ti yu. Xaꞌñaꞌa̱ nduꞌni naꞌ, chaꞌ tyucui
tyiquee naꞌ nduꞌni tlyu naꞌ jiꞌi̱ ycuiꞌ Ndyosi
nu Xuꞌna naꞌ nu ngulo cña ꞌna ca̱a̱ naꞌ nde
chalyuu. Ná ntsuꞌu chaꞌ cuiñi ꞌna tsiyaꞌ ti.

19 ’¿Ha siꞌi la cuiꞌ jyoꞌo cusuꞌ Moisés nu
nguluꞌu jiꞌna chaꞌ cuaꞌni na lcaa cña nu ntiꞌ

ycuiꞌ Ndyosi? Pana ná ndaquiyaꞌ ma ̱ tsiyaꞌ
ti jiꞌi ̱ chaꞌ biꞌ ―nacui̱ Jesús―. Loꞌo nu juani
ntiꞌma ̱ cujuii ma ̱ jnaꞌ. ¿Ni chaꞌ laca biꞌ?

20―Ñiꞌya̱ ntiꞌ sca nu xñaꞌa̱, juaꞌa̱ ntiꞌ nuꞌu̱
―nduꞌni nguꞌ jiꞌi ̱ Jesús liꞌ―. ¿Tilacantiꞌ cujuii
jinuꞌu̱ lacua?

21Liꞌ nchcuiꞌ Jesús loꞌo nguꞌ chaca quiyaꞌ:
―Sca ti quiyaꞌnguaꞌni naꞌ sca chaꞌ tlyu tsa ̱

taꞌa tsa ̱ nu tacati tsa jiꞌi̱ ma ̱, loꞌo liꞌ ndube tsa
tiꞌma ̱. 22Ntsuꞌu sca cñanundaquiyaꞌ tsama ̱
jiꞌi ̱ ―nacui̱ yu―, sca cña laca nu nda jyoꞌo
Moisés chaꞌ loꞌo ma ̱ saꞌni chaꞌ cuaꞌni ma ̱; ni
siꞌi Moisés biꞌ ngua nu nda chaꞌ biꞌ loꞌo ma ̱,
chaꞌ cua saꞌni la loꞌo bilya cala ycuiꞌ Moisés
nduꞌni jyoꞌo cusuꞌ jiꞌi ̱ma ̱ cña biꞌ. Ndyiꞌu tsa
tiꞌ ma ̱ chaꞌ siꞌyu ma ̱ lo quiji ̱ nu sube quiꞌyu
sñiꞌ ma ̱ chaꞌ culacua ̱ nguꞌ, masi tsa̱ nu ndiꞌi ̱
cñaꞌ nguꞌ laca biꞌ ―nacui ̱ Jesús―. 23Nu loꞌo
nduꞌu scua snuꞌ tsa̱ tya loꞌo ngula sñiꞌ ma ̱,
nduꞌni ma ̱ cña biꞌ, masi ndiꞌi̱ cñaꞌ nguꞌ chaꞌ
taꞌa, chaꞌndaquiyaꞌma ̱ lcaa chaꞌnu cua nda
Moisés loꞌo na. Biꞌ chaꞌ juani, ¿ni chaꞌ laca
chaꞌ ñasiꞌ̱ma ̱ ꞌna? ―nacui ̱ Jesús―. Laca chaꞌ
nguaꞌni naꞌ chaꞌ ngua tsoꞌo sca ñati,̱ masi
sca tsa̱ ndiꞌi̱ cñaꞌ nguꞌ ngua biꞌ. 24 Ná tsoꞌo
cuaꞌni cuayáꞌ ma ̱ jiꞌi ̱ sca ñati ̱ loꞌo ñaꞌa ̱ ti ma ̱
jiꞌi ̱ ―nacui̱ yu―. Ñiꞌya̱ nu tyuꞌu liñi chaꞌ jiꞌi ̱
scanguꞌ, juaꞌa̱ cuaꞌni cuayáꞌma ̱ jiꞌi ̱nguꞌ tsoꞌo
la.

Nchcuiꞌ Jesúsmala ngutuꞌu yu lijya̱ yu
25 Loꞌo ndyuna xi nguꞌ quichi ̱ Jerusalén

chaꞌ biꞌ, liꞌ nguxana nchcuiꞌ nguꞌ jiꞌi ̱:
―Nu ñati ̱ jua, ¿ha siꞌi na nclyana nguꞌ

jiꞌi ̱ yu chaꞌ cujuii nguꞌ jiꞌi̱? ―nacui ̱ nguꞌ―.
26 Loꞌo juani ñaꞌa̱ ma ̱ ñiꞌya̱ nu ndyuꞌni yu
jua, ndu̱ yu nchcuiꞌ yu su ndiꞌi ̱ lcaa ñati.̱
Ná nchca jiꞌi̱ nguꞌ tsiyaꞌ ti cuaꞌa nguꞌ jiꞌi ̱ yu
chaꞌ ngaꞌaa chcuiꞌ yu ―nacui ̱ nguꞌ jiꞌi̱ tyaꞌa
nguꞌ―. ¿Ha ngujui chaꞌ jiꞌi̱ nu laca loo jiꞌna
lacua, chaꞌnu jua laca Cristo, nu ñati ̱tlyu nu
cua ca ̱a̱ ti? 27Pana jlo tiꞌ na macala ngutuꞌu
yu jua. Siꞌi juaꞌa̱ caca loꞌo nu Cristo nu ñati ̱
tlyu nu ntajatya na jiꞌi̱ chaꞌ ca̱a̱. Loꞌo ca ̱a̱ nu
biꞌ, ná tucui caca cuayáꞌ tiꞌmala tyuꞌu nu biꞌ
ca ̱a̱.

28 Biꞌ chaꞌ cui ̱i̱ nchcuiꞌ Jesús ca su ndu ̱ yu
nclyuꞌu jiꞌi̱ nguꞌ neꞌ laa tonu biꞌ:

―Chañi chaꞌ nslo ma ̱ ꞌna, chañi chaꞌ jlo
tiꞌma ̱mala ngutuꞌu naꞌ ―nacui ̱―, pana siꞌi
cuentya jnaꞌ lijya ̱ naꞌ ca nde. Sca ti ycuiꞌ
Ndyosi nda ꞌna lijya ̱a̱ chalyuu, loꞌo juaꞌa ̱ ná
nslo ma ̱ jiꞌi ̱ nu biꞌ ―nacui ̱―. 29Nslo naꞌ jiꞌi ̱
ycuiꞌ Ni, chaꞌ ca slo Ni ngutuꞌu naꞌ lijya ̱a̱;
ycuiꞌNi laca nu ngulo cña ꞌna chaꞌ ca̱a̱ naꞌ ca
nde.

30 Loꞌo ndye nchcuiꞌ Jesús chaꞌ biꞌ, liꞌ
ndyalaa xi nguꞌ slo yu, ngua tiꞌ nguꞌ chaꞌ
tayaꞌ nguꞌ jiꞌi̱ yu. Pana ni sca nguꞌ ná ndayaꞌ
nguꞌ jiꞌi̱ yu, chaꞌ tya lyiji tyalaa tyempo jiꞌi ̱
Ni chaꞌ xñi nguꞌ jiꞌi̱ yu. 31Masi juaꞌa̱ nguaꞌni

nguꞌ biꞌ, tya ndiꞌi ̱ quiñaꞌa ̱ ñati ̱nu ngusñi chaꞌ
jiꞌi̱ yu. Nchcuiꞌ nguꞌ loꞌo tyaꞌa nguꞌ liꞌ:

―La cuiꞌ ñaꞌa ̱ cña tonu cuentya jiꞌi̱ ycuiꞌ
Ndyosi nduꞌni yu re, ñiꞌya̱ nunscua lo quityi
chaꞌ cuaꞌni nu ñati ̱tlyu nu cua ca̱a̱ ti; biꞌ laca
yu re, ntiꞌ ya―nacui ̱ nguꞌ.

Ngua tiꞌ nguꞌ fariseo suꞌba jiꞌi ̱ Jesús neꞌ
chcua ̱

32 Cua ndyuna nguꞌ fariseo ñaꞌa̱ chaꞌ nu
nchcuiꞌ nguꞌ quichi ̱ jiꞌi̱ Jesús. Biꞌ chaꞌ ngulo
nguꞌcña jiꞌi̱ policíaneꞌ laachaꞌ tsaanguꞌ tayaꞌ
nguꞌ jiꞌi̱ Jesús. Juaꞌa ̱ nguaꞌni sti joꞌó nu laca
loo loꞌo nu nguꞌ fariseo biꞌ. 33Liꞌ nacui ̱ Jesús
jiꞌi̱ ñati ̱nu ndiꞌi̱ neꞌ laa tonu biꞌ:

―Tya tyiꞌi̱ naꞌ la xi loꞌoma ̱nde lo yuu cha-
lyuu ―nacui ̱―, loꞌo liꞌ tyaꞌa naꞌ slo ycuiꞌ nu
Xuꞌnanaꞌnunda ꞌna lijya̱a ̱ cande―nacui̱―.
34Liꞌ tsaanama ̱ jnaꞌmacala su ndiꞌi̱ naꞌ, loꞌo
ná quije naꞌ jiꞌi̱ ma ̱ tsiyaꞌ ti, chaꞌ ná caja
chacuayáꞌ tyalaama ̱ ca su tyiꞌi̱ naꞌ liꞌ.

35 ―¿Macala tsaa yu jua, su ná taca quije
yu jiꞌna? ―nacui ̱ nu nguꞌ judío biꞌ jiꞌi ̱ tyaꞌa
nguꞌ―. ¿Ha tsaa yu tyijyuꞌ la ca su ndiꞌi̱ xaꞌ la
nguꞌ judío tyaꞌa na? ¿Ha tsaa yu chaꞌ culuꞌu
yu chaꞌ jiꞌi ̱ycuiꞌNdyosi jiꞌi ̱xaꞌñati ̱nundiꞌi̱ ca
biꞌ? ―nacui ̱ nguꞌ―. 36 ¿Ñiꞌya̱ ntiꞌ yu jua chaꞌ
nchcuiꞌ yu ndiꞌya̱: “Tsaana ma ̱ jnaꞌ macala
su ndiꞌi̱ naꞌ, loꞌo ná quije naꞌ jiꞌi̱ ma ̱ tsiyaꞌ ti,
chaꞌ ná caja chacuayáꞌ tyalaa ma ̱ ca su tyiꞌi ̱
naꞌ liꞌ”? ―nacui ̱ nguꞌ.

Su ̱u̱ hitya nu tyuꞌu neꞌ cresiya jiꞌi ̱ nguꞌ
37 Loꞌo cua tye ti taꞌa, tsa̱ ycuiꞌ taꞌa liꞌ tya

ndu ̱ Jesús neꞌ laa tonu. Cui̱i̱ nchcuiꞌ yu loꞌo
ñati ̱ca biꞌ:

―Loꞌo nguityi ca ma ̱ hitya, ca̱a̱ ma ̱ ca slo
naꞌ chaꞌ ta naꞌ hitya coꞌo ma ̱ ―nacui̱ yu―.
38 Ñati ̱ nu ntsuꞌu chaꞌ jiꞌi ̱ loꞌo naꞌ caca jiꞌi ̱
nguꞌ biꞌ ñiꞌya̱ laca si ntsuꞌu sca su̱u̱ hitya neꞌ
cresiya jiꞌi̱ nguꞌ. Tlyu tsa chaꞌ tsoꞌontsuꞌuneꞌ
cresiya jiꞌi̱ nguꞌ biꞌ, chaꞌ cuaꞌni tsoꞌo nguꞌ biꞌ
loꞌo tyaꞌañati ̱nguꞌ liꞌ―nacui ̱ Jesús jiꞌi̱ nguꞌ―.
Lo quityi jiꞌi̱ ycuiꞌNdyosi nguscua chaꞌ juaꞌa̱
caca jiꞌi̱ nguꞌ biꞌ.

39Cuantiꞌ Jesús chcuiꞌ loꞌo nguꞌ chaꞌ cua ta
ti Ni Xtyiꞌi ycuiꞌNi chaꞌ tyanu neꞌ cresiya jiꞌi ̱
ñati ̱nu cua ngusñi chaꞌ jiꞌi ̱ ycuiꞌ Ni, biꞌ chaꞌ
nacui ̱ yu juaꞌa ̱. Bilya ta ycuiꞌ Ndyosi Xtyiꞌi
ycuiꞌ Ni ca̱a ̱ nde chalyuu, xquiꞌya chaꞌ bilya
tyaa Jesús ca su tlyu su ntucua ycuiꞌ Ndyosi
Sti yu.

Ná stuꞌba nchcuiꞌ nguꞌ jiꞌi ̱ Jesús
40Loꞌo ndyuna nguꞌ quichi ̱ chaꞌ biꞌ, ntsuꞌu

nguꞌ nu nchcuiꞌ jiꞌi ̱ Jesús ndiꞌya̱:
―Chañi chaꞌ yu jua laca nu cusuꞌ nu cua

ca ̱a̱ ti chaꞌ chcuiꞌ chaꞌ jiꞌi̱ ycuiꞌNdyosi loꞌona.
41 Loꞌo juaꞌa̱ nchcuiꞌ xi xaꞌ la nguꞌ chaꞌ jiꞌi ̱

yu:
―Yu jua laca nu ñati ̱ tlyu nu nda ycuiꞌ

Ndyosi jiꞌi ̱ chaꞌ ca ̱a̱―nacui̱ nguꞌ.

Liꞌ nguxtyacui xaꞌ la nguꞌ quichi ̱ chaꞌ loꞌo
tyaꞌa nguꞌ:

―Pana siꞌi nde Galilea tyuꞌu nu ñati ̱ tlyu
biꞌ, siꞌi juaꞌa̱ caca. 42Loquityi cusuꞌbiꞌnscua
chaꞌ scañati ̱tyaꞌa jiꞌi̱ jyoꞌoDavid cacanuñati ̱
tlyu biꞌ; quichi ̱ Belén cala yu biꞌ, chaꞌ quichi ̱
tyi nguꞌ David laca biꞌ.

43 Ná ngua stuꞌba chaꞌ jiꞌi ̱ nguꞌ loꞌo tyaꞌa
nguꞌ chaꞌ jiꞌi̱ Jesús. 44Pana ná tucui ntejeyaꞌ
jiꞌi̱ yu, masi ntsuꞌu nguꞌ nu ngua tiꞌ nguꞌ xñi
nguꞌ jiꞌi ̱.

Ná jlya tiꞌ nguꞌ laca cña jiꞌi ̱ Jesús
45Chacaquiyaꞌndyaanupolicíaneꞌ laa biꞌ

slo sti joꞌó nu laca loo, slo nguꞌ fariseo. Liꞌ
nchcuane nguꞌ jiꞌi̱ policía:

―¿Ni chaꞌ laca ná loꞌo yu biꞌ lijya̱ ma ̱ slo
cua?

46Liꞌ nacui̱ policía:
―Bilya cuna ya nchcuiꞌ sca ñati ̱ ñiꞌya̱ nu

nchcuiꞌ yu jua.
47Nguxacui ̱ nguꞌ fariseo chaꞌ jiꞌi̱ nguꞌ biꞌ:
―¿Ha loꞌo jiꞌi̱ cuꞌma ̱ ñiloꞌo yu jua lacua?

―nacui̱ nguꞌ―. 48 Ná ntsuꞌu ni sca ñati ̱ nu
laca loo jiꞌna nu ngusñi chaꞌ jiꞌi̱ yu biꞌ. Ni
nguꞌ fariseocua, ná jlya tiꞌyachaꞌnunchcuiꞌ
yu ―nacui̱ nguꞌ―. 49 Ná tsoꞌo nguꞌ quichi̱,
xcuiꞌ chaꞌ cuxi ntsuꞌu jiꞌi ̱ nguꞌ, xquiꞌya chaꞌ
ná ndaquiyaꞌ nguꞌ jiꞌi ̱ chaꞌ nu nda jyoꞌo
Moisés loꞌo na.

50 Liꞌ ndyatu̱ tsaca nguꞌ fariseo laja nguꞌ
biꞌ; Nicodemonaayu, la cuiꞌnucusuꞌnucua
ndyaa slo Jesús talya biꞌ laca yu.

51 ―Loꞌo cuaꞌni cuayáꞌ na jiꞌi̱ sca ñati ̱
―nacui̱ Nicodemo liꞌ―, ná nscua chacuayáꞌ
jiꞌnachaꞌxcubeꞌna jiꞌi̱ ñati ̱biꞌ si tya lyiji cuna
na lcaa chaꞌ nu ta yu, si bilya caca cuayáꞌ
tiꞌ na ñiꞌya̱ laca chaꞌ cuxi nu nguaꞌni yu biꞌ
―nacui̱.

52 ―¿Ha la cuiꞌ nguꞌ Galilea laca nuꞌu̱
lacua? ―nacui ̱ tyaꞌa fariseo jiꞌi ̱ Nicodemo
liꞌ―. Lo quityi jiꞌi ̱ ycuiꞌ Ndyosi nu nscua
saꞌni ñaꞌa̱ nuꞌu̱ xi, chaꞌ caca cuayáꞌ la tiꞌ nuꞌu̱
chaꞌ siꞌi nde Galilea tyuꞌu ñati ̱nu culuꞌu chaꞌ
jiꞌi̱ ycuiꞌNdyosi jiꞌna.

Ngusta nguꞌ quiꞌya jiꞌi ̱ sca nu cunaꞌa ̱
53Liꞌ ndyaa nguꞌ toꞌ tyi nguꞌ.

8
1 Liꞌ nduꞌu Jesús, ndyaa yu sca ti nde

caꞌya Olivos chaꞌ chcuiꞌ yu loꞌo ycuiꞌNdyosi.
2 Pana tsa cua cuxee ti, xaꞌ ndatu̱ Jesús neꞌ
laa tonu. Liꞌ ndyuꞌu tiꞌi ̱ lcaa ñati ̱ ca slo
yu. Ca biꞌ ndyacaꞌa̱ yu nguluꞌu yu chaꞌ jiꞌi̱
ycuiꞌ Ndyosi jiꞌi ̱ nguꞌ. 3 Liꞌ ya̱a̱ nguꞌ fariseo
biꞌ slo Jesús, loꞌo nguꞌ mstru chaꞌ joꞌó, ya̱a̱
loꞌo nguꞌ jiꞌi ̱ sca nu cunaꞌa ̱ nu ndacui quiꞌya
jiꞌi̱. Cua ngujui nu cunaꞌa̱ biꞌ jiꞌi̱ nguꞌ la cuiꞌ
tyempo nu nguaꞌa̱ choꞌ loꞌo clyoꞌo xaꞌ ñati.̱
Liꞌ nguxatu̱ nguꞌ biꞌ jiꞌi̱ nu cunaꞌa̱ biꞌ claꞌbe
laja su ndiꞌi ̱nguꞌ. 4Nchcuiꞌnguꞌ loꞌo Jesús liꞌ:

―Mstru―nacui ̱ nguꞌ biꞌ―, cua ngujui nu
cunaꞌa̱ re jiꞌi̱ ya la cuiꞌ tyempo loꞌo nguaꞌa̱
choꞌ loꞌo clyoꞌo xaꞌ ñati ̱ ―nacui ̱ nguꞌ jiꞌi̱
Jesús―. 5 Cuentya jiꞌna, cuentya jiꞌi̱ chaꞌ
nu cua nda jyoꞌo Moisés loꞌo na, ntsuꞌu chaꞌ
cujuiꞌi ̱na quee jiꞌi ̱ choꞌ cua chaꞌ cujuii na jiꞌi ̱.
¿Ñiꞌya̱ ñacui ̱ta nuꞌu̱ jiꞌi̱?

6 Na nchcuiꞌ cuayáꞌ ti nguꞌ biꞌ loꞌo Jesús,
chaꞌ cuantiꞌnguꞌ caja chaꞌ jiꞌi ̱nguꞌñiꞌya̱ caca
sta nguꞌ quiꞌya jiꞌi ̱ Jesús. Biꞌ chaꞌ ñiꞌya̱ nu
ngaꞌa ̱ ti yu ndatiꞌi ̱chu̱ꞌ yu xi, nguscua loꞌo
sne yaꞌ ti yu lo yuu. 7 Loꞌo juaꞌa ̱ nchcuane
nguꞌ jiꞌi̱ Jesús chaca quiyaꞌ. Liꞌ ndacaꞌa̱ liñi
Jesús, nchcuiꞌ yu loꞌo nguꞌ nu ya̱a̱ loꞌo jiꞌi̱ nu
cunaꞌa̱ biꞌ:

―Loꞌo ntsuꞌu tsaca cuꞌma ̱ nu ná ntsuꞌu
quiꞌya jiꞌi ̱ ma̱ ―nacui ̱ yu―, biꞌ caca nu cu-
juiꞌi ̱ quee jiꞌi̱ nu cunaꞌa̱ cua clyo.

8 Liꞌ xaꞌ ndatiꞌi̱chu̱ꞌ Jesús nscua loꞌo sne
yaꞌ ti yu lo yuu, ngaꞌaa nchcuiꞌ yu liꞌ. 9 Loꞌo
ndyuna nguꞌ chaꞌ biꞌ, nguxana nguꞌ ngutuꞌu
nguꞌ ndyaa nguꞌ liꞌ, chaꞌ cua jlo tiꞌ nguꞌ chaꞌ
ntsuꞌuquiꞌya jiꞌi̱ ycuiꞌnguꞌ. Clyo la ndyaanu
nguꞌ cusuꞌ la, liꞌ ndyaa lcaa nguꞌ cuentya sca
ti nguꞌ. Liꞌ ndyanu Jesús chaca tya yu, loꞌo
ñaꞌa ̱ ti ndu̱ nu cunaꞌa ̱ biꞌ ntajatya jiꞌi ̱ yu ni
jacuaꞌ chcuiꞌ yu loꞌo. 10Ndacaꞌa̱ Jesús chaca
quiyaꞌ, liꞌ nacui̱ yu jiꞌi̱ nu cunaꞌa̱ biꞌ:

―¿Macala ndyaa nguꞌ jua? ―nacui ̱―. ¿Ha
tya ndu̱ nu ngusta quiꞌya jinuꞌu̱?

11 ―Ná tucui ndu̱ nu ngusta quiꞌya ꞌna,
cusuꞌ ―nacui ̱ nu cunaꞌa̱ biꞌ.

―Tsoꞌo lacua ―nacui ̱ Jesús jiꞌi ̱―. Juaꞌa̱
naꞌ, ná ntsuꞌu quiꞌya nu sta naꞌ jinuꞌu̱. Tyaa
clya nuꞌu̱ juani ―nacui̱―, ngaꞌaa cuaꞌni la
nuꞌu̱ chaꞌ cuxi.

Xee nu tyuꞌú neꞌ cresiya jiꞌi ̱ ñati ̱ laca Jesús
12Chacaquiyaꞌnda Jesús chaꞌ loꞌonguꞌneꞌ

laa biꞌ.
―Naꞌ laca ̱ nu nda ̱ xee chaꞌ tyuꞌú neꞌ cre-

siya jiꞌi̱ ñati ̱ ―nacui ̱ yu―. Tyanu xee lubii
jnaꞌ neꞌ cresiya jiꞌi ̱ ñati ̱nu xñi chaꞌ jnaꞌ, loꞌo
juaꞌa̱ nángaꞌa̱ chaꞌ tye chalyuu jiꞌi̱ nguꞌbiꞌ liꞌ;
ngaꞌaa ntsuꞌu chaꞌ tyaꞌa̱ yuꞌu nguꞌ biꞌ, ñiꞌya̱
nu nduꞌni nguꞌ nu ná ntsuꞌu xee jnaꞌ neꞌ
cresiya jiꞌi̱ tsiyaꞌ ti.

13Liꞌ nacui ̱ nguꞌ fariseo jiꞌi ̱ Jesús:
―Sca ti nuꞌu̱ nda chaꞌ liñi cuentya jiꞌi̱ ycuiꞌ

ca. Ná tucuá nguꞌ chaꞌ jinuꞌu̱ si chcuiꞌ nuꞌu̱
juaꞌa̱.

14Nguxtyacui Jesús chaꞌ loꞌo nguꞌ liꞌ:
―Tucuá nguꞌ chaꞌ nu ta naꞌ loꞌo nguꞌ tuꞌni.

Masi sca ti naꞌ nda̱ chaꞌ liñi cuentya jiꞌi ̱ ycuiꞌ
ca naꞌ ―nacui̱ yu―. Cua jlo tiꞌ naꞌ macala
ngutuꞌu naꞌ, loꞌo cua jlo tiꞌ naꞌma nde tsaꞌa̱;
pana nu cuꞌma ̱ ni, ná jlo tiꞌ ma ̱ tsiyaꞌ ti
mala ngutuꞌu naꞌ, ná jlo tiꞌma ̱ma nde tsaꞌa̱
―nacui̱ Jesús jiꞌi̱ nguꞌ―. 15 Cua laca ngusta
ma ̱ yabeꞌ chu̱ꞌ naꞌ. Loꞌo ndyuꞌni ma ̱ juaꞌa̱,
ndyuꞌni ma ̱ ñiꞌya̱ nduꞌni ñati ̱chalyuu ti. Siꞌi
na lijya̱ naꞌ chalyuu chaꞌ sta naꞌ yabeꞌ chu ̱ꞌ

ñati ̱―nacui ̱―, 16pana taca cuaꞌni cuayáꞌnaꞌ
jiꞌi ̱ ñati.̱ Loꞌo cuaꞌni cuayáꞌ naꞌ jiꞌi̱ nguꞌ ni,
liñi chaꞌ nu ta naꞌ liꞌ, chaꞌ siꞌi ycuiꞌ ti naꞌ
cuaꞌni cuayáꞌ naꞌ jiꞌi̱ nguꞌ liꞌ; loꞌo naꞌ loꞌo
ycuiꞌ Ndyosi nu nda jnaꞌ lijya ̱a̱ re, stuꞌba ti
cuaꞌni cuayáꞌ ya jiꞌi̱ nguꞌ liꞌ ―nacui ̱ Jesús―.
17 Ndaquiyaꞌ tsa na jiꞌi ̱ chaꞌ cusuꞌ nu nscua
lo quityi cua saꞌni la; ndacua nscua sca chaꞌ
nu nchcuiꞌ chaꞌ tyuꞌu lubii ñati ̱ jiꞌi ̱ scaa chaꞌ
nu ntsuꞌu jiꞌi̱, nu loꞌo stuꞌba ti chcuiꞌ tucua
tyaꞌa nguꞌ jiꞌi̱ chaꞌ biꞌ. 18 Tsaca nguꞌ biꞌ laca
naꞌ ―nacui ̱ Jesús―, chaꞌnchcuiꞌnaꞌ chaꞌ liñi
cuentya jiꞌi ̱ ycuiꞌ ca naꞌ; nu chaca nguꞌ biꞌ
laca Sti naꞌ nu nda jnaꞌ lijya ̱a̱ re.

19―¿Macalantsuꞌu Sti nuꞌu̱ lacua? ―nacui ̱
nguꞌ jiꞌi̱ Jesús liꞌ.

―Ná nslo ma ̱ jnaꞌ tsiyaꞌ ti, loꞌo la cuiꞌ ti ná
nslo ma ̱ jiꞌi̱ Sti naꞌ ―nacui ̱ Jesús jiꞌi ̱ nguꞌ―.
Si cua ndyuloo ma ̱ jnaꞌ, la cuiꞌ juaꞌa̱ cua
ndyulooma ̱ jiꞌi ̱ Sti naꞌ liꞌ.

20Nacui̱ Jesús juaꞌa̱ loꞌonguluꞌuyu jiꞌi ̱nguꞌ
neꞌ laa tonu, ntucua yu cacua ti su ndu ̱ cñáꞌ
su cujuiꞌi̱ nguꞌ cñi nu caca msta ̱ jiꞌi̱ nguꞌ neꞌ
laa. Loꞌo ná tucui nguaꞌni chaꞌ tejeyaꞌ jiꞌi ̱
Jesús, chaꞌ tsaa loꞌo jiꞌi ̱ yu niꞌi̱ chcua ̱, chaꞌ tya
lyiji tyalaa tyempo jiꞌi̱ yu chaꞌ xcubeꞌ nguꞌ
xñaꞌa ̱ jiꞌi̱ yu.

“Ná caja chacuayáꞌ tsaa ma ̱ ca su tyiꞌi ̱
naꞌ”

21Liꞌ xaꞌ nchcuiꞌ Jesús loꞌo nguꞌ:
―Tsaꞌanaꞌ―nacui ̱ yu―, liꞌ tsaanama ̱ jnaꞌ

ca su ndyaꞌa̱ naꞌ, pana ná quije naꞌ jiꞌi̱ ma ̱
tsiyaꞌ ti―nacui ̱―. Tya lyiji quije naꞌ jiꞌi̱ ma ̱
loꞌo cajaa ycuiꞌ ma ̱ ñaꞌa ̱ loꞌo cresiya cuxi jiꞌi ̱
ma ̱, pana ná caja chacuayáꞌ tsaa ma ̱ ca su
tyiꞌi̱ naꞌ liꞌ.

22―¿Ha cujuii yu jiꞌi̱ ycuiꞌ ca yu? ―nacui ̱
nguꞌ judío jiꞌi̱ tyaꞌa nguꞌ―. ¿Ha juaꞌa̱ ntsuꞌu
tyiquee yu loꞌonacui̱ yu: “Nácaja chacuayáꞌ
tsaa ma ̱ ca su tyiꞌi̱ naꞌ liꞌ”?

23Biꞌ chaꞌ tya nda la Jesús xi chaꞌ loꞌo nguꞌ
biꞌ:

―Nde chalyuu su ndiꞌi̱ cuꞌma ̱ cuxi tsa
nduꞌni ñati;̱ pana naꞌ ni, chaca chalyuu ca
slo ycuiꞌ Ndyosi ngutuꞌu naꞌ ―nacui ̱ yu―.
Cua nguiꞌi ̱ ma ̱ jiꞌi̱ nu cuxi nu nduꞌni ñati ̱
chalyuu; pana naꞌ ni, ntsuꞌu tyiquee naꞌ jiꞌi ̱
ycuiꞌ Ndyosi Sti naꞌ ca su ntucua ycuiꞌ Ni
―nacui ̱ Jesús―. 24Biꞌ chaꞌ ni naꞌ jiꞌi̱ ma ̱ chaꞌ
cajaa ycuiꞌma ̱ ñaꞌa̱ loꞌo cresiya cuxi jiꞌi̱ ma ̱;
chañi chaꞌ biꞌ: cajaa ma ̱ ñaꞌa̱ loꞌo cresiya
cuxi jiꞌi̱ ma̱, si ná jlya tiꞌ ma ̱ chaꞌ laca naꞌ
ñiꞌya ̱ nu ni naꞌ jiꞌi̱ ma ̱ chaꞌ laca naꞌ.

25―¿Tilaca laca nuꞌu̱ lacua? ―nacui̱ nguꞌ
jiꞌi ̱ Jesús liꞌ.

―Tya tsubiꞌ ni naꞌ jiꞌi ̱ ma ̱ tilaca laca naꞌ
―nacui ̱ Jesús liꞌ―. 26 Tya quiñaꞌa̱ la chaꞌ
taca chcuiꞌ naꞌ loꞌo ma ̱ nquichaꞌ cuentya jiꞌi ̱
quiꞌyanuntsuꞌu jiꞌi ̱ma ̱; pana liñi tsa chaꞌnu
nda ycuiꞌNdyosi nu nda ꞌna lijya̱a̱, loꞌo juaꞌa ̱

cua ñaꞌa̱ ca chaꞌ nu nda Ni loꞌo naꞌ, biꞌ ti chaꞌ
laca nu nda naꞌ loꞌo ñati ̱chalyuu.

27Ná ngua cuayáꞌ tiꞌ nguꞌ chaꞌ nu nchcuiꞌ
Jesús loꞌo nguꞌ chaꞌ jiꞌi̱ ycuiꞌ Ndyosi Sti yu.
28Biꞌ chaꞌ tya nchcuiꞌ la Jesús loꞌo nguꞌ liꞌ:

―Tiyaꞌ la loꞌo sicua̱ ma ̱ jnaꞌ lo crusi, liꞌ
caca cuayáꞌ tiꞌ ma ̱ chaꞌ laca naꞌ ñiꞌya̱ nu ni
naꞌ jiꞌi̱ ma̱, naꞌ nu lijya ̱a̱ chalyuu chaꞌ caca ̱
ñati ̱ ―nacui̱ Jesús―. Ná sca cña nduꞌni naꞌ
chacuayáꞌ jiꞌi ̱ ycuiꞌ ca naꞌ; ycuiꞌ Ndyosi Sti
naꞌ, biꞌ laca nu nguluꞌu ꞌna lcaa ca chaꞌ nu
nchcuiꞌ naꞌ ―nacui ̱―. 29 Lcaa tsa̱ ndiꞌi̱ Ni
loꞌo naꞌ, ycuiꞌ Ni laca nu nda jnaꞌ lijya ̱a̱ re.
Ná nguxtyanu Sti naꞌ jnaꞌ, chaꞌ xcuiꞌ cña nu
ndiya tiꞌNi, biꞌ laca cña nu nduꞌni naꞌ.

30 Loꞌo ndyuna nguꞌ chaꞌ nchcuiꞌ Jesús
juaꞌa̱, tyu ̱u̱ tyaꞌa nguꞌ ngusñi hique ti nguꞌ
chaꞌ nu nchcuiꞌ yu.

“Ngaꞌaa tatsaanguꞌ jiꞌi ̱ma ̱ chaꞌ cuaꞌnima ̱
cña cuxi”

31Loꞌo liꞌ nda Jesús chaꞌ loꞌo nguꞌ judío nu
jlya tiꞌ jiꞌi ̱ yu.

―Loꞌo tyanuchaꞌnunclyuꞌunaꞌ jiꞌi ̱ma ̱neꞌ
cresiya jiꞌi ̱ ma ̱, chaꞌ jiꞌi ̱ ycuiꞌ Ndyosi biꞌ, liꞌ
chañi chaꞌ laca ma ̱ ñati ̱nu ndyaca tsaꞌa̱ jnaꞌ
―nacui ̱ Jesús jiꞌi̱ nguꞌ―. 32Liꞌ taca ca cuayáꞌ
tiꞌ ma ̱ lcaa chaꞌ liñi; ná tucui caca tatsaa jiꞌi ̱
ma ̱ chaꞌ cuaꞌni ma ̱ cña cuxi ca su ndiꞌi̱ ma ̱,
xquiꞌya chaꞌ jlo tiꞌma ̱ chaꞌ liñi biꞌ.

33―Ñati ̱jiꞌi̱ jyoꞌoAbraham lacaya―nacui ̱
nguꞌ judío biꞌ―, ni sca ñati ̱bilya tatsaa jiꞌi ̱ ya
chaꞌ cuaꞌni ya cña cuxi. ¿Ñiꞌya̱ ntiꞌ ta nuꞌu̱
loꞌo nacui ̱ nuꞌu̱ chaꞌ: “Ngaꞌaa tatsaa nguꞌ jiꞌi ̱
ma ̱ chaꞌ cuaꞌni ma ̱ cña cuxi ca su ndiꞌi̱ ma ̱”?
―nacui ̱ nguꞌ judío biꞌ jiꞌi ̱ Jesús.

34 ―Liñi tsa chaꞌ ta naꞌ loꞌo ma ̱ juani
―nacui ̱ Jesús liꞌ―, chaꞌ cua lacantsuꞌuxuꞌna
ñati ̱ chalyuu, lcaa ca ñati ̱ nu ntsuꞌu quiꞌya
jiꞌi̱ nguꞌ. 35 Loꞌo sca ñati ̱nu ntsuꞌu xuꞌna ni,
cua laca ti hora ndyiji chaꞌ tsoꞌo jiꞌi̱ ca su
ndiꞌi̱ yu toꞌ tyi xuꞌna yu, chaꞌ siꞌi ñiꞌya ̱ laca
sñiꞌ lacamsu nu ndiꞌi̱ slo xuꞌna yu. Pana sñiꞌ
nu xuꞌna biꞌ, lcaa tyempo ndiꞌi ̱ sñiꞌ loꞌo sti,
ndyiji tsa chaꞌ tsoꞌo jiꞌi̱―nacui ̱ Jesús―. 36Naꞌ
nu laca̱ nu sca ti Sñiꞌ ycuiꞌ Ndyosi ni, loꞌo
cuaꞌni lyaánaꞌ jiꞌi ̱ma ̱, chañi chaꞌngaꞌaacaca
tatsaa nguꞌ jiꞌi ̱ ma ̱ chaꞌ cuaꞌni ma cña cuxi
chacaquiyaꞌ ca sundiꞌi̱ma ̱ ―nacui ̱―. 37Cua
jlo tiꞌ naꞌ chaꞌ tyaꞌa ñati ̱ jiꞌi ̱ jyoꞌo Abraham
laca cuꞌma ̱, pana cua ntiꞌ ma ̱ cujuii ma ̱ jnaꞌ
chaꞌ ná ntucuá ma ̱ chaꞌ nu nchcuiꞌ naꞌ loꞌo
ma ̱ ―nacui̱ Jesús―. 38Nclyuꞌunaꞌ jiꞌi̱ma ̱ cua
ñaꞌa̱ ca chaꞌ nu cua naꞌa̱ naꞌ slo ycuiꞌ Ndyosi
Sti naꞌ, biꞌ laca chaꞌ nu nchcuiꞌ naꞌ loꞌo ma ̱.
Loꞌo cuꞌma ̱ ni, nduꞌni ma ̱ lcaa ñaꞌa̱ cña nu
ngua tsaꞌa̱ ma̱ jiꞌi̱ sti ma ̱, biꞌ cña nduꞌni ma ̱.

39Liꞌ nguxtyacui nguꞌ chaꞌ loꞌo Jesús:
―Jyoꞌo Abraham biꞌ ngua jyoꞌo cusuꞌ jiꞌi ̱

ya, nu ngutiꞌi ̱ cua saꞌni la―nacui ̱ nguꞌ.
―Si chañi chaꞌ laca ma ̱ tyaꞌa ñati ̱ jiꞌi ̱ jyoꞌo

Abraham biꞌ, liꞌ cuaꞌni ma ̱ ñiꞌya̱ nu nguaꞌni

ycuiꞌ Abraham biꞌ ―nacui̱ Jesús jiꞌi̱ nguꞌ
biꞌ―. 40 Pana juani ntiꞌ tsa ma ̱ cujuii ma ̱
jnaꞌ, masi xcuiꞌ chaꞌ liñi ncluꞌu naꞌ jiꞌi̱ ma̱,
la cuiꞌ chaꞌ liñi nu nda ycuiꞌ Ndyosi loꞌo na.
41 Ná nguaꞌni jyoꞌo Abraham juaꞌa ̱ ―nacui ̱
Jesús―. Chaca nu laca sti cuꞌma ̱, loꞌo juaꞌa̱
cña nu nclyo nu biꞌ, biꞌ laca cña nu ndiya la
tiꞌma ̱ chaꞌ nduꞌni ma ̱.

―Siꞌi sñiꞌ nu xñaꞌa̱ laca ya―nacui ̱ nguꞌ―.
Sca ti ycuiꞌ Ndyosi laca Sti ya―nduꞌni nguꞌ
judío loꞌo Jesús liꞌ.

42―¿Ha ycuiꞌNdyosi laca Sti cuꞌma̱ lacua?
¿Ni chaꞌ laca ná ntsuꞌu tyiquee ma ̱ ñaꞌa̱
ma ̱ jnaꞌ lacua? ―nacui̱ Jesús―. Nde slo
ycuiꞌNdyosi ngutuꞌu naꞌ; xquiꞌyaNi, biꞌ chaꞌ
ndiꞌi ̱ naꞌ nde chalyuu ―nacui ̱ Jesús―. Siꞌi
cuentya jiꞌi ̱ ycuiꞌ ca ti naꞌ lijya ̱ naꞌ chalyuu,
ngulo ycuiꞌ Ndyosi cña jnaꞌ chaꞌ ca̱a̱ naꞌ.
43 ¿Ni chaꞌ laca ná ndacaꞌa ̱ jyaca ̱ma ̱ jiꞌi̱ chaꞌ
nu nchcuiꞌ naꞌ loꞌo ma ̱? ―nacui ̱ Jesús jiꞌi̱
nguꞌ liꞌ―. Ná nchca jiꞌi̱ ma ̱ tsiyaꞌ ti caca
cuayáꞌ tiꞌma ̱ chaꞌnundanaꞌ loꞌoma ̱ ―nacui ̱
yu jiꞌi ̱ nguꞌ judío biꞌ―. 44 Ycuiꞌ nu xñaꞌa̱ laca
sti cuꞌma ̱, loꞌo juaꞌa̱ ntiꞌma ̱ cuaꞌni ma ̱ la cuiꞌ
cñanungulo nubiꞌ jiꞌi ̱ma ̱. Tya loꞌonguxana
chalyuu, tya liꞌ nguxana ndyuꞌni ñuꞌu̱ nu
biꞌ jiꞌi̱ cresiya jiꞌi̱ ñati ̱ ―nacui ̱ Jesús―. Ná
ngutuꞌu nu biꞌ ca su ntsuꞌu su̱u̱ chaꞌ liñi, ná
ntsuꞌu chaꞌ liñi jiꞌi̱ nu biꞌ tsiyaꞌ ti ―nacui ̱―.
Loꞌo ñiloꞌo nu biꞌ jiꞌi̱ ñati,̱ xquichaꞌ ycuiꞌ ca
laca chaꞌ cuiñi nu nda nu biꞌ loꞌo nguꞌ. Sca
nu cuiñi laca nu xñaꞌa̱, biꞌ laca sti lcaa nu
cuiñi. 45 Nda naꞌ chaꞌ liñi loꞌo ma ̱, biꞌ chaꞌ
ná jlya tiꞌma ̱ jnaꞌ tsiyaꞌ ti, chaꞌ siꞌi chaꞌ cuiñi
nda naꞌ loꞌo ma̱. 46 Ná caca ñacui ̱ma ̱ chaꞌ
ntsuꞌu xquiꞌya naꞌ; pana loꞌo ta naꞌ sca chaꞌ
liñi loꞌoma ̱, ¿ni chaꞌ laca ná jlya tiꞌma ̱ ꞌna liꞌ?
47 Lcaa ñati ̱nu nacui ̱ chaꞌ ycuiꞌ Ndyosi laca
Sti nguꞌ, tyajaꞌa ̱ nguꞌ biꞌ cuna nguꞌ lcaa chaꞌ
nunchcuiꞌNi loꞌo nguꞌ ―nacui̱ Jesús jiꞌi ̱nguꞌ
judío biꞌ―. Pana siꞌi sñiꞌ ycuiꞌ Ndyosi laca
cuꞌma ̱, biꞌ chaꞌ ná ntiꞌ ma ̱ cuna ma ̱ chaꞌ nu
nchcuiꞌ naꞌ loꞌoma ̱ tsiyaꞌ ti.

Cua laca luꞌú Jesús loꞌo ngutiꞌi ̱ jyoꞌoAbra-
ham tya saꞌni la

48Liꞌnguxtyacui nguꞌ judío chaꞌ loꞌo Jesús:
―Liñi chaꞌnunchcuiꞌ ya jinuꞌu̱ juani, chaꞌ

nguꞌ Samaria laca nuꞌu̱. Ñiꞌya̱ ntiꞌ sca nu
xñaꞌa̱, juaꞌa̱ ntiꞌ nuꞌu̱ ―nacui̱ nguꞌ liꞌ.

49 ―Ná ntsuꞌu cuiꞌi̱ cuxi jnaꞌ tsiyaꞌ ti
―nacui̱ Jesús―. Chi̱ tsa nduꞌni naꞌ loo ycuiꞌ
Ndyosi Sti naꞌ; loꞌo cuꞌma ̱ ni, ná nduꞌni
chi̱ ma ̱ loo naꞌ. 50 Pana siꞌi chaꞌ ntiꞌ naꞌ
chaꞌ cuaꞌni tlyu nguꞌ jiꞌi̱ ycuiꞌ naꞌ, chaꞌ ycuiꞌ
Ndyosi Sti naꞌ nduꞌni chaꞌ caca tlyu naꞌ. Sca
ti ycuiꞌ Ndyosi laca nu cuaꞌni cuayáꞌ jiꞌi̱ lcaa
ñati.̱ 51 Loꞌo chañi tsa chaꞌ nu ta naꞌ loꞌo
cuꞌma ̱ ndiꞌya ̱: Loꞌo taquiyaꞌ nguꞌ jiꞌi̱ chaꞌ nu
nclyuꞌu naꞌ jiꞌi̱ nguꞌ, ná tye chalyuu tsoꞌo nu
ta naꞌ jiꞌi ̱ nguꞌ biꞌ, masi cajaa nguꞌ.

52 Liꞌ xaꞌ nchcuiꞌ nguꞌ judío biꞌ loꞌo Jesús
chaca quiyaꞌ:

―Juani jlo tiꞌ ya chaꞌ ñiꞌya̱ ntiꞌ sca nu
xñaꞌa̱, juaꞌa̱ ntiꞌ nuꞌu̱ ―nacui ̱ nguꞌ―. Saꞌni
ngujuii jyoꞌo Abraham, saꞌni ngujuii nu xaꞌ
la jyoꞌo cusuꞌ nu nda chaꞌ jiꞌi ̱ ycuiꞌ Ndyosi
loꞌo ñati.̱ ¿Ñiꞌya̱ ntiꞌ nuꞌu̱ loꞌo nacui̱ ca ti
nuꞌu̱: “Ná ngaꞌa ̱ chaꞌ tye chalyuu jiꞌi̱ ñati ̱nu
taquiyaꞌ jiꞌi̱ chaꞌnunclyuꞌunaꞌ jiꞌi ̱”? ―nacui̱
nguꞌ―. 53 ¿Ha ntiꞌ nuꞌu̱ chaꞌ xti la chaꞌ jlo tiꞌ
jyoꞌo cusuꞌ Abraham jiꞌi̱ ya, quiñaꞌa ̱ la chaꞌ
jlo tiꞌ ycuiꞌ nuꞌu̱ lacua? ¿Ha juaꞌa̱ ntiꞌ nuꞌu̱?
Loꞌo jyoꞌoAbraham, loꞌonuxaꞌ la jyoꞌo cusuꞌ
biꞌ, cua ngujuii lcaa nguꞌ biꞌ. ¿Tilaca laca
nuꞌu̱, ntiꞌ nuꞌu̱?

54Loꞌo liꞌ nacui ̱ Jesús:
―Ná tsoꞌo naꞌ tsiyaꞌ ti si cuaꞌni naꞌ chaꞌ

caca tlyu ycuiꞌ ca ti naꞌ, pana ycuiꞌ Ndyosi
Sti naꞌ nduꞌni chaꞌ caca tlyu naꞌ ―nacui ̱―.
Nduꞌni ma ̱ chaꞌ Sti ma̱ laca ycuiꞌ Ndyosi;
55 masi ná ndyuloo ma̱ jiꞌi̱ Ni, pana juaꞌa̱
nduꞌni ma ̱. Nslo naꞌ jiꞌi ̱ Ni tuꞌni. Ná taca
ñacui ̱naꞌ chaꞌ ná nslo naꞌ jiꞌi ̱ Ni; cuiñi naꞌ si
juaꞌa̱ ñacui ̱ naꞌ, ñiꞌya̱ laca cuꞌma ̱, chaꞌ cuiñi
tsa ma ̱. Chañi chaꞌ nslo naꞌ jiꞌi ̱ Ni, juaꞌa̱
ndaquiyaꞌnaꞌ jiꞌi ̱ lcaa chaꞌnunchcuiꞌNi loꞌo
naꞌ ―nacui ̱ Jesús jiꞌi ̱ nguꞌ judío biꞌ―. 56 Nu
Abraham jyoꞌo cusuꞌ jiꞌi ̱ma ̱ ni, lye tsa ngua
tiꞌ yu ñaꞌa̱ yu jnaꞌ loꞌo cala naꞌ chalyuu. Loꞌo
liꞌ ndiꞌya̱ ngua, chaꞌ cua naꞌa̱ nu cusuꞌ jnaꞌ,
tsoꞌo tsa ndyuꞌu tyiquee yu liꞌ.

57Liꞌ lye nchcuiꞌ nguꞌ judío loꞌo Jesús:
―Bilya caca tuꞌba tyi yija ̱ nuꞌu̱ ―nacui̱

nguꞌ jiꞌi̱―. ¿Ñiꞌya̱ ngua chaꞌ cua naꞌa̱ nuꞌu̱ jiꞌi̱
jyoꞌo Abraham lacua?

58―Liñi tsa chaꞌ nu nchcuiꞌ naꞌ loꞌo cuꞌma ̱
juani―nacui ̱ Jesús―, chaꞌ cua laca luꞌú naꞌ
loꞌo ngula jyoꞌo Abraham biꞌ.

59 Liꞌ ngusñi nguꞌ quee chaꞌ cu̱ nguꞌ jiꞌi̱
Jesús cujuii nguꞌ jiꞌi̱ liꞌ, pana ndyuꞌu cuatsiꞌ
yu jiꞌi̱ nguꞌ. Ngutuꞌuyuneꞌ laabiꞌ, nteje tacui
yu claꞌbe su ndiꞌi̱ ñati ̱ndyaa yu liꞌ.

9
Nu quiꞌyu nu ca ñaꞌa̱ cuityi̱ꞌ loꞌo ngula

1 Toꞌ tyucui̱i ̱ su ndyaa Jesús, naꞌa̱ yu jiꞌi̱
sca nguꞌ cuityi ̱ꞌ, ca ñaꞌa̱ cuityi ̱ꞌ loꞌo ngula nu
quichabiꞌ. 2Liꞌnchcuanenunguꞌnundyaca
tsaꞌa̱ biꞌ jiꞌi̱ Jesús:

―Mstru ―nacui ̱ nguꞌ―, ¿tilaca ntsuꞌu
quiꞌya jiꞌi̱ chaꞌ cuityi ̱ꞌ cloo yu cua loꞌo ngula
yu? ¿Ha ycuiꞌ yu? ¿Ha nguꞌ cusuꞌ jiꞌi̱ yu
ndacui quiꞌya jiꞌi̱?

3 ―Siꞌi xquiꞌya yu cua, siꞌi xquiꞌya nguꞌ
cusuꞌ jiꞌi ̱ yu ―nacui̱ Jesús jiꞌi̱ nguꞌ―. Na
cuityi ̱ꞌ yu loꞌo ngula yu chaꞌ taca ñaꞌa̱ nguꞌ
ñiꞌya ̱ laca cña tonu nu cuaꞌni ycuiꞌ Ndyosi
loꞌo cuaꞌni Ni chaꞌ tyaca tsoꞌo yu. 4 Loꞌo tya
xee ngaꞌa̱ chaꞌ cuaꞌni na cña―nacui̱ Jesús―,
loꞌo cua ndyaa cuichaa ngaꞌaa caca cuaꞌni
ni sca na cña liꞌ. Loꞌo juaꞌa̱ laca loꞌo naꞌ

―nacui ̱―, ngaꞌa̱ chaꞌ cuaꞌni naꞌ lcaañaꞌa̱ cña
nu ngulo ycuiꞌ Ndyosi jnaꞌ loꞌo nda Ni jnaꞌ
lijya ̱ naꞌ ca nde ―nacui ̱ Jesús―. 5 Loꞌo tya
tyiꞌi̱ naꞌ chalyuu, tya ta naꞌ xee nu tyuꞌú neꞌ
cresiya jiꞌi̱ ñati.̱

6Ndyenchcuiꞌ Jesús, liꞌngusalúyuxihitya
sañiꞌ lo yuu, chaꞌnguxaꞌxi loꞌoyuu chaꞌ caca
nanaꞌ. Ndaꞌa̱ yu nanaꞌ biꞌ chu̱ꞌ scuaꞌ cloo nu
quicha biꞌ. 7Liꞌ nacui̱ Jesús jiꞌi̱:

―Yaa nuꞌu̱, caata chcu nde tojoꞌo Siloé
―tojoꞌo biꞌ naa Siloé chaꞌcña jiꞌi ̱ nguꞌ, ñiꞌya ̱
ntiꞌ si ñacui ̱na chaꞌcña jiꞌna: tojoꞌo “su nacui ̱
jiꞌi ̱ nguꞌ chaꞌ tsaa nguꞌ”.
Biꞌ chaꞌ ndyaa nu quicha biꞌ ndyaata

tojoꞌo biꞌ liꞌ. Loꞌo ñaa liꞌ, cua ndyaca tsoꞌo
cloo. 8 Loꞌo liꞌ nu nguꞌ nu ndiꞌi ̱ cacua ti su
ndiꞌi̱ nu ngua quicha biꞌ, nu cua naꞌa̱ su
ngüijñamsta ̱ tsubiꞌ la, liꞌ nchcuiꞌ nguꞌ biꞌ jiꞌi̱:

―Nu quiꞌyu re, ¿ha la cuiꞌ yu re laca nu
nguaꞌa̱ calle ngüijña yumsta̱ jiꞌi̱ nguꞌ?

9―La cuiꞌ yu biꞌ― nacui ̱ tsaca nguꞌ.
―Siꞌi yu biꞌ, masi sca ti cuayáꞌ ñaꞌa̱ loo yu

biꞌ― nacui ̱ chaca nguꞌ.
Loꞌo liꞌ nguxacui̱ ycuiꞌ nu quiꞌyu biꞌ chaꞌ

jiꞌi ̱ nguꞌ biꞌ:
―La cuiꞌ yu biꞌ laca naꞌ.
10Liꞌ nchcuane nguꞌ jiꞌi ̱ yu:
―¿Ñiꞌya̱ ngua chaꞌ ndyaca tsoꞌo cloo nuꞌu̱

juani?
11 ―Nu ñati ̱ nu naa Jesús, biꞌ laca nu

nguxaꞌ xi nanaꞌ chaꞌ ngutaꞌa ̱ chu ̱ꞌ scuaꞌ cloo
naꞌ ―nacui̱ nu quiꞌyu biꞌ―. Loꞌo liꞌ ngulo
yu biꞌ cña ꞌna chaꞌ tsaꞌa naꞌ caata ̱ nde tojoꞌo
Siloé, biꞌ chaꞌ ndyaꞌa̱ ndyaata ̱ ca biꞌ; hora
ti ngua tsoꞌo cloo naꞌ, tyaca̱ꞌ tsoꞌo ñaꞌa̱ naꞌ
juani.

12―¿Mandendyaayubiꞌ? ―nacui ̱nguꞌ jiꞌi ̱
liꞌ.

―Ná jlo tiꞌ naꞌ ―nacui̱.

Nchcuiꞌ nguꞌ fariseo loꞌo nu ngua cuityi ̱ꞌ
13 Ndyaa loꞌo nguꞌ jiꞌi ̱ nu quiꞌyu nu ngua

cuityi ̱ꞌ biꞌ slo nguꞌ fariseo neꞌ laa. 14 Tsa̱ nu
ndiꞌi̱ cñaꞌ nguꞌ ngua biꞌ, tsa̱ tacati ngua nu
loꞌonguxaꞌ Jesúsnanaꞌbiꞌ, nguaꞌni yu joꞌo jiꞌi ̱
cloo nu cuityi ̱ꞌ biꞌ. 15 Loꞌo liꞌ nguxana nguꞌ
fariseo, nchcuane nguꞌ jiꞌi ̱ nu ngua cuityi ̱ꞌ
biꞌ:

―¿Ñiꞌya̱ ngua chaꞌ ngua tsoꞌo cloo nuꞌu̱?
―Ngutaꞌa̱ yu nanaꞌ chu̱ꞌ scuaꞌ cloo naꞌ

―nacui ̱ nu quiꞌyu biꞌ―, liꞌ ndyaa naꞌ
ndyaata ̱ chcu, tyaca ̱ꞌ tsoꞌo ñaꞌa̱ naꞌ juani
―nacui ̱.

16Liꞌ ntsuꞌu xi nguꞌ fariseo nu nacui ̱:
―Siꞌi slo ycuiꞌ Ndyosi ya̱a̱ nu Jesús biꞌ, biꞌ

chaꞌ ná ndaquiyaꞌ yu tsa ̱ taꞌa jiꞌi ̱ nguꞌ.
Loꞌo juaꞌa̱ ntsuꞌu xi xaꞌ ñati ̱nu nchcuiꞌ jiꞌi ̱

yu ndiꞌya̱:
―¿Ñiꞌya̱ caca jiꞌi ̱ yu biꞌ cuaꞌni yu cña tonu

cuentya jiꞌi̱ ycuiꞌ Ndyosi si juaꞌa ̱ ntsuꞌu tsa
quiꞌya jiꞌi ̱ yu?



SAN JUAN 9:17 145 SAN JUAN 10:1

Ná stuꞌba chaꞌnunchcuiꞌnguꞌbiꞌ jiꞌi ̱ Jesús.
17 Liꞌ xaꞌ nchcuane nguꞌ jiꞌi ̱ nu ngua cuityi ̱ꞌ
biꞌ:

―Nuꞌu̱ ni, ¿ñiꞌya̱ chcuiꞌ ta nuꞌu̱ chaꞌ jiꞌi̱ yu
biꞌ juani, chaꞌ cua nguaꞌni yu joꞌo jiꞌi̱ cloo
nuꞌu̱?
Liꞌ nguxacui̱ nu quiꞌyu biꞌ chaꞌ jiꞌi̱ nguꞌ:
―Scanucusuꞌnundachaꞌ jiꞌi̱ ycuiꞌNdyosi

loꞌo ñati,̱ juaꞌa̱ laca yu biꞌ ―nacui ̱.
18 Ná jlya tiꞌ nu nguꞌ judío biꞌ, chaꞌ ca

ñaꞌa̱ cuityi ̱ꞌ nu quiꞌyu biꞌ loꞌo ngula, loꞌo nu
juani tyaca ̱ꞌ tsoꞌo xee ñaꞌa ̱. Su ndye chaꞌ,
liꞌ ngusiꞌya nguꞌ jiꞌi̱ nguꞌ cusuꞌ jiꞌi ̱. 19 Liꞌ
nchcuane nguꞌ jiꞌi ̱ nguꞌ cusuꞌ biꞌ:

―¿Ha sñiꞌ cuꞌma ̱ laca yu re? ―nacui ̱
nguꞌ―. ¿Ñiꞌya ̱ ngua liꞌ? ¿Ha ca ñaꞌa̱ cuityi ̱ꞌ
yu loꞌo ngula yu? ¿Ñiꞌya ̱ ngua chaꞌ ñaꞌa̱ yu
juani?

20 Liꞌ nguxacui̱ sti xtyaꞌa̱ chaꞌ jiꞌi ̱ nguꞌ
fariseo biꞌ:

―Jlo tiꞌ ya chaꞌ sñiꞌ ya laca yu, jlo tiꞌ ya
chaꞌ ca ñaꞌa̱ cuityi ̱ꞌ yu loꞌo ngula yu―nacui ̱
nguꞌ―, 21 pana ná nda ya cuentya tsiyaꞌ ti
ñiꞌya̱ ngua chaꞌ ngujui xee nu ntsuꞌu cloo yu
juani. Ná jlo tiꞌ ya tilaca laca nu nguaꞌni joꞌo
jiꞌi̱ yu. Xcuane ma ̱ jiꞌi ̱ ycuiꞌ yu; cua tlyu yu
biꞌ, ycuiꞌ yu taca ta liñi yu chaꞌ loꞌoma ̱.

22 Juaꞌa ̱ nacui ̱ sti xtyaꞌa̱ nu quiꞌyu biꞌ jiꞌi ̱
nguꞌ, chaꞌ ntsi̱i̱ tsa nguꞌ jiꞌi̱ nguꞌ judío biꞌ;
na cua nguaꞌni stuꞌba nguꞌ laca cña chaꞌ jiꞌi ̱
nguꞌ loꞌo tyaꞌa nguꞌ chaꞌ culoꞌo nguꞌ jiꞌi ̱ ñati ̱
neꞌ laa, cua ñaꞌa̱ ca ñati ̱ nu ñacui ̱ chaꞌ Jesús
laca Cristo, nu ñati ̱ tlyu nu nda ycuiꞌ Ndyosi
jiꞌi̱ lijya̱ chalyuu. Ngaꞌaa ta nguꞌ judío biꞌ
chacuayáꞌ tsaa nguꞌ neꞌ laa liꞌ. 23 Biꞌ chaꞌ
nacui ̱ sti xtyaꞌa̱ nu ngua cuityi̱ꞌ biꞌ: “Xcuane
ma ̱ jiꞌi̱ ycuiꞌ yu, cua tlyu yu biꞌ”.

24Tya ngusiꞌya nguꞌ jiꞌi̱ nu ngua cuityi ̱ꞌ biꞌ
chaca quiyaꞌ, loꞌo liꞌ lye nchcuiꞌ nguꞌ loꞌo:

―Chacuayáꞌ jiꞌi̱ ycuiꞌ Ndyosi, ta nuꞌu̱ chaꞌ
liñi loꞌo ya juani ―nacui ̱ nguꞌ jiꞌi̱―. Cua jlo
tiꞌ ya chaꞌ ntsuꞌu tsa quiꞌya jiꞌi̱ nu Jesús biꞌ.

25―Nándanaꞌ cuentya si ntsuꞌuquiꞌya jiꞌi ̱
yu ―nacui̱ nu ngua cuityi ̱ꞌ biꞌ―. Jlo tiꞌ naꞌ
chaꞌ cuityi ̱ꞌnaꞌ clyo, loꞌo juani cuantsuꞌuxee
cloo naꞌ. Tsa biꞌ ti chaꞌ jlo tiꞌ naꞌ.

26―¿Ñiꞌya̱ nguaꞌni yu biꞌ loꞌo nuꞌu̱ lacua?
―nacui ̱ nguꞌ―. ¿Ñiꞌya̱ nguaꞌni yu chaꞌ ndy-
aca tsoꞌo cloo nuꞌu ̱ juani?

27 ―Cua ndachaꞌ naꞌ jiꞌi̱ ma ̱ tsaca quiyaꞌ
tsa ̱, loꞌo ná nguaꞌa̱ jyaca̱ ma ̱ jiꞌi ̱ chaꞌ biꞌ
―nacui ̱ nu quiꞌyu biꞌ―. ¿Ni chaꞌ laca xaꞌ ntiꞌ
ma ̱ cuna ma ̱ chaꞌ biꞌ chaca quiyaꞌ? ¿Ha loꞌo
cuꞌma ̱ ntiꞌma ̱ caca tsaꞌa̱ ma ̱ chaꞌ jiꞌi ̱ yu?

28Liꞌ nchcuiꞌ nu nguꞌ judío biꞌ chaꞌ tiꞌí loꞌo:
―Nuꞌu̱ laca sca nu ndyaca tsaꞌa ̱ jiꞌi ̱ yu biꞌ

―nacui ̱nguꞌ―, cuare laca yañati ̱nundyaca
tsaꞌa̱ jiꞌi ̱ jyoꞌo cusuꞌ Moisés. 29 Jlya tiꞌ ya
chaꞌnda ycuiꞌNdyosi chaꞌ loꞌonuMoisésbiꞌ,
pana ná jlo tiꞌ ya tsiyaꞌ ti ma nde ngutuꞌu nu
Jesús biꞌ lijya̱.

30 Liꞌ nguxtyacui nu quiꞌyu biꞌ chaꞌ loꞌo
nguꞌ fariseo biꞌ:

―Tlyu tsa chaꞌ nda ma ̱ loꞌo naꞌ juani
―nacui̱―. Nde cua ti ndu̱ sca nu quiꞌyu
nu nguaꞌni ca ti joꞌo cloo naꞌ, loꞌo ná jlo
tiꞌ ma ̱ tsiyaꞌ ti ma nde ngutuꞌu yu lijya̱ yu
―nacui̱―. 31 Jlo tiꞌ lcaa tyaꞌa na chaꞌ ná
ndaquiyaꞌ ycuiꞌ Ndyosi jiꞌi̱ chaꞌ nu nchcuiꞌ
ñati ̱ cuxi loꞌo Ni; ndaquiyaꞌ Ni jiꞌi̱ nguꞌ loꞌo
nchcuiꞌ ñati ̱nu nduꞌni tacati, ñati ̱nu nduꞌni
cña nu ngulo Ni jiꞌi ̱ ―nacui ̱―. 32 Tya loꞌo
nguxana chalyuu, bilya cuaꞌni nguꞌ chaꞌ
tyuꞌu xee cloo ñati ̱ chaca quiyaꞌ nu loꞌo ca
ñaꞌa̱ cuityi ̱ꞌ nguꞌ loꞌo ngula nguꞌ. 33Ná caca
jiꞌi̱ yu biꞌ cuaꞌni yu cña biꞌ si siꞌi ca slo ycuiꞌ
Ndyosi ngutuꞌu yu.

34 ―Nguꞌ cuxi laca nuꞌu̱, pana ntiꞌ nuꞌu̱
culuꞌu xi chaꞌ joꞌó jiꞌi̱ ya ―nacui̱ nguꞌ judío
liꞌ―. Cuxi nuꞌu̱ loꞌo ngula nuꞌu̱, juaꞌa̱ cuxi ti
nguluu nuꞌu̱―nacui̱ nguꞌ.
Loꞌo liꞌ nguloꞌo nguꞌ jiꞌi̱ nu quiꞌyu biꞌ,

ngaꞌaa nda nguꞌ chacuayáꞌ tsaa neꞌ laa tsiyaꞌ
ti.

Na cuityi ̱ꞌ nguꞌ chaꞌ ná jlya tiꞌ nguꞌ
35Liꞌ ngujui chaꞌ jiꞌi̱ Jesús, ndyuna yu chaꞌ

nguloꞌo nguꞌ jiꞌi̱ nu quiꞌyu biꞌ neꞌ laa. Loꞌo
ngujyacua Jesús jiꞌi̱, nchcuane yu jiꞌi̱ liꞌ:

―¿Ha jlya ca tiꞌ nuꞌu̱ jiꞌi̱ ycuiꞌ nu cua lijya̱
chalyuu chaꞌ caca ñati?̱ ―nacui̱ Jesús jiꞌi̱.

36―¿Tilaca laca yu biꞌ, cusuꞌ? ―nacui̱ nu
quiꞌyu biꞌ―. Ntiꞌ tsa naꞌ xñi naꞌ chaꞌ jiꞌi ̱.

37 ―Cua naꞌa̱ nuꞌu̱ jiꞌi ̱ yu biꞌ ―nacui ̱
Jesús―. Naꞌ laca̱ biꞌ, naꞌ nu nchcui ̱ꞌ loꞌo nuꞌu̱
juani ti.

38 Hora ti ndyatu̱ sti̱ꞌ nu quiꞌyu biꞌ slo
Jesús.

―Jlya tiꞌ naꞌ jinuꞌu̱, Xuꞌna―nacui̱.
39Liꞌ nchcuiꞌ Jesús loꞌo:
―Cua lijya ̱ naꞌ chalyuu chaꞌ cuaꞌni cuayáꞌ

naꞌ jiꞌi ̱ ñati,̱ tilaca laca nu xñi chaꞌ jnaꞌ,
tilaca lacanuná tyajaꞌa̱ xñi chaꞌ jnaꞌ―nacui ̱
Jesús―. Ta naꞌ xee nu tyuꞌú neꞌ cresiya jiꞌi̱
nguꞌ nu xñi chaꞌ jnaꞌ, masi ñiꞌya̱ ntiꞌ cuityi̱ꞌ
ti nguꞌ ndiꞌi ̱ nguꞌ chalyuu; tacu ̱ꞌ naꞌ xee jiꞌi̱
nguꞌnuná tyajaꞌa̱ xñi chaꞌ jnaꞌ tsiyaꞌ ti, masi
nduꞌni nguꞌ chaꞌ tsoꞌo tsa ycuiꞌ nguꞌ.

40Ndu ̱xi nguꞌ fariseo slo Jesús loꞌonchcuiꞌ
yu juaꞌa̱.

―¿Ha cuityi ̱ꞌ cua lacua? ―nacui ̱ nguꞌ jiꞌi̱
yu.

41 ―Ná ntsuꞌu quiꞌya jiꞌi̱ ma ̱, si jlo tiꞌ ma ̱
chaꞌ cuityi ̱ꞌ ti ma ̱ ―nacui ̱ Jesús―. Chaꞌ
nchcuiꞌma ̱ chaꞌ taca ñaꞌa̱ ma ̱, biꞌ chaꞌ ñaꞌa̱ ti
ntsuꞌu quiꞌya jiꞌi ̱ma ̱.

10
Cui̱i ̱ jiꞌi ̱ loꞌo su ndyiꞌi ̱ xlyaꞌ talya

1 ’Ta naꞌ sca chaꞌ liñi loꞌoma ̱ juani―nacui ̱
Jesús jiꞌi̱ nguꞌ judío liꞌ―. Tachaa tsa ndyaꞌ
loꞌo su ndyiꞌi̱ xlyaꞌ talya. Loꞌo ndyaꞌa̱ nguꞌ
neꞌ loꞌo biꞌ, sca ti toꞌ loꞌo ngaꞌa̱ chaꞌ tyatí ̱

nguꞌ. Nu cuaana laca nu ndyacuí ̱ que loꞌo,
ndyatí ̱ chaca seꞌi̱ liꞌ ―nacui ̱ Jesús―. 2 Nde
toꞌ loꞌo ndyatí ̱ nu laca xuꞌna xlyaꞌ biꞌ. 3Nslo
nu ntsuꞌu cua ̱ toꞌ loꞌo jiꞌi̱ xuꞌna xlyaꞌ, biꞌ chaꞌ
nda chacuayáꞌ ndyatí ̱ yu biꞌ neꞌ loꞌo―nacui̱
Jesús―. Nsloxlyaꞌxtyiꞌi xuꞌnaniꞌ; loꞌonxiꞌya
yu jiꞌi̱ xlyaꞌ jiꞌi ̱ycuiꞌ ca, lijya ̱niꞌ slo yu, ndyaꞌa̱
loꞌo yu jiꞌi̱ xlyaꞌ biꞌ liꞌ. 4Loꞌo cua ngutuꞌu lcaa
xlyaꞌ nde liyaꞌ, liꞌ nde loo la ntyucua nu laca
xuꞌna niꞌ, nde chu ̱ꞌ la lcaꞌa̱ xlyaꞌ jiꞌi̱ yu, chaꞌ
nduna niꞌ loꞌo nxiꞌya xuꞌna niꞌ jiꞌi ̱ niꞌ. 5 Ná
ndyuꞌu lcaꞌa ̱ niꞌ jiꞌi ̱ xaꞌ ñati;̱ loꞌo nduna niꞌ
chaꞌ nu nchcuiꞌ xaꞌ ñati ̱ loꞌo niꞌ, xna niꞌ liꞌ,
chaꞌ ná nslo niꞌ xtyiꞌi xaꞌ ñati.̱

6 Biꞌ ngua sca chaꞌ nu nchcuiꞌ neꞌ ti Jesús
loꞌo nguꞌ, pana ná ngua cuayáꞌ tiꞌ nguꞌ tsiyaꞌ
ti ñiꞌya̱ndyuꞌuchaꞌnunchcuiꞌ Jesús loꞌonguꞌ
liꞌ.

Ñaꞌa̱si̱i ̱ tsoꞌo Jesús jiꞌi ̱ xlyaꞌ jiꞌi ̱ yu
7 Loꞌo liꞌ nchcuiꞌ Jesús loꞌo nguꞌ chaca

quiyaꞌ:
―Liñi tsa chaꞌ nu nda naꞌ loꞌoma ̱ ―nacui̱

Jesús―. Ycuiꞌ ti naꞌ laca ̱ toꞌ loꞌo biꞌ, chaꞌ
nchcaꞌa̱ naꞌ toꞌ loꞌo su ndyatí ̱ niꞌ. 8 Ná
ndaquiyaꞌ xlyaꞌ biꞌ jiꞌi̱ ñati ̱ nu ya̱a̱ yala la,
chaꞌ xcuiꞌ nu cuaana laca nguꞌ biꞌ; tsa cuꞌ ti
ntyucuaana nguꞌ na nu ntsuꞌu jiꞌi̱ tyaꞌa ñati ̱
nguꞌ ―nacui ̱―. 9Nu ngaꞌa̱ toꞌ loꞌo, tsoꞌo tsa
ñaꞌa ̱si ̱i̱ jiꞌi̱ xlyaꞌ jiꞌi ̱; loꞌo juaꞌa̱ naꞌ, tsoꞌo tsa
ñaꞌa ̱si ̱i̱ naꞌ jiꞌi̱ ñati ̱ ꞌna ―nacui̱ Jesús―. Taca
tyeje tacui nguꞌ chaꞌ tyatí̱ nguꞌ neꞌ loꞌo su
ngaꞌa ̱ naꞌ, chaꞌ ná caca cuxi jiꞌi̱ nguꞌ biꞌ liꞌ.
Tsoꞌo ti tyatí ̱ nguꞌ neꞌ loꞌo su ngaꞌa ̱ naꞌ, tsoꞌo
ti tyuꞌu nguꞌ chaca quiyaꞌ, ñiꞌya̱ nu nduꞌni
xlyaꞌ. Caja ñiꞌya ̱ tyiji̱ yuꞌu jiꞌi̱ nguꞌbiꞌ liꞌ, ñiꞌya̱
laca loꞌo ndyiji na ndacu xlyaꞌ.

10 ’Tsa cuꞌ ti cña cuaana nduꞌni nu nguꞌ
cuaana biꞌ ―nacui̱ Jesús―. Ndyaꞌa̱ nguꞌ biꞌ
chaꞌ cuaꞌni ñuꞌu̱ nguꞌ jiꞌi̱ ñati,̱ chaꞌ chcunaꞌ
cresiya jiꞌi ̱ ñati ̱ biꞌ; na cua lijya ̱ naꞌ chaꞌ ta
naꞌ chalyuu tsoꞌo jiꞌi ̱ ñati,̱ su caca tyiꞌi̱ nguꞌ
tyucui tyiquee nguꞌ liꞌ ―nacui ̱―. 11Tsoꞌo tsa
ñaꞌa ̱si ̱i̱ naꞌ jiꞌi ̱ xlyaꞌ ꞌna. Ycuiꞌ ca naꞌ tyajaꞌa̱
Naꞌ caja ̱a̱ chaꞌná cajaa xlyaꞌ jnaꞌ, chaꞌntsuꞌu
tsa tyiquee naꞌ ñaꞌa ̱ naꞌ jiꞌi ̱ nguꞌ ―nacui ̱―.
12Scamsu ti ni, ná ñaꞌa̱si ̱i ̱ tsoꞌo jiꞌi ̱ xlyaꞌ, xna
yu loꞌoñaꞌa̱ yu chaꞌ lijya̱ boꞌo. Siꞌi ycuiꞌ yunu
laca loo jiꞌi̱ xlyaꞌ, siꞌi ycuiꞌ yunu ca jiꞌi̱ niꞌ, ntiꞌ
yu. Biꞌ chaꞌ caca lyaꞌ tiꞌ boꞌo jiꞌi ̱ taju xlyaꞌ biꞌ,
liꞌ tyijyuꞌ cañi xlyaꞌ xna niꞌ ―nacui ̱ Jesús―.
13 Nxna msu tyijyuꞌ chaꞌ neꞌ xña ti jiꞌi̱ nguꞌ
ndyaꞌa̱ yu, siꞌi na jiꞌi̱ yu laca xlyaꞌ biꞌ.

14 ’Tsoꞌo tsa ñaꞌa̱si ̱i̱ naꞌ jiꞌi ̱ xlyaꞌ ꞌna. Nslo
naꞌ jiꞌi ̱ ñati ̱ jnaꞌ, loꞌo juaꞌa̱ cua nguiꞌi̱ ñati ̱biꞌ
jnaꞌ. 15Ñiꞌya̱ nslo Sti naꞌ jnaꞌ, juaꞌa̱ nslo naꞌ
jiꞌi ̱ Sti naꞌ; ñiꞌya̱ ntsuꞌu chaꞌ jiꞌi ̱ Sti naꞌ loꞌo
naꞌ, juaꞌa̱ ntsuꞌu chaꞌ jnaꞌ loꞌo ñati ̱ jnaꞌ. Ycuiꞌ
ca naꞌ tyajaꞌa̱ naꞌ caja ̱a̱ chaꞌ ná tye cresiya
jiꞌi ̱ ñati ̱ ꞌna ―nacui̱ Jesús jiꞌi ̱ nguꞌ―. 16 Tya
ntsuꞌu la xaꞌ ñati ̱ ꞌna nu ndiꞌi̱ xaꞌ quichi ̱, nu
ná stuꞌba ngaꞌa̱ loꞌo taju ñati ̱ re; ngaꞌa̱ chaꞌ

tsaꞌa naꞌ tsaquiꞌya naꞌ jiꞌi ̱ nguꞌ biꞌ, chaꞌ loꞌo
nguꞌ biꞌ tya ̱a̱ nguꞌ ca neꞌ loꞌo re. Loꞌo liꞌ cuna
nguꞌ chaꞌ nu chcuiꞌ naꞌ loꞌo nguꞌ; caca nguꞌ
sca ti taju ñati ̱ ꞌna, loꞌo juaꞌa ̱ caca naꞌ nu sca
ti Xuꞌna nguꞌ ―nacui̱ Jesús―.

17 ’Tye chalyuu ꞌna, cajaanaꞌ chaꞌ tyuꞌúnaꞌ
chaca quiyaꞌ ca tiyaꞌ la, biꞌ chaꞌ ntsuꞌu tsa
tyiquee Sti naꞌ ñaꞌa̱ ꞌna. 18 Ná tucui xlyaá
cresiya ꞌna, ycuiꞌ ca ti naꞌ ntajaꞌa̱ naꞌ caja̱a ̱
―nacui ̱ Jesús―. Taca cuaꞌni naꞌ juaꞌa ̱, chaꞌ
cua nda ycuiꞌNdyosi Sti naꞌ chacuayáꞌ cajaa
naꞌ, loꞌo juaꞌa̱ cua nda Ni chacuayáꞌ chaꞌ
tyuꞌú naꞌ chaca quiyaꞌ.

19Tya chaca quiyaꞌ ná stuꞌba chaꞌ jiꞌi̱ nguꞌ
judío loꞌo tyaꞌa nguꞌ chaꞌ nchcuiꞌ Jesús juaꞌa̱.
20Ntsuꞌu tsa nguꞌ nu nacui ̱ ndiꞌya ̱:

―Ñiꞌya̱ ntiꞌ sca nu xñaꞌa ̱, juaꞌa̱ ntiꞌ yu cua.
Na tonto yu. Ná ntsuꞌu chaꞌ cuna na chaꞌ nu
nchcuiꞌ yu cua.

21Liꞌ nacui ̱ xaꞌ la ñati:̱
―Ná taca chcuiꞌ nguꞌ ñiꞌya̱ nu nchcuiꞌ yu

cua juani si ntsuꞌu cuiꞌi̱ xñaꞌa̱ jiꞌi ̱ nguꞌ. ¿Ha
caca jiꞌi ̱ nu xñaꞌa ̱ cuaꞌni chaꞌ tyaca tsoꞌo cloo
nu cuityi ̱ꞌ? Ná taca jiꞌi ̱.

Nxu ̱u̱ tyaꞌa nguꞌ judío loꞌo Jesús
22 Tyempo tlyaꞌ ngua liꞌ, nu loꞌo sube

tsa tsa̱. Nde quichi ̱ Jerusalén ndyuꞌni tlyu
nguꞌ jiꞌi̱ taꞌa su ngulacua̱ jiꞌi ̱ laa tonu ca biꞌ.
23Ndyaa Jesús toꞌ laa ca su nchcuiꞌ nguꞌ jiꞌi̱:
“Corredor jiꞌi ̱ Salomón”. 24 Liꞌ ndyuꞌu tiꞌi ̱
tyu ̱u̱ tyaꞌa nguꞌ judío slo Jesús, nchcuane
nguꞌ jiꞌi̱ yu:

―¿Ni jacuaꞌ chcuiꞌ liñi nuꞌu̱ loꞌo cua, chaꞌ
caca cuayáꞌ tiꞌ ya si nuꞌu̱ laca nu ñati ̱ tlyu
nu ta ycuiꞌ Ndyosi jiꞌi̱ ca̱a̱? ―nacui̱ nguꞌ jiꞌi ̱
Jesús―. Ná taloya sinácachaꞌnuꞌu̱ lcaa chaꞌ
jiꞌi ̱ cua. Tsoꞌo si chcuiꞌ liñi nuꞌu̱ juani.

25 ―Juaꞌa̱ ni naꞌ tsaca quiyaꞌ jiꞌi ̱ ma ̱
―nacui ̱ Jesús jiꞌi̱ nguꞌ biꞌ liꞌ―, loꞌo ná jlya
tiꞌ ma ̱ chaꞌ nu nchcuiꞌ naꞌ loꞌo ma ̱ tsiyaꞌ ti
―nacui ̱―. Loꞌo ñaꞌa̱ ma ̱ chaꞌ nduꞌni naꞌ cña
tonu biꞌ chacuayáꞌ jiꞌi ̱ Sti naꞌ, ndyiji chaꞌ liñi
jiꞌi ̱ ma̱ liꞌ; 26 pana ná jlya tiꞌ ma̱ jiꞌi ̱ cña biꞌ,
chaꞌ siꞌi taju ñati ̱ ꞌna lacama ̱. Nacui̱ naꞌ juaꞌa ̱
jiꞌi ̱ma ̱ tsubiꞌ―nacui̱ Jesús jiꞌi ̱nguꞌ―. 27Ñiꞌya ̱
nduꞌni xlyaꞌ, juaꞌa̱ nduna ñati ̱ ꞌna jnaꞌ loꞌo
nchcuiꞌ naꞌ loꞌo nguꞌ. Cua nslo naꞌ jiꞌi̱ nguꞌ,
cua ndyaꞌa̱ nguꞌ loꞌo naꞌ. 28 Ná ngaꞌa̱ chaꞌ
tye chalyuu nu ta naꞌ jiꞌi ̱ nguꞌ biꞌ, ná chcunaꞌ
cresiya jiꞌi ̱nguꞌ liꞌ. Ná tucui caca jiꞌi̱ xlyaá jiꞌi ̱
ñati ̱biꞌ ꞌna, chaꞌ tsoꞌo tsañaꞌa ̱si̱i ̱naꞌ jiꞌi̱ ñati ̱biꞌ
―nacui ̱ Jesús―. 29Na cua nda Sti naꞌ ñati ̱biꞌ
jnaꞌ, loꞌo juaꞌa̱ ngaꞌaa ntsuꞌu chaca nu stuꞌba
tlyu loꞌo ycuiꞌ Ni; biꞌ chaꞌ ná tucui caca jiꞌi ̱
xlyaá jiꞌi ̱ nguꞌ biꞌ, nu loꞌo ñaꞌa ̱si ̱i̱ Sti naꞌ jiꞌi ̱
nguꞌ. 30Loꞌo juaꞌa̱ stuꞌba ntsuꞌu chaꞌ jiꞌi ̱ ycuiꞌ
Ndyosi Sti naꞌ loꞌo naꞌ ―nacui ̱ Jesús.

31 Chaca quiyaꞌ ngusñi nu nguꞌ judío biꞌ
quee chaꞌ cu ̱ nguꞌ jiꞌi ̱ Jesús, cujuii nguꞌ jiꞌi̱.
32Liꞌ nchcuiꞌ yu loꞌo nguꞌ biꞌ:

―Cua quiñaꞌa̱ tsa cña tsoꞌo nguaꞌni naꞌ
chacuayáꞌ jiꞌi ̱ Sti naꞌ slo cuꞌma ̱, loꞌo juaꞌa̱ cua
naꞌa̱ ma ̱ cña nu nguaꞌni naꞌ. ¿Ha xquiꞌya sca
cña tsoꞌo nunguaꞌni naꞌ, biꞌ chaꞌntiꞌma ̱ cuta
ma ̱ quee ꞌna?

33Liꞌnguxtyacui nunguꞌ judíobiꞌ chaꞌ loꞌo
Jesús:

―Ná cujuii ya jinuꞌu̱ loꞌo quee xquiꞌya sca
cña tsoꞌo nu nguaꞌni nuꞌu̱ ―nacui̱ nguꞌ―,
xquiꞌya chaꞌ cuxi nu nchcuiꞌ nuꞌu̱ jiꞌi̱ ycuiꞌ
Ndyosi, biꞌ chaꞌ cu̱ ya quee jinuꞌu̱. Sñiꞌ ñati ̱
chalyuu ti laca nuꞌu̱, pana nduꞌni nuꞌu̱ chaꞌ
laca nuꞌu̱ ycuiꞌNdyosi.

34Liꞌ nacui ̱ Jesús jiꞌi̱ nguꞌ:
―Lo quityi nscua chaꞌ cusuꞌ nu jlya tsa

tiꞌ ma ̱, ntsuꞌu sca chaꞌ nu nchcuiꞌ ndiꞌya̱:
“Ndyosi laca lcaa cuꞌma ̱ cuentya jnaꞌ”
―nacui ̱ Jesús―. 35 Jlo tiꞌ na chaꞌ ná caca
jiꞌna tacu ̱ꞌna ni sca chaꞌnunda ycuiꞌNdyosi
loꞌo na. Sca chaꞌ nu nchcuiꞌ quityi biꞌ ni,
nacui ̱ chaꞌ ñiꞌya ̱ laca ycuiꞌ Ndyosi, juaꞌa̱
laca ñati ̱ nu ndaquiyaꞌ chaꞌ nu nda Ni loꞌo.
36 ¿Ni chaꞌ laca ngusta cuꞌma ̱ quiꞌya jnaꞌ slo
ycuiꞌ Ndyosi loꞌo nacui ̱ ma ̱ chaꞌ nchcuiꞌ naꞌ
chaꞌ cuxi jiꞌi ̱ ycuiꞌ Ni? ―nacui̱ Jesús―. Cua
ngusubi Sti naꞌ jnaꞌ, nda Ni ꞌna lijya̱a̱ nde
chalyuu. ¿Ni chaꞌ laca ná tsoꞌo ntiꞌ ma ̱ chaꞌ
nacui ̱naꞌ chaꞌnu sca ti Sñiꞌ ycuiꞌNdyosi laca
naꞌ? 37Nántsuꞌu chaꞌ jlya tiꞌma ̱ jnaꞌ ―nacui ̱
Jesús liꞌ―, si ná nduꞌni naꞌ cua ñaꞌa̱ ca cña
nu nduꞌni Sti naꞌ ―nacui ̱―. 38 Pana nu loꞌo
nduꞌni naꞌ cña jiꞌi̱ ycuiꞌNdyosi, liꞌ caca jlya tiꞌ
ma ̱ jnaꞌ xquiꞌya cña nu nduꞌni naꞌ biꞌ, masi
ná jlya tiꞌ ma ̱ chaꞌ nu nchcuiꞌ naꞌ. Loꞌo liꞌ
caca cuayáꞌ tiꞌma ̱, caca jlo tiꞌma ̱, chaꞌ stuꞌba
ntsuꞌu chaꞌ jiꞌi ̱ Sti naꞌ loꞌo naꞌ, stuꞌba ntsuꞌu
chaꞌ jnaꞌ loꞌo Sti naꞌ.

39Chacaquiyaꞌnguaꞌni cuayáꞌnguꞌ si caca
tayaꞌ nguꞌ jiꞌi ̱ Jesús. Liꞌ ngaꞌaa ndyanu yu,
laja ti nguꞌ ngutuꞌu yu ngulaá yu jiꞌi̱ nguꞌ.

40 Liꞌ ndyaa Jesús chaca quiyaꞌ, ndyaa
chaca tsuꞌ staꞌa̱ Jordán ca su ngutu ̱ Juan
ntyucuatya jiꞌi ̱ nguꞌ tya clyo. Nde biꞌ ngutiꞌi ̱
yu, loꞌo juaꞌa̱ ndyaꞌa̱ tsa nguꞌ slo. 41Liꞌ nacui ̱
nguꞌ jiꞌi̱ tyaꞌa nguꞌ:

―Ná nguaꞌni Juan ni sca cña tonu chaꞌ
cube tiꞌ na jiꞌi ̱. Pana liñi tsa ndyuꞌu lcaa chaꞌ
nu nchcuiꞌ nu Juan biꞌ tya tsubiꞌ la cuentya
jiꞌi̱ nu quiꞌyu re.

42Loꞌo liꞌ cuanguxana tyu̱u̱ tyaꞌanguꞌ, jlya
tiꞌ nguꞌ jiꞌi̱ Jesús loꞌo ngutiꞌi̱ nguꞌ nde biꞌ.

11
Ngujuii Lázaro

1 Ndiꞌi̱ sca nu quiꞌyu nu naa Lázaro.
Quicha tsa biꞌ. Nguꞌ quichi ̱Betania laca, loꞌo
juaꞌa̱ María loꞌo Marta laca tyaꞌa ngula nu
quiꞌyu biꞌ. 2 (Tyaꞌa ngula María laca Lázaro
nu quicha biꞌ, loꞌo juaꞌa̱ María laca nu suꞌba
setye tyixi xtyiꞌi chu ̱ꞌ quiyaꞌ Jesús nde loo
la, loꞌo liꞌ subeꞌ choꞌ quicha ̱ꞌ que ycuiꞌ choꞌ

quiyaꞌ Jesús chaꞌ quityi.) 3 Cua nda tyucuaa
nu cunaꞌa ̱ biꞌ chaꞌ ndyaa ca slo Jesús:

―Tyuꞌu chaꞌ clyu tiꞌ jinuꞌu̱, Xuꞌna―nacui ̱
nguꞌ cunaꞌa ̱ biꞌ―, nde lijya ̱ chaꞌ, chaꞌ caca
cuayáꞌ tiꞌ nuꞌu̱ chaꞌ ntsiya tyaꞌa tsoꞌo nuꞌu̱,
quicha tsa yu.

4Loꞌo ndyuna Jesús chaꞌ biꞌ, liꞌ nacui̱:
―Ná ngaꞌa̱ chaꞌ cajaa nu quicha biꞌ. Na

quicha yu biꞌ chaꞌ caca tlyu la ycuiꞌ Ndyosi,
chaꞌ cuaꞌni tlyunguꞌ jnaꞌ, chaꞌnaꞌ laca̱ nu sca
ti Sñiꞌ ycuiꞌ Ndyosi. Loꞌo ñaꞌa ̱ nguꞌ ñiꞌya ̱ cña
tonu nu cuaꞌni naꞌ chaꞌ caca joꞌo jiꞌi ̱ yu, liꞌ
cuaꞌni tlyu nguꞌ jiꞌi ̱ ycuiꞌNdyosi.

5-6 Loꞌo ndyuna Jesús chaꞌ quicha Lázaro,
liꞌ tya ndyanu Jesús tya tyucuaa tsa̱ su ndiꞌi̱
biꞌ, masi ntsuꞌu tsa tyiquee yu ñaꞌa̱ yu jiꞌi̱ ca
taꞌa sna nguꞌ biꞌ, jiꞌi̱ Marta, loꞌo jiꞌi ̱ nu chaca
choꞌ tyaꞌa Marta, loꞌo jiꞌi̱ ycuiꞌ Lázaro. 7Tiyaꞌ
la, liꞌ nacui ̱ Jesús jiꞌi ̱ ñati ̱nu ndyaca tsaꞌa ̱ jiꞌi̱:

―Tyaa na xtyu̱u̱ na nde loyuu su cuentya
Judea―nacui ̱.

8Liꞌ nguxacui ̱ nguꞌ biꞌ chaꞌ jiꞌi ̱:
―Mstru ―nacui ̱ nguꞌ―, ná saꞌni ngua biꞌ

loꞌongua tiꞌnguꞌ judíobiꞌ cu ̱nguꞌquee jinuꞌu̱
chaꞌ cujuii nguꞌ jinuꞌu̱, ngua tiꞌ nguꞌ. ¿Ha cua
tsaa ti nuꞌu̱ nde jua chaca quiyaꞌ? ―nacui ̱
nguꞌ.

9Liꞌ nacui ̱ Jesús jiꞌi ̱ nguꞌ biꞌ:
―Tii tyucuaa ti hora ntsuꞌu jiꞌi̱ sca tsa̱.

Loꞌo tyaꞌa̱ na ndacua̱, ná sca na tyacua
quiyaꞌ na, tyaca̱ꞌ su ndyaꞌa̱ na chaꞌ tya xee
―nacui̱―. 10 Loꞌo tyuꞌu taꞌa̱ na talya, liꞌ
tyacua sca na ngaꞌa̱ tyucui ̱i̱ quiyaꞌ na, chaꞌ
ná tyaca̱ꞌ xee ñaꞌa̱ na jiꞌi̱ liꞌ.

11Loꞌo cua nchcuiꞌ Jesús juaꞌa̱, liꞌ nacui̱:
―Cua lajaꞌ Lázaro tyaꞌa tsoꞌo na. Nde jua

tsaꞌa naꞌ juani chaꞌ xtyuꞌu̱ jiꞌi ̱ yu.
12 ―Mstru ―nacui̱ nguꞌ nu ndyaca tsaꞌa̱

jiꞌi̱―, loꞌo lajaꞌ ca yu, liꞌ tyaca tsoꞌo yu.
13Ngua tiꞌnguꞌ chaꞌndyuꞌu xcalá yu,masi

ntiꞌ Jesús ñacui ̱ jiꞌi̱ nguꞌ chaꞌ chañi chaꞌ ngu-
juii yu. 14Loꞌo liꞌ liñi nchcuiꞌ Jesús loꞌo nguꞌ:

―Ngujuii Lázaro ―nacui̱―. 15 Tsoꞌo ti ntiꞌ
naꞌ chaꞌnángutiꞌi̱ naꞌnde jua loꞌongujuii yu.
Juani taca tyuꞌu tsoꞌo chaꞌ jiꞌi̱ ycuiꞌma ̱, taca
xñi tsoꞌo la ma ̱ chaꞌ jnaꞌ ―nacui ̱―. Tyaa na
ca su nscua jyoꞌo.

16 Liꞌ nchcuiꞌ Tomás nu Culacaꞌ loꞌo tyaꞌa
ndyaca tsaꞌa̱ jiꞌi ̱ Jesús:

―Tyaa na loꞌo nu cusuꞌ lacua, chaꞌ stuꞌba
ti cajaa na loꞌo―nacui̱ Tomás.

“Tyuꞌú tyaꞌa ngula nuꞌu̱ chaca quiyaꞌ”
17Loꞌo ndyalaa Jesús ca biꞌ, ngujui chaꞌ jiꞌi̱

yu chaꞌ cua jacua tsa̱ nguatsiꞌ jyoꞌo Lázaro.
18 Ná tyijyuꞌ ndyiꞌya tyaꞌa quichi ̱ Betania
biꞌ loꞌo quichi ̱ Jerusalén, ntsuꞌu xi tucua ti
kilómetro claꞌbe cuayáꞌ tyijyuꞌ ndiꞌi ̱ quichi ̱
biꞌ. 19 Loꞌo liꞌ quiñaꞌa̱ nguꞌ quichi ̱ tonu biꞌ
ndyaa chaꞌ xtyucua nguꞌ jiꞌi ̱ Marta loꞌo jiꞌi̱
María chaꞌ ngujuii tyaꞌa ngula nguꞌ. 20 Tya
cuayáꞌ ndyuna nguꞌ chaꞌ cua lijya ̱ Jesús,

hora ti ngutuꞌu Marta ndyaa chaꞌ tyacua
tyaꞌa loꞌo Jesús tyucui̱i ̱. Sca ti María ndyanu
niꞌi̱. 21Loꞌo liꞌ nchcuiꞌMarta loꞌo Jesús:

―Ná ngujuii tyaꞌa ngula naꞌ si ngutiꞌi̱
nuꞌu̱ ca nde, cusuꞌ ―nacui ̱ nu cunaꞌa̱ biꞌ jiꞌi̱
Jesús―. 22 Pana jlo tiꞌ naꞌ chaꞌ masi juani
cuaꞌni ycuiꞌ Ndyosi lcaa chaꞌ nu jña nuꞌu̱ jiꞌi̱
Ni.

23Liꞌ nguxacui̱ Jesús chaꞌ jiꞌi ̱Marta biꞌ:
―Tyuꞌú tyaꞌa ngula nuꞌu̱ chaca quiyaꞌ.
24―Jlo tiꞌnaꞌ chaꞌ chacaquiyaꞌ tyuꞌúyubiꞌ

nu loꞌo tyuꞌú lcaa jyoꞌo loꞌocua tye ti chalyuu
―nacui̱ Marta.

25Liꞌ nguxtyacui Jesús chaꞌ loꞌo nu cunaꞌa̱
biꞌ:

―Naꞌ laca ̱ nu nduꞌni chaꞌ tyuꞌú ñati,̱ naꞌ
laca̱ nu nduꞌni chaꞌ chañi caca tsoꞌo cresiya
jiꞌi ̱ ñati ̱ ―nacui ̱ Jesús―. Masi cajaa nguꞌ,
tya tyuꞌú nguꞌ biꞌ chaca quiyaꞌ, caja chalyuu
cucui jiꞌi̱ nguꞌ si cua ngusñi nguꞌ chaꞌ jnaꞌ
―nacui̱ Jesús jiꞌi ̱ Marta―. 26 Loꞌo juaꞌa̱ lcaa
ñati ̱nu tsoꞌo ti ndi ̱ꞌi ̱ tyiquee chaꞌ ngusñi nguꞌ
chaꞌ jnaꞌ, ná nscua chaꞌ cajaa nguꞌ biꞌ tsiyaꞌ
ti. ¿Ha jlya tiꞌ nuꞌu̱ chaꞌ biꞌ?

27―Chañi chaꞌ jlya tiꞌnaꞌ, cusuꞌ―nacui ̱nu
cunaꞌa̱ biꞌ―. Hasta juani jlya tiꞌnaꞌ chaꞌnuꞌu̱
laca Cristo nuñati ̱tlyu biꞌ, nuꞌu̱ laca nu sca ti
Sñiꞌ ycuiꞌNdyosi, loꞌo juaꞌa̱ cuandaNi jinuꞌu̱
lijya ̱.

Loꞌo Jesús ndyunaa yu
28NdyenchcuiꞌMarta, liꞌndyaanu cunaꞌa̱

biꞌ, cuaana ti ngusiꞌya jiꞌi̱ María tyaꞌa ngula:
―Cua tyalaa ti nu Mstru biꞌ juani

―nacui̱―. Nxiꞌya yu jinuꞌu̱ chaꞌ tsaa nuꞌu̱
slo yu.

29 Loꞌo ndyuna María chaꞌ biꞌ, hora ti
ngutuꞌundyaa slo Jesús liꞌ. 30Tya lyiji tyalaa
Jesús quichi ̱, tya ngaꞌa̱ yu su ndyacua tyaꞌa
Marta loꞌo yu tya tsa̱ la. 31Loꞌo nu nguꞌ judío
nu ndiꞌi ̱ nxtyucua jiꞌi ̱María niꞌi ̱ ni, loꞌo naꞌa̱
nguꞌ chaꞌ tsa tsiyaꞌ ca ngutuꞌu María ndyaa,
liꞌndyaa lcaꞌa̱ nguꞌ jiꞌi ̱ choꞌ; ngua tiꞌnguꞌ chaꞌ
toꞌ cuaá ndyaa choꞌ chaꞌ cunaa choꞌ.

32 Loꞌo liꞌ ndyalaa María ca su ndu̱ Jesús.
Loꞌo naꞌa̱ choꞌ jiꞌi ̱ yu, hora ti ngutu̱ sti̱ꞌ choꞌ
slo Jesús. Loꞌo liꞌ nacui ̱María biꞌ:

―Singutiꞌi̱ nuꞌu̱ tsubiꞌ, cusuꞌ―nacui ̱―, ná
ngujuii tyaꞌa ngula naꞌ liꞌ.

33Xñiꞌi ̱ tsa ñaa xtyiꞌi Jesús liꞌ, ndube tsa tiꞌ
yu chaꞌ ndyunaa María, loꞌo juaꞌa̱ ngusiꞌya
tsa nguꞌ judío tyaꞌa ndyaꞌa̱ María. 34 Liꞌ
nchcuane Jesús jiꞌi̱ nguꞌ:

―¿Macala nguxatsiꞌma ̱ jiꞌi ̱ jyoꞌo biꞌ?
―Tsa naꞌa̱ na xi jiꞌi̱, cusuꞌ ―nacui ̱ nguꞌ liꞌ.
35Loꞌo Jesús ngusiꞌya liꞌ.
36 ―Tyacaꞌa tsa jyoꞌo biꞌ jiꞌi̱ Jesús, ntsuꞌu

tsa tyiquee yu ñaꞌa̱ yu jiꞌi ̱ ―nacui̱ nguꞌ judío
biꞌ.

37Loꞌo juaꞌa̱ ndiꞌi̱ xi nguꞌ nu nacui̱:
―¿Ni chaꞌ laca ná ngujui ñiꞌya̱ nu cuaꞌni

yu chaꞌ ná cajaa Lázaro nquichaꞌ? Nchca

jiꞌi ̱ yu cuaꞌni yu chaꞌ tyaca tsoꞌo cloo nguꞌ
cuityi ̱ꞌ.

Ndyuꞌú Lázaro chaca quiyaꞌ
38Ca chaca quiyaꞌ xñiꞌi̱ tsa ñaa xtyiꞌi Jesús,

loꞌo liꞌ ndyaa yu ca toꞌ cuaá. Sca tyuquee
laca, loꞌo ndu ̱ sca quee tlyu ndyacu ̱ꞌ tuꞌba
tyuquee biꞌ.

39―Clyatsuꞌma ̱ quee cua―nacui ̱ Jesús.
Liꞌ nchcuiꞌMarta tyaꞌa ngula jyoꞌo biꞌ loꞌo

Jesús:
―Tyucu̱ tsa xtyiꞌi caca si tyuꞌutsuꞌ quee

cua, cusuꞌ ―nacui ̱―. Cua jacua tsa̱ nguatsiꞌ
jyoꞌo re.

40Liꞌ nacui ̱ Jesús:
―Caca ñaꞌa̱ ma ̱ chaꞌ tlyu tsa nu nduꞌni

ycuiꞌNdyosi nu loꞌo jlya tiꞌma ̱ jiꞌi̱ Ni. ¿Ha siꞌi
juaꞌa̱ ni naꞌ jiꞌi ̱ma ̱ tsa̱?

41Liꞌngulotsuꞌnguꞌqueenundyacu ̱ꞌ tuꞌba
tyuquee biꞌ. Liꞌ nguxñaꞌa̱ Jesús nde cua̱.

―Sti naꞌ ―nacui ̱ Jesús liꞌ―, tsa xlyaꞌbe
hi ̱ chaꞌ cua ndyuna nuꞌu̱ chaꞌ nu nchcuiꞌ
naꞌ loꞌo nuꞌu̱. 42 Lcaa tsa̱ cua jlo tiꞌ naꞌ
chaꞌ nduna nuꞌu̱ lcaa chaꞌ nu nchcuiꞌ naꞌ
loꞌo nuꞌu̱; pana nchcuiꞌ naꞌ loꞌo nuꞌu̱ juani
xquiꞌya ñati ̱nu ndiꞌi ̱ re, chaꞌ taca ca jlya tiꞌ
nguꞌ jnaꞌ chaꞌ chañi chaꞌ cua nda nuꞌu ̱ jnaꞌ
lijya ̱a̱ chalyuu.

43Liꞌ cui ̱i̱ tsa nchcuiꞌ Jesús:
―Lázaro, tyuꞌu nuꞌu̱ su ntsuꞌu nuꞌu̱

ndacua, tya ̱a̱ nuꞌu̱ nde liyaꞌ re.
44Liꞌ ngutuꞌu nu ngua jyoꞌo biꞌ; ñaꞌa̱ ti tya

ngüixii̱̱ lateꞌ ngati̱ tyucui ñaꞌa̱ hichu ̱ꞌ, ñaꞌa ̱ ti
tya ndyacu ̱ꞌ chaca lateꞌ loo.

―Xati ̱ꞌ clya ma ̱ lateꞌ nu ntsuꞌu chu̱ꞌ yu
cua ―nacui ̱ Jesús jiꞌi̱ nguꞌ―, chaꞌ ta ma ̱
chacuayáꞌ tyaꞌa̱ yu.

Nchcuiꞌ nguꞌ ñiꞌya̱ caca cujuii nguꞌ jiꞌi ̱
Jesús

45 Loꞌo liꞌ quiñaꞌa̱ tyaꞌa nguꞌ judío biꞌ jlya
tiꞌ nguꞌ jiꞌi̱ Jesús, ñati ̱ nu ndiꞌi ̱ nxtyucua jiꞌi ̱
María tsa ̱ la, chaꞌ cua naꞌa̱ nguꞌ chaꞌ tlyu nu
nguaꞌni ca ti Jesús cuentya jiꞌi̱ ycuiꞌ Ndyosi.
46Panantsuꞌuxinguꞌbiꞌnuhora ti ndyaa slo
nguꞌ fariseo, nda nguꞌ chaꞌ loꞌo nguꞌ ñiꞌya ̱ nu
nguaꞌni Jesús. 47 Biꞌ chaꞌ nu nguꞌ sti joꞌó nu
laca loo loꞌo nguꞌ fariseo biꞌ, nguxana nxiꞌya
nguꞌ jiꞌi̱ lcaa nguꞌ tisiya, chaꞌ tyuꞌu tiꞌi ̱ nguꞌ.
Loꞌo liꞌ nchcuiꞌ nguꞌ loꞌo tyaꞌa nguꞌ:

―¿Ñiꞌya̱ cuaꞌni na juani? ―nacui̱ nguꞌ―.
Quiñaꞌa̱ tsa chaꞌ tlyu ndyuꞌni nu quiꞌyu biꞌ.
48Loꞌo ta na chacuayáꞌ jiꞌi ̱ yu chaꞌ tya cuaꞌni
la yu juaꞌa̱, liꞌxñi lcaanguꞌquichi ̱ chaꞌ jiꞌi̱ yu.
Liꞌ ca̱a̱ nguꞌ romano chaꞌ cuityi̱ nguꞌ laa tlyu
jiꞌna, culoꞌonguꞌ jiꞌi̱ ñati ̱tyaꞌanasundiꞌi̱ nguꞌ
―nacui ̱ nguꞌ.

49 Liꞌ ndatu̱ tsaca nguꞌ; Caifás naa yu, loꞌo
juaꞌa̱ yija ̱ biꞌ laca yu xuꞌna sti joꞌó. Nchcuiꞌ
yu loꞌo nguꞌ biꞌ liꞌ:

―Ni sca na ná jlo tiꞌma ̱, 50ná nchca tii ma ̱
tsiyaꞌ ti ―nacui ̱ yu―. Tsoꞌo la caca jiꞌi ̱ ma ̱
si cajaa sca ti ñati,̱ chaꞌ ná cajaa lcaa nguꞌ

quichi ̱ tyi na. Cuxi la cña caca si cuityi ̱ nguꞌ
tyucui ñaꞌa ̱ nasiyu ̱ re.

51 Siꞌi chaꞌ nu nguaꞌya hique ycuiꞌ ca yu
nchcuiꞌ yu juaꞌa̱; chaꞌ yija ̱ biꞌ ngua yu xuꞌna
sti joꞌó, biꞌ chaꞌ nacui ̱ yu juaꞌa̱, chaꞌ cuentya
jiꞌi̱ ycuiꞌNdyosi nda yu chaꞌ loꞌo nguꞌ, ni cña
caca jiꞌi̱ Jesús ca nde loo la loꞌo cajaa Jesús lo
crusi. Siꞌi xquiꞌya ñati ̱ chalyuu jua ti cajaa
Jesús, 52 masi cajaa Jesús cuentya jiꞌi ̱ lcaa
ñati ̱ lcua ti ñaꞌa̱ chalyuu, chaꞌ stuꞌba ti caca
tyiquee lcaa ñati ̱nu jlya tiꞌ jiꞌi ̱ ycuiꞌ Ndyosi,
nguꞌ nu cua ngusubi ycuiꞌ Ndyosi jiꞌi̱ chaꞌ
caca nguꞌ sñiꞌNi.

53 Loꞌo liꞌ nguxana nchcuiꞌ nguꞌ nu laca
cña loꞌo tyaꞌa nguꞌ ñiꞌya̱ nu caca cujuii nguꞌ
jiꞌi̱ Jesús; 54 biꞌ chaꞌ ngaꞌaa ndyaa Jesús su
ndiꞌi̱ nguꞌ judío, ngutuꞌu yu loyuu biꞌ, ndyaa
yu chaca loyuu su tyijyuꞌ la xi, ca toꞌ yuu
btyi. Ndyalaa yu sca quichi ̱ su naa Efraín liꞌ,
ca biꞌ ngutiꞌi ̱ Jesús loꞌo nguꞌ nu ndyaca tsaꞌa̱
jiꞌi̱.

55Cua ngulala tsa taꞌa pascua, biꞌ laca sca
taꞌa jiꞌi ̱ nguꞌ judío. Quiñaꞌa̱ nguꞌ ngutuꞌu
nguꞌ quichi ̱ tyi nguꞌ, masi quichi ̱ neꞌ quixi ̱ꞌ,
ndyalaa nguꞌ quichi ̱ Jerusalén liꞌ. Yala ti
nguaꞌni lubii nguꞌ tyucui ñaꞌa̱ nguꞌ cuentya
jiꞌi̱ ycuiꞌ Ndyosi, nu loꞌo tya lyiji ti caca
taꞌa. 56Liꞌ ndyaa nguꞌ ndyaana nguꞌmacala
ntsuꞌu Jesús. Loꞌo ndiꞌi̱ nguꞌ neꞌ laa, liꞌ
nchcuiꞌ nguꞌ loꞌo tyaꞌa nguꞌ:

―¿Ñiꞌya̱ ntiꞌma ̱? ―nacui ̱ nguꞌ―. ¿Ha ca ̱a̱
yu taꞌa ntiꞌma ̱?

57 Ndube tsa tiꞌ nguꞌ chaꞌ loꞌo nu nguꞌ sti
joꞌó nu laca loo biꞌ, loꞌo nguꞌ fariseo, cua
ngulo nguꞌ cña jiꞌi ̱ lcaa nguꞌ quichi ̱; nacui ̱ sti
joꞌó chaꞌ loꞌo caja chaꞌ jiꞌi̱ nguꞌmacala ntsuꞌu
Jesús, hora ti ntsuꞌu chaꞌ cachaꞌ nguꞌ jiꞌi̱ nguꞌ
nu laca loo. Liꞌ tsaa nguꞌ policía xñi nguꞌ jiꞌi ̱
Jesús, ntiꞌ nguꞌ nu laca loo biꞌ.

12
Ndaꞌa ̱ sca nu cunaꞌa ̱ setye chu ̱ꞌ quiyaꞌ

Jesús
1 Tya lyiji tya xcuá tsa̱ chaꞌ caca taꞌa pas-

cua, liꞌ ñaa Jesús nde quichi ̱ Betania chaca
quiyaꞌ. Laca Betania quichi ̱ tyi Lázaro nu
ngujuii tya tsubiꞌ la, loꞌo liꞌnguaꞌni Jesús chaꞌ
ndyuꞌú yu chaca quiyaꞌ. 2Liꞌnda nguꞌ sca si ̱i ̱
jiꞌi̱ Jesús, chaꞌ tsoꞌo tsa ntiꞌ nguꞌ chaꞌ ndyalaa
yu slo nguꞌ. Nda Marta na ndyacu nguꞌ liꞌ,
loꞌo juaꞌa̱ stuꞌba ti ntucua Lázaro loꞌo nguꞌ
su ndyacu nguꞌ si ̱i ̱ loꞌo Jesús. 3 Liꞌ ndyalaa
loꞌo María jiꞌi̱ sca lyura setye tyixi xtyiꞌi.
Quiñaꞌa̱ tsa ngaꞌa̱ setye biꞌ jiꞌi ̱, chaꞌ tyucui
setye jiꞌi̱ quixi̱ꞌ nardo laca. Liꞌ ndaꞌa̱ María
setye biꞌ chu ̱ꞌ quiyaꞌ Jesús, loꞌo quicha̱ꞌ que
ycuiꞌMaría ngusubeꞌ chu̱ꞌ quiyaꞌ yu; tyucui
ñaꞌa̱ niꞌi ̱ntyucuaxtyiꞌi setye tyixi xtyiꞌi biꞌ liꞌ.
4Ngaꞌa ̱ Judas sñiꞌ Simón Iscariote loꞌo nguꞌ,
chaꞌ ñati ̱ nu ndyaca tsaꞌa ̱ jiꞌi ̱ Jesús laca. La
cuiꞌbiꞌ lacanucujuiꞌ cresiya jiꞌi ̱ Jesús jiꞌi̱ nguꞌ

cuxi ca tiyaꞌ la. Naꞌa̱ nu Judas biꞌ ñiꞌya̱ nu
nguaꞌniMaría, loꞌo liꞌ lye nchcuiꞌni chaꞌ laca
nguaꞌni María juaꞌa̱:

5―¿Ni chaꞌ laca ná ngua cayaꞌ setye tyixi
xtyiꞌi jiꞌi ̱ nu cunaꞌa̱ cua chaꞌ caja cñi xtyucua
jiꞌi̱ nguꞌ tiꞌi? ―nacui ̱ nu Judas biꞌ―. Ná
tyiqueeꞌ caja tyu ̱u̱ mil paxu lo setye biꞌ.

6 Chaꞌ cuaana Judas, biꞌ chaꞌ nacui ̱ juaꞌa̱,
siꞌi chaꞌ tyaꞌna tiꞌ jiꞌi ̱ nguꞌ tiꞌi. Ycuiꞌ ca Judas
laca loo jiꞌi ̱ cuiji ̱ su ntsuꞌu cñi jiꞌi̱ nguꞌ tyaꞌa
ndyaꞌa̱ loꞌo Jesús,pananantyucuaana Judas
cñi nu ntsuꞌu jiꞌi ̱ lcaa nguꞌ biꞌ.

7―Tama ̱ chacuayáꞌ cuaꞌni nu cunaꞌa ̱ cua
juaꞌa̱ ―nacui ̱ Jesús―. Na cua nguxcoꞌo
choꞌ setye biꞌ chaꞌ cuaꞌni joꞌo jiꞌi̱ nguꞌ loꞌo
cua ngulala ti xatsiꞌ nguꞌ jnaꞌ ―nacui ̱―.
8 Lcaa tyempo ndiꞌi ̱ nguꞌ tiꞌi loꞌo ma ̱ nde
chalyuu, lcaa tsa ̱ tacaxtyucuama̱ jiꞌi̱ nguꞌbiꞌ
nquichaꞌ; pananunaꞌni, ná tyu ̱u̱ tsa̱ tyiꞌi̱ naꞌ
slo cuꞌma ̱.

Loꞌo jiꞌi ̱ Lázaro ngua tiꞌ nguꞌ cujuii nguꞌ jiꞌi ̱
9 Ngujui chaꞌ jiꞌi̱ nguꞌ chaꞌ ndiꞌi ̱ Jesús ca

biꞌ, loꞌo liꞌndyaa quiñaꞌa̱ tyaꞌa nguꞌ judío; tsa
tlyu ti nguꞌ ndyaa naꞌa̱ nguꞌ jiꞌi ̱ Jesús. Loꞌo
juaꞌa̱ ntiꞌ nguꞌ ñaꞌa̱ nguꞌ jiꞌi ̱ nu ngua jyoꞌo
Lázaro biꞌ, chaꞌ nguaꞌni Jesús chaꞌ ndyuꞌú
chacaquiyaꞌ. 10Loꞌo liꞌnguaꞌni stuꞌba sti joꞌó
nu laca loo chaꞌ jiꞌi ̱ nguꞌ loꞌo tyaꞌa nguꞌ, chaꞌ
loꞌo jiꞌi ̱ Lázaro cujuii nguꞌ, 11 chaꞌ xquiꞌya nu
Lázaro biꞌ, biꞌ chaꞌ nguxtyanu quiñaꞌa ̱ tyaꞌa
nguꞌ judío jiꞌi ̱ sti joꞌó, chaꞌ ngusñi nguꞌ chaꞌ
jiꞌi̱ Jesús.

Nguaꞌni chi̱ nguꞌ loo Jesús loꞌondyalaa yu
nde Jerusalén

12Quiñaꞌa̱ tsa ñati ̱ndyaa nguꞌ taꞌa biꞌ. Ca
chaca tsa̱, liꞌ ndyuna nguꞌ chaꞌ cua lijya ̱ ti
Jesús nde Jerusalén; biꞌ chaꞌ ngutuꞌu nguꞌ biꞌ
ndyaa nguꞌ tsa tlyu ti chaꞌ tyacua tyaꞌa nguꞌ
loꞌo Jesús. 13 Ndyaa loꞌo nguꞌ steꞌ nga ̱, loꞌo
juaꞌa̱ cui ̱i̱ ngusiꞌya nguꞌ liꞌ:

―Cuaꞌni tlyu na jiꞌi̱ ycuiꞌ Ndyosi Sti na
―nacui̱ nguꞌ jiꞌi ̱ Jesús―. Culacua̱ Ni jinuꞌu̱
chaꞌ lijya̱ nuꞌu̱ loꞌo chacuayáꞌ jiꞌi̱ ycuiꞌ nu
Xuꞌna na. Masi juani ti, culacua ̱ Ni jinuꞌu̱
chaꞌnuꞌu̱ laca Rey nu laca loo jiꞌi̱ nguꞌ Israel.

14 Liꞌ ngujui sca huru jiꞌi̱ Jesús, ndyaa tu-
cua yu chu ̱ꞌ huru biꞌ, chaꞌ ndiꞌya̱ nscua chaꞌ
lo quityi cusuꞌ:
15Ná cutsi ̱i ̱ cuꞌma ̱ nguꞌ ca tyi quichi ̱ Sión;
cua lijya ̱ nu Xuꞌnama ̱,
ntucua yu chu̱ꞌ sca huru.

16 Tyempo liꞌ ná ngua cuayáꞌ tiꞌ nguꞌ chaꞌ
biꞌ. Pana ca tiyaꞌ la, loꞌo cua ngua lcaa chaꞌ
tlyu nu ndyanu chaꞌ cuaꞌni Jesús loꞌo ya ̱a̱ yu
lo yuu, nu loꞌo ngua tlyu Jesús ca su ntucua
yu loꞌo ycuiꞌNi nde cua ̱, liꞌ ndyiꞌu tiꞌ nguꞌ nu
ndyaca tsaꞌa̱ jiꞌi ̱ yu, ndyiꞌu tiꞌnguꞌ jiꞌi ̱ chaꞌnu
nscua lo quityi biꞌ cua saꞌni la; ndyiꞌu tiꞌnguꞌ
chaꞌ la cuiꞌ juaꞌa̱ ngua jiꞌi̱ Jesús.

17 Juaꞌa̱ ngua liꞌ. Nu ñati ̱ nu ngutiꞌi̱ slo
Jesúsnu loꞌongusiꞌya Jesús jiꞌi̱ jyoꞌoLázaroca

tyuquee su nguatsiꞌ chaꞌ tyuꞌú Lázaro chaca
quiyaꞌ, nda nguꞌ chaꞌ loꞌo nguꞌ quichi ̱ ñiꞌya̱
nu ngua chaꞌ biꞌ; 18 biꞌ chaꞌ ngutuꞌu ñati ̱
quiñaꞌa̱ biꞌ, ndyaa nguꞌ chaꞌ tyacua tyaꞌa
nguꞌ loꞌo Jesús tyucui ̱i̱, chaꞌ cuandyunanguꞌ
ñiꞌya ̱ nguaꞌni Jesús cña tonu biꞌ loꞌo Lázaro.
19Liꞌ nchcuiꞌ nguꞌ fariseo loꞌo tyaꞌa nguꞌ:

―Ñaꞌa̱ ma̱ jiꞌi̱ yu biꞌ. ¿Ñiꞌya̱ cuaꞌni na
juani? Ná caca jiꞌna tsiyaꞌ ti tacu ̱ꞌ na chaꞌ jiꞌi̱
yu biꞌ. Tyucui ñaꞌa̱ chalyuu ngusñi nguꞌ chaꞌ
jiꞌi ̱ yu juani.

Lijya̱ xi nguꞌ xaꞌ tsuꞌnclyananguꞌ jiꞌi̱ Jesús
20 Loꞌo nguꞌ griego ndyalaa laja ñati ̱ nu

ndyaꞌa̱ taꞌa biꞌ nde Jerusalén. 21Ñaa xi nguꞌ
griego biꞌ slo Felipe liꞌ. Quichi ̱ Betsaida
laca quichi ̱ tyi nu Felipe biꞌ; nde loyuu su
cuentya Galilea, ca biꞌ ndiꞌi ̱ quichi̱ biꞌ. Liꞌ
nchcuiꞌ nguꞌ biꞌ loꞌo Felipe:

―Tyuꞌu chaꞌ clyu tiꞌ jinuꞌu̱, cusuꞌ, cua ntiꞌ
ya tyacua tyaꞌa ya xi loꞌo Jesús ―nacui̱ nguꞌ.

22 Liꞌ ngutuꞌu Felipe ndyaa slo Andrés
tyaꞌa quichi̱ tyi; stuꞌba ti ndyaa nguꞌ, ndyaa
cachaꞌ nguꞌ jiꞌi ̱ Jesús. 23Loꞌo liꞌ nda Jesús sca
chaꞌ loꞌo nguꞌ:

―Cua ndyalaa hora chaꞌ caca tlyu ycuiꞌ
naꞌ loꞌo cajaa naꞌ, naꞌ nu cua lijya̱a̱ chalyuu
chaꞌ caca ̱ ñati ̱ ―nacui ̱ Jesús―. 24 Liñi tsa
chaꞌ nu ta naꞌ loꞌo ma ̱ juani, chaꞌ sca siꞌyu
nundyataa nguꞌni, ñiꞌya ̱ laca sca siꞌyu trigo,
tyanu siꞌyu biꞌ juaꞌa̱ ti si ná cataa nguꞌ jiꞌi̱ lo
yuu ―nacui ̱―. Loꞌo cua ndyataa nguꞌ siꞌyu
biꞌ lo yuu, liꞌ catsuꞌ scuaꞌ siꞌyu biꞌ, ñiꞌya̱ laca
si na ngujuii ti. Pana nu loꞌo tyucua siꞌyu biꞌ,
quiñaꞌa̱ tsa siꞌyu tyuꞌu lo biꞌ liꞌ. 25 Juaꞌa ̱ laca
loꞌo ñati ̱nu ntiꞌ xñi chaꞌ ꞌna―nacui ̱ Jesús―.
Cua ñaꞌa̱ ca ñati ̱nu lye tsa nduꞌni tyacaꞌa jiꞌi̱
ycuiꞌ canguꞌ, chcunaꞌ chalyuu jiꞌi ̱nguꞌ; pana
ñati ̱ nu ná ntsi ̱i̱ cajaa nguꞌ xquiꞌya naꞌ, biꞌ
laca nu caja chalyuu nu ná ngaꞌa̱ chaꞌ tye jiꞌi̱
nguꞌ. 26 Loꞌo ntiꞌ ñati ̱ cuaꞌni cña ꞌna ―nacui̱
Jesús liꞌ―, ngaꞌa̱ chaꞌ tsaa nguꞌmala ntiꞌ naꞌ
chaꞌ tsaa, chaꞌ liꞌ taca tyiꞌi ̱ msu biꞌ ꞌna ca su
ndiꞌi ̱ ycuiꞌ naꞌ; loꞌo ycuiꞌ Sti Naꞌ cuaꞌni chi ̱Ni
loo nguꞌ nu cuaꞌni cña ꞌna liꞌ.

Nda Jesús chaꞌ loꞌo nguꞌ chaꞌ cua cajaa ti
ycuiꞌ yu

27Tya nchcuiꞌ la Jesús loꞌo nguꞌ liꞌ:
―Quiñaꞌa̱ tsa chaꞌ nclyacua tiꞌ naꞌ juani.

¿Ha tsoꞌo la si jña naꞌ jiꞌi ̱ ycuiꞌ Ndyosi Sti naꞌ
chaꞌ cuaꞌni Ni chaꞌ ná tyacua chaꞌ cuxi re
ꞌna? Siꞌi, ná chcuiꞌ naꞌ juaꞌa̱. Cua ndyalaa
hora ꞌna juani chaꞌ caca lcaa cña nu ngaꞌa̱
chaꞌ caca ꞌna.

28Liꞌ nchcuiꞌ Jesús loꞌo ycuiꞌNdyosi Sti yu:
―Sti naꞌ, tsoꞌo la si caca tlyu ycuiꞌ nuꞌu̱.
Liꞌ nguañi nchcuiꞌ ycuiꞌ Ndyosi nde cua ̱.

Ndiꞌya̱ nchcuiꞌNi:
―Cua lacanduꞌni tlyunguꞌ jiꞌi ̱ ycuiꞌ canaꞌ,

loꞌo juaꞌa̱ tya caca tlyu la naꞌ chaca quiyaꞌ
xquiꞌya nuꞌu̱.

29 Liꞌ nacui ̱ nu ñati ̱quiñaꞌa̱ nu ndiꞌi̱ cacua
ti chaꞌ nguañi nchcuiꞌ tyiꞌyu, ngua tiꞌ nguꞌ.
Xaꞌ la ñati ̱ nacui̱ chaꞌ nde cua ̱ ndyuꞌu chaꞌ
nu nda sca xca̱ jiꞌi̱ ycuiꞌ Ndyosi loꞌo Jesús.
30Pana ndiꞌya̱ nacui̱ ycuiꞌ Jesús:

―Xquiꞌya cuꞌma ̱ laca chaꞌ nguañi nchcuiꞌ
ycuiꞌNdyosinde cua̱, siꞌi xquiꞌyanaꞌ―nacui ̱
Jesús―. 31 Cua ndyalaa hora chaꞌ cuaꞌni
cuayáꞌ Ni jiꞌi̱ lcaa ñati ̱ chalyuu, nu loꞌo ty-
iji ̱loo naꞌ tsiyaꞌ ti jiꞌi ̱ nu xñaꞌa̱ nu laca loo
nde chalyuu―nacui̱ Jesús jiꞌi̱ nguꞌ―. 32Loꞌo
sicua ̱ nguꞌ cuxi jnaꞌ ca su ndiꞌi ̱ naꞌ lo yuu,
cujuiꞌi̱ caꞌa̱ nguꞌ jnaꞌ lo crusi, liꞌ cuane naꞌ jiꞌi ̱
lcaa ñati ̱chaꞌ xñi nguꞌ chaꞌ ꞌna.

33 Juaꞌa̱ nacui ̱ Jesús chaꞌ caca cuayáꞌ tiꞌ
nguꞌ ñiꞌya̱ nu caca loꞌo cujuii nguꞌ jiꞌi̱ yu.
34Liꞌ nguxtyacui nguꞌ chaꞌ loꞌo Jesús:

―Cua ndyuna ya loꞌo nchcuiꞌ nguꞌ lo
quityi cusuꞌ jiꞌna, chaꞌ ndiꞌya ̱ nscua, chaꞌ ná
ngaꞌa̱ chaꞌ tye tsa̱ jiꞌi ̱Cristo, nuñati ̱tlyunu ta
ycuiꞌ Ndyosi jiꞌi̱ lijya ̱ ―nacui ̱ nguꞌ―. ¿Ñiꞌya ̱
ndyuꞌu chaꞌnunchcuiꞌnuꞌu̱ chaꞌntsuꞌu chaꞌ
cujuiꞌi̱ caꞌa̱ nguꞌ jiꞌi̱ lo crusi, jiꞌi̱ Cristo nu ya̱a ̱
chalyuu chaꞌ caca ñati?̱ ¿Ñiꞌya̱ ñaꞌa̱ ñati ̱ laca
nu Cristo biꞌ?

35Liꞌ nguxtyacui Jesús chaꞌ loꞌo nguꞌ:
―Tya xi ca tsa ̱ tya tyiꞌi̱ naꞌ slo cuꞌma ̱, naꞌ

nu ta ̱xeenu tyuꞌúneꞌ cresiya jiꞌi̱ ñati ̱―nacui ̱
Jesús―. Biꞌ chaꞌ juani yaa ma ̱ su ngaꞌa̱ chaꞌ
tsaama ̱ loꞌo tya xee ti, chaꞌná cuaꞌni nu cuxi
ngana jiꞌi ̱ma ̱, nu cuxi nu nda talya chalyuu.
Nu loꞌo talya ñaꞌa̱ su ndyaꞌa ̱ na, ná jlo tiꞌ na
ma nde ndyaꞌa̱ na liꞌ. 36 Loꞌo juaꞌa ̱ cuꞌma ̱
―nacui ̱ Jesús jiꞌi̱ nguꞌ―, tsoꞌo la si xñi ma ̱
chaꞌ jnaꞌ laja loꞌo tya ndiꞌi̱ naꞌ chalyuu, naꞌ
nu ta̱ xee nu tyuꞌú neꞌ cresiya jiꞌi ̱ cuꞌma̱ ñati ̱
chalyuu. Liꞌ tyucui tyiqueema ̱ caca ma ̱ ñati ̱
jiꞌi ̱ ycuiꞌNdyosi.
Ndye nchcuiꞌ Jesús juaꞌa̱ loꞌo nguꞌ, liꞌ

ngutuꞌu yu ndyaa yu ca su ná quije yu jiꞌi ̱
nguꞌ.

Su ̱u̱ chaꞌxquiꞌyabiꞌná jlya tiꞌnguꞌ judío jiꞌi ̱
Jesús

37Masi cua nguaꞌni Jesús quiñaꞌa̱ chaꞌ tlyu
slo ñati ̱biꞌ, ná ntajaꞌa̱ nguꞌ xñi nguꞌ chaꞌ nu
nchcuiꞌ yu. 38 Juaꞌa ̱ ngua chaꞌ caca lcaa chaꞌ
nu nguscua jyoꞌo Isaías lo quityi jiꞌi ̱ ycuiꞌ
Ndyosi cua saꞌni la:
Ndyosi Xuꞌna naꞌ, nacui ̱ lo quityi biꞌ jiꞌi ̱, ná

ntajaꞌa̱ nguꞌ re xñi nguꞌ chaꞌ jinuꞌu̱,
chaꞌ nu nda ya loꞌo nguꞌ.

Nánguacuayáꞌ tiꞌnguꞌ tsiyaꞌ ti si nuꞌu̱nduꞌni
chaꞌ tlyu slo nguꞌ.

Juaꞌa ̱ laca chaꞌ nu nscua lo quityi biꞌ. 39 Biꞌ
chaꞌ ná ngua jiꞌi̱ nguꞌ judío biꞌ xñi nguꞌ chaꞌ
jiꞌi ̱ Jesús. Loꞌo juaꞌa̱ ntsuꞌu chaca chaꞌ nu
nguscua jyoꞌo Isaías biꞌ:
40 Cua ndacu̱ꞌ ycuiꞌ Ndyosi hique nguꞌ biꞌ,

nguaꞌni Ni chaꞌ cuꞌu̱ ti hique nguꞌ biꞌ.
Juaꞌa ̱ ngua chaꞌ ná ñaꞌa̱ nguꞌ ni chaꞌ laca biꞌ,

chaꞌ ná caca cuayáꞌ tiꞌ nguꞌ chaꞌ biꞌ.

Loꞌo juaꞌa̱ ná ntajaꞌa̱ nguꞌ culochu̱ꞌ nguꞌ jiꞌi ̱
chaꞌ cuxi nu ntsuꞌu tyiquee nguꞌ,

biꞌ chaꞌ ná nchca cuiꞌya naꞌ chaꞌ clyu tiꞌ jiꞌi ̱
nguꞌ jiꞌi ̱ chaꞌ cuxi biꞌ liꞌ, nacui ̱ ycuiꞌNi.

41Nguscua jyoꞌo Isaías juaꞌa̱ chaꞌ cuangua tii
chaꞌ tlyu tsa caca nu Cristo; chaꞌ jiꞌi̱ ycuiꞌ yu
biꞌ nchcuiꞌ jyoꞌo Isaías liꞌ.

42Loꞌo juaꞌa̱ ngua, ndiꞌi̱ xi nguꞌnu laca cña
nu jlya tiꞌ jiꞌi ̱ Jesús;panantsi̱i ̱nguꞌbiꞌ jiꞌi ̱nguꞌ
fariseo, biꞌ chaꞌ ná ntajaꞌa̱ nguꞌ chcuiꞌ nguꞌ
chaꞌ jiꞌi ̱ Jesús ca slo ñati.̱ Ntsi ̱i̱ nguꞌ si cuaꞌa
nguꞌ fariseo jiꞌi̱ nguꞌ chaꞌ ngaꞌaa ca tsaa nguꞌ
neꞌ laa jiꞌi̱ tyaꞌa nguꞌ judío. 43 Ndiya la tiꞌ
nguꞌ biꞌ chaꞌ tsoꞌo ti chcuiꞌ ñati ̱chalyuu chaꞌ
jiꞌi̱ ycuiꞌ nguꞌ. Ná ntiꞌ nguꞌ chaꞌ caca tsoꞌo
tyiquee ycuiꞌNdyosi ñaꞌa̱ Ni jiꞌi ̱ nguꞌ.

Tilaca laca nu sta quiꞌya jiꞌi ̱ ñati ̱chalyuu
44Liꞌ cui ̱i ̱ tsa nchcuiꞌ Jesús loꞌo nguꞌ:
―Nu loꞌongusñiñati ̱chaꞌ jnaꞌni, siꞌi jiꞌi̱ sca

ti naꞌ jlya tiꞌ nguꞌ biꞌ liꞌ; loꞌo jiꞌi̱ ycuiꞌ Ndyosi
nu nda ꞌna lijya ̱a̱ nde chalyuu xñi nguꞌ chaꞌ
liꞌ ―nacui̱―. 45 Loꞌo ñaꞌa̱ ñati ̱ jnaꞌ, liꞌ ñaꞌa̱
nguꞌ jiꞌi̱ ycuiꞌ Ni nu nclyo cña jnaꞌ. 46 Cua
lijya ̱ naꞌ chalyuu chaꞌ caca naꞌ ñiꞌya ̱ laca sca
xee nu tyuꞌú neꞌ cresiya jiꞌi̱ ñati.̱ Loꞌo xñi
ñati ̱ chaꞌ jnaꞌ, liꞌ ngaꞌaa tyiꞌi ̱ nguꞌ chalyuu
ñiꞌya̱ laca si nántsuꞌuxeeneꞌ cresiya jiꞌi ̱nguꞌ
xquiꞌya chaꞌ cuxi nu nduꞌni nguꞌ. 47Nda naꞌ
chaꞌ loꞌo nguꞌ; pana si cuna nguꞌ chaꞌ biꞌ, loꞌo
liꞌ ná taquiyaꞌ nguꞌ jiꞌi ̱ chaꞌ biꞌ, siꞌi naꞌ nu sta̱
quiꞌya jiꞌi̱ nguꞌbiꞌ liꞌ―nacui̱ Jesús―. Ná lijya ̱
naꞌ chaꞌ cuaꞌni cuayáꞌ naꞌ jiꞌi ̱ ñati ̱ chalyuu;
chaꞌ cuaꞌni lyaá naꞌ jiꞌi ̱nguꞌ, biꞌ chaꞌ lijya ̱naꞌ.
48Pana cua ndyuna ñati ̱ loꞌo nchcuiꞌ naꞌ loꞌo
nguꞌ; biꞌ laca chaꞌ nu tyanu cuentya jiꞌi ̱ nguꞌ,
nu loꞌo cuaꞌni cuayáꞌ ycuiꞌ Ndyosi jiꞌi ̱ nguꞌ
loꞌo cua ndye chalyuu―nacui ̱ Jesús―. Ca liꞌ
cuaꞌni cuayáꞌNi jiꞌi̱ lcaañati ̱nunándaquiyaꞌ
jiꞌi̱ chaꞌnunchcuiꞌnaꞌ, nunántajaꞌa̱ xñi chaꞌ
nu nchcuiꞌ naꞌ loꞌo nguꞌ. 49 Siꞌi chacuayáꞌ
jiꞌi̱ ycuiꞌ ca ti naꞌ nchcuiꞌ naꞌ loꞌo ñati;̱ ycuiꞌ
Ndyosi Sti naꞌ nu cua nda jnaꞌ lijya ̱a̱ cha-
lyuu, biꞌ laca nu ngulo cña ꞌna ñiꞌya ̱ chaꞌ nu
ta naꞌ, ñiꞌya̱ ñaꞌa̱ chaꞌ nu chcuiꞌ naꞌ loꞌo ñati ̱
―nacui ̱ yu―. 50 Jlo tiꞌ naꞌ chaꞌ talo tsa lcaa
cña nu nda Sti naꞌ chaꞌ cuaꞌni ma ̱, ná ngaꞌa̱
chaꞌ tye chalyuu jiꞌi̱ ma ̱ si taquiyaꞌ ma ̱ jiꞌi ̱
chaꞌ biꞌ ―nacui̱ Jesús jiꞌi ̱ nguꞌ―. Biꞌ chaꞌ tsa
ñaꞌa̱ chaꞌ nu cua nchcuiꞌ Sti naꞌ loꞌo naꞌ, biꞌ
laca chaꞌ nu nchcuiꞌ naꞌ loꞌoma ̱ juani.

13
Nguiꞌí ̱ Jesús quiyaꞌ nguꞌ nu ndyaca tsaꞌa ̱

jiꞌi ̱
1 Tyucuaa tsa̱ tya lijyi chaꞌ caca taꞌa pas-

cua biꞌ; jlo tiꞌ Jesús chaꞌ cua ngulala tyempo
jiꞌi̱, chaꞌ tyuꞌu yu chalyuu re tyaa yu ca slo
ycuiꞌ Ndyosi Sti yu. Xcuiꞌ cua ntsuꞌu tsa
tyiquee Jesúsñaꞌa̱ jiꞌi̱ ñati ̱chalyuunungusñi
chaꞌ jiꞌi̱ yu; loꞌo ñaꞌa̱ ti tya ntsuꞌu tsa tyiquee

yu ñaꞌa̱ yu jiꞌi ̱ ñati ̱ biꞌ liꞌ, ñaꞌa̱ cuayáꞌ nu tye
chalyuu jiꞌi ̱.

2Laja liꞌ cuanguaꞌninuxñaꞌa̱ chaꞌnguaꞌya
chaꞌ hique Judas sñiꞌ Simón Iscariote chaꞌ
cujuiꞌ cresiya jiꞌi̱ Jesús jiꞌi̱ nguꞌ cuxi. 3 Jlo tiꞌ
Jesúschaꞌ lcaachaꞌnuntsuꞌu jiꞌi̱ ycuiꞌNdyosi
Sti yu cua nda Ni jiꞌi ̱ yu. Loꞌo juaꞌa ̱ jlo tiꞌ
yu chaꞌ cua ngutuꞌu yu ca slo ycuiꞌ Ndyosi
ya̱a̱ yu chalyuu, chaꞌ cua tyaa ti yu ca slo
ycuiꞌ Ndyosi chaca quiyaꞌ. Masi jlo tiꞌ Jesús
chaꞌ biꞌ, 4pana ndatu̱ Jesús toꞌmesa laja loꞌo
ndyacu nguꞌ si ̱i̱, ngulo yu lateꞌ tyucui̱ nu
lacuꞌ yu, ndayaꞌ yu chaca lateꞌ chaꞌ sca ̱ꞌ yu
siiꞌ yu; 5 liꞌ ngujuiꞌi ̱ yu hitya neꞌ sca tsiꞌyu,
ndyaa nguiꞌí ̱ yu quiyaꞌ nguꞌ nu ndyaca tsaꞌa̱
jiꞌi̱, nguxquityi yu quiyaꞌ nguꞌ loꞌo lateꞌ nu
ndyaaca̱ꞌ siiꞌ yu.

6 Loꞌo ndyalaa Jesús ca su ntucua Simón
Pedro, liꞌ nchcuiꞌ Pedro loꞌo yu:

―¿Ha nuꞌu̱, cusuꞌ? ¿Ha quiꞌí̱ nuꞌu̱ quiyaꞌ
naꞌ? ―nacui ̱ Pedro jiꞌi ̱.

7―Ná nchca cuayáꞌ tiꞌ nuꞌu̱ juani ni chaꞌ
laca ndyuꞌni naꞌ juaꞌa ̱ ―nacui̱ Jesús jiꞌi ̱―,
pana ca tiyaꞌ la xi caca cuayáꞌ tiꞌ nuꞌu̱.

8 ―Ná caja chacuayáꞌ jinuꞌu̱ quiꞌí ̱ nuꞌu̱
quiyaꞌ naꞌ tsiyaꞌ ti―nacui̱ Pedro liꞌ.
Nguxtyacui Jesús chaꞌ loꞌo Pedro liꞌ:
―Ná caca tyuꞌu chaꞌ jinuꞌu̱ loꞌo naꞌ si ná

quiꞌí ̱ naꞌ quiyaꞌ nuꞌu̱ ―nacui ̱ yu.
9―Tsoꞌo lacua, cusuꞌ―nacui ̱SimónPedro

liꞌ―. Siꞌi quiyaꞌ ti naꞌquiꞌí ̱nuꞌu̱ lacua, loꞌoyaꞌ
naꞌ loꞌo scuaꞌ que naꞌ xcaata nuꞌu̱.

10―Lubii tsa tyucuiñaꞌa̱ na si cuandyaata
na chcu ―nacui ̱ Jesús liꞌ―, ngaꞌaa ntiꞌ na
caata na chcu chaca quiyaꞌ liꞌ. Pana quiyaꞌ ti
na tyaati ̱ loꞌo tyatí ̱ na niꞌi̱. Loꞌo juaꞌa̱ cuꞌma̱,
masi lubii tsa cresiya jiꞌi̱ ma ̱, tya ntsuꞌu
chaca yu laja cuꞌma ̱ nu ná lubii cresiya jiꞌi ̱.

11 Juaꞌa̱ nacui ̱ Jesús: “Ntsuꞌu chaca yu laja
cuꞌma ̱ nu ná lubii cresiya jiꞌi ̱”, nacui̱, chaꞌ
cua jlo tiꞌ Jesús tilaca laca nu cujuiꞌ cresiya
jiꞌi̱ yu jiꞌi̱ nguꞌ cuxi.

12 Loꞌo ndye nguiꞌí̱ Jesús quiyaꞌ nguꞌ, xaꞌ
ndyacuꞌ steꞌ yu, xaꞌndyaa tucua yu toꞌmesa.
Liꞌ nchcuiꞌ yu loꞌo nguꞌ:

―¿Ha ngua cuayáꞌ tiꞌ ma ̱ na laca nu
nguaꞌni naꞌ loꞌo nguiꞌí ̱ naꞌ quiyaꞌ ma̱ juaꞌa̱?
―nacui̱ yu―. 13 “Mstru”, nduꞌni ma ̱ ꞌna;
“Xuꞌnaya”, nduꞌnima ̱ ꞌna, loꞌo chañi tsa chaꞌ
biꞌ. Juaꞌa̱ laca naꞌ cuentya jiꞌi̱ ma ̱ ―nacui ̱
yu―. 14 Naꞌ nu laca̱ Xuꞌna ma ̱, naꞌ nu laca̱
Mstru jiꞌi̱ ma ̱ ni, cua nguiꞌí̱ naꞌ quiyaꞌma ̱; biꞌ
chaꞌ juaꞌa ̱ ntsuꞌu chaꞌ quiꞌí̱ ycuiꞌ ma ̱ quiyaꞌ
tyaꞌa ma ̱ ―nacui ̱ yu―. 15 Ngua tiꞌ naꞌ chaꞌ
ñaꞌa̱ ma ̱ ñiꞌya̱ nu nguaꞌni naꞌ, chaꞌ ñiꞌya̱
nguaꞌni naꞌ loꞌonguxtyucuanaꞌ jiꞌi ̱ma ̱, juaꞌa̱
ntsuꞌu chaꞌ cuaꞌni ma ̱ chaꞌ xtyucua ma ̱ jiꞌi̱
tyaꞌa ma ̱ ―nacui ̱ Jesús jiꞌi ̱ nguꞌ nu ndyaca
tsaꞌa ̱ jiꞌi̱―. 16Chaꞌ liñinchcuiꞌnaꞌ loꞌo cuꞌma̱,
chaꞌ ñati ̱nu laca xuꞌna nguꞌ, biꞌ laca loo jiꞌi̱
nguꞌ, siꞌi msu nu laca loo; ñati ̱nu nclyo cña
jiꞌi̱ nu tsaa lquichi ̱, biꞌ laca loo, siꞌi nu ndyaꞌa̱

lquichi ̱ ti. 17 Loꞌo juani loꞌo ngua cuayáꞌ tiꞌ
ma ̱ lcaa ñaꞌa̱ chaꞌ nu nda ca ti naꞌ loꞌo ma ̱,
tsoꞌo tsa caca tyiquee ma ̱ liꞌ, si taquiyaꞌ ma ̱
jiꞌi ̱ chaꞌ biꞌ ―nacui̱―.

18 ’Ná nchcuiꞌ naꞌ jiꞌi ̱ lcaa cuꞌma ̱. Jlo tiꞌ naꞌ
ti jiꞌi̱ ngusubi naꞌ chaꞌ caca tsaꞌa̱ nguꞌ jnaꞌ
―nacui̱ Jesús―. Tya saꞌni nguscua nguꞌ sca
chaꞌ jiꞌi ̱ycuiꞌNdyosi loquityi ndiꞌya ̱: “Lacuiꞌ
ñati ̱nu stuꞌba ndyacu tyaja loꞌo naꞌ, biꞌ laca
nu xu̱u̱ tyaꞌa loꞌo naꞌ juani”; jlo tiꞌ naꞌ chaꞌ
ngaꞌa ̱chaꞌ cacachaꞌbiꞌ―nacui̱ Jesús―. 19Na
nda ti naꞌ sca chaꞌ loꞌo ma ̱ juani, nu loꞌo tya
lyiji caca chaꞌbiꞌ; loꞌo cua ngua juaꞌa̱, liꞌ caca
jlya tiꞌma ̱ jnaꞌ, chaꞌ chañi chaꞌ lacanaꞌnusca
ti Sñiꞌ ycuiꞌ Ndyosi nu lijya ̱ chalyuu, ñiꞌya̱
nu ni naꞌ jiꞌi̱ ma ̱. 20 Ta naꞌ sca chaꞌ liñi loꞌo
ma ̱ ―nacui̱ yu―. Nu loꞌo taquiyaꞌma ̱ jiꞌi̱ sca
ñati ̱nu ta naꞌ chaꞌ tyaꞌa̱ sloma ̱, liꞌ stuꞌba laca
si taquiyaꞌ ma ̱ jnaꞌ; loꞌo taquiyaꞌ ma ̱ jnaꞌ, liꞌ
stuꞌba laca si taquiyaꞌma ̱ jiꞌi̱ ycuiꞌNdyosi Sti
naꞌ nu nda jnaꞌ lijya̱a ̱.

Ndachaꞌ Jesús jiꞌi ̱nguꞌ tilaca lacanucujuiꞌ
cresiya jiꞌi ̱ yu jiꞌi̱ nguꞌ xñaꞌa ̱

21 Loꞌo nchcuiꞌ Jesús juaꞌa ̱, tiꞌí tsa ntiꞌ cre-
siya jiꞌi ̱ yu nda yu chaꞌ loꞌo nguꞌ biꞌ:

―Liñi tsa chaꞌnu ta naꞌ loꞌoma ̱ juani, chaꞌ
ntsuꞌuscanguꞌ tyaꞌama ̱nucujuiꞌ cresiya ꞌna
jiꞌi ̱ nguꞌ cuxi―nacui̱ Jesús liꞌ.

22 Ndube tsa tiꞌ nguꞌ nu ndyaca tsaꞌa̱ jiꞌi ̱,
nguxñaꞌa̱ nguꞌ jiꞌi̱ tyaꞌa nguꞌ liꞌ; ná nda nguꞌ
cuentya tsiyaꞌ ti ti jiꞌi̱ chaꞌ nu nchcuiꞌ yu.
23 Pana ntsiya tsaca lo ngocaꞌ cacua ti su
ntucua Jesús; tyacaꞌa tsa nu quiꞌyu biꞌ jiꞌi̱
Jesús, 24 biꞌ chaꞌ nguaꞌni que ti Simón Pedro
jiꞌi ̱ yu biꞌ, nchcuane jiꞌi̱:

―¿Ti jiꞌi ̱ nchcuiꞌ nu cusuꞌ loꞌo nacui ̱ juaꞌa̱?
25 Biꞌ chaꞌ ngusni yane nu quiꞌyu biꞌ nde

chu̱ꞌ ñaꞌa̱ ntsiya ti, chaꞌ caca cacua la jiꞌi̱
Jesús. Liꞌ nchcuiꞌ loꞌo Jesús:

―Xuꞌna, ¿tilaca laca nu biꞌ? ―nacui ̱.
26 ―Ndiꞌya̱ cuaꞌni naꞌ ―nacui ̱ Jesús jiꞌi̱

liꞌ―. Taꞌa̱ naꞌ sa yuꞌbe tyaja ꞌna neꞌ caꞌña
scuaare. Ñati ̱nu tanaꞌyuꞌbe tyajabiꞌ jiꞌi ̱ chaꞌ
cacu, nu biꞌ laca nu ni naꞌ jiꞌi̱ ma ̱.
Liꞌndaꞌa̱ Jesús sa yuꞌbe tyajaneꞌ caꞌña,nda

jiꞌi ̱ Judas, sñiꞌ Simón Iscariote. 27Loꞌongusñi
Judas jiꞌi ̱ tyajabiꞌ, la cuiꞌhorabiꞌndyatí̱ ycuiꞌ
nu xñaꞌa ̱ nu naa Satanás, ndyaa neꞌ cresiya
jiꞌi ̱ nu Judas biꞌ. Liꞌ nacui ̱ Jesús jiꞌi̱:

―Yaa clya nuꞌu̱ lquichi̱ cua hi̱.
28 Ná tucui nu ntucua toꞌ mesa ngua

cuayáꞌ tiꞌni chaꞌ lacanchcuiꞌ Jesús loꞌo Judas
juaꞌa̱. 29 La cuiꞌ Judas laca nu laca loo jiꞌi̱
cujui ̱ cñi nu tsa tlyu ntsuꞌu cñi jiꞌi ̱ lcaa nguꞌ
biꞌ; biꞌ chaꞌ ntsuꞌu nguꞌ nu ngua tiꞌ chaꞌ cua
ngulo Jesús cña jiꞌi ̱ chaꞌ tsaa cuiꞌya sca na nu
cuaꞌnijoꞌo jiꞌi̱ nguꞌ chaꞌ caca taꞌa; juaꞌa̱ ngua
tiꞌ xaꞌ la nguꞌ chaꞌ ntsuꞌu cña jiꞌi ̱ Judas chaꞌ
tsaa ta msta ̱ jiꞌi̱ nguꞌ tiꞌi. 30Biꞌ chaꞌ loꞌo ndye
ndyacu Judas tyaja biꞌ, ngutuꞌu ndyaa ñaꞌa̱
talya ti liꞌ.

Sca cña cucui chaꞌ cuaꞌni na
31 Loꞌo ngutuꞌu Judas ndyaa, liꞌ nchcuiꞌ

Jesús loꞌo ñati ̱nu ndyanu biꞌ:
―Cua ndyuꞌni ycuiꞌ Ndyosi chaꞌ caca tlyu

naꞌ, naꞌ nu cua lijya̱a̱ chalyuu chaꞌ caca naꞌ
ñati ̱ ―nacui ̱ yu―. Loꞌo jiꞌi ̱ ycuiꞌ Ni cuaꞌni
tlyu nguꞌ xquiꞌya naꞌ ―nacui ̱―. 32 Nu loꞌo
nduꞌni naꞌ chaꞌ caca tlyu Sti naꞌ xquiꞌya chaꞌ
laca naꞌ Sñiꞌ ycuiꞌ Ni, la cuiꞌ juaꞌa̱ cuaꞌni Ni
chaꞌ caca tlyu la naꞌ; yala ti cuaꞌni Ni juaꞌa̱.
33 Sñiꞌ naꞌ ―nacui ̱ Jesús jiꞌi̱ nguꞌ biꞌ liꞌ―, tya
xi ca tsa̱ tya tyiꞌi̱ naꞌ nde chalyuu loꞌo ma ̱.
Ñiꞌya̱ nuninaꞌ jiꞌi ̱nguꞌ judío tya tsubiꞌ, la cuiꞌ
ti chaꞌ ta naꞌ loꞌo ma ̱ juani: Tsaana ma ̱ jnaꞌ,
pana ná caja chacuayáꞌ tsaa ma̱ ca su tsaꞌa ̱
―nacui ̱ yu―. 34Nde chcuiꞌ naꞌ sca cña cucui
loꞌo ma ̱ chaꞌ cuaꞌni ma ̱: Ngaꞌa ̱ chaꞌ tsoꞌo ti
tyuꞌu tyiquee ma ̱ ñaꞌa ̱ ma ̱ jiꞌi ̱ tyaꞌa ñati ̱ma ̱;
ñiꞌya ̱ ntsuꞌu tsa tyiquee naꞌ ñaꞌa̱ naꞌ jiꞌi ̱ ma ̱,
la cuiꞌ juaꞌa̱ ngaꞌa ̱ chaꞌ tyuꞌu tyiqueema̱ ñaꞌa ̱
ma ̱ jiꞌi ̱ tyaꞌañati ̱ma ̱. 35Liꞌ caca cuayáꞌ tiꞌ lcaa
ñati ̱chaꞌ ñati ̱nu ndyaca tsaꞌa̱ ꞌna laca ma ̱, si
tsoꞌo ntsuꞌu tyiqueema ̱ñaꞌa ̱ma ̱ jiꞌi̱ tyaꞌa ñati ̱
ma ̱ ―nacui ̱ Jesús.

Nacui ̱ Jesús chaꞌ cua xtyanu ti Pedro jiꞌi̱
36Liꞌ nchcuiꞌ Simón Pedro loꞌo Jesús:
―Xuꞌna―nacui ̱―, ¿macala tsaa nuꞌu̱?
―Ná caja chacuayáꞌ chaꞌ tyaꞌa̱ nuꞌu̱ loꞌo

naꞌ ca su tsaꞌa̱ ―nacui̱ Jesús―. Ca tiyaꞌ la
tsaa nuꞌu̱.

37Liꞌ nchcuane Pedro jiꞌi ̱ yu:
―¿Ni chaꞌ laca ná ntiꞌ nuꞌu̱ chaꞌ tyaꞌa̱ naꞌ

loꞌo nuꞌu̱ ca su tsaa nuꞌu̱ juani ti? ―nacui̱―.
Cajaa naꞌ si caca clyaá ycuiꞌ nuꞌu̱.

38 ―¿Ha chañi hi̱ chaꞌ tyajaꞌa̱ nuꞌu̱ cajaa
chaꞌ clyaá naꞌ? ―nacui ̱ Jesús jiꞌi̱―. Liñi tsa
chaꞌ nu ta naꞌ loꞌo nuꞌu̱ juani: Loꞌo tya lyiji ti
xiꞌya ndyeꞌe nde tlya, sna quiyaꞌ xacui ̱ nuꞌu̱
chaꞌ jiꞌi̱ nguꞌ chaꞌ ná nslo nuꞌu̱ ꞌna.

14
Nclyuꞌu Jesús chaca tyucui̱i ̱ cucui jiꞌna

1 ’Ná quiñaꞌa ̱ tsa chaꞌ culacua tiꞌ ma ̱
cuentya ꞌna―nacui ̱ Jesús jiꞌi ̱ nguꞌ liꞌ―. Cua
ngusñi ma ̱ chaꞌ jiꞌi̱ ycuiꞌ Ndyosi, juaꞌa ̱ xñi
tsoꞌo ma ̱ chaꞌ jnaꞌ liꞌ. 2 Quiñaꞌa̱ tsa su tsoꞌo
ntsuꞌu su tyiꞌi̱ ma ̱ ca slo ycuiꞌ Ndyosi Sti
naꞌ. Tsaꞌa naꞌ ca biꞌ chaꞌ cuaꞌni choꞌo naꞌ su
tyiꞌi̱ ma ̱. Ná nchcuiꞌ naꞌ loꞌo cuꞌma ̱ juaꞌa̱, si
siꞌi chaꞌ liñi nu nchcuiꞌ naꞌ loꞌo ma ̱ ―nacui ̱
Jesús―. 3 Loꞌo juaꞌa̱ tsaꞌa naꞌ chaꞌ cuaꞌni
choꞌo naꞌ su tyiꞌi ̱ma ̱, liꞌ ca ̱a̱ naꞌ lo yuu chaca
quiyaꞌ, ca ̱quiꞌya naꞌ jiꞌi ̱ma ̱ chaꞌ tyiꞌi ̱ma ̱ loꞌo
naꞌ. 4Cua jlo tiꞌma ̱macala su tsaꞌa naꞌ, jlo tiꞌ
ma ̱ ñiꞌya̱ nu cuaꞌni naꞌ chaꞌ tsaꞌa̱ ca jua.

5 ―Cusuꞌ ―nacui ̱ Tomás―, ná jlo tiꞌ ya
macala tsaanuꞌu̱. ¿Ñiꞌya̱ cuaꞌni ya chaꞌquije
tyucui ̱i̱ biꞌ jiꞌi ̱ ya? ―nacui̱ jiꞌi̱ Jesús.

6 ―Naꞌ laca̱ nu nclyuꞌu̱ tyucui̱i̱ ―nacui ̱
Jesús liꞌ―, naꞌ nclyuꞌu̱ lcaa chaꞌ nu liñi ca;
naꞌ nda ̱ chalyuu tsoꞌo jiꞌi̱ nguꞌ, chalyuu nu



SAN JUAN 14:7 153 SAN JUAN 14:31

ná ngaꞌa̱ chaꞌ tye. Ná taca jiꞌi ̱ nguꞌ tyalaa
nguꞌ ca slo ycuiꞌNdyosi si ná loꞌonaꞌ―nacui ̱
Jesús―. 7Ndyuloo ma ̱ ꞌna, biꞌ chaꞌ juaꞌa̱ cua
ndyulooma ̱ jiꞌi̱ Sti naꞌ liꞌ; cuandyulooma ̱ jiꞌi ̱
Ni juani, chaꞌ cua naꞌa̱ ma ̱ jiꞌi̱ ycuiꞌNi nu loꞌo
cua naꞌa̱ ma ̱ jnaꞌ.

8Liꞌ nchcuane Felipe jiꞌi̱ Jesús:
―Cusuꞌ ―nacui ̱―, culuꞌu nuꞌu̱ jiꞌi̱ Sti nuꞌu̱

jiꞌi̱ ya, tsa biꞌ ti chaꞌ ntiꞌ ya.
9―Felipe―nacui̱ Jesús jiꞌi̱―, cua tyu ̱u̱ tsa

tsa ̱ ndiꞌi̱ naꞌ loꞌo cuꞌma ̱, ¿ha tya lyiji tyuloo
ma ̱ jnaꞌ? ―nacui ̱―. Cua naꞌa ̱ ma ̱ ꞌna, biꞌ
chaꞌ juaꞌa ̱ jiꞌi̱ Sti naꞌ cua naꞌa ̱ ma ̱ liꞌ. ¿Na
laca ntiꞌ nuꞌu̱ loꞌo ndiꞌya̱ nchcuiꞌ nuꞌu̱ loꞌo
naꞌ: Culuꞌu nuꞌu̱ jiꞌi̱ Sti nuꞌu̱ jiꞌi̱ ya? ―nacui ̱
Jesús jiꞌi ̱ Felipe―. 10 ¿Ha ná jlya tiꞌ ma ̱ chaꞌ
stuꞌba ntsuꞌu chaꞌ ꞌna loꞌo ycuiꞌ Ndyosi Stiꞌ
naꞌ? Loꞌo juaꞌa ̱ lcaa hora ndiꞌi ̱ ycuiꞌ Ndyosi
Sti naꞌ loꞌo naꞌ ―nacui̱―. Siꞌi chaꞌ nu ngulo
hique ti naꞌ nu nchcuiꞌ naꞌ loꞌo ma ̱; stuꞌba
ntsuꞌu chaꞌ jiꞌi ̱ Sti naꞌ loꞌo naꞌ, loꞌo ycuiꞌ Ni
laca nu nclyo cña ꞌna, ñiꞌya̱ nu cuaꞌni naꞌ.
11 Xñi ma ̱ chaꞌ jnaꞌ lacua, chaꞌ nu nacui̱ naꞌ
jiꞌi̱ ma ̱ chaꞌ stuꞌba ntsuꞌu chaꞌ ꞌna loꞌo ycuiꞌ
Ndyosi Sti naꞌ. Si ná caca jlya tiꞌma ̱ ꞌna juaꞌa̱,
liꞌ tsoꞌomasi xquiꞌya cña tonu nu nduꞌni naꞌ,
biꞌ chaꞌ jlya tiꞌma ̱ jnaꞌ―nacui ̱ Jesús―. 12Liñi
tsa chaꞌnu ta naꞌ loꞌoma ̱ juani, chaꞌ lcaa ñati ̱
nu xñi chaꞌ jnaꞌ, taca cuaꞌni nguꞌ la cuiꞌ ñaꞌa̱
cña tonu nu nduꞌni ycuiꞌ naꞌ; loꞌo juaꞌa̱ tlyu
la cña caca cuaꞌni nguꞌ biꞌ liꞌ, chaꞌ cua tyaꞌa
ti naꞌ ca su ndiꞌi ̱ ycuiꞌ Ndyosi Sti naꞌ ―nacui ̱
Jesús―. 13Biꞌ chaꞌ juani lcaa chaꞌ nu jñama ̱
jiꞌi̱ ycuiꞌ Ndyosi chacuayáꞌ jnaꞌ, cuaꞌni naꞌ
chaꞌ biꞌ ―nacui̱―. Juaꞌa̱ jiꞌi ̱ ycuiꞌ Ndyosi Sti
naꞌ cuaꞌni tlyu nguꞌ, nu loꞌo cuaꞌni tlyu nguꞌ
ꞌna nu laca̱ Sñiꞌ ycuiꞌ Ni. 14 Lcaa chaꞌ nu jña
ma ̱ jiꞌi ̱ Sti naꞌ chacuayáꞌ jnaꞌ, cuaꞌni naꞌ chaꞌ
biꞌ liꞌ.

Ca ̱a ̱ Xtyiꞌi ycuiꞌNdyosi xtyucua Ni jiꞌna
15 ’Taquiyaꞌ ma ̱ jiꞌi̱ lcaa chaꞌ nu nchcuiꞌ

naꞌ loꞌo ma ̱, si chañi chaꞌ ntsuꞌu tyiquee
ma ̱ ꞌna ―nacui ̱ Jesús―. 16 Loꞌo tyaꞌa naꞌ,
liꞌ chcuiꞌ naꞌ loꞌo ycuiꞌ Ndyosi Sti naꞌ chaꞌ
ta Ni chaca nu xtyucua jiꞌi̱ ma ̱; biꞌ laca
Xtyiꞌi ycuiꞌNdyosi nu laca su̱u̱ lcaa chaꞌ liñi.
Tyanu nu biꞌ loꞌo ma ̱ ñaꞌa̱ cuayáꞌ nu tye
chalyuu ―nacui ̱―. 17 Ná caca tyanu Xtyiꞌi
ycuiꞌ Ndyosi neꞌ cresiya jiꞌi̱ ñati ̱ cuxi, chaꞌ
ná nchca ñaꞌa̱ nguꞌ biꞌ jiꞌi̱ Ni, ná nslo nguꞌ
tilaca laca ycuiꞌ Ni. Nu cuꞌma ̱, nslo ma ̱ jiꞌi ̱
Ni xquiꞌya chaꞌndiꞌi ̱nubiꞌ loꞌoma ̱, loꞌo juaꞌa̱
cua tyanu ti Ni neꞌ cresiya jiꞌi ̱ ma ̱ ―nacui ̱
Jesús jiꞌi ̱nguꞌ―. 18Náxtyanunaꞌ jiꞌi̱ ma ̱ ycuiꞌ
tima ̱, ñiꞌya ̱ si lacama ̱ñati ̱nuná tucui ntsuꞌu
jiꞌi̱ ma ̱ ―nacui ̱―, tya ca̱a ̱ naꞌ su ndiꞌi̱ ma ̱
chaca quiyaꞌ. 19 Ca tiyaꞌ la xi, liꞌ ngaꞌaa ñaꞌa̱
ñati ̱ chalyuu jnaꞌ; pana cuꞌma ̱, tya ñaꞌa̱ ma ̱
jnaꞌ. Liꞌ caca tsoꞌo tyiquee ma ̱, xquiꞌya chaꞌ
luꞌú naꞌ. 20Loꞌo juaꞌa̱ caca cuayáꞌ tiꞌma ̱ chaꞌ
stuꞌbantsuꞌuchaꞌ jnaꞌ loꞌoSti naꞌ, chaꞌntsuꞌu

chaꞌ jiꞌi̱ ma ̱ loꞌonaꞌ―nacui̱ Jesús―, loꞌo juaꞌa̱
ntsuꞌu chaꞌ jnaꞌ loꞌo cuꞌma̱. 21 Lcaa ñati ̱ nu
chañi chaꞌntsuꞌu tyiqueenguꞌñaꞌa ̱nguꞌ jnaꞌ,
biꞌ laca ñati ̱ nu cuaꞌa ̱ jyaca ̱ jiꞌi ̱ lcaa chaꞌ nu
chcuiꞌ naꞌ loꞌo nguꞌ; taquiyaꞌ nguꞌ biꞌ jiꞌi ̱ chaꞌ
biꞌ ―nacui ̱―. Loꞌo ntsuꞌu tsa tyiquee nguꞌ
ñaꞌa̱ nguꞌ jnaꞌ, juaꞌa̱ Sti naꞌ ntsuꞌu tyiquee Ni
ñaꞌa̱ Ni jiꞌi̱ nguꞌ biꞌ liꞌ. Loꞌo naꞌ, tsoꞌo tsa caca
tyiquee naꞌ ñaꞌa̱ naꞌ jiꞌi̱ nguꞌ biꞌ, cuati culuꞌu
naꞌ jiꞌi̱ nguꞌ biꞌ lcaa chaꞌ ñiꞌya̱ nu laca ycuiꞌ
Naꞌ.

22Liꞌnchcuiꞌnuchaca Judasbiꞌ, siꞌi nunaa
Judas Iscariote:

―Nu loꞌonacui ̱nuꞌu̱ chaꞌ culuꞌunuꞌu̱ñiꞌya̱
nu laca ycuiꞌ ca nuꞌu̱ jiꞌi ̱ cuare ti, ná loꞌo jiꞌi̱
xaꞌ ñati,̱ ¿ñiꞌya̱ ta ntiꞌ nuꞌu̱, Xuꞌna? ―nacui ̱
nu Judas biꞌ jiꞌi ̱ Jesús.

23―Ñati ̱nu chañi chaꞌ ntsuꞌu tsa tyiquee
jnaꞌ, taquiyaꞌ nguꞌ jiꞌi̱ lcaa chaꞌ nu nchcuiꞌ
naꞌ loꞌonguꞌ―nacui̱ Jesús―. Loꞌo liꞌ tsoꞌo tsa
caca tyiquee ycuiꞌ Ndyosi Sti naꞌ ñaꞌa̱ Ni jiꞌi̱
nguꞌ biꞌ. Cuati ca ̱a̱ ya loꞌo Sti naꞌ chaꞌ tyanu
ya loꞌo nguꞌ biꞌ ―nacui̱ Jesús―. 24 Pana ñati ̱
nunántsuꞌu tyiquee jnaꞌ, ná ndaquiyaꞌnguꞌ
tsiyaꞌ ti jiꞌi̱ chaꞌ nu nchcuiꞌ naꞌ loꞌo nguꞌ. Cua
ndyuna cuꞌma ̱ chaꞌ nu nda Sti naꞌ ꞌna chaꞌ
culuꞌu̱ jiꞌi ̱ ma ̱, chaꞌ siꞌi sca chaꞌ nu ndaꞌya
hique ti naꞌ laca chaꞌ nu nda naꞌ loꞌoma ̱.

25 ’Cua nchcuiꞌ naꞌ lcaa chaꞌ biꞌ loꞌo tya
ndiꞌi ̱ ti naꞌ loꞌo ma ̱. 26 Tiyaꞌ la liꞌ caca cuayáꞌ
la tiꞌma ̱ lcaa chaꞌ, nu loꞌo culuꞌu Xtyiꞌi ycuiꞌ
Ndyosi chaꞌ biꞌ jiꞌi̱ ma ̱ ―nacui ̱ Jesús―. Na
cua ta ti ycuiꞌ Ndyosi Sti naꞌ jiꞌi̱ Xtyiꞌi ycuiꞌ
Ni chaꞌ ca ̱a̱ Ni chalyuu chaꞌ xtyucua Ni jiꞌi̱
ma ̱ lcaa hora chacuayáꞌ jnaꞌ. Loꞌo juaꞌa̱
cuaꞌninubiꞌ chaꞌ tyiꞌu tiꞌma ̱ lcaa chaꞌnucua
nchcuiꞌ naꞌ loꞌoma ̱.

27 ’Ndiꞌya̱ cuaꞌni naꞌ loꞌoma ̱ chaꞌ cua tyaꞌa
ti naꞌ: cuaꞌni naꞌ chaꞌ ti ̱ ti tyiꞌi ̱ tyiquee ma̱.
Nánchca jiꞌi̱ ñati ̱chalyuu tyiꞌi ̱ ti ̱ ti nguꞌ, pana
ycuiꞌ naꞌ cuaꞌni naꞌ chaꞌ ti ̱ ti tyiꞌi̱ ma ̱ ―nacui ̱
Jesús―. Ngaꞌaa culacua tsa tiꞌ ma ̱, ngaꞌaa
cutsi̱i ̱ma ̱ ―nacui ̱―. 28 Cua ndyuna ma ̱ loꞌo
nchcuiꞌ naꞌ ndiꞌya̱: “Tyaꞌa naꞌ, pana ca tiyaꞌ
la liꞌ ca̱a̱ naꞌ su ndiꞌi̱ ma̱ chaca quiyaꞌ”. Biꞌ
chaꞌ tacacachaa tiꞌma ̱ loꞌocunama ̱ chaꞌ cua
tyaꞌa ti naꞌ slo ycuiꞌ Ndyosi Sti naꞌ, si chañi
chaꞌ ntsuꞌu tyiquee ma ̱ ñaꞌa̱ ma ̱ jnaꞌ. Cua
tlyu la chaꞌ nu ntsuꞌu jiꞌi̱ ycuiꞌNdyosi Sti naꞌ,
sube la chaꞌ jnaꞌ ―nacui ̱ Jesús―. 29 Juaꞌa̱ ni
naꞌ jiꞌi̱ma ̱ loꞌo tya lyiji caca chaꞌbiꞌ; pana loꞌo
cua ndyaꞌa naꞌ, liꞌ taca jlya tiꞌma ̱ chaꞌ biꞌ.

30 ’Ngaꞌaa quiñaꞌa ̱ tsa chaꞌ chcuiꞌ naꞌ loꞌo
ma ̱ juani ―nacui ̱ Jesús liꞌ―. Cua lijya̱ nu
xñaꞌa̱ nu laca loo nde chalyuu, cua lijya̱ nu
biꞌ ca su ndiꞌi̱ na re. Ná ntsuꞌu chacuayáꞌ jiꞌi̱
nu biꞌ chaꞌ caca loo jnaꞌ. 31 Pana ngaꞌa̱ chaꞌ
caca cuayáꞌ tiꞌ nguꞌ chaꞌ ntsuꞌu tsa tyiquee
naꞌ ñaꞌa̱ naꞌ jiꞌi̱ ycuiꞌ Ndyosi Sti naꞌ, biꞌ chaꞌ
nduꞌni naꞌ lcaa cña nu nclyo ycuiꞌ Ni ꞌna
―nacui̱ Jesús―. Pana juani tyatu̱ clya ma̱,
yaꞌa clyama ̱ loꞌo naꞌ.

15
Yaca siꞌyu loꞌo sta ̱ꞌ yaca siꞌyu biꞌ

1 ’Naꞌ laca ̱ ñiꞌya̱ laca sca su̱u̱ yaca nu nda
siꞌyu tyixi, juaꞌa ̱ laca naꞌ ―nacui ̱ Jesús jiꞌi̱
nguꞌ―. Loꞌo ycuiꞌ Ndyosi Sti naꞌ laca nu
ca jiꞌi̱ yaca biꞌ. 2 Tsoꞌo tsa ñaꞌa̱si ̱i̱ Sti naꞌ jiꞌi̱
lcaa sta̱ꞌ yaca biꞌ, loꞌo naꞌ laca̱ yaca biꞌ. Ca
quiyaꞌ sta̱ꞌ yaca nsiꞌyu Ni jiꞌi̱, nu loꞌo ná nda
siꞌyu lo tsiyaꞌ ti. Nsubii Ni xi lo yaca nu
nda siꞌyu tsoꞌo, chaꞌ tya quiñaꞌa ̱ la siꞌyu tyuꞌu
lo biꞌ; 3 loꞌo juaꞌa̱ cuꞌma ̱ ni ―nacui ̱ Jesús―,
cua laca ngusubii naꞌ jiꞌi ̱ ma ̱ nu loꞌo ngusñi
ma ̱ chaꞌ nu nchcuiꞌ naꞌ loꞌo ma ̱. 4 Cuaꞌni
stuꞌba tyiquee ma ̱ loꞌo naꞌ, chaꞌ stuꞌba ti
nchca tyiquee naꞌ loꞌo ma ̱. Ndiꞌya̱ laca ñiꞌya̱
si laca naꞌ sca su ̱u̱ yaca, loꞌo juaꞌa̱ cuꞌma ̱ laca
ma ̱ sta̱ꞌ yaca biꞌ ―nacui ̱―. Pana sca sta̱ꞌ
yaca siꞌyu ni, ngaꞌaa ta sta̱ꞌ biꞌ siꞌyu si siꞌyu
nguꞌ jiꞌi̱ ca quiyaꞌ sta̱ꞌ biꞌ; sca ti si stuꞌba ti
caluu sta̱ꞌ biꞌ ñiꞌya̱ ntucua ti jiꞌi̱ su̱u̱ yaca, liꞌ
ta sta̱ꞌ biꞌ siꞌyu ―nacui ̱―. Juaꞌa̱ loꞌo cuꞌma ̱,
ná taca tyuꞌu chaꞌ tsoꞌo neꞌ cresiya jiꞌi̱ ma ̱
chaꞌ xtyucuama ̱ jiꞌi ̱ xaꞌ ñati ̱si ná stuꞌba caca
tyiqueema ̱ loꞌo naꞌ.

5 ’Ñiꞌya ̱ laca su ̱u̱ yaca nu nda siꞌyu tyixi
jiꞌi ̱, juaꞌa̱ laca naꞌ cuentya jiꞌi̱ ma ̱, chaꞌ naꞌ
laca̱ su̱u̱ chaꞌ tsoꞌo nu ntsuꞌu jiꞌi̱ ma̱―nacui̱
Jesús jiꞌi ̱nguꞌ―. Ñiꞌya̱ laca sta̱ꞌ yaca biꞌ, juaꞌa̱
laca cuꞌma ̱, si ngusñi ma ̱ chaꞌ ꞌna. Stuꞌba
ti caca tyiquee ma ̱ loꞌo naꞌ, liꞌ caja quiñaꞌa̱
la chaꞌ tsoꞌo nu tyuꞌu neꞌ cresiya jiꞌi̱ ma ̱ su
ndiꞌi ̱ ma ̱ chalyuu, si laca naꞌ su̱u̱ chaꞌ tsoꞌo
jiꞌi ̱ma ̱. Ni sca chaꞌná caca jiꞌi ̱ma ̱ si ná stuꞌba
caca tyiquee ma ̱ loꞌo naꞌ ―nacui ̱ Jesús―.
6 Culayaꞌ Sti naꞌ jiꞌi ̱ ñati ̱nu ná stuꞌba nchca
tyiqueenguꞌ loꞌonaꞌ, ñiꞌya̱ loꞌonchcua̱a̱ nguꞌ
sta̱ꞌ yaca nu cua ndyanaa; nxutiꞌi̱ montón
nguꞌ sta̱ꞌ yaca btyi biꞌ, nsta nguꞌ jiꞌi̱ lo quiiꞌ
chaꞌ tye tyaqui ̱ biꞌ.

7 ’Nu loꞌo stuꞌba ti ntsuꞌu tyiquee ma ̱ loꞌo
naꞌ ―nacui̱ Jesús―, nu loꞌo tyanu chaꞌ nu
nchcuiꞌ naꞌ neꞌ cresiya jiꞌi̱ ma ̱, liꞌ taca jñama ̱
sca chaꞌ jiꞌi̱ Sti naꞌ, loꞌo juaꞌa̱ ta Ni chaꞌ biꞌ jiꞌi̱
ma ̱. 8Cuaꞌni tlyunguꞌ jiꞌi ̱ycuiꞌNdyosi Sti naꞌ,
si ñaꞌa̱ nguꞌ chaꞌ tsoꞌo tsa nduꞌni ma ̱ loꞌo xaꞌ
ñati.̱ Liꞌ caca cuayáꞌ tiꞌ xaꞌ ñati ̱ chaꞌ ñati ̱nu
ndyaca tsaꞌa̱ ꞌna laca ma̱ ―nacui̱―. 9Ñiꞌya̱
nu ntsuꞌu tyiquee Sti naꞌ ñaꞌa̱ Ni jnaꞌ, juaꞌa̱
ntsuꞌu tsa tyiquee naꞌ ñaꞌa̱ naꞌ jiꞌi ̱ cuꞌma ̱.
10Lcaa tsa̱ tyiꞌu tiꞌma ̱ sundiꞌi ̱ma ̱ chaꞌntsuꞌu
tsa tyiqueenaꞌñaꞌa ̱naꞌ jiꞌi ̱ma ̱. Juaꞌa̱ tsoꞌo tsa
caca tyiquee naꞌ ñaꞌa̱ naꞌ jiꞌi ̱ ma ̱ si taquiyaꞌ
ma ̱ jiꞌi̱ lcaa chaꞌ nu nda naꞌ loꞌo ma ̱. Loꞌo
juaꞌa̱ naꞌ ―nacui̱ Jesús― cua nguaꞌni naꞌ
lcaa cña nu ngulo Sti naꞌ ꞌna. Jlo tiꞌ naꞌ chaꞌ
ntsuꞌu tsa tyiquee Ni ñaꞌa̱ Ni jnaꞌ tyucui su
ndiꞌi ̱ naꞌ.

11 ’Nchcuiꞌ naꞌ juaꞌa ̱ loꞌo cuꞌma ̱, chaꞌ loꞌo
ñaꞌa ̱ ma ̱ chaꞌ chaa tiꞌ naꞌ nduꞌni naꞌ cña jiꞌi̱
ycuiꞌ Ndyosi Sti naꞌ, la cuiꞌ juaꞌa̱ cuꞌma ̱, ná
ngaꞌa ̱ chaꞌ tye chaꞌ caca chaa tiꞌ ma ̱. 12Nde

laca cña nu ta naꞌ jiꞌi ̱ ma ̱ ―nacui ̱ Jesús―,
chaꞌ tsoꞌo ti caca tyiqueema ̱ñaꞌa ̱ma ̱ jiꞌi̱ tyaꞌa
ñati ̱ ma ̱, ñiꞌya̱ ntsuꞌu tyiquee naꞌ ñaꞌa̱a ̱ jiꞌi ̱
ma ̱. 13 Si juaꞌa̱ ntsuꞌu tyiquee na ñaꞌa̱ na jiꞌi ̱
tyaꞌa tsoꞌo na, liꞌ cuaꞌni lyaá na jiꞌi ̱ nguꞌ biꞌ,
masi cajaa ycuiꞌ na; ngaꞌaa ntsuꞌu xaꞌ cña
tlyu la nu caca cuaꞌni na chaꞌ xtyucua na jiꞌi ̱
tyaꞌa tsoꞌo na. 14 Tyaꞌa tsoꞌo naꞌ laca cuꞌma ̱
si taquiyaꞌ ma ̱ jiꞌi ̱ chaꞌ nu nda naꞌ loꞌo ma ̱
―nacui ̱ Jesús―, 15ngaꞌaa ñacui ̱naꞌ chaꞌmsu
jnaꞌ laca ma ̱. Sca msu ti ni, ná jlo tiꞌ yu lcaa
cña nu ntsuꞌu jiꞌi̱ xuꞌna yu. Ni naꞌ chaꞌ tyaꞌa
tsoꞌonaꞌ lacama ̱, chaꞌ cuanguluꞌunaꞌ jiꞌi̱ ma ̱
lcaa chaꞌnu cuandyunanaꞌ slo Sti naꞌ. 16Siꞌi
cuꞌma ̱ nu ngusubi ma ̱ ꞌna chaꞌ tyaꞌa̱ ma ̱ loꞌo
naꞌ ―nacui ̱ Jesús―, naꞌ laca ̱ nu cua nchcuiꞌ
naꞌ loꞌo ma ̱ clyo. Tya liꞌ ngulo naꞌ cña jiꞌi ̱
ma ̱ chaꞌ xcuiꞌ chaꞌ tsoꞌo tyuꞌu neꞌ cresiya jiꞌi ̱
ma ̱, chaꞌ juaꞌa ̱ talo cña tsoꞌo nu nduꞌni ma ̱;
liꞌ cuaꞌni Sti naꞌ lcaa chaꞌ nu jña ma ̱ jiꞌi ̱ Ni
chacuayáꞌ ꞌna. 17Biꞌ chaꞌ juani ndulo tsa cña
re jiꞌi̱ ma ̱ chaꞌ cuaꞌni ma ̱: chaꞌ tsoꞌo tsa caca
tyiqueema ̱ ñaꞌa̱ ma ̱ jiꞌi ̱ tyaꞌa ñati ̱ma ̱.

Na lyaꞌ tiꞌ ñati ̱ chalyuu jiꞌi̱ Jesús loꞌo juaꞌa ̱
jiꞌi ̱ ñati ̱ jiꞌi ̱

18 Tya nchcuiꞌ la Jesús loꞌo nu nguꞌ nu
ndyaca tsaꞌa̱ jiꞌi̱ liꞌ:

―Chañi chaꞌ ntsuꞌu quiyaꞌ liyeꞌ ti tiꞌ tyaꞌa
ñati ̱ma ̱ jiꞌi ̱ ma ̱. Ná cube tsa tiꞌ ma ̱ liꞌ, cua
jlo tiꞌ ma ̱ chaꞌ tya clyo la juaꞌa̱ nguaꞌni liyeꞌ
tiꞌ nguꞌ jnaꞌ ―nacui ̱ Jesús―. 19 Si cuaꞌni ma ̱
ñiꞌya ̱ nu nduꞌni ñati ̱ cuxi nde chalyuu, liꞌ
chcuiꞌ tsoꞌo nguꞌ loꞌo ma ̱, ñiꞌya̱ si laca ma ̱
tyaꞌa nguꞌ. Pana juani ngaꞌaa ntsuꞌu chaꞌ
jiꞌi ̱ma ̱ loꞌo chaꞌ cuxi nu ntsuꞌu nde chalyuu,
chaꞌ cuangusubinaꞌ jiꞌi ̱ma ̱ chaꞌ cacama ̱ñati ̱
ꞌna; biꞌ chaꞌ liyeꞌ tsa tiꞌ nguꞌ ñaꞌa̱ nguꞌ jiꞌi̱ ma ̱
―nacui ̱―. 20Tyiꞌu tiꞌma ̱ chaꞌ nu nchcuiꞌ naꞌ
loꞌo ma ̱ tsubiꞌ: “Nu laca loo laca nu nclyo
cña, siꞌi nguꞌ msu ti”. Ñiꞌya̱ nduꞌni lyaꞌ tiꞌ
nguꞌ jnaꞌ, juaꞌa ̱ cuaꞌni lyaꞌ tiꞌ nguꞌ jiꞌi ̱ma ̱. Ná
ndaquiyaꞌ nguꞌ jiꞌi ̱ chaꞌ nu nguluꞌu naꞌ jiꞌi ̱
nguꞌ, la cuiꞌ juaꞌa ̱ ná taquiyaꞌ nguꞌ jiꞌi̱ chaꞌ
nu chcuiꞌ cuꞌma ̱ loꞌo nguꞌ biꞌ. 21 Juaꞌa̱ cuaꞌni
nguꞌ loꞌo cuꞌma ̱ xquiꞌya naꞌ ―nacui ̱ Jesús―,
chaꞌnánslonguꞌ tilaca lacanunda ꞌna lijya̱a ̱
nde chalyuu.

22 ’Ná ntsuꞌu quiꞌya jiꞌi ̱ nguꞌ biꞌ loꞌo bilya
ca ̱a̱ naꞌ chcuiꞌ naꞌ loꞌo nguꞌ; pana juani ni,
ngaꞌaa cuaꞌni clyu tiꞌ ycuiꞌNdyosi jiꞌi ̱nguꞌbiꞌ
jiꞌi ̱ chaꞌ cuxi nu nduꞌni nguꞌ. 23Nu loꞌo liyeꞌ
tiꞌ nguꞌ ñaꞌa̱ nguꞌ jnaꞌ, juaꞌa̱ jiꞌi̱ ycuiꞌ Ndyosi
Sti naꞌ liyeꞌ tiꞌ nguꞌ ñaꞌa̱ nguꞌ jiꞌi ̱ Ni ―nacui ̱
Jesús―. 24Ná ntsuꞌu quiꞌya jiꞌi ̱ nguꞌ biꞌ clyo,
pana juani ni, cua ngutiꞌi ̱ naꞌ slo nguꞌ biꞌ,
cua nguaꞌni naꞌ cña nu ná caca jiꞌi̱ xaꞌ ñati ̱
cuaꞌni; cua naꞌa̱ nguꞌ lcaa ñaꞌa̱ cña tonu nu
nguaꞌni naꞌ, biꞌ chaꞌ liyeꞌ tiꞌ nguꞌ ñaꞌa̱ nguꞌ
jnaꞌ. Loꞌo juaꞌa̱ jiꞌi ̱ Sti naꞌ liyeꞌ tiꞌ nguꞌ ñaꞌa ̱
nguꞌ jiꞌi̱ Ni, biꞌ chaꞌ cua ndyanu yabeꞌ hichu ̱ꞌ
nguꞌ biꞌ ―nacui ̱ Jesús―. 25 Ngaꞌa̱ chaꞌ caca

chaꞌ juaꞌa̱, chaꞌ nu nscua lo quityi cusuꞌ jiꞌi ̱
nguꞌ biꞌ; ndiꞌya̱ nchcuiꞌ chaꞌ biꞌ: “Liyeꞌ tiꞌ
nguꞌ ñaꞌa̱ nguꞌ jnaꞌ, masi ná ntsuꞌu su ̱u̱ chaꞌ
jiꞌi̱ nguꞌ chaꞌ cuaꞌni nguꞌ juaꞌa ̱”.

26 ’Cuaꞌni naꞌ chaꞌ ca ̱a̱ nu laca Xtyiꞌi ycuiꞌ
Ni lo yuu, Xtyiꞌi nu nduꞌu slo ycuiꞌ Ndyosi
―nacui ̱ Jesús―. Biꞌ laca nu culuꞌu jiꞌi̱ ma ̱
lcaa chaꞌ nu liñi ca, biꞌ laca nu xtyucua jiꞌi ̱
ma ̱ lcaa tyempo chacuayáꞌ ꞌna. Nu loꞌo ca ̱a̱
nu biꞌ lo yuu, liꞌ culuꞌu Ni lcaa chaꞌ liñi nu
ntsuꞌu ꞌna jiꞌi ̱ ma̱ ―nacui ̱ Jesús―. 27 Loꞌo
cuꞌma ̱ ni, cua ngutiꞌi ̱ma ̱ loꞌo naꞌ tya clyo, biꞌ
chaꞌ taca jiꞌi ̱ ma ̱ chcuiꞌ liñi ma ̱ chaꞌ jnaꞌ loꞌo
xaꞌ ñati.̱

16
1 ’Yala la nchcuiꞌ naꞌ lcaa chaꞌ biꞌ loꞌo ma ̱,

chaꞌnáxtyanuma ̱ chaꞌ jnaꞌ loꞌocuaꞌni lyaꞌ tiꞌ
nguꞌ jiꞌi̱ ma ̱, 2masi ná ta nguꞌ chacuayáꞌ jiꞌi ̱
ma ̱ chaꞌ tsaa ma ̱ neꞌ laa jiꞌi ̱ nguꞌ liꞌ ―nacui ̱
Jesús―. Tyalaa sca tyempo nu culacua tiꞌ
nguꞌ chaꞌ cña tacati cuaꞌni nguꞌ si cujuii nguꞌ
jiꞌi̱ nguꞌ tyaꞌama ̱. 3 Juaꞌa̱ cuaꞌni nguꞌ biꞌ, chaꞌ
ná nslo nguꞌ jiꞌi ̱ ycuiꞌ Ndyosi Sti naꞌ; la cuiꞌ
juaꞌa̱ ná nslo nguꞌ jnaꞌ ―nacui̱ Jesús―. 4Cua
nchcuiꞌ naꞌ lcaa chaꞌ biꞌ loꞌo ma ̱ juani, chaꞌ
nu loꞌo tyalaa tyempo cuxi biꞌ, liꞌ taca tyiꞌu
tiꞌma ̱ ñiꞌya ̱ nu cua nchcuiꞌ naꞌ loꞌoma ̱ juani.

Cña nu nduꞌni Xtyiꞌi ycuiꞌNdyosi
’Tya clyo ná nda naꞌ chaꞌ biꞌ loꞌo ma ̱, chaꞌ

tya ndiꞌi ̱ naꞌ loꞌo ma ̱ ―nacui̱ Jesús―. 5 Pana
juani cua tsaꞌa ti naꞌ ca su ndiꞌi ̱ ycuiꞌNdyosi
Sti naꞌ nu nda ꞌna lijya̱a ̱, masi bilya xcuane
ma ̱ jnaꞌ ma nde tsaꞌa̱. 6 Xñiꞌi̱ tsa tiꞌ ma ̱
xquiꞌya chaꞌ nu nda naꞌ loꞌo ma̱ tsa̱. 7 Pana
ná cube tsa tiꞌma ̱. Chaꞌ liñi nda naꞌ loꞌo ma ̱
juani ―nacui̱ Jesús―, chaꞌ tsoꞌo la tyiꞌi ̱ ma ̱
si cua ndyaꞌa naꞌ. Ná ca ̱a̱ Xtyiꞌi ycuiꞌ Ni nu
xtyucua jiꞌi̱ ma ̱ lcaa tsa̱ si ná tyaꞌa naꞌ, chaꞌ
nu loꞌo tyaꞌa naꞌ, liꞌ ta naꞌ jiꞌi̱ nu biꞌ ca ̱a̱ Ni.
8Nu loꞌo ca̱a̱ Xtyiꞌi ycuiꞌ Ndyosi lo yuu cha-
lyuu ―nacui ̱ Jesús―, cuaꞌni Ni chaꞌ cube tiꞌ
lcua ti tyaꞌa ñati ̱ chalyuu chaꞌ ntsuꞌu quiꞌya
nu ngusta ycuiꞌNdyosi jiꞌi̱ nguꞌ; juaꞌa̱ cuaꞌni
Ni chaꞌ tyiꞌu tiꞌñati ̱jnaꞌ, chaꞌ liñi tsa lacaycuiꞌ
naꞌ; juaꞌa̱ cuaꞌniNi chaꞌ ca cuayáꞌ tiꞌñati ̱chaꞌ
ntsuꞌu chaꞌ cuaꞌni cuayáꞌ ycuiꞌ Ndyosi jiꞌi ̱
lcaa ñati ̱ chalyuu ―nacui ̱―. 9 Cuaꞌni Xtyiꞌi
ycuiꞌ Ni chaꞌ cube tiꞌ nguꞌ chaꞌ ntsuꞌu quiꞌya
jiꞌi̱ nguꞌ cuentya jiꞌi̱ ycuiꞌ Ndyosi, xquiꞌya
chaꞌ jlo tiꞌ nguꞌ chaꞌ ná ndaquiyaꞌ nguꞌ jiꞌi ̱
chaꞌ nu nchcuiꞌ naꞌ ―nacui ̱ Jesús―. 10 Loꞌo
juaꞌa̱ cuaꞌni Ni chaꞌ tyiꞌu tiꞌ nguꞌ jnaꞌ chaꞌ liñi
tsa nduꞌni naꞌ, chaꞌ liñi tsa chaꞌ nu nchcuiꞌ
naꞌ; pana cua tsaꞌa ti naꞌ slo ycuiꞌ Ndyosi
Sti naꞌ, loꞌo liꞌ ngaꞌaa ñaꞌa̱ ma ̱ ꞌna―nacui̱―.
11 Juaꞌa̱ cuaꞌni Ni chaꞌ ca cuayáꞌ tiꞌ nguꞌ chaꞌ
ntsuꞌu chaꞌ cuaꞌni cuayáꞌ ycuiꞌ Ndyosi jiꞌi ̱
lcaa ñati ̱ chalyuu, xquiꞌya chaꞌ cua ngusta
Ni yabeꞌ hichu ̱ꞌ nu xñaꞌa ̱ nu laca loo jiꞌi̱ ñati ̱
chalyuu.

12 ’Tya quiñaꞌa ̱ la chaꞌ ntsuꞌu chaꞌ ntiꞌ naꞌ
chcuiꞌ naꞌ loꞌoma ̱ nquichaꞌ ―nacui ̱ Jesús jiꞌi̱
ñati ̱nu ndyaca tsaꞌa ̱ jiꞌi̱―, pana ná talo ma ̱
cuaꞌa̱ jyaca̱ ma ̱ jiꞌi ̱ chaꞌ biꞌ juani, chaꞌ tucui
tsa chaꞌ biꞌ. 13Nu loꞌo ca ̱a̱ Xtyiꞌi ycuiꞌNdyosi
nu tyuꞌunde slo ycuiꞌNi, liꞌ culuꞌunubiꞌ lcaa
chaꞌnu liñi ca jiꞌi̱ ma ̱; liꞌ chcuiꞌ liñinu biꞌ loꞌo
ma ̱ lcaa chaꞌ nu cuentya ꞌna ―nacui ̱―. Ná
chcuiꞌ nu biꞌ chacuayáꞌ jiꞌi̱ ycuiꞌ ca Ni; tsa
ñaꞌa̱ chaꞌ nu cua ndyuna ti Ni ca slo ycuiꞌ
Ndyosi, biꞌ ti chaꞌ ta nu biꞌ loꞌo ma ̱ ―nacui ̱
Jesús―. Loꞌo juaꞌa ̱ ta nubiꞌ chaꞌ loꞌoma ̱, lcaa
chaꞌ nu caca jnaꞌ. 14 Cuaꞌni tlyu Xtyiꞌi ycuiꞌ
Ni jnaꞌ. Lcaa chaꞌ nu culuꞌu nu biꞌ jiꞌi̱ ma̱,
chaꞌ jnaꞌ lacabiꞌ; naꞌ laca ̱ su ̱u̱ chaꞌbiꞌ―nacui ̱
Jesús jiꞌi̱ nguꞌ nu ndyaca tsaꞌa̱ jiꞌi̱―. 15 Lcaa
chaꞌ nu ntsuꞌu jiꞌi̱ ycuiꞌ Ndyosi Sti naꞌ cua
nda Ni ꞌna; biꞌ chaꞌ ni naꞌ jiꞌi̱ ma ̱ lacua, chaꞌ
lcaa chaꞌnuculuꞌuXtyiꞌi ycuiꞌNdyosi jiꞌi̱ma̱,
chaꞌ jnaꞌ laca biꞌ.

Caca chaa tiꞌ na, masi xñiꞌi̱ tsa tiꞌ na ndiꞌi ̱
na

16 ’Ca tiyaꞌ la xi, ngaꞌaa ñaꞌa̱ ma ̱ jnaꞌ,
xquiꞌya chaꞌ tyaꞌanaꞌ slo ycuiꞌNdyosi Sti naꞌ;
pana tiyaꞌ la liꞌ ñaꞌa̱ ma ̱ jnaꞌ chaca quiyaꞌ
―nacui̱ Jesús.

17Loꞌo liꞌntsuꞌuxi nguꞌnundyaca tsaꞌa̱ jiꞌi̱
Jesús nu ndiꞌya ̱ nchcuiꞌ nguꞌ loꞌo tyaꞌa nguꞌ:

―Nacui̱ nu cusuꞌ chaꞌ ngulala ti chaꞌ
ngaꞌaañaꞌa̱ na jiꞌi ̱ ycuiꞌ yu―nacui̱ nguꞌbiꞌ―.
Loꞌo liꞌ nacui ̱ yu chaꞌ tiyaꞌ la ñaꞌa ̱ na jiꞌi̱ yu
chaca quiyaꞌ. Loꞌo juaꞌa̱ chaca chaꞌnacui ̱nu
cusuꞌ, chaꞌ tsaa yu ca slo ycuiꞌNdyosi Sti yu.
18 ¿Ñiꞌya̱ ntsuꞌu ta chaꞌ nu nchcuiꞌ nu cusuꞌ
jua chaꞌ “tiyaꞌ la xi”? ―nchcuane nguꞌ jiꞌi̱
tyaꞌa nguꞌ―. Ná jlo tiꞌ na ni chaꞌ laca nchcuiꞌ
nu cusuꞌ juaꞌa̱.

19Cua jlo tiꞌ Jesús lcaañaꞌa ̱ chaꞌnuntiꞌnguꞌ
xcuane nguꞌ jiꞌi̱, biꞌ chaꞌ nguxtyacui yu chaꞌ
loꞌo nguꞌ biꞌ liꞌ:

―Cua nacui ̱ naꞌ jiꞌi ̱ ma ̱ chaꞌ ca tiyaꞌ la xi
ngaꞌaa ñaꞌa̱ ma ̱ jnaꞌ, loꞌo juaꞌa ̱ ca tiyaꞌ la, liꞌ
ñaꞌa̱ ma ̱ jnaꞌ chaca quiyaꞌ. ¿Ha xquiꞌya chaꞌ
biꞌ nchcuiꞌ tsa ma ̱ loꞌo tyaꞌa ma ̱? 20 Liñi tsa
chaꞌ nu ta naꞌ loꞌo ma ̱ juani ―nacui ̱ Jesús
jiꞌi̱ nguꞌ biꞌ liꞌ―, chaꞌ chañi xiꞌya ma ̱, chañi
cunaama ̱ nu loꞌo cua ndyaꞌa naꞌ, masi chaa
tiꞌ xaꞌ la ñati ̱ chalyuu. Pana ná cube tsa
tiꞌ ma ̱, masi xñiꞌi ̱ tiꞌ ma ̱; caca chaa tiꞌ ma ̱
loꞌo tyuꞌú naꞌ chaca quiyaꞌ liꞌ. 21 Loꞌo cua
ndyalaa hora chaꞌ cala sñiꞌ sca nu cunaꞌa̱ ni
―nacui̱ Jesús―, tiꞌí tsa cña caca jiꞌi ̱nucunaꞌa̱
biꞌ; pana loꞌo ngula cubiꞌ biꞌ, liꞌ cjlyaa tiꞌ nu
cunaꞌa̱ biꞌ chaꞌ tiꞌí tsa cña biꞌ jiꞌi̱, tsoꞌo tsa
ntsuꞌu tyiquee chaꞌ cua laca ngula sca ñati.̱
22 Loꞌo juaꞌa̱ cuꞌma̱ ―nacui ̱―, xti ti tyempo
caca xñiꞌi̱ tiꞌ ma ̱; pana ca ̱a̱ naꞌ ca ̱a̱ naꞌa ̱ naꞌ
jiꞌi̱ ma ̱ chaca quiyaꞌ, loꞌo liꞌ caca chaa tiꞌma ̱
chaca quiyaꞌ. Ná tucui taca cuaꞌa jiꞌi̱ ma ̱ chaꞌ
ná caca chaa tiꞌma ̱ liꞌ.

23 ’Nu loꞌo tyalaa tyempo biꞌ, ngaꞌaa siꞌi
jnaꞌ jñama ̱ sca chaꞌ ―nacui ̱ Jesús―. Liñi tsa
chaꞌ nu ta naꞌ loꞌo ma ̱, chaꞌ lcaa chaꞌ nu jña
ma ̱ jiꞌi̱ ycuiꞌ Ndyosi Sti naꞌ chacuayáꞌ ꞌna, ta
Ni chaꞌ biꞌ jiꞌi̱ ma ̱ ―nacui ̱―. 24Siꞌi chacuayáꞌ
ꞌna ngüijña ma ̱ chaꞌ jiꞌi̱ ycuiꞌ Ndyosi Sti naꞌ
saꞌni la; pana juaꞌa̱ jña ma ̱ chaꞌ jiꞌi̱ Ni juani,
chaꞌ caja chaꞌ biꞌ jiꞌi ̱ ma ̱, chaꞌ xcuiꞌ na caca
chaa tiꞌma ̱ su ndiꞌi̱ ma ̱ liꞌ.

Cua ntiji̱loo Jesús jiꞌi ̱ nu xñaꞌa̱
25 ’Xcuiꞌ cui ̱i̱ ti nda naꞌ loꞌo ma ̱ ―nacui̱

Jesús―, chaꞌ caca cuayáꞌ tiꞌ ma ̱ scaa chaꞌ;
pana tyalaa sca tsa̱ loꞌo ngaꞌaa siꞌi cui ̱i̱ ti
chcuiꞌnaꞌ loꞌoma ̱ liꞌ, liñi ti ta naꞌ chaꞌ loꞌoma ̱
chaꞌ jiꞌi̱ ycuiꞌNdyosi Sti naꞌ. 26Nu loꞌo tyalaa
tyempo biꞌ ―nacui̱―, liꞌ taca jñama ̱ chaꞌ jiꞌi̱
ycuiꞌNdyosi Sti naꞌ chacuayáꞌ ꞌna. Ná ni naꞌ
jiꞌi ̱ma ̱ chaꞌ chcuiꞌ naꞌ loꞌo Sti naꞌ cuentya jiꞌi̱
ma ̱, chaꞌ juaꞌa̱ ta Ni lcaa chaꞌ nu jña ma ̱ jiꞌi̱
Ni; 27 la cuiꞌ ycuiꞌ Ndyosi Sti naꞌ ntsuꞌu tsa
tyiqueeNi ñaꞌa̱ Ni jiꞌi ̱ma ̱. Ntsuꞌu tyiqueema ̱
ñaꞌa ̱ma ̱ jnaꞌ, juaꞌa̱ jlya tiꞌma ̱ chaꞌ ca slo ycuiꞌ
Ndyosi ngutuꞌu naꞌ, biꞌ chaꞌ ntsuꞌu tyiquee
Ni ñaꞌa ̱ Ni jiꞌi̱ ma̱ ―nacui̱―. 28Nde su ndiꞌi̱
Sti naꞌngutuꞌunaꞌ lijya ̱naꞌnde chalyuu; loꞌo
juani cua tyuꞌu ti naꞌ chalyuu, tsaꞌanaꞌ ca slo
Sti naꞌ chaca quiyaꞌ.

29 Liꞌ nchcuiꞌ nguꞌ nu ndyaca tsaꞌa̱ biꞌ loꞌo
Jesús:

―Tsoꞌo tsa nchca cuayáꞌ tiꞌ ya chaꞌ nu nda
nuꞌu̱ loꞌo ya juani―nacui ̱ nguꞌ jiꞌi̱―, ngaꞌaa
siꞌi ñiꞌya̱ nchcuiꞌ sca cui ̱i̱ ti nda nuꞌu̱ chaꞌ,
30biꞌ chaꞌnántsuꞌuchaꞌxcuanenguꞌni tsaca
chaꞌ jinuꞌu̱. Juani tsoꞌo tsanchcacuayáꞌ tiꞌya
chaꞌ jlo tiꞌnuꞌu̱ lcaa ca chaꞌ, biꞌ chaꞌ jlya tiꞌ ya
chaꞌ ca slo ycuiꞌNdyosi ngutuꞌu nuꞌu̱.

31Liꞌ nacui ̱ Jesús jiꞌi ̱ nguꞌ:
―¿Ha jlya tiꞌ ma ̱ jnaꞌ juani? ―nacui̱

Jesús―. 32 Cuaꞌa̱ jyaca ̱ ma ̱ xi jiꞌi̱ chaꞌ nu
chcuiꞌ naꞌ re lacua: Cua ngulala ti hora,
cua la cuiꞌ hora ndyaca juani chaꞌ tyaa ma ̱
toniꞌi̱ jiꞌi̱ scaa ma ̱. Liꞌ tyanu naꞌ ycuiꞌ ti naꞌ
―nacui̱―, pana siꞌi sca ti naꞌ tyanu naꞌ, chaꞌ
stuꞌba ndiꞌi ̱ Sti naꞌ loꞌo naꞌ. 33 Cua nda naꞌ
lcaa chaꞌ biꞌ loꞌoma̱ chaꞌ ti ̱ ti tyiꞌi̱ tyiqueema ̱
xquiꞌya naꞌ ―nacui ̱―. Nde chalyuu tiꞌí tiꞌ
ñati ̱ñaꞌa ̱ jiꞌi ̱ma ̱. Pana ná cube tiꞌma ̱, cuaꞌni
tlyu tyiquee ma ̱; naꞌ laca ̱ loo nde chalyuu,
chaꞌ cua ntiji̱loo naꞌ tsiyaꞌ ti jiꞌi̱ nu xñaꞌa̱.

17
Nchcuiꞌ Jesús loꞌo ycuiꞌ Ndyosi Sti yu

cuentya jiꞌi ̱ ñati ̱ jiꞌi ̱
1 Loꞌo ndye nchcuiꞌ Jesús chaꞌ biꞌ, liꞌ

nguxñaꞌa̱ yu nde cua̱, loꞌo juaꞌa̱ cui ̱i̱ tsa
nchcuiꞌ yu loꞌo ycuiꞌNdyosi Sti yu:

―Chcuiꞌ naꞌ loꞌo nuꞌu̱, chaꞌ nuꞌu̱ laca Sti
naꞌ ―nacui̱―. Cua ndyalaa hora ꞌna chaꞌ
caja ̱a̱. Loꞌo juani cuaꞌni nuꞌu ̱ chaꞌ caca tlyu
la naꞌ, chaꞌ laca naꞌ Sñiꞌ nuꞌu ̱, chaꞌ liꞌ taca
cuaꞌni naꞌ chaꞌ caca tlyu la ycuiꞌ nuꞌu̱. 2Na

cuandanuꞌu̱ chacuayáꞌ jnaꞌ chaꞌ cacanaꞌ loo
jiꞌi ̱ lcaañati,̱ chaꞌ tanaꞌ chaca chalyuu jiꞌi̱ ñati ̱
nu nda nuꞌu̱ ꞌna, chalyuu nu ná ngaꞌa̱ chaꞌ
tye ―nacui ̱ Jesús jiꞌi ̱ ycuiꞌ Ndyosi Sti yu―.
3 Chalyuu nu ta naꞌ jiꞌi ̱ nguꞌ laca chaꞌ tyuloo
nguꞌ jinuꞌu̱, nuꞌu̱ nu laca sca ti ycuiꞌ Ndyosi
nu ntucua nde cua̱; loꞌo juaꞌa̱ tyuloo nguꞌ
jnaꞌ, chaꞌ laca naꞌ Jesucristo nu nda nuꞌu̱
lijya ̱a̱.

4 ’Nde lo yuu re su ngutiꞌi̱ naꞌ cua nguaꞌni
naꞌ chaꞌ tlyu tsa laca nuꞌu̱ ―nacui ̱ Jesús―,
juaꞌa̱ cua ndye nguaꞌni naꞌ lcaa cña nu nda
nuꞌu̱ ꞌna chaꞌ cuaꞌni naꞌ ca nde. 5 Sti naꞌ laca
nuꞌu̱, biꞌ chaꞌ cuaꞌni nuꞌu̱ chaꞌ caca tlyu la
naꞌ, ñiꞌya̱ ngua nu loꞌo ngutiꞌi̱ naꞌ loꞌo nuꞌu̱
tya clyo loꞌo tya lyiji xana chalyuu. Cuaꞌni
nuꞌu̱ chaꞌ caca tlyu naꞌ, la cuiꞌ ñiꞌya ̱ laca tlyu
nuꞌu̱ ca su ntucua nuꞌu̱.

6 ’Lcaa ca chaꞌ ñiꞌya̱ laca ycuiꞌ nuꞌu̱ ni, cua
ndye nchcuiꞌ naꞌ chaꞌ biꞌ loꞌo ñati ̱ chalyuu
nu cua ngusubi nuꞌu̱ jiꞌi ̱ chaꞌ caca ñati ̱ jnaꞌ,
ñaꞌa̱ cuayáꞌ nu ndyuloo tsoꞌo nguꞌ jinuꞌu̱
―nacui ̱―. Ñati ̱jinuꞌu̱ laca nguꞌ biꞌ, pana cua
nda nuꞌu̱ nguꞌ biꞌ jnaꞌ. Cua ndaquiyaꞌ nguꞌ
lcaa chaꞌ nu nda nuꞌu̱ loꞌo nguꞌ. 7 Loꞌo juaꞌa ̱
ngua cuayáꞌ tiꞌ nguꞌ juani chaꞌ nuꞌu̱ laca nu
nda lcaa cñanunguaꞌni naꞌ, chaꞌ lcaa ca chaꞌ
nu ntsuꞌu jnaꞌ, na cua nda nuꞌu̱ jnaꞌ. 8 Loꞌo
juaꞌa̱ cua nguluꞌu naꞌ jiꞌi̱ nguꞌ lcaa chaꞌ nu
nguluꞌu nuꞌu̱ ꞌna―nacui ̱ Jesús―, ndaquiyaꞌ
tsa nguꞌ chaꞌ biꞌ juani. Jlo tsa tiꞌ nguꞌ chaꞌ ca
slo nuꞌu̱ ngutuꞌu naꞌ lijya ̱a̱, jlya tiꞌ nguꞌ chaꞌ
nuꞌu̱ laca nu cua nda jnaꞌ lijya ̱a̱.

9 ’Sti naꞌ, chcuiꞌ naꞌ loꞌo nuꞌu̱ juani―nacui ̱
Jesús―, chaꞌ xtyucua nuꞌu̱ jiꞌi̱ nguꞌ biꞌ. Ná
chcuiꞌ naꞌ jiꞌi̱ cua ñaꞌa ̱ ca ñati ̱chalyuu, sca ti
jiꞌi ̱ ñati ̱nu nda nuꞌu̱ jnaꞌ chcuiꞌ naꞌ chaꞌ loꞌo
nuꞌu̱, chaꞌ laca nguꞌ biꞌ ñati ̱ jinuꞌu̱. 10 Lcaa
nguꞌ nu ngusñi chaꞌ ꞌna, laca nguꞌ biꞌ ñati ̱
jinuꞌu̱ ―nacui ̱―. La cuiꞌ ti chaꞌ, ñati ̱ jnaꞌ
laca nguꞌ, xquiꞌya chaꞌ laca nguꞌñati ̱jiꞌi̱ ycuiꞌ
nuꞌu̱. Loꞌo ñaꞌa ̱ xaꞌ ñati ̱ chalyuu jiꞌi ̱ nguꞌ biꞌ,
hora ti caca cuayáꞌ tiꞌ nguꞌ chaꞌ tlyu tsa chaꞌ
tsoꞌo ntsuꞌu jnaꞌ.

11 ’Ngaꞌaa tyiꞌi̱ naꞌ lo yuu chalyuu―nacui ̱
Jesús―, chaꞌ cua tya ̱a̱ ti naꞌ nde su ntucua
nuꞌu̱; pana nguꞌ biꞌ, tya tyiꞌi ̱ la nguꞌ nde
chalyuu. Lubii tsa laca nuꞌu̱, Sti naꞌ, biꞌ
chaꞌndijñanaꞌ chaꞌ clyu tiꞌ jinuꞌu̱ cuentya jiꞌi ̱
nguꞌ nu cua nda nuꞌu̱ ꞌna. Cua ntiꞌ naꞌ chaꞌ
cuaꞌa nuꞌu̱ jiꞌi̱ nguꞌ biꞌ loꞌo juersa jiꞌi ̱ ycuiꞌ
nuꞌu̱, chaꞌ ná quiñuꞌu̱ tyiquee nguꞌ. Ñiꞌya ̱
nu stuꞌba chaꞌ jinuꞌu̱ loꞌonaꞌ―nacui̱―, juaꞌa ̱
cuaꞌni nuꞌu̱ loꞌo nguꞌ biꞌ, chaꞌ caca stuꞌba
cresiya jiꞌi̱ nguꞌ biꞌ loꞌo tyaꞌa nguꞌ nu ngusñi
chaꞌ jinuꞌu̱. 12 Loꞌo tya ndiꞌi̱ naꞌ loꞌo ñati ̱nu
nda nuꞌu̱ ꞌna―nacui̱ Jesús―, liꞌ ndacaꞌa naꞌ
jiꞌi ̱ nguꞌ biꞌ loꞌo juersa jiꞌi ̱ ycuiꞌ nuꞌu̱. Ná nda
naꞌ chacuayáꞌ tyacua chaꞌ cuxi jiꞌi̱ nguꞌ; ni
tsaca nguꞌ biꞌ, ná ngunaꞌ chalyuu jiꞌi ̱ nguꞌ.
Sca ti nu ñati ̱ nu nguscua tya saꞌni la chaꞌ

chcunaꞌ chaꞌ jiꞌi̱, biꞌ laca nu ndye chaꞌ jiꞌi ̱
tsiyaꞌ ti, chaꞌ ngaꞌa̱ chaꞌ caca lcaa chaꞌ nu
nguscua nguꞌ lo quityi cusuꞌ cuentya jinuꞌu̱.

13 ’Biꞌ chaꞌ juani tya ̱a̱ naꞌ su ntucua nuꞌu̱,
Sti naꞌ―nacui̱ Jesús jiꞌi̱ ycuiꞌNdyosi Sti yu―.
Loꞌo tya ndiꞌi̱ naꞌ nde chalyuu, liꞌ nda naꞌ
chaꞌ biꞌ loꞌo nguꞌ, chaꞌ ñiꞌya̱ loꞌo chaa tiꞌ ycuiꞌ
naꞌ re, juaꞌa̱ caca chaa tiꞌ nguꞌ biꞌ tyucui
tyiquee nguꞌ. 14 Lcaa chaꞌ nu cua nchcuiꞌ
nuꞌu̱ loꞌo naꞌ, cua nda naꞌ chaꞌ biꞌ loꞌo nguꞌ
biꞌ ―nacui̱―. Loꞌo juani, ñiꞌya ̱ loꞌo liyeꞌ tiꞌ
ñati ̱chalyuu ꞌna, juaꞌa̱ ca liyeꞌ tiꞌ ñati ̱ñaꞌa̱ jiꞌi ̱
nguꞌ biꞌ, xquiꞌya chaꞌ ná ntsuꞌu chaꞌ jiꞌi̱ ya
loꞌo nu cuxi nu ntsuꞌu nde chalyuu. 15 Biꞌ
chaꞌ chcuiꞌnaꞌ loꞌonuꞌu̱ juani, Sti naꞌ―nacui ̱
Jesús―, chaꞌntiꞌnaꞌ chaꞌñaꞌa̱si ̱i̱ nuꞌu̱ jiꞌi ̱nguꞌ
biꞌ, chaꞌ ná cuaꞌni lyaꞌ tiꞌ nu xñaꞌa̱ jiꞌi̱ nguꞌ,
masi siꞌi chaꞌ ca ̱a̱ ca ̱quiꞌya nuꞌu̱ jiꞌi ̱ nguꞌ biꞌ
chcuiꞌ naꞌ loꞌo nuꞌu̱. 16 Juaꞌa̱ naꞌ loꞌo nguꞌ biꞌ,
ná ntsuꞌu chaꞌ jiꞌi̱ ya loꞌo nu cuxi nu ntsuꞌu
nde chalyuu ―nacui ̱―. 17 Liñi tsa chaꞌ nu
nda nuꞌu̱, loꞌo juaꞌa̱ tya ta la nuꞌu̱ chaꞌ liñi
biꞌ loꞌo nguꞌ biꞌ, chaꞌ chaꞌa̱ cresiya jiꞌi̱ nguꞌ;
ngaꞌaa siꞌi chaꞌ cuxi tyuꞌu tyiquee nguꞌ biꞌ,
ñiꞌya̱ loꞌo ntsuꞌu tyiquee nguꞌ tya saꞌni la.
18 Ñiꞌya̱ nda nuꞌu ̱ ꞌna chaꞌ lijya̱a ̱ nde cha-
lyuu ―nacui̱ Jesús jiꞌi̱ ycuiꞌ Ndyosi Sti yu―,
juaꞌa̱ cua nda naꞌ jiꞌi̱ nguꞌ biꞌ, chaꞌ tsaa nguꞌ
culuꞌu nguꞌ chaꞌ jinuꞌu̱ nde lo tyucui ñaꞌa̱
chalyuu. 19Loꞌo juani tanaꞌ tyucuiñaꞌa̱ ycuiꞌ
canaꞌ cuentya jiꞌi̱ ñati ̱biꞌ, chaꞌ cuaꞌninaꞌ lcaa
cña nu ntiꞌ nuꞌu̱ chaꞌ cuaꞌni naꞌ ―nacui̱―.
Loꞌo juaꞌa̱ lcaa ñati ̱nu ngusñi chaꞌ jinuꞌu̱ ni,
ntiꞌ naꞌ chaꞌ chaꞌa̱ cresiya jiꞌi̱ nguꞌ, chaꞌ ta
nuꞌu̱ chaꞌ liñi nu tyanu neꞌ cresiya jiꞌi ̱ nguꞌ
cuentya jinuꞌu̱.

20 ’Siꞌi sca ti jiꞌi ̱ nguꞌ nu cua ngusñi chaꞌ
ꞌna chcuiꞌ naꞌ loꞌo nuꞌu̱ ―nacui ̱ Jesús jiꞌi ̱
ycuiꞌ Ndyosi Sti yu―, loꞌo chcuiꞌ naꞌ chaꞌ
jiꞌi̱ lcaa ñati ̱ nu xñi chaꞌ jnaꞌ ca tiyaꞌ la, nu
loꞌo chcuiꞌ nguꞌ loꞌo ñati ̱ biꞌ; loꞌo chaꞌ jiꞌi ̱
ñati ̱biꞌ chcuiꞌ naꞌ loꞌo nuꞌu̱ juani ―nacui̱―.
21Ndijña naꞌ jinuꞌu̱ chaꞌ caca stuꞌba cresiya
jiꞌi̱ nguꞌ biꞌ loꞌo tyaꞌa nguꞌ. Sti naꞌ, ñiꞌya ̱
stuꞌbantsuꞌu chaꞌ jinuꞌu̱ loꞌonaꞌ, ñiꞌya ̱ stuꞌba
nchca tyiquee naꞌ loꞌo nuꞌu̱, juaꞌa̱ cuaꞌni
nuꞌu̱ chaꞌ caca stuꞌba tyiquee nguꞌ biꞌ loꞌo
na; liꞌ taca jlya tiꞌ xaꞌ ñati ̱ chaꞌ nuꞌu̱ nda
ꞌna lijya ̱a̱ ―nacui ̱ Jesús―. 22 Cua nguaꞌni
nuꞌu̱ chaꞌ caca tlyu naꞌ nde chalyuu, loꞌo
juaꞌa̱ cua nguaꞌni naꞌ chaꞌ caca ñati ̱biꞌ ñiꞌya ̱
laca ycuiꞌ naꞌ. Ñiꞌya ̱ loꞌo stuꞌba tsa nchca
tyiquee nuꞌu̱ loꞌo naꞌ, juaꞌa̱ ntiꞌ naꞌ chaꞌ caca
stuꞌba tyiquee nguꞌ biꞌ loꞌo tyaꞌa nguꞌ. 23Nu
loꞌo stuꞌba ti ntsuꞌu tyiquee naꞌ loꞌo nguꞌ biꞌ,
loꞌo juaꞌa̱ stuꞌba ntsuꞌu tyiquee nuꞌu̱ loꞌo naꞌ
―nacui ̱―, liꞌ chañi chaꞌ caca stuꞌba cresiya
jiꞌi̱ nguꞌ loꞌo tyaꞌa nguꞌ. Loꞌo liꞌ caca cuayáꞌ tiꞌ
xaꞌ ñati ̱chalyuu chaꞌ cua nda nuꞌu̱ ꞌna lijya ̱a̱
lo yuu, chaꞌñiꞌya ̱ loꞌo tyacaꞌanaꞌ jinuꞌu̱, juaꞌa̱
cuaꞌni tyacaꞌa nuꞌu̱ jiꞌi ̱ nguꞌ nu ngusñi chaꞌ

ꞌna.
24 ’Sti naꞌ ―nacui ̱ Jesús jiꞌi̱ ycuiꞌNdyosi Sti

yu―, cua ntiꞌ naꞌ chaꞌ tyiꞌi ̱ ñati ̱nu nda nuꞌu̱
ꞌna ca su tyucua naꞌ. Liꞌ ñaꞌa ̱ nguꞌ biꞌ ꞌna nde
su tlyu la sundanuꞌu̱ ꞌna, chaꞌ tyacaꞌa tsanaꞌ
jinuꞌu̱ tya loꞌo tya lyiji xana chalyuu. 25 Sti
naꞌ ―nacui ̱ Jesús―, xcuiꞌ chaꞌ liñi nduꞌni
nuꞌu̱. Nslo naꞌ jinuꞌu̱, masi ná nslo ñati ̱
chalyuu jinuꞌu̱. Pana jlo tiꞌ ñati ̱ nu ngusñi
chaꞌ jnaꞌ chaꞌnuꞌu̱ laca nunda ꞌna lijya̱a̱ nde
chalyuu. 26 Cua nguluꞌu naꞌ jiꞌi ̱ nguꞌ biꞌ lcaa
chaꞌ nu nda nuꞌu̱ jnaꞌ, loꞌo juaꞌa̱ tya cuaꞌni
la naꞌ chaꞌ ca cuayáꞌ tsoꞌo tiꞌ nguꞌ biꞌ tilaca
laca nuꞌu̱. Biꞌ chaꞌ taca caca tsoꞌo tyiquee
nguꞌñaꞌa ̱nguꞌ jiꞌi̱ tyaꞌa ñati ̱nguꞌ, ñiꞌya ̱ntsuꞌu
tsa tyiquee nuꞌu̱ ñaꞌa̱ nuꞌu̱ ꞌna, loꞌo liꞌ tyanu
Xtyiꞌi ycuiꞌ naꞌ neꞌ cresiya jiꞌi̱ nguꞌ.

18
Ndyaa loꞌo nguꞌ jiꞌi̱ Jesús preso

1 Ndye nchcuiꞌ Jesús chaꞌ biꞌ loꞌo nguꞌ nu
ndyaca tsaꞌa̱ jiꞌi ̱, liꞌ ngutuꞌu Jesús ndyaa yu
loꞌo nguꞌ. Nteje tacui nguꞌ ndyaa nguꞌ ca
chaca tsuꞌ staꞌa̱ Cedrón, sca staꞌa̱ lati nu
nscua toꞌ quichi ̱ Jerusalén. Tacalaꞌ xi lo yuu
nde biꞌ su ndiꞌi̱ xi yaca cuiñii jiꞌi ̱ nguꞌ, ca
biꞌ ndyaa Jesús loꞌo nguꞌ nu ndyaca tsaꞌa̱
jiꞌi̱. 2 Loꞌo nu Judas nu cua ndyujuiꞌ cresiya
jiꞌi̱ Jesús jiꞌi̱ nguꞌ cuxi ni, loꞌo Judas jlo tiꞌ
mala su ndyaa nguꞌ, chaꞌ cua tyu ̱u̱ quiyaꞌ
ndyuꞌu tiꞌi̱ nguꞌnundyaca tsaꞌa̱ jiꞌi̱ loꞌo Jesús
ca biꞌ. 3 Biꞌ chaꞌ ndyaa loꞌo Judas jiꞌi ̱ sca
taju sendaru loꞌo policía nu nda nguꞌ tlyu
jiꞌi̱ ndyaa, la cuiꞌ sti joꞌó nu laca loo biꞌ loꞌo
nguꞌ fariseo. Loꞌo xee lámpara, loꞌo quiiꞌ
quityee, loꞌo chcua ̱ cusu ̱u̱ ntucua yaꞌ nguꞌ
ndyaa nguꞌ. Liꞌ ndyaa loꞌo Judas jiꞌi ̱ nguꞌ biꞌ
ca su ndiꞌi̱ yaca cuiñii biꞌ. 4 Jlo tiꞌ Jesús lcaa
chaꞌnungaꞌa̱ chaꞌ cuaꞌninguꞌ loꞌoyu, biꞌ chaꞌ
ndyaa yu ndyacua tyaꞌa yu loꞌo nguꞌ xñaꞌa̱
biꞌ tyucui̱i ̱ su lijya ̱ nguꞌ. Liꞌ nchcuane Jesús
jiꞌi̱ nguꞌ:

―¿Ti jiꞌi̱ lijya ̱ma ̱yaanama ̱? ―nacui ̱yu jiꞌi̱
nguꞌ biꞌ.

5 ―Jiꞌi̱ Jesús, nguꞌ Nazaret, biꞌ laca nu
nclyana ya jiꞌi ̱ ―nacui̱ nguꞌ.

―Naꞌ laca̱ biꞌ ―nacui ̱ Jesús jiꞌi ̱ nguꞌ liꞌ.
Loꞌo juaꞌa̱ stuꞌba ti ndu̱ Judas loꞌo nguꞌ, nu

Judasnu cuandyujuiꞌ cresiya jiꞌi ̱ Jesús jiꞌi̱ nu
nguꞌ xñaꞌa̱ biꞌ. 6 Loꞌo cua nchcuiꞌ Jesús chaꞌ:
“Naꞌ laca ̱ biꞌ”, nacui̱ yu, hora ti ngutaꞌa̱chu̱ꞌ
nguꞌ liꞌ, ndyaa stii nguꞌ lo yuu. 7Chacaquiyaꞌ
nchcuane Jesús jiꞌi ̱ nguꞌ:

―¿Ti jiꞌi ̱ nclyanama ̱ ndyaꞌa ̱ma ̱? ―nacui ̱.
―Jiꞌi̱ Jesús,nguꞌNazaret, yubiꞌ lacanuntiꞌ

ya―nacui ̱ nguꞌ.
8 ―Cua ni naꞌ jiꞌi̱ ma ̱ tsa̱ chaꞌ naꞌ laca ̱ biꞌ

―nacui̱ Jesús jiꞌi̱ nguꞌ liꞌ―. Si jnaꞌ ti ntiꞌma̱,
ta ma ̱ chacuayáꞌ tyaa laja ti nu xaꞌ la nguꞌ
tyaꞌa ndyaꞌa̱ naꞌ re.

9 Nchcuiꞌ Jesús loꞌo nguꞌ juaꞌa̱, chaꞌ caca
ñiꞌya ̱ nu cua nchcuiꞌ ca Jesús loꞌo ycuiꞌ
Ndyosi Sti yu, nu loꞌo cua nacui ̱ yu ndiꞌya̱:
“Ni tsacañati ̱nucuandanuꞌu̱ ꞌna, nángunaꞌ
nguꞌ ꞌna”. 10 Liꞌ ngulo Simón Pedro xlyu
cusu ̱u̱ nu ngaꞌa̱ siiꞌ, ngujuiꞌi̱ Pedro xlyu jiꞌi̱
nguꞌ, ngusiꞌyu cuꞌ jyaca ̱ laꞌa tsuꞌ cui ̱ sca nu
naa Malco; msu jiꞌi̱ xuꞌna sti joꞌó laca biꞌ.
11Hora ti nchcuiꞌ Jesús loꞌo Pedro:

―Xcoꞌo clya xlyu cua hi ̱ neꞌ quiji̱. Na cua
nda ycuiꞌ Ndyosi Sti naꞌ chacuayáꞌ jiꞌi̱ nguꞌ
chaꞌ xcubeꞌ nguꞌ ꞌna. ¿Ha ná tsoꞌo chaꞌ juaꞌa̱
caca ꞌna ntiꞌ nuꞌu̱?

Ndu ̱ Jesús nde loo xuꞌna sti joꞌó
12Cua ngua liꞌ, loꞌo nu sendaru, loꞌo xuꞌna

sendaru, loꞌo policía jiꞌi̱ nguꞌ judío, ntejeyaꞌ
nguꞌ jiꞌi ̱ Jesús, tachaa ngusca̱ꞌ nguꞌ jiꞌi̱ yu liꞌ.
13Clyondyaa loꞌonguꞌ jiꞌi ̱ yu slo sca nu cusuꞌ
nu naa Anás, sti laa Caifás nu ngua xuꞌna sti
joꞌó yija ̱ biꞌ. 14 La cuiꞌ Caifás ngua nu nda
chaꞌ loꞌo nguꞌ judío tya tsubiꞌ la chaꞌ caca
tsoꞌo la xi jiꞌi̱ nguꞌ quichi ̱masi cajaa sca ñati,̱
chaꞌ ná ntsuꞌu chaꞌ cajaa lcaa ñati ̱ liꞌ.

Ndyutsi̱i ̱ Pedro chaꞌ tyuloo jiꞌi̱ Jesús slo
ñati ̱

15 Ndyaꞌa̱ Simón Pedro lcaꞌa̱ jiꞌi̱ Jesús ty-
ijyuꞌ ti. Loꞌo juaꞌa̱ chaca nu ndyaca tsaꞌa̱
jiꞌi ̱ Jesús, loꞌo nu quiꞌyu biꞌ lcaꞌa̱ jiꞌi̱ Jesús.
Ndyuloo tsoꞌo nu biꞌ jiꞌi ̱ sti joꞌó Anás, biꞌ chaꞌ
ndyaa lcaꞌa̱ jiꞌi ̱ Jesús ca nde niꞌi̱ tlyu, nu laca
toꞌ tyi sti joꞌó biꞌ. 16Pana ndyanu Pedro nde
liyaꞌ; biꞌ chaꞌndyaanu chaca, ndyaanchcuiꞌ
loꞌo sca nu cunaꞌa̱ cuaꞌ nu ndu̱ cua ̱ toniꞌi ̱. Liꞌ
ndyaa loꞌo jiꞌi̱ Pedro nde niꞌi̱. 17 Nacui ̱ nu
cunaꞌa̱ cuaꞌ nu ndu ̱ toniꞌi̱ biꞌ jiꞌi ̱ Pedro:

―¿Ha loꞌo nuꞌu̱ ndyaca tsaꞌa̱ jiꞌi̱ yu jua
lacua? ―nacui ̱ nu cunaꞌa̱ biꞌ jiꞌi̱.

―Siꞌi naꞌ ―nacui̱ Pedro.
18Laja liꞌ nu nguꞌmsu loꞌo nguꞌ policía biꞌ,

cua nguxtyuꞌu nguꞌ quiiꞌ nchcubiꞌ nde biꞌ,
chaꞌ tlyaꞌ tsa; ndu ̱nguꞌ toꞌ lquiiꞌbiꞌ, chaꞌ caca
chcatsu ̱nguꞌ. Loꞌo Pedro ndu ̱ loꞌo nguꞌ biꞌ liꞌ,
chaꞌ loꞌo ntiꞌ caca chcatsu ̱ tiꞌ toꞌ lquiiꞌ.

Nchcuane sti joꞌó nu laca loo jiꞌi ̱ Jesús
19Nchcuane sti joꞌónu laca loo jiꞌi ̱ Jesús liꞌ:
―¿Tilaca laca nu ndyaca tsaꞌa̱ jinuꞌu̱?

¿Ñiꞌya̱ chaꞌ laca nu ncluꞌu nuꞌu ̱ jiꞌi̱ nguꞌ?
20Liꞌ nguxacui̱ Jesús chaꞌ jiꞌi ̱ sti joꞌó biꞌ:
―Lcua ti seꞌi ̱ su ndyaꞌa ̱ naꞌ, liñi nchcuiꞌ

naꞌ loꞌo nguꞌ ñaꞌa ̱ cuayáꞌ nu cuna lcaa ñati ̱
―nacui̱ yu―. Masi neꞌ laa sube ti, masi
neꞌ laa tlyu, lcaa su ndyuꞌu tiꞌi̱ nguꞌ judío,
ca biꞌ nguluꞌu naꞌ jiꞌi ̱ nguꞌ; ni sca quiyaꞌ ná
nchcuiꞌ naꞌ cuaana ti loꞌo nguꞌ. 21 ¿Ni chaꞌ
laca nchcuane nuꞌu̱ jnaꞌ? Cuachaꞌ nuꞌu̱ jiꞌi̱
ñati ̱ nu cua ndyuna chaꞌ nu nchcuiꞌ naꞌ ni
chaꞌndanaꞌ loꞌonguꞌbiꞌ. Jlo tiꞌnguꞌ lcaa chaꞌ
nu nguluꞌu naꞌ jiꞌi̱ nguꞌ.

22 Loꞌo nchcuiꞌ Jesús juaꞌa̱, liꞌ ngujuiꞌi̱ yaꞌ
sca policía tuꞌba yu:

―Ná tsoꞌo xacui ̱ nuꞌu̱ chaꞌ juaꞌa̱ jiꞌi ̱ sti joꞌó
nu laca loo―nacui ̱ policia liꞌ.

23 ―Si cuxi ti nchcuiꞌ naꞌ ngua tiꞌ ma ̱,
cuachaꞌ clya ma ̱ ꞌna ni chaꞌ cuxi laca biꞌ
―nacui ̱ Jesús liꞌ―. Pana cuanchcuiꞌnaꞌ chaꞌ
liñi loꞌo ma ̱. ¿Ni chaꞌ laca ngujuiꞌi̱ yaꞌ ma ̱
tuꞌba naꞌ liꞌ? ―nacui̱ Jesús.

24Liꞌ ngulo nu cusuꞌAnás cña jiꞌi̱ nguꞌ chaꞌ
tyaa loꞌo nguꞌ jiꞌi ̱ Jesús, ñaꞌa̱ ndyaaca̱ꞌ ti, slo
Caifás, nu laca xuꞌna sti joꞌó biꞌ.

Tya chaca quiyaꞌ ná ntajaꞌa̱ Pedro ta chaꞌ
liñi loꞌo nguꞌ

25 Laja liꞌ ndu̱ Pedro toꞌ lquiiꞌ chaꞌ caca
chcatsu ̱ tiꞌ. Nchcuiꞌ nu xaꞌ ñati ̱nu ndiꞌi̱ nde
biꞌ loꞌo Pedro liꞌ:

―¿Ha loꞌo nuꞌu̱ ndyaca tsaꞌa̱ jiꞌi ̱ yu jua?
Ná ntajaꞌa̱ Pedro ta chaꞌ liñi loꞌo nguꞌ.
―Ná loꞌo naꞌ ―nacui ̱.
26 Loꞌo nde biꞌ ndiꞌi ̱ sca msu jiꞌi̱ xuꞌna sti

joꞌó biꞌ, la cuiꞌ tyaꞌa loꞌo nu ngusiꞌyu cuꞌ
Pedro jyaca ̱ biꞌ. Nchcuiꞌ msu biꞌ loꞌo Pedro
liꞌ:

―¿Ha ná cua naꞌa̱ naꞌ hi ̱ tsaca quiyaꞌ tsa ̱
loꞌo ndyaa nuꞌu̱ loꞌo yu jua neꞌ yaca cuiñii
biꞌ? ―nacui̱ msu biꞌ.

27 Xaꞌ nchcuiꞌ Pedro chaꞌ ná loꞌo ndyaa,
loꞌo la cuiꞌ hora liꞌ ngusiꞌya ndyeꞌe.

Ngua cuayáꞌ jiꞌi̱ Jesús slo Pilato
28 Liꞌ ngutuꞌu nguꞌ slo Caifás, ndyaa loꞌo

nguꞌ jiꞌi̱ Jesús ca su ndiꞌi̱ nu gobernador ro-
mano nu naa Pilato. Cua cuxee ti ndyaca liꞌ,
biꞌ chaꞌnántajaꞌa ̱nunguꞌ judíobiꞌ tyatí ̱nguꞌ
neꞌniꞌi̱ jiꞌi̱ gobernador; tacati tsanduꞌninguꞌ
biꞌ xquiꞌya taꞌa. Ngua tiꞌ nguꞌ chaꞌ quiñuꞌu̱
chaꞌ jiꞌi ̱ nguꞌ si tyatí̱ nguꞌ neꞌ niꞌi ̱ jiꞌi̱ nguꞌ xaꞌ
tsuꞌ, chaꞌ ná ntsuꞌu chacuayáꞌ cacu nguꞌ si ̱i ̱
taꞌa biꞌ liꞌ; 29 biꞌ chaꞌ ngutuꞌu nu naa Pilato,
nu laca gobernador biꞌ, ndyaa slo nguꞌ judío
chaꞌ xcuane jiꞌi̱ nguꞌ ndiꞌya̱:

―¿Ni quiꞌya ngusta ma ̱ hichu ̱ꞌ yu re?
―nacui ̱ Pilato jiꞌi̱ nguꞌ.

30Liꞌ nguxtyacui nguꞌ chaꞌ loꞌo Pilato:
―Si ná ntsuꞌu quiꞌya jiꞌi̱ yu, ná ca ̱a̱ loꞌo ya

jiꞌi ̱ yu slo nuꞌu̱, cusuꞌ ―nacui̱ nguꞌ jiꞌi ̱.
31―Yaa loꞌoma̱ jiꞌi̱ yu re chaꞌ cuaꞌni cuayáꞌ

ma ̱ jiꞌi̱ yu cuentya jiꞌi̱ chaꞌ cusuꞌnuntsuꞌu jiꞌi ̱
ycuiꞌ cama ̱ ―nacui ̱ Pilato jiꞌi̱ nguꞌ liꞌ.
Nguxacui ̱ nu nguꞌ judío biꞌ chaꞌ jiꞌi̱ Pilato

liꞌ:
―Ná ntsuꞌu chacuayáꞌ jiꞌi̱ ya chaꞌ cujuii

ya jiꞌi̱ sca ñati ̱ juaꞌa̱, chaꞌ nguꞌ judío laca ya
―nacui ̱ nguꞌ.

32Loꞌonguaꞌninguꞌ juaꞌa̱, liꞌngutuꞌutucua
chaꞌnucuanchcuiꞌ Jesús loꞌonguꞌ, ñiꞌya̱ ñaꞌa ̱
cajaa ycuiꞌ ca. 33 Liꞌ nguxtyu̱u̱ Pilato ndyaa
toniꞌi ̱ jiꞌi̱, ngusiꞌya jiꞌi̱ Jesús chaꞌ tya ̱a̱ slo:

―¿Ha nuꞌu̱ laca rey nu laca loo jiꞌi̱ nguꞌ
judío? ―nacui̱ Pilato jiꞌi ̱ Jesús.

34Nchcuiꞌ Jesús loꞌo nu cusuꞌ biꞌ liꞌ:

―¿Ha chaꞌ nguaꞌya hique ycuiꞌ ca nuꞌu̱
laca chaꞌ cua? ¿Ha xaꞌ ñati ̱ ndachaꞌ jinuꞌu̱
chaꞌ juaꞌa̱ laca naꞌ? ―nacui̱ Jesús jiꞌi̱ Pilato.

35 ―¿Ha nguꞌ judío laca naꞌ ntiꞌ nuꞌu̱?
―nacui ̱ Pilato liꞌ―. Jlo tiꞌ nuꞌu̱ chaꞌ ñati ̱tyaꞌa
quichi ̱ tyi nuꞌu̱, loꞌo juaꞌa̱ sti joꞌó nu laca loo
jiꞌi̱ nguꞌ, biꞌ nguꞌ laca nu cua ya ̱a̱ loꞌo jinuꞌu̱
chaꞌ ca cuayáꞌ jinuꞌu̱ slo naꞌ.

36 ―Si laca naꞌ sca rey juaꞌa̱ ―nacui ̱
Jesús―, liꞌ cua nxu̱u̱ tyaꞌa nguꞌ tyaꞌa ndyaꞌa̱
naꞌ loꞌo nguꞌ judío jua chaꞌ ná xñi nguꞌ ꞌna
―nacui ̱―. Pana siꞌi ñati ̱chalyuu laca nu cua
ngusta ꞌna chaꞌ caca naꞌ loo jiꞌi̱ nguꞌ.

37 ―¿Ha laca nuꞌu̱ rey lacua? ―nacui ̱
Pilato.
Liꞌ nguxtyacui Jesús chaꞌ loꞌo nu cusuꞌ biꞌ

chaca quiyaꞌ:
―Nuꞌu̱ nacui̱ chaꞌ laca naꞌ rey. Cña nu

ntsuꞌu ꞌna laca chaꞌ chcuiꞌ liñi naꞌ jiꞌi ̱ lcaa
chaꞌ nu ntsuꞌu slo ycuiꞌ Ndyosi loꞌo nguꞌ; biꞌ
chaꞌ ngula naꞌ chalyuu, biꞌ chaꞌ lijya ̱ naꞌ lo
yuu chaꞌ chcuiꞌ liñi naꞌ lcaa chaꞌ jiꞌi ̱ ycuiꞌ
Ndyosi loꞌo ñati.̱ Cuna nguꞌ lcaa chaꞌ nu
nchcuiꞌ naꞌ si ná ndyacu ̱ꞌ hique nguꞌ jiꞌi ̱ chaꞌ
liñi biꞌ.

38Liꞌ nchcuiꞌ Pilato loꞌo Jesús:
―Ná jlo tiꞌ naꞌ si ntsuꞌu chaꞌ liñi juaꞌa ̱ nde

chalyuu―nacui̱.
Ngulo Pilato cña chaꞌ cujuii nguꞌ jiꞌi ̱ Jesús

Liꞌ ngutuꞌu Pilato nde liyaꞌ, ndyaa nde su
ndu ̱ nu nguꞌ judío biꞌ chaca quiyaꞌ.

―Cuentya jnaꞌ, ná ntsuꞌu quiꞌya jiꞌi ̱ yu
jua, ná ntsuꞌu chaꞌ xcubeꞌ naꞌ jiꞌi ̱ yu―nacui ̱
Pilato jiꞌi̱ nguꞌ judío―. 39Pana cua nguiꞌi̱ ma ̱
chaꞌ nduꞌni lyaá naꞌ jiꞌi̱ sca nguꞌ preso lcaa
yija ̱ loꞌo nchca tsa̱ taꞌa pascua―nacui ̱ Pilato
liꞌ―. ¿Ha cua ntiꞌma̱ chaꞌ cuaꞌni lyaá naꞌ jiꞌi ̱
yu jua nu laca rey jiꞌi̱ cuꞌma ̱ nguꞌ judío?

40Cui̱i̱ ngusiꞌya loꞌo nguꞌ jiꞌi̱ chaca quiyaꞌ:
―Siꞌi jiꞌi̱ yu jua ntiꞌ ya. Jiꞌi ̱ Barrabás cuaꞌni

lyaá nuꞌu̱―nacui ̱ nguꞌ.
Loꞌo nu naa Barrabás ni, siꞌi ñati ̱tsoꞌo laca

biꞌ; tyaala tsa Barrabás, la cuiꞌ ñati ̱ cuaana
laca.

19
1Liꞌ ngulo Pilato cña chaꞌ tyaa loꞌo nguꞌ jiꞌi ̱

Jesús, chaꞌ tiꞌí tsa quijiꞌi̱ nguꞌ jiꞌi ̱ yu loꞌo juata.
2Ngüiñá nguꞌ sendaru sca sneꞌ quicheꞌ chaꞌ
sta nguꞌ hique Jesús, liꞌ nda nguꞌ sca lateꞌ
cuaa ñaꞌa̱ chaꞌ cacuꞌ yu, ñiꞌya̱ ñaꞌa̱ si laca yu
rey. 3 Liꞌ luꞌba ti, luꞌba ti ndyaa nguꞌ slo yu
chaꞌ chcuichaꞌ nguꞌ jiꞌi ̱ yu; na cuiñi ti nguꞌ
chaꞌ ndyuꞌni chi ̱ nguꞌ loo yu.

―Tsoꞌo ti tyiꞌi̱ nuꞌu̱, cusuꞌ, chaꞌ nuꞌu̱ laca
rey nu laca loo jiꞌi̱ nguꞌ judío ―nduꞌni nguꞌ
jiꞌi̱ Jesús liꞌ.
Loꞌo liꞌ ngujuiꞌi̱ yaꞌ nguꞌ loo Jesús.
4ChacaquiyaꞌngutuꞌuPilatoniꞌi̱ ndyaa su

ndiꞌi̱ nguꞌ judío.
―Cua lijya̱ yu jua ―nacui ̱ Pilato―, lijya ̱

loꞌo naꞌ jiꞌi ̱ yu jua slo ma ̱ chaca quiyaꞌ, chaꞌ

caca cuayáꞌ tiꞌ ma ̱ chaꞌ ná ntsuꞌu quiꞌya jiꞌi̱
yu cuentya jnaꞌ.

5Liꞌngutuꞌu Jesús loꞌo sneꞌ quicheꞌntucua
hique yu, loꞌo lateꞌ cuaa ñaꞌa̱ lacuꞌ yu.

―Ñaꞌa̱ma ̱ jiꞌi̱ yu cuañaꞌa ̱ ―nacui ̱Pilato liꞌ.
6Loꞌo sti joꞌó nu laca loo loꞌo msu jiꞌi̱ nguꞌ

ni, cui ̱i̱ ngusiꞌya loꞌo nguꞌ jiꞌi̱ Pilato loꞌo naꞌa̱
nguꞌ jiꞌi ̱ Jesús lijya ̱.

―¡Cujuii clya ma ̱ jiꞌi̱ yu! ¡Cujuii clya ma ̱ jiꞌi̱
yu jua! ―nacui ̱ nguꞌ jiꞌi̱.
Nchcuiꞌ Pilato loꞌo nguꞌ liꞌ:
―Ycuiꞌ cama ̱yaa loꞌoma ̱ jiꞌi̱ yu chaꞌ cujuiꞌi̱

caꞌa̱ ma ̱ jiꞌi ̱ lo crusi―nacui̱ Pilato jiꞌi ̱ nguꞌ―.
Cuentya jnaꞌ ná ntsuꞌu quiꞌya jiꞌi ̱ yu.

7Liꞌ nguxacui ̱ nguꞌ judío chaꞌ jiꞌi ̱ Pilato biꞌ:
―Ntsuꞌu sca chaꞌ jiꞌi ̱ cuare―nacui ̱nguꞌ―.

Cuentya jiꞌi ̱ ya ntsuꞌu quiꞌya jiꞌi ̱ yu, chaꞌ
nacui̱ yu chaꞌ laca yu nu sca ti Sñiꞌ ycuiꞌ
Ndyosi; xquiꞌya chaꞌbiꞌntsuꞌu chaꞌ cajaa yu.

8 Loꞌo ndyuna Pilato chaꞌ biꞌ, ndyutsi ̱i ̱ tsa
yu liꞌ. 9 Xaꞌ nguxtyu̱u̱ Pilato ndyaa nde niꞌi̱
jiꞌi̱, nchcuane jiꞌi ̱ Jesús:

―¿Macala ngutuꞌu nuꞌu̱ lijya̱?
Ná nguxacui ̱ Jesús chaꞌ jiꞌi ̱ tsiyaꞌ ti liꞌ.
10 ―¿Ni chaꞌ laca ná ntiꞌ nuꞌu̱ chcuiꞌ loꞌo

naꞌ? ―nacui ̱ Pilato jiꞌi̱ Jesús―. Cua jlo tiꞌ
nuꞌu̱ chaꞌ ntsuꞌu chacuayáꞌ ꞌna chaꞌ cuaꞌni
lyaá naꞌ jinuꞌu̱, loꞌo juaꞌa̱ ntsuꞌu chacuayáꞌ
ꞌna chaꞌ cujuii naꞌ jinuꞌu̱ lo crusi.

11 ―Ná ntsuꞌu chacuayáꞌ jinuꞌu̱ tsiyaꞌ ti
chaꞌ caca nuꞌu̱ loo jnaꞌ ―nacui ̱ Jesús jiꞌi ̱ Pi-
lato―. Ycuiꞌ Ndyosi nu laca loo la, biꞌ laca
nu ta chacuayáꞌ jiꞌna; biꞌ chaꞌ tlyu la quiꞌya
ntsuꞌu jiꞌi̱ yu nu cua ndyujuiꞌ cresiya ꞌna
jinuꞌu̱.

12Liꞌnguxanandyuꞌni cña tiꞌPilato, si caja
ñiꞌya̱ nu cuaꞌni lyaá yu jiꞌi̱ Jesús. Pana ñaꞌa̱
ti nduꞌni nu nguꞌ judío biꞌ, cui ̱i̱ ngusiꞌya loꞌo
nguꞌ jiꞌi ̱ Pilato:

―Si cuaꞌni lyaá nuꞌu̱ jiꞌi ̱ nu quiꞌyu jua ni,
liꞌngaꞌaa tsoꞌonuꞌu̱ cuentya jiꞌi ̱Césarnu laca
xuꞌna cuꞌma ̱ nguꞌ romano ―nacui̱ nguꞌ―.
Cua nacui̱ nu quiꞌyu jua chaꞌ sca rey laca yu,
biꞌ chaꞌ tyaꞌacusu ̱u̱yu jiꞌi̱ Césarnu lacaxuꞌna
ma ̱.

13 Loꞌo ndyuna Pilato ñiꞌya ̱ nacui ̱ nguꞌ
judío biꞌ, liꞌ nduꞌu yu ndyaa tucua yu ca su
nduꞌni cuayáꞌ yu jiꞌi̱ nguꞌ. Liꞌ ngulo yu cña
chaꞌ ca̱a̱ loꞌo nguꞌ jiꞌi ̱ Jesús ca su ntucua yu,
la cuiꞌ seꞌi ̱ su ntsiya quee cuajaꞌnungua naa
Gabata chaꞌcña jiꞌi̱ nguꞌ judío. 14 Nde hora
ngua biꞌ, tsa̱ taꞌa si ̱i ̱ jiꞌi ̱ taꞌa pascua. Loꞌo liꞌ
nacui̱ Pilato jiꞌi ̱ nguꞌ judío:

―Yu re laca rey nu laca loo jiꞌi̱ ma ̱.
15Lye tsa nchcuiꞌ nguꞌ judío loꞌo Pilato liꞌ:
―¡Yaa loꞌo ma ̱ jiꞌi ̱ yu! ¡Yaa loꞌo ma ̱ jiꞌi̱ yu!

Cujuii clya ma ̱ jiꞌi̱ yu lo crusi.
―¿Ha ntiꞌma ̱ chaꞌ cujuii ya jiꞌi ̱ rey nu laca

loo jiꞌi ̱ma ̱? ―nacui̱ Pilato jiꞌi̱ nguꞌ.
―Ngaꞌaantsuꞌuchaca reynu laca loo jiꞌna

―nguxacui̱ nguꞌ jiꞌi̱―. Sca ti César laca loo
jiꞌna.

16 Biꞌ chaꞌ juaꞌa̱ ngua liꞌ. Ngulo Pilato cña
jiꞌi ̱ sendaru chaꞌ cujuii nguꞌ jiꞌi̱ Jesús, chaꞌ
cujuiꞌi ̱ caꞌa̱ nguꞌ jiꞌi̱ yu lo crusi liꞌ.

Ngujuiꞌi ̱ caꞌa ̱ nguꞌ jiꞌi ̱ Jesús lo crusi
17 Liꞌ ndayaꞌ sendaru jiꞌi̱ Jesús, ndyaa loꞌo

nguꞌ jiꞌi ̱ Jesús ca sucajaayu. Ngüiꞌya Jesús jiꞌi̱
crusi nu jiꞌi ̱ ycuiꞌ ca yu, ndyaa yu liꞌ. Ndyaa
loꞌo nguꞌ jiꞌi̱ yu nde su naa Gólgota chaꞌcña
jiꞌi ̱ nguꞌ judío, nu juaꞌa̱ ntiꞌ tyuꞌu chaꞌcña
biꞌ: Su nscua tyijya̱ hique jyoꞌo. 18 Ca biꞌ
ngujuiꞌi̱ caꞌa̱ nguꞌ jiꞌi̱ Jesús lo crusi, loꞌo tya
tyucuaa tyaꞌañati ̱tyaꞌandyujuii nguꞌ jiꞌi ̱ loꞌo
Jesús; laꞌa tsuꞌ cui̱ nguxtyu ̱ nguꞌ crusi jiꞌi̱
tsaca yu, laꞌa tsuꞌ coca nguxtyu ̱ nguꞌ crusi
jiꞌi ̱ chaca yu liꞌ. Crusi jiꞌi̱ Jesús nguxtyu ̱ nguꞌ
claꞌbe la. 19 Liꞌ ngulo Pilato cña chaꞌ ndiꞌya̱
scua sca chaꞌ hique crusi biꞌ: “Nu nde laca
Jesús Nazaret, rey jiꞌi ̱ nguꞌ judío”. Juaꞌa̱ chaꞌ
nguscua biꞌ. 20Quiñaꞌa̱ tsa nguꞌ judíonaꞌa ̱ jiꞌi̱
chaꞌnunscuahique crusi biꞌ, chaꞌná tyijyuꞌ,
toꞌquichi ̱ ti ngua sundyujuii nguꞌ jiꞌi ̱ Jesús lo
crusi. Sna lo chaꞌcña jiꞌi̱ nguꞌ nscua chaꞌ biꞌ
hique crusi: chaꞌcña jiꞌi̱ nguꞌ judío nscua biꞌ,
chaꞌcña jiꞌi̱ nguꞌ latín nscua biꞌ, loꞌo chaꞌcña
jiꞌi ̱ nguꞌ griego nscua biꞌ. 21Biꞌ chaꞌ ndyaa sti
joꞌó nu laca loo jiꞌi̱ nguꞌ judío, ndyaa cachaꞌ
nguꞌ jiꞌi̱ Pilato:

―Ná tsoꞌo chaꞌnguscua nuꞌu̱ chaꞌ rey laca
yu biꞌ, chaꞌ laca yu loo jiꞌi̱ cuare nguꞌ judío
―nacui̱ nguꞌ―. Tsoꞌo la si scua nuꞌu̱ chaꞌ
ycuiꞌ yu nacui ̱ yu chaꞌ laca yu rey jiꞌi ̱ nguꞌ
judío.

22Liꞌ nguxacui̱ Pilato chaꞌ jiꞌi ̱ nguꞌ:
―Tyanu chaꞌ biꞌ ñiꞌya̱ nu nscua ti, na cua

nscua juani―nacui ̱.
23 Loꞌo cua ngujuiꞌi̱ caꞌa̱ sendaru jiꞌi ̱ Jesús

lo crusi, liꞌ ndayaꞌ sendaru biꞌ steꞌ yu. Ndiꞌi̱
jacua tyaꞌa sendaru ca biꞌ loꞌo cua ngusaꞌbe
nguꞌ steꞌ Jesús chaꞌ caja xi ndaca jiꞌi̱ ca taꞌa
jacua nguꞌ. Loꞌo lateꞌ tyucui̱ jiꞌi ̱ Jesús ndayaꞌ
nguꞌ jiꞌi ̱. Ñaꞌa̱ tsa cuꞌ ti ngalya lateꞌ biꞌ, ná
ntsuꞌu su ngujyacua ̱ lateꞌ biꞌ. 24 Biꞌ chaꞌ
nacui ̱ nguꞌ jiꞌi ̱ tyaꞌa nguꞌ:

―Ná cusaaꞌ na lateꞌ re. Quijya na loꞌo
tyaꞌa na chaꞌ quije chaꞌ jiꞌna tilaca nu ca jiꞌi̱
lateꞌ re.
Loꞌo juaꞌa ̱ ngua cuayáꞌ tiꞌ na chaꞌ chañi

chaꞌ nu nscua lo quityi cusu cuaꞌ saꞌni, nu
nchcuiꞌ ndiꞌya̱: “Cua ngusaꞌbe nguꞌ steꞌ naꞌ
loꞌo tyaꞌa nguꞌ, cua ngüijya nguꞌ loꞌo tyaꞌa
nguꞌ chaꞌ quije chaꞌ jiꞌi̱ nguꞌ tilaca nu ca jiꞌi̱
lateꞌ biꞌ”. Juaꞌa ̱ nacui ̱ lo quityi biꞌ, loꞌo la cuiꞌ
juaꞌa̱ nguaꞌni nguꞌ sendaru biꞌ liꞌ.

25 Laja liꞌ ndu̱ xtyaꞌa̱ Jesús cacua ti su
ngujuiꞌi̱ caꞌa ̱ nguꞌ jiꞌi ̱ yu lo crusi biꞌ. Ndu ̱ loꞌo
sca nu cunaꞌa̱ tyaꞌa ngula, loꞌo María clyoꞌo
Cleofas, loꞌoMaríaMagdalena. 26Naꞌa̱ Jesús
jiꞌi ̱ xtyaꞌa ̱ yu, loꞌo juaꞌa̱ naꞌa̱ yu jiꞌi ̱ sca nu
quiꞌyu nu ndyaca tsaꞌa ̱ jiꞌi̱ nu tyacaꞌa tsa
jiꞌi ̱ Jesús biꞌ, naꞌa̱ yu chaꞌ stuꞌba ti ndu ̱ nguꞌ

cacua ti slo crusi. Liꞌ nacui ̱ Jesús jiꞌi̱ xtyaꞌa ̱
yu:

―Maꞌa̱ ―nacui̱―, yu cua caca sñiꞌ nuꞌu̱
juani.

27 Loꞌo juaꞌa̱ nchcuiꞌ Jesús loꞌo nu quiꞌyu
biꞌ:

―Maꞌ cusuꞌ cua caca xtyaꞌa ̱ nuꞌu̱ juani.
Liꞌndyaa loꞌonuquiꞌyubiꞌ jiꞌi̱ xtyaꞌa̱ Jesús,

nda su tyiꞌi ̱maꞌ ca toniꞌi ̱ jiꞌi̱ liꞌ.
Ngujuii Jesús

28 Juaꞌa̱ ngua loꞌo cua ngua tii Jesús chaꞌ
cua ngua lcaa chaꞌ nu ntsuꞌu chaꞌ caca jiꞌi ̱
ycuiꞌ yu, liꞌ nacui ̱ yu ñiꞌya ̱ nu nacui̱ sca chaꞌ
nu nscua lo quityi cusuꞌ:

―Nguityi tsa naꞌ hitya―nacui ̱ yu.
29Nde jua ndu ̱ sca teꞌí̱ vino tiyeꞌ. Liꞌ ngu-

juiꞌi ̱ nguꞌ sca quiche neꞌ teꞌí ̱ su ntsuꞌu vino
biꞌ, ñaꞌa̱ cuayáꞌ nu ngutsaꞌ tsoꞌo ti; ngusta
nguꞌ quiche biꞌ si ̱ꞌ chcua̱ cha, ngusicua̱ nguꞌ
jiꞌi ̱quicheñaꞌa̱ cuayáꞌnu tyalaa ca suntucua
tuꞌba Jesús. 30 Loꞌo cua nguxcui Jesús vino
biꞌ, liꞌ nacui̱ yu:

―Cua ngua lcaa chaꞌ.
Liꞌ nguaꞌya tacui hique yu, ngujuii yu liꞌ.
Ndyojoꞌ sendaru chcua ̱ cha siiꞌ Jesús

31Taꞌa si ̱i ̱pascuangua, loꞌo juaꞌa̱ nántiꞌnu
nguꞌ judío biꞌ, chaꞌ tyanu jyoꞌo lo crusi chaca
tsa̱. Ndube tsa tiꞌ nguꞌ chaꞌ tacati tsa tsa̱ taꞌa
biꞌ; biꞌ chaꞌ ndyaa nguꞌ slo Pilato, ngüijña
nguꞌ chaꞌ jiꞌi̱ nu cusuꞌ chaꞌ culaꞌa sendaru
tyijya ̱ quiyaꞌ nguꞌ nu ndacui lo crusi, chaꞌ
cajaa clya nguꞌ liꞌ. Hasta liꞌ caja ñiꞌya̱ nu
caca taꞌya nguꞌ jiꞌi̱ jyoꞌo biꞌ lo yuu. 32 Biꞌ
chaꞌ ndyaa sendaru ca su ndu̱ crusi jiꞌi ̱ tyaꞌa
ngujuii Jesús; ngulaꞌa nguꞌ quiyaꞌ su ndyaa
nguꞌ clyo, liꞌ ngulaꞌa nguꞌ quiyaꞌ nu chaca.
33 Pana loꞌo ndyaa nguꞌ ca su ndu̱ crusi jiꞌi ̱
Jesús, liꞌ naꞌa̱ nguꞌ chaꞌ cua laca ngujuii yu,
biꞌ chaꞌ ngaꞌaa ngulaꞌa nguꞌ quiyaꞌ Jesús.

34 Ñaꞌa̱ cuayáꞌ nu ndyojoꞌ sca sendaru
chcua ̱ cha siiꞌ Jesús, liꞌ tsiyaꞌ ca ndyalú tañi
nguxaꞌ loꞌo hitya lubii. 35 Loꞌo naꞌ nu nscua ̱
quityi re, Juan laca naꞌ, naꞌa̱ naꞌ chaꞌ juaꞌa ̱
ñaꞌa̱ ngua chaꞌ biꞌ. Chañi chaꞌ jlo tiꞌ naꞌ, biꞌ
chaꞌnchcuiꞌnaꞌ chaꞌ liñi loꞌo cuꞌma ̱, chaꞌ loꞌo
ma ̱ taca jlya tiꞌma ̱ chaꞌbiꞌ. 36Cuangua juaꞌa̱,
ñiꞌya ̱ nu nscua chaꞌ lo quityi jiꞌi̱ ycuiꞌNdyosi
ndiꞌya̱: “Ná catsa ni tsaca tyijya̱ yu”. 37Loꞌo
ntsuꞌu chaca chaꞌ nu nscua lo quityi biꞌ nu
nchcuiꞌ ndiꞌya̱: “Ndyojoꞌ ñati ̱ chcua ̱ cha siiꞌ
yu, loꞌo liꞌ nguxñaꞌa ̱ nguꞌ biꞌ jiꞌi̱ nu quicha
biꞌ”.

Nguatsiꞌ jyoꞌo Jesús
38 Nde ngusi̱i ̱ la ndyaa tsaca yu nu naa

José Arimatea slo nu Pilato biꞌ. La cuiꞌ
ñati ̱ nu ngua tsaꞌa̱ jiꞌi ̱ Jesús laca biꞌ, masi
cuaana ti ndyaca tsaꞌa̱ nu José biꞌ. Ntsi ̱i̱ yu
si ca cuayáꞌ tiꞌ nguꞌ judío tyaꞌa quichi ̱ tyi
yu chaꞌ ndyaca tsaꞌa̱ yu jiꞌi̱ Jesús. Ndyaa
yu ngüijña yu chacuayáꞌ jiꞌi̱ Pilato chaꞌ tsaa

loꞌo yu jiꞌi ̱ jyoꞌo Jesús chaꞌ tyatsiꞌ, loꞌo liꞌ nda
Pilato chacuayáꞌ tyaa loꞌo yu jiꞌi̱. Liꞌ ndyaa
José ca su ndu̱ crusi, ndyaa ndyiquiꞌya jiꞌi ̱
jyoꞌo Jesús, chaꞌ tsaa loꞌo yu jiꞌi ̱ ca toꞌ cuaá.
39 Loꞌo Nicodemo nguxtyucua jiꞌi̱ yu, la cuiꞌ
Nicodemo nu ndyaa slo Jesús talya tya saꞌni
xi biꞌ. Ndyaa loꞌo Nicodemo sca yuꞌba styiꞌ
yaca nu tyixi xtyiꞌi; mirra naa sca lo styiꞌ
yaca biꞌ, nguxaꞌ loꞌo chaca nu naa áloes.
Calaa tyii kilo cuayáꞌ tiꞌi̱ yuꞌba biꞌ. 40Ngusta
nguꞌ na tyixi xtyiꞌi biꞌ lo sca lateꞌ lati loo,
liꞌ ngüixii̱ ̱ nguꞌ lateꞌ biꞌ tyucui ñaꞌa̱ hichu ̱ꞌ
jyoꞌo Jesús,ñiꞌya̱ nunduꞌninguꞌ judíonu loꞌo
nxatsiꞌnguꞌ jiꞌi̱ jyoꞌo nu ndyijii jiꞌi̱ nguꞌ. 41Ca
su ngujuiꞌi̱ caꞌa̱ nguꞌ jiꞌi̱ nguꞌ lo crusi, ca biꞌ
ntsuꞌu sca loꞌo su ndiꞌi̱ yaca tyacalaꞌ jiꞌi ̱ nguꞌ.
Neꞌ loꞌo biꞌ ntsuꞌu sca tyuquee nu ngulu ca ti
nguꞌ siiꞌ cuaꞌa̱ chaꞌ caca cuaá jiꞌi ̱ nguꞌ. Bilya
tyatsiꞌ nguꞌ neꞌ cuaá biꞌ. 42 Cacua ti ntucua
tyuquee biꞌ, biꞌ chaꞌndacua ti nguxatsiꞌnguꞌ
jiꞌi̱ jyoꞌo Jesús liꞌ, chaꞌ cua ca talya ti taꞌa si ̱i ̱
pascua, cuentya jiꞌi̱ nguꞌ judío.

20
Ndyuꞌú Jesús chaca quiyaꞌ

1 Ndyuꞌu scua cuacha liꞌ, tsa̱ clyo jiꞌi ̱ se-
mana; juaꞌa̱ tya lyiji quixee tsoꞌo ti, loꞌo
ngutuꞌu María Magdalena ndyaa toꞌ cuaá.
Naꞌa ̱ chaꞌ cua laca ngutuꞌu tsuꞌ quee tlyu nu
ndyacu ̱ꞌ toꞌ cuaá biꞌ, 2 biꞌ chaꞌ ngusna María
ndyaa ca su ngaꞌa̱ Simón Pedro loꞌo chaca
nu quiꞌyu nu ndyaca tsaꞌa ̱ nu tyacaꞌa tsa jiꞌi ̱
Jesús. NdachaꞌMaría jiꞌi ̱ nguꞌ biꞌ:

―Cua ngulo nguꞌ jiꞌi ̱ jyoꞌo Xuꞌna na su
nguxatsiꞌnguꞌ jiꞌi̱ neꞌ tyuquee―nacui̱María
jiꞌi̱ nguꞌ―. Ná jlo tiꞌ ya mala ndyaa loꞌo nguꞌ
jiꞌi̱.

3 Liꞌ ngutuꞌu Pedro loꞌo nu chaca yu,
ngusna nguꞌ ndyaa nguꞌ nde toꞌ cuaá.
4 Tyucuaa nguꞌ ngusna nguꞌ, pana lye la
ngusna nu chaca yu, yala la ngulaa biꞌ toꞌ
cuaá. 5Liꞌ nguxñaꞌa̱ yu neꞌ tyuquee biꞌ, naꞌa̱
yu chaꞌ tya ntsiya lateꞌ lati loo nu ngüixii̱ ̱
nguꞌ chu ̱ꞌ jyoꞌo, pana ná ndyaa yu ca neꞌ
tyuquee biꞌ. 6 Liꞌ ngulaa Simón Pedro toꞌ
cuaá lijya̱ lcaꞌa̱ jiꞌi ̱ nu chaca yu biꞌ. Hora
ti ndyatí̱ Pedro ndyaa neꞌ tyuquee, naꞌa̱
chaꞌ ndiꞌi̱ lateꞌ lati loo biꞌ tyuquee biꞌ. 7Loꞌo
juaꞌa̱ naꞌa̱ Pedro lateꞌ nu ndyacu ̱ꞌ loo jyoꞌo,
nguxcu ̱ꞌ ti lateꞌ biꞌ, ntsiya chaca seꞌi̱; ngaꞌaa
ntsiya loꞌo lateꞌ lati loo nu ngüixii̱ ̱ chu̱ꞌ jyoꞌo,
ycuiꞌ ti lateꞌ biꞌ ntsiya. 8 Liꞌ loꞌo nu chaca
yu nu ngulaa yala la, loꞌo yu biꞌ ndyatí ̱ yu
neꞌ tyuquee, ndyaa naꞌa ̱ yu ñiꞌya ̱ ñaꞌa̱ neꞌ
cuaá. Ca liꞌ jlya tsoꞌo tiꞌ yu; 9 liꞌ ngua cuayáꞌ
tiꞌ nguꞌ chaꞌ ñiꞌya̱ nu nscua lo quityi cusuꞌ
chaꞌntsuꞌu chaꞌ tyuꞌú Jesús chaca quiyaꞌ loꞌo
nguatsiꞌ, juaꞌa̱ ngua chaꞌ biꞌ. 10Liꞌ nguxtyu ̱u̱
nguꞌ, tyucuaa nguꞌ nu ngua tsaꞌa̱ jiꞌi ̱ Jesús
biꞌ, ndyaa nguꞌ su ndiꞌi ̱ nguꞌ tyaꞌa ngua tsaꞌa̱
nguꞌ.

Ngutuꞌu tu̱ Jesús su ndu ̱ María Mag-
dalena

11 Pana nu María biꞌ ni, ndyanu choꞌ toꞌ
tyuquee biꞌ, ndyunaa tsa choꞌ. Laja loꞌo
ndyunaa ti choꞌ, liꞌ nguxñaꞌa̱ choꞌ nde neꞌ
tyuquee biꞌ, 12 naꞌa̱ jiꞌi ̱ tucua tyaꞌa xca̱ jiꞌi̱
ycuiꞌ Ndyosi nu ngutuꞌu ya̱a̱ nde cua ̱. Ngati̱
tsa ñaꞌa̱ steꞌ nguꞌ nu nduꞌu tucua nde biꞌ.
Ca su nguscua jyoꞌo Jesús tya la ti ti, ca
biꞌ ndyaa tucua nguꞌ; tsaca yu ndyaa tucua
nde su nguscua hique jyoꞌo biꞌ, chaca yu
ndyaa tucuande sunguscuaquiyaꞌ yu. 13Liꞌ
nchcuane xca̱ biꞌ jiꞌi ̱María:

―¿Ni chaꞌ laca lye tsa ndyunaa nuꞌu̱?
Liꞌ nguxacui ̱María chaꞌ jiꞌi̱ xca̱ biꞌ:
―Cua ngulo nguꞌ jiꞌi̱ jyoꞌo Xuꞌna naꞌ

―nacui̱―, loꞌo ná jlo tiꞌ naꞌmala ndyaa loꞌo
nguꞌ jiꞌi ̱ ndyaa.

14 Loꞌo ndye nchcuiꞌ María loꞌo xca ̱ biꞌ,
nguxñaꞌa̱ choꞌnde chu̱ꞌ choꞌ, loꞌo liꞌnaꞌa̱ choꞌ
chaꞌ ndu̱ Jesús nde biꞌ, pana ná ndyuloo
María jiꞌi̱ yu. 15Liꞌ nchcuane Jesús jiꞌi̱:

―¿Ni chaꞌ laca lye tsa ndyunaa nuꞌu̱?
―nacui̱ yu jiꞌi̱ nuMaria biꞌ―. ¿Ti jiꞌi ̱nclyana
nuꞌu̱ ndyaꞌa ̱?
Ngua tiꞌMaría chaꞌ nu ca jiꞌi̱ yaca tyacalaꞌ

laca nu ndu̱ biꞌ, biꞌ chaꞌ nchcuiꞌ loꞌo yu liꞌ:
―Si nuꞌu̱ laca nu ngulotsuꞌ jiꞌi ̱ jyoꞌo nu

nguatsiꞌ re, cusuꞌ ―nacui̱ jiꞌi̱ yu―, cuaꞌni
nuꞌu̱ chaꞌ tsoꞌo cuachaꞌ clya xi ꞌna mala
ndyaa loꞌo nuꞌu̱ jiꞌi ̱, chaꞌ liꞌ tsaa loꞌo naꞌ jiꞌi̱
jyoꞌo biꞌ chaca seꞌi ̱ su tsoꞌo la.

16―¡María! ―nacui̱ Jesús jiꞌi̱ liꞌ.
Loꞌo liꞌ nguxtyacui María naꞌa̱ su ndu̱

Jesús.
―¡Raboni! ―nacui̱. (Sca chaꞌ hebreo laca;

LaMstru ꞌna, juaꞌa ̱ ntiꞌ ñacui ̱chaꞌ biꞌ.)
17Liꞌ nchcuiꞌ Jesús loꞌoMaría:
―Ná calaꞌ nuꞌu̱ jnaꞌ chaꞌ tya lyiji tyaꞌa naꞌ

nde cua̱ ca su ntucua Sti naꞌ ―nacui ̱―. Nu
juani, yaa clya nuꞌu̱ su ndiꞌi̱ nu xaꞌ la ñati ̱
nu cua ngusñi chaꞌ ꞌna, yaa cachaꞌ nuꞌu̱ jiꞌi̱
nguꞌ biꞌ, chaꞌ cua tyacuí̱ ti naꞌ tyaꞌa naꞌ ca su
ntucua ycuiꞌ Ndyosi Sti naꞌ, nu laca Sti ma̱.
Tyaꞌanaꞌ ca suntucuaycuiꞌNdyosinuXuꞌna
naꞌ, nu biꞌnu laca ycuiꞌNdyosi nuXuꞌnama̱.

18LiꞌndyaaMaríaMagdalenasundiꞌi̱ nguꞌ
nu ngua tsaꞌa̱ jiꞌi̱, ndyaa cachaꞌ jiꞌi̱ nguꞌ:

―Cua naꞌa ̱ naꞌ jiꞌi̱ ycuiꞌ nu Xuꞌna na tsa̱
―nacui̱.
Loꞌo liꞌ nda nu cunaꞌa̱ biꞌ chaꞌ loꞌo nguꞌ,

lcaa ñaꞌa̱ chaꞌ nu cua nacui̱ Jesús jiꞌi̱.
Xaꞌ la tyempo loꞌo nduꞌu tucua Jesús slo

ñati ̱ jiꞌi ̱
19La cuiꞌ talya tsa̱ clyo jiꞌi̱ semana biꞌ, cua

ngaꞌa̱ yaꞌ niꞌi ̱ su ndyuꞌu tiꞌi̱ nguꞌ nu ngua
tsaꞌa ̱ jiꞌi̱ Jesús, chaꞌ ntsi̱i ̱ nguꞌ jiꞌi̱ nguꞌ judío.
Liꞌ ya ̱a̱ Jesús, ndatu̱ slo nguꞌ biꞌ.

―Ti̱ ti tyiꞌi̱ tyiquee ma ̱, ná culacua tsa tiꞌ
ma ̱ ―nacui̱ yu jiꞌi̱ nguꞌ biꞌ.

20 Liꞌ nguluꞌu Jesús tyuu yaꞌ yu jiꞌi̱ nguꞌ,
nguluꞌu yu siiꞌ yu jiꞌi̱ nguꞌ, su ngua quicha
yu. Loꞌo naꞌa̱ nguꞌ nu ngua tsaꞌa̱ jiꞌi ̱ ycuiꞌ nu
Xuꞌna nguꞌ, tsoꞌo tsa ntsuꞌu tyiquee nguꞌ liꞌ.
21Chaca quiyaꞌ nchcuiꞌ Jesús loꞌo nguꞌ liꞌ:

―Ti̱ ti tyiꞌi̱ tyiquee ma ̱, ná culacua tsa tiꞌ
ma ̱ ―nacui ̱ yu jiꞌi̱ nguꞌ―. Ñiꞌya̱ loꞌo nda Sti
naꞌ ꞌna lijya ̱a̱ chalyuu, juaꞌa ̱ tanaꞌ jiꞌi ̱ma ̱ chaꞌ
tsaa ma ̱ tyucui ñaꞌa̱ chalyuu.

22Ngulo tuꞌu Jesús lo nguꞌ biꞌ liꞌ.
―Tyanu Xtyiꞌi ycuiꞌNdyosi neꞌ cresiya jiꞌi̱

ma ̱ juani―nacui̱ yu jiꞌi̱ nguꞌ biꞌ―. 23 Cuaꞌni
clyu tiꞌ ycuiꞌ Ndyosi jiꞌi̱ quiꞌya nu ntsuꞌu jiꞌi̱
ñati ̱ loꞌo chcuiꞌma ̱ loꞌo nguꞌ chaꞌ cuaꞌni clyu
tiꞌ Ni jiꞌi̱ nguꞌ, loꞌo juaꞌa ̱ tyanu quiꞌya nu
ntsuꞌu jiꞌi ̱ñati ̱loꞌo chcuiꞌma ̱ loꞌonguꞌ chaꞌná
cuaꞌni clyu tiꞌNi jiꞌi ̱ nguꞌ.

Naꞌa ̱ Tomás jiꞌi ̱ ycuiꞌ Jesús
24Cuantsuꞌu scanuquiꞌyu tyaꞌanu tii tyu-

cuaa tyaꞌa nguꞌ, nu naa Tomás nu Culacaꞌ.
Ná loꞌo Tomás ndiꞌi ̱ loꞌo nu xaꞌ tyaꞌa nguꞌ nu
ngua tsaꞌa ̱ biꞌ, nu loꞌo ndyaa Jesús slo nguꞌ.
25Liꞌ nacui ̱ nguꞌ tyaꞌa ngua tsaꞌa̱ jiꞌi̱ Tomás:

―Cua naꞌa̱ ya jiꞌi̱ ycuiꞌ nu Xuꞌna na
―nacui̱ nguꞌ.
Liꞌ nchcuiꞌ Tomás loꞌo nguꞌ:
―Loꞌo cua naꞌa̱ naꞌ ca su ngujuoꞌ nguꞌ

clavo yaꞌ ycuiꞌ, liꞌ jlya tiꞌ naꞌ chaꞌ la cuiꞌ yu
laca biꞌ ―nacui̱―. Loꞌo cua ndyojoꞌ sne yaꞌ
naꞌ cuityu su ngujuoꞌ nguꞌ clavo yaꞌ yu, loꞌo
cua ndyojoꞌ yaꞌ naꞌ ca su ntucua cuityu siiꞌ
yu, ca liꞌ jlya tiꞌ naꞌ ―nacui̱ Tomás.

26Liꞌ cuanduꞌuscua snuꞌ tsa̱, ndyalaanguꞌ
nu ngua tsaꞌa̱ jiꞌi ̱ Jesús toniꞌi ̱ chaca quiyaꞌ;
loꞌo Tomás ndiꞌi ̱ loꞌo nguꞌ liꞌ. Cua ndyacu ̱ꞌ
toniꞌi̱, liꞌ ndyatí̱ Jesús niꞌi̱ juaꞌa̱ ti, ndyatu̱ yu
slo nguꞌ biꞌ. Liꞌ nchcuiꞌ yu loꞌo nguꞌ:

―Ti̱ ti tyiꞌi̱ tyiqueema ̱.
27Liꞌ nchcuiꞌ Jesús loꞌo ycuiꞌ Tomás:
―Cua ̱a̱ nuꞌu̱ ca nde, cojoꞌ sne yaꞌ nuꞌu̱ su

ntucua cuityu yaꞌ naꞌ ―nacui̱―. Ñaꞌa̱ tsoꞌo
nuꞌu̱ su ntucua cuityu yaꞌ naꞌ re. Cua ̱a̱ nuꞌu̱,
cojoꞌ yaꞌ siiꞌ naꞌ. Ngaꞌaa cuaꞌni nuꞌu̱ chaꞌ ná
jlya tiꞌ nuꞌu̱ ꞌna, taca jlya tsoꞌo tiꞌ nuꞌu̱ ꞌna
juani―nacui ̱ Jesús.

28 ―Xuꞌna naꞌ laca nuꞌu̱, cusuꞌ ―nacui̱
Tomás jiꞌi̱ Jesús―, loꞌo juaꞌa̱ Ndyosi jnaꞌ laca
nuꞌu̱.

29 ―Jlya tiꞌ nuꞌu̱ juani chaꞌ cua naꞌa̱ nuꞌu̱
jnaꞌ ―nacui̱ Jesús jiꞌi ̱ Tomás―, pana tsoꞌo la
caca tyiqueeñati ̱nu jlya tiꞌ ꞌna loꞌobilyañaꞌa̱
nguꞌ ꞌna.

Ni chaꞌ laca cua nscua quityi re
30Chañi chaꞌ nguaꞌni Jesús quiñaꞌa̱ la chaꞌ

tlyu chaꞌ cube tiꞌ ñati ̱ jiꞌi ̱ ycuiꞌ Ndyosi Sti yu.
Naꞌa̱ nguꞌ nu ngua tsaꞌa̱ jiꞌi ̱ chaꞌ biꞌ, masi
ná nchcuiꞌ quityi re chaꞌ jiꞌi ̱ lcaa chaꞌ biꞌ.
31Chaꞌnunscua loquityi reni, nscuabiꞌ chaꞌ
taca jlya tiꞌma ̱ chaꞌ Jesús laca Cristo nu cua
nda ycuiꞌ Ndyosi jiꞌi̱ lijya ̱ chalyuu, chaꞌ taca
xñi ma̱ chaꞌ jiꞌi ̱ Jesús, chaꞌ laca yu nu sca ti

Sñiꞌ ycuiꞌ Ndyosi. Liꞌ caja chalyuu tsoꞌo nu
ná ngaꞌa̱ chaꞌ tye jiꞌi ̱ ma ̱ chacuayáꞌ jiꞌi̱ ycuiꞌ
Jesús.

21
Ngutuꞌu tucua Jesús su ndu ̱ nguꞌ toꞌ tayuꞌ

1 Tiyaꞌ la xi xaꞌ nguluꞌu loo Jesús jiꞌi ̱ nu
nguꞌ nu ngua tsaꞌa̱ jiꞌi̱, nu loꞌo ndyaa nguꞌ
nde toꞌ tayuꞌ Tiberias. Ndiꞌya ̱ ngua chaꞌ biꞌ:
2 Tsa tlyu ti ndyaa Simón Pedro, loꞌo Tomás
nu Culacaꞌ, loꞌo Natanael nguꞌ quichi̱ Cana,
sca quichi ̱ nu ndiꞌi ̱ nde loyuu su cuentya
Galilea; loꞌo sñiꞌ Zebedeo, loꞌo tya tyucuaa
tyaꞌanguꞌnungua tsaꞌa̱ jiꞌi ̱ Jesús,ndyaanguꞌ
toꞌ tayuꞌ biꞌ. 3Liꞌ nacui ̱ Simón Pedro jiꞌi̱ nguꞌ
biꞌ:

―Tsaa na cuta cualya―nacui̱.
―Tsa taju ti na tsaa na lacua―nacui ̱ nguꞌ

jiꞌi ̱ tyaꞌa nguꞌ liꞌ.
Ndyatí̱ nguꞌ neꞌ yaca niꞌi̱ ndyaa nguꞌ liꞌ,

pana ná sca na ngujui jiꞌi̱ nguꞌ ndyaa nguꞌ
talya biꞌ. 4Tsa cua cuxee ti chaca tsa̱, liꞌ ndu ̱
Jesús toꞌ tayuꞌ. Tyantsuꞌunguꞌ lo hitya, pana
ná jlo tiꞌ nguꞌ nu ngua tsaꞌa̱ jiꞌi ̱ yu si la cuiꞌ
Jesús laca nu ndu̱ toꞌ tayuꞌ biꞌ. 5 Liꞌ ngusiꞌya
loꞌo Jesús jiꞌi̱ nguꞌ:

―¿Ha ngujui xi na cacuma ̱, La?
―Ná sca na ngujui jiꞌi̱ ya tsiyaꞌ ti ―nacui ̱

nguꞌ jiꞌi̱ yu liꞌ.
6 Liꞌ nchcuiꞌ Jesús loꞌo nguꞌ nu ntsuꞌu lo

hitya biꞌ:
―Cu ̱ma̱ taraya jiꞌi ̱ma ̱nde laꞌa tsuꞌcui̱, tsuꞌ

biꞌ caja xi cualya jiꞌi̱ ma̱―nacui ̱ yu.
Nguaꞌni nguꞌ juaꞌa̱, loꞌo ngaꞌaa ngua jiꞌi ̱

nguꞌ tyojolaqui nguꞌ jiꞌi ̱ taraya tya ̱a̱ nde neꞌ
yaca niꞌi ̱ biꞌ; quiñaꞌa̱ tsa cualya ndyatí ̱ neꞌ
taraya jiꞌi ̱ nguꞌ. 7 Liꞌ nchcuiꞌ nu quiꞌyu nu
ngua tsaꞌa̱ jiꞌi̱ Jesús nu tyacaꞌa tsa jiꞌi̱ yu,
nacui ̱ jiꞌi ̱ Pedro:

―Nu ndu̱ ca biꞌ laca ycuiꞌ nu Xuꞌna na
―nacui ̱.
Nu loꞌo ndyuna Pedro chaꞌ biꞌ, liꞌ ndyacuꞌ

steꞌ chaꞌ quichiꞌ ti ndyuꞌni cña, ngutacua ̱
Pedrondyú lohitya, ngutuꞌu toꞌ tayuꞌ. 8Tiyaꞌ
la ngutuꞌu nu xaꞌ la ñati ̱ biꞌ loꞌo yaca niꞌi̱;
ndyojolaqui nguꞌ jiꞌi̱ taraya ngutsaꞌá ̱ ntsuꞌu
cualya neꞌ, ngutuꞌu nguꞌ toꞌ hitya. Ná tyijyuꞌ
ntsuꞌu nguꞌ toꞌ tayuꞌ biꞌ, cuayáꞌ sca siyento
metro ti ndyaa nguꞌ lo hitya biꞌ. 9 Loꞌo
nguaꞌya nguꞌ toꞌhitya, ngutuꞌunguꞌneꞌ yaca
niꞌi̱ biꞌ, liꞌ naꞌa̱ nguꞌ chaꞌ cua laca ndyuꞌu
tuꞌu quiiꞌ nchcubiꞌ; nscua cualya nchquiꞌi lo
quiiꞌ, loꞌo xi xlyá nscua. 10Nchcuiꞌ Jesús loꞌo
nguꞌ liꞌ:

―Tya ̱a̱ loꞌoma ̱ xi cualya nu ngujui jiꞌi̱ ma ̱
ca nde―nacui ̱ yu jiꞌi ̱ nguꞌ.

11 Liꞌ ndyatí ̱ Pedro neꞌ yaca niꞌi̱, ngujo-
laqui tarayangutuꞌu ca lo yuubtyi; ngutsaꞌá ̱
neꞌ taraya biꞌ ntsuꞌu cualya tonu. Sca

siyento claꞌbe ntucua sna tyaꞌa cualya ndy-
atí ̱ neꞌ taraya jiꞌi ̱ nguꞌ, ni ná ngutaaꞌ taraya,
masi quiñaꞌa̱ tsa cualya ndyatí ̱ neꞌ.

12―Tya ̱a̱ ma ̱ cacuma ̱msaa―nacui ̱ Jesús
jiꞌi̱ nguꞌ biꞌ liꞌ.
Pana ná tucui ngua tiꞌ xcuane jiꞌi̱: ¿tilaca

laca nuꞌu̱? Jlo tiꞌ nguꞌ chaꞌ la cuiꞌ Jesús nu
Xuꞌna nguꞌ laca yu biꞌ. 13Liꞌ ndyaa Jesús slo
nguꞌ, ndayaꞌ xlyá chaꞌ ta yu cacu nguꞌ biꞌ;
juaꞌa̱ loꞌo cualya nda yu ndyacu nguꞌ.

14 Cua ngua sna quiyaꞌ liꞌ nu nguluꞌu loo
Jesús jiꞌi ̱ nu nguꞌ nu ngua tsaꞌa̱ jiꞌi̱, tya loꞌo
ndyuꞌú yu chaca quiyaꞌ loꞌo ngujuii yu.

Nchcuiꞌ Jesús loꞌo Simón Pedro
15 Loꞌo ndye nguaꞌni nguꞌ msaa, liꞌ

nchcuane Jesús jiꞌi ̱ Simón Pedro:
―Simón, sñiꞌ Juan―nacui̱ Jesús jiꞌi ̱―, ¿ha

ntsuꞌu la tyiquee nuꞌu̱ ñaꞌa̱ jnaꞌ? ¿Ha ntsuꞌu
la tyiquee nuꞌu̱ ñaꞌa ̱ jiꞌi̱ tyaꞌa tsoꞌo nuꞌu̱?
Liꞌ nguxacui̱ Pedro chaꞌ jiꞌi ̱ Jesús:
―Cua jlo tiꞌ nuꞌu̱, Xuꞌna, chaꞌ ntsuꞌu tsa

tyiquee naꞌ ñaꞌa ̱a̱ jinuꞌu̱―nacui̱ Pedro jiꞌi̱.
―Culuꞌu nuꞌu̱ chaꞌ ꞌna jiꞌi̱ ñati ̱ nu ngusñi

ca ti chaꞌ biꞌ lacua, ñiꞌya̱ loꞌo ñaꞌa̱si ̱i ̱ nuꞌu̱
jiꞌi̱ naꞌni cuañiꞌ scu ̱ꞌ nuꞌu̱ ―nacui ̱ Jesús jiꞌi ̱
Pedro.

16Xaꞌ nchcuiꞌ Jesús loꞌo chaca quiyaꞌ:
―Simón, sñiꞌ Juan ―nacui ̱―, ¿ha chañi

chaꞌ hi̱ chaꞌ ntsuꞌu tyiquee nuꞌu̱ ñaꞌa̱ ꞌna?
―Xuꞌna ̱, cua jlo tiꞌ nuꞌu̱ chaꞌ ntsuꞌu tsa

tyiquee naꞌ ñaꞌa̱a̱ jinuꞌu̱ ―nacui ̱ Pedro jiꞌi ̱
Jesús.

―Ñaꞌa ̱si̱i ̱ nuꞌu̱ jiꞌi̱ ñati ̱ ꞌna lacua ―nacui ̱
Jesús jiꞌi̱ liꞌ.

17Cua ngua sna quiyaꞌ nu nchcuane Jesús
jiꞌi̱:

―¿Ha chañi hi̱ chaꞌ ntsuꞌu tyiquee nuꞌu̱
ñaꞌa̱ ꞌna?
Cua xñiꞌi̱ tiꞌ Pedro chaꞌ cua sna quiyaꞌ

nchcuane Jesús jiꞌi̱ si chañi chaꞌ ntsuꞌu ty-
iquee ñaꞌa̱ jiꞌi̱ yu, biꞌ chaꞌ nchcuiꞌ ndiꞌya̱:

―Lcaa ca chaꞌ jlo tiꞌ nuꞌu̱, Xuꞌna ―nacui ̱
Pedro jiꞌi̱ yu―. Cua jlo tiꞌnuꞌu ̱ chaꞌntsuꞌu tsa
tyiquee naꞌ ñaꞌa ̱ naꞌ jinuꞌu̱.

―Culuꞌu nuꞌu̱ chaꞌ ꞌna jiꞌi̱ ñati ̱ ꞌna lacua
―nacui ̱ Jesús jiꞌi ̱―. 18 Liñi tsa chaꞌ nu ta
naꞌ loꞌo nuꞌu̱ juani, chaꞌ nu loꞌo ngua cuañiꞌ
nuꞌu̱ ni ―nacui ̱ Jesús―, liꞌ ngua jiꞌi̱ ycuiꞌ
ca nuꞌu̱ sca ̱ꞌ nuꞌu̱ juata ndiꞌi̱ siiꞌ nuꞌu̱, ngua
jinuꞌu̱ tsaa macala su ntiꞌ nuꞌu̱ tsaa liꞌ; pana
loꞌo casuꞌ nuꞌu̱, liꞌ xquiñi nuꞌu̱ scu ̱ chaꞌ sca ̱ꞌ
tachaa nguꞌ xaꞌ chalyuu jinuꞌu̱, liꞌ tsaa loꞌo
nguꞌ jinuꞌu̱ macala su ná ntiꞌ nuꞌu̱ tsaa.

19 Nacui̱ Jesús juaꞌa̱ chaꞌ caca cuayáꞌ tiꞌ
Pedro ñiꞌya̱ ñaꞌa̱ cujuii nguꞌ jiꞌi ̱ ca tiyaꞌ la;
xquiꞌya chaꞌ cajaa Pedro juaꞌa ̱, biꞌ chaꞌ lye la
cuaꞌni tlyu xaꞌ ñati ̱ jiꞌi̱ ycuiꞌNdyosi liꞌ.

―Tyaꞌa̱ nuꞌu̱ loꞌo naꞌ lacua ―nacui̱ Jesús
jiꞌi̱ Pedro liꞌ.

Nu quiꞌyu nu tyacaꞌa tsa jiꞌi ̱ Jesús

20 Liꞌ nguxñaꞌa̱ Pedro ca su ndiꞌi ̱ nu xaꞌ la
tyaꞌa nguꞌ, naꞌa̱ chaꞌ lcaꞌa̱ nu quiꞌyu nu ngua
tsaꞌa ̱ jiꞌi̱ Jesús,nu tyacaꞌa tsa jiꞌi̱ yu, lijya ̱ lcaꞌa̱
biꞌ jiꞌi̱ nguꞌ. La cuiꞌ biꞌ laca nu tya tsubiꞌ la
nguxni yane nde chu̱ꞌ chaꞌ caca cacua la slo
Jesús su ndyacu nguꞌ si ̱i ̱, chaꞌ nchcuane jiꞌi̱
Jesús ndiꞌya̱: “¿Xuꞌna, tilaca laca nu cujuiꞌ
cresiya jinuꞌu̱ jiꞌi̱ nguꞌ cuxi?” nacui ̱. 21Naꞌa̱
Pedro chaꞌ lcaꞌa̱ nu quiꞌyu biꞌ jiꞌi ̱ nguꞌ, biꞌ
chaꞌ nchcuane Pedro jiꞌi̱ Jesús:

―¿Na ca caca jiꞌi̱ yu biꞌ nde loo la? ―nacui ̱
Pedro jiꞌi ̱.

22Nguxacui ̱ Jesús chaꞌ jiꞌi̱ Pedro liꞌ:
―Ná culacua tsa tiꞌ nuꞌu̱ ―nacui̱ yu jiꞌi ̱―.

Si ntiꞌ naꞌ chaꞌ tyanu yu chalyuu re ni jacuaꞌ
nu tya̱a̱ naꞌ chacaquiyaꞌ, nántsuꞌuchaꞌ cube
tiꞌ nuꞌu̱ jiꞌi̱ chaꞌ biꞌ ―nacui ̱ Jesús―. Nuꞌu̱ ni,
tyaꞌa̱ nuꞌu̱ loꞌo naꞌ.

23 Loꞌo ndyuna nguꞌ nu ndyaca tsaꞌa ̱ jiꞌi̱
Jesús chaꞌ biꞌ, nchcuiꞌ tsa nguꞌ loꞌo tyaꞌa nguꞌ
chaꞌ ngaꞌaa nscua chaꞌ cajaa nu quiꞌyu biꞌ
ngua tiꞌnguꞌ. Pana liñi la chaꞌ, nánacui̱ Jesús
chaꞌ ná cajaa chca; tsa biꞌ ti chaꞌ nacui̱ yu:
“Náculacua tsa tiꞌnuꞌu̱. Si ntiꞌnaꞌ chaꞌ tyanu
yu chalyuu re ni jacuaꞌ nu tya̱a̱ naꞌ chaca
quiyaꞌ, ná ntsuꞌu chaꞌ cube tiꞌ nuꞌu̱”. Tsa biꞌ
ti chaꞌ nda Jesús loꞌo nguꞌ.

24Loꞌo naꞌ laca̱ nu quiꞌyu nu ngua tsaꞌa̱ jiꞌi̱
Jesús biꞌ. Naꞌ nguscua̱ chaꞌ re lo quityi, loꞌo
jlo tiꞌ naꞌ chaꞌ liñi tsa nchcuiꞌ naꞌ loꞌoma ̱. Jlo
tiꞌnaꞌ chaꞌ liñi laca lcaa chaꞌnunscua naꞌ re.

25 Loꞌo juaꞌa̱ tya ntsuꞌu quiñaꞌa ̱ la chaꞌ nu
nguaꞌni Jesús; si lo quityi scua nguꞌ chaꞌ jiꞌi̱
lcaa ca chaꞌ nu nguaꞌni Jesús nu loꞌo ya̱a̱
yu nde chalyuu, ná tyuꞌu scua tyucui ñaꞌa̱
chalyuu chaꞌ tyucoꞌo quityi biꞌ, ntiꞌ naꞌ. Tsa
lo cua ti chaꞌ nscua naꞌ re.

Ndiꞌya̱ nguaꞌni ñati ̱tya
clyo loꞌo ngua tsaꞌa ̱ nguꞌ

jiꞌi̱ Jesús
Nchcuiꞌ Jesús chaꞌ ca̱a ̱ Xtyiꞌi ycuiꞌNi

1Tya tsubiꞌ la cua nscua naꞌ sca quityi nu
ndyaa slo nuꞌu̱, Teófilo. Quityi biꞌ ndachaꞌ
jiꞌi ̱ cua ñaꞌa̱ ca cña nu nguaꞌni Jesús, cua ñaꞌa̱
ca chaꞌ nu nguluꞌu Jesús tya loꞌo nguxana
ndyuꞌni yu cña, 2 lcaa chaꞌ nu nguaꞌni yu
loꞌo ngutiꞌi ̱ yu nde chalyuu. Bilya tyaa Jesús
ca slo ycuiꞌ Ndyosi loꞌo ngusubi yu jiꞌi ̱ nu
tii tyucuaa tyaꞌa nguꞌ nu tsaa chcuiꞌ chaꞌ jiꞌi̱
ycuiꞌ yu nde chalyuu. Nguxtyucua Xtyiꞌi
ycuiꞌ Ndyosi jiꞌi̱ Jesús loꞌo ngulo yu cña jiꞌi̱
nu tii tyucuaa tyaꞌa nguꞌ biꞌ, ñiꞌya̱ ntsuꞌu cña
nu cuaꞌni nguꞌ biꞌ. 3 Loꞌo cua ngujuii Jesús,
ndyuꞌú yu chaca quiyaꞌ, liꞌ nduꞌu tucua yu
slo nguꞌ biꞌ. Tya tuꞌba tsa̱ ndyaꞌa̱ Jesús cha-
lyuu, loꞌo juaꞌa̱ tyu ̱u̱ quiyaꞌ nduꞌu tucua yu
slo nguꞌ biꞌ; tsoꞌo tsa nguluꞌu yu jiꞌi ̱ nguꞌ chaꞌ
chañi chaꞌ cua ndyuꞌú yu chaca quiyaꞌ. Loꞌo
juaꞌa̱ nguluꞌu yu jiꞌi̱ nguꞌ biꞌ ñiꞌya̱ nu caca
ycuiꞌ Ndyosi loo neꞌ cresiya jiꞌi̱ ñati.̱ 4 Bilya
tyaa Jesús loꞌo nchcuiꞌ yu loꞌo nguꞌ biꞌ, chaꞌ
tyanu nguꞌ quichi ̱ Jerusalén.

―Jatya ma ̱ ca quichi ̱ re ―nacui ̱ Jesús
jiꞌi ̱ nguꞌ―, ñaꞌa̱ cuayáꞌ nu ca ̱a̱ Xtyiꞌi ycuiꞌ
Ndyosi chaꞌ tyanu Ni neꞌ cresiya jiꞌi ̱ ma ̱,
ñiꞌya ̱ nchcuiꞌ Sti naꞌ tya saꞌni la; juaꞌa̱ nda
naꞌ la cuiꞌ ti chaꞌ loꞌo ma̱ tsubiꞌ ti. 5 Clyo
cua ntyucuatya Juan jiꞌi̱ ñati ̱ loꞌo hitya ti;
pana cua tyalaa ti tsa̱ nu ca̱a ̱ Xtyiꞌi ycuiꞌ
Ndyosi chaꞌ tyanu neꞌ cresiya jiꞌi ̱ ma ̱, juaꞌa̱
tyucuatya ycuiꞌNdyosi jiꞌi̱ ma ̱.

Ndyaa Jesús nde cua̱
6Liꞌ lcaa tyaꞌanguꞌ cuandyuꞌu tiꞌi ̱nguꞌ seꞌi̱

ti, nchcuane nguꞌ biꞌ jiꞌi ̱ Jesús liꞌ:
―Xuꞌna ―nacui ̱ nguꞌ―, ¿ha siꞌi juani nu

cuaꞌni nuꞌu̱ chaꞌ tyanu chaꞌ jiꞌi ̱ cua, chaꞌ caca
ya loo jiꞌi̱ loyuu su cuentya quichi ̱ tyi ya
chaca quiyaꞌ, chaꞌ la cuiꞌ nguꞌ Israel laca ya?

7Nguxacui ̱ Jesús chaꞌ jiꞌi̱ nguꞌ biꞌ liꞌ:
―Ná ndyiꞌya ma ̱ chacuayáꞌ chaꞌ caca

cuayáꞌ tiꞌma ̱ ni tsa̱ caca, ni tyempo caca nu
cuaꞌni ycuiꞌ Ndyosi cña. Sca ti ycuiꞌ Ndyosi
Sti naꞌ jlo tiꞌ chaꞌ biꞌ, nguxtyanu tsoꞌo Ni
chaꞌ jiꞌi ̱. 8 Juani xaꞌ chcuiꞌ naꞌ loꞌo ma ̱, chaꞌ
caja ñiꞌya̱ cuaꞌni ma ̱ nu loꞌo tyanu Xtyiꞌi
ycuiꞌ Ndyosi neꞌ cresiya jiꞌi̱ ma ̱, chaꞌ liꞌ taca
chcuiꞌ ma ̱ chaꞌ tsoꞌo loꞌo lcaa ñati,̱ nu chaꞌ
jiꞌi ̱ ycuiꞌ naꞌ. Chcuiꞌma ̱ loꞌo nguꞌ nde quichi ̱
Jerusalén, juaꞌa̱ loꞌo nguꞌ loyuu su cuentya
Judea, juaꞌa̱ loꞌo nguꞌ loyuu cacua ti nu naa
Samaria biꞌ; chcuiꞌma ̱ loꞌo nguꞌ lcaa quichi ̱
su ndiꞌi ̱ nguꞌ chalyuu.

9Loꞌo cua ndye nchcuiꞌ Jesús chaꞌ biꞌ, laja
loꞌo naꞌa̱ nguꞌ jiꞌi̱ ndyiquiꞌya ycuiꞌNdyosi jiꞌi̱

yu ndyaa yu nde cua̱ liꞌ. Ndyacu ̱ꞌ sca coo
hichu ̱ꞌ yu chaꞌ ngaꞌaa tyaca̱ꞌ ñaꞌa̱ nguꞌ jiꞌi̱ yu.
10Hora nu ndyaa biꞌ, liꞌ nguxñaꞌa̱ nguꞌ nde
cua ̱. Loꞌo ti ndu ̱ tucua tyaꞌañati ̱nungati ̱ steꞌ.
Ndu ̱ nguꞌ slo nguꞌ biꞌ liꞌ, 11 nchcuiꞌ nguꞌ loꞌo
nguꞌ biꞌ:

―Cuꞌma ̱ nguꞌ Galilea ―nacui ̱ nguꞌ―, ¿ni
chaꞌ laca ndu ̱ma ̱ ñaꞌa ̱ma ̱ nde cua ̱? ―nacui ̱
nguꞌ―. Jesús nu nguxtyanu ca ti jiꞌi̱ ma ̱
cua ndyaa nde cua ̱, tya ca̱a̱ yu lo yuu chaca
quiyaꞌ. Ñiꞌya̱ nu tyaca̱ꞌ loꞌo ndyaa yu, juaꞌa ̱
tyaca̱ꞌ loꞌo ca ̱a̱ yu chaca quiyaꞌ ―nacui ̱ nguꞌ
nu ngati ̱ steꞌ biꞌ liꞌ.

Ngusubi nguꞌ jiꞌi ̱ Matías chaꞌ cuaꞌni cña
loo Judas

12Liꞌnduꞌunguꞌnde lo cuati ̱Olivos, ngux-
tyu ̱u̱ nguꞌ nde quichi ̱ Jerusalén. Cacua ti
ndiꞌi̱ quichi ̱; ná ntsuꞌu chacuayáꞌ jiꞌi̱ nguꞌ
judío chaꞌ tsaa nguꞌ tyijyuꞌ la tsa̱ taꞌa, nu loꞌo
ndiꞌi̱ cñaꞌ nguꞌ. 13Yala ti ndyalaa nguꞌ quichi ̱
biꞌ, liꞌ ndyaa nguꞌ niꞌi̱ tucua baꞌa su ndiꞌi ̱
nguꞌ: ndyaa Pedro, loꞌo Jacobo, loꞌo Juan,
loꞌo Andrés, loꞌo Felipe, loꞌo Tomás, loꞌo Bar-
tolomé, loꞌo Mateo, loꞌo chaca Jacobo sñiꞌ
Alfeo, loꞌo Simón nu ngua sca nguꞌ jiꞌi̱ taju
cananista, loꞌo Judas tyaꞌa Jacobo. 14 Stuꞌba
ti nclacua tiꞌ nguꞌ biꞌ, luꞌba ti nchcuiꞌ nguꞌ
loꞌo ycuiꞌ Ndyosi. Loꞌo tyaꞌa Jesús ndiꞌi ̱ loꞌo
nguꞌ biꞌ, loꞌo María xtyaꞌa̱ Jesús, loꞌo tyu ̱u̱
tyaꞌa nu cunaꞌa̱ nu ndyaꞌa̱ loꞌo yu.

15 Ngua sca tsa̱ ndyuꞌu tiꞌi̱ lcaa ñati ̱ nu
cua ngusñi chaꞌ jiꞌi̱ Jesucristo ca quichi ̱ biꞌ;
sca siyento ntucua calaa tyaꞌa ñati ̱ ntsuꞌu
nu ngutuꞌu tiꞌi ̱ tsa̱ biꞌ. Liꞌ ndatu̱ Pedro chaꞌ
chcuiꞌ yu loꞌo nguꞌ biꞌ:

16 ―Cuꞌma ̱ tyaꞌa ndiꞌi̱ na re ―nacui ̱ Pe-
dro jiꞌi ̱ nguꞌ biꞌ―, nu ngua saꞌni nguxtyu-
cua Xtyiꞌi ycuiꞌ Ndyosi jiꞌi̱ jyoꞌo cusuꞌ David
loꞌo nguscua jyoꞌo biꞌ lo quityi ñiꞌya̱ caca
cña nu cuaꞌni jyoꞌo Judas nde loo la. Ycuiꞌ
Judas nguluꞌu tyucui̱i ̱ jiꞌi ̱ nguꞌ xñaꞌa̱ loꞌo
ngusñi nguꞌ jiꞌi̱ Jesús preso; pana ñiꞌya ̱ nu
ndyanu chaꞌ caca jiꞌi̱ yu, juaꞌa̱ ngua chaꞌ
biꞌ. 17 Stuꞌba ti ngutaꞌa̱ jyoꞌo Judas loꞌo na,
stuꞌba ti nguaꞌni yu cña loꞌo na nquichaꞌ.
18Loꞌo liꞌndyaa jyoꞌo biꞌngüiꞌya sca yuu loꞌo
cayaꞌnunda nguꞌ jiꞌi ̱ yu chaꞌnguaꞌni yu chaꞌ
cuxi, nu loꞌo ndyujuiꞌ yu cresiya jiꞌi ̱ Jesús jiꞌi ̱
nguꞌ xñaꞌa̱ biꞌ. Ycuiꞌ ca yu nguxtyú yu jiꞌi ̱
yu lo yuu, ngutaaꞌ neꞌ yu nduꞌu tri seꞌi̱ yu,
ngujuii yu liꞌ. 19Hora ti ngua cuayáꞌ tiꞌ lcaa
nguꞌ quichi ̱ Jerusalén, biꞌ chaꞌ nchcuiꞌ nguꞌ
chaꞌcña jiꞌi̱ nguꞌ chaꞌ Acéldama naa yuu su
nclyú yu; ndiꞌya ̱ ndyuꞌu chaꞌcña biꞌ: “Yuu su
ndyalú tañiñati”̱. 20Loꞌo juaꞌa̱ ngutuꞌu tucua
chaꞌnunguscua jyoꞌo cusuꞌ lo quityi Salmos
nu nchcuiꞌ ndiꞌya̱:
Laja ti tyanu tyi yu,
ngaꞌaa tyanu ñati ̱ luꞌú cajua.
Loꞌo xaꞌ nchcuiꞌ quityi biꞌ chaca quiyaꞌ:
Cuaꞌni xaꞌ ñati ̱cña su ndu ̱ yu.



LOS HECHOS 1:21-22 165 LOS HECHOS 2:20

’Juaꞌa̱ nchcuiꞌ quityi biꞌ ―nacui ̱ Pedro jiꞌi ̱
nguꞌ―, 21-22 biꞌ chaꞌ juani tsoꞌo si cuaꞌni xaꞌ
ñati ̱ tyaꞌa na cña loo jyoꞌo Judas. Ñati ̱ biꞌ
caca sca nguꞌ tyaꞌa na nu ndyaꞌa̱ loꞌo na
lcaa tsa̱ loꞌo ngutiꞌi̱ Jesús loꞌo na chalyuu re.
Ndyaꞌa̱ yu loꞌo na,masi clyo loꞌo ntyucuatya
jyoꞌo Juan jiꞌi ̱ ñati,̱ masi tsubiꞌ ti loꞌo nduꞌu
Jesús ndyaa nde cua̱. Ñati ̱biꞌ cua naꞌa ̱ ñiꞌya ̱
ngua loꞌo ndyuꞌú Jesús chaca quiyaꞌ loꞌo cua
ngujuii, biꞌ chaꞌ taca chcuiꞌ yu loꞌo xaꞌ ñati ̱
chaꞌ caca cuayáꞌ tiꞌ nguꞌ ñiꞌya̱ nu ngua chaꞌ
biꞌ.

23 Liꞌ ngusubi nguꞌ tucua tyaꞌa nu quiꞌyu;
sca yu nu naa José Barsabás nu nchcuiꞌ nguꞌ
chaꞌ Justo naa yu, loꞌo chaca yu nu naa
Matías. 24 Liꞌ nchcuiꞌ lcaa nguꞌ biꞌ loꞌo ycuiꞌ
Ndyosi:

―Ndyosi nu Xuꞌna ya ―nacui̱ nguꞌ―, jlo
tiꞌ nuꞌu̱ ñiꞌya̱ nu ntsuꞌu tyiquee lcaa ñati ̱
chalyuu. Culuꞌu nuꞌu̱ jiꞌi ̱ ya ti jiꞌi̱ nu tucua
tyaꞌa nu quiꞌyu re nu cua ngusubi ycuiꞌnuꞌu̱
jiꞌi̱, 25 chaꞌ taca tsaa yu biꞌ xaꞌ quichi ̱, chaꞌ
chcuiꞌ yu chaꞌ jinuꞌu̱ cña su ndu ̱ jyoꞌo Judas
nquichaꞌ. Na cua nguxtyanu jyoꞌo biꞌ cña
chaꞌ xñaꞌa̱ tsa biꞌ, loꞌo liꞌ ndyaa ca su ndyanu
chaꞌ tsaa.

26 Liꞌ nguaꞌni nguꞌ sca cña chaꞌ ngusubi
nguꞌ jiꞌi ̱ tsaca nguꞌ, ti jiꞌi ̱ tyanu cña biꞌ. Juaꞌa̱
nquijeloo jiꞌi ̱ nguꞌ chaꞌ Matías caca ñati ̱ biꞌ.
Liꞌ stuꞌba ti ndyaꞌa̱ yu biꞌ loꞌo nu tii chaca
tyaꞌa nguꞌ chaꞌ caca tyaꞌa nguꞌ nu ndaNi cña
jiꞌi̱ chaꞌ chcuiꞌ chaꞌ jiꞌi̱ Jesucristo nde lo yuu
chalyuu.

2
Ndyalaa Xtyiꞌi ycuiꞌNdyosi

1 Ngua tsa̱ taꞌa Pentecostés, sca taꞌa jiꞌi ̱
nguꞌ judío, liꞌ ndyuꞌu tiꞌi ̱ lcaa ñati ̱nu ngusñi
chaꞌ jiꞌi̱ Jesucristo ca biꞌ seꞌi̱ ti. 2 Hora
ti nguañi nde neꞌ niꞌi̱ su ngaꞌa̱ nguꞌ ñiꞌya ̱
laca loꞌo lye tsa ndyaca cuiꞌi ̱. Lcaa nguꞌ biꞌ
ndyuna nguꞌ loꞌo nguañi biꞌ. 3 Liꞌ nduꞌu
tucua tyu̱u̱ tyaꞌa na ñiꞌya ̱ slu quiiꞌ ti ñaꞌa̱,
ngutacui biꞌ lo xlya hique lcaa nguꞌ biꞌ;
4 juaꞌa̱ ngua loꞌo ndyanu Xtyiꞌi ycuiꞌ Ndyosi
neꞌ cresiya jiꞌi ̱ lcaa nguꞌ biꞌ. Liꞌ nguxana
nchcuiꞌ nguꞌ chaꞌcña jiꞌi ̱ xaꞌ ñati,̱ chaꞌ Xtyiꞌi
ycuiꞌ Ndyosi nguaꞌni loꞌo nguꞌ chaꞌ ngua jiꞌi ̱
nguꞌ liꞌ.

5 Tyempo nu ndyaca taꞌa biꞌ nde quichi ̱
Jerusalén ndiꞌi̱ quiñaꞌa ̱ tsa nguꞌ judío;
ngutuꞌu nguꞌ lijya̱ nguꞌ tyu̱u̱ quichi̱ loyuu
tyijyuꞌ, chaꞌ nduꞌni tlyu nguꞌ biꞌ jiꞌi̱ ycuiꞌ
Ndyosi. 6 Liꞌ nguxana ndyuꞌu tiꞌi̱ nguꞌ biꞌ ca
su ndañi chaꞌ biꞌ. Ná ngua cuayáꞌ tiꞌ nguꞌ
biꞌ tsiyaꞌ ti ñiꞌya̱ nu ngua, chaꞌ lcaa nguꞌ
tyijyuꞌ ndyuna nguꞌ chaꞌ nchcuiꞌ nu ñati ̱
jiꞌi̱ Jesucristo biꞌ chaꞌcña jiꞌi̱ ycuiꞌ ca nguꞌ
tyijyuꞌ biꞌ. 7Ndube tsa tiꞌ nguꞌ tyijyuꞌ biꞌ liꞌ,
ngulacua tsa tiꞌ nguꞌ biꞌ:

―¿Ha siꞌi xcuiꞌ nguꞌ quichi̱ su cuentya
Galilea laca nguꞌ jua? ―nacui̱ nguꞌ biꞌ
loꞌo tyaꞌa nguꞌ―. 8 ¿Ni chaꞌ laca ndyuna
na nchcuiꞌ nguꞌ jua chaꞌcña jiꞌna? ―nacui ̱
nguꞌ―. 9 Quiñaꞌa̱ tsa quichi ̱ nduꞌu na: laca
na nguꞌ Partia, nguꞌMedia, nguꞌ Elam, nguꞌ
Mesopotamia, nguꞌ Judea, nguꞌ Capadocia,
nguꞌ Ponto, nguꞌ loyuu su cuentya Asia,
10 nguꞌ Frigia, nguꞌ Panfilia, nguꞌ Egipto,
nguꞌ Africa nu ndiꞌi̱ nde loo la jiꞌi ̱ quichi ̱
Cirene; loꞌo juaꞌa̱ nguꞌ romano, loꞌo ndiꞌi̱
nguꞌ biꞌ ca nde―nacui ̱ nguꞌ biꞌ―. Ntsuꞌu nu
laca sñiꞌ nguꞌ judío tyaꞌa na, loꞌo juaꞌa̱ ntsuꞌu
xaꞌ nguꞌ romano nu stuꞌba ti ndyuꞌni tlyu jiꞌi̱
ycuiꞌNi loꞌona. 11Loꞌo juaꞌa ̱ndiꞌi̱ nguꞌCreta,
ndiꞌi ̱ nguꞌ Arabia. Pana lcaa na loꞌo tyaꞌa na
ndyuna na nchcuiꞌ nguꞌ chaꞌcña jiꞌna, stuꞌba
ti ndyuna na lcaa ñaꞌa ̱ chaꞌ tlyu nu nguaꞌni
ycuiꞌNdyosi.

12Ndube tsa tiꞌ lcaa nguꞌ biꞌ. Ná jlo tiꞌ nguꞌ
tsiyaꞌ ti na ca ngua. Tya nchcuiꞌ nguꞌ loꞌo
tyaꞌa nguꞌ liꞌ:

―¿Na laca ndyaca re? ―nacui ̱ nguꞌ biꞌ.
13Loꞌo juaꞌa̱ nxtyí loꞌo xaꞌ la ñati ̱jiꞌi ̱ ñati ̱jiꞌi̱

Jesucristo biꞌ:
―Cuꞌbi tsa nguꞌ jua chaꞌnchcuiꞌnguꞌ juaꞌa̱

―nacui̱ nguꞌ.
Chaꞌ nu nchcuiꞌ Pedro loꞌo nguꞌ

14Loꞌo liꞌ ndu̱ Pedro loꞌo nu tii chaca tyaꞌa
ñati ̱biꞌ, cui ̱i̱ nchcuiꞌ yu loꞌo nu nguꞌ quiñaꞌa̱
biꞌ liꞌ:

―Nguꞌ cusuꞌ cuꞌma ̱, nguꞌ judío ―nacui ̱
Pedro―, loꞌo lcaa cuꞌma ̱ nu ndiꞌi ̱ nde quichi ̱
Jerusalén juani―nacui ̱yu―, cuaꞌa̱ jyaca ̱ma ̱
jiꞌi̱ chaꞌ nu chcuiꞌ naꞌ loꞌo ma ̱ ―nacui ̱ yu―.
15 Cuꞌbi cuare, ntiꞌ ma ̱; pana siꞌi na cuꞌbi
cuare, chaꞌ hora cua caa nde tlya ti laca
juani. 16Ndiꞌya ̱ ndyaca chaꞌ re: na cua ngua
chaꞌ tlyu biꞌ, ñiꞌya̱ nu nchcuiꞌ chaꞌ nu cua
nguscua jyoꞌo cusuꞌ Joel nu ngua saꞌni la.
Ndiꞌya̱ nchcuiꞌ quityi biꞌ:
17Tyempo nde loo la loꞌo cua tye ti chalyuu,

nacui ̱ ycuiꞌNdyosi,
ta naꞌ Xtyiꞌi ycuiꞌ naꞌ chaꞌ tyanu neꞌ cresiya

jiꞌi ̱ ñati ̱chalyuu, nacui ̱Ni.
Liꞌ ta sñiꞌma ̱ chaꞌ jnaꞌ loꞌo nguꞌ.
Loꞌo juaꞌa̱ ñaꞌa̱ nguꞌ cuañiꞌ chaꞌ tlyu nu

nduꞌni ycuiꞌNi,
culuꞌu naꞌ chaꞌ tlyu biꞌ jiꞌi̱ nguꞌ;
loꞌo juaꞌa̱ chcuiꞌ xcalá nguꞌ cusuꞌ.
18 Ta naꞌ Xtyiꞌi ycuiꞌ naꞌ chaꞌ tyanu neꞌ cre-

siya jiꞌi̱ lcaa ñati ̱ nu nduꞌni cña nu
nclyo naꞌ jiꞌi̱ nguꞌ biꞌ, nacui ̱Ni.

Liꞌ chcuiꞌ ñati ̱biꞌ lcaa chaꞌ nu ta naꞌ loꞌo nguꞌ
chaꞌ chcuiꞌ nguꞌ.

19Cuaꞌni naꞌ chaꞌ tlyu nde cua̱,
loꞌo juaꞌa̱ cuaꞌni naꞌ chaꞌ tlyu nde lo yuu;
lye tyalú tañi liꞌ, tyaqui ̱ quiiꞌ tonu, xcuiꞌ snii

caca nde lo yuu, nacui ̱Ni.
20Naꞌ laca̱ ycuiꞌ nu Xuꞌnama ̱;

cua tyalaa ti tsa ̱ loꞌo cuaꞌni cuayáꞌnaꞌ jiꞌi ̱ lcaa
ñati ̱chalyuu.

Cuaꞌni naꞌ chaꞌ tyacu̱ꞌ lo xee cuichaa,
chaꞌngaꞌañaꞌa̱ caca coꞌ, ñiꞌya̱ tañiñaꞌa ̱, nacui̱

Ni.
Sca tsa̱ tlyu tsa caca biꞌ, liñi caca cuayáꞌ tiꞌ

lcaa ñati ̱chalyuu loꞌo tyalaa tsa̱ biꞌ.
21Pana cuaꞌni lyaá naꞌ jiꞌi ̱ lcaa ñati ̱nundijña

chaꞌ clyu tiꞌ ꞌna.
Juaꞌa̱ nchcuiꞌ ycuiꞌ Ndyosi. Nguscua jyoꞌo
Joel chaꞌ biꞌ lo quityi―nacui̱ Pedro―.

22 ’Cuꞌma ̱ nguꞌ Israel ―nacui ̱ yu―, cuaꞌa̱
jyaca ̱ma ̱ jiꞌi̱ chaꞌnu chcuiꞌnaꞌ loꞌoma ̱ juani:
Nguꞌ Nazaret laca Jesús. Nguxtyucua ycuiꞌ
Ni jiꞌi̱ yu loꞌo nguaꞌni yu xcuiꞌ cña tonu ca
slo ma ̱. Ngulacua tsa tiꞌma ̱ loꞌo naꞌa̱ ma ̱ cña
tonu biꞌ, loꞌo ngua cuayáꞌ tiꞌ ma ̱ chaꞌ xcuiꞌ
cña jiꞌi ̱ ycuiꞌNdyosi ngua. 23Cua saꞌni la cua
jlo tiꞌycuiꞌNdyosi, tya liꞌ cuanchcuiꞌNiñiꞌya̱
nu caca jiꞌi ̱ Jesús. Ndachaꞌ lo Ni jiꞌi̱ nguꞌ chaꞌ
cujuii ñati ̱cuxi jiꞌi ̱ ycuiꞌ Jesús. Juaꞌa̱ ngua liꞌ;
tsubiꞌ ti ngusñima ̱ jiꞌi̱ yu, ngujuiꞌi ̱ caꞌa̱ma ̱ jiꞌi̱
yu lo crusi. Cua ndyujuii ma ̱ jiꞌi̱ yu loꞌo nda
ma ̱ cña jiꞌi̱ ñati ̱cuxi biꞌ, chaꞌ cuanguaꞌni nguꞌ
cña cuxi biꞌ cuentya jiꞌi ̱ma ̱, ñiꞌya̱ nunacui̱Ni
chaꞌ caca. 24Pana ná nscua chaꞌ tyanu Jesús
neꞌ cuaáñaꞌa̱ jyoꞌo ti yu, biꞌ chaꞌnguaꞌniycuiꞌ
Ndyosi Sti yu chaꞌ ndyuꞌú yu chaca quiyaꞌ.
25 Cua ntsuꞌu chaca chaꞌ nu nguscua jyoꞌo
cusuꞌ David saꞌni la nu nchcuiꞌ cuentya jiꞌi̱
Jesús ndiꞌya̱:
Xuꞌna, nacui ̱ yu, xcuiꞌ ndyaꞌa̱ nuꞌu̱ loꞌo naꞌ;
cacua tsa ngaꞌa ̱ nuꞌu̱ slo naꞌ, chaꞌ caca tlyu

tyiquee naꞌ loꞌo nxtyucua nuꞌu̱ jnaꞌ;
26 biꞌ chaꞌ tsoꞌo tsa ntsuꞌu tyiquee naꞌ, juaꞌa̱

tsoꞌo tsanchcuiꞌnaꞌxquiꞌyanuꞌu̱, chaꞌ
chaa tsa tiꞌ naꞌ.

Ti̱ ti ndiꞌi̱ tyucui ñaꞌa̱ naꞌ xquiꞌya chaꞌ ndiꞌi̱
nuꞌu̱ chaꞌ ñaꞌa̱si ̱i̱ nuꞌu̱ jnaꞌ.

27 Ná tyanu cresiya jnaꞌ su ndiꞌi ̱ jyoꞌo,
xquiꞌya chaꞌ ná ta nuꞌu̱ chacuayáꞌ
catsuꞌ cuañaꞌ naꞌ juaꞌa̱ ti, chaꞌ ntsuꞌu
tsa tyiquee nuꞌu̱ ñaꞌa̱ nuꞌu̱ jnaꞌ;

28 cua nguluꞌu nuꞌu̱ tyucui̱i ̱ su tsaꞌa naꞌ chaꞌ
tyiꞌi̱ naꞌ ca slo nuꞌu̱.

Tsoꞌo tsantsuꞌu tyiqueenaꞌ chaꞌ stuꞌba ti tyiꞌi̱
naꞌ loꞌo nuꞌu̱ liꞌ.

Juaꞌa̱ nguscua jyoꞌo David lo quityi.
29 ’Pana jlo tiꞌ cuꞌma ̱ chaꞌ chañi chaꞌ ngu-

juii David, nu jyoꞌo cusuꞌ jiꞌna ―nacui̱ Pe-
dro―. Saꞌni tsa ngujuii biꞌ; nguxatsiꞌ nguꞌ
jiꞌi ̱ liꞌ, loꞌo juaꞌa ̱ tya ntsiya cuaá jiꞌi ̱ jyoꞌo biꞌ
juani. 30 Tuꞌba jiꞌi ̱ ycuiꞌ Ndyosi ngua jyoꞌo
David biꞌ; jlo tiꞌ yu chaꞌ nda Ni chaꞌ liñi loꞌo
yu loꞌo nchcuiꞌ Ni chaꞌ sca ñati ̱ tyaꞌa nati ̱ jiꞌi̱
ycuiꞌ yu cala nde loo la, biꞌ caca nu Cristo.
Caca Cristo biꞌ rey, ñiꞌya̱ loꞌo ngua ycuiꞌ
David rey. 31 Ngua cuayáꞌ tiꞌ yu tya saꞌni
la chaꞌ ntsuꞌu chaꞌ tyuꞌú nu Cristo biꞌ chaca
quiyaꞌ loꞌo cua ngujuii, biꞌ chaꞌ nchcuiꞌ yu
chaꞌná tyanucresiya jiꞌi̱ Cristo sundiꞌi̱ jyoꞌo,
ná catsuꞌ cuañaꞌ Cristo liꞌ. 32 Chaꞌ liñi laca

chaꞌ nguaꞌni ycuiꞌ Ndyosi chaꞌ ndyuꞌú Jesús
chaca quiyaꞌ ―nacui ̱ Pedro―. Liñi nda ya
chaꞌ loꞌo cuꞌma ̱, chaꞌ cua naꞌa̱ ya jiꞌi ̱ yu chaca
quiyaꞌ chaꞌ luꞌú yu. 33 Liꞌ ñaa ycuiꞌ Ndyosi
ya ̱quiꞌyaNi jiꞌi ̱ Jesús chaꞌ tyaa yu ca slo ycuiꞌ
Ni. Juani ndiꞌi̱ Jesús nde laꞌa tsuꞌ cui ̱ su tlyu
ca su ntucua ycuiꞌ Ndyosi. Cua nda ycuiꞌ
Ndyosi Sti yu Xtyiꞌi ycuiꞌNi jiꞌi ̱ Jesús, loꞌo nu
juani cuanda JesúsXtyiꞌi ycuiꞌNi chaꞌ tyalaa
nde chalyuu. Lcaa chaꞌ nu cua ndyuna ma ̱,
lcaa chaꞌ nu cua naꞌa̱ ma ̱ tsa̱ juani, biꞌ laca
cña nu nguaꞌni ycuiꞌ Jesús. 34Ná ndyaa jyoꞌo
David ñaꞌa̱ luꞌú ti ca slo ycuiꞌNdyosi, biꞌ chaꞌ
jlo tiꞌ na chaꞌ siꞌi chaꞌ jiꞌi̱ ycuiꞌ ca yu nchcuiꞌ
chaꞌ nu nguscua nu David biꞌ lo quityi, nu
ndiꞌya̱ nchcuiꞌ:
Cua nchcuiꞌ ycuiꞌNdyosi loꞌo nu Xuꞌna naꞌ:
“Tyucua nuꞌu̱ laꞌa tsuꞌ cui ̱ jnaꞌ.
35 Caca nuꞌu̱ loo jiꞌi̱ lcaa ñati ̱ nu laca tyaꞌa

cusu̱u̱ nuꞌu̱”, nacui ̱ ycuiꞌNdyosi jiꞌi ̱.
Juaꞌa ̱ nguscua jyoꞌo David lo quityi ―nacui ̱
Pedro―.

36 ’Ntsuꞌu sca chaꞌ jiꞌi̱ ycuiꞌ Jesús nu ngaꞌa ̱
chaꞌ ca cuayáꞌ tiꞌ lcaa na nu laca na nguꞌ
Israel: La cuiꞌ Jesús nu ngujuiꞌi̱ caꞌa ̱ na jiꞌi ̱
lo crusi chaꞌ cujuii na jiꞌi ̱, la cuiꞌ yu biꞌ, cua
nda ycuiꞌ Ndyosi chacuayáꞌ jiꞌi̱ yu chaꞌ caca
yu Xuꞌna na, chaꞌ laca yu nu Cristo.

37LoꞌondyunanguꞌchaꞌnunchcuiꞌPedro,
ntyujuꞌu tsa tiꞌ nguꞌ liꞌ. Nchcuane nguꞌ jiꞌi ̱
Pedro loꞌo jiꞌi ̱ lcaa nguꞌ nu ngua tsaꞌa̱ jiꞌi ̱
Jesús tya clyo:

―¿Ñiꞌya̱ cuaꞌni ya juani? ―nacui ̱ nguꞌ jiꞌi ̱
nguꞌ biꞌ.

38 ―Tsoꞌo si caca tyujuꞌu tiꞌ ma ̱ jiꞌi̱ chaꞌ
cuxi, lcaa chaꞌ cuxi nu ntsuꞌu tyiquee ma ̱
xtyanu ma ̱ jiꞌi ̱ liꞌ ―nacui ̱ Pedro jiꞌi̱ nguꞌ―.
Loꞌo juaꞌa̱ tyucuatya nguꞌ jiꞌi ̱ ma̱ chacuayáꞌ
jiꞌi ̱ Jesús liꞌ. Cuityi̱ Ni lcaa quiꞌya nu ntsuꞌu
jiꞌi ̱ma ̱ liꞌ, juaꞌa̱ taNi Xtyiꞌi ycuiꞌNi chaꞌ tyanu
Ni neꞌ cresiya jiꞌi̱ ma ̱. 39 Liñi tsa chaꞌ nu
nda ycuiꞌNdyosi loꞌoma ̱ loꞌo nchcuiꞌNi chaꞌ
tyanu Xtyiꞌi ycuiꞌ Ni neꞌ cresiya jiꞌi ̱ ma ̱, loꞌo
neꞌ cresiya jiꞌi ̱ sñiꞌ ma ̱ tyanu Xtyiꞌi ycuiꞌ Ni,
loꞌoneꞌ cresiya jiꞌi ̱nguꞌnundiꞌi̱ tyijyuꞌ tyanu
Ni; tyanu Ni neꞌ cresiya jiꞌi̱ lcaa ñati ̱nu cua
ngusubi ycuiꞌNdyosi jiꞌi ̱.

40 Tya quiñaꞌa̱ la chaꞌ nchcuiꞌ Pedro loꞌo
nguꞌ liꞌ. Liñi tsa ngulo yu cña jiꞌi̱ nguꞌ:

―Xtyanu ma ̱ jiꞌi̱ ñati ̱nu nduꞌni xcuiꞌ chaꞌ
cuxi―nacui̱ yu jiꞌi̱ nguꞌ.

41Lcaa nguꞌ nu jlya tiꞌ chaꞌ nu nchcuiꞌ Pe-
dro loꞌo nguꞌ, ndyaa nguꞌ biꞌ chaꞌ tyucuatya
nguꞌ jiꞌi̱ nguꞌ biꞌ chacuayáꞌ jiꞌi ̱ Jesús. La cuiꞌ
tsa̱ biꞌ nguxana sna mil tyaꞌa ñati ̱ ngusñi
nguꞌ chaꞌ jiꞌi̱ Jesucristo. 42Ndyuna tsoꞌo lcaa
nguꞌ biꞌ chaꞌ nu nguluꞌu nguꞌ nu ngua tsaꞌa ̱
jiꞌi ̱ Jesucristo tya clyo jiꞌi̱ nguꞌ. Tsoꞌo ntsuꞌu
tyiquee nguꞌ biꞌ, stuꞌba ti ndiꞌi̱ nguꞌ, luꞌba
ti nchcuiꞌ nguꞌ loꞌo ycuiꞌ Ndyosi; stuꞌba ti
ndacu nguꞌ, stuꞌba ti ndyuꞌni tlyu lcaa nguꞌ
biꞌ jiꞌi ̱ Jesucristo.

Ndiꞌya ̱ nguaꞌni ñati ̱ jiꞌi ̱ Jesucristo clyo
43Ndube tsa tiꞌ lcaa nguꞌ quichi ̱ biꞌ jiꞌi ̱ cña

nu ndyuꞌni ycuiꞌ Ndyosi, chaꞌ cua quiñaꞌa̱
cña tonu nguaꞌni nguꞌ nu ngua tsaꞌa̱ jiꞌi̱ Jesu-
cristo tya clyo chacuayáꞌ jiꞌi̱ Ni. 44Lcaa nguꞌ
stuꞌba ti ndiꞌi ̱ nguꞌ loꞌo tyaꞌa nguꞌ nu ntsuꞌu
chaꞌ jiꞌi̱ Jesucristo, nda nguꞌ chaꞌ tsoꞌo nu
ntsuꞌu jiꞌi̱ nguꞌ chaꞌ tacha nguꞌ jiꞌi̱ tyaꞌa nguꞌ;
45 ndyujuiꞌ nguꞌ lcaa na nu ntsuꞌu jiꞌi ̱ nguꞌ,
chaꞌ caja cñi nu tacha nguꞌ jiꞌi ̱ tyaꞌa nguꞌ
nu ná ntsuꞌu chaꞌ tsoꞌo jiꞌi̱ tsiyaꞌ ti. 46 Lcaa
tsa ̱ ndyuꞌu tiꞌi̱ nguꞌ biꞌ neꞌ laa tonu jiꞌi̱ nguꞌ
judío, juaꞌa̱ stuꞌba ti ndacu nguꞌ biꞌ toꞌ tyi
tyaꞌa nguꞌ. Tsoꞌo tsa ntsuꞌu tyiquee nguꞌ biꞌ,
tsoꞌo ti nchcuiꞌ nguꞌ loꞌo tyaꞌa nguꞌ, 47 chaꞌ
nduꞌni tlyu nguꞌ biꞌ jiꞌi ̱ ycuiꞌ Ndyosi. Tsoꞌo
nchcuiꞌ lcaa ñati ̱ quichi̱ jiꞌi̱ nguꞌ biꞌ, juaꞌa̱
lcaa tsa ̱ quiñaꞌa̱ la ñati ̱ ngusñi nguꞌ chaꞌ jiꞌi ̱
Jesucristo; ndyuꞌni lyaá Ni jiꞌi ̱ nguꞌ biꞌ liꞌ. Biꞌ
chaꞌquiñaꞌa̱ la ñati ̱ndyatu̱ nundyuꞌu tiꞌi ̱ loꞌo
taju ñati ̱ jiꞌi̱ Jesucristo biꞌ liꞌ.

3
Nguaꞌni nguꞌ joꞌo jiꞌi ̱ nu quicha quiyaꞌ

1 Ngua sca tsa̱ ndyaa Pedro loꞌo Juan neꞌ
laa tonu. Hora cua sna nde ngusi ̱i̱ ngua,
biꞌ hora laca nu nchcuiꞌ nguꞌ loyuu biꞌ loꞌo
ycuiꞌ Ndyosi. 2 Ngaꞌa̱ sca nu quicha quiyaꞌ
toꞌ laa, cañaꞌa̱ quichaquiyaꞌyunu loꞌongula
yu. Lcaa tsa̱ ndyaꞌa̱ loꞌo tyaꞌa nu quicha biꞌ
jiꞌi̱ yu toꞌ laa tonu, nu toꞌ laa nu ndaꞌya tsa
ñaꞌa̱ nduꞌni nguꞌ quichi ̱ jiꞌi ̱. Ngaꞌa̱ yu toꞌ laa
ndijña yu msta ̱ jiꞌi ̱ nguꞌ nu loꞌo lijya ̱ nguꞌ toꞌ
laa liꞌ. 3 Cua naꞌa̱ nu quicha biꞌ jiꞌi ̱ Pedro
loꞌo jiꞌi̱ Juan, lijya̱ nguꞌ chaꞌ tsaa nguꞌ neꞌ laa,
ngüijña yu msta ̱ jiꞌi̱ nguꞌ biꞌ liꞌ. 4Ndyatu̱ seꞌi ̱
ti Pedro loꞌo Juan chaꞌ ñaꞌa ̱ tsoꞌo nguꞌ jiꞌi̱ nu
quicha biꞌ. Liꞌ ndachaꞌ Pedro jiꞌi ̱ yu:

―Ñaꞌa ̱ nuꞌu̱ xi jiꞌi̱ ya―nacui ̱ Pedro jiꞌi̱ yu.
5Ndyuna tsoꞌo yu, ngua tiꞌ yu chaꞌ cua ta

ti nguꞌmsta ̱ jiꞌi ̱ yu.
6―Ná ntsuꞌu cñi jnaꞌ ―nacui̱ Pedro jiꞌi̱―,

chaca lo cña ntsuꞌu jnaꞌ chaꞌ cuaꞌni naꞌ loꞌo
nuꞌu̱ ―nacui ̱―. ¡Chacuayáꞌ jiꞌi̱ Jesucristo
Nazaret ni!, tyatu ̱ nuꞌu̱ chaꞌ tyaꞌa̱ nuꞌu̱ ycuiꞌ
ti.

7Liꞌ ngusñi Pedro yaꞌ yu tsuꞌ cui ̱ chaꞌ xatu ̱
jiꞌi̱ yu liꞌ. Hora ti ngua tsoꞌo quiyaꞌ yu, loꞌo
yane quiyaꞌ yu ngua tsoꞌo. 8Tajuaꞌ tsa ndatu̱
yu biꞌ, nguxana yu ndyaꞌa̱ yu liꞌ; ndyatí ̱ yu
ndyaa yu neꞌ laa tonu loꞌo nguꞌ biꞌ liꞌ, ndyaꞌa̱
yu ndyacua̱ yu chaꞌ chaa tsa tiꞌ yu, chaꞌngua
tsoꞌoquiyaꞌyundyaꞌa̱ yu. Nguaꞌni tlyuyu jiꞌi ̱
ycuiꞌ Ndyosi chaꞌ nguaꞌni Ni chaꞌ ngua tsoꞌo
quiyaꞌ yu. 9 Cua naꞌa̱ lcaa ñati ̱ jiꞌi̱ yu neꞌ laa,
chaꞌ tsoꞌo ti nchca ndyaꞌa ̱ yu, chaꞌ ndyuꞌni
tlyu yu jiꞌi̱ ycuiꞌ Ndyosi. 10Nslo nguꞌ jiꞌi̱ yu,
chaꞌ la cuiꞌ yu quicha quiyaꞌ nu cua nchcaꞌa̱
toꞌ laabiꞌndijñayumsta̱ jiꞌi̱ nguꞌ lcaa tsa̱ laca
yu biꞌ. Ndube tsa tiꞌ nguꞌ liꞌ, ngulacua tsa tiꞌ
nguꞌ chaꞌ cua ngua tsoꞌo quiyaꞌ yu.

Chaꞌ nu nda Pedro loꞌo quiñaꞌa ̱ ñati ̱
11 Ndu ̱ Pedro loꞌo Juan toꞌ laa tonu su

nacui̱ nguꞌ “Corredor jiꞌi̱ Salomón” liꞌ. Loꞌo
nu quiꞌyu nu ngua tsoꞌo quiyaꞌ biꞌni, ndu̱ yu
loꞌo nguꞌ; ñaꞌa̱ ti ngaꞌa̱ yu ngusñi yu yaꞌ nguꞌ
biꞌ. Liꞌ quiñaꞌa̱ tsa nguꞌ quichi̱ ngusna lijya̱
slonguꞌbiꞌ, chaꞌndube tsa tiꞌnunguꞌquiñaꞌa̱
biꞌ ñiꞌya̱ nu ngua, chaꞌ ngua tsoꞌo quiyaꞌ yu
quicha biꞌ liꞌ. 12 Cua naꞌa̱ Pedro jiꞌi ̱ ñati ̱chaꞌ
quiñaꞌa̱ tsanguꞌndyalaanguꞌ slo. Liꞌnchcuiꞌ
Pedro loꞌo nguꞌ quiñaꞌa̱ biꞌ ñiꞌya̱ nu ngua jiꞌi̱
nu quicha biꞌ:

―Cuꞌma ̱ nguꞌ Israel ―nacui ̱ Pedro jiꞌi̱
nguꞌ―, ¿ni chaꞌ laca ndube tsa tiꞌ ma ̱?
―nacui̱―. Na ndu̱ ti ma ̱ nxñaꞌa̱ tsa ma ̱ jiꞌi̱
ya ―nacui ̱―. Ndube tsa tiꞌ ma̱ ñaꞌa̱ ma̱ na
ca ndyaca jiꞌi ̱ nu quiꞌyu re. Nacui̱ ma ̱ chaꞌ
nchca tsa jiꞌi̱ ya; nguaꞌniyachaꞌndyaca tsoꞌo
yu re xquiꞌya chaꞌ tsoꞌo tsa chaꞌ nu nduꞌni
ya lcaa tsa ̱, ntiꞌ ma ̱. Siꞌi juaꞌa̱. Jesús laca
nu nguaꞌni chaꞌ ndyaca tsoꞌo quiyaꞌ yu re.
13 Ycuiꞌ Ndyosi Sti na ni, la cuiꞌ Ni laca nu
nguaꞌni tlyu jyoꞌo cusuꞌ jiꞌna jiꞌi ̱ tya saꞌni la,
masi jyoꞌo Abraham, masi jyoꞌo Isaac, masi
jyoꞌo Jacob; lcaa jyoꞌo cusuꞌ jiꞌna nguaꞌni
tlyu nguꞌ jiꞌi̱ ycuiꞌ Ndyosi biꞌ. Ycuiꞌ Ndyosi
lacanu cuanda chacuayáꞌ jiꞌi ̱ Jesús Sñiꞌycuiꞌ
Ni chaꞌ caca tlyu yu. Ntejeyaꞌ ma ̱ jiꞌi̱ nu
Jesúsbiꞌ tsubiꞌ ti, ndyaa loꞌoma ̱ jiꞌi̱ yu, ndyaa
ma ̱ ngusta ma ̱ quiꞌya jiꞌi ̱ yu slo nguꞌ nu laca
loo; nu loꞌo ngua tiꞌ gobernador Pilato chaꞌ
tyuꞌu Jesús laja ti, ná ntajaꞌa̱ ma ̱ liꞌ. 14 Xcuiꞌ
chaꞌ tsoꞌo nguaꞌni nu Jesús biꞌ, xcuiꞌ lubii
cresiya jiꞌi ̱ yu, loꞌo ná nda ma ̱ chacuayáꞌ
tyuꞌu yu laja ti liꞌ. Ngüijñama ̱ chacuayáꞌ jiꞌi̱
gobernador biꞌ, chaꞌ tyuꞌu laja ti chaca nu
laca preso, nu cua ndyujuii jiꞌi̱ tyu ̱u̱ tyaꞌa
ñati.̱ 15 Loꞌo liꞌ ngüijña ma ̱ chacuayáꞌ cu-
juii nguꞌ jiꞌi ̱ Jesús, masi ycuiꞌ Jesús laca nu
nda chalyuu nu ná ngaꞌa̱ chaꞌ tye jiꞌi̱ ñati.̱
Liꞌ nguaꞌni ycuiꞌ Ndyosi chaꞌ ndyuꞌú Jesús
chaca quiyaꞌ loꞌo cua ngujuii yu. Jlo tiꞌ ya
chaꞌ chañi laca chaꞌ cua ndyuꞌú yu chaca
quiyaꞌ, chaꞌ cua naꞌa̱ ya jiꞌi̱ yu ñaꞌa̱ luꞌú ti yu
chaca quiyaꞌ.

16 ’Cua nslo ma ̱ jiꞌi̱ nu quiꞌyu re nu
ngua quicha yu nquichaꞌ ―nacui̱ Pedro jiꞌi̱
nguꞌ―. Loꞌo juani cua nguaꞌni Jesús chaꞌ
ndyaca tsoꞌo yu re, xquiꞌya chaꞌ jlya tiꞌ ya jiꞌi̱
Jesús. Nchca tsa jiꞌi ̱ nu Jesús biꞌ cuaꞌni chaꞌ
tyaca tsoꞌo ñati;̱ taca ñaꞌa ̱ma ̱ chaꞌ chañi chaꞌ
biꞌ, chaꞌ ngua tsoꞌo yu re juani.

17 ’Cuꞌma ̱nguꞌ tyaꞌa quichi ̱ tyi na, jlo tiꞌnaꞌ
chaꞌ ná ngua tii ma ̱ tilaca ngua Jesús nu loꞌo
ngüijña ma ̱ chacuayáꞌ chaꞌ cujuii sendaru
jiꞌi̱ yu. Loꞌo juaꞌa̱ nu nguꞌ nu laca loo jiꞌi̱
ma ̱, ná ngua tii nguꞌ na laca nu nguaꞌni
nguꞌ, si chaꞌ tsoꞌo, si chaꞌ cuxi nguaꞌni nguꞌ
liꞌ. 18 Cua laca chaꞌ juani, la cuiꞌ chaꞌ nu
nda ycuiꞌ Ndyosi loꞌo jyoꞌo cusuꞌ jiꞌna saꞌni
la, la cuiꞌ chaꞌ nu nguscua nguꞌ lo quityi
jiꞌi̱ ycuiꞌ Ndyosi. Quityi biꞌ nchcuiꞌ chaꞌ tiꞌí



LOS HECHOS 3:19 168 LOS HECHOS 4:15

tsa cuaꞌni quicha nguꞌ jiꞌi̱ Jesucristo; juaꞌa̱
cujuii nguꞌ jiꞌi̱ Jesús, la cuiꞌ Jesúsnundaycuiꞌ
Ndyosi jiꞌi ̱ ya ̱a̱ lo yuu chalyuu. 19 Biꞌ chaꞌ
ntsuꞌu chaꞌ ca tyujuꞌu tiꞌ ma ̱ jiꞌi ̱ lcaa chaꞌ
cuxi nu ntsuꞌu tyiquee ma ̱ jiꞌi̱, cuati jña ma ̱
chaꞌ clyu tiꞌ jiꞌi̱ ycuiꞌ Ndyosi chaꞌ cuityi ̱ Ni
lcaa chaꞌ cuxi nu nguaꞌni ma ̱. Cuaꞌni nu
Xuꞌna na chaꞌ taca ca tsoꞌo cresiya jiꞌi ̱ ma ̱
chaca quiyaꞌ liꞌ. 20 Cuati culo ycuiꞌ Ndyosi
cña jiꞌi ̱ Jesús chaꞌ tya̱a ̱ chaca quiyaꞌ, la cuiꞌ
Jesús nu ngusubi Ni jiꞌi ̱ chaꞌ caca nu Xuꞌna
na. 21 Ntsuꞌu chaꞌ tyanu Jesús ca slo Ni nu
juani ti; pana tiyaꞌ la, liꞌ tyalaa sca tsa̱ loꞌo
chaca quiyaꞌ cuaꞌni cucui ycuiꞌ Ndyosi jiꞌi̱
lcaa nanuntsuꞌu chalyuu, chaꞌ liꞌ tya ̱a̱ Jesús.
Juaꞌa̱ laca chaꞌnunda ycuiꞌNdyosi loꞌo jyoꞌo
cusuꞌ jiꞌna, chaꞌ nu nguscua nguꞌ lo quityi
cua saꞌni la. 22 Tyempo biꞌ ndiꞌya̱ nguscua
jyoꞌo Moisés biꞌ: “Ñiꞌya̱ ngulo ycuiꞌ Ndyosi
cña jnaꞌ chaꞌ ta naꞌ chaꞌ jiꞌi̱ Ni loꞌo ma ̱, juaꞌa̱
culo nu Xuꞌna na cña jiꞌi ̱ sca nu cusuꞌ tyaꞌa
quichi ̱ tyi na ca nde loo la. Taquiyaꞌ ma ̱
lcaa chaꞌ nu chcuiꞌ nu cusuꞌ biꞌ loꞌoma ̱. 23 Si
ntsuꞌu sca ñati ̱nu ná ntiꞌ taquiyaꞌ chaꞌ nu ta
nu cusuꞌ biꞌ, tye chaꞌ jiꞌi ̱ ñati ̱ biꞌ liꞌ; ná caca
ñati ̱ biꞌ ñati ̱ jiꞌi̱ ycuiꞌ Ndyosi.” Juaꞌa̱ nscua
chaꞌ lo quityi biꞌ.

24 ’La cuiꞌ juaꞌa̱ nguscua lcaa jyoꞌo cusuꞌ
jiꞌna lo quityi jiꞌi̱ ycuiꞌ Ndyosi saꞌni la; masi
quityi nu nguscua jyoꞌo Samuel, masi quityi
nu nguscua lcaa jyoꞌo cusuꞌ biꞌ, nguscua
nguꞌ chaꞌ ca̱a̱ Jesucristo lo yuuchalyuu. Loꞌo
juani cua ngua chaꞌ nu nchcuiꞌ nguꞌ biꞌ.
25 Lcaa na laca na tyaꞌa ñati ̱ jiꞌi ̱ jyoꞌo cusuꞌ
nu nguscua quityi jiꞌi ̱ ycuiꞌ Ndyosi biꞌ; na
cuangüiñi chaꞌ jiꞌi̱ Ni loꞌo jyoꞌo cusuꞌ jiꞌnabiꞌ,
loꞌo juaꞌa ̱ ngua chaꞌ ndyanu chaꞌ biꞌ cuentya
jiꞌna juani, chaꞌ tyaꞌa ñati ̱ jiꞌi̱ jyoꞌo cusuꞌ biꞌ
laca na. Ndiꞌya̱ nchcuiꞌ ycuiꞌ Ndyosi loꞌo
Abraham, nu jyoꞌo cusuꞌ jiꞌna biꞌ: “Sca ñati ̱
tyaꞌa nuꞌu̱ nu tyiꞌi̱ chalyuunde loo la”, nacui̱
Ni jiꞌi̱, “biꞌ laca nu cuaꞌni choꞌo cresiya jiꞌi̱
lcaa loñati ̱chalyuu”. 26NguaꞌniycuiꞌNdyosi
chaꞌ ndyuꞌú nu sca ti Sñiꞌ ycuiꞌ ca chaca
quiyaꞌ loꞌo ngujuii yu, juaꞌa̱ ngulo Ni cña jiꞌi̱
yu chaꞌ clyo ca̱a ̱ yu ca slo na ca nde. Cua
ntiꞌNi chaꞌ ca lubii cresiya jiꞌna, biꞌ chaꞌ cua
ñaa Sñiꞌ ycuiꞌNi chaꞌ xtyucua jiꞌna, chaꞌ caca
culotsuꞌ na jiꞌi̱ lcaa chaꞌ cuxi nu ntsuꞌu jiꞌna.

4
Ndyaa loꞌo nguꞌ jiꞌi ̱ Pedro loꞌo jiꞌi ̱ Juan

1Tyandu̱ Pedro loꞌo Juannchcuiꞌ loꞌonguꞌ
neꞌ laa nu loꞌo ngulaa sti joꞌó. Ya̱a ̱ nguꞌ loꞌo
xuꞌna nguꞌ policía nu ndiꞌi ̱ cua̱ neꞌ laa tonu,
loꞌo nu nguꞌ saduceo ya̱a̱. 2Ñasiꞌ̱ tsa nguꞌ biꞌ,
chaꞌ nclyuꞌu Pedro loꞌo Juan jiꞌi ̱ ñati;̱ nclyuꞌu
nguꞌ chaꞌ ñiꞌya ̱ loꞌo ndyuꞌú Jesucristo chaca
quiyaꞌ loꞌo ngujuii yu, juaꞌa̱ ngaꞌa̱ chaꞌ tyuꞌú
lcaa jyoꞌo ñati ̱ chaca quiyaꞌ nde loo la. 3 Liꞌ
ngulonguꞌ cña chaꞌxñinguꞌpolicía jiꞌi ̱Pedro

loꞌo jiꞌi ̱ Juan, chaꞌ suꞌba nguꞌ jiꞌi̱ neꞌ chcua ̱
sca talya, chaꞌ ngusi ̱i ̱ tsa loꞌo ngujui nguꞌ
biꞌ jiꞌi ̱ nguꞌ. 4 Tsoꞌo tsa ndyuna quiñaꞌa̱ ñati ̱
chaꞌ jiꞌi̱ ycuiꞌ Ndyosi nu nguluꞌu nguꞌ biꞌ jiꞌi ̱
nguꞌ, hora ti ngusñi nguꞌ chaꞌ biꞌ. Cua ntsuꞌu
caꞌyumil tyaꞌanuquiꞌyu tinungusñi chaꞌ jiꞌi ̱
Jesucristo liꞌ.

5 Ca chaca tsa̱ ndyuꞌu tiꞌi ̱ nguꞌ nu laca loo
jiꞌi ̱ nguꞌ quichi ̱ Jerusalén, loꞌo nguꞌ cusuꞌ jiꞌi ̱
quichi ̱, loꞌo ñati ̱nu ncluꞌu chaꞌ joꞌó jiꞌi ̱ nguꞌ
neꞌ laa. 6Ngaꞌa̱ Anás nu ngua xuꞌna sti joꞌó,
juaꞌa̱ ngaꞌa̱ Caifás, loꞌo Juan, loꞌo Alejandro,
ngaꞌa̱ lcaa tyaꞌa sti joꞌó nu laca loo. 7Ngulo
nguꞌ jiꞌi ̱Pedro loꞌo jiꞌi̱ Juanneꞌ chcua ̱, ñaa loꞌo
nguꞌ jiꞌi ̱ nguꞌ biꞌ ca slo nguꞌ nu laca loo. Liꞌ
nchcuane nu nguꞌ cusuꞌ biꞌ jiꞌi ̱ nguꞌ:

―¿Ñiꞌya̱ nguaꞌni ma ̱ chaꞌ ndyaca tsoꞌo yu
quicha quiyaꞌ biꞌ? ―nacui̱ nguꞌ jiꞌi̱ nguꞌ―.
¿Tilaca laca nunda chacuayáꞌ chaꞌ cuaꞌnima ̱
joꞌo jiꞌi̱ yu?

8 Liꞌ tsoꞌo tsa nguxtyucua Xtyiꞌi ycuiꞌ
Ndyosi jiꞌi̱ Pedro, biꞌ chaꞌ ngua jiꞌi ̱ yu ngux-
acui ̱ yu chaꞌ jiꞌi ̱ nguꞌ nu laca loo, juaꞌa̱ jiꞌi ̱
nguꞌ cusuꞌ biꞌ:

―Cuꞌma ̱ nguꞌ cusuꞌ nu laca loo jiꞌi̱ ya
―nacui ̱Pedro jiꞌi ̱nguꞌ―, 9cuanchcuanema ̱
jiꞌi ̱ ya ni chaꞌ laca nguxtyucua ya jiꞌi̱ yu re
nu ngua quicha quiyaꞌ ―nacui ̱―, ni chaꞌ
nguaꞌni ya joꞌo jiꞌi̱ yu re ―nacui̱―. 10 Cuaꞌa ̱
jyaca ̱ ma ̱ xi lacua. Ta naꞌ sca chaꞌ loꞌo ma ̱,
loꞌo lcaa nguꞌ loyuu re, chaꞌ ycuiꞌ Jesucristo
laca nu nguaꞌni chaꞌ ndyaca tsoꞌo nu quicha
re. La cuiꞌ Jesús Nazaret nu ndyujuii ma ̱
jiꞌi ̱ lo crusi, biꞌ laca nu cua nguaꞌni ycuiꞌ
Ndyosi chaꞌ ndyuꞌú chaca quiyaꞌ loꞌo ngu-
juii. Ycuiꞌ Jesús biꞌ nda chacuayáꞌ chaꞌ ngua
tsoꞌo quiyaꞌ yu re, biꞌ chaꞌ ndu̱ yu ca nde
tsoꞌo ti yu juani. 11Ñiꞌya̱ laca sca cuityi niꞌi ̱
nu nchcua̱a ̱ sca quee tonu chaꞌ ná tsoꞌo ntiꞌ
cuityi, masi stuꞌba tsa ñaꞌa̱ loo, juaꞌa ̱ laca
cuꞌma ̱ chaꞌ ná ntajaꞌa̱ ma cuna ma̱ chaꞌ nu
cua nchcuiꞌ Jesús loꞌo ma ̱; ñiꞌya̱ laca quee
biꞌ nu cua nchcua̱a̱ ma ̱ jiꞌi̱, juaꞌa̱ laca ycuiꞌ
Jesús, chaꞌ ná ndaquiyaꞌ ma ̱ jiꞌi̱ yu tsiyaꞌ ti.
Pana juani loo la laca nu Jesús biꞌ, 12biꞌ chaꞌ
nchca jiꞌi̱ cuaꞌni lyaá jiꞌna jiꞌi ̱ lcaa chaꞌ cuxi
nu ntsuꞌu jiꞌna; ná ntsuꞌu xaꞌñati ̱tyucui ñaꞌa ̱
chalyuu nu nchca la jiꞌi̱, chaꞌ sca ti jiꞌi̱ Jesús
cua nda ycuiꞌ Ndyosi chacuayáꞌ cuaꞌni cña
biꞌ.

13 Ndyuna nguꞌ chaꞌ nu nchcuiꞌ Pedro,
cuati ñaꞌa̱ tsa nguꞌ jiꞌi ̱ Pedro loꞌo Juan:

―¿Ni chaꞌ lacanántsi̱i̱ nguꞌ renchcuiꞌnguꞌ
loꞌo na? ―nacui ̱ nguꞌ―. Siꞌi ñati ̱ tlyu laca
nguꞌ, siꞌi ñati ̱nu ngua tsaꞌa̱ quityi laca nguꞌ
re.
Liꞌ ngua tii nguꞌ cusuꞌ chaꞌ cua ngutaꞌa ̱

nguꞌ loꞌo Jesús. 14 Ngaꞌaa ngujui la chaꞌ nu
chcuiꞌ nguꞌ cusuꞌ loꞌo nguꞌ biꞌ, chaꞌ stuꞌba ti
ndu ̱ nguꞌ loꞌo yu nu ngua quicha biꞌ. 15 Liꞌ
ngulo nguꞌ cña chaꞌ tyuꞌu nu ca taꞌa sna ti

nguꞌ biꞌ nde liyaꞌ, chaꞌ cuaana ti chcuiꞌ nguꞌ
cusuꞌ loꞌo tyaꞌa ti nguꞌ:

16―¿Ñiꞌya ̱ cuaꞌnina loꞌonguꞌ jua? ―nacui ̱
nguꞌ cusuꞌ―. Cua nguaꞌni nguꞌ sca chaꞌ tlyu,
loꞌo jlo tiꞌ lcaa nguꞌ quichi ̱ Jerusalén re chaꞌ
biꞌ ―nacui̱ nguꞌ―. Ná taca ñacui ̱na chaꞌ chaꞌ
cuiñi lacabiꞌ―nacui ̱nguꞌ―. 17Pananá tsoꞌo
si cuna xaꞌ la ñati ̱chaꞌ jiꞌi̱ Jesús; biꞌ chaꞌ tsoꞌo
si xcutsi̱i ̱ na jiꞌi ̱ nguꞌ jua, chaꞌ ná culuꞌu nguꞌ
jiꞌi̱ xaꞌ ñati ̱tilaca laca Jesucristo.

18 Liꞌ ngusiꞌya nguꞌ cusuꞌ jiꞌi̱ nguꞌ biꞌ, chaꞌ
tya ̱a̱ nguꞌ nde niꞌi ̱ chaca quiyaꞌ. Ngulo nguꞌ
cusuꞌ cña jiꞌi ̱ nguꞌ biꞌ liꞌ:

―Ngaꞌaa chcuiꞌ ma ̱ tsiyaꞌ ti chaꞌ jiꞌi̱ Jesu-
cristo loꞌoxaꞌñati ̱―nacui̱nguꞌ cusuꞌ jiꞌi̱ nguꞌ.

19 Nguxacui ̱ Pedro loꞌo Juan chaꞌ jiꞌi̱ nu
nguꞌ cusuꞌ biꞌ liꞌ:

―Nácube tsa tiꞌ cuꞌma ̱, nguꞌ cusuꞌ―nacui ̱
nguꞌ jiꞌi̱ nguꞌ biꞌ―. ¿Ha ntsuꞌu chaꞌ cuaꞌni ya
cña nu culo cuꞌma ̱ jiꞌi ̱ ya? ¿Ha ná tsoꞌo la
ntiꞌ cuꞌma ̱ chaꞌ cuaꞌni ya cña nu ngulo ycuiꞌ
Ndyosi jiꞌi ̱ ya? 20 Tsoꞌo la ntiꞌ ya chaꞌ cuaꞌni
ya cña nu ngulo ycuiꞌ Ndyosi jiꞌi̱ ya; biꞌ chaꞌ
ná tye chca chaꞌ chcuiꞌ ya loꞌo ñati,̱ lcaa chaꞌ
nu cua naꞌa ̱ ya jiꞌi ̱ Jesús, loꞌo lcaa chaꞌnu cua
ndyuna ya, chaꞌ nu nchcuiꞌ yu loꞌo ya.

21Ngua tiꞌnguꞌ cusuꞌ xcutsi̱i ̱nguꞌ jiꞌi̱ Pedro
loꞌo Juan, biꞌ chaꞌ chaca quiyaꞌ lye la nchcuiꞌ
nguꞌ cusuꞌ biꞌ loꞌo nguꞌ. Loꞌo liꞌ nda nguꞌ
cusuꞌ chacuayáꞌ chaꞌ tyaa nguꞌ laja ti; ná
ngua jiꞌi̱ nguꞌ nu laca loo xcubeꞌ nguꞌ jiꞌi ̱
Pedro loꞌo jiꞌi ̱ Juan, chaꞌ ndyutsi ̱i̱ nguꞌ cusuꞌ
biꞌ jiꞌi ̱ nguꞌ quichi ̱, chaꞌ nu nguꞌ quichi ̱ ni,
lye tsa ndya xlyaꞌbe nguꞌ jiꞌi ̱ ycuiꞌ Ndyosi
chaꞌ ngua tsoꞌo yu quicha quiyaꞌ biꞌ. 22 Cua
nteje tacui tuꞌba yija̱ ntsuꞌu nu quicha biꞌ
loꞌo nguaꞌni Ni chaꞌ ndyaca tsoꞌo yu.

Ca taꞌañati ̱jiꞌi ̱ Jesucristonchcuiꞌ loꞌoycuiꞌ
Ndyosi

23 Nu loꞌo nda nguꞌ cusuꞌ chacuayáꞌ chaꞌ
tyaa nguꞌ laja ti, liꞌ hora ti nduꞌu nguꞌ ndyaa
nguꞌ ca slo nu nguꞌ tyaꞌa ndyaꞌa̱ nguꞌ. Nda
Pedro loꞌo Juan chaꞌ loꞌo lcaa tyaꞌa nguꞌ, lcaa
ñaꞌa̱ chaꞌ nu nchcuiꞌ sti joꞌó, lcaa ñaꞌa ̱ chaꞌ
nu nda nguꞌ cusuꞌ biꞌ loꞌo nguꞌ. 24 Loꞌo cua
ndyuna tyaꞌa nguꞌ chaꞌ biꞌ, stuꞌba ti nchcuiꞌ
lcaa nguꞌ loꞌo ycuiꞌNdyosi liꞌ:

―Ndyosi Sti ya ―nacui̱ nguꞌ―, nuꞌu̱ laca
nuXuꞌna ya, nuꞌu̱ laca nu laca loo la―nacui ̱
nguꞌ―. Cua ngüiñá nuꞌu̱ lcaa chalyuu, loꞌo
lcaa nde cua̱, loꞌo lcaa tyujoꞌo; cua ngüiñá
nuꞌu̱ lcaa na nu ntsuꞌu chalyuu ―nacui ̱
nguꞌ―. 25 Nda nuꞌu̱ Xtyiꞌi ycuiꞌ nuꞌu̱ jiꞌi ̱
David jyoꞌo cusuꞌ jiꞌi̱ ya, nu loꞌo nguscua yu
chaꞌ cuentya jinuꞌu̱ lo quityi. Ndiꞌya̱ nscua
chaꞌ lo quityi biꞌ:
¿Ni chaꞌ laca tyaala tsa nguꞌ xaꞌ loyuu?
Nclyacua tsa tiꞌ nguꞌ biꞌ, chaꞌ cuaꞌni cuxi

nguꞌ; pana ná nchca jiꞌi̱ nguꞌ cuaꞌni
nguꞌ chaꞌ cuxi biꞌ.

26Cua ndyuꞌu tiꞌi̱ lcaa nu laca xuꞌna chalyuu
re loꞌo nu laca loo jiꞌi̱ lcaa quichi ̱,

chaꞌ cuaꞌni cuxi nguꞌ loꞌo ycuiꞌ Ndyosi nu
Xuꞌna na, juaꞌa̱ loꞌo Cristo nu ngusubi
ycuiꞌNdyosi jiꞌi̱.

27-28 ’Ñiꞌya ̱ nu cua nchcuiꞌ quityi jinuꞌu̱ nu
nguscua jyoꞌoDavid saꞌni la biꞌ ―nacui ̱nguꞌ
jiꞌi̱ ycuiꞌ Ndyosi Sti na―, juaꞌa̱ cua ndyuꞌu
tiꞌi ̱ nguꞌ nu laca loo jiꞌi ̱ quichi ̱ re chaꞌ cuaꞌni
cuxi nguꞌ loꞌo Jesús Sñiꞌ ycuiꞌ nuꞌu̱, masi
xcuiꞌ lubii tsiyaꞌ ti cresiya jiꞌi ̱ nu Jesús biꞌ;
la cuiꞌ yu laca nu ngusubi nuꞌu̱ jiꞌi̱ ―nacui ̱
nguꞌ―. Ndyuꞌu tiꞌi̱ Herodes loꞌo Poncio Pi-
lato, loꞌo nguꞌ xaꞌ loyuu, loꞌo nguꞌ tyaꞌa ya
nde loyuu re. Liꞌ nguaꞌni nguꞌ lcaa cña nu
nda nuꞌu̱ chacuayáꞌ jiꞌi̱ nguꞌ biꞌ chaꞌ cuaꞌni
nguꞌ; ñiꞌya̱ nu nda nuꞌu̱ chaꞌ loꞌo nguꞌ saꞌni,
la cuiꞌ juaꞌa̱ ngua chaꞌ yija ̱ re ―nacui ̱ nguꞌ
jiꞌi̱ ycuiꞌ Ndyosi―. 29 Xuꞌna ya, ñaꞌa̱ nuꞌu̱ ca
nde juani chaꞌ tyaala tsa nguꞌ ñaꞌa̱ nguꞌ jiꞌi̱
ya. Ntiꞌya cuaꞌni ya cñanungulonuꞌu̱ jiꞌi̱ ya,
biꞌ chaꞌ xtyucua nuꞌu̱ jiꞌi ̱ ya juani chaꞌ caja
juersa jiꞌi ̱ ya, chaꞌ ná cutsi̱i ̱ ya nu loꞌo ta ya
chaꞌ jinuꞌu̱ loꞌo ñati ̱ re ―nacui ̱ nguꞌ―. 30 Ta
nuꞌu̱ chacuayáꞌ chaꞌ tyaca tsoꞌo nguꞌ quicha;
cuaꞌni Jesús Sñiꞌ nuꞌu̱ nu xcuiꞌ lubii cresiya
jiꞌi̱ quiñaꞌa̱ tsa cña tonu, chaꞌ juaꞌa̱ cube tsa tiꞌ
nguꞌ jinuꞌu̱. Tsa lo cua ti chaꞌ chcuiꞌ ya juani.

31 Loꞌo cua ndye chaꞌ nchcuiꞌ nguꞌ loꞌo
ycuiꞌ Ndyosi, liꞌ ngüiña niꞌi̱ su ngaꞌa̱ nguꞌ
biꞌ. La cuiꞌ hora jlo tiꞌ nguꞌ chaꞌ chañi chaꞌ
ndyanu Xtyiꞌi ycuiꞌ Ndyosi neꞌ cresiya jiꞌi̱
lcaa nguꞌ biꞌ liꞌ, biꞌ chaꞌ ngaꞌaa ndyutsi ̱i̱ nguꞌ
loꞌo nda nguꞌ chaꞌ jiꞌi̱ ycuiꞌ Ndyosi loꞌo xaꞌ
ñati.̱

Lcaa na nu ntsuꞌu jiꞌi ̱ nguꞌ ngusaꞌbe nguꞌ
jiꞌi ̱ loꞌo lcaa tyaꞌa nguꞌ

32 Seꞌi̱ ti ndiꞌi̱ lcaa nguꞌ nu ngusñi chaꞌ jiꞌi̱
Jesucristo, stuꞌba tsanduꞌni lcaanguꞌbiꞌ loꞌo
tyaꞌa nguꞌ, sca ti chaꞌ ntsuꞌu tyiquee lcaa
nguꞌ. Nda nguꞌ lcaa na nu ntsuꞌu jiꞌi̱ nguꞌ
chaꞌ xtyucua jiꞌi ̱ lcaa nguꞌ loꞌo tyaꞌa nguꞌ.
33 Loꞌo nu nguꞌ nu ngua tsaꞌa̱ jiꞌi̱ Jesucristo
tya clyo ni, tlyu tsa tyiquee nguꞌ nchcuiꞌ
nguꞌ loꞌo xaꞌ ñati ̱ chaꞌ cua naꞌa ̱ ycuiꞌ ca nguꞌ
jiꞌi̱ Jesús nu Xuꞌna na loꞌo cua ndyuꞌú yu
chaca quiyaꞌ, nu loꞌo ngujuii yu. Loꞌo juaꞌa̱
nguxtyucua ycuiꞌ Ni jiꞌi̱ lcaa nguꞌ biꞌ, chaꞌ
tsoꞌo ti cuaꞌni nguꞌ loꞌo lcaa ñati.̱ 34 Tsoꞌo
tsa tyiquee lcaa nguꞌ nu ntsuꞌu chaꞌ jiꞌi ̱ loꞌo
Jesucristo, biꞌ chaꞌ ni sca tyaꞌa nguꞌ ngaꞌaa
ntsuꞌu na nu lyiji jiꞌi̱ nguꞌ, chaꞌ lcaa nguꞌ
nu ntsuꞌu niꞌi ̱ jiꞌi ̱, lcaa nu ntsuꞌu xi yuu jiꞌi̱,
ndyujuiꞌ nguꞌ na biꞌ, chaꞌ caja ñiꞌya̱ tyiji ̱ yuꞌú
jiꞌi̱ nguꞌ loꞌo tyaꞌa nguꞌ. 35Nda nguꞌ cñi biꞌ jiꞌi̱
nguꞌnungua tsaꞌa̱ jiꞌi̱ Jesucristo tya clyo chaꞌ
tacha nguꞌ chaꞌ biꞌ jiꞌi̱ tyaꞌa nguꞌ liꞌ. Nguꞌ biꞌ
jlo tiꞌ si ntsuꞌu na nu lyiji jiꞌi ̱ xaꞌ tyaꞌa nguꞌ.
36 La cuiꞌ juaꞌa ̱ nguaꞌni sca nguꞌ Chipre nu
naa José. Nguꞌ Leví laca yu; ñiꞌya ̱ nduꞌni
xirta cña neꞌ laa, juaꞌa̱ nduꞌni nguꞌ Leví biꞌ

cña. Xaꞌ xtañi ngusta nu tii tyucuaa tyaꞌa
nguꞌ biꞌ jiꞌi ̱ nu José biꞌ; Bernabé ngua xtañi
yu liꞌ, chaꞌ tsoꞌo tsa nxaalaꞌ yu tyiquee tyaꞌa
ñati.̱ 37 Ntsuꞌu xi yuu jiꞌi̱ yu biꞌ. Loꞌo cua
ndyujuiꞌ yu yuu biꞌ jiꞌi ̱ xaꞌ ñati,̱ liꞌ ñaa nu
Bernabé biꞌ, nda yu lcaa cñi cayaꞌ lo yuu biꞌ
jiꞌi ̱ nguꞌ nu ngua tsaꞌa̱ jiꞌi ̱ Jesucristo tya clyo.

5
Ñiloꞌo Ananías loꞌo Safira jiꞌi ̱ ycuiꞌNdyosi

1 Loꞌo juaꞌa̱ ntsuꞌu chaca yu nu naa
Ananías, loꞌo clyoꞌo yu naa Safira. Ndyujuiꞌ
nguꞌ xi yuu jiꞌi̱ nguꞌ jiꞌi ̱ xaꞌ ñati.̱ 2 Liꞌ ndyaa
nu quiꞌyu biꞌ slo nu tii tyucuaa tyaꞌa nguꞌ nu
ngua tsaꞌa ̱ jiꞌi ̱ Jesucristo tya clyo; pana tsa
claꞌbe ti cñi nda yu jiꞌi ̱ nguꞌ, chaꞌ cuaana ti
nguxcoꞌo yu nu chaca tya claꞌbe cñi biꞌ toniꞌi̱
jiꞌi ̱ yu. Loꞌo juaꞌa ̱ ngua cuayáꞌ tiꞌ clyoꞌo yu
lcaa ñaꞌa ̱ nu nguaꞌni yu biꞌ. 3Nchcuiꞌ Pedro
loꞌo yu liꞌ:

―Ananías―nacui ̱―, ¿na laca ngua hi̱? ¿Ni
chaꞌ laca nda nuꞌu̱ chacuayáꞌ jiꞌi̱ nu xñaꞌa̱ nu
naa Satanás chaꞌ caca loo neꞌ cresiya jinuꞌu̱?
Biꞌ laca nu nguaꞌni chaꞌ nguñiloꞌo nuꞌu̱ jiꞌi̱
Xtyiꞌi ycuiꞌNdyosi―nacui ̱Pedro jiꞌi ̱yubiꞌ―.
Nacui̱ nuꞌu̱ chaꞌ nde laca lcaa cñi nu ngujui
jinuꞌu̱ lo yuu biꞌ, loꞌo siꞌi lcaa cñi laca re.
4 Yuu jinuꞌu̱ laca biꞌ nquichaꞌ, loꞌo juaꞌa̱ cua
ntsuꞌu chacuayáꞌ jinuꞌu̱ cuaꞌni na laca nu
ntiꞌ nuꞌu̱ cuaꞌni loꞌo cñi biꞌ. ¿Ni chaꞌ laca
nguñiloꞌo nuꞌu ̱ jiꞌi̱ ya lacua? Ná liñi chaꞌ nu
nguaꞌni nuꞌu̱, chaꞌ nu cua nacui ̱ nuꞌu̱ chaꞌ
lcaa cñi biꞌ laca re, loꞌo siꞌi juaꞌa̱ laca biꞌ. Siꞌi
loꞌo ñati ̱ ti nda nuꞌu̱ chaꞌ cuiñi biꞌ, loꞌo ycuiꞌ
Ndyosi cua nda nuꞌu̱ chaꞌ cuiñi biꞌ ―nacui̱
Pedro jiꞌi̱ nu quiꞌyu biꞌ.

5 Loꞌo ndyuna Ananías chaꞌ biꞌ, liꞌ nclyú
yu lo yuu. Na nclyú ti yu, ngujuii yu liꞌ.
Ndyutsi̱i ̱ tsa lcaa nguꞌ nu ndiꞌi ̱ cacua ti liꞌ.
6Yala ti lijya ̱ xi nguꞌ cuañiꞌ, ngüixii̱ ̱ nguꞌ lateꞌ
chu̱ꞌ jyoꞌo biꞌ, ngulo nguꞌ jiꞌi̱ nde liyaꞌ. Liꞌ
ndyaa loꞌo nguꞌ jiꞌi ̱, ndyaa chaꞌ tyatsiꞌ.

7 Cua nteje tacui sna hora loꞌo ñaa̱̱ clyoꞌo
jyoꞌo biꞌ liꞌ, pana ná jlo tiꞌ maꞌ na laca ngua
jiꞌi ̱ jyoꞌobiꞌ. 8LiꞌnchcuiꞌPedro loꞌonucunaꞌa̱
biꞌ:

―Cachaꞌ nuꞌu̱ jnaꞌ ―nacui̱ jiꞌi ̱―, ¿ha tsa lo
cua ti cñi nda nguꞌ jiꞌi̱ ma ̱ chaꞌ ndyujuiꞌ ma ̱
yuu biꞌ jiꞌi ̱ nguꞌ?

―Chañi ―nacui ̱nu cunaꞌa̱ biꞌ―, la cuiꞌ tsa
lo cua ti cñi nda nguꞌ jiꞌi̱ ya.

9―¿Ni chaꞌ lacanguaꞌnima ̱ juaꞌa̱? ―nacui̱
Pedro liꞌ―. Tyucuaa ma ̱, cua nguaꞌni stuꞌba
ma ̱ chaꞌ loꞌo tyaꞌa ma ̱ chaꞌ cuaꞌni cuayáꞌma ̱
jiꞌi ̱ Xtyiꞌi ycuiꞌ Ndyosi, si jlo tiꞌ Ni, si ná jlo tiꞌ
Ni chaꞌ cuiñi ma ̱ ―nacui ̱―. Cuaꞌa ̱ jyaca ̱ xi
ñiꞌya ̱ndañiquiyaꞌnguꞌ cuañiꞌnu lijya̱ ndyaa
nguxatsiꞌ nguꞌ jiꞌi̱ jyoꞌo clyoꞌo nuꞌu̱. La cuiꞌ
juaꞌa̱ tsaa loꞌo nguꞌ jinuꞌu̱ juani.

10 Hora ti nclyú nu cunaꞌa̱ biꞌ lo yuu; slo
ti Pedro nclyú, ngujuii ca liꞌ. Liꞌ ñaa̱̱ nguꞌ

cuañiꞌ naꞌa̱ nguꞌ chaꞌ loꞌo nu cunaꞌa̱ biꞌ ngu-
juii. Hora ti ndyiꞌyanguꞌ jiꞌi̱ jyoꞌomaꞌ, ndyaa
loꞌo nguꞌ jiꞌi̱, ndyaa chaꞌ tyatsiꞌ siiꞌ ti cuaá su
nguatsiꞌ jyoꞌo clyoꞌo; cabiꞌnguxatsiꞌnguꞌ jiꞌi̱.
11 Ndyutsi ̱i̱ tsa lcaa nguꞌ nu ngusñi chaꞌ jiꞌi ̱
Jesucristo chaꞌ juaꞌa̱ ngua jiꞌi ̱ jyoꞌo Ananías
loꞌo clyoꞌo yu, loꞌo juaꞌa̱ ndyutsi ̱i̱ tsa lcaa ñati ̱
nu ndyuna chaꞌ biꞌ.

Nguaꞌni nguꞌ tyu ̱u̱ tyaꞌa chaꞌ tlyu
chacuayáꞌ jiꞌi ̱ ycuiꞌNdyosi

12Quiñaꞌa̱ tsa chacuayáꞌ nda ycuiꞌ Ndyosi
jiꞌi ̱ nguꞌ nu ngua tsaꞌa ̱ jiꞌi̱ Jesucristo tya clyo,
biꞌ chaꞌ nguaꞌni nguꞌ quiñaꞌa̱ tsa chaꞌ tlyu ca
su ndiꞌi̱ nguꞌ quichi ̱. Ngulacua tsa tiꞌ nguꞌ
quichi ̱ xquiꞌya cña tlyu biꞌ. Lcaa nguꞌ nu
ngusñi chaꞌ jiꞌi ̱ Jesucristo ni, ndyuꞌu tiꞌi ̱ nguꞌ
ca su nacui̱ nguꞌ: “Corredor jiꞌi ̱ Salomón”,
chaꞌ stuꞌba ti ntsuꞌu tyiquee lcaa nguꞌ biꞌ; ca
toꞌ laa tonu laca corredor biꞌ. 13 Xaꞌ la nguꞌ
quichi ̱ ni, ndyutsi ̱i̱ tsa nguꞌ; ná ndyaꞌa̱ nguꞌ
slo nguꞌ biꞌ, masi tsoꞌo tsa nchcuiꞌ nguꞌ jiꞌi ̱
lcaa ñati ̱ nu ntsuꞌu chaꞌ jiꞌi ̱ loꞌo Jesucristo.
14 Liꞌ ndyuna tyu̱u̱ tyaꞌa ñati ̱ chaꞌ jiꞌi ̱ ycuiꞌ
Jesucristo nu Xuꞌna na, jlya tiꞌ nguꞌ chaꞌ biꞌ
liꞌ. Stuꞌba ti ngusñi nguꞌ chaꞌ biꞌ, masi nu
cunaꞌa̱, masi nu quiꞌyu, ngusñi nguꞌ chaꞌ jiꞌi ̱
ycuiꞌ nu Xuꞌna na. 15 Liꞌ ndyaa nguꞌ quichi ̱
biꞌ, ndyaa quiꞌya nguꞌ jiꞌi̱ nguꞌ quicha nu
ntsiya slo nguꞌ. Liꞌ ngusta nguꞌ jiꞌi̱ nguꞌ
quicha biꞌ lo jaaꞌ, masi lo quiꞌña, chaꞌ tsaa
loꞌo nguꞌ jiꞌi ̱ nguꞌ quicha biꞌ ca toꞌ calle su
tyeje tacui Pedro. Ngua tiꞌ nguꞌ masi cuaꞌa ̱
ti tyacalaꞌ nu nda Pedro loo nguꞌ quicha biꞌ,
nu loꞌo nteje tacui yu. Tyaca tsoꞌo nu quicha
biꞌ liꞌ. 16Nguañi chaꞌ biꞌ lcaa quichi̱ cacua ti,
lcaa sundiꞌi̱ ñati ̱quicha; biꞌ chaꞌñaa loꞌonguꞌ
jiꞌi ̱ lcaa nguꞌ quicha nu ntsuꞌu slo nguꞌ, loꞌo
jiꞌi ̱ nguꞌ nu cua ngusñi cuiꞌi ̱ cuxi jiꞌi ̱. Ñaa loꞌo
nguꞌ jiꞌi ̱nguꞌ quicha biꞌnde quichi ̱ Jerusalén
slo Pedro, loꞌo juaꞌa̱ ngua tsoꞌo lcaa nu nguꞌ
quicha biꞌ liꞌ.

Nchcubeꞌ nguꞌ jiꞌi ̱ Pedro loꞌo Juan
17 Ñasiꞌ̱ tsa xuꞌna sti joꞌó ñaꞌa̱ jiꞌi ̱ nguꞌ nu

ngua tsaꞌa̱ jiꞌi̱ Jesús tya clyo, xquiꞌya chaꞌ
quiñaꞌa̱ tsa cña tlyu ndyuꞌni nguꞌ cuentya
jiꞌi ̱ Jesús. Loꞌo juaꞌa̱ nguꞌ saduceo nu tyaꞌa
ndyaꞌa̱ sti joꞌóni, tiꞌí tiꞌnguꞌñaꞌa ̱nguꞌ jiꞌi̱ nguꞌ
biꞌ. 18 Biꞌ chaꞌ ngulo nguꞌ cña chaꞌ xñi nguꞌ
jiꞌi ̱ ca taꞌa nu tii tyucuaa tyaꞌa nguꞌ biꞌ, chaꞌ
tsaa loꞌo nguꞌ jiꞌi ̱ nguꞌ biꞌ neꞌ chcua̱. 19 Nu
loꞌo ngua talya, liꞌ ndyalaa sca xca̱ jiꞌi̱ ycuiꞌ
Ndyosi, ngusaala toniꞌi ̱ su ntsuꞌu nguꞌ neꞌ
chcua ̱ chaꞌ tyuꞌu nguꞌ nde liyaꞌ. Loꞌo cua
ngutuꞌu nguꞌ nde liyaꞌ, liꞌ nchcuiꞌ xca̱ biꞌ loꞌo
nguꞌ:

20 ―Yaa clya ma ̱ ―nacui̱―, yaa ma ̱ neꞌ
laa tonu jua chaꞌ culuꞌu ma ̱ chaꞌ jiꞌi̱ Jesús
jiꞌi ̱ tyaꞌa ñati ̱ma ̱ ―nacui ̱―. Ta ma ̱ chaꞌ loꞌo
nguꞌñiꞌya̱ caca cucui cresiya jiꞌi̱ nguꞌxquiꞌya
Jesucristo.

21 Ndaquiyaꞌ nguꞌ biꞌ jiꞌi ̱ chaꞌ nu nchcuiꞌ
xca ̱ biꞌ loꞌo nguꞌ; biꞌ chaꞌ loꞌo nguxee, liꞌ
ndyatí ̱ nguꞌ biꞌ ndyaa nguꞌ neꞌ laa tonu chaꞌ
culuꞌu nguꞌ chaꞌ biꞌ jiꞌi̱ ñati ̱nu ndiꞌi ̱ ca biꞌ.
Liꞌ ndyaa xuꞌna sti joꞌó loꞌo nguꞌ tyaꞌa

ndyaꞌa̱ yu, ngulo yu cña chaꞌ tyuꞌu tiꞌi̱ lcaa
nguꞌ cusuꞌ, lcaa nu laca loo jiꞌi ̱ nguꞌ Israel.
Cuati ngulo yu cña chaꞌ tsaa nguꞌ, tsaa culo
nguꞌ jiꞌi ̱ nguꞌ nu ntsuꞌu neꞌ chcua̱ biꞌ, chaꞌ
tya ̱a̱ nguꞌ biꞌ slo yu. 22Ndyaa nguꞌ liꞌ; pana
nu loꞌo ndyalaa nguꞌ toniꞌi ̱ chcua ̱, ngaꞌaa
tucui ntsuꞌu neꞌ chcua ̱ biꞌ. Hora ti nguxtyu ̱u̱
nguꞌ ñaa nguꞌ slo nu nguꞌ cusuꞌ biꞌ.

23―Ndyalaa ya toniꞌi̱ chcua ̱ ―nacui̱ nguꞌ
jiꞌi̱ nguꞌ nu laca loo biꞌ―. Ngaꞌa̱ yaꞌ toniꞌi ̱
chcua ̱ biꞌ, loꞌo ñaꞌa̱ ti tya ndiꞌi̱ nguꞌ cua ̱
―nacui ̱―. Pana nu loꞌo ngusaala ya toniꞌi ̱
chcua ̱, ngaꞌaa tucui ndiꞌi ̱ neꞌ chcua ̱ naꞌa̱ ya
liꞌ.

24Ngulacua tsa tiꞌ sti joꞌó loꞌo nu laca loo
jiꞌi̱ nguꞌ policíanungaꞌa̱ cua̱, nu loꞌo ndyuna
nguꞌ chaꞌ ngaꞌaa ntsuꞌu preso biꞌ. 25 Liꞌ
ndyalaa sca ñati ̱slo nguꞌ:

―¿Ha ná jlo tiꞌ ma ̱ mala ndiꞌi̱ nguꞌ nu
ngusuꞌba ma ̱ jiꞌi̱ neꞌ chcua ̱ la caa? ―nacui ̱
yu jiꞌi̱ nu nguꞌ cusuꞌ biꞌ―. Cua ndiꞌi̱ nguꞌ biꞌ
neꞌ laa tonu nclyuꞌu nguꞌ jiꞌi ̱ ñati ̱ca biꞌ.

26 Hora ti nduꞌu nu laca loo jiꞌi̱ nguꞌ nu
ngaꞌa̱ cua ̱ biꞌ, ndyaa ndyiquiꞌya jiꞌi ̱ preso biꞌ.
Loꞌo nu nguꞌ policía nu ngaꞌa̱ cua̱ ni, ndyaa
nguꞌ loꞌo. Ná ngulo policía juersa jiꞌi ̱ nguꞌ
loꞌo ngusñi nguꞌ biꞌ jiꞌi̱ nguꞌ, chaꞌ ntsi̱i ̱ policía
jiꞌi̱ nguꞌ quichi ̱, ñiꞌya̱ si cu ̱ nguꞌ quee jiꞌi ̱ ycuiꞌ
policía. 27Ñaa loꞌo nguꞌ jiꞌi ̱ nguꞌ biꞌ slo nguꞌ
cusuꞌ chaꞌ ca cuayáꞌ jiꞌi ̱ nguꞌ biꞌ. Liꞌ nguxana
sti joꞌó nu laca loo biꞌ nchcuiꞌ loꞌo nguꞌ:

28 ―Cua ngulo ya cña jiꞌi̱ ma ̱ ―nacui ̱ sti
joꞌó jiꞌi ̱ nguꞌ preso―, chaꞌ ná culuꞌu ma ̱ chaꞌ
jiꞌi̱ jyoꞌo Jesús biꞌ jiꞌi̱ ñati ̱―nacui ̱―. ¿Na laca
ngua jiꞌi̱ ma ̱ juani? ¿Ni chaꞌ laca ná nduna
ma ̱? ―nacui ̱―. Nclyuꞌu ma ̱ chaꞌ biꞌ jiꞌi ̱
lcaa nguꞌ quichi ̱ Jerusalén re, loꞌo juaꞌa̱ ntiꞌ
ma ̱ sta ma ̱ quiꞌya jiꞌi̱ ya chaꞌ ndyujuii ya jiꞌi ̱
Jesús.

29 Nguxacui ̱ Pedro chaꞌ jiꞌi ̱ sti joꞌó biꞌ liꞌ,
cuentya jiꞌi ̱ lcaa nguꞌ nu ngua tsaꞌa̱ jiꞌi̱ Jesu-
cristo tya clyo nchcuiꞌ yu:

―Ntsuꞌu chaꞌ taquiyaꞌ ya jiꞌi̱ cña nu ngulo
ycuiꞌ Ndyosi jiꞌi̱ ya, masi xaꞌ cña culo ñati ̱
chalyuu jiꞌi ̱ ya ―nacui ̱ Pedro jiꞌi ̱ nguꞌ―.
30 Cua ndyujuii ma ̱ jiꞌi ̱ Jesús, ngujuiꞌi ̱ caꞌa̱
ma ̱ jiꞌi̱ lo crusi. Loꞌo juani ni, ycuiꞌ Ndyosi
nu ngua ycuiꞌ Ndyosi jiꞌi ̱ lcaa jyoꞌo cusuꞌ
jiꞌna, biꞌ lacaNinunguaꞌni chaꞌndyuꞌú Jesús
chaca quiyaꞌ. 31Nchca jiꞌi̱ Jesús biꞌ cuityi ̱ yu
chaꞌ cuxi nu ntsuꞌu jiꞌi̱ ñati ̱ chalyuu. Ycuiꞌ
Jesús lacanuXuꞌnana, biꞌ chaꞌ laꞌa tsuꞌ cui ̱ ca
su ntucua Ni nda ycuiꞌ Ndyosi su tyiꞌi̱ Jesús.
Nguaꞌni Ni juaꞌa̱ chaꞌ caja ñiꞌya caca tyujuꞌu
tiꞌ na nu laca na nguꞌ Israel jiꞌi̱ quiꞌya nu
ntsuꞌu jiꞌna, loꞌo juaꞌa̱ cuiꞌya Ni chaꞌ clyu tiꞌ
jiꞌna liꞌ. 32 Chaꞌ liñi nchcuiꞌ ya loꞌo ma ̱ chaꞌ

cua naꞌa̱ ya jiꞌi ̱ ycuiꞌ Jesús biꞌ. Cua nda ycuiꞌ
Ndyosi Xtyiꞌi ycuiꞌ Ni chaꞌ tyanu neꞌ cresiya
jiꞌi̱ lcaa ñati ̱ nu nduꞌni cña nu ngulo Ni jiꞌi̱
nguꞌ. Loꞌo juaꞌa̱ Xtyiꞌi ycuiꞌ Ndyosi laca nu
nduꞌni chaꞌ taca ca jlo tiꞌ ya chaꞌ chañi laca
chaꞌ jiꞌi ̱ Jesucristo nu nclyuꞌu ya jiꞌi ̱ lcaa ñati.̱

33 Lye tsa ngunasi ̱ꞌ nguꞌ cusuꞌ liꞌ, loꞌo
ndyunanguꞌ chaꞌnunchcuiꞌPedro loꞌonguꞌ;
ntiꞌ tsanguꞌ cujuii nguꞌ jiꞌi̱ nguꞌnungua tsaꞌa̱
jiꞌi̱ Jesucristo biꞌ liꞌ. 34 Pana hora ti ndatu̱
sca nu cusuꞌ slo nguꞌ liꞌ. Gamaliel naa nu
cusuꞌ biꞌ. Nguꞌ fariseo laca nu Gamaliel biꞌ,
nu tsoꞌo tsa nclyuꞌu chaꞌ jiꞌi ̱ ycuiꞌ Ndyosi
jiꞌi̱ tyaꞌa quichi̱ tyi yu. Nclyuꞌu yu chaꞌ nu
nguscua jyoꞌo cusuꞌ lo quityi saꞌni, loꞌo juaꞌa̱
ndiya tsa tiꞌ lcaa ñati ̱ñaꞌa̱ nguꞌ jiꞌi ̱ nu cusuꞌ
biꞌ. Juani nchcuiꞌ yu loꞌo nguꞌ chaꞌ tsoꞌo la
si tsaa nu nguꞌ nu ngua tsaꞌa ̱ jiꞌi ̱ Jesucristo
biꞌ nde liyaꞌ sca hora ti. 35Loꞌo liꞌ nchcuiꞌ nu
Gamaliel biꞌ loꞌo lcaa nguꞌ cusuꞌ biꞌ:

―Cuꞌma ̱, laca ma ̱ loo jiꞌi ̱ nguꞌ Israel
―nacui̱ yu jiꞌi̱ nguꞌ―, tsoꞌo la si cuiꞌya na
cuentya ñiꞌya̱ cña nu cuaꞌni na loꞌo nguꞌ nu
ndu̱ nde liyaꞌ biꞌ ―nacui̱―. 36Ntsuꞌu tiꞌ na
chaꞌ tya tsubiꞌ la ngulaa sca nu quiꞌyu nu
tyaala tsa, nunaaTeudas; ngutiꞌi̱ yuxi loyuu
re. Jlya tsa tiꞌ nguꞌ chaꞌ nu nchcuiꞌ yu biꞌ,
chaꞌ nacui̱ yu chaꞌ ñati ̱ tlyu ngua yu. Liꞌ
ndyaꞌa̱ jacua siyento tyaꞌa ñati ̱ loꞌo yu; pana
nu loꞌo ndyujuii ñati ̱ jiꞌi ̱ yu, liꞌ ngusna lyiji
nu ñati ̱ tyaꞌa ndyaꞌa̱ yu liꞌ. Ndye chaꞌ jiꞌi ̱ yu
juaꞌa̱ ti liꞌ. 37 Chaca quiyaꞌ ndyalaa sca nguꞌ
Galilea tyempo loꞌo nguscua nguꞌ nu laca
cña xtañi nguꞌ quichi ̱, jyoꞌo Judas ngua biꞌ.
Ngusiꞌyana jyoꞌo Judas biꞌ jiꞌi̱ tyu̱u̱ tyaꞌa ñati ̱
chaꞌ tyuꞌu lcaꞌa ̱ nguꞌ jiꞌi̱ yu, chaꞌ xu ̱u̱ tyaꞌa
nguꞌ loꞌonguꞌ sendaru. Loꞌo liꞌñiꞌya̱ nungua
jiꞌi̱ Teudas biꞌ, juaꞌa̱ ngua loꞌo Judas biꞌ, chaꞌ
ndyujuii ñati ̱ jiꞌi ̱ yu. Ndye chaꞌ jiꞌi ̱ yu juaꞌa̱ ti
liꞌ, ngusna lcaa nguꞌ tyaꞌa ndyaꞌa̱ yu. 38 Biꞌ
chaꞌ juani, tsoꞌo la si ná sca na cuaꞌni na loꞌo
nguꞌ nu ndu ̱ nde liyaꞌ biꞌ; tsoꞌo la si ngaꞌaa
calaꞌ na jiꞌi̱ nguꞌ biꞌ. Si ñati ̱ ti ngulo cña jiꞌi̱
nguꞌbiꞌ, tye chaꞌ jiꞌi ̱nguꞌ juaꞌa̱ ti liꞌ; 39si chañi
chaꞌ ycuiꞌ Ndyosi laca nu ngulo Ni cña jiꞌi̱
nguꞌ biꞌ, cuꞌma ̱ ná nchca jiꞌi̱ ma ̱ cuaꞌni tye
ma ̱ chaꞌ jiꞌi̱ nguꞌ biꞌ liꞌ. Na nxu̱u̱ tyaꞌama ̱ loꞌo
ycuiꞌNdyosi laca si cuaꞌama ̱ jiꞌi ̱ ñati ̱ jiꞌi ̱Ni.

40 Ndyuna nguꞌ cusuꞌ chaꞌ nu nchcuiꞌ nu
cusuꞌ biꞌ loꞌo nguꞌ. Liꞌ ngusiꞌya nguꞌ jiꞌi ̱ nguꞌ
nu ndu ̱ nde liyaꞌ biꞌ chaꞌ tya ̱a̱ nguꞌ nde niꞌi̱
chaca quiyaꞌ. Ngulo nguꞌ cña jiꞌi̱ xca̱ chaꞌ
quijiꞌi̱ jiꞌi̱ preso biꞌ. Liꞌ liñi tsa ngulo nguꞌ
cusuꞌ biꞌ cña jiꞌi̱ preso biꞌ, chaꞌ ngaꞌaa chcuiꞌ
nguꞌ chaꞌ jiꞌi ̱ Jesucristo loꞌo xaꞌ ñati.̱ Loꞌo cua
ndye chaꞌ, liꞌndyaa laja ti nguꞌnungua tsaꞌa̱
jiꞌi̱ Jesucristo. 41Nduꞌu nguꞌ, chaa tsa tiꞌ nguꞌ
liꞌ, masi cua nchcubeꞌ nguꞌ nu laca loo biꞌ jiꞌi̱
nguꞌ xquiꞌya chaꞌ ngusñi nguꞌ chaꞌ jiꞌi̱ Jesús.
42Lcaa tsa̱ nclyuꞌu nguꞌ jiꞌi ̱ ñati ̱neꞌ laa tonu,
loꞌo juaꞌa̱ nde toꞌ tyi ñati;̱ xcuiꞌ nclyuꞌu nguꞌ
chaꞌ jiꞌi̱ Jesucristo jiꞌi̱ nguꞌ, chaꞌ Jesús laca

ycuiꞌ nu Xuꞌna na, chaꞌ biꞌ laca nu ntajatya
tsa nguꞌ jiꞌi̱ tya tsubiꞌ la.

6
Nda nguꞌ cña jiꞌi̱ nu cati tyaꞌa ñati ̱

1 Tyempo biꞌ ngua quiñaꞌa̱ la nguꞌ tyaꞌa
nguꞌ judío nu cua ngusñi chaꞌ jiꞌi ̱ Jesu-
cristo, pana ná stuꞌba ntsuꞌu tyiquee nguꞌ
nu nchcuiꞌ chaꞌ griego loꞌo nguꞌ nu nchcuiꞌ
chaꞌcña jiꞌi̱ nguꞌ judío:

―Ná stuꞌba ndacha nguꞌ na cacu nu
cunaꞌa̱ tiꞌi ―nacui̱ nguꞌ nu nchcuiꞌ chaꞌ
griego―. Ná tsoꞌonduꞌni nguꞌ, chaꞌndanguꞌ
jiꞌi ̱ nu cunaꞌa̱ tiꞌi nu nchcuiꞌ chaꞌcña jiꞌi̱ nguꞌ
judío, loꞌo juaꞌa̱ ná nda nguꞌ jiꞌi ̱ nu cunaꞌa̱ tiꞌi
tyaꞌa ya nunchcuiꞌ chaꞌ griego―nacui ̱nguꞌ.

2Biꞌ chaꞌ nguane nu tii tyucuaa tyaꞌa nguꞌ
biꞌ jiꞌi̱ nguꞌ chaꞌ tyuꞌu tiꞌi̱ lcaa nguꞌ nu laca
ñati ̱ jiꞌi̱ Jesucristo, chaꞌ chcuiꞌ nguꞌ loꞌo ñati ̱
biꞌ:

―Ntsuꞌu cña jiꞌi̱ ya chaꞌ culuꞌu ya chaꞌ jiꞌi̱
ycuiꞌ Ndyosi jiꞌi̱ lcaa ñati ̱ ―nacui ̱ nguꞌ nu
ngua tsaꞌa̱ jiꞌi̱ Jesús biꞌ―, biꞌ chaꞌ ná tsoꞌo si
xcuiꞌ ndyaꞌa ̱ tyiquee ya jiꞌi̱ na cacu nguꞌ re
―nacui̱ nguꞌ biꞌ―. 3 Cuꞌma ̱ nguꞌ tyaꞌa na,
tsoꞌo la si subi ma ̱ tya chcati tyaꞌa nguꞌ tyaꞌa
ma ̱ nu caca cña biꞌ, chaꞌ stuꞌba ti xtyucua
nguꞌ jiꞌi ̱ lcaa nguꞌ tiꞌi tyaꞌa na. Ngaꞌa̱ chaꞌ
caca nguꞌ biꞌ ñati ̱nu tsoꞌo tsaa nchcuiꞌ nguꞌ
jiꞌi ̱, ñati ̱nu nclyacua tsoꞌo tiꞌ, ñati ̱nu ntsuꞌu
Xtyiꞌi ycuiꞌ Ndyosi neꞌ cresiya jiꞌi̱ chaꞌ ta la
juersa jiꞌi ̱, chaꞌ taca cñaꞌa ̱si̱i ̱ tsoꞌo nguꞌ lcaa
na nu ntsuꞌu jiꞌna. Tsoꞌo si juaꞌa̱ laca ñati ̱
nu cuaꞌa̱ lo ma ̱ cña jiꞌi̱ chaꞌ caca nguꞌ cña biꞌ.
4Liꞌ caja la xi tyempochaꞌ chcuiꞌya loꞌoycuiꞌ
Ndyosi, chaꞌ culuꞌu ya chaꞌ jiꞌi̱ Jesucristo jiꞌi̱
xaꞌ ñati.̱

5 ―Tsoꞌo lacua ―nacui̱ lcaa nguꞌ―, juaꞌa̱
cuaꞌni ya.
Liꞌ ngusubi nguꞌ jiꞌi ̱ Esteban, sca yu nu

jlya tsa tiꞌ jiꞌi̱ Jesucristo; chañi chaꞌ ntsuꞌu
Xtyiꞌi ycuiꞌ Ndyosi neꞌ cresiya jiꞌi̱ yu biꞌ.
Loꞌo juaꞌa ̱ ngusubi nguꞌ jiꞌi̱ Felipe, loꞌo jiꞌi̱
Prócoro, loꞌo jiꞌi̱ Nicanor, loꞌo jiꞌi̱ Timón, loꞌo
jiꞌi ̱ Parmenas, loꞌo jiꞌi̱ Nicolás nu nguꞌ quichi ̱
Antioquía. Ñiꞌya ̱ nu jlya tiꞌ nguꞌ judío, juaꞌa̱
jlya tiꞌ Nicolás nu ngua tya clyo la. 6 Liꞌ
ndyaa loꞌo lcaa ñati ̱ nu ndiꞌi̱ biꞌ jiꞌi̱ nu cati
tyaꞌa nguꞌ biꞌ slo nu tii tyucuaa tyaꞌa nguꞌ
nu ngua tsaꞌa ̱ jiꞌi̱ Jesucristo tya clyo. Loꞌo
nu tii tyucuaa tyaꞌa nguꞌ biꞌ ni, nchcuiꞌ nguꞌ
loꞌo ycuiꞌ Ndyosi chaꞌ jiꞌi̱ nu cati tyaꞌa nguꞌ
biꞌ. Cuati ngusta yaꞌ nguꞌ hique nu cati
tyaꞌanguꞌbiꞌ chacuayáꞌ jiꞌi ̱ycuiꞌNdyosi, chaꞌ
tyanu nguꞌ lo cña biꞌ.

7 Lcaa tsa̱ nda nguꞌ chaꞌ jiꞌi̱ ycuiꞌ Ndyosi
loꞌo quiñaꞌa̱ la ñati ̱ nu ntajaꞌa̱ cuaꞌa̱ jyaca̱
jiꞌi ̱ chaꞌ biꞌ. Juaꞌa̱ ngua quiñaꞌa̱ la nguꞌ nu
ndyaca tsaꞌa ̱ chaꞌ jiꞌi̱ Jesucristo nde quichi ̱
Jerusalén, loꞌo juaꞌa̱ ngua tyu ̱u̱ tyaꞌa sti joꞌó
jiꞌi ̱nguꞌ judíonungusñi chaꞌ jiꞌi ̱ Jesucristo liꞌ.

Ngusñi nguꞌ jiꞌi ̱ Esteban
8 Tsoꞌo tsa ntsuꞌu tyiquee nu Esteban biꞌ

xquiꞌya Xtyiꞌi ycuiꞌ Ndyosi. Cua nda ycuiꞌ
Ndyosi chacuayáꞌ chaꞌnguaꞌni yu tyu̱u̱ tyaꞌa
cña tonu chaꞌ cube tsa tiꞌ xaꞌ ñati.̱ 9 Pana
ntsuꞌu ñati ̱ nu lijya ̱ ngutuꞌu nde xaꞌ loyuu
nu naa Cirene, loꞌo nguꞌ quichi̱ Alejandría,
loꞌo nguꞌ Cilicia, loꞌo nguꞌ Asia; ca taꞌa nguꞌ
ndyaꞌa̱ nguꞌ neꞌ laa jiꞌi ̱ nguꞌ libertades, su
ndyuꞌu tiꞌi̱ nguꞌnungua preso jiꞌi̱ nguꞌ tsubiꞌ
la. Liꞌ nguxana nguꞌ biꞌ nxu ̱u̱ tyaꞌa tsa nguꞌ
loꞌo Esteban. 10Ná ngua jiꞌi̱ nguꞌ cuaꞌni nguꞌ
ngana jiꞌi ̱ Esteban, chaꞌ cua nda Xtyiꞌi ycuiꞌ
Ndyosi juersa jiꞌi̱ yu chaꞌ caja ñiꞌya̱ xtyacui
yu chaꞌ loꞌo nguꞌ biꞌ. 11 Liꞌ nguane nguꞌ biꞌ
jiꞌi ̱ xaꞌ ñati ̱ chaꞌ ta nguꞌ xi chaꞌ cuiñi loꞌo
nguꞌ quichi̱. Nacui̱ nguꞌ cuiñi biꞌ chaꞌ cua
ndyuna nguꞌ chaꞌ subaꞌ nu nchcuiꞌ Esteban
jiꞌi ̱ ycuiꞌ Ndyosi; loꞌo juaꞌa̱ jiꞌi̱ jyoꞌo Moisés
nchcuiꞌ yu chaꞌ cuxi, nacui̱ nguꞌ cuiñi biꞌ.
12 Nda nguꞌ cuiñi biꞌ chaꞌ biꞌ loꞌo lcaa nguꞌ
quichi ̱, masi loꞌo nguꞌ cusuꞌ, masi loꞌo nguꞌ
nu nclyuꞌu chaꞌ joꞌó neꞌ laa. Ndyuna nguꞌ
chaꞌ nu nchcuiꞌ nu nguꞌ cuiñi biꞌ loꞌo nguꞌ,
ngunasi ̱ꞌ tsa nguꞌ jiꞌi̱ Esteban liꞌ. Ngusñinguꞌ
jiꞌi ̱ yu, ndyaa loꞌo nguꞌ jiꞌi ̱ yu slo nguꞌ nu
laca loo chaꞌ caca cuayáꞌ jiꞌi̱ yu loꞌo nguꞌ.
13 Loꞌo juaꞌa̱ ndacua ngaꞌa̱ nguꞌ nu nchcuiꞌ
chaꞌ cuiñi biꞌ:

―Lcaa tsa̱ chiyaꞌa̱ nchcuiꞌ nu quiꞌyu re
―nacui ̱ nguꞌ cuiñi biꞌ―. Nchcuiꞌ caꞌa̱ yu
jiꞌi ̱ laa tonu re, loꞌo juaꞌa̱ nchcuiꞌ caꞌa̱ yu jiꞌi ̱
quityi nu nscua cña lo, la cuiꞌ cña nu ngulo
ycuiꞌ Ndyosi jiꞌna ―nacui ̱. 14 Cua ndyuna
ya loꞌo nchcuiꞌ yu re chaꞌ cuaꞌni ñuꞌu̱ Jesús
jiꞌi ̱ laa tonu re, la cuiꞌ Jesús Nazaret ni. Loꞌo
juaꞌa̱ xaꞌ la chaꞌ nguluꞌu yu jiꞌi̱ ñati,̱ nu ná
stuꞌba loꞌo chaꞌ nu nguscua jyoꞌoMoisés cua
saꞌni la; pana cua nguscua liñi jyoꞌo Moisés
lcaa ñaꞌa̱ cña jiꞌi̱ ycuiꞌ Ndyosi nu ngaꞌa̱ chaꞌ
cuaꞌni na―nacui̱ nu nguꞌ cuiñi biꞌ jiꞌi̱ nguꞌ.

15 Ñaꞌa̱ tsa nguꞌ cusuꞌ nu laca loo biꞌ jiꞌi ̱
Esteban liꞌ, chaꞌ ñiꞌya ̱ ñaꞌa̱ loo xca̱ jiꞌi̱ ycuiꞌ
Ndyosi, juaꞌa̱ ñaꞌa̱ loo Esteban, chaꞌ laca yu
sca ñati ̱nu lubii tsa cresiya jiꞌi ̱.

7
Chaꞌ nu nchcuiꞌ Esteban loꞌo nguꞌ nu laca

loo
1Liꞌ nchcuane xuꞌna sti joꞌó jiꞌi ̱ Esteban:
―¿Ha chaꞌ liñi laca chaꞌ nu nchcuiꞌ nguꞌ

re? ―nacui ̱.
2Nguxacui ̱ Esteban chaꞌ jiꞌi̱ liꞌ:
―Cuꞌma ̱ nguꞌ cusuꞌ, cuꞌma ̱ nguꞌ tyaꞌa

quichi ̱ tyi na ―nacui ̱ yu―, cuiꞌya ma ̱ chaꞌ
clyu tiꞌ ꞌna, chcuiꞌ naꞌ xi loꞌo ma ̱ ―nacui ̱
yu―. Tlyu tsa chaꞌ ntsuꞌu jiꞌi̱ ycuiꞌ Ndyosi
nu nduꞌni tlyu na jiꞌi̱ Ni. Cua saꞌni nguluꞌu
looNi jiꞌi̱ jyoꞌo cusuꞌ jiꞌna nungua naaAbra-
ham. Tya ndiꞌi ̱ jyoꞌo cusuꞌ biꞌ nde quichi ̱
tyi yu, nde loyuu su cuentya Mesopotamia,

chaꞌbilya tyalaayucaquichi ̱Haránnungua
liꞌ. 3 “Xtyanu nuꞌu̱ jiꞌi̱ loyuu quichi ̱ tyi nuꞌu̱,
tyuꞌutsuꞌ nuꞌu̱ jiꞌi ̱ nguꞌ tyaꞌa nuꞌu̱”, nacui ̱
ycuiꞌ Ndyosi jiꞌi̱ Abraham biꞌ liꞌ. “Tsaa nuꞌu̱
ca chaca chalyuu ca su culuꞌu naꞌ jinuꞌu̱
chaꞌ tyiꞌi̱ nuꞌu̱”, nacui̱ Ni. 4 Biꞌ chaꞌ ngutuꞌu
Abraham loyuu jiꞌi̱ nguꞌ Caldea, ndyaa yu
quichi ̱ Harán, ndyanu yu ca quichi ̱ biꞌ tyu ̱u̱
yija ̱. Nu loꞌo ngujuii sti Abraham, liꞌ ngulo
ycuiꞌ Ndyosi cña jiꞌi̱ yu chaꞌ tsaa yu tyijyuꞌ
la ñaꞌa̱ cuayáꞌ nu ndyalaa yu loyuu re su
ndiꞌi̱ na juani. 5 Pana ná nda ycuiꞌ Ndyosi
chacuayáꞌ caja yuu jiꞌi̱ yu tsiyaꞌ ti, loꞌo juaꞌa̱
ni sca sñiꞌ Abraham ná ntsuꞌu tyempo biꞌ.
Liꞌ nchcuiꞌ ycuiꞌ Ndyosi loꞌo yu: “Ta naꞌ yuu
re jinuꞌu̱, juaꞌa ̱ jiꞌi̱ sñiꞌ nuꞌu̱ ca tiyaꞌ la, nu
loꞌo cua ntsuꞌu nu sube jinuꞌu̱”, nacui ̱ ycuiꞌ
Ndyosi jiꞌi̱ yu. 6 Loꞌo liꞌ nda ycuiꞌ Ndyosi
chaꞌ loꞌo Abraham chaca quiyaꞌ: “Tsaa sñiꞌ
steꞌ nuꞌu̱ nde ca chaca chalyuu”, nacui ̱ Ni.
“Liꞌ tyanu ñati ̱ jinuꞌu̱ tyijyuꞌ chaca tyajacua
siyento yija̱, su xcubeꞌ nguꞌ ca tyi jiꞌi̱ ñati ̱
jinuꞌu̱”, nacui ̱ Ni. “Ntsuꞌu chaꞌ cuaꞌni nguꞌ
cña jiꞌi̱ nguꞌ ca tyi biꞌ laja ti, ná loꞌo cayaꞌ.
7 Liꞌ xcubeꞌ naꞌ jiꞌi̱ nguꞌ biꞌ xquiꞌya chaꞌ tiꞌí
tsa xcubeꞌ nguꞌ jiꞌi̱ ñati ̱ jinuꞌu̱. Tyuꞌu ñati ̱
jinuꞌu̱ loyuu biꞌ liꞌ, tya ̱a̱ nguꞌ ca nde chaca
quiyaꞌ, cuaꞌni tlyu nguꞌ biꞌ jnaꞌ liꞌ.” 8Ngüiñi
chaꞌ jiꞌi ̱ ycuiꞌ Ndyosi loꞌo jyoꞌo Abraham liꞌ;
biꞌ chaꞌ ngulo Ni cña jiꞌi̱ yu chaꞌ xiꞌyu nguꞌ
quiji ̱ lcaanuquiꞌyu sñiꞌ yu, chaꞌ juaꞌa̱ tyiꞌu tiꞌ
sñiꞌ yu chaꞌ cua ngüiñi chaꞌ jiꞌi̱ ycuiꞌ Ndyosi
loꞌo sti nguꞌ. Juaꞌa̱ ngua chaꞌ, ngusiꞌyu jyoꞌo
Abraham quiji ̱ sñiꞌ nu ntsuꞌu cua snuꞌ ti tsa̱
ngula; la cuiꞌ Isaac ngua naa sñiꞌ yu. Nu loꞌo
cua ngusuꞌ jyoꞌo Isaac biꞌ, liꞌ ngula sñiꞌ yu,
loꞌo la cuiꞌ juaꞌa̱ nguaꞌni yu, chaꞌ ngusiꞌyu
quiji ̱ sñiꞌ yu. Jacob ngua naa sñiꞌ yu, loꞌo liꞌ
tii tyucuaa tyaꞌa sñiꞌngula jiꞌi ̱ jyoꞌo Jacobbiꞌ;
jyoꞌo cusuꞌ jiꞌi̱ lcaa na laca nguꞌ biꞌ.

9 ’Tsaca sñiꞌ Jacob ngua naa José. Ngua
sca tsa̱ ngua ñasiꞌ̱ tsa tyaꞌa yu jiꞌi̱ nu José
biꞌ, biꞌ chaꞌ ndyujuiꞌ nguꞌ jiꞌi̱ yu jiꞌi ̱ xaꞌ ñati.̱
Ngüiꞌya nguꞌ jiꞌi̱ nu José biꞌ, ndyaa loꞌo nguꞌ
jiꞌi̱ yu ca loyuu su cuentya Egipto. Pana
ná ngulayaꞌ ycuiꞌ Ndyosi jiꞌi̱ José, 10 nguaꞌni
Ni chaꞌ ngaꞌaa nguaꞌni cuxi nguꞌ loꞌo yu
liꞌ. Tyempo biꞌ ntsuꞌu rey jiꞌi̱ nguꞌ Egipto
nu ngua naa Faraón, loꞌo liꞌ nguaꞌni ycuiꞌ
Ndyosi chaꞌ ngua cuayáꞌ tiꞌ Faraón chaꞌ nguꞌ
tii ngua nu José biꞌ. Biꞌ chaꞌ ndiya tiꞌ rey
Faraón jiꞌi ̱ yu, nda rey cña jiꞌi̱ yu, chaꞌ ngua
nu José biꞌ loo jiꞌi̱ lcaa nguꞌ Egipto, loꞌo juaꞌa̱
jiꞌi̱ lcaa msu nu ntsuꞌu toniꞌi ̱ jiꞌi ̱ rey Faraón
biꞌ.

11 ’Loꞌo liꞌ ndyalaa sca jbiꞌña loyuu Egipto,
loꞌo juaꞌa̱ ca loyuu su cuentya Canaán. Tiꞌí
tsa ñaꞌa ̱ ndyanu nguꞌ, ngaꞌaa ngujui na cacu
jyoꞌo cusuꞌ jiꞌna. 12 Liꞌ ngujui chaꞌ jiꞌi ̱ Jacob
chaꞌ tya ntsuꞌuna cacunguꞌ ca loyuuEgipto,
biꞌ chaꞌ ngulo yu cña jiꞌi̱ sñiꞌ yu chaꞌ tsaa
squiꞌya nguꞌ nscuaꞌ chaꞌ cacu nguꞌ loꞌo tyaꞌa

nguꞌ, la cuiꞌ sñiꞌ yu biꞌ laca jyoꞌo cusuꞌ jiꞌna.
Liꞌ ndyaa nguꞌ biꞌ sca quiyaꞌ. 13 Loꞌo ndyaa
nguꞌ nu nchca tyucuaa quiyaꞌ, liꞌ ngua chaꞌ
ndyuloo nguꞌ jiꞌi̱ jyoꞌo José, chaꞌ la cuiꞌ tyaꞌa
nguꞌ laca yu. Ngua cuayáꞌ tiꞌ rey Faraón
tilaca laca sti José, tilaca laca tyaꞌa yu liꞌ.
14 Loꞌo liꞌ nda José chaꞌ ndyaa cachaꞌ jiꞌi̱ sti
yu chaꞌ tya ̱a̱ nu cusuꞌ ca su ndiꞌi ̱ yu loꞌo
lcaa tyaꞌa yu. Cua ntsuꞌu snayala tyii ngaꞌyu
tyaꞌa nguꞌ tyaꞌa sti José tyempo biꞌ. 15Ndyaa
nu Jacob biꞌ nde loyuu su cuentya Egipto
loꞌo lcaa tyaꞌa nguꞌ liꞌ, juaꞌa ̱ tya ndalo nu
cusuꞌ xi tyu̱u̱ yija ̱ hasta ñaꞌa ̱ cuayáꞌ nu ngu-
juii yu. Liꞌ ngujuii lcaa sñiꞌ jyoꞌo Jacob, nu
jyoꞌo cusuꞌ jiꞌna biꞌ ni. 16 Pana ná ndyanu
tyijya̱ jyoꞌo cusuꞌ jiꞌna ca loyuu su cuentya
Egipto, chaꞌ nu loꞌo nduꞌu nguꞌ ndyaa nguꞌ,
ndyaa loꞌo nguꞌ jiꞌi ̱ tyijya̱ jyoꞌo biꞌ, chaꞌ xatsiꞌ
nguꞌ jiꞌi̱ tyijya̱ chaca quiyaꞌ neꞌ tyuquee nde
quichi ̱ Siquem; tyuquee biꞌ ngua nu ngüiꞌya
jyoꞌo Abraham jiꞌi̱ nguꞌ Hamor nu ngua tya
saꞌni la, chaꞌ tsaa sñiꞌ tsaa xatsiꞌ jiꞌi ̱ ycuiꞌ.

17 ’Cua ndyatu̱ la tyaꞌa jyoꞌo cusuꞌ jiꞌna ca
loyuu su cuentya Egipto; liꞌndyalaa tyempo
nu nchcuiꞌ ycuiꞌ Ndyosi loꞌo jyoꞌo Abraham
nunguasaꞌni la, tyempochaꞌ tyuꞌunguꞌ tyaa
nguꞌ. 18 Xaꞌ rey ngua loo jiꞌi̱ nguꞌ Egipto
liꞌ, nu bilya cuna tilaca ngua jyoꞌo José biꞌ.
19Nguñiloꞌo reybiꞌ jiꞌi ̱ jyoꞌo cusuꞌ jiꞌna, ngux-
cubeꞌ rey biꞌ jiꞌi̱ nguꞌ. Juaꞌa̱ ngulo rey biꞌ cña
chaꞌ xcua̱a̱ nguꞌ jiꞌi ̱ lcaa cubiꞌ quiꞌyu jiꞌi ̱ nguꞌ,
chaꞌ cajaa cubiꞌ, chaꞌ ngaꞌaa catu ̱ la nguꞌ biꞌ.
20 Tyempo biꞌ ngula jyoꞌo Moisés, loꞌo juaꞌa̱
tsoꞌo tsa ntsuꞌu tyiquee ycuiꞌNdyosi ñaꞌa ̱ jiꞌi̱
nu piti biꞌ. Sna coꞌ ti ngutiꞌi̱ yu loꞌo xtyaꞌa̱
yu loꞌo sti yu, chaꞌ nguxcatiꞌ xtyaꞌa̱ yu jiꞌi̱ yu.
21 Liꞌ ndyalaa tyempo nu ntsuꞌu chaꞌ xcua̱a̱
nguꞌ cusuꞌ jiꞌi̱ cubiꞌ biꞌ. Pana sca nu cunaꞌa̱
sñiꞌ rey xñaꞌa̱ biꞌ nquije cubiꞌ biꞌ jiꞌi̱, ndyiꞌya
jiꞌi̱ ndyaa toꞌ tyi liꞌ chaꞌ caca cubiꞌ sñiꞌmiñaꞌa̱.
22Nu loꞌo cua ngusuꞌ la nu Moisés biꞌ, ngua
tsaꞌa ̱ yu lcaa chaꞌ nu jlo tiꞌ nguꞌ tii nde loyuu
su cuentya Egipto. Jlo tsa tiꞌ nu Moisés biꞌ
ñaꞌa̱ chaꞌnuchcuiꞌyu loꞌonguꞌ, chaꞌngua tsa
jiꞌi̱ yu.

23 ’Cua ntsuꞌu tuꞌba yija̱ Moisés, loꞌo ntiꞌ
tsa yu tsaa naꞌa ̱ yu jiꞌi̱ nguꞌ Israel tyaꞌa yu,
si tsoꞌo ndiꞌi̱ nguꞌ. 24 Liꞌ naꞌa̱ yu jiꞌi̱ sca nguꞌ
Egipto nu tiꞌí tsa nchcubeꞌ jiꞌi ̱ sca nguꞌ Israel.
Nguxtyucua Moisés jiꞌi̱ nu nguꞌ tyaꞌa yu biꞌ,
ngujuiꞌi ̱ yu jiꞌi ̱ nu nguꞌ Egipto biꞌ ñaꞌa̱ cuayáꞌ
nu ndyujuii yu jiꞌi ̱ biꞌ. 25 Ndiꞌya̱ ngulacua
tiꞌMoisés liꞌ: “Juani ngua cuayáꞌ tiꞌ tyaꞌa naꞌ
chaꞌ cuaꞌni lyaá Ni jiꞌi ̱ nguꞌ Israel tyaꞌa naꞌ
xquiꞌya naꞌ”. Juaꞌa̱ ngulacua tiꞌ nu Moisés
biꞌ, pana siꞌi chaꞌ biꞌ ntiꞌ nguꞌ Israel tyaꞌa
yu. 26 Nguxee chaca tsa̱ ndyalaa yu ca su
ngusu̱u̱ tyaꞌa tucua tyaꞌa nguꞌ Israel. Ná
ndiya tiꞌMoisés chaꞌnxu̱u̱ tyaꞌanguꞌbiꞌ: “¿Ni
chaꞌ laca nxu ̱u̱ tyaꞌa ma ̱?” nacui ̱ yu jiꞌi̱ nguꞌ
liꞌ. “La cuiꞌ ca nguꞌ tyaꞌa na lacama ̱. Ná tsoꞌo
chaꞌ nxu̱u̱ tyaꞌama ̱.” 27Liꞌ ntejeyaꞌ chaca nu

xñaꞌa̱ la biꞌ jiꞌi ̱ Moisés, nguxacui ̱ chaꞌ jiꞌi̱ yu
ndiꞌya ̱: “¿Tilaca laca nunda chacuayáꞌ jinuꞌu̱
chaꞌ caca nuꞌu̱ loo jiꞌi̱ cua?” nacui ̱ jiꞌi̱ nu
Moisés biꞌ, “¿Ha cuaꞌni cuayáꞌ nuꞌu̱ jiꞌi̱ cua?”
nacui ̱. 28 “Ñiꞌya̱ nu ndyujuii nuꞌu̱ jiꞌi ̱ nu nguꞌ
Egiptobiꞌ la caa, ¿ha juaꞌa ̱ cujuii nuꞌu̱ jnaꞌntiꞌ
nuꞌu̱ juani?” 29Nu loꞌo ndyuna Moisés chaꞌ
biꞌ, liꞌngusnayu, ndyaayuca chaca chalyuu
su naa Madián. Nguꞌ xta laca nu Moisés biꞌ,
nu ngutiꞌi ̱ yu loyuu biꞌ. Ngujui clyoꞌo yu liꞌ,
loꞌo juaꞌa̱ ngujui tucua tyaꞌa sñiꞌ quiꞌyu yu.

30 ’Cua nteje tacui tuꞌba yija ̱, liꞌ ntsuꞌu sca
tsa̱ ngaꞌa̱ Moisés sca loyuu btyi su ná ntsuꞌu
hitya nu coꞌo nguꞌ. Cacua ti sca caꞌya nu naa
Sinaí, ca biꞌ ndyaꞌa̱ yu liꞌ. Naꞌa̱ yu sca yaca
quicheꞌ ndyaqui ̱, pana laja quiiꞌ biꞌ nguluꞌu
loo sca xca̱ jiꞌi ̱ ycuiꞌ Ndyosi jiꞌi ̱ yu. 31Ndube
tsa tiꞌ Moisés liꞌ. Ndyaa yu cacua la xi slo
yaca quicheꞌ biꞌ, loꞌo liꞌ ndyuna yu chaꞌ nu
nchcuiꞌ ycuiꞌ Ndyosi nu Xuꞌna na loꞌo yu:
32 “Ycuiꞌ Ndyosi laca naꞌ”, nacui ̱ nu Xuꞌna
na. “La cuiꞌ naꞌ laca ̱, nguaꞌni tlyu jyoꞌo cusuꞌ
jinuꞌu̱ jnaꞌ”, nacui ̱ Ni. “Loꞌo jyoꞌo Abraham,
loꞌo jyoꞌo Isaac, loꞌo jyoꞌo Jacob nguaꞌni tlyu
nguꞌ ꞌna.” Ndyutsi ̱i̱ tsanuMoisésbiꞌ liꞌ, hasta
nchcua ̱ tyayu; ngaꞌaanguañaꞌa̱ cuiꞌyayu jiꞌi̱
quiiꞌ tsiyaꞌ ti. 33 Chaca quiyaꞌ nchcuiꞌ ycuiꞌ
nu Xuꞌna na loꞌo yu liꞌ: “Clyo clya nuꞌu̱ caña
nu ngaꞌa ̱ quiyaꞌ nuꞌu̱”, nacui ̱ Ni, “chaꞌ slo
naꞌ ndu ̱ nuꞌu̱. Tacati tsaa ca nde chaꞌ ycuiꞌ
Ndyosi laca naꞌ. 34Cua naꞌa̱ naꞌ jiꞌi̱ lcaa nguꞌ
Israel tyaꞌa nuꞌu̱ ca su ndiꞌi̱ nguꞌ nde loyuu
Egipto. Cua ngusubi naꞌ jiꞌi ̱ lcaa cuꞌma ̱ chaꞌ
cacama ̱ñati ̱ꞌna, pana juani lye tsanchcubeꞌ
nguꞌ cuxi biꞌ jiꞌi̱ ñati ̱ ꞌna. Ndyuna naꞌ chaꞌ
xñiꞌi̱ tsa ndañi nxiꞌya nguꞌ, biꞌ chaꞌ ndyalaa
naꞌ chaꞌ cuaꞌni lyaá naꞌ jiꞌi ̱ nguꞌ. Juani culo
naꞌ cña jinuꞌu̱ chaꞌ xtyu̱u̱ nuꞌu̱ tyaa nuꞌu̱ nde
loyuu su cuentya Egipto chaca quiyaꞌ.”

35 ’Nu ngua saꞌni la ná ntajaꞌa̱ nguꞌ Israel
tyaꞌa yu chaꞌ caca nu Moisés biꞌ loo jiꞌi ̱ nguꞌ:
“¿Tilaca laca nu nda chacuayáꞌ jinuꞌu̱ chaꞌ
cacanuꞌu̱ loo jiꞌi ̱ cua, chaꞌ cuaꞌni cuayáꞌnuꞌu̱
jiꞌi ̱ cua?” nacui ̱ nguꞌ jiꞌi ̱ yu saꞌni la. Pana la
cuiꞌ Moisés biꞌ ni, cua ngusubi ycuiꞌ Ndyosi
jiꞌi ̱ yu chaꞌ caca yu loo jiꞌi̱ nguꞌ Israel tyaꞌa
yu, chaꞌ cuaꞌni lyaáNi jiꞌi̱ nguꞌbiꞌ, chaꞌ tiꞌí tsa
nchcubeꞌnguꞌbiꞌ; biꞌ chaꞌnguloycuiꞌNdyosi
cña jiꞌi ̱Moisésnu loꞌo naꞌa̱ yu jiꞌi̱ xca̱ jiꞌi ̱ ycuiꞌ
Ndyosi ndu ̱ laja yaca quicheꞌ su ndyaqui̱
biꞌ. 36 Nda ycuiꞌ Ndyosi chacuayáꞌ jiꞌi̱ jyoꞌo
Moisés chaꞌ cuaꞌni yu cña tonu chaꞌ cube tiꞌ
nguꞌ ca loyuu su cuentya Egipto. Xquiꞌya
chaꞌ ngua jiꞌi̱ yu nguaꞌni yu cña tonu biꞌ, biꞌ
chaꞌ ngua jiꞌi̱ yu ngulo yu cña jiꞌi̱ lcaa nguꞌ
Israel tyaꞌa yu, chaꞌ ngutuꞌu nguꞌ loyuu su
cuentya Egipto ngutaꞌa ̱ loꞌo Moisés jiꞌi̱ nguꞌ
biꞌ. Xaꞌ nguaꞌni yu cña tonu toꞌ tyujoꞌo nu
naa Tyujoꞌo Ngaꞌa. Liꞌ ngutaꞌa̱ yu loꞌo nguꞌ
nde sca loyuubtyi su nántsuꞌuhitya nu coꞌo
nguꞌ, loꞌo juaꞌa̱ chaca quiyaꞌ nguaꞌni yu cña
tonu chaꞌ cube tiꞌ nguꞌ jiꞌi ̱ ycuiꞌ Ndyosi. Cua

tuꞌba yija ̱ ngutaꞌa̱ nu Moisés biꞌ loꞌo nguꞌ.
37LacuiꞌMoisésnguanunchcuiꞌ loꞌonguꞌbiꞌ
ndiꞌya̱: “Cuangulo ycuiꞌNdyosi cña jnaꞌ chaꞌ
ta naꞌ chaꞌ jiꞌi̱ Ni loꞌoma ̱, la cuiꞌ juaꞌa̱ culo Ni
cña jiꞌi ̱ chaca nguꞌ tyaꞌa na nde loo la”, nacui ̱
nu Moisés biꞌ jiꞌi ̱ nguꞌ nu ngua liꞌ. 38 La cuiꞌ
Moisés biꞌ ngaꞌa̱ loꞌo nguꞌ ca su ndyuꞌu tiꞌi ̱
nguꞌ claꞌbe loyuu btyi biꞌ. Liꞌ nchcuiꞌ xca ̱ jiꞌi ̱
ycuiꞌNdyosi loꞌo nu cusuꞌ biꞌ ca lo xlya caꞌya
su naa Sinaí. Loꞌo juaꞌa̱ nda Moisés chaꞌ biꞌ
loꞌo lcaa nguꞌ biꞌ, la cuiꞌ jyoꞌo cusuꞌ jiꞌna laca
nguꞌ biꞌ. Nu chaꞌ nu cua nchcuiꞌMoisés loꞌo
nguꞌ biꞌ liꞌ, ná ngaꞌa̱ chaꞌ tye chaꞌ biꞌ tsiyaꞌ
ti; biꞌ chaꞌ tya ntsuꞌu chaꞌ nu nguscua jyoꞌo
Moisés biꞌ, chaꞌ ca cuayáꞌ tiꞌ na jiꞌi̱ juani.

39 ’Pana ná ndyuna tsoꞌo jyoꞌo cusuꞌ jiꞌna
chaꞌ nu nda Moisés loꞌo nguꞌ, chaꞌ ná ntiꞌ
nguꞌ cuaꞌa ̱ jyaca ̱ nguꞌ jiꞌi ̱. Ndyiꞌu tsa tiꞌ nguꞌ
chaꞌ jiꞌi ̱ loyuu su cuentya Egipto, biꞌ chaꞌ
ngua tiꞌ nguꞌ xtyu̱u̱ nguꞌ loyuu biꞌ chaca
quiyaꞌ. 40 Tya ntsuꞌu nu Moisés biꞌ lo caꞌya,
loꞌo liꞌ ndiꞌya̱ nguane nguꞌ jiꞌi̱ jyoꞌo Aarón nu
ngua sca sti joꞌó: “¿Ha ná cuiñá nuꞌu̱ sca joꞌó
cuentya jiꞌna chaꞌ cuaꞌni tlyu na jiꞌi ̱, ñiꞌya ̱
nduꞌni tlyu nguꞌ jiꞌi ̱ sca joꞌó?” nacui ̱ nguꞌ jiꞌi ̱
nu Aarón biꞌ. “Cua nguluꞌu Moisés tyucui̱i ̱
jiꞌna su ngutuꞌu na loyuu su cuentya Egipto,
pana juani ngaꞌaa jlo tiꞌ na na laca ngua jiꞌi ̱
yu biꞌ.” 41Liꞌ ngüiñá nguꞌ sca toro cuañiꞌ loꞌo
oro chaꞌ caca biꞌ joꞌó jiꞌi̱ nguꞌ. Ndyujuii nguꞌ
bata ca slo joꞌó biꞌ jiꞌi̱ nguꞌ, chaꞌ ta nguꞌmsta ̱
jiꞌi ̱ joꞌó, chaꞌ cuaꞌni tlyu nguꞌ jiꞌi ̱ joꞌó biꞌ. Chaa
tsa tiꞌ nguꞌ loꞌo naꞌa̱ nguꞌ jiꞌi ̱ joꞌó nu ngüiñá
ycuiꞌ ca nguꞌ jiꞌi̱. 42Xaꞌ ñaꞌa̱ chaꞌ ngulacua tiꞌ
ycuiꞌNdyosi ñaꞌa̱ Ni jiꞌi̱ nguꞌ: “Culayaꞌ naꞌ jiꞌi ̱
nguꞌ jua tsiyaꞌ ti chaꞌ ndyuꞌni nguꞌ cña cuxi
biꞌ liꞌ”, nacui̱ Ni. “Xcuiꞌ chaꞌ xñaꞌa̱ ntiꞌ nguꞌ
jua.” Juaꞌa ̱ ngulacua tiꞌ ycuiꞌNdyosi, biꞌ chaꞌ
nguxtyanu Ni jiꞌi̱ nguꞌ chaꞌ cuaꞌni tlyu nguꞌ
biꞌ jiꞌi ̱ lcaa na nu ntsuꞌu nde cua̱; joꞌó laca
cuichaa ngua tiꞌ nguꞌ liꞌ, joꞌó laca coꞌ ngua
tiꞌ nguꞌ, loꞌo cualya, loꞌo cuii. Xcuiꞌ chaꞌ cuxi
nguaꞌni nguꞌ liꞌ. Cuentya jiꞌi̱ chaꞌ cuxi nu
nguaꞌni nguꞌ, biꞌ laca chaꞌ nu nguscua jyoꞌo
cusuꞌ lo quityi jiꞌi̱ ycuiꞌNdyosi ndiꞌya ̱:
Nguꞌ Israel laca lcaa ma ̱; ngutaꞌa̱ yuꞌu ma ̱

tuꞌba yija̱ lo nati ̱ꞌ btyi, nacui ̱ ycuiꞌ
Ndyosi.

¿Ni chaꞌ laca ná nguaꞌni tlyu ma ̱ ꞌna tyempo
biꞌ loꞌo ndyujuii ma ̱ naꞌni biꞌ?

Siꞌi na tyucui tyiquee ma ̱ nda ma ̱ naꞌni biꞌ,
chaꞌ caca niꞌmsta ̱ ꞌna.

43Ndyiꞌya loꞌoma ̱ jiꞌi ̱niꞌi ̱ sube jiꞌi̱ joꞌóMoloc,
ndyiꞌya loꞌo ma ̱ jiꞌi ̱ sca cuii nu laca joꞌó

Renfán;
tucua tyaꞌa joꞌó biꞌ ngüiñá ma ̱ chaꞌ caca joꞌó

biꞌ xuꞌnama ̱.
Biꞌ chaꞌ cuaꞌni naꞌ chaꞌ tsaa loꞌo nguꞌ xaꞌ tsuꞌ

jiꞌi̱ ma ̱ nde chaca chalyuu nu tyijyuꞌ
la;

tsaa ma ̱ chaca tsuꞌ, nde quichi ̱ Babilonia
chaꞌ chcubeꞌma ̱ cajua.

Juaꞌa̱ nchcuiꞌycuiꞌNdyosi loꞌonguscua jyoꞌo
cusuꞌ chaꞌ jiꞌi ̱Ni lo quityi nu ngua saꞌni.

44 ’Ngutaꞌa̱ yuꞌu jyoꞌo cusuꞌ jiꞌna ca lo nati ̱ꞌ
btyi. Ntsuꞌu sca niꞌi ̱ quiji ̱ naꞌni ti jiꞌi̱ nguꞌ, nu
ndyiꞌya loꞌo nguꞌ jiꞌi̱ ndyaꞌa ̱ nguꞌ, chaꞌ ndyiꞌu
tiꞌ nguꞌ jiꞌi ̱ ycuiꞌ Ndyosi xquiꞌya niꞌi̱ quiji ̱ biꞌ.
Ycuiꞌ Ndyosi nguluꞌu cña jiꞌi ̱ jyoꞌo Moisés biꞌ
ñiꞌya̱ nu cuiñá nguꞌniꞌi ̱ biꞌ. 45Nu loꞌo ngujuii
nu Moisés biꞌ, liꞌ ngusubi Ni jiꞌi̱ jyoꞌo Josué
chaꞌ caca yu loo jiꞌi̱ jyoꞌo cusuꞌ jiꞌna. Loꞌo
niꞌi ̱ quiji ̱ biꞌ, ñaa loꞌo nguꞌ jiꞌi ̱ loꞌo ndyalaa
nguꞌ loyuu re. Liꞌ nguloꞌo ycuiꞌ Ndyosi jiꞌi ̱
xaꞌ la ñati,̱ nguloꞌo Ni jiꞌi ̱ lcaa nguꞌ ca tyi
biꞌ, chaꞌ tyanu yuu re laja ti. Nguxtyanu
nguꞌ jiꞌi ̱ niꞌi̱ quiji̱ biꞌ toꞌ tyi sca ñati ̱hasta ñaꞌa̱
cuayáꞌ nu ndyalaa tyempo loꞌo ngua jyoꞌo
David loo jiꞌi ̱nguꞌ. 46Tsoꞌo tsantsuꞌu tyiquee
ycuiꞌ Ndyosi ñaꞌa̱ Ni jiꞌi ̱ nu David biꞌ. Liꞌ
ngua tiꞌDavid cuiñá sca niꞌi ̱ su caca tyi ycuiꞌ
Ndyosi, chaꞌ ycuiꞌNdyosi laca loo jiꞌi̱ ñati ̱ jiꞌi ̱
Jacob. 47Pana ná tsoꞌo ntiꞌ ycuiꞌNdyosi chaꞌ
cuaꞌni David juaꞌa̱; nu loꞌo cua nguluu sñiꞌ
jyoꞌo David nu ngua naa Salomón, liꞌ nda
ycuiꞌNdyosi chacuayáꞌ jiꞌi̱ yu cuañiꞌ biꞌ, chaꞌ
cuiñá yu niꞌi ̱ biꞌ. 48 Loꞌo ycuiꞌ Ndyosi ni, ná
ntajaꞌa̱ Ni tyanu Ni neꞌ niꞌi̱ nu ngüiñá ñati ̱ti,
chaꞌ lacaycuiꞌNdyosi loo jiꞌi ̱ lcaacachalyuu.
Ñiꞌya̱ nguscua sca jyoꞌo cusuꞌ chaꞌ cuentya
jiꞌi̱ ycuiꞌNdyosi tya saꞌni la:
49Ntsuꞌu tyi naꞌ nde cua ̱, nacui ̱ ycuiꞌNdyosi

nu Xuꞌna na.
Sca ti naꞌ ndyiꞌya loo naꞌ jiꞌi̱ tyucui ñaꞌa̱

chalyuu, nacui̱ Ni,
biꞌ chaꞌ ná ca cuiñá sca ñati ̱chalyuu sca niꞌi ̱

su tyiꞌi ̱ naꞌ, nacui̱ Ni,
ná ntsuꞌu su xtyii cñaꞌ naꞌ.
50 Ycuiꞌ naꞌ ngüiñá naꞌ lcaa na nu ntsuꞌu

tyucui ñaꞌa̱ chalyuu.
51Tyanchcuiꞌ laEsteban loꞌonguꞌ cusuꞌ liꞌ:
―Ná ntajaꞌa̱ ma ̱ taquiyaꞌ ma ̱ chaꞌ nu

nchcuiꞌ ycuiꞌ Ndyosi loꞌo ma ̱. Tacalya tsa
hique ma ̱, chaꞌ ná nduna ma ̱ chaꞌ jiꞌi ̱ ycuiꞌ
Ndyosi tsiyaꞌ ti; juaꞌa ̱ lcaa tsa̱ chi ̱i ̱ntiꞌma ̱ loꞌo
nclyacua tiꞌ ma ̱ chaꞌ jiꞌi ̱ Xtyiꞌi ycuiꞌ Ndyosi.
La cuiꞌ ñiꞌya ̱ nguaꞌni jyoꞌo cusuꞌ jiꞌna chaꞌ
cuxi saꞌni, la cuiꞌ juaꞌa̱ ndyuꞌni ma ̱ juani.
52 Cua nguxcubeꞌ jyoꞌo cusuꞌ jiꞌna jiꞌi̱ lcaa
jyoꞌo cusuꞌ nu ngua tuꞌba jiꞌi̱ ycuiꞌ Ndyosi
chaꞌ nchcuiꞌNi loꞌo ñati ̱cua saꞌni. Cua ndyu-
juii nguꞌ biꞌ jiꞌi̱ jyoꞌo cusuꞌ nu nguscua chaꞌ
jiꞌi̱ ycuiꞌ Ndyosi ndiꞌya̱: “Tyalaa sca ñati ̱nde
chalyuu re; xcuiꞌ lubii tsa cresiya jiꞌi ̱ yu biꞌ
caca”, nacui ̱ jyoꞌo cusuꞌ biꞌ. Loꞌo juaꞌa̱ tsubiꞌ
ti cua ndyalaa la cuiꞌ ñati ̱nu nchcuiꞌ quityi
chaꞌ jiꞌi̱. Chiyaꞌa̱ tsa nguaꞌni ma ̱ nu loꞌo
ndyujuii ma ̱ jiꞌi ̱ yu. 53 Xca̱ jiꞌi̱ ycuiꞌ Ndyosi
laca nu nda chaꞌ jiꞌi ̱ ycuiꞌ Ndyosi loꞌo ma ̱
saꞌni la, cña nu ngulo ycuiꞌ Ni jiꞌi ̱ ma̱ laca
chaꞌ biꞌ. Tya ntsuꞌu quityi biꞌ jiꞌi ̱ ma ̱ juani,
pana ná ntajaꞌa̱ ma ̱ taquiyaꞌ ma ̱ jiꞌi ̱ chaꞌ nu
nchcuiꞌ ycuiꞌNdyosi loꞌoma ̱ lo quityi biꞌ.

Ndyujuii nguꞌ jiꞌi ̱ Esteban
54 Nu loꞌo ndyuna nguꞌ chaꞌ nu nchcuiꞌ

Esteban, ngua ñasiꞌ̱ tsa nguꞌ liꞌ, tyaala tsa
ndiꞌi ̱ cloo nguꞌ chaꞌ ñasiꞌ̱ nguꞌ. 55 Nxñaꞌa̱
Esteban nde cua̱, liꞌ naꞌa̱ yu sca xee tlyu tsa
nu nguaꞌni Xtyiꞌi ycuiꞌ Ndyosi chaꞌ ñaꞌa ̱ yu
jiꞌi̱; xee jiꞌi ̱ ycuiꞌ Ndyosi ngua biꞌ. Loꞌo liꞌ
naꞌa̱ yu jiꞌi ̱ ycuiꞌ Jesús ndu̱ laꞌa tsuꞌ cui ̱ ca su
ntucua ycuiꞌNdyosi.

56―Ñaꞌa̱ ma ̱ yiꞌa̱―nacui ̱ Esteban jiꞌi ̱ nguꞌ
liꞌ―, cua ngusaala ycuiꞌ Ndyosi nde cua̱
―nacui̱―. Cua naꞌa̱ naꞌ jiꞌi̱ ycuiꞌ nu nda Ni
jiꞌi̱ lijya̱ chaꞌ laca yu ñati,̱ ndu ̱ yu laꞌa tsuꞌ cui ̱
ca su ntucua ycuiꞌNdyosi.

57 Cui ̱i̱ tsa ngusiꞌya nguꞌ liꞌ, ndacu̱ꞌ nguꞌ
jyaca̱ nguꞌ chaꞌ ngaꞌaa ntiꞌ nguꞌ cuna nguꞌ
chaꞌ nu nchcuiꞌ Esteban. 58Ntejeyaꞌ nguꞌ jiꞌi̱
nu Esteban biꞌ, loꞌo liꞌ yala ntchaa ngutuꞌu
nguꞌndyaa loꞌonguꞌ jiꞌi̱ yu nde toꞌquichi ̱. Liꞌ
ngu̱ nguꞌ quee jiꞌi ̱ yu chaꞌ cujuii nguꞌ jiꞌi̱ yu,
pana ngusta nguꞌ biꞌ steꞌ nguꞌ ca su ndu ̱ sca
yu cuañiꞌ nu naa Saulo. 59Laja loꞌo ngu ̱ nguꞌ
quee jiꞌi ̱nuEstebanbiꞌ, nchcuiꞌyu loꞌo Jesús:

―Jesús Xuꞌna naꞌ ―nacui ̱ Esteban―,
cuaꞌni nuꞌu̱ chaꞌ tsoꞌo quiꞌya nuꞌu̱ cresiya
jnaꞌ.

60Liꞌ ngucha sti ̱ꞌ yu loꞌo lye tsa nchcuiꞌ yu
chaca quiyaꞌ:

―Xuꞌna naꞌ ―nacui ̱ yu―, ná sta nuꞌu̱
quiꞌya jiꞌi̱ ñati ̱ re chaꞌ ngu ̱ nguꞌ quee jnaꞌ
―nacui̱ Esteban jiꞌi ̱ Jesús.
Loꞌo juaꞌa̱ tsa tsiyaꞌ ca ngujuii yu liꞌ.

8
Tyaala tsa Saulo jiꞌi ̱ ñati ̱ jiꞌi ̱ Jesucristo

1 Tsoꞌo tsa ngua tiꞌ nu Saulo biꞌ, chaꞌ cua
ndyujuii nguꞌ jiꞌi̱ Esteban. La cuiꞌ tsa̱ biꞌ
nguxana yu, tiꞌí tsa nchcubeꞌ yu jiꞌi ̱ nguꞌ
nu ntsuꞌu chaꞌ jiꞌi̱ loꞌo Jesucristo ca quichi ̱
Jerusalén. Lyaꞌ tsa tiꞌ yu jiꞌi̱ nguꞌ biꞌ; biꞌ chaꞌ
ngusñinguꞌ tyucui ̱i̱, ndyaanguꞌxaꞌ la quichi ̱
nde loyuu su cuentya Judea, loꞌo juaꞌa̱ loyuu
su cuentya Samaria. Pana nu tii tyucuaa
tyaꞌa nguꞌ nu ngua tsaꞌa̱ jiꞌi̱ Jesucristo tya
clyoni, ndyanunguꞌbiꞌnde Jerusalén. 2Loꞌo
juaꞌa̱ ntsuꞌu nguꞌ nu xñiꞌi̱ tsa tiꞌ xquiꞌya chaꞌ
ngujuii Esteban. Tyu ̱u̱ tyaꞌa nguꞌ biꞌ, nguꞌ
nu tyucui tyiquee nguꞌ ndyuꞌni tlyu nguꞌ jiꞌi̱
ycuiꞌ Ndyosi ni, ndyaa loꞌo nguꞌ biꞌ jiꞌi̱ jyoꞌo
Esteban ca su nguatsiꞌ; juaꞌa ̱ nxiꞌya tsa nguꞌ
nu ndyaa loꞌo jiꞌi̱ biꞌ. 3 Loꞌo nu Saulo biꞌ ni,
ngua tiꞌ yu chaꞌ lye tsa xcubeꞌ yu jiꞌi ̱ lcaa ñati ̱
jiꞌi̱ Jesucristo liꞌ. Ndyatí̱ yu ca niꞌi̱ jiꞌi ̱ nguꞌ,
ntejeyaꞌ yu jiꞌi ̱ nguꞌ quiꞌyu biꞌ, ntejeyaꞌ yu jiꞌi̱
nguꞌ cunaꞌa̱ biꞌ, chaꞌ tyaa loꞌo yu jiꞌi̱ nguꞌ neꞌ
chcua̱.

Ndyalaa chaꞌ jiꞌi ̱ Jesús loyuu su cuentya
Samaria

4 Loꞌo nu nguꞌ nu ndyaa xaꞌ quichi ̱ biꞌ ni,
ndanguꞌ chaꞌ jiꞌi̱ CristonuXuꞌnana loꞌonguꞌ
lcaa quichi ̱ ca su ndyaa nguꞌ. 5 La cuiꞌ juaꞌa̱

ndyaꞌa̱ sca ñati ̱nu naa Felipe, ndyaa yu nde
loyuu su cuentya Samaria; liꞌ ndyalaa yu
sca quichi ̱ ca biꞌ, nda yu chaꞌ jiꞌi̱ Jesucristo
loꞌo nguꞌ quichi ̱ biꞌ. 6 Tsoꞌo tsa ndyuna lcaa
nguꞌ quichi̱ chaꞌ biꞌ, loꞌo juaꞌa̱ naꞌa̱ nguꞌ cña
tonu cuentya jiꞌi̱ ycuiꞌ Ndyosi nu nguaꞌni
Felipe slo nguꞌ. 7 Nguaꞌni yu chaꞌ ndyaca
tsoꞌo tyu̱u̱ tyaꞌa nguꞌ quicha, juaꞌa̱ nguaꞌni
yu chaꞌ ndyaca tsoꞌo nguꞌ nu ngusñi cuiꞌi̱
cuxi jiꞌi̱. Cui̱i̱ nxiꞌya nguꞌ nu ntsuꞌu cuiꞌi ̱ cuxi
jiꞌi ̱, cuati nduꞌu nu cuiꞌi̱ cuxi nu ntsuꞌu jiꞌi̱
nguꞌ biꞌ ndyaa. Loꞌo juaꞌa ̱ ngua tsoꞌo nguꞌ
nu quicha quiyaꞌ, ngua tsoꞌo nguꞌ nu nchcu ̱ꞌ
tyijya̱. 8 Tsoꞌo tsa ntsuꞌu tyiquee lcaa nguꞌ
quichi ̱ biꞌ liꞌ.

9 Quichi̱ biꞌ ndiꞌi̱ sca nu quiꞌyu nu naa
Simón, nguꞌ cuchaꞌa̱ laca biꞌ. Nchcuiꞌ nu
Simón biꞌ chaꞌ nguꞌ tlyu laca ycuiꞌ ca; loꞌo
juaꞌa̱ ngusñinguꞌquichi ̱ chaꞌnunchcuiꞌ, jlya
tiꞌ nguꞌ chaꞌ laca nu Simón biꞌ sca ñati ̱ tlyu.
10Ndaquiyaꞌ nguꞌ culiyaꞌ jiꞌi̱; loꞌo juaꞌa̱ nguꞌ
tiꞌi, loꞌo nguꞌ nu laca loo jiꞌi ̱ quichi ̱, loꞌo nu
sube, lcaa nguꞌ loꞌo tyaꞌa nguꞌ ndyuna tsoꞌo
nguꞌ lcaa chaꞌ nu nchcuiꞌ nu Simón biꞌ.

―Cua nda ycuiꞌ Ndyosi chacuayáꞌ jiꞌi ̱ nu
quiꞌyu re chaꞌ cuaꞌni cua ñaꞌa ̱ ca cña tonu nu
ntiꞌ yu cuaꞌni yu―nacui ̱ nguꞌ quichi ̱ biꞌ liꞌ.

11Cua tyu̱u̱ yija ̱nguaꞌni cuchaꞌa̱ nu Simón
biꞌ jiꞌi ̱ lcaa ñati ̱ quicha, biꞌ chaꞌ jlya tiꞌ nguꞌ
lcaa chaꞌ nu nchcuiꞌ yu cuchaꞌa̱ biꞌ, nu loꞌo
bilya tyalaa Felipe quichi ̱ biꞌ. 12 Liꞌ ndyalaa
Felipe ca biꞌ, nda yu chaꞌ jiꞌi̱ Jesucristo
loꞌo lcaa nguꞌ quichi ̱; ndachaꞌ yu jiꞌi ̱ nguꞌ
ñiꞌya ̱ caca si laca ycuiꞌ Ni loo neꞌ cresiya jiꞌi̱
nguꞌ. Ndyuna nguꞌ chaꞌ nu nchcuiꞌ Felipe
liꞌ, ngusñi nguꞌ chaꞌ biꞌ; biꞌ chaꞌ ntyucuatya
yu jiꞌi̱ lcaa ñati ̱nu ngusñi chaꞌ biꞌ, masi nguꞌ
quiꞌyu,masi nguꞌ cunaꞌa̱. 13Loꞌoycuiꞌ Simón
ni, ngusñi chaꞌbiꞌ liꞌ, juaꞌa̱ ntyucuatyaFelipe
jiꞌi ̱. Liꞌ lcaa tsa̱ ndyaꞌa̱ lcaꞌa ̱ jiꞌi ̱ Felipe, chaꞌ
ndube tsa tiꞌ Simón loꞌo naꞌa̱ lcaa cña tonu
nu nguaꞌni nu Felipe biꞌ.

14 Liꞌ ndyuna nguꞌ nu ngua tsaꞌa̱ jiꞌi ̱ Je-
sucristo nu ndyanu ca Jerusalén chaꞌ loꞌo
nguꞌ Samaria biꞌ, cua ngusñi nguꞌ chaꞌ jiꞌi̱
ycuiꞌ Ndyosi. Cuati ngulo nguꞌ biꞌ cña jiꞌi̱
Pedro loꞌo Juan chaꞌ tsaa nguꞌ ca loyuu su
cuentya Samaria biꞌ. 15Ndyalaa nguꞌ ca biꞌ,
liꞌ nchcuiꞌ nguꞌ loꞌo ycuiꞌ Ndyosi cuentya jiꞌi̱
lcaa nguꞌ quichi ̱ nu cua ngusñi chaꞌ jiꞌi̱ Je-
sucristo ca biꞌ, ngüijña nguꞌ jiꞌi̱ ycuiꞌ Ndyosi
chaꞌ ta Ni Xtyiꞌi ycuiꞌ Ni, chaꞌ tyanu Ni neꞌ
cresiya jiꞌi̱ nguꞌ biꞌ. 16 Bilya tyanu Xtyiꞌi
ycuiꞌNdyosi neꞌ cresiya jiꞌi̱ nguꞌbiꞌ,masi cua
ntyucuatya Felipe jiꞌi̱ nguꞌ nu loꞌo ngua tiꞌ
nguꞌ caca nguꞌ ñati ̱ jiꞌi ̱ Jesucristo. 17Ngusta
yaꞌ Pedro loꞌo Juan hique nguꞌ, liꞌ ndyanu
Xtyiꞌi ycuiꞌNdyosi neꞌ cresiya jiꞌi ̱ nguꞌ biꞌ.

18-19 Naꞌa̱ Simón chaꞌ nu loꞌo ngusta yaꞌ
nguꞌ nu ngua tsaꞌa̱ jiꞌi ̱ Jesucristo hique nguꞌ,
ndyanu Xtyiꞌi ycuiꞌ Ndyosi neꞌ cresiya jiꞌi̱
nguꞌ liꞌ. Nchcuiꞌ Simón loꞌo nguꞌ biꞌ liꞌ:

―Ta naꞌ cñi jiꞌi̱ ma ̱ si xtyucuama ̱ jnaꞌ chaꞌ
juaꞌa̱ cuaꞌni naꞌ xi cña jua ―nacui ̱ Simón―.
Loꞌo naꞌ nta ̱ꞌ chaꞌ sta yaꞌ naꞌ hique ñati ̱ chaꞌ
tyanu Xtyiꞌi ycuiꞌNdyosi neꞌ cresiya jiꞌi̱ nguꞌ
―nacui ̱.

20―Stuꞌba ti cuaꞌni tye ycuiꞌNdyosi jinuꞌu̱
loꞌo lcaa cñi jinuꞌu̱ ―nacui ̱ Pedro jiꞌi̱ Simón
liꞌ―. Nu chaꞌ tsoꞌonuntsuꞌu jiꞌi ̱ ycuiꞌNdyosi,
ná taca ca cayaꞌ biꞌ ―nacui̱―. 21Ná ntsuꞌu
chaꞌ jinuꞌu̱ loꞌo ycuiꞌNdyosi tsiyaꞌ ti, biꞌ chaꞌ
ná ta Ni chacuayáꞌ jinuꞌu̱ chaꞌ cuaꞌni nuꞌu̱
cña loꞌo ya. 22 Culochu̱ꞌ nuꞌu̱ jiꞌi ̱ chaꞌ cuxi
nu ntsuꞌu neꞌ cresiya jinuꞌu̱, chaꞌ caca chcuiꞌ
nuꞌu̱ loꞌo ycuiꞌ Ndyosi chaꞌ cuiꞌya Ni chaꞌ
clyu tiꞌ jinuꞌu̱ jiꞌi̱ lcaa chaꞌ cuxi nu nguaꞌni
nuꞌu̱. 23 Jlo tiꞌ naꞌ lcaa ñaꞌa̱ chaꞌ cuxi nu
ntsuꞌu neꞌ cresiya jinuꞌu̱, chaꞌ tyaala tsa
nuꞌu̱; yaꞌ nu xñaꞌa̱ cua ntsuꞌu nuꞌu̱, biꞌ chaꞌ
ndachaꞌ naꞌ jinuꞌu̱ juani chaꞌ culochu̱ꞌ nuꞌu̱
jiꞌi ̱ chaꞌ cuxi nu ntsuꞌu jinuꞌu̱.

24Nguxacui̱ Simón chaꞌ jiꞌi ̱ nguꞌ liꞌ:
―Cuaꞌnima ̱ chaꞌ tsoꞌo chcuiꞌma ̱ loꞌo ycuiꞌ

nu Xuꞌna na cuentya jnaꞌ ―nacui ̱ Simón
jiꞌi ̱ nguꞌ―, chaꞌ cuiꞌya Ni chaꞌ clyu tiꞌ ꞌna
―nacui ̱―, chaꞌ ngaꞌaa cuaꞌni ycuiꞌ Ndyosi
ñiꞌya ̱ nu nacui̱ ma̱ jnaꞌ.

25Quiñaꞌa̱ la chaꞌ jiꞌi̱ ycuiꞌ Ndyosi nguluꞌu
Pedro loꞌo Juan jiꞌi̱ nguꞌ liꞌ, nchcuiꞌnguꞌñiꞌya ̱
ngua lcaa chaꞌ jiꞌi̱ Jesús. Loꞌo liꞌ nduꞌu nguꞌ
ya ̱a̱ nguꞌ nde Jerusalén. Claꞌbe tyucui̱i ̱ nteje
tacui nguꞌ tyu̱u̱ quichi ̱ loyuu su cuentya
Samaria, nguluꞌu nguꞌ jiꞌi ̱ nguꞌ lcaa quichi ̱
biꞌ ñiꞌya ̱ nu nduꞌni lyaá Jesús jiꞌi ̱ ñati ̱ cha-
lyuu.

Ndyacua tyaꞌaFelipe loꞌo scanguꞌEtiopía
26 Loꞌo liꞌ nchcuiꞌ sca xca̱ jiꞌi̱ ycuiꞌ Ndyosi

loꞌo Felipe:
―Nslo nuꞌu̱ tyucui ̱i̱ nu nduꞌu Jerusalén

ndyaa nde quichi ̱Gaza. Tsaa nuꞌu̱ xi tyucui̱i ̱
biꞌ ―nacui ̱ xca̱ biꞌ jiꞌi̱ Felipe.
Nscua tyucui ̱i̱ biꞌ nde sca nati ̱ꞌ btyi su

ná ntsuꞌu hitya. 27 Liꞌ nduꞌu Felipe ndyaa
tyucui ̱i̱ biꞌ, loꞌo liꞌ naꞌa̱ jiꞌi ̱ sca nu quiꞌyu nguꞌ
Etiopía. Sca ñati ̱ tlyu laca nu cusuꞌ biꞌ, chaꞌ
laca yu loo jiꞌi ̱ lcaa cñi nu ntsuꞌu jiꞌi ̱ reina
nu laca loo jiꞌi ̱ loyuu Etiopía biꞌ; nu cunaꞌa ̱
reina biꞌ ngua naa Candace. Cua ndyaa nu
quiꞌyu biꞌ Jerusalén chaꞌ cuaꞌni tlyu yu jiꞌi ̱
ycuiꞌ Ndyosi. 28 Liꞌ nguxtyu̱u̱ tyucui̱i ̱ ñaa
yu chaꞌ tyaa quichi ̱ tyi yu. Ntucua yu neꞌ
carreta nu ntojolaqui cuayu jiꞌi̱, nchcuiꞌ yu
lo quityi nu nguscua jyoꞌo Isaías cuentya
jiꞌi ̱ ycuiꞌ Ndyosi. 29 Nchcuiꞌ ycuiꞌ Ndyosi
loꞌo Felipe liꞌ; Xtyiꞌi ycuiꞌ Ni nu ndyanu neꞌ
cresiya jiꞌi̱ Felipe nchcuiꞌ ndiꞌya̱:

―Yaa nuꞌu̱ chaꞌ jyacua jiꞌi ̱ carreta jua
―nacui ̱Ni jiꞌi̱ Felipe.

30 Ngusna tsa Felipe ndyaa lcaꞌa̱ jiꞌi ̱ car-
reta liꞌ. Siiꞌ ti carreta ndyaꞌa ̱ xi, loꞌo juaꞌa ̱
ndyuna chaꞌnunchcuiꞌnu cusuꞌbiꞌ lo quityi
laja loꞌo ntucua neꞌ carreta; la cuiꞌ quityi nu

nguscua jyoꞌo Isaías ngua biꞌ. Liꞌ nguxana
nchcuiꞌ Felipe loꞌo nu cusuꞌ biꞌ:

―¿Tsaa xi la? ―nacui̱ Felipe jiꞌi ̱.
―Tsaꞌa̱ xi.
―¿Hanchca cuayáꞌ tiꞌnuꞌu̱ chaꞌnunchcuiꞌ

nuꞌu̱ lo quityi cua? ―nacui ̱ Felipe jiꞌi̱.
31―Nánchca jnaꞌ chaꞌnántsuꞌunuculuꞌu

ꞌna―nacui̱ nu cusuꞌbiꞌ liꞌ―. Tyacuí̱ nuꞌu̱ neꞌ
carreta re chaꞌ tyaa na stuꞌba ti.
Liꞌ ndyaa tucua Felipe neꞌ carreta loꞌo nu

cusuꞌ biꞌ. 32 Stuꞌba ti nchcuiꞌ tyucuaa nguꞌ
lo quityi jiꞌi̱ ycuiꞌ Ndyosi nu ntsuꞌu yaꞌ nu
cusuꞌbiꞌ; la cuiꞌ lacaꞌquityi su naꞌa ̱ cuiꞌya nu
cusuꞌ biꞌ, la cuiꞌ seꞌi̱ biꞌ nchcuiꞌ tyucuaa nguꞌ
liꞌ. Ndiꞌya̱ nchcuiꞌ quityi biꞌ:
Tsaa loꞌonguꞌ jiꞌi̱ yu chaꞌ cujuii nguꞌ jiꞌi̱, ñiꞌya ̱

si laca yu sca xlyaꞌ.
Loꞌo juaꞌa̱, ñiꞌya̱ nduꞌni xlyaꞌ nu ná nxiꞌya

loꞌo nsiꞌyu nguꞌ quicha̱ꞌ hichu ̱ꞌ niꞌ,
juaꞌa̱ cuaꞌni yu nu cala nde loo la;
masi cujuii nguꞌ jiꞌi̱ yu, ná sca chaꞌ xacui ̱ yu

jiꞌi̱ nguꞌ biꞌ liꞌ.
33 Lye tsa xcubeꞌ nguꞌ jiꞌi̱ yu biꞌ, chaꞌ ná liñi

cuaꞌni cuayáꞌ nguꞌ nu laca loo jiꞌi̱ yu.
La cuiꞌ juaꞌa̱, ná caca chcuiꞌ na chaꞌ tya caja

sñiꞌ yu,
xquiꞌya chaꞌ cua cujuii ti nguꞌ jiꞌi ̱ yu biꞌ;

ngaꞌaa tyiqueeꞌ tyiꞌi ̱ yu nde chalyuu
liꞌ.

Juaꞌa̱ nscua chaꞌ lo quityi biꞌ.
34 Liꞌ nchcuane nu cusuꞌ Etiopía biꞌ jiꞌi ̱

Felipe:
―Cuaꞌni nuꞌu̱ chaꞌ tsoꞌo culuꞌu xi jnaꞌ lo

quityi re―nacui ̱ yu jiꞌi̱―. ¿Ti jiꞌi̱ cujuii nguꞌ
nacui ̱ quityi re? ―nacui ̱ yu―. ¿Ha nguscua
ca jyoꞌo cusuꞌ Isaías chaꞌ jiꞌi̱ ycuiꞌ ca ti? ¿Ha
siꞌi chaꞌ jiꞌi ̱ chaca nu quiꞌyu nguscua jyoꞌo
cusuꞌ biꞌ?

35 Nguxacui ̱ Felipe chaꞌ jiꞌi̱ nu cusuꞌ biꞌ
liꞌ; nguluꞌu Felipe ñiꞌya ̱ nu ndyuꞌu chaꞌ nu
nscua lo quityi biꞌ jiꞌi ̱, lcaa chaꞌ jiꞌi ̱ Jesucristo
nguluꞌu jiꞌi ̱ nu cusuꞌ biꞌ liꞌ. 36Nu loꞌo ndyaa
nguꞌ tyucui̱i ̱ biꞌ, liꞌ ndyalaa nguꞌ ca su ntsuꞌu
hitya. Liꞌ nchcuiꞌ nu cusuꞌ biꞌ loꞌo Felipe:

―Nde nscua hitya ―nacui ̱ yu―. ¿Ha
ná cuaꞌni chaꞌ tsoꞌo ta chacuayáꞌ tyucuatya
nuꞌu̱ jnaꞌ?

37 ―Tsoꞌo ―nacui ̱ Felipe jiꞌi̱―. Tsoꞌo si
chañi chaꞌ tyucui tyiquee nuꞌu̱ ngusñi nuꞌu̱
chaꞌ jiꞌi̱ Jesucristo.

―Cua ngusñi naꞌ chaꞌ biꞌ tuꞌni―nacui ̱ nu
cusuꞌ biꞌ―. Jlya tiꞌ naꞌ chaꞌ sca ti Jesucristo
laca Sñiꞌ ycuiꞌNdyosi.

38Liꞌ nchcuiꞌ nu cusuꞌ biꞌ loꞌo msu jiꞌi ̱ chaꞌ
tsatu ̱ carreta jiꞌi̱ chaꞌ caꞌyanu cusuꞌbiꞌ loyuu
loꞌo Felipe. Ndyaa nguꞌ lo hitya, ntyucuatya
Felipe jiꞌi ̱nu cusuꞌ biꞌ liꞌ. 39Ndye ntyucuatya
jiꞌi̱, liꞌ nduꞌu nguꞌ lo hitya biꞌ. Hora ti ndyaa
Felipe, ndyaa loꞌo Xtyiꞌi ycuiꞌNdyosi jiꞌi ̱ chaꞌ
tsaa chaca seꞌi̱; ngaꞌaa naꞌa̱ nu cusuꞌ biꞌ jiꞌi ̱
Felipe liꞌ. Ndyaa nu cusuꞌ, nu nguꞌ Etiopía
biꞌ ni, ndyaa yu ca loyuu quichi ̱ tyi yu liꞌ;

juaꞌa̱ tsoꞌo tsa ntsuꞌu tyiquee nu cusuꞌ biꞌ liꞌ.
40Nu loꞌo ngua tii nu Felipe biꞌ, cua ndyalaa
quichi ̱ Azoto. Ndyaa nde su ndiꞌi̱ tyu̱u̱ tyaꞌa
quichi ̱ chaꞌ culuꞌu chaꞌ jiꞌi̱ Jesucristo jiꞌi̱ ñati ̱
biꞌ. Ca tiyaꞌ la, liꞌ ndyalaa Felipe nde quichi ̱
Cesarea.

9
Nguxcutsaꞌa̱ ycuiꞌ Ndyosi cresiya jiꞌi ̱

Saulo
1 Ñaꞌa̱ ti ñasiꞌ̱ tsa Saulo jiꞌi ̱ lcaa nguꞌ nu

ngusñi chaꞌ jiꞌi̱ ycuiꞌ nu Xuꞌna na. Ntiꞌ tsa
Saulo xcubeꞌ yu jiꞌi̱ nguꞌ biꞌ, ñaꞌa̱ cuayáꞌ nu
cujuii yu jiꞌi̱ nguꞌ ntiꞌ yu; biꞌ chaꞌ ndyaa yu
ca slo xuꞌna sti joꞌó jiꞌi̱ nguꞌ judío, 2 chaꞌ ntiꞌ
yu culo yu quityi chacuayáꞌ jiꞌi̱ chaꞌ tsaa sca ̱ꞌ
yu jiꞌi̱ nguꞌ nu ngusñi chaꞌ jiꞌi ̱ Jesucristo. Ntiꞌ
yu tsaa yu quichi ̱ Damasco chaꞌ culuꞌu yu
quityi chacuayáꞌ biꞌ jiꞌi̱ nguꞌ nu laca loo neꞌ
laa biꞌ, nu laa jiꞌi̱ nguꞌ judío biꞌ. Liꞌ ntiꞌ Saulo
sca ̱ꞌ jiꞌi ̱ ñati ̱ jiꞌi ̱ Jesucristo quichi ̱ biꞌ, chaꞌ
xtyu̱u̱ yu tya ̱a̱ loꞌo yu jiꞌi ̱ nguꞌ nde Jerusalén;
masi nguꞌ quiꞌyu, masi nguꞌ cunaꞌa̱, lcua
ti ñaꞌa̱ ñati ̱ biꞌ tejeyaꞌ yu jiꞌi̱ nguꞌ, ntiꞌ yu.
3Ngusñiyu tyucui̱i̱ ndyaa yu caquichi ̱Dam-
asco biꞌ liꞌ. Cua tyalaa ti yu quichi̱ biꞌ, liꞌ tsi
tsiyaꞌ ca nguaꞌa̱ sca xee tlyu jiꞌi ̱ ycuiꞌNdyosi
slo yu; lcaa su ndu̱ Saulo ntyijiꞌi̱ xee biꞌ lo
yuu. 4Nclyú yu lo yuu loꞌo ndyuna yu chaꞌ
nu nda ycuiꞌNdyosi loꞌo yu:

―Saulo, Saulo ―nacui ̱ Ni―, ¿ni chaꞌ laca
lye tsa nxu̱u̱ tyaꞌa nuꞌu̱ loꞌo naꞌ?

5―¿Tilaca laca nuꞌu̱, Cusuꞌ? ―nacui ̱ Saulo.
―Jesús laca naꞌ ―nacui̱ Ni―. Na nxu̱u̱

tyaꞌa nuꞌu̱ loꞌo naꞌ laca ―nacui ̱ Ni―. La
cuiꞌ ca nuꞌu̱ nduꞌni chaꞌ quicha tiꞌ ycuiꞌ
nuꞌu̱. Ñiꞌya̱ nu nduꞌni sca toro, juaꞌa ̱ nduꞌni
nuꞌu̱; na ntyijiꞌi̱ quiyaꞌ toro la cuiꞌ seꞌi̱ su
ndatu̱nguꞌ yaca cha siyuꞌniꞌ, loꞌo juaꞌa̱ nuꞌu̱,
nduꞌni ñuꞌu̱ jiꞌi̱ ycuiꞌ ca ti nuꞌu̱.

6Lye tsa nchcua̱ Saulo chaꞌ ndyutsi ̱i ̱ yu liꞌ.
―¿Ñiꞌya̱ nu ntiꞌ nuꞌu̱ chaꞌ cuaꞌni naꞌ,

Xuꞌna? ―nacui ̱ Saulo liꞌ.
―Tyatu̱ nuꞌu̱ ni ―nacui ̱ Jesús jiꞌi̱― chaꞌ

tye tyalaa ca quichi ̱ Damasco jua. Ca
ndacua ndiꞌi̱ sca ñati ̱nu culuꞌu jinuꞌu̱ ñiꞌya̱
caca cña nu cuaꞌni nuꞌu̱ cuentya jnaꞌ.

7 Ndyutsi̱i ̱ tsa nguꞌ tyaꞌa ndyaꞌa̱ Saulo,
ngaꞌaa ngua chcuiꞌnguꞌ liꞌ; cua ndyuna nguꞌ
chaꞌnchcuiꞌ ycuiꞌNdyosi loꞌo Saulo,masi ná
naꞌa̱ nguꞌ jiꞌi̱ Ni, tilaca laca nu cua nchcuiꞌ.
8Liꞌ ndatu̱ Saulo, ngusaala yu cloo yu; pana
ngaꞌaa ngua ñaꞌa̱ yu, ngua talya loo yu tsiyaꞌ
ti. Liꞌ ntejeyaꞌ chaca ñati ̱yaꞌ yu chaꞌ ngaꞌaa
ngua ñaꞌa̱ yu, ndyaa loꞌo nguꞌ jiꞌi̱ yu nde
quichi ̱Damasco. 9Sna tsa̱ndyanuyuscaniꞌi̱
ti; ná sca na ndyacu yu chu̱ꞌ sna tsa ̱, ni xixi
ca na, ná ndyoꞌo yu, loꞌo xcuiꞌ talya ñaꞌa̱ xee
cloo yu.

10 La cuiꞌ quichi ̱ Damasco ndiꞌi̱ sca nu
quiꞌyu nu naa Ananías, nu ngusñi chaꞌ jiꞌi̱

Jesucristo. Ñiꞌya̱ laca loꞌo nchcuiꞌ xcalá na,
juaꞌa̱ nchcuiꞌ ycuiꞌ nu Xuꞌna na loꞌo Ananías
biꞌ.

―Ananías ―nacui ̱Ni.
―Nde ti ngaꞌa̱ naꞌ, Xuꞌna―nacui̱ Ananías.
11 ―Yaa nuꞌu̱ toniꞌi̱ jiꞌi̱ Judas nu ntucua

toꞌ calle liñi biꞌ ―nacui̱ nu Xuꞌna na―, yaa
xcuane nuꞌu̱ jiꞌi̱ nguꞌ biꞌ si ndiꞌi̱ Saulo nu ca
tyi quichi ̱ Tarso ndacua. Nta ̱ꞌ chaꞌ tsaa nuꞌu̱
ca slo yu biꞌ, xquiꞌya chaꞌ ngaꞌa̱ yu nchcuiꞌ
yu loꞌo ycuiꞌ Ndyosi Sti naꞌ juani. 12 La cuiꞌ
juaꞌa̱ cua nguaꞌni Ni chaꞌ nchcuiꞌ xcalá yu;
laja xcalá yu naꞌa̱ yu jinuꞌu̱ chaꞌ ndyaa nuꞌu̱
slo yu chaꞌ cuaꞌni nuꞌu̱ joꞌo jiꞌi ̱ cloo yu, chaꞌ
sta yaꞌ nuꞌu̱ lo yu chaꞌ tyaca tsoꞌo cloo yu
chaca quiyaꞌ.

13―Xuꞌna―nacui ̱ Ananías―, tyu ̱u̱ quiyaꞌ
cua ndañi chaꞌ nu nchcuiꞌ nguꞌ jiꞌi ̱ nu Saulo
biꞌ, chaꞌ tyaala tsa yu jiꞌi̱ ñati ̱ jinuꞌu̱ nu ndiꞌi̱
nde quichi ̱ Jerusalén. 14 Loꞌo juani cua
ndyalaa yu quichi ̱ re, ndyiꞌya loꞌo yu jiꞌi̱
quityi chacuayáꞌ jiꞌi̱ xuꞌnasti joꞌóchaꞌ sca ̱ꞌ jiꞌi̱
cua, lcaa nguꞌ tyaꞌa ya nu ngusñi ya chaꞌ jiꞌi̱
ycuiꞌ nuꞌu̱.

15 Nguxacui ̱ ycuiꞌ nu Xuꞌna na chaꞌ jiꞌi̱
Ananías liꞌ:

―Ntsuꞌu chaꞌ tsaa nuꞌu̱ ca slo nu Saulo biꞌ
―nacui̱ Ni jiꞌi ̱―. Cua ngusubi naꞌ jiꞌi̱ yu chaꞌ
cuaꞌni yu cña jnaꞌ ―nacui ̱ Ni―. Tsaa yu biꞌ
ca slo nguꞌ xaꞌ loyuu, tsaa yu ca slo nu laca
xuꞌna loyuu tyijyuꞌ, loꞌo juaꞌa̱ tsaa yu ca slo
tyaꞌa ma ̱, nu nguꞌ Israel biꞌ. Ta yu chaꞌ jnaꞌ
loꞌo lcaa ñati ̱ca su tyaꞌa̱ yu, biꞌ laca cña jnaꞌ
nu cuaꞌni yu. 16 Culuꞌu naꞌ jiꞌi̱ yu ñiꞌya̱ chaꞌ
tiꞌí nu tyacua jiꞌi ̱ yu loꞌo ta yu chaꞌ jnaꞌ loꞌo
ñati.̱

17 Liꞌ ndyaa Ananías slo Saulo ca toꞌ tyi
Judas biꞌ. Ndyatí̱ Ananías niꞌi̱, ngusta yaꞌ yu
lo Saulo, nchcuiꞌ yu loꞌo nu Saulo biꞌ liꞌ:

―Saulo, tyaꞌa naꞌ ―nacui ̱ yu―. La cuiꞌ Je-
sucristo nu laca Xuꞌna na cua nguluꞌuloo Ni
jinuꞌu̱ tyucui̱i ̱ su lijya ̱nuꞌu̱ ca quichi ̱ re. Loꞌo
nu juani cua ngulo nu Xuꞌna na cña ꞌna chaꞌ
ca̱a ̱ naꞌ slo nuꞌu̱ chaꞌ cuaꞌni naꞌ joꞌo jiꞌi̱ cloo
nuꞌu̱, chaꞌ caca ñaꞌa̱ nuꞌu̱ chaca quiyaꞌ; biꞌ
chaꞌ lijya ̱ naꞌ slo nuꞌu̱ juani, xquiꞌya chaꞌ ntiꞌ
Xtyiꞌi ycuiꞌNdyosi tyanu neꞌ cresiya jinuꞌu̱.

18Nu loꞌo ndyaala cloo Saulo, ngua tiꞌ yu
chaꞌ ngutuꞌu sca na cloo yu, ñiꞌya ̱ si laca sa
yuꞌbe quiji ̱. Hora ti ngua tsoꞌo cloo yu liꞌ,
ñaꞌa ̱ tsoꞌo yu chaca quiyaꞌ. Liꞌ ntyucuatya
Ananías jiꞌi̱ yu. 19 Loꞌo liꞌ ndyacu Saulo chaꞌ
quije juersa jiꞌi̱ yu chaca quiyaꞌ, chaꞌ ñiꞌya̱
ngua yu tya tsubiꞌ la, juaꞌa̱ ndyaca yu chaca
quiyaꞌ. Liꞌ stuꞌba ngutiꞌi̱ yu xi loꞌo ñati ̱ jiꞌi̱
Jesucristo ca quichi ̱ Damasco biꞌ.

Nchcuiꞌ Saulo chaꞌ jiꞌi ̱ Jesucristo loꞌo nguꞌ
quichi ̱Damasco

20 Hora ti nguxana Saulo ndyaꞌa̱ yu lcaa
neꞌ laa jiꞌi̱ nguꞌ judío quichi ̱ biꞌ, nguluꞌu yu
jiꞌi ̱ nguꞌ chaꞌ chañi chaꞌ laca Jesús nu sca ti

Sñiꞌ ycuiꞌ Ndyosi. 21 Quiñaꞌa̱ tsaa ngulacua
tiꞌ nguꞌ loꞌo ndyuna nguꞌ chaꞌ biꞌ.

―¿Ha siꞌi Saulo jua laca nu lye tsa
nchcubeꞌ jiꞌi ̱ ñati ̱ jiꞌi ̱ Jesucristo ca quichi ̱
Jerusalén? ―nacui̱ nguꞌ jiꞌi ̱ tyaꞌa nguꞌ―. ¿Ha
siꞌi nu jua laca nu ndyalaa nde quichi ̱ re
chaꞌ sca ̱ꞌ jiꞌi ̱ ñati ̱biꞌ, chaꞌ caca cuayáꞌ jiꞌi̱ nguꞌ
ca slo xuꞌna sti joꞌó?

22Lye la nguluꞌu Saulo jiꞌi ̱ nguꞌ chaꞌ chañi
chaꞌ Cristo laca ycuiꞌ Jesús, la cuiꞌ nu cua
nda ycuiꞌ Ndyosi jiꞌi̱ ya ̱a̱ chalyuu. Ngaꞌaa
ngujui la ñiꞌya ̱ nu xacui ̱ nguꞌ chaꞌ jiꞌi̱ nu
Saulo biꞌ liꞌ, lcaa tyaꞌa nguꞌ judío nu ndiꞌi ̱
quichi ̱ Damasco biꞌ.

Ngulaá Saulo jiꞌi ̱ nguꞌ judío
23Cua nteje tacui tyu̱u̱ tsa̱, liꞌ nguane nguꞌ

judío jiꞌi̱ tyaꞌa nguꞌ chaꞌ cujuii nguꞌ jiꞌi̱ Saulo.
24 Pana ngua tii Saulo chaꞌ cua ntiꞌ nguꞌ
cujuii nguꞌ jiꞌi̱. Ca toꞌ quichi ̱ biꞌ ntsuꞌu sca
loꞌo tlyu, xcuiꞌ quee laca loꞌo biꞌ; cua̱ tsa loꞌo
biꞌ, loꞌo juaꞌa̱ lcaa toꞌ loꞌo biꞌ ngaꞌa̱ nguꞌ cua ̱
chaꞌ xñi nguꞌ jiꞌi̱ Saulo. Ntsuꞌu nguꞌ cua̱ toꞌ
loꞌo tsa̱ talya. 25Ngua sca talya, liꞌ ndyalaa
xi tyaꞌa ñati ̱ jiꞌi̱ Jesucristo; ndyacuí̱ nguꞌ que
loꞌo biꞌ, chaꞌ culo nguꞌ jiꞌi̱ Saulo neꞌ loꞌo.
Liꞌ ndyatí ̱ Saulo neꞌ sca chcubi tlyu, loꞌo liꞌ
ndaꞌya nguꞌ jiꞌi̱ Saulo, nguaꞌya yu chaca chu̱ꞌ
loꞌo loꞌo reta; nduꞌu yu neꞌ chcubi liꞌ, ngusñi
yu tyucui̱i̱ ndyaa yu.

Ndyalaa Saulo ca Jerusalén
26 Ndyalaa Saulo ca quichi ̱ Jerusalén liꞌ,

ndyalaa yu slo ñati ̱ jiꞌi ̱ Jesucristo ca quichi ̱
biꞌ. Pana ndyutsi ̱i ̱ nguꞌ biꞌ jiꞌi̱ Saulo, chaꞌ ná
jlya tiꞌ nguꞌ chaꞌ chañi chaꞌ cua ngusñi yu
chaꞌ jiꞌi̱ Jesús. 27 Liꞌ ndyaa loꞌo Bernabé jiꞌi ̱
yu slo nguꞌ nu ngua tsaꞌa̱ jiꞌi ̱ Jesucristo tya
clyo, chaꞌ chcuiꞌ yu loꞌo nguꞌ:

―Cua naꞌa̱ Saulo re jiꞌi ̱ ycuiꞌ nu Xuꞌna na
―nacui ̱ Bernabé jiꞌi̱ nguꞌ―. Cua naꞌa ̱ yu
jiꞌi ̱ ycuiꞌ Jesús nu loꞌo ndyaꞌa̱ yu nde quichi ̱
Damasco, nchcuiꞌ Ni loꞌo yu liꞌ ―nacui̱―.
Loꞌo juaꞌa̱ ná ndyutsi ̱i ̱ Saulo liꞌ, nguluꞌu yu
chaꞌ jiꞌi̱ Jesucristo jiꞌi̱ nguꞌ quichi ̱ biꞌ.

28 Liꞌ jlya tsoꞌo tiꞌ nguꞌ chaꞌ nu nchcuiꞌ
Bernabé jiꞌi ̱Saulo, biꞌ chaꞌndyanuSaulo loꞌo
nguꞌ quichi ̱ Jerusalén chaꞌ tyaꞌa ndyaꞌa ̱ nguꞌ
cña laca yu. 29 Loꞌo juaꞌa̱ ná ndyutsi ̱i ̱ yu,
nda yu chaꞌ jiꞌi̱ ycuiꞌ Jesús loꞌo nguꞌ quichi ̱
biꞌ. Pana ndiꞌi̱ xi nguꞌ judío nu nchcuiꞌ chaꞌ
griego, nchcuiꞌ nguꞌ biꞌ loꞌo Saulo liꞌ; lye tsa
nxu ̱u̱ tyaꞌanguꞌ loꞌoyu liꞌ, hastangua tiꞌnguꞌ
biꞌ cujuii nguꞌ jiꞌi̱ yu. 30Ngua tii nunguꞌ tyaꞌa
ndyaꞌa̱ loꞌoSaulo chaꞌntiꞌnguꞌbiꞌ cujuii nguꞌ
jiꞌi ̱ yu, biꞌ chaꞌ ngutuꞌu nguꞌ ndyaa loꞌo nguꞌ
jiꞌi ̱ yu nde quichi ̱ Cesarea. Nchcuiꞌ nguꞌ loꞌo
Saulo liꞌ, chaꞌ tsoꞌo la si tyaa yu ca quichi ̱
Tarso.

31 Liꞌ ndyaa tiꞌi ̱ ti ̱ ñati ̱ jiꞌi̱ Jesucristo, masi
ca loyuu Judea, masi ca loyuu Galilea, masi
ca loyuu Samaria; lcaa tsa̱ ndyaca tsaꞌa̱ la
nguꞌ chaꞌ jiꞌi̱ Jesucristo. Ndyuꞌni tlyunguꞌ jiꞌi ̱

Jesús, loꞌo juaꞌa̱ ndyuꞌni nguꞌ lcaa cña nu ntiꞌ
ycuiꞌ Ndyosi nu Xuꞌna na chaꞌ cuaꞌni nguꞌ.
Xtyiꞌi ycuiꞌ Ndyosi nda juersa jiꞌi̱ nguꞌ biꞌ,
loꞌo juaꞌa ̱ ndyatu̱ la nguꞌ nu ngusñi chaꞌ jiꞌi ̱
Jesús liꞌ.

Nguaꞌni Pedro joꞌo jiꞌi ̱ Eneas
32 Loꞌo nu Pedro biꞌ ni, ndyaꞌa̱ Pedro slo

lcaa nguꞌ nu ntsuꞌu chaꞌ jiꞌi ̱ loꞌo Jesucristo,
lcua ti quichi ̱ su ndiꞌi ̱ nguꞌ biꞌ. Liꞌ ndyalaa
yu ca su ndiꞌi ̱ ñati ̱ jiꞌi ̱ Jesucristo biꞌ ca quichi ̱
Lida. 33Loꞌo juaꞌa̱ ndiꞌi ̱ sca nu quiꞌyu quicha
nu naa Eneas quichi ̱ biꞌ; cua nchcu̱ꞌ tyucuí ̱
yu, cua snuꞌ yija ̱ ntsiya yu lo quiꞌña liꞌ. 34Liꞌ
nchcuiꞌ Pedro loꞌo yu quicha biꞌ:

―Eneas ―nacui̱― cua nguaꞌni Jesucristo
chaꞌ ndyaca tsoꞌo nuꞌu̱ juani ―nacui ̱―. Biꞌ
chaꞌ tyatu̱ nuꞌu̱, xcua tsoꞌo lateꞌ lo quiꞌña cua.
Hora ti ndatu̱ Eneas liꞌ. 35 Lcaa ñati ̱ naꞌa̱

nguꞌ jiꞌi ̱ nu Eneas biꞌ, chaꞌ ndyaca tsoꞌo yu;
naꞌa̱ nguꞌ tyaꞌa quichi ̱ tyi yu, loꞌo juaꞌa ̱ nguꞌ
quichi ̱ Sarónnaꞌa̱ nguꞌ jiꞌi̱ yu. Liꞌngusñinguꞌ
chaꞌ jiꞌi ̱ ycuiꞌ Jesús nu Xuꞌna na, ngulochu̱ꞌ
nguꞌ jiꞌi ̱ chaꞌ cuxi nu ntsuꞌu neꞌ cresiya jiꞌi ̱
nguꞌ.

Ndyuꞌú Dorcas chaca quiyaꞌ
36 Cua ndiꞌi ̱ sca nu cunaꞌa̱ nu naa Tabita

nde quichi ̱ Jope, juaꞌa ̱ ñati ̱jiꞌi ̱ Jesucristo laca
maꞌ biꞌ. Dorcas nchcuiꞌ nguꞌ chaꞌcña jiꞌi ̱ nguꞌ
griego jiꞌi̱ maꞌ. Tsoꞌo tsa tyiquee nu cunaꞌa̱
biꞌ, tsoꞌo tsa nxtyucua maꞌ jiꞌi̱ lcaa nguꞌ tiꞌi.
37 Pana la cuiꞌ tyempo nu loꞌo ndiꞌi ̱ Pedro
quichi ̱ Lida, ngusñi sca quicha jiꞌi ̱maꞌ, ngu-
juii maꞌ liꞌ. Nu loꞌo cua nguxcaata nguꞌ jiꞌi ̱
jyoꞌo, liꞌndyaa loꞌonguꞌ jiꞌi ̱ngustanguꞌ jiꞌi ̱ ca
chacabaꞌaniꞌi̱ biꞌndecua̱. 38Cuangujui chaꞌ
jiꞌi̱ nguꞌ chaꞌ ndiꞌi̱ Pedro quichi̱ Lida, biꞌ chaꞌ
nguane nu ñati ̱ jiꞌi ̱ Jesucristo jiꞌi̱ tucua tyaꞌa
ñati ̱ jiꞌi ̱ chaꞌ tsaa nguꞌ cuane nguꞌ jiꞌi̱ Pedro
chaꞌ ca ̱a̱ yu hora ti, chaꞌ cacua ti quichi̱ Jope
ndiꞌi̱ quichi ̱ Lida biꞌ. Ngulaa nguꞌ slo Pedro
liꞌ, nchcuiꞌ nguꞌ loꞌo yu:

―Cuaꞌni chaꞌ tsoꞌo ca ̱a̱ nuꞌu̱ nde quichi ̱
Jope loꞌo yahora ti―nacui̱ nguꞌ jiꞌi̱ nu Pedro
biꞌ liꞌ.

39Hora ti nduꞌuPedro lijya ̱ loꞌonguꞌ liꞌ. Nu
loꞌo ndyalaa nguꞌ ca toniꞌi ̱, nguluꞌu nguꞌ jiꞌi ̱
Pedro macala su nscua jyoꞌo biꞌ. Ndiꞌi ̱ lcaa
nucunaꞌa̱ tiꞌi ca slo, nxiꞌya tsanguꞌndiꞌi ̱nguꞌ
chaꞌ cua ngujuii. Nda nguꞌ chaꞌ loꞌo Pedro
chaꞌ quiñaꞌa̱ tsa chaꞌ tsoꞌo nguaꞌni nu jyoꞌo
biꞌ loꞌo nguꞌ, juaꞌa̱ nguluꞌu nguꞌ jiꞌi ̱ yu lcaa
lateꞌ nu cua ngujyacua ̱ nu jyoꞌo biꞌ chaꞌ ta
xlyaꞌbe ti jiꞌi ̱ nguꞌ. 40Nchcuiꞌ Pedro loꞌo nguꞌ
liꞌ:

―Tyuꞌu ma ̱ xi nde liyaꞌ ―nacui ̱ yu jiꞌi ̱
nguꞌ.
Nu loꞌo ndye nduꞌu nguꞌ nde liyaꞌ, liꞌ ndy-

atu ̱ sti̱ꞌ Pedro nchcuiꞌ yu loꞌo ycuiꞌ Ndyosi.
Nu loꞌo ndye nchcuiꞌ yu loꞌo ycuiꞌNdyosi, liꞌ
ndyaa yu nde su nscua jyoꞌo biꞌ, nchcuiꞌ yu
loꞌo jyoꞌo biꞌ liꞌ:

―Tabita―nacui ̱ yu―, tyatu̱ nuꞌu̱ juani.
Loꞌo liꞌ tsa tsiyaꞌ ca nguxutiꞌi̱ Tabita biꞌ

cloo; liꞌ nguxñaꞌa̱ jiꞌi̱ Pedro, hora ti ndacaꞌa̱
liꞌ. 41Ngusñi Pedro yaꞌ maꞌ, nguxatu ̱ yu jiꞌi̱
maꞌ; liꞌ ngusiꞌya yu jiꞌi ̱ nguꞌ nu ndiꞌi̱ nde
liyaꞌ. Hora ti ñaa nu ñati ̱ jiꞌi ̱ Jesucristo biꞌ
nde niꞌi̱ loꞌo lcaa nu cunaꞌa ̱ tiꞌi biꞌ, naꞌa ̱ nguꞌ
jiꞌi̱ Tabita chaꞌ cua ndyuꞌúmaꞌ chaca quiyaꞌ.
42 Lcaa nguꞌ quichi ̱ Jope ni, nu loꞌo ndyuna
nguꞌ ñiꞌya̱ ngua chaꞌ jiꞌi ̱ nu cunaꞌa̱ biꞌ, ndube
tsa tiꞌnguꞌ liꞌ; quiñaꞌa̱ tsanguꞌbiꞌngusñinguꞌ
chaꞌ jiꞌi ̱ycuiꞌ JesúsnuXuꞌnana liꞌ. 43Ndyanu
Pedro tyu ̱u̱ tsa̱ quichi ̱ Jope biꞌ liꞌ; toꞌ tyi
Simón nu cuityi quiji̱, ca biꞌ ndyanu yu.

10
Nchcuiꞌ Pedro loꞌo Cornelio

1 Ndiꞌi̱ sca nu quiꞌyu nu naa Cornelio ca
quichi ̱ Cesarea; laca Cornelio capitán jiꞌi̱
sca latya nguꞌ sendaru nu nacui ̱ nguꞌ chaꞌ
latya Italiano laca nguꞌ. 2 Ndyuꞌni tlyu nu
Cornelio biꞌ jiꞌi ̱ ycuiꞌ Ndyosi loꞌo lcaa nguꞌ
tyaꞌa ngaꞌa̱ ti yu, masi nguꞌ xaꞌ tsuꞌ laca yu.
Tsoꞌo tsa tyiqueeyu, nxtyucua tsayu jiꞌi ̱nguꞌ
tiꞌi. Lcaa tsa̱ ntsuꞌu yu nchcuiꞌ yu loꞌo ycuiꞌ
Ndyosi. 3 Loꞌo liꞌ ntsuꞌu sca tsa ̱ ndyalaa sca
xca̱ jiꞌi̱ ycuiꞌ Ndyosi slo yu biꞌ, hora cua sna
nde ngusi ̱i̱ ndyalaa xca̱ biꞌ. Ñiꞌya̱ ngua si
nchcuiꞌ xcalá ti yu, juaꞌa̱ ngua chaꞌ biꞌ. Liꞌ
nchcuiꞌ xca̱ biꞌ loꞌo yu:

―Cornelio―nacui̱ xca ̱ jiꞌi̱ yu.
4Ndyutsi̱i̱ tsa Cornelio loꞌo naꞌa̱ yu jiꞌi ̱ xca̱

biꞌ liꞌ.
―Xuꞌna―nacui̱ yu―, ¿ñiꞌya̱ chaꞌ laca ntiꞌ

nuꞌu̱ jnaꞌ?
―Cua ndyuna ycuiꞌ Ndyosi chaꞌ nu cua

nchcuiꞌ nuꞌu̱ loꞌo Ni ―nacui ̱ xca ̱ biꞌ―. Loꞌo
juaꞌa̱ cua naꞌa̱ Ni chaꞌ tsoꞌo tsa nduꞌni nuꞌu̱
loꞌo nguꞌ tiꞌi, biꞌ chaꞌ cua ndyiꞌu tiꞌ ycuiꞌ
Ndyosi jinuꞌu̱. 5 Juani culo nuꞌu ̱ cña jiꞌi ̱ nguꞌ
chaꞌ tsaa nguꞌ quichi ̱ Jope. Quichi̱ biꞌ ndiꞌi̱
sca nu quiꞌyu nu naa Simón, loꞌo xtañi yu
laca Pedro. 6Cua ndyalaa yu toniꞌi̱ jiꞌi̱ chaca
Simón nu laca cuityi quiji̱ nu ntucua tyi
cacua ti toꞌ tyujoꞌo. Ta nu Simón Pedro biꞌ
sca chaꞌ loꞌo nuꞌu̱, ni cña ntsuꞌu chaꞌ cuaꞌni
nuꞌu̱.

7Nduꞌu xca̱ jiꞌi ̱ ycuiꞌ Ndyosi biꞌ, ndyaa liꞌ.
Loꞌo liꞌngusiꞌyaCornelio jiꞌi̱ tucua tyaꞌamsu
jiꞌi̱, loꞌo jiꞌi ̱ sca sendarununduꞌni cña jiꞌi ̱; loꞌo
sendaru biꞌ ndyuꞌni tlyu yu jiꞌi̱ ycuiꞌNdyosi.
8Liꞌ nchcuiꞌ Cornelio loꞌo nu ca taꞌa sna nguꞌ
lcaa ñaꞌa̱ chaꞌ nu ngua jiꞌi ̱ ycuiꞌ tsa̱; liꞌ ngulo
yu cña jiꞌi̱ nguꞌ chaꞌ tsaa nguꞌ tsaquiꞌya nguꞌ
jiꞌi̱ Pedro ca quichi ̱ Jope biꞌ.

9 Nguxee chaca tsa̱ ndyaꞌa̱ nguꞌ nde tyu-
cui̱i ̱ Jope. Loꞌo ndyalaa nde hora, xi tya
lyiji tyalaa nguꞌ quichi ̱ biꞌ. La cuiꞌ hora biꞌ
ndyacuí̱ Pedro ndyaa yu que niꞌi ̱ chaꞌ chcuiꞌ
yu loꞌo ycuiꞌ Ndyosi. Jlyacua tsa que niꞌi ̱ biꞌ.
10 Liꞌ ntucua Pedro ntyuteꞌ tsa yu, jña tsa

tiꞌ yu cacu yu liꞌ; na cua nguxana ndyiqueꞌ
nguꞌ scuaa, pana tya lyiji xi caqueꞌ. Loꞌo
liꞌ nguaꞌya xcalá yu, nchcuiꞌ xcalá yu ñaꞌa̱
nu ntucua ti yu que niꞌi ̱ biꞌ. 11 Laca chaꞌ
nxñaꞌa̱ yu nde cua̱, naꞌa̱ yu ngusaala ycuiꞌ
Ndyosi nde cua̱; ngutacui ñiꞌya̱ ntiꞌ sca tasá
tlyu tsa nu ndyaaca̱ꞌ ju̱u̱ ca taꞌa jacua jyaca ̱,
lijya ̱ndatiꞌi ̱ tasá biꞌ lo yuu. Juaꞌa̱ ñaꞌa ̱ntiꞌ yu.
12Tyu ̱u̱ tsa tyaꞌanaꞌni cuxintsuꞌuneꞌ tasánu
ndatiꞌi ̱nde loyuubiꞌ: ntsuꞌunaꞌninuntucua
quiyaꞌ, ntsuꞌu naꞌni luꞌbe, loꞌo juaꞌa̱ ntsuꞌu
cuaña. 13LiꞌndyunaPedrochaꞌnchcuiꞌycuiꞌ
Ndyosi loꞌo yu, ngua tiꞌ yu:

―Pedro ―nacui̱ Ni jiꞌi̱ yu―, cujuii clya
nuꞌu̱ jiꞌi̱ naꞌni cua chaꞌ cacu nuꞌu̱ jiꞌi ̱.

14 ―Ná nchca jnaꞌ, Xuꞌna ―nacui ̱ Pedro
jiꞌi ̱―. Ni sca quiyaꞌ bilya cacu naꞌ cuañaꞌ
naꞌni jua; naꞌni cuxi laca jua cuentya jiꞌi̱
cuare.

15Xaꞌ nchcuiꞌ ycuiꞌNdyosi loꞌo yu liꞌ:
―Ná tsoꞌo ñacui ̱nuꞌu̱ chaꞌ naꞌni cuxi laca

jua, si cua nacui̱ ycuiꞌNdyosi chaꞌ lubii niꞌ.
16 Sna quiyaꞌ nchcuiꞌ ycuiꞌ Ndyosi loꞌo Pe-

dro juaꞌa̱, liꞌ ndyucoꞌo tasá biꞌ ndyaa nde
cua̱ chaca quiyaꞌ, ñaꞌa̱ ndacui ti loꞌo ju̱u̱.
17Laja loꞌo ndube tsa tiꞌ Pedro, chaꞌ ná ngua
cuayáꞌ tiꞌ yu ni chaꞌ laca nchcuiꞌ xcalá juaꞌa̱,
liꞌ ndyalaa nguꞌ biꞌ toꞌ niꞌi̱; la cuiꞌ nu ca taꞌa
sna nguꞌ nu ngulo Cornelio cña jiꞌi̱ chaꞌ ca̱a̱
nguꞌ laca nguꞌ biꞌ. Cua nchcuane nguꞌ jiꞌi̱
nguꞌ quichi ̱ mala ntucua tyi Simón nu laca
cuityi quiji ̱, juaꞌa̱ ndyalaa nguꞌ toꞌ niꞌi̱. 18Liꞌ
cui ̱i̱ ndachaꞌ nguꞌ jiꞌi ̱ nu laca tyi si ngaꞌa̱
Simón Pedro. 19Laja liꞌquiñaꞌa̱ tsa ngulacua
tiꞌ Pedro ni chaꞌ nchcuiꞌ xcalá yu, loꞌo liꞌ
nchcuiꞌ Xtyiꞌi ycuiꞌNdyosi loꞌo yu:

―Cua ndyalaa sna tyaꞌa ñati ̱nclyana nguꞌ
jinuꞌu̱―nacui ̱Ni jiꞌi ̱ Pedro ñaꞌa̱ ntucua ti yu
que niꞌi̱―. 20 Cuaꞌya nuꞌu̱ yala ti chaꞌ tsaa
nuꞌu̱ loꞌo nguꞌ re. Ná cube tiꞌ nuꞌu̱ chaꞌ jiꞌi̱
nguꞌ, naꞌ ngulu ̱ cña jiꞌi̱ nguꞌ chaꞌ ca ̱a̱ nguꞌ ca
nde.

21Liꞌhora ti nguaꞌya Pedro chaꞌ chcuiꞌ loꞌo
nguꞌ biꞌ.

―La cuiꞌ naꞌ laca̱ nu ndyaꞌa̱ ma ̱ nclyana
ma ̱ ―nacui ̱ Pedro jiꞌi̱ nguꞌ―. ¿Ni cña cuaꞌni
ta naꞌ jiꞌi̱ ma ̱ ntiꞌma̱?

22 ―Cua ngulo nu cusuꞌ Cornelio cña jiꞌi̱
ya chaꞌ ca̱a̱ ya ca nde ―nacui̱ nguꞌ jiꞌi ̱ Pe-
dro―. Tsoꞌo tsa tyiquee nu Cornelio biꞌ,
nduꞌni tlyu yu jiꞌi̱ ycuiꞌ Ndyosi, loꞌo juaꞌa̱
tsoꞌo tsa nchcuiꞌ lcaa nguꞌ judío tyaꞌa nuꞌu̱
jiꞌi ̱ nu cusuꞌ biꞌ. Cua ndachaꞌ xca̱ jiꞌi ̱ ycuiꞌ
Ndyosi jiꞌi ̱ Cornelio chaꞌ ta yu jiꞌi̱ ya ca̱a̱ ya
ca nde, ca ̱quiꞌya ya jinuꞌu̱ chaꞌ tsaa na ca
slo nu cusuꞌ biꞌ, ca quichi ̱ Cesarea. Ntsuꞌu
chaꞌ cuna ycuiꞌ Cornelio cua ñaꞌa̱ ca chaꞌ nu
chcuiꞌ nuꞌu̱ loꞌo.

23―Tya ̱a̱ ma ̱ niꞌi̱―nacui̱ Pedro jiꞌi ̱ nguꞌ―.
Ntsuꞌu su cajaꞌma ̱ ca nde. Ca la quee tsaana
cajua.

Nguxee chaca tsa ̱, liꞌ nduꞌu nguꞌ quichi ̱
Jope ndyaa nguꞌ, ndyaa nguꞌ loꞌo tucua sna
tyaꞌa ñati ̱ jiꞌi̱ Jesucristo nu ca tyi quichi ̱ biꞌ.

24Tsa̱ nchca tyucuaa ndyalaa nguꞌ quichi ̱
Cesarea. Ngaꞌa̱ Cornelio ntajatya jiꞌi ̱ nguꞌ;
cua laca ndyuꞌu tiꞌi̱ nguꞌ toniꞌi ̱ jiꞌi̱, lcaa ñati ̱
tyaꞌa nu cusuꞌ loꞌo tyaꞌa ndyaꞌa ̱ ti nguꞌ. 25Nu
loꞌo ndyalaa Pedro toꞌ tyi Cornelio, liꞌ nduꞌu
nucusuꞌñaande liyaꞌ, ndyatu̱ sti̱ꞌnde looPe-
dro chaꞌ cuaꞌni tlyu jiꞌi̱ yu ngua tiꞌ Cornelio,
ñiꞌya ̱ nduꞌni tlyu na jiꞌi ̱ ycuiꞌNdyosi. 26Hora
ti ndayaꞌ Pedro yaꞌ Cornelio, nguxatu̱ yu jiꞌi ̱
nu cusuꞌ biꞌ liꞌ.

―Tyatu ̱ nuꞌu̱, cusuꞌ ―nacui ̱ Pedro jiꞌi̱―,
tyucuaa na laca na ñati ̱chalyuu ti.

27 Tya nchcuiꞌ la Pedro loꞌo nguꞌ loꞌo ndy-
atí̱ nguꞌ ndyaa nguꞌ niꞌi̱. Liꞌ naꞌa̱ Pedro chaꞌ
cua quiñaꞌa̱ ñati ̱ ndyuꞌu tiꞌi ̱ niꞌi̱ biꞌ. 28 Nda
Pedro chaꞌ loꞌo nguꞌ biꞌ liꞌ:

―Jlo tiꞌ ma ̱ chaꞌ ná ntsuꞌu chacuayáꞌ jiꞌi ̱
cua nu laca ya nguꞌ judío, chaꞌ tyuꞌu tiꞌi ̱ ya
loꞌo cuꞌma ̱ nguꞌ xaꞌ tsuꞌ ―nacui ̱ Pedro jiꞌi ̱
nguꞌ―. Ná ntsuꞌu chacuayáꞌ tyatí ̱ ya niꞌi̱ jiꞌi ̱
nguꞌ xaꞌ tsuꞌ ―nacui ̱―. Pana cua nguluꞌu
ycuiꞌ Ndyosi jnaꞌ chaꞌ ná tsoꞌo chcuiꞌ naꞌ
jiꞌi ̱ xaꞌ ñati ̱ chaꞌ ñati ̱ cuxi laca nguꞌ, chaꞌ siꞌi
ñati ̱ lubii laca nguꞌ, masi nguꞌ xaꞌ tsuꞌ laca
nguꞌ. 29 Biꞌ chaꞌ lijya ̱ naꞌ ca nde juani. Nu
loꞌo ndyalaa ti msu jinuꞌu̱ ca slo naꞌ, hora
ti nduꞌu naꞌ lijya̱ naꞌ loꞌo nguꞌ re; ngaꞌaa
nchcuiꞌ tsa naꞌ loꞌomsubiꞌ. Biꞌ chaꞌ juani, ¿ni
cña cuaꞌni ta naꞌ jiꞌi ̱ cuꞌma ̱ ntiꞌma ̱?

30Nguxacui̱ Cornelio chaꞌ jiꞌi̱ Pedro liꞌ:
―Cua ngua jacua tsa̱ nchcuiꞌ naꞌ loꞌo ycuiꞌ

Ndyosi su ngaꞌa̱ naꞌ niꞌi ̱ re ―nacui̱ jiꞌi ̱ Pe-
dro―, loꞌo hora ti ndyalaa sca ñati ̱slo naꞌnu
lacuꞌ lateꞌ ngati ̱, hasta ntyijiꞌi̱ xee ndubi lo
lateꞌ biꞌ. Hora cua sna nde ngusi ̱i̱ ndyalaa
yu biꞌ, nu loꞌo bilya cacu naꞌ liꞌ. 31 Nchcuiꞌ
yu biꞌ loꞌo naꞌ: “Cornelio”, nacui̱ yu, “cua
ndyuna ycuiꞌ Ndyosi chaꞌ nu nchcuiꞌ nuꞌu̱
loꞌo Ni, juaꞌa̱ cua naꞌa̱ ycuiꞌ Ni chaꞌ tsoꞌo tsa
nduꞌni nuꞌu̱ loꞌo nguꞌ tiꞌi; biꞌ chaꞌ cua ndyiꞌu
tiꞌ ycuiꞌNdyosi jinuꞌu̱. 32 Juani culo nuꞌu̱ cña
jiꞌi ̱ nguꞌ chaꞌ tsaa nguꞌ quichi ̱ Jope; quichi ̱
biꞌ ndyalaa sca nu quiꞌyu nu naa Simón, loꞌo
xtañi yu laca Pedro. Tsaa nguꞌ, tsaa cachaꞌ
nguꞌ jiꞌi̱ yu chaꞌ ca ̱a̱ yu ca nde. Cua ndiꞌi̱ yu
toꞌ tyi chaca Simón nu laca cuityi quiji̱ nu
ntucua tyi cacua ti toꞌ tyujoꞌo. Nu loꞌo tyalaa
yu ca nde, liꞌ culuꞌu yu sca chaꞌ nu tsoꞌo tsa
jinuꞌu̱.” 33 Juaꞌa̱ nacui ̱ ñati ̱ biꞌ jnaꞌ ―nacui ̱
Cornelio―. Biꞌ chaꞌ hora ti ngulo naꞌ cña jiꞌi ̱
nguꞌ chaꞌ tsaa nguꞌ ca su ndiꞌi̱ nuꞌu̱. Tsoꞌo tsa
ntsuꞌu tyiquee naꞌ chaꞌ ndyalaa nuꞌu̱ slo naꞌ
juani; biꞌ chaꞌ cua ndyuꞌu tiꞌi̱ lcaa tyaꞌa ya
seꞌi ̱ ti chacuayáꞌ jiꞌi̱ ycuiꞌ Ndyosi, chaꞌ cuna
ya lcaa chaꞌ nu cua nda ycuiꞌ Ni loꞌo nuꞌu̱
chaꞌ chcuiꞌ loꞌo ya.

ChaꞌnunchcuiꞌPedro loꞌonguꞌ slo Corne-
lio

34 Liꞌ nguxana Pedro nguluꞌu yu jiꞌi̱ nguꞌ
biꞌ:

―Juani cua ngua cuayáꞌ tiꞌ naꞌ chaꞌ stuꞌba
tsanduꞌni ycuiꞌNdyosi loꞌo lcaañati ̱chalyuu
―nacui ̱―. 35 Tsoꞌo tsa ntsuꞌu tyiquee ycuiꞌ
Ndyosi ñaꞌa̱ Ni jiꞌi ̱ lcaa ñati ̱chalyuunu chañi
chaꞌ nduꞌni tlyu nguꞌ jiꞌi ̱ ycuiꞌ Ni, ñati ̱ nu
nduꞌni lcaa ñaꞌa̱ chaꞌ nu ntiꞌ Ni. 36 Cua nda
ycuiꞌ Ndyosi chaꞌ loꞌo ya nu laca ya nguꞌ
Israel, chaꞌ ti ̱ ti tyiꞌi̱ cresiya jiꞌi̱ ñati ̱ chalyuu
xquiꞌya Jesucristo, nu laca Xuꞌna lcaa ñati.̱
37 Jlo tsoꞌo tiꞌma ̱ ñaꞌa ̱ chaꞌ nu nteje tacui tya
tsubiꞌ la loyuu re, su ca tyi nguꞌ judío. Clyo
nda Juan chaꞌ biꞌ loꞌo nguꞌ nu loꞌo ntyucu-
atya jiꞌi̱ nguꞌ, liꞌ nda Jesús chaꞌ biꞌ loꞌo nguꞌ
ca loyuu su cuentya Galilea. Tiyaꞌ la liꞌ nda
Jesús chaꞌ biꞌ loꞌo lcaa nguꞌ tyaꞌa nguꞌ Israel.
38 Jlo tiꞌma ̱ñiꞌya̱ ngutiꞌi̱ Jesús chalyuu, la cuiꞌ
Jesús Nazaret. Cua ngusubi ycuiꞌ Ndyosi Sti
yu jiꞌi ̱ Jesús, nda la Ni juersa jiꞌi ̱ nu Jesús biꞌ
nu loꞌo ndyalaa Xtyiꞌi ycuiꞌ Ni lo yu. Lcaa
su ngutaꞌa̱ yu nguaꞌni yu chaꞌ tsoꞌo loꞌo ñati,̱
loꞌo juaꞌa̱ nguaꞌni yu chaꞌ ndyaca tsoꞌo nguꞌ
nu quicha tsa, masi ñati ̱ nu ntsuꞌu tsa chaꞌ
tiꞌí jiꞌi ̱ xquiꞌya chaꞌ ngusñi cuiꞌi ̱ cuxi jiꞌi̱ nguꞌ.
Nguaꞌni Jesús cña juaꞌa ̱, chaꞌ nguxtyucua
ycuiꞌ Ndyosi jiꞌi ̱ yu. 39 Cua naꞌa̱ ya lcaa cña
nu nguaꞌni Jesús ca quichi ̱ Jerusalén, loꞌo
juaꞌa̱ cña nu nguaꞌni yu lcaa quichi ̱ tyi nguꞌ
judío tyaꞌa ya. Na cua ngutaꞌa̱ ya loꞌo yu, biꞌ
chaꞌ chañi chaꞌ nu nchcuiꞌ ya loꞌo ma ̱. Liꞌ
ntejeyaꞌ nguꞌ jiꞌi ̱ Jesús, ngujuiꞌi̱ caꞌa̱ nguꞌ jiꞌi ̱
yu lo crusi; juaꞌa̱ ngujuii yu liꞌ. 40 Pana nu
loꞌo ndyaꞌa sna tsa ̱, liꞌ nguaꞌni ycuiꞌ Ndyosi
chaꞌ ndyuꞌú Jesús chaca quiyaꞌ. 41 Liꞌ nduꞌu
tucua yu nde su ndiꞌi ̱ ya; ná naꞌa̱ lcaa nguꞌ
quichi ̱ biꞌ jiꞌi̱ yu, cua laca ti ñati ̱tyaꞌa ya naꞌa̱
ya jiꞌi ̱ yu. Cua ngusubi ycuiꞌ Ndyosi jiꞌi̱ ya
chaꞌ culuꞌu ya chaꞌ jiꞌi̱ ycuiꞌ Ni jiꞌi ̱ xaꞌ ñati,̱
biꞌ chaꞌ cua naꞌa̱ ya jiꞌi ̱ Jesús loꞌo ndyuꞌú yu
chaca quiyaꞌ. Stuꞌba ti ndyacu ya loꞌo ycuiꞌ
yu liꞌ. 42Tya liꞌ cuangulo Jesús cña jiꞌi̱ ya chaꞌ
ta ya chaꞌ liñi jiꞌi ̱ ycuiꞌ loꞌo ñati,̱ chaꞌ cua nda
ycuiꞌ Ndyosi cña jiꞌi ̱ nu Jesús biꞌ, chaꞌ cuaꞌni
cuayáꞌ yu jiꞌi̱ lcaa ñati ̱chalyuu, masi nu cua
ngujuii, masi nu tya luꞌú. 43Na cua nguscua
jyoꞌo cusuꞌ xi chaꞌ lo quityi jiꞌi̱ ycuiꞌ Ndyosi
nu ngua saꞌni; lcaa quityi biꞌ nchcuiꞌ chaꞌ
ntsuꞌu chaꞌ ca̱a̱ sca ñati ̱ tlyu lo yuu chalyuu
tyempo nde loo la; biꞌ laca nu cuityi ̱ yabeꞌ
nu ntsuꞌu jiꞌi̱ lcaa ñati,̱ si xñi nguꞌ chaꞌ jiꞌi ̱
yu, nacui̱ chaꞌ nu nscua lo quityi biꞌ. Na cua
ndyalaa yu biꞌ lo yuu re juani, Jesús naa yu.

Ndyanu Xtyiꞌi ycuiꞌNdyosi neꞌ cresiya jiꞌi ̱
nguꞌ xaꞌ tsuꞌ

44Tya ndu ̱ Pedro nchcuiꞌ loꞌo nguꞌ biꞌ, loꞌo
liꞌ ndyalaa Xtyiꞌi ycuiꞌNdyosi neꞌ cresiya jiꞌi ̱
lcaa ñati ̱nu ndyuna chaꞌ nu nclyuꞌu Pedro
jiꞌi̱ nguꞌ. 45 Ndube tsa tiꞌ ñati ̱ jiꞌi̱ Jesucristo
tyaꞌa ndyaꞌa̱ Pedro. Nguꞌ judío laca nguꞌ biꞌ,
biꞌ chaꞌ ndube tsa tiꞌ nguꞌ chaꞌ loꞌo nguꞌ xaꞌ

tsuꞌ, cua nda ycuiꞌNdyosi Xtyiꞌi ycuiꞌNi chaꞌ
tyanu neꞌ cresiya jiꞌi̱ nguꞌ. 46 Liꞌ jlo tiꞌ nu
nguꞌ judío biꞌ, chaꞌ chañi chaꞌ cua nda ycuiꞌ
Ndyosi Xtyiꞌi ycuiꞌ Ni jiꞌi ̱ Cornelio loꞌo jiꞌi̱
tyaꞌa yu, nu loꞌo ndyuna nguꞌ chaꞌ nchcuiꞌ
nguꞌ biꞌ chaꞌcña jiꞌi̱ nguꞌ xaꞌ quichi ̱, masi
bilya chcuiꞌ nguꞌ juaꞌa̱ nquichaꞌ. Loꞌo juaꞌa̱
lye tsa nguaꞌni tlyu nguꞌ biꞌ jiꞌi ̱ ycuiꞌ Ndyosi.
Liꞌ nchcuiꞌ Pedro loꞌo tyaꞌa ndyaꞌa̱ yu:

47 ―Ñiꞌya̱ nu loꞌo ndyanu Xtyiꞌi ycuiꞌ
Ndyosi neꞌ cresiya jiꞌna, la cuiꞌ juaꞌa̱ cua
ndyanu Xtyiꞌi ycuiꞌ Ndyosi neꞌ cresiya jiꞌi̱
nguꞌ re juani―nacui̱ Pedro jiꞌi̱ tyaꞌa ndyaꞌa̱
yu―, biꞌ chaꞌ tsoꞌo la si tyucuatya na jiꞌi̱ nguꞌ
re.

48Liꞌ nchcuiꞌ nguꞌ biꞌ loꞌo ñati ̱tyaꞌa Corne-
lio biꞌ:

―Tsoꞌo la si tyucuatya ya jiꞌi ̱ ma̱ juani,
chaꞌ ca cuayáꞌ tiꞌ nguꞌ quichi ̱ re chaꞌ ñati ̱ jiꞌi̱
Jesucristo lacama ̱.
Loꞌo liꞌxaꞌnchcuiꞌnunguꞌ ca tyi loꞌoPedro

chaꞌ tyanu yu la xi loꞌo nguꞌ biꞌ.

11
Nchcuiꞌ Pedro loꞌo ñati ̱ jiꞌi ̱ Jesucristo ca

Jerusalén
1 Cua ngujui chaꞌ jiꞌi ̱ quiñaꞌa̱ ñati ̱nu ndiꞌi̱

loyuu su cuentya Judea, chaꞌ loꞌo nguꞌ xaꞌ
tsuꞌ cuangusñinguꞌ chaꞌ jiꞌi̱ Jesús; cuangujui
chaꞌ jiꞌi ̱ nguꞌ nu ngua tsaꞌa̱ jiꞌi̱ Jesucristo
tya clyo, loꞌo juaꞌa̱ cua ngujui chaꞌ biꞌ jiꞌi̱
lcaa ñati ̱ jiꞌi ̱ Jesucristo nu ndiꞌi ̱ ca biꞌ. 2 Biꞌ
chaꞌ loꞌo nguxtyu̱u̱ Pedro ñaa yu nde quichi ̱
Jerusalén,ndyacua tyaꞌayu loꞌoxinguꞌ judío
nu ngusñi chaꞌ jiꞌi ̱ Jesús, pana ñaꞌa̱ ti tya tiji̱ꞌ
tiꞌ nguꞌ jiꞌi̱ chaꞌ cusuꞌ. 3Liꞌ nchcuane nguꞌ jiꞌi̱
Pedro:

―¿Ni chaꞌ laca ndyaa nuꞌu̱ slo nguꞌ xaꞌ
tsuꞌ? ―nacui̱ nguꞌ jiꞌi̱ Pedro―. ¿Ni chaꞌ laca
ndyacu nuꞌu̱ stuꞌba ti loꞌo nguꞌ biꞌ?

4Liꞌ nchcuiꞌ Pedro loꞌo nguꞌ ñiꞌya̱ nu ngua
loꞌo ndyaa yu slo nguꞌ biꞌ:

5 ―Ngua sca tsa̱ ngaꞌa̱ naꞌ ca quichi ̱ Jope
―nacui̱ Pedro―. Laja loꞌo nchcuiꞌ naꞌ loꞌo
ycuiꞌ Ndyosi, liꞌ ñaa sca xcalá naꞌ. Laja loꞌo
nchcuiꞌ xcalá̱, liꞌ nguxñaꞌa̱ naꞌ nde cua ̱; ñiꞌya̱
sca tasá tlyu, juaꞌa̱ ñaꞌa̱ na nu lijya ̱ ndatiꞌi̱
nde cua̱ chaꞌ caꞌya nde lo yuu. Ca taꞌa jacua
jyaca̱ tasá biꞌ ntucua ju̱u̱, juaꞌa̱ tsoꞌo ti lijya̱
tasá biꞌ ndatiꞌi̱ lo yuu ca su ngaꞌa̱ naꞌ. 6 Liꞌ
naꞌa̱ tsa naꞌ jiꞌi̱ na nu ntsuꞌu neꞌ tasá biꞌ, chaꞌ
naꞌa̱ naꞌ chaꞌ ntsuꞌu tyu̱u̱ tsa lo naꞌni: ntsuꞌu
naꞌni nu ntucua quiyaꞌ, ntsuꞌu naꞌni tyaala,
loꞌo juaꞌa̱ ntsuꞌu cuaña, ntsuꞌu naꞌni luꞌbe.
7 Liꞌ nchcuiꞌ ycuiꞌ Ndyosi loꞌo naꞌ: “Pedro”,
nacui̱ Ni, “cujuii clya nuꞌu̱ jiꞌi̱ naꞌni cua chaꞌ
cacu nuꞌu̱ jiꞌi̱”. 8Loꞌo liꞌ nguxacui ̱ naꞌ chaꞌ jiꞌi̱
Ni: “Ná nchca ꞌna cacu ̱ naꞌni nu ñaꞌa ̱ juaꞌa̱,
Xuꞌna”, nacui ̱ naꞌ jiꞌi ̱Ni. “Ni sca quiyaꞌ bilya
cacunaꞌ jiꞌi̱ naꞌni cuxi jua, chaꞌnchcuiꞌ cuare
chaꞌ ná tsoꞌo cacu ya naꞌni nu ñaꞌa̱ juaꞌa̱.”

9Liꞌ xaꞌnguañinchcuiꞌ ycuiꞌNi nde cua̱: “Ná
tsoꞌo ñacui ̱nuꞌu̱ chaꞌ laca biꞌ naꞌni cuxi, chaꞌ
na cua nacui ̱ ycuiꞌNdyosi chaꞌ laca biꞌ naꞌni
lubii”. 10 Sna quiyaꞌ nteje tacui chaꞌ biꞌ su
ngaꞌa ̱ naꞌ, liꞌ nguxtyacui tasá biꞌ ndyaa nde
cua̱ chaca quiyaꞌ. 11 Hora ti ndyalaa sna
tyaꞌa ñati ̱ ca niꞌi ̱ su ngaꞌa̱ naꞌ liꞌ. Cua ngulo
sca nguꞌ quichi ̱ Cesarea cña jiꞌi̱ nguꞌ biꞌ, chaꞌ
ca̱a ̱ nguꞌ su ndiꞌi ̱ naꞌ. 12Nchcuiꞌ Xtyiꞌi ycuiꞌ
Ndyosi loꞌo naꞌ liꞌ, chaꞌ ná culacua tsa tiꞌ naꞌ,
chaꞌ tsaꞌa naꞌ loꞌo nguꞌ biꞌ. Ca taꞌa scua ñati ̱
re ndyaa nguꞌ loꞌo naꞌ slo ñati ̱ biꞌ ca quichi ̱
Cesarea. 13 Liꞌ nda nu cusuꞌ biꞌ chaꞌ loꞌo ya
ñiꞌya ̱ ngua chaꞌ biꞌ. Cua naꞌa̱ yu sca xca̱ jiꞌi̱
ycuiꞌ Ndyosi nu ndyatí ̱ lijya̱ niꞌi̱ jiꞌi̱ yu chaꞌ
ta sca chaꞌ loꞌo yu: “Culo nuꞌu̱ cña jiꞌi̱ msu
jinuꞌu̱”, nacui̱ xca̱ biꞌ jiꞌi ̱ nu cusuꞌ biꞌ, “chaꞌ
tsaa msu ca quichi ̱ Jope, chaꞌ tsaa cachaꞌ jiꞌi̱
Simón Pedro chaꞌ ca ̱a̱ yu ca nde. 14 La cuiꞌ
Simón biꞌ ta chaꞌ loꞌo nuꞌu̱, loꞌo lcaa tyaꞌa
nuꞌu̱, chaꞌ caja ñiꞌya̱ nu cuaꞌni lyaá ycuiꞌ
Ndyosi jiꞌi ̱ ma̱.” Juaꞌa̱ nacui ̱ xca̱ biꞌ jiꞌi̱ nu
cusuꞌ biꞌ. 15 Liꞌ ndyalaa ya ca toꞌ tyi nguꞌ
biꞌ. Nguxana naꞌ nguluꞌu naꞌ chaꞌ jiꞌi̱ nguꞌ,
loꞌo liꞌ hora ti nguaꞌya Xtyiꞌi ycuiꞌ Ndyosi lo
nguꞌ. La cuiꞌ ñiꞌya ̱ ndyanu Xtyiꞌi ycuiꞌ Ni neꞌ
cresiya jiꞌna nu ngua tya clyo, la cuiꞌ juaꞌa̱
ndyanu Xtyiꞌi Ni neꞌ cresiya jiꞌi ̱ nguꞌ biꞌ liꞌ.
16Ntsuꞌu tiꞌ naꞌ liꞌ, chaꞌ tya tsubiꞌ la nchcuiꞌ
ycuiꞌ nu Xuꞌna na loꞌo na ndiꞌya ̱: “Tsubiꞌ cua
ntyucuatya Juan jiꞌi ̱ ñati ̱loꞌo hitya ti”, nacui ̱,
“pana xaꞌ ñaꞌa̱ cuaꞌni ycuiꞌ Ndyosi chaꞌ caca
lubii cresiya jiꞌi ̱ma ̱ nu loꞌo tyanu Xtyiꞌi ycuiꞌ
Ndyosi neꞌ cresiya jiꞌi̱ ma ̱”. 17 Na cua nda
ycuiꞌNdyosi Xtyiꞌi ycuiꞌNi jiꞌi ̱ nguꞌ xaꞌ tsuꞌ la
cuiꞌ ñiꞌya̱ nu nda Ni Xtyiꞌi ycuiꞌ Ni jiꞌna, nu
loꞌo ngusñi na chaꞌ jiꞌi̱ Jesucristo nu Xuꞌna
na; biꞌ chaꞌná tsoꞌo si cuaꞌa na cñanunduꞌni
ycuiꞌNdyosi lacua.

18 Nu loꞌo ndyuna nguꞌ chaꞌ nu nchcuiꞌ
Pedro loꞌo nguꞌ, ngaꞌaa ngua chcuiꞌ tyaala
nguꞌ biꞌ loꞌo Pedro. Liꞌ nguaꞌni tlyu nguꞌ biꞌ
jiꞌi ̱ ycuiꞌ Ndyosi. Ndiꞌya̱ nchcuiꞌ nguꞌ loꞌo Ni
liꞌ:

―Ndyosi Sti ya, tsoꞌo tsa nduꞌni nuꞌu̱ loꞌo
nguꞌ xaꞌ tsuꞌ, masi siꞌi nguꞌ judío laca nguꞌ
biꞌ ―nacui̱ nguꞌ jiꞌi̱ ycuiꞌ Ndyosi―. Nduꞌni
nuꞌu̱ chaꞌ ca tyujuꞌu tiꞌ nguꞌ jiꞌi̱ lcaa chaꞌ cuxi
nu ntsuꞌu jiꞌi̱ nguꞌ, chaꞌ caja chalyuu nu ná
ngaꞌa ̱ chaꞌ tye jiꞌi̱ nguꞌ biꞌ.

Ñati ̱ jiꞌi ̱ Jesucristo nde quichi̱ Antioquía
19 Cua saꞌni xi ngua loꞌo ndyujuii nguꞌ

jiꞌi ̱ Esteban, loꞌo la cuiꞌ tyempo biꞌ ngua tiꞌ
nguꞌ xcubeꞌ nguꞌ jiꞌi̱ lcaa nguꞌ nu ntsuꞌu chaꞌ
jiꞌi ̱ loꞌo Jesús; biꞌ chaꞌ tyu̱u̱ tsa tyaꞌa nguꞌ
biꞌ ndatsuꞌ nguꞌ ndyaa nguꞌ tyijyuꞌ. Ntsuꞌu
nguꞌ nu ndyaa ca loyuu su cuentya Feni-
cia, ntsuꞌu tyaꞌa nguꞌ nu ndyaa ca loyuu
su cuentya Chipre, loꞌo juaꞌa̱ ntsuꞌu tyaꞌa
nguꞌ nu ndyaa ca quichi ̱ Antioquía. Lcaa su

ndyaa nguꞌ nguluꞌu nguꞌ chaꞌ tsoꞌo jiꞌi̱ Jesu-
cristo jiꞌi̱ tyaꞌa nguꞌ judío ti, ná nguluꞌu nguꞌ
chaꞌ biꞌ jiꞌi ̱ xaꞌ ñati.̱ 20Tiyaꞌ la liꞌ, ndyaa xi xaꞌ
la ñati ̱ jiꞌi ̱ Jesús ca quichi̱ Antioquía; nguꞌ ca
tyi loyuu su cuentya Chipre loꞌo juaꞌa̱ loyuu
su cuentyaCirene lacanguꞌbiꞌ. Nchcuiꞌnguꞌ
biꞌ loꞌo lcaa nguꞌ quichi̱, masi loꞌo nguꞌ judío,
masi loꞌo xaꞌ ñati;̱ nguluꞌu nguꞌ chaꞌ tsoꞌo jiꞌi ̱
Jesucristo jiꞌi̱ lcaa nguꞌ quichi ̱ biꞌ. 21Tlyu tsa
chacuayáꞌ ntsuꞌu jiꞌi̱ nguꞌ xquiꞌya Jesús nu
Xuꞌnana, biꞌ chaꞌngusñi quiñaꞌa̱ ñati ̱chaꞌ jiꞌi ̱
ycuiꞌ Ni, biꞌ chaꞌ nguxtyanu nguꞌ chaꞌ cuxi
nu ntsuꞌu tsa tyiquee nguꞌ jiꞌi ̱ clyo.

22 Liꞌ ngujui chaꞌ biꞌ jiꞌi ̱ taju ñati ̱ jiꞌi ̱ Jesu-
cristo nundiꞌi ̱nde Jerusalén,biꞌ chaꞌnchcuiꞌ
nguꞌ loꞌo Bernabé chaꞌ tsaa yu ca quichi ̱
Antioquía. 23 Liꞌ nduꞌu Bernabé ndyaa yu,
ndyalaa yu ca quichi ̱ biꞌ, naꞌa̱ yu ñiꞌya̱ laca
chaꞌ tsoꞌo nu nguaꞌni ycuiꞌ Ndyosi loꞌo nguꞌ
biꞌ. Tsoꞌo tsa ntsuꞌu tyiquee Bernabé liꞌ.
Nda yu sca cui̱i ̱ loꞌo taju ñati ̱ jiꞌi̱ Jesucristo
ca biꞌ, chaꞌ tyucui tyiquee nguꞌ cuaꞌni nguꞌ
cña lcaa tsa̱, lcaa ñaꞌa̱ cña nu ntiꞌ ycuiꞌ nu
Xuꞌna na chaꞌ cuaꞌni na. 24Tsoꞌo tsa tyiquee
Bernabé; cua ndyanu Xtyiꞌi ycuiꞌNdyosi neꞌ
cresiya jiꞌi̱ yu, loꞌo juaꞌa̱ tsoꞌo tsa jlya tiꞌ yu
jiꞌi ̱ Jesucristo. Biꞌ chaꞌ quiñaꞌa̱ la ñati ̱ cua
ngusñi nguꞌ chaꞌ jiꞌi ̱ nu Xuꞌna na xquiꞌya nu
Bernabé biꞌ liꞌ.

25Loꞌo liꞌnduꞌuyubiꞌndyaayundequichi ̱
Tarso, ndyaana yu jiꞌi ̱ Saulo. Loꞌo nquije
yu jiꞌi̱, liꞌ ngutuꞌu yu ñaa loꞌo yu jiꞌi ̱ Saulo ca
quichi ̱ Antioquía chaca quiyaꞌ. 26 Liꞌ ngutiꞌi ̱
nguꞌ sca yija ̱ loꞌo taju ñati ̱ jiꞌi̱ Jesucristo ca
biꞌ, ncluꞌunguꞌ jiꞌi ̱quiñaꞌa ̱ñati.̱ Quichi̱Antio-
quía biꞌ ngua su ngutuꞌu su̱u̱ chaꞌ nu nchcuiꞌ
nguꞌ chaꞌ nguꞌ cristiano laca ñati ̱nu ngusñi
chaꞌ jiꞌi̱ Jesucristo.

27 Tyempo biꞌ ndyalaa tucua sna la tyaꞌa
ñati ̱ nu ngua tuꞌba jiꞌi ̱ ycuiꞌ Ndyosi. Nduꞌu
nguꞌ quichi̱ Jerusalén ndyalaa nguꞌ quichi ̱
Antioquía liꞌ. 28 Agabo naa tsaca nguꞌ biꞌ.
Cua nda Xtyiꞌi ycuiꞌ Ndyosi sca cui̱i ̱ loꞌo nu
Agabobiꞌ chaꞌ chcuiꞌ yu loꞌonguꞌ. Liꞌnchcuiꞌ
Agabo loꞌo nguꞌ chaꞌ cua ca ̱a̱ ti sca jbiꞌña tlyu
tsa tyucui ñaꞌa̱ chalyuu. Chañi chaꞌ juaꞌa ̱
ngua chaꞌ nu nda Agabo biꞌ, pana nde loo la
ngua chaꞌ biꞌ, nu loꞌo ngua Claudio rey nu
laca loo. 29 Liꞌ ngüiñi chaꞌ jiꞌi ̱ ñati ̱ jiꞌi̱ Jesús
loꞌo tyaꞌanguꞌ chaꞌ tanguꞌmsta ̱ jiꞌi̱ tyaꞌa tiꞌi ti
nguꞌ, nguꞌ nu ndiꞌi ̱ quichi ̱ su cuentya Judea.
30 Juaꞌa̱ nguaꞌni nguꞌ liꞌ. Nda nguꞌ msta ̱ biꞌ
jiꞌi ̱ Bernabé loꞌo jiꞌi ̱ Saulo chaꞌ tsaa loꞌo nguꞌ
jiꞌi ̱, chaꞌ ta nguꞌ cñibiꞌ jiꞌi̱ nguꞌ cusuꞌ ca biꞌ. Liꞌ
tachanguꞌ cñibiꞌ, caja xi ndaca ti jiꞌi̱ tyaꞌa tiꞌi
ti nguꞌ.

12
Ndyujuii nguꞌ jiꞌi ̱ Jacobo loꞌo ngusuꞌba

nguꞌ jiꞌi ̱ Pedro neꞌ chcua ̱

1 Nu ngua tyempo biꞌ, rey nu ngua naa
Herodes ni, nchcubeꞌ tsa jiꞌi̱ ñati ̱ jiꞌi ̱ Jesu-
cristo. 2 Ngulo rey biꞌ cña jiꞌi̱ msu jiꞌi ̱ chaꞌ
cujuii nguꞌ jiꞌi̱ Jacobo loꞌo maxtyi. (Jacobo
biꞌ ngua tyaꞌa ngula Juan.) 3Chaa tsa tiꞌ nguꞌ
judío chaꞌ ndyujuii rey jiꞌi̱ Jacobo, biꞌ chaꞌ
loꞌo jiꞌi ̱ Pedro ntejeyaꞌ nu rey biꞌ liꞌ. La cuiꞌ
tsa ̱ nu ngusñi rey jiꞌi̱ yu, liꞌ ngua sca taꞌa jiꞌi ̱
nguꞌ judío, taꞌa nu loꞌo ndacu nguꞌ xlyá tiji
nuná loꞌo scua ̱ tiyeꞌndyaꞌ. 4Ntejeyaꞌnguꞌ jiꞌi ̱
Pedro, liꞌ ndyaa loꞌo nguꞌ jiꞌi ̱, ngusuꞌba nguꞌ
jiꞌi̱ neꞌ chcua ̱. Liꞌndyatu̱ jacua latya sendaru
cua ̱ jiꞌi ̱, jacua tyaꞌa sendaru ntsuꞌu jiꞌi ̱ sca
latya nguꞌ; ndiꞌi ̱ nguꞌ biꞌ cua ̱ toꞌ niꞌi̱ chcua ̱ su
ntsuꞌu Pedro. Nu loꞌo tye tsa̱ taꞌa pascua, liꞌ
tyuꞌu tiꞌi̱ lcaa nguꞌ quichi̱ chaꞌ cuaꞌni cuayáꞌ
nu Herodes biꞌ jiꞌi̱ Pedro, ntiꞌ ycuiꞌ rey biꞌ;
5biꞌ chaꞌ ntsuꞌu chaꞌ ñaꞌa̱si ̱i ̱ tsoꞌo sendaru jiꞌi ̱
yu loꞌo ntsuꞌu yu neꞌ chcua ̱. Pana laja liꞌ lye
tsa nchcuiꞌ tyaꞌa ñati ̱ jiꞌi ̱ Jesucristo loꞌo ycuiꞌ
Ndyosi chaꞌ cuaꞌni lyaá Ni jiꞌi ̱ Pedro.

Nclyo ycuiꞌNdyosi jiꞌi ̱ Pedro neꞌ chcua ̱
6 Cua ngua talya liꞌ. Chaca tsa̱ cua culo

ti Herodes jiꞌi ̱ Pedro chaꞌ ca cuayáꞌ jiꞌi̱ yu
slo nguꞌ quichi̱ biꞌ. Cua ngusca ̱ꞌ nguꞌ jiꞌi ̱
Pedro loꞌo tucua tyaꞌa carena, sca carena
ntsuꞌu yaꞌ sca sendaru. Loꞌo juaꞌa̱ ndu̱ xaꞌ
la sendaru cua ̱ toniꞌi ̱ chcua̱ nde liyaꞌ. Liꞌ
nguaꞌya xcalá ti Pedro. 7 Laja loꞌo lajaꞌ ti
yu, hora ti nduꞌu tucua sca xca̱ jiꞌi̱ ycuiꞌ
Ndyosi su ngaꞌa̱ yu. Tsoꞌo tsa xee ngulane
neꞌniꞌi ̱ chcua ̱ liꞌ. Nguxtyuꞌuxca̱ biꞌ jiꞌi̱ Pedro,
nchcuiꞌ xca̱ loꞌo yu liꞌ:

―Tyatu ̱ clya nuꞌu̱―nacui̱ xca̱ biꞌ jiꞌi̱ yu.
Hora ti ndyati ̱ꞌ carena chcua ̱ nu ndyaaca̱ꞌ

yaꞌ yu. 8Xaꞌ nchcuiꞌ xca̱ loꞌo yu liꞌ:
―Xca ̱ꞌnuꞌu̱ siiꞌ―nacui ̱―. Xuꞌbanuꞌu̱ caña

quiyaꞌ.
Nguaꞌni Pedro juaꞌa̱, loꞌo liꞌ nchcuiꞌ xca̱

loꞌo yu chaca quiyaꞌ:
―Quixi ̱i̱ nuꞌu̱ teꞌ quicha ̱ꞌ hichu ̱ꞌ. Yaꞌa clya

tyuꞌu lcaꞌa̱ nuꞌu̱ jnaꞌ ―nacui ̱ xca̱ biꞌ jiꞌi̱.
9 Liꞌ nduꞌu lcaꞌa̱ Pedro jiꞌi̱ xca̱ biꞌ, pana

ná ngua tii yu chaꞌ chañi chaꞌ ndyalaa xca̱
jiꞌi̱ ycuiꞌ Ndyosi slo yu; ngua tiꞌ yu chaꞌ laja
xcalá ti yu ngua chaꞌ biꞌ. 10Nteje tacui nguꞌ
slo sendaru nu ngaꞌa̱ cua ̱ neꞌ niꞌi ̱ chcua ̱, loꞌo
juaꞌa̱ nteje tacui nguꞌ slo xi xaꞌ la sendaru
nu ngaꞌa̱ cua̱. Liꞌ ndyalaa nguꞌ ca toniꞌi ̱
chcua ̱ tlyu, xcuiꞌ chcua ̱ laca toniꞌi̱ biꞌ. Loꞌo liꞌ
ndyaala toniꞌi̱ biꞌ ycuiꞌ ti; juaꞌa̱ nguangutuꞌu
nguꞌ toꞌ calle, ndyaa nguꞌ ndyalaa nguꞌ nde
sca jyaca ̱ calle biꞌ. Loꞌo liꞌ nduꞌu nu xca̱
biꞌ ndyaa, chaca tya Pedro ndyanu calle biꞌ.
11Liꞌ nda Pedro cuentya:

―Juani nchca cuayáꞌ tiꞌnaꞌ chaꞌ cua ngulo
ycuiꞌ nu Xuꞌna naꞌ cña jiꞌi ̱ xca̱ biꞌ jiꞌi̱ Ni,
chaꞌ nu ñaa ngulo jnaꞌ niꞌi ̱ chcua ̱ jua―nacui ̱
yu―. Ngua tiꞌ Herodes xcubeꞌ jnaꞌ, chaꞌ
xñaꞌa̱ tsa ntsuꞌu tyiquee nguꞌ judío tyaꞌa naꞌ

ñaꞌa̱ nguꞌ jnaꞌ; pana ná ngua jiꞌi̱ cuaꞌni cña
cuxi biꞌ.

12Ngulacua tsa tiꞌPedro sundu ̱ ycuiꞌ ti yu.
Nu loꞌo ngua cuayáꞌ tiꞌ yu, liꞌ ndyaa yu ca slo
María xtyaꞌa̱ JuanMarcos. Ca niꞌi ̱ biꞌ ndyuꞌu
tiꞌi ̱ tyu ̱u̱ tyaꞌa ñati ̱ jiꞌi ̱ Jesús, nchcuiꞌ nguꞌ loꞌo
ycuiꞌ Ndyosi. 13 Ngujuiꞌi̱ yaꞌ yu toniꞌi ̱, loꞌo
liꞌ sca nu cunaꞌa ̱ cuañiꞌ nu naa Rode, biꞌ nu
ndyaa naꞌa̱ toniꞌi ̱. Ñaꞌa ̱ ndu̱ ti nu cunaꞌa̱
biꞌ toniꞌi ̱ nde niꞌi̱ ti. 14 Hora ti ndyuloo nu
cunaꞌa̱ biꞌ xtyiꞌi Pedro loꞌo nchcuiꞌ yu. Chaa
tsa tiꞌ choꞌ liꞌ. Ngusna choꞌ ndyaa chcuiꞌ loꞌo
tyaꞌa ndiꞌi ̱ choꞌ niꞌi̱ biꞌ, pana ñaꞌa ̱ ti tya ndu̱
ycuiꞌ Pedro nde liyaꞌ chaꞌ bilya saala nguꞌ
toniꞌi̱.

15 ―Cua ngua tonto hique nuꞌu̱ ―nacui ̱
nguꞌ jiꞌi ̱ Rode liꞌ.
Pana lye la nchcuiꞌ nu cunaꞌa ̱ biꞌ loꞌo nguꞌ

liꞌ, chaꞌ chañi chaꞌ Pedro laca nu ndu ̱ toniꞌi̱
biꞌ nde liyaꞌ.

―Siꞌi ―nacui̱ nguꞌ liꞌ―. ¿Ha siꞌi nu xca̱
jiꞌi̱ ycuiꞌNdyosi nu ñaꞌa̱si ̱i ̱ jiꞌi̱ Pedro laca biꞌ?
―nacui̱ nguꞌ jiꞌi̱.

16 Ñaꞌa̱ ti tya ndu ̱ Pedro nde liyaꞌ ntyijiꞌi̱
yaꞌ yu toniꞌi̱. Liꞌ ndyaa nguꞌ chaꞌ saala
nguꞌ toniꞌi ̱. Loꞌo naꞌa̱ nguꞌ jiꞌi̱ Pedro ndu̱,
liꞌ ndube tsa tiꞌ nguꞌ chaꞌ cua ndyalaa ycuiꞌ
yu. 17 Nguaꞌni yaꞌ yu jiꞌi̱ nguꞌ liꞌ, chaꞌ ca ti ̱
ti nguꞌ. Ndachaꞌ yu jiꞌi ̱ nguꞌ ñiꞌya̱ ngua loꞌo
nguaꞌni ycuiꞌ Ndyosi nu Xuꞌna na chaꞌ tsoꞌo
chaꞌ ngulo Ni jiꞌi ̱ yu neꞌ chcua ̱.

―Chcuiꞌma ̱ loꞌo Jacobo loꞌo lcaanguꞌ tyaꞌa
ndyaꞌa̱ na ―nacui ̱ Pedro jiꞌi̱ nguꞌ―, ta ma ̱
chaꞌ loꞌo nguꞌ ñiꞌya̱ nu nguaꞌni ycuiꞌ Ni loꞌo
naꞌ loꞌo ngulo Ni ꞌna neꞌ chcua̱.
Nduꞌu yu niꞌi ̱ ndyaa yu xaꞌ seꞌi ̱ liꞌ.
18 Nu loꞌo nguxee chaca tsa ̱ quiñaꞌa̱ tsa

ngulacua tiꞌ sendaru biꞌ, chaꞌ ngaꞌaa ngua
cuayáꞌ tiꞌ nguꞌ macala ndyaa Pedro. 19 Liꞌ
ngulo rey Herodes cña jiꞌi ̱ sendaru chaꞌ tsaa
nguꞌ tsaana nguꞌ jiꞌi ̱ yu. Ndyaa nguꞌ liꞌ,
pana ngaꞌaa nquije yu jiꞌi ̱ sendaru biꞌ. Liꞌ
nchcuaneHerodes jiꞌi ̱ sendarunungaꞌa̱ cua̱
jiꞌi̱ Pedro niꞌi̱ chcua ̱, pana ngaꞌa ndyiji ñiꞌya̱
nu xacui ̱ sendaru chaꞌ jiꞌi ̱ rey, chaꞌ ná jlo
tiꞌ nguꞌ ñiꞌya̱ ngua jiꞌi̱ Pedro; biꞌ chaꞌ ngulo
Herodes cña jiꞌi̱ xaꞌ sendaru chaꞌ cujuii nguꞌ
jiꞌi̱ lcaa sendaru nu nguaꞌa̱ cua ̱ jiꞌi ̱ nu Pedro
biꞌ. Liꞌ nduꞌu rey biꞌ loyuu su cuentya Judea,
ndyaa ca quichi ̱ Cesarea, chaꞌ ca biꞌ tyiꞌi̱ xi
ngua tiꞌ.

Ngujuii Herodes
20 Loꞌo liꞌ ngua ñasiꞌ̱ tsa nu Herodes biꞌ jiꞌi̱

nguꞌ quichi ̱ Tiro, loꞌo juaꞌa̱ jiꞌi ̱ nguꞌ quichi ̱
Sidón. Nu ngua tya clyo la cua nda rey
Herodes na cacu nguꞌ quichi ̱ biꞌ, loꞌo liꞌ
ngaꞌaa nda rey na cacu nguꞌ, chaꞌ ñasiꞌ̱ tsa
tiꞌ rey ñaꞌa ̱ jiꞌi̱ nguꞌ. Stuꞌba ti ntsuꞌu tyiquee
lcaa nguꞌ quichi̱ biꞌ loꞌo tyaꞌa nguꞌ, chaꞌ tsaa
nguꞌ slo rey chaꞌ chcuiꞌnguꞌ loꞌo. Liꞌ tsoꞌo tsa
nchcuiꞌ nguꞌ quichi ̱ loꞌo nu cusuꞌ Blasto nu

laca cña jiꞌi ̱ rey biꞌ; biꞌ chaꞌ tsoꞌo nchcuiꞌ nu
Blasto biꞌ loꞌo rey cuentya jiꞌi̱ nguꞌquichi ̱biꞌ,
chaꞌ tyaalaꞌ chaꞌ jiꞌi ̱ rey loꞌo nguꞌ biꞌ. 21 Liꞌ
ngusta Herodes sca tsa̱ chaꞌ tyuꞌu tiꞌi̱ nguꞌ
sca seꞌi̱ ti. Ndyacuꞌ Herodes lcaa lateꞌ tsoꞌo
nu ntsuꞌu jiꞌi̱ chaꞌ laca rey, ndyaa ntucua lo
yaca xlya tsoꞌo su ntyucua ycuiꞌ rey, chaꞌ ta
sca cui ̱i̱ loꞌo nguꞌ nu loꞌo ndyuꞌu tiꞌi̱ nguꞌ slo.
Liꞌ nguxana rey nda cui ̱i̱ loꞌo nguꞌ biꞌ. 22Cui̱i̱
tsaa ngusiꞌya loꞌo nguꞌ jiꞌi̱ rey liꞌ:

―Ndyosi laca nuꞌu̱―nacui ̱ nguꞌ jiꞌi̱ rey―.
Siꞌi sca ñati ̱ chalyuu ti laca nuꞌu̱ nu nchcuiꞌ
loꞌo cuare juani.

23Hora ti ndyalaa sca xca̱ jiꞌi ̱ ycuiꞌNdyosi
slo rey chaꞌ ta scaquicha tlyu jiꞌi ̱nuHerodes
biꞌ, ndyatí ̱ conuꞌ neꞌ rey biꞌ liꞌ. Tiꞌí tsa neꞌ rey
liꞌ, chaꞌ ndyacu conuꞌ biꞌ neꞌ. Ngujuii rey liꞌ,
chaꞌ cua nda chacuayáꞌ jiꞌi ̱ nguꞌ chaꞌ nguaꞌni
tlyu nguꞌ jiꞌi̱ rey ñiꞌya̱ nu nduꞌni tlyu na jiꞌi̱
ycuiꞌ Ndyosi; masi sca ñati ̱ chalyuu ti ngua
rey biꞌ, pana nda chacuayáꞌ chaꞌ cuaꞌni tlyu
nguꞌ jiꞌi̱.

24Liꞌ quiñaꞌa̱ tsa ñati ̱ndyuna chaꞌ jiꞌi ̱ ycuiꞌ
nu Xuꞌna na, ndyatu̱ la nguꞌ nu ngusñi chaꞌ
jiꞌi ̱ Jesucristo liꞌ.

25 Nu loꞌo cua ndye cña jiꞌi̱ Bernabé loꞌo
Saulo ca quichi ̱ Jerusalén, liꞌ nguxtyu ̱u̱ nguꞌ
ñaa nguꞌ nde quichi ̱ Antioquía chaca quiyaꞌ.
Ñaa loꞌo nguꞌ jiꞌi ̱ Juan, la cuiꞌ nu naa Juan
Marcos.

13
NguxanaBernabé loꞌoSaulonguaꞌninguꞌ

cña jiꞌi ̱ ycuiꞌNdyosi
1 Nu taju ñati ̱ jiꞌi̱ Jesucristo ca quichi ̱ An-

tioquía biꞌ ni, laja nguꞌ biꞌ ntsuꞌu xi nguꞌ nu
laca tuꞌba jiꞌi ̱ ycuiꞌ Ndyosi. La cuiꞌ juaꞌa̱ laja
nguꞌ biꞌ tya ntsuꞌu la xaꞌ tyaꞌa nguꞌ nu tsoꞌo
tsa nclyuꞌu chaꞌ jiꞌi ̱ ycuiꞌ Ndyosi jiꞌi ̱ tyaꞌa
nguꞌ; nguꞌ nu nclyuꞌu jiꞌi̱ tyaꞌa nguꞌ ngua
Bernabé, loꞌo Simón nu ngata, loꞌo Lucio
Cirene, loꞌoSaulo, loꞌoManaén. (NuManaén
biꞌngua tyaꞌamiñaꞌa̱Herodesnu lacagober-
nador jiꞌi̱ loyuu su cuentya Galilea.) 2Ngua
sca tsa̱ nu loꞌo tyucui tsa ̱nándyacunguꞌ taju
biꞌ, xquiꞌya chaꞌ nguaꞌni tlyu nguꞌ jiꞌi ̱ ycuiꞌ
Ndyosi nu Xuꞌna na. Liꞌ nchcuiꞌ Xtyiꞌi ycuiꞌ
Ndyosi loꞌo nguꞌ biꞌ:

―Ta ma ̱ chacuayáꞌ jiꞌi ̱ Bernabé loꞌo juaꞌa̱
jiꞌi ̱ Saulo, chaꞌ tsaa nguꞌ xaꞌ quichi ̱ chaꞌ
cuaꞌni nguꞌ cña nu ta naꞌ jiꞌi ̱ nguꞌ chaꞌ cuaꞌni
nguꞌ ―nacui ̱ ycuiꞌNdyosi jiꞌi̱ nguꞌ.

3Tyu ̱u̱ hora ná ndyacu nguꞌ liꞌ, chaꞌ tsa cuꞌ
ti nchcuiꞌ nguꞌ loꞌo ycuiꞌ Ndyosi. Liꞌ ngusta
yaꞌ lcaa tyaꞌa ñati ̱ jiꞌi ̱ Jesucristo biꞌ hique
Bernabé, loꞌo juaꞌa̱ hique Saulo, chaꞌ tsoꞌo ti
tsaa nguꞌ ca su cuaꞌni nguꞌ cña cuentya jiꞌi̱
ycuiꞌNdyosi.

Nda nguꞌ chaꞌ jiꞌi ̱ ycuiꞌNdyosi ca loyuu su
cuentya Chipre

4 Liꞌ ndyaa Bernabé loꞌo Saulo ca quichi ̱
Seleucia chaꞌ tyatí ̱ nguꞌ neꞌ yaca niꞌi ̱, chaꞌ
tsaa nguꞌ chaca tsuꞌ tyujoꞌo ca loyuu su naa
Chipre. Ca biꞌ cuaꞌni nguꞌ cñanunguloXtyiꞌi
ycuiꞌ Ndyosi jiꞌi̱ nguꞌ. 5 Liꞌ ndyaa nguꞌ neꞌ
yaca niꞌi̱ ca quichi̱ Salamina. Loꞌo ndyalaa
nguꞌ chaca tsuꞌbiꞌ, liꞌndyatí ̱nguꞌndyaanguꞌ
neꞌ laa jiꞌi̱ nguꞌ judío quichi ̱ biꞌ, chaꞌ culuꞌu
nguꞌ chaꞌ jiꞌi ̱ ycuiꞌNdyosi jiꞌi̱ ñati ̱nu ndiꞌi̱ neꞌ
laa biꞌ. Tyempo biꞌ tya ndyaꞌa̱ Juan loꞌo nguꞌ
chaꞌ xtyucua jiꞌi ̱ nguꞌ. 6Liꞌ nduꞌu nguꞌ ndyaa
nguꞌ tyu ̱u̱ tyaꞌa quichi ̱ nde Chipre biꞌ, ndyaa
nguꞌ ndyalaa nguꞌ ca quichi ̱ Pafos liꞌ. Quichi̱
biꞌ ndyacua tyaꞌa nguꞌ loꞌo sca nu quiꞌyu nu
cuchaꞌa̱ tsa nu naa Barjesús. Nguꞌ judío laca
nu quiꞌyu biꞌ, loꞌo juaꞌa̱ nacui̱ yu chaꞌ laca
yu tuꞌba jiꞌi̱ ycuiꞌ Ndyosi; pana siꞌi chaꞌ liñi
nda yu. 7 Ndiꞌi̱ nu cuchaꞌa̱ biꞌ slo gober-
nador nu naa Sergio Paulo. Ngua tsa nu
gobernador biꞌ, loꞌo juaꞌa ̱ ntiꞌ tsa cuna chaꞌ
jiꞌi ̱ycuiꞌNdyosi; biꞌ chaꞌnguanegobernador
jiꞌi ̱Bernabé loꞌo jiꞌi̱ Saulochaꞌ ca̱a̱ nguꞌ ca slo,
chaꞌ culuꞌu nguꞌ chaꞌ biꞌ jiꞌi ̱. 8Pana ná ndiya
tiꞌnucuchaꞌa̱ biꞌnu loꞌondyunagobernador
chaꞌ jiꞌi̱ ycuiꞌNdyosi. (Elimasnaanucuchaꞌa ̱
biꞌ chaꞌcña jiꞌi̱ nguꞌ quichi ̱ Pafos biꞌ.) Lye
tsa nxu̱u̱ tyaꞌa yu loꞌo Saulo loꞌo Bernabé,
chaꞌ cua ntiꞌ yu cuaꞌa yu jiꞌi ̱ gobernador chaꞌ
ngaꞌaa xñi nu cusuꞌ biꞌ chaꞌ jiꞌi ̱ ycuiꞌ Ndyosi
nu nchcuiꞌ nguꞌ loꞌo. 9 Liꞌ naꞌa̱ tsa Pablo jiꞌi ̱
nu cuchaꞌa̱ biꞌ. (Nu juani naa Pablo nu ngua
naa Saulo clyo.) Xtyiꞌi ycuiꞌ Ndyosi laca nu
nda juersa jiꞌi̱ nu Pablo biꞌ, 10biꞌ chaꞌnchcuiꞌ
loꞌo nu cuchaꞌa̱ biꞌ:

―Lye tsañiloꞌonuꞌu̱ jiꞌi̱ nguꞌ―nacui̱ Pablo
jiꞌi ̱ nu cuchaꞌa̱ biꞌ―. Liyeꞌ tsa tiꞌ nuꞌu̱ ñaꞌa ̱
nuꞌu̱ jiꞌi̱ ya, chaꞌ msu jiꞌi ̱ nu xñaꞌa̱ laca nuꞌu̱
―nacui ̱―. Ndacaꞌa tsa nuꞌu ̱ jiꞌi ̱ nguꞌ chaꞌ ná
cuaꞌni nguꞌ sca chaꞌ tsoꞌo ti; biꞌ chaꞌ juani
culo naꞌ cña jinuꞌu̱ chaꞌ ngaꞌaa cuaꞌa nuꞌu̱
jiꞌi ̱ nguꞌ nu ntiꞌ xñi chaꞌ jiꞌi ̱ ycuiꞌ Ndyosi nu
Xuꞌna ya. 11XcubeꞌnuXuꞌna ya jinuꞌu̱ juani,
chaꞌ ngaꞌaa caja ñiꞌya ̱ ñaꞌa̱ nuꞌu̱ xee cua̱;
tyu ̱u̱ tsa̱ tyanu cuityi ̱ꞌ ti nuꞌu̱ liꞌ.
Hora ti ngua cuityi̱ꞌ yu cuchaꞌa̱ biꞌ liꞌ,

ngaꞌaa ngua ñaꞌa̱ yu tsiyaꞌ ti. Liꞌ nclyana yu
jiꞌi ̱ sca ñati ̱nu xñi yaꞌ yu chaꞌ tsaa loꞌo jiꞌi̱ yu
nde liyaꞌ. 12Loꞌo naꞌa̱ gobernador chaꞌ ngua
cuityi ̱ꞌ nu cuchaꞌa̱ biꞌ, liꞌ hora ti ngusñi nu
cusuꞌ biꞌ chaꞌ jiꞌi ̱ Jesucristo. Juaꞌa̱ ndube tsa
tiꞌ nu cusuꞌ biꞌ jiꞌi̱ chaꞌ nu nguluꞌu nguꞌ jiꞌi ̱
cuentya jiꞌi ̱ ycuiꞌ nu Xuꞌna na.

Ndyaa Pablo loꞌo Bernabé ca quichi̱ An-
tioquía Pisidia

13 Loꞌo liꞌ nduꞌu Pablo loꞌo tyaꞌa ndyaꞌa ̱
yu, nduꞌu nguꞌ quichi ̱ Pafos ndyaa nguꞌ.
Ndyatí̱ nguꞌ neꞌ yaca niꞌi̱ ndyaa nguꞌ chaca
tsuꞌ tyujoꞌo, ndyalaa nguꞌ ca quichi ̱ Perge ca
loyuu su cuentya Panfilia liꞌ. Ngaꞌaa ndyaꞌa ̱
Juan loꞌo nguꞌ liꞌ, na cua ndyaa yu quichi ̱ tyi
yu. 14 Nduꞌu nguꞌ quichi ̱ Perge ndyaa nguꞌ

chaca quichi̱ Antioquía ca loyuu su cuentya
Pisidia. Nu ngua tsa̱ taꞌa nu ndiꞌi ̱ cñaꞌ nguꞌ,
liꞌ ndyatí ̱ Pablo loꞌo Bernabé ndyaa nguꞌ neꞌ
laa jiꞌi ̱ nguꞌ judío. Ca biꞌ ndyaa tucua nguꞌ xi.
15 Liꞌ nchcuiꞌ sca nu cusuꞌ lo quityi jiꞌi̱ ycuiꞌ
Ndyosi chaꞌ cuna lcaañati ̱nundiꞌi ̱neꞌ laabiꞌ;
nchcuiꞌ lo quityi nu nscua cña nu ngulo Ni
jiꞌi̱ nguꞌ, liꞌ nchcuiꞌ nu cusuꞌ biꞌ sca chaꞌ nu
nguscua jyoꞌo cusuꞌ nu ngua tuꞌba jiꞌi ̱ ycuiꞌ
Ndyosi nu ngua saꞌni. Loꞌo liꞌ nchcuane nu
cusuꞌ nu laca loo neꞌ laa biꞌ jiꞌi̱ Pablo loꞌo
Bernabé:

―¿Ha ntsuꞌu sca cui ̱i ̱ jiꞌi̱ ma ̱ chaꞌ tama ̱ loꞌo
ya juani? ―nacui ̱ jiꞌi̱ nguꞌ.

16Liꞌ ndyatu̱ Pablo nguaꞌni yaꞌ yu jiꞌi ̱ nguꞌ
chaꞌ cuaꞌa̱ jyaca̱ nguꞌ jiꞌi ̱ yu. Nchcuiꞌ Pablo
loꞌo nguꞌ liꞌ:

―Tyuꞌu chaꞌ clyu tiꞌ jiꞌi ̱ma ̱ cuaꞌa̱ jyaca ̱ma ̱
jiꞌi̱ chaꞌ nu chcuiꞌ naꞌ loꞌo ma ̱ juani ―nacui ̱
Pablo jiꞌi ̱ nguꞌ―. Nguꞌ Israel laca na, loꞌo
juaꞌa̱ nduꞌni tlyu na jiꞌi ̱ ycuiꞌ Ndyosi. 17 La
cuiꞌ ycuiꞌ Ndyosi nu nduꞌni tlyu na jiꞌi̱, la
cuiꞌ Ni laca nu ngusubi jiꞌi̱ jyoꞌo cusuꞌ jiꞌna
chaꞌ tyuꞌu tucua quiñaꞌa̱ ñati ̱ jiꞌi̱ nguꞌ nde
loo la. Tya ndiꞌi̱ jyoꞌo cusuꞌ jiꞌna ca loyuu
Egipto loꞌo ndyatu̱ quiñaꞌa ̱ tsa tyaꞌa nguꞌ,
masi siꞌi quichi ̱ tyi nguꞌ ngua quichi ̱ biꞌ. Liꞌ
tlyu tsa cña nguaꞌni ycuiꞌNdyosi, chaꞌ ngulo
Ni jiꞌi ̱ jyoꞌo cusuꞌ jiꞌna ca loyuu Egipto biꞌ.
Juaꞌa̱ ngua cuayáꞌ tiꞌ xaꞌ ñati ̱ chalyuu chaꞌ
tonu tsa cña nu nduꞌni ycuiꞌ Ndyosi nde
chalyuu. 18Nu loꞌo ngutaꞌa̱ nguꞌ loyuu btyi
biꞌ tya tuꞌba yija ̱, ndalo tsa tyiquee ycuiꞌ Ni
jiꞌi̱ jyoꞌo cusuꞌ jiꞌna liꞌ, masi quiñaꞌa ̱ tsa chaꞌ
cuxi nguaꞌni nguꞌ biꞌ. 19 Liꞌ nguaꞌni tye Ni
chaꞌ jiꞌi ̱ cati tyaꞌanaciónñati ̱nungutiꞌi ̱ loyuu
su cuentya Canaán, la cuiꞌ ñati ̱ nu ngutiꞌi ̱
loyuu biꞌ tya clyo la; nda Ni yuu biꞌ chaꞌ
caja su tyiꞌi̱ jyoꞌo cusuꞌ jiꞌna liꞌ. 20 Loꞌo juaꞌa̱
nda Ni ñati ̱nu ngua loo jiꞌi̱ jyoꞌo cusuꞌ jiꞌna
cuentya jiꞌi̱ ycuiꞌ Ndyosi. Liꞌ cua ndyaꞌa
jacua siyento claꞌbe yija̱, tya loꞌo ndyalaa
nguꞌ loyuu Canaán biꞌ, ñaꞌa̱ cuayáꞌ nu ngula
jyoꞌo Samuel nu ngua tuꞌba jiꞌi̱ ycuiꞌNdyosi.
21Liꞌ ngüijña nguꞌ jiꞌi ̱ ycuiꞌ Ndyosi chaꞌ ta Ni
sca rey chaꞌ caca loo jiꞌi ̱ nguꞌ, biꞌ chaꞌ nda Ni
jiꞌi̱ jyoꞌo Saúl sñiꞌ Cis jiꞌi̱ nguꞌ; ngua yu biꞌ loo
jiꞌi̱ nguꞌ tuꞌbayija ̱ liꞌ. JyoꞌoSaúlbiꞌngua tyaꞌa
ñati ̱ jiꞌi̱ nguꞌ Benjamín. 22Nu loꞌo ndye tuꞌba
yija ̱, liꞌngaꞌaandaNi cñabiꞌ jiꞌi ̱ yubiꞌ, ndaNi
jyoꞌo David chaꞌ caca loo jiꞌi̱ nguꞌ cña su ndu ̱
Saúlnquichaꞌ. Cuanchcuiꞌ ycuiꞌNdyosi chaꞌ
jiꞌi̱ nu jyoꞌo David biꞌ: “Ntsuꞌu tsa tyiquee
naꞌ ñaꞌa̱ naꞌ jiꞌi̱ David sñiꞌ Isaí”, nacui ̱ ycuiꞌ
Ndyosi. “Cua nda naꞌ cuentya chaꞌ laca yu
biꞌ sca ñati ̱nu tyajaꞌa ̱ cuaꞌni lcaa cña nu ntiꞌ
naꞌ chaꞌ cuaꞌni yu.” 23 Cua saꞌni nda ycuiꞌ
Ndyosi chaꞌ loꞌo na chaꞌ nde loo la cala sca
ñati ̱ tyaꞌa jiꞌi ̱ jyoꞌo David biꞌ, nu cuaꞌni lyaá
jiꞌi̱ lcaa na nu laca na nguꞌ Israel; yu biꞌ laca
Jesús. 24Nu loꞌo bilya xana Jesús culuꞌu chaꞌ
jiꞌi̱ nguꞌ tyaꞌa quichi̱ tyi na, nda jyoꞌo Juan

chaꞌ loꞌo nguꞌ tyaꞌa na, chaꞌ ca tyujuꞌu tiꞌ
nguꞌ tyaꞌa na jiꞌi̱ quiꞌya nu ntsuꞌu jiꞌi̱ nguꞌ
loꞌo ycuiꞌ Ndyosi. Loꞌo liꞌ ntyucuatya jyoꞌo
Juan biꞌ jiꞌi̱ nguꞌnungusñi chaꞌ biꞌ. 25Nu loꞌo
cua tye ti cña jiꞌi̱ jyoꞌo Juan biꞌ, liꞌ nchcuiꞌ yu
loꞌo nguꞌ tyaꞌa quichi ̱ tyi na ndiꞌya̱: “Xaꞌ ñati ̱
ntajatyama ̱ jiꞌi ̱”, nacui ̱ Juan jiꞌi ̱nguꞌ; “siꞌi naꞌ
laca̱”, nacui ̱yu. “Cande loo la ca̱a ̱ scañati ̱nu
tlyu la chacuayáꞌ ntsuꞌu jiꞌi̱. Loꞌo naꞌ, cuaꞌni
tlyu naꞌ jiꞌi ̱ ñati ̱biꞌ; tsoꞌo tsa caca tyiquee naꞌ
masi caña nu ntsuꞌu quiyaꞌ ñati ̱biꞌ sati ̱ꞌ naꞌ
juata ti.” Juaꞌa̱ nchcuiꞌ jyoꞌo Juan cuentya jiꞌi̱
Jesús.

26 ’Lcaa na nu laca na la cuiꞌ tyaꞌa ñati ̱
jiꞌi̱ jyoꞌo Abraham, loꞌo juaꞌa̱ lcaa ma ̱ nu
ndaquiyaꞌ ma ̱ jiꞌi̱ ycuiꞌ Ndyosi, cuentya jiꞌi̱
lcaa na laca chaꞌ tsoꞌonundaNi loꞌona, chaꞌ
tsoꞌo nu nchcuiꞌ ñiꞌya ̱ nduꞌni lyaá Ni jiꞌi ̱ ñati ̱
chalyuu. 27 Ná ngua cuayáꞌ tiꞌ nguꞌ quichi ̱
Jerusalén tilaca laca Jesús, loꞌo juaꞌa̱ nángua
cuayáꞌ tiꞌnguꞌnu laca loo jiꞌi̱ quichi ̱biꞌ tilaca
laca yu. Ná nda nguꞌ cuentya ñiꞌya ̱ ndyuꞌu
chaꞌ nu nguscua jyoꞌo cusuꞌ nu ngua tuꞌba
jiꞌi̱ ycuiꞌNdyosi saꞌni; masi ndyuna nguꞌ loꞌo
ndyaꞌa̱ nchcuiꞌ nguꞌ lo quityi biꞌ neꞌ laa lcaa
tsa̱ nu ndiꞌi̱ cñaꞌnguꞌ, ná nda nguꞌ cuentya si
chaꞌ jiꞌi̱ ycuiꞌ Jesús nchcuiꞌ quityi biꞌ. Biꞌ chaꞌ
cuxi tsa cña nguaꞌni nguꞌ loꞌo Jesús nu loꞌo
ngusta nguꞌ quiꞌya jiꞌi ̱ yu. La cuiꞌ tyaꞌa cña
nu nguscua jyoꞌo cusuꞌ lo quityi chaꞌ cuaꞌni
nguꞌ loꞌo yu, cua nguaꞌni nguꞌ liꞌ. 28 Masi
ná ntsuꞌu quiꞌya jiꞌi ̱ Jesús tsiyaꞌ ti, ngüijña
nguꞌ jiꞌi̱ gobernador, la cuiꞌnuPilato biꞌ, chaꞌ
culo cña jiꞌi̱ nguꞌ chaꞌ cujuii nguꞌ jiꞌi ̱ Jesús.
29 Nu loꞌo cua ndye nguaꞌni nguꞌ lcaa chaꞌ
ñiꞌya̱ nchcuiꞌ lo quityi biꞌ chaꞌ caca jiꞌi̱ Jesús,
liꞌ ndaꞌya nguꞌ jiꞌi̱ jyoꞌo biꞌ su ngaꞌa̱ lo crusi,
nguxatsiꞌnguꞌ jiꞌi̱ jyoꞌobiꞌ liꞌ. 30Pananguaꞌni
ycuiꞌNdyosi chaꞌ ndyuꞌú yu chaca quiyaꞌ liꞌ.
31Tyu ̱u̱ tsa̱ nduꞌu tucuaycuiꞌ ca Jesús sundiꞌi̱
nguꞌ tyaꞌa ndyaꞌa ̱ yu. La cuiꞌ nguꞌ nu cua ñaa
loꞌo yu tya loꞌo nduꞌu nguꞌ nde Galilea ñaa
nguꞌ caquichi̱ Jerusalén,biꞌnguꞌ lacanunda
chaꞌ liñi jiꞌi̱ Jesús loꞌo ñati ̱ juani.

32 ’Loꞌo juani cua lijya ̱ ya ca nde chaꞌ
culuꞌu ya chaꞌ tsoꞌo jiꞌi̱ ycuiꞌ Ndyosi biꞌ jiꞌi̱
cuꞌma ̱. Tya saꞌni la cua ngüiñi chaꞌ jiꞌi̱
ycuiꞌ Ndyosi loꞌo jyoꞌo cusuꞌ jiꞌna; 33 loꞌo
nu juani cua nguaꞌni Ni chaꞌ biꞌ cuentya
jiꞌna, nu loꞌo cua ndyuꞌú Jesús chaca quiyaꞌ.
Ndiꞌya̱ nchcuiꞌ Salmonunchca tyucuaa chaꞌ
jiꞌi̱ Jesús: “Sñiꞌ naꞌ laca nuꞌu̱”, nacui ̱ ycuiꞌ
Ni jiꞌi ̱ Jesús. “Juani cua nguaꞌni naꞌ chaꞌ
tyuꞌú nuꞌu̱ chalyuu.” 34 Chaca chaꞌ nchcuiꞌ
quityi chaꞌ jiꞌi ̱ ycuiꞌ Ndyosi chaꞌ tyuꞌú Jesús
chaca quiyaꞌ loꞌo ndyujuii nguꞌ jiꞌi̱, loꞌo juaꞌa̱
nchcuiꞌ quityi biꞌ chaꞌ ná quiñuꞌu̱ cuañaꞌ
Jesús neꞌ cuaá. “Ta naꞌ lcaa chaꞌ tsoꞌo jiꞌi̱
ma ̱, la cuiꞌ ñaꞌa̱ chaꞌ tsoꞌo nu nchcuiꞌ naꞌ
loꞌo David chaꞌ caja jiꞌi ̱ ma̱”, nacui ̱ ycuiꞌ Ni.
35 Loꞌo juaꞌa̱ ntsuꞌu chaca Salmo, chaca ji ̱i̱
jiꞌi̱ ycuiꞌ Ndyosi, nu nchcuiꞌ ñiꞌya ̱ nu nacui ̱

Jesús jiꞌi̱ ycuiꞌ Ni: “Jlo tiꞌ naꞌ chaꞌ ná ta
nuꞌu̱ chacuayáꞌ quiñuꞌu̱ cuañaꞌ naꞌ, chaꞌ naꞌ
laca̱ Sñiꞌ ycuiꞌ nuꞌu̱”, nacui̱. 36Nguaꞌni jyoꞌo
David cña jiꞌi̱ ycuiꞌ Ndyosi lcaa tyempo loꞌo
ngutiꞌi ̱ nu cusuꞌ biꞌ chalyuu. Loꞌo ngujuii
yu, liꞌ nguxatsiꞌ nguꞌ jiꞌi̱ seꞌi ̱ ti loꞌo xaꞌ la
jyoꞌo cusuꞌ jiꞌna; ndye cuañaꞌ yu ngutsuꞌ liꞌ.
37 Pana Jesús ni, ná ngunuꞌu̱ cuañaꞌ Jesús
loꞌo nguatsiꞌ yu, xquiꞌya chaꞌ nguaꞌni ycuiꞌ
Ndyosi chaꞌ ndyuꞌú yu chaca quiyaꞌ. 38 Biꞌ
chaꞌntsuꞌu chaꞌ ca cuayáꞌ tiꞌ lcaa cuꞌma ̱, chaꞌ
xquiꞌya Jesús cuaꞌni clyu tiꞌ ycuiꞌ Ndyosi jiꞌi̱
lcaa chaꞌ cuxi nu nguaꞌni ma ̱; 39 taca tyuꞌu
laja ti ma ̱ jiꞌi̱ quiꞌya nu ntsuꞌu jiꞌi̱ ma ̱ si xñi
ma ̱ chaꞌ jiꞌi̱ Jesús. Ná nduꞌni chaꞌmasi tsoꞌo
tsa ndaquiyaꞌ ma̱ jiꞌi ̱ lcaa chaꞌ nu nguscua
jyoꞌoMoisés saꞌni, nánchca jiꞌi ̱ chaꞌbiꞌ cuityi̱
quiꞌya nu ntsuꞌu jiꞌi ̱ma ̱. 40 Tsoꞌo la si cuiꞌya
ma ̱ cuentya chaꞌ ná tyacua chaꞌ cuxi jiꞌi̱
ma ̱, la cuiꞌ chaꞌ nu nguscua jyoꞌo cusuꞌ saꞌni
cuentya jiꞌi̱ cuꞌma̱ nu nchcuiꞌ ndiꞌya ̱:
41Clyacua tsoꞌo tiꞌma ̱, lcaa cuꞌma ̱ nu ntiꞌma ̱

xtyí loꞌoma ̱ jiꞌi ̱ ycuiꞌNdyosi;
cube xi tiꞌma ̱, tyaama ̱ cuaana ti liꞌ.
Ycuiꞌ Ndyosi laca naꞌ, nu tlyu tsa cña tonu

cuaꞌni naꞌ tyempo nu ndiꞌi̱ ma̱ cha-
lyuu, nacui ̱Ni.

Ná caca jlya tiꞌ ma̱ chaꞌ nduꞌni naꞌ cña biꞌ
tsiyaꞌ ti,

masi tsoꞌo tsa culuꞌu ñati ̱ñiꞌya laca chaꞌ biꞌ
jiꞌi ̱ma ̱.

Cua ndye nchcuiꞌ Pablo loꞌo nguꞌ liꞌ.
42Nacua tyuꞌu tinguꞌneꞌ laa tsaanguꞌ, loꞌo

liꞌngüijña tsa tyu̱u̱ tyaꞌa ñati ̱biꞌ jiꞌi ̱ Pablo loꞌo
jiꞌi ̱ Bernabé chaꞌ culuꞌu la nguꞌ chaꞌ jiꞌi ̱ Jesús
jiꞌi ̱ nguꞌ chaca quiyaꞌ ca xnuꞌ tsa̱. 43 Juaꞌa̱
loꞌondyendyuꞌu tiꞌi ̱nguꞌneꞌ laabiꞌ, liꞌndyaa
nguꞌ loꞌo Pablo loꞌo Bernabé. Tyu ̱u̱ tyaꞌa
nguꞌ judío ndyaa nguꞌ loꞌo nguꞌ biꞌ, loꞌo juaꞌa̱
xaꞌñati ̱nunduꞌni tlyu jiꞌi ̱ ycuiꞌNdyosi stuꞌba
ti loꞌo nu nguꞌ judío biꞌ, la cuiꞌ ti ndyaa nguꞌ
loꞌo nguꞌ biꞌ liꞌ. Nguluꞌu la nguꞌ biꞌ jiꞌi̱ nu
quiñaꞌa̱ nguꞌ biꞌ liꞌ, chaꞌ tsoꞌo ti tyanu chaꞌ
jiꞌi ̱ Jesús tyiquee nguꞌ, chaꞌ ca cuayáꞌ tsoꞌo
tiꞌ nguꞌ chaꞌ ntsuꞌu tsa tyiquee ycuiꞌ Ndyosi
ñaꞌa ̱Ni jiꞌi̱ lcaa ñati ̱chalyuu.

44Nu loꞌo ngua snuꞌ tsa ̱, liꞌ ndyuꞌu tiꞌi̱ lcaa
tyaꞌa nguꞌ quichi ̱ neꞌ laa biꞌ, chaꞌ cuna nguꞌ
chaꞌ jiꞌi ̱ ycuiꞌ Ndyosi chaca quiyaꞌ. 45 Ñasiꞌ̱
tsa nu nguꞌ judío biꞌ loꞌo naꞌa̱ nguꞌ jiꞌi̱ nu
quiñaꞌa̱ tsa ñati ̱biꞌ. Nchcuiꞌ subaꞌ nguꞌ judío
loꞌo Pablo liꞌ, nacui ̱ nguꞌ chaꞌ cuiñi tsa chaꞌ
nu ncluꞌu yu biꞌ. 46 Pana ná ndyutsi ̱i ̱ Pablo
loꞌo Bernabé chaꞌ xacui ̱ nguꞌ chaꞌ jiꞌi̱ nguꞌ
judío biꞌ:

―Clyo ntsuꞌu chaꞌ chcuiꞌ ya chaꞌ jiꞌi ̱ ycuiꞌ
Ndyosi loꞌo ma ̱ nquichaꞌ, chaꞌ nguꞌ judío
tyaꞌa na laca ma ̱. Pana juani tsaa ya culuꞌu
ya chaꞌ biꞌ jiꞌi ̱ nguꞌ xaꞌ tsuꞌ, xquiꞌya chaꞌ ná
ntajaꞌa̱ ma ̱ cuna ma ̱ chaꞌ nu nchcuiꞌ ya. Na
cua ngüiñi chaꞌ jiꞌi̱ ma ̱ loꞌo tyaꞌa ma ̱, chaꞌ ná
ntiꞌma ̱ caja chalyuu nu ná ngaꞌa ̱ chaꞌ tye jiꞌi̱

ma ̱. 47 Juaꞌa̱ cña ngulo ycuiꞌ nu Xuꞌna na jiꞌi ̱
ya nu nchcuiꞌ quityi cusuꞌ biꞌ ndiꞌya ̱:
Ñiꞌya̱ ntiꞌ sca xee ndubi nu nclyuꞌu xee tyi-

jyuꞌ,
juaꞌa̱ ngaꞌa̱ chaꞌ ta ma ̱ chaꞌ jnaꞌ loꞌo nguꞌ xaꞌ

tsuꞌ, nacui ̱ ycuiꞌNdyosi,
chaꞌ ca cuayáꞌ tiꞌ lcaañati ̱chalyuu tilaca laca

nu cuaꞌni lyaá jiꞌi ̱ nguꞌ.
48Ndyuna nu nguꞌ xaꞌ tsuꞌ chaꞌ biꞌ, loꞌo liꞌ

tsoꞌo tsa ntsuꞌu tyiquee nguꞌ. Tsoꞌo tsa laca
chaꞌ jiꞌi ̱ ycuiꞌ Ndyosi nu Xuꞌna na, ngulacua
tiꞌ nguꞌ biꞌ; juaꞌa̱ ngusñi nguꞌ chaꞌ biꞌ. Jlya
tiꞌ nguꞌ biꞌ chaꞌ jiꞌi̱ Jesús, lcaa nguꞌ nu cua
ngusubi ycuiꞌNdyosi jiꞌi̱; ngujui chalyuu nu
nángaꞌa̱ chaꞌ tye jiꞌi̱ nguꞌbiꞌ liꞌ. 49 Juaꞌa̱ ngua,
loꞌo liꞌ ndyaa nguꞌ, ndyaꞌa̱ nchcuiꞌ nguꞌ chaꞌ
jiꞌi ̱ nu Xuꞌna na loꞌo lcaa ñati ̱ lcaa quichi ̱ ca
loyuu biꞌ. 50Hora ti nchcuiꞌ nguꞌ judío loꞌo
nguꞌ nu laca loo jiꞌi̱ quichi̱, juaꞌa̱ loꞌo nguꞌ
cunaꞌa̱ tlyu, chaꞌ suꞌba ñasiꞌ̱ jiꞌi̱ nguꞌ quichi ̱
loꞌo ñaꞌa̱ nguꞌ jiꞌi ̱ Pablo loꞌo Bernabé. Ngua
tiꞌí tiꞌ nguꞌ jiꞌi ̱ nguꞌ biꞌ liꞌ, nguloꞌo nguꞌ jiꞌi ̱
nguꞌ biꞌ, chaꞌ tsaa Pablo loꞌo Bernabé xaꞌ
seꞌi ̱. 51 Loꞌo liꞌ nu Pablo loꞌo Bernabé biꞌ
ni, ngusalú nguꞌ snii yuu nu ntsuꞌu quiyaꞌ
nguꞌ toꞌ quichi ̱. Juaꞌa̱ nguaꞌni nguꞌ chaꞌ ta
nguꞌ quichi ̱ biꞌ cuentya chaꞌ ná tsoꞌo cña nu
nguaꞌni nguꞌ, nu loꞌo nguloꞌo nguꞌ quichi ̱ jiꞌi ̱
tyucuaa nguꞌ biꞌ. Nduꞌu nguꞌ ndyaa nguꞌ
ca quichi̱ Iconio liꞌ. 52 Loꞌo nu ñati ̱ jiꞌi ̱ Je-
sucristo nu ndyanu quichi ̱ Antioquía biꞌ ni,
chaa tiꞌndyanunguꞌ quichi ̱ tyi nguꞌ chaꞌ cua
ndyanu Xtyiꞌi ycuiꞌ Ndyosi neꞌ cresiya jiꞌi ̱
nguꞌ.

14
Ndiꞌi ̱ Pablo loꞌo Bernabé ca quichi̱ Iconio

1 Loꞌo cua ndyalaa Pablo loꞌo Bernabé
ca quichi ̱ Iconio, ndyatí̱ nguꞌ ndyaa nguꞌ
neꞌ laa jiꞌi̱ nguꞌ judío tyaꞌa nguꞌ. Ndejua
nguluꞌu nguꞌ chaꞌ jiꞌi ̱ Jesús; biꞌ chaꞌ quiñaꞌa ̱
tsanguꞌngusñinguꞌ chaꞌbiꞌ,masi nguꞌ judío,
masi xaꞌ ñati.̱ 2 Liꞌ hora ti ngunasi̱ꞌ xaꞌ la
tyaꞌa nguꞌ judío, nguꞌ nu ná jlya tiꞌ chaꞌ biꞌ.
Suꞌba ñasiꞌ̱ nguꞌ jiꞌi̱ xaꞌ ñati ̱ntiꞌ nguꞌ, cñiloꞌo
nguꞌ jiꞌi ̱ nguꞌ quichi ̱ ntiꞌ nguꞌ, chaꞌ ca tiꞌí
tiꞌ nguꞌ ñaꞌa̱ nguꞌ jiꞌi ̱ nguꞌ nu ngusñi chaꞌ
biꞌ. 3Tyiqueeꞌ xi ndyanu Pablo loꞌo Bernabé
quichi ̱ biꞌ, chaꞌ ná ndyutsi ̱i̱ nguꞌ culuꞌu nguꞌ
chaꞌ jiꞌi ̱ nu Xuꞌna na jiꞌi̱ nguꞌ quichi̱ biꞌ. Loꞌo
juaꞌa̱ nguaꞌni Pablo loꞌo Bernabé cña tonu
chacuayáꞌ jiꞌi ̱ ycuiꞌ Ndyosi, biꞌ chaꞌ ngua jiꞌi ̱
nguꞌ quichi ̱ ta nguꞌ cuentya chaꞌ xcuiꞌ chaꞌ
liñi nclyuꞌu nguꞌ biꞌ jiꞌi̱ nguꞌ. 4 Ná stuꞌba
chaꞌ jiꞌi ̱ nguꞌ quichi ̱ loꞌo tyaꞌa nguꞌ liꞌ. Ntsuꞌu
nguꞌ nu ndaquiyaꞌ tsa jiꞌi̱ tyaꞌa nguꞌ judío,
loꞌo juaꞌa ̱ ntsuꞌu nguꞌ nu ndaquiyaꞌ jiꞌi ̱ chaꞌ
nu nda nguꞌ nu ndyaꞌa̱ nchcuiꞌ chaꞌ jiꞌi̱ Je-
sucristo biꞌ. 5 Liꞌ ngüiñi chaꞌ jiꞌi ̱ nguꞌ judío
biꞌ loꞌo xaꞌ ñati ̱ tyaꞌa quichi ̱ tyi nguꞌ, loꞌo nu
laca loo jiꞌi ̱ quichi ̱, chaꞌ cuaꞌni cuxi nguꞌ loꞌo

Pablo loꞌo tyaꞌa ndyaꞌa̱ yu; ntiꞌ nguꞌ cu̱ nguꞌ
quee jiꞌi̱ nguꞌbiꞌ. 6Pananguacuayáꞌ tiꞌPablo
loꞌo tyaꞌa ndyaꞌa ̱ yu chaꞌ biꞌ, ngusna nguꞌ
ndyaa nguꞌ ca xaꞌ quichi ̱ loyuu su cuentya
Licaonia liꞌ, ndyalaa nguꞌ ca quichi ̱ Listra.
Loꞌo liꞌndyaa lye languꞌ caquichi̱Derbe loꞌo
lcaa quichi̱ cacua ti. 7Nguluꞌu nguꞌ chaꞌ biꞌ
jiꞌi̱ nguꞌ lcaaquichi ̱, chaꞌnduꞌni lyaá Jesús jiꞌi ̱
ñati ̱chalyuu.

Ngu ̱ nguꞌ quee jiꞌi ̱ Pablo ca quichi ̱ Listra
8Ndiꞌi̱ sca nuquiꞌyu ca quichi ̱Listra biꞌnu

ná nchca tyaꞌa̱ tsiyaꞌ ti, chaꞌ quicha quiyaꞌ.
Ni sca quiyaꞌ ná ngua jiꞌi̱ nu quiꞌyu biꞌ tyatu̱,
xquiꞌya chaꞌ quicha quiyaꞌ tya loꞌo ngula;
xcuiꞌ na nchcaꞌa̱ ti nu quicha biꞌ. 9 Tsoꞌo tsa
ndyunanuquicha biꞌ laja loꞌo nclyuꞌuPablo
jiꞌi̱ nguꞌ; liꞌ naꞌa̱ yu jiꞌi̱ nu quicha biꞌ, ngua
cuayáꞌ tiꞌ yu chaꞌ jlya tiꞌ nu quicha chaꞌ taca
jiꞌi̱ ycuiꞌNdyosi cuaꞌni chaꞌ tyaca tsoꞌo. 10Liꞌ
nchcuiꞌ Pablo loꞌo nu quicha biꞌ:

―Tyatu ̱ liñi nuꞌu̱ juani―nacui̱ Pablo jiꞌi̱.
Hora ti ndatu̱ nu quicha biꞌ, ngua jiꞌi ̱

ndyaꞌa̱ liꞌ. 11 Quiñaꞌa̱ ñati ̱ cua naꞌa ̱ ñiꞌya ̱ nu
ngua jiꞌi ̱ nu quicha biꞌ, biꞌ chaꞌ ndube tsa tiꞌ
nguꞌ. Liꞌ nxiꞌya loꞌo tsa nguꞌ jiꞌi̱ tyaꞌa nguꞌ:

―Cua ndyalaa tucua tyaꞌa joꞌó ca slo
na juani ―nacui ̱ nguꞌ―. Ñiꞌya̱ ñaꞌa̱ ñati,̱
juaꞌa̱ ñaꞌa̱ joꞌó re ―nacui ̱ nguꞌ jiꞌi̱ tyaꞌa nguꞌ
chaꞌcña jiꞌi̱ nguꞌ Licaonia.

12Nchcuiꞌ nguꞌ chaꞌ joꞌó Júpiter laca Bern-
abé, loꞌo joꞌó Mercurio laca Pablo nacui ̱
nguꞌ, xquiꞌya chaꞌ nda tsa Pablo chaꞌ loꞌo
nguꞌ. 13 Ntsuꞌu sca laa jiꞌi̱ joꞌó Júpiter ca toꞌ
quichi ̱ biꞌ, loꞌo juaꞌa̱ ndiꞌi ̱ sca sti joꞌó cuentya
jiꞌi̱ laa biꞌ. Liꞌ yala ti ndyalaa sti joꞌó biꞌ loꞌo
toro, loꞌo juaꞌa ̱ ndiꞌi ̱ tyaaca̱ꞌ queé yani toro
biꞌ. Ngua tiꞌ lcaa nguꞌ biꞌ cujuii nguꞌ jiꞌi̱ toro
biꞌ liꞌ, chaꞌ cuaꞌni tlyu nguꞌ jiꞌi̱ nu tucua tyaꞌa
joꞌó nu ndyalaa ca ti slo nguꞌ. 14 Ñati ̱ nu
ndyaꞌa̱ tyijyuꞌnchcuiꞌ chaꞌ jiꞌi̱ Jesucristo laca
Pablo loꞌo Bernabé ni, biꞌ chaꞌ ngua xñiꞌi ̱ tsa
tiꞌ tyucuaa nguꞌ loꞌo nda nguꞌ cuentya ñiꞌya ̱
nu ndyuꞌni nguꞌ quichi ̱ biꞌ. Liꞌ ngusaaꞌ ycuiꞌ
ca nguꞌ steꞌ nguꞌ, chaꞌ caca cuayáꞌ tiꞌ nguꞌ
quichi ̱ chaꞌ ná tsoꞌo cña nu ndyuꞌni nguꞌ. Liꞌ
ngusna Pablo loꞌo Bernabé ndyaa nguꞌ lcaa
laja ñati ̱ quiñaꞌa̱ biꞌ, cui ̱i̱ tsa ngusiꞌya loꞌo
nguꞌ jiꞌi̱ nguꞌ quichi ̱ biꞌ:

15 ―Nguꞌ cusuꞌ cuꞌma ̱ ―nacui̱ Pablo loꞌo
Bernabé jiꞌi̱ nguꞌ quichi ̱―. ¿Ni chaꞌ laca
ndyuꞌni ma̱ juaꞌa̱? ―nacui ̱ nguꞌ―. Laca
ya ñati ̱ chalyuu ti, ñiꞌya̱ nu laca cuꞌma ̱; siꞌi
ndyosi laca ya. Cua ndyalaa ya ca nde chaꞌ
ta ya chaꞌ loꞌo ma̱, chaꞌ jiꞌi̱ ycuiꞌ Ndyosi nu
luꞌú ca. Ná tsoꞌo cuaꞌni tlyuma ̱ jiꞌi̱ xaꞌ la joꞌó,
sca ti jiꞌi ̱ycuiꞌNdyosinu luꞌúngaꞌa ̱ chaꞌ tyuꞌu
tyiquee ma̱ jiꞌi̱; biꞌ laca nu ngüiñá lcaa na
nu ntsuꞌu lo yuu, loꞌo lcaa na nu ntsuꞌu nde
cua ̱, loꞌo lcaa tyujoꞌo, loꞌo lcaa na nu ntsuꞌu
ca biꞌ. 16Cua saꞌni la ndalo tsa tyiquee ycuiꞌ
Ndyosi ñaꞌa̱ Ni jiꞌi ̱ lcaa ñati ̱ chalyuu, masi

nguaꞌni nguꞌ cua ñaꞌa̱ ca chaꞌ cuxi nu ntiꞌ
nguꞌ chaꞌ cuaꞌni nguꞌ. 17 Loꞌo juaꞌa ̱ nda Ni
lcaa chaꞌ tsoꞌo nu ndyiji jiꞌna: nda Ni tyo nu
ndaꞌya lo yuu chaꞌ caluu tsoꞌo siꞌyununtyaa
na, chaꞌ tsoꞌo caca clacua jiꞌna liꞌ; ndyiji chaꞌ
biꞌ jiꞌna chaꞌ cacu tsoꞌo na, chaꞌ juaꞌa̱ tsoꞌo
tsa caca tyiquee na liꞌ. Juaꞌa̱ laca chaꞌ nu
nclyuꞌuycuiꞌNdyosi jiꞌna chaꞌ caca cuayáꞌ tiꞌ
na tilaca laca Ni.

18 Tyucuaa nguꞌ biꞌ, lye tsa nchcuiꞌ nguꞌ
loꞌo nguꞌ quichi̱, pana lquiꞌya tsa ngua
cuayáꞌ tiꞌ nguꞌ quichi ̱ chaꞌ ná tsoꞌo tsiyaꞌ tiꞌ si
cujuii nguꞌ toro chaꞌ cuaꞌni tlyu nguꞌ jiꞌi̱ nguꞌ
biꞌ.

19Loꞌo liꞌ ndyalaa la xi nguꞌ judío nu xñaꞌa̱
tsa tyiquee, nguꞌ nu nduꞌu quichi ̱ Antioquía
biꞌ; loꞌo xaꞌ la tyaꞌa nguꞌnunduꞌu quichi ̱ Ico-
nio ndyalaa nguꞌ. Nchcuiꞌ nguꞌ biꞌ loꞌo nguꞌ
quichi ̱ chaꞌ suꞌba ñasiꞌ̱ nguꞌ jiꞌi ̱ nguꞌ quichi ̱
biꞌ loꞌo Pablo. Liꞌ ngu̱ nguꞌ quichi ̱ quee jiꞌi̱
Pablo chaꞌ ngua tiꞌ nguꞌ cujuii nguꞌ jiꞌi̱ yu
biꞌ. Loꞌo ngua tiꞌ nguꞌ chaꞌ cua ngujuii yu,
liꞌ ngujolaqui nguꞌ jiꞌi ̱ yu ndyaa loꞌo nguꞌ jiꞌi̱
yu ca toꞌ quichi ̱. 20 Pana ndyuꞌu tiꞌi ̱ nguꞌ nu
ngusñi chaꞌ jiꞌi̱ Jesucristo slo Pablo su ntsiya
yu; liꞌ ndacaꞌa ̱ yu, ndyaa yu nde quichi ̱ loꞌo
nguꞌ chaca quiyaꞌ. Ca chaca tsa̱ nduꞌu Pablo
loꞌo Bernabé ndyaa nguꞌ ca quichi ̱ Derbe.

21 Liꞌ nda nguꞌ chaꞌ loꞌo nguꞌ quichi ̱ ñiꞌya̱
nu nduꞌni lyaá Jesús jiꞌi̱ ñati ̱ chalyuu, biꞌ
chaꞌ quiñaꞌa̱ nguꞌ quichi ̱ biꞌ ntajaꞌa̱ nguꞌ
xñi nguꞌ chaꞌ jiꞌi̱ Jesús. Liꞌ nguxtyu ̱u̱ Pablo
loꞌo Bernabé ñaa nguꞌ nde quichi̱ Listra loꞌo
quichi ̱ Iconio loꞌoquichi ̱Antioquíabiꞌ chaca
quiyaꞌ. 22 Ca taꞌa quichi ̱ su ndyaa nguꞌ biꞌ,
nchcuiꞌ nguꞌ loꞌo ñati ̱jiꞌi ̱ Jesucristo chaꞌ tsoꞌo
la tyatí̱ tyiquee nguꞌ lo chaꞌ jiꞌi ̱ Jesús, chaꞌ
tlyu cuaꞌni tyiquee nguꞌ, chaꞌ ná cutsi ̱i̱ nguꞌ
tsiyaꞌ ti.

―Cuaꞌni lyaꞌ tiꞌ nguꞌ jiꞌna tuꞌni ―nacui ̱
Pablo loꞌo Bernabé jiꞌi̱ nguꞌ―, loꞌo juaꞌa̱
xcubeꞌ nguꞌ jiꞌna; pana loꞌo cua nteje tacui
chaꞌ biꞌ, liꞌ tsaa na tyiꞌi ̱ na su laca ycuiꞌ
Ndyosi loo.

23 Loꞌo juaꞌa ̱ ngusubi Pablo loꞌo Bernabé
jiꞌi̱ ñati ̱ chaꞌ caca nguꞌ loo jiꞌi̱ scaa taju
ñati ̱ jiꞌi̱ Jesucristo nu ndiꞌi̱ scaa quichi ̱ tyi
nguꞌ; nguaꞌni Pablo loꞌoBernabé cñabiꞌ lcaa
quichi ̱ su ndyaa nguꞌ. Tyu ̱u̱ hora ná ndyacu
nguꞌ tyaja tsa̱ nu loꞌo nchcuiꞌ nguꞌ loꞌo ycuiꞌ
Ndyosi chaꞌ subi nguꞌ jiꞌi ̱ ñati ̱ nu caca loo
jiꞌi̱ taju tyaꞌa nguꞌ. Ndijña nguꞌ jiꞌi̱ ycuiꞌ nu
Xuꞌna na chaꞌ cuaꞌa Ni jiꞌi̱ nguꞌ biꞌ, chaꞌ ná
caca cuxi jiꞌi ̱ nguꞌ, chaꞌ tsoꞌo tsa ngusñi lcaa
ñati ̱biꞌ chaꞌ jiꞌi ̱ ycuiꞌNi.

Nguxtyu̱u̱ Pablo loꞌoBernabé ndyaa nguꞌ
ca quichi ̱Antioquía Siria

24Nduꞌu nu Pablo loꞌo Bernabé biꞌ, ndyaa
nguꞌ liꞌ, nteje tacui nguꞌ loyuu su cuentya
Pisidia, ndyalaa nguꞌ loyuu su cuentya Pan-
filia liꞌ, 25 chaꞌ tsaa nguꞌ ca quichi ̱ Perge.

Nguluꞌu nguꞌ jiꞌi ̱ nguꞌ quichi ̱ biꞌ ñiꞌya̱ laca
chaꞌ jiꞌi̱ Jesucristo. Liꞌnduꞌunguꞌndyaanguꞌ
ca quichi̱ Atalia, 26 ndyatí̱ nguꞌ neꞌ yaca niꞌi̱
ndyaa nguꞌ chaca tsuꞌ tyujoꞌo biꞌ ca quichi ̱
Antioquía su ngutiꞌi ̱nguꞌ clyo. La cuiꞌ quichi ̱
biꞌ ndiꞌi̱ nguꞌ nu loꞌo ngusta yaꞌ tyaꞌa nguꞌ
lo nguꞌ cuentya jiꞌi ̱ Jesucristo, nu loꞌo cua
tsaa ti nguꞌ tyijyuꞌ tya clyo. Cua ndye cña su
ndyaa nguꞌ tyijyuꞌ juani, 27 biꞌ chaꞌ ndyalaa
nguꞌ chaca quiyaꞌ quichi ̱ Antioquía biꞌ. Liꞌ
ndyuꞌu tiꞌi ̱ lcaa ñati ̱ jiꞌi̱ Jesucristo slo nguꞌ;
ndu̱ Pablo loꞌo Bernabé nda nguꞌ chaꞌ loꞌo
tyaꞌa nguꞌ, lcaa ñaꞌa ̱ chaꞌ nu cua nguaꞌni
ycuiꞌ Ndyosi loꞌo nguꞌ ca su ndyaa nguꞌ tyi-
jyuꞌ, chaꞌ juaꞌa ̱ cuandaNi chacuayáꞌ chaꞌxñi
nguꞌ xaꞌ tsuꞌ chaꞌ jiꞌi̱ Jesucristo. 28 Tyiqueeꞌ
ndyanuPablo loꞌoBernabéquichi ̱biꞌ, stuꞌba
ti ndiꞌi ̱ nguꞌ loꞌo tyaꞌa ñati ̱ jiꞌi̱ Jesucristo
quichi ̱ biꞌ.

15
Ndyuꞌu tiꞌi ̱ nguꞌ ca quichi ̱ Jerusalén

1 Ngua sca tsa̱ ndyalaa xi ñati ̱ nu nduꞌu
nde loyuu su cuentya Judea, ndyalaa nguꞌ
quichi ̱ Antioquía biꞌ. Liꞌ nguxana nclyuꞌu
nguꞌ jiꞌi̱ ñati ̱ jiꞌi ̱ Jesucristo chaꞌ ná chañi chaꞌ
cuaꞌni lyaá ycuiꞌ Ndyosi jiꞌi̱ nguꞌ, si bilya
xiꞌyu nguꞌ quiji ̱ nguꞌ quiꞌyu biꞌ, chaꞌ culacua̱
nguꞌ. Juaꞌa̱ laca cña nu ngulo jyoꞌo Moisés
jiꞌi ̱nguꞌ saꞌni chaꞌ cuaꞌni nguꞌ, nacui̱ nguꞌ biꞌ.
2Liꞌ nguxana Pablo loꞌo Bernabé nxlyú nguꞌ
chaꞌ hichu ̱ꞌ nguꞌ biꞌ. Xquiꞌya chaꞌ ná nchca
caca stuꞌba chaꞌ biꞌ loꞌo nguꞌ tsiyaꞌ ti, biꞌ chaꞌ
nu ñati ̱ jiꞌi̱ Jesucristo biꞌ ni, ngusubi nguꞌ jiꞌi̱
Pablo, loꞌo jiꞌi̱ Bernabé, loꞌo jiꞌi ̱ xi xaꞌ la ñati,̱
chaꞌ tsaa nguꞌ nde quichi ̱ Jerusalén. Tsaa
nguꞌ slo nguꞌ nu ngua tsaꞌa ̱ jiꞌi̱ Jesucristo tya
clyo, slo nguꞌ cusuꞌ nu jiꞌi̱ la cuiꞌ tyaꞌa taju
nguꞌ, chaꞌ chcuiꞌ tube nguꞌñiꞌya ̱ caca chaꞌ biꞌ
jiꞌi ̱ nguꞌ: si xiꞌyu nguꞌ quiji ̱ nguꞌ, si ná xiꞌyu
nguꞌ quiji ̱ nguꞌ.

3Liꞌnchcuiꞌ salyaꞌnguꞌ loꞌo tyaꞌanguꞌ, lcaa
nguꞌ taju ñati ̱jiꞌi ̱ Jesucristo quichi̱ Antioquía
ngusalyaꞌ loꞌo Pablo, loꞌo Bernabé, loꞌo tyaꞌa
ndyaꞌa̱ nguꞌ. Liꞌ nduꞌu nguꞌ ndyaa nguꞌ
tyucui̱i ̱ nu tsaa nde Jerusalén. Nteje tacui
nguꞌ loyuu su cuentya Fenicia, loꞌo loyuu
su cuentya Samaria, nchcuiꞌ nguꞌ loꞌo lcaa
taju ñati ̱ jiꞌi̱ Jesucristo nu ndiꞌi̱ quichi ̱ tyu-
cui ̱i̱ su nteje tacui nguꞌ. Ndachaꞌ nguꞌ ñiꞌya̱
nu nguaꞌni ycuiꞌ Ndyosi, chaꞌ nguxcutsaꞌa̱
Ni cresiya jiꞌi ̱ nguꞌ xaꞌ tsuꞌ, chaꞌ juani cua
ngusñi nguꞌ xaꞌ tsuꞌ chaꞌ jiꞌi̱ ycuiꞌ Ndyosi.
Loꞌo ndyuna nguꞌ quichi ̱ biꞌ chaꞌ biꞌ, tsoꞌo
tsa ntsuꞌu tyiquee nguꞌ liꞌ, chaꞌ loꞌo ñati ̱ xaꞌ
tsuꞌ ngusñi nguꞌ chaꞌ jiꞌi ̱ Jesucristo; ngaꞌaa
siꞌi nguꞌ judío ti nu ngusñi chaꞌ biꞌ.

4 Ndyalaa Pablo loꞌo Bernabé loꞌo tyaꞌa
ndyaꞌa̱ nguꞌ ca quichi ̱ Jerusalén liꞌ. Tsoꞌo
nchcuiꞌ ñati ̱ jiꞌi ̱ Jesucristo biꞌ loꞌo nguꞌ liꞌ;
juaꞌa̱ ndiꞌi̱ nguꞌ nu ngua tsaꞌa̱ jiꞌi̱ Jesús tya

clyo, ndiꞌi̱ nguꞌnu laca loo jiꞌi ̱ tajuñati ̱quichi ̱
biꞌ. Loꞌo liꞌ nguxana Pablo loꞌo Bernabé
ndachaꞌ nguꞌ jiꞌi̱ nguꞌ biꞌ ñiꞌya̱ nu nguaꞌni
ycuiꞌ Ndyosi loꞌo ñati ̱ xaꞌ tsuꞌ ca su ndyaa
nguꞌ. 5 Pana loꞌo xi nguꞌ fariseo nu ngusñi
chaꞌ jiꞌi ̱ Jesucristo ngaꞌa ̱ loꞌo nguꞌ biꞌ. Liꞌ
ndatu̱ nguꞌ fariseo biꞌ chaꞌ chcuiꞌ nguꞌ:

―Ngaꞌa̱ chaꞌ xiꞌyu nguꞌ quiji̱ nu quiꞌyu
nguꞌ xaꞌ tsuꞌnungusñi chaꞌ jiꞌi̱ Jesús, chaꞌ cu-
lacua ̱ nguꞌ ―nacui̱ nguꞌ fariseo biꞌ―. Ntsuꞌu
chaꞌ taquiyaꞌ nguꞌ biꞌ lcaa chaꞌ nu nguscua
jyoꞌoMoisés saꞌni―nacui ̱ nguꞌ.

6Liꞌ ndyuꞌu tiꞌi̱ lcaa nguꞌ nu ngua tsaꞌa̱ jiꞌi ̱
Jesucristo tya clyo loꞌo lcaa nguꞌ nu laca loo
jiꞌi ̱ taju ñati ̱biꞌ; nda nguꞌ chaꞌ loꞌo tyaꞌa nguꞌ,
si tsoꞌo chaꞌ culacua ̱ nguꞌ juaꞌa̱, si ná tsoꞌo
laca chaꞌ culacua ̱nguꞌ. 7Lye tsanchcuiꞌ tube
nguꞌ chaꞌ biꞌ, loꞌo liꞌndatu̱ Pedro nchcuiꞌ loꞌo
nguꞌ:

―Cuꞌma ̱ tyaꞌangusñinachaꞌ jiꞌi̱ Jesucristo
―nacui ̱ Pedro―. Jlo tiꞌ ma ̱ tilaca laca naꞌ.
Clyo ngusubi ycuiꞌ Ndyosi jnaꞌ nu loꞌo tya
ngutiꞌi ̱naꞌ loꞌocuꞌma ̱, chaꞌ tsaꞌa̱ culuꞌunaꞌ jiꞌi ̱
nguꞌ xaꞌ tsuꞌ ñiꞌya̱ nduꞌni lyaá Jesús jiꞌi ̱ ñati ̱
chalyuu. Loꞌo juaꞌa̱ ngusñi nguꞌ biꞌ chaꞌ jiꞌi ̱
Jesús liꞌ. 8Cua naꞌa̱ ycuiꞌNdyosi lcaa ñaꞌa̱ nu
ntsuꞌu tyiquee nguꞌ biꞌ, loꞌo liꞌ nda Ni Xtyiꞌi
ycuiꞌ Ni chaꞌ tyanu neꞌ cresiya jiꞌi̱ nguꞌ biꞌ,
masinguꞌxaꞌ tsuꞌ lacanguꞌ. Ñiꞌya̱nunguaꞌni
ycuiꞌ Ndyosi loꞌo na, la cuiꞌ juaꞌa̱ nguaꞌni Ni
loꞌonguꞌxaꞌ tsuꞌbiꞌ; 9stuꞌbanguaꞌniNi,masi
loꞌo na, masi loꞌo nguꞌ xaꞌ tsuꞌ biꞌ. Nu loꞌo
ngusñi nguꞌ chaꞌ jiꞌi ̱ Ni, liꞌ nguaꞌni lubii Ni
cresiya jiꞌi̱ nguꞌbiꞌ. 10Loꞌonu juani, nándiya
tiꞌ ma ̱ cña nu nguaꞌni ycuiꞌ Ni loꞌo nguꞌ biꞌ;
ntiꞌma ̱ chaꞌ cuaꞌni nguꞌ biꞌ lcaa cña ñiꞌya̱ nu
nguxtyanu jyoꞌoMoisés jiꞌna. Pana tucui tsa
cña biꞌ, ná ngua jiꞌna tsiyaꞌ ti cuaꞌni na lcaa
cña biꞌ; ni lcaa jyoꞌo cusuꞌ jiꞌna, ná ngua jiꞌi ̱
nguꞌ cuaꞌninguꞌ cña tucui biꞌ. 11Ná tsoꞌo chaꞌ
chcuiꞌ ma ̱ juaꞌa̱. Cua ngusñi na chaꞌ jiꞌi ̱ Ni,
chaꞌ nguaꞌni lyaá ycuiꞌ Jesús jiꞌna jiꞌi̱ quiꞌya
nu ntsuꞌu jiꞌna, xquiꞌya chaꞌ tsoꞌo ti ntiꞌ Ni
ñaꞌa̱ Ni jiꞌna; la cuiꞌ juaꞌa̱ nguaꞌniNi loꞌonguꞌ
xaꞌ tsuꞌ nu ngusñi chaꞌ jiꞌi̱ Ni.

12 Cuaana ti ndiꞌi̱ lcaa nguꞌ liꞌ. Tsoꞌo ti
ndyuna nguꞌ loꞌo nda Bernabé loꞌo Pablo
chaꞌ loꞌo nguꞌ, lcaa ñaꞌa̱ chaꞌ tlyu nu nguaꞌni
ycuiꞌ Ndyosi ca su ngutaꞌa̱ nguꞌ slo ñati ̱ xaꞌ
tsuꞌ. 13 Loꞌo ndye nda Bernabé loꞌo Pablo
chaꞌ loꞌo nguꞌ, liꞌ nchcuiꞌ Jacobo loꞌo lcaa
nguꞌ biꞌ:

―Cuꞌma ̱ tyaꞌangusñinachaꞌ jiꞌi̱ Jesucristo
―nacui ̱ Jacobo jiꞌi̱ nguꞌ―, cuaꞌa̱ jyaca ̱ ma ̱
xi ꞌna. 14 Cua nchcuiꞌ Simón Pedro loꞌo na
ñiꞌya ̱ nu nguaꞌni ycuiꞌ Ndyosi tya clyo, nu
loꞌonguxanandyunanguꞌxaꞌ tsuꞌ chaꞌ jiꞌi ̱Ni.
Liꞌ nguxanaNi ngusubi Ni jiꞌi ̱ tyu ̱u̱ tyaꞌa ñati ̱
biꞌ, chaꞌ loꞌo nguꞌ biꞌ caca nguꞌ ñati ̱ jiꞌi ̱ ycuiꞌ
Ndyosi. 15 Cua saꞌni nguscua jyoꞌo cusuꞌ nu
ngua tuꞌba jiꞌi ̱ ycuiꞌNdyosi la cuiꞌ tyaꞌa chaꞌ,
nu loꞌonchcuiꞌquityi jiꞌi ̱ycuiꞌNdyosindiꞌya̱:

16Tya ̱a̱ naꞌ chaca quiyaꞌ, nacui ̱ ycuiꞌNi.
Ñiꞌya̱ laca sca niꞌi̱ ngunuꞌu̱, juaꞌa̱ ntiꞌ cuꞌma ̱,

chaꞌ cuangujlyaa tiꞌma ̱ jnaꞌ, nacui ̱Ni.
Panañiꞌya̱ loꞌonduꞌni tiji nguꞌ scaniꞌi ̱nucua

ngunuꞌu̱ biꞌ, la cuiꞌ juaꞌa̱ xaꞌ cuaꞌni naꞌ
chaꞌ taquiyaꞌma ̱ jnaꞌ.

Liꞌ taca taquiyaꞌ ma ̱ jnaꞌ ñiꞌya̱ ndaquiyaꞌ
jyoꞌo cusuꞌ jiꞌi̱ ma ̱ jnaꞌ, nu loꞌo tya luꞌú
jyoꞌo cusuꞌ David.

17Naꞌ laca̱ nu Xuꞌna nu laca loo.
Juaꞌa̱ cuaꞌni naꞌ loꞌoma ̱, chaꞌ clyana cuañaꞌa̱

ca nguꞌ xaꞌ tsuꞌ jnaꞌ;
na cuangusubi naꞌ jiꞌi̱ ñati ̱biꞌ saꞌni, chaꞌ caca

nguꞌ ñati ̱ jnaꞌ.
18 Juaꞌa̱ nacui ̱ ycuiꞌ Ndyosi loꞌo nda Ni chaꞌ

loꞌo jyoꞌocusuꞌnungua saꞌni, chaꞌ cua
jlo tiꞌNi lcaa ñaꞌa̱ cñanu cuaꞌniNi nde
loo la.

19 ’Biꞌ chaꞌ ntiꞌ naꞌ chaꞌ ná tsoꞌo si tatsaa na
jiꞌi̱ nguꞌ xaꞌ tsuꞌ nu ngusñi chaꞌ jiꞌi̱ Jesús chaꞌ
taquiyaꞌ nguꞌ lcaa chaꞌ cusuꞌ jiꞌi̱ nguꞌ judío
tyaꞌa na juani, nu loꞌo nguxana ca ti chaꞌ
nchcutsaꞌa̱ Ni cresiya jiꞌi̱ nguꞌ chaꞌ caca nguꞌ
ñati ̱jiꞌi̱ ycuiꞌNi―nacui̱ Jacobo―. 20Tsa biꞌ ti
chaꞌ cuaꞌni na, ntiꞌ naꞌ; scua na xi chaꞌ tsoꞌo
chaꞌ tsaa slo nguꞌ biꞌ nu nacui ̱ ndiꞌya̱: Ná
tsoꞌo si cacu nguꞌ msta ̱ jiꞌi ̱ joꞌó, xquiꞌya chaꞌ
cuaꞌni ñuꞌu̱ msta ̱ biꞌ jiꞌi̱ cresiya jiꞌna si cacu
na jiꞌi̱; loꞌo juaꞌa̱ ná tsoꞌo tsiyaꞌ ti tyuꞌu chaꞌ
jiꞌi̱ nguꞌ loꞌo clyoꞌoxaꞌñati;̱ ná tsoꞌo cacunguꞌ
naꞌni nu ná ndye ndyalú tañi jiꞌi̱ niꞌ, nu loꞌo
cua ndyujuii nguꞌ jiꞌi̱; ni ná tsoꞌo cacu nguꞌ
tañi. 21 Pana cuentya jiꞌi̱ chaꞌ nu nguscua
jyoꞌo Moisés nu ngua saꞌni, tsa lo cua ti chaꞌ
scua na chaꞌ tsaa slo nguꞌ xaꞌ tsuꞌ, chaꞌ juaꞌa̱
ntsuꞌu quityi nu nguscua jyoꞌo biꞌ neꞌ laa jiꞌi ̱
nguꞌ judío lcaa quichi ̱. Ndyaꞌa̱ nguꞌ neꞌ laa
tsa ̱ nu ndiꞌi ̱ cñaꞌ nguꞌ, lcaa semana ñaꞌa̱ nguꞌ
lo quityi biꞌ.
Ngaꞌaa nchcuiꞌ la Jacobo biꞌ liꞌ.
22Ngua stuꞌba chaꞌ jiꞌi̱ nguꞌ loꞌo tyaꞌa nguꞌ

liꞌ, lcaa ñati ̱ jiꞌi ̱ Jesucristo nde Jerusalén, loꞌo
nguꞌ nu ngua tsaꞌa̱ jiꞌi̱ Jesucristo tya clyo,
loꞌo nguꞌ nu laca loo jiꞌi̱ taju nguꞌ. Liꞌ ngua
tiꞌ nguꞌ chaꞌ subi nguꞌ xi xaꞌ la tyaꞌa nguꞌ
chaꞌ tsaa nguꞌ loꞌo Pablo loꞌo Bernabé ca
quichi ̱ Antioquía; ngusubi nguꞌ jiꞌi̱ Judas nu
laca xtañi Barsabás, loꞌo jiꞌi ̱ Silas, ñati ̱ nu
ndaquiyaꞌ tsa nguꞌ biꞌ jiꞌi ̱. 23Ndyaa loꞌo nguꞌ
jiꞌi̱ quityi nu nguscua nguꞌ Jerusalén biꞌ.

“Xlyo niꞌi ̱ jiꞌi̱ lcaa ma ̱”, nacui̱ quityi biꞌ,
“lcaa cuꞌma ̱ nu laca ma ̱ ñati ̱ jiꞌi ̱ Jesucristo
tyaꞌa na, masi nguꞌ xaꞌ tsuꞌ laca ma ̱, masi
ndiꞌi̱ ma ̱ ca quichi ̱ Antioquía, masi ndiꞌi̱ ma ̱
ca quichi ̱ loyuu su cuentya Siria, masi ndiꞌi ̱
ma ̱ caquichi ̱ loyuusucuentyaCilicia. Cuare
nu ngutaꞌa̱ ya loꞌo Jesucristo tya clyo, loꞌo
nguꞌ cusuꞌ jiꞌi ̱ taju tyaꞌa na re, loꞌo tyu ̱u̱ tyaꞌa
ñati ̱jiꞌi ̱ Jesús ca nde, stuꞌba ti nscua ya quityi
re chaꞌ ca̱a̱ ca slo ma ̱. 24 Cua ndyuna ya
chaꞌ cua ndyaa xi nguꞌ tyaꞌa ya ca slo cuꞌma ̱,
loꞌo juaꞌa ̱ cuanguluꞌunguꞌ jiꞌi ̱ma ̱ chaꞌntsuꞌu

chaꞌ xiꞌyu ma ̱ quiji ̱ nguꞌ quiꞌyu tyaꞌa ma ̱;
nacui̱ nguꞌbiꞌ chaꞌntsuꞌuchaꞌ cuaꞌnima ̱ lcaa
cña nu nguscua jyoꞌo Moisés lo quityi nu
ngua saꞌni. Pana ná ngulo ya cña jiꞌi̱ nguꞌ biꞌ,
chaꞌ tsaa nguꞌ slo cuꞌma ̱; jlo tiꞌ ya chaꞌ xñiꞌi̱
xi tiꞌma ̱ ndiꞌi̱ ma ̱ nu loꞌo ná nchca cuayáꞌ tiꞌ
ma ̱ si chaꞌ liñi laca chaꞌ biꞌ. 25 Biꞌ chaꞌ juani
cua ngua stuꞌba chaꞌ jiꞌi ̱ ya loꞌo tyaꞌa cuare,
ngusubi ya tucua tyaꞌa nguꞌ tyaꞌa ya, la cuiꞌ
ñati ̱ jiꞌi̱ Jesucristo tyaꞌa na laca nguꞌ; tsaa
nguꞌ slo ma ̱ loꞌo Bernabé loꞌo Pablo tyaꞌa
na. Ntsuꞌu tsa tyiquee na ñaꞌa ̱ na jiꞌi̱ nu nguꞌ
tyaꞌa na biꞌ, 26masi ntsuꞌu tyu ̱u̱ tyaꞌa ñati ̱nu
ngua tiꞌ cujuii nguꞌ jiꞌi̱ tyaꞌa na biꞌ xquiꞌya
cña nu ngulo Jesucristo nu Xuꞌna na jiꞌi̱ nguꞌ
tyaꞌa na biꞌ. 27 Judas loꞌo Silas laca nguꞌ nu
cua ngulo ya cña jiꞌi ̱ chaꞌ tsaa nguꞌ slo ma̱,
chaꞌ ta nguꞌ chaꞌ liñi loꞌo ma ̱. 28Nguxtyucua
Xtyiꞌi ycuiꞌ Ndyosi jiꞌi̱ cuare loꞌo nchcuiꞌ ya
loꞌo tyaꞌa ya, biꞌ chaꞌ ndiꞌya̱ ti chcuiꞌ ya loꞌo
ma ̱ juani, chaꞌ ná tsoꞌo si culo ya xaꞌ la cña
tucui jiꞌi̱ ma ̱: 29 Ná tsoꞌo cacu ma ̱ cuañaꞌ
naꞌni nu laca msta ̱, nu cua nda nguꞌ jiꞌi ̱ joꞌó;
ná tsoꞌo cacuma ̱ tañi; ná tsoꞌo cacuma ̱naꞌni
nu ná ndye ndyalú tañi loꞌo ndyujuii nguꞌ
jiꞌi̱; la cuiꞌ ti chaꞌná tsoꞌo tsiyaꞌ ti si tyuꞌu chaꞌ
jiꞌi̱ ma ̱ loꞌo clyoꞌo xaꞌ ñati.̱ Si taquiyaꞌma ̱ jiꞌi̱
lcaa chaꞌ nu nscua re, tsoꞌo ti tyiꞌi ̱ma ̱ liꞌ. Tsa
lo cua ti chaꞌ nscua ya.”

30Liꞌnduꞌu nguꞌndyaa nguꞌ loꞌo quityi biꞌ,
ndyalaa nguꞌ ca quichi̱ Antioquía. Ndyuꞌu
tiꞌi ̱ lcaa ñati ̱ jiꞌi ̱ Jesucristo quichi ̱ biꞌ loꞌo nda
nguꞌ quityi jiꞌi ̱ ñati ̱ biꞌ. 31 Loꞌo cua nchcuiꞌ
nguꞌ biꞌ lo quityi, liꞌ tsoꞌo tsa ngua tyiquee
nguꞌ xquiꞌya chaꞌnunchcuiꞌquityi loꞌonguꞌ.
32 Tuꞌba jiꞌi ̱ ycuiꞌ Ndyosi ngua nu Judas loꞌo
Silas biꞌ, biꞌ chaꞌ ngua jiꞌi̱ nguꞌ nguluꞌu nguꞌ
xi jiꞌi̱ nguꞌ quichi̱ biꞌ; liꞌ tlyu la ngua tyiquee
lcaa ñati ̱ jiꞌi ̱ Jesucristo biꞌ, xquiꞌya chaꞌ nu
nguluꞌu nguꞌ biꞌ jiꞌi̱ nguꞌ. 33 Tyiqueeꞌ xi
ngutiꞌi̱ nguꞌ biꞌ quichi ̱ Antioquía, liꞌ nchcuiꞌ
salyaꞌ ñati ̱ jiꞌi̱ Jesucristo loꞌo nguꞌ. Ntiꞌ tyaꞌa
nguꞌ chaꞌ xtyucua ycuiꞌ Ndyosi jiꞌi ̱ nguꞌ tyu-
cui̱i ̱ suñaanguꞌnde sloxaꞌ la tyaꞌanguꞌ. 34Liꞌ
nacui̱ Silas chaꞌ ngaꞌaa tyaa ycuiꞌ yu, tyanu
yu loꞌo nguꞌ. 35 Loꞌo juaꞌa̱ ndyanu Pablo
loꞌoBernabéquichi ̱Antioquíabiꞌ; nguluꞌu la
nguꞌ jiꞌi̱ tyaꞌa nguꞌ, nda la nguꞌ chaꞌ jiꞌi ̱ ycuiꞌ
nu Xuꞌna na loꞌo tyaꞌa nguꞌ. Loꞌo juaꞌa ̱ tya
ntsuꞌu tya tyu̱u̱ la tyaꞌa nguꞌ nu ndiꞌi̱ ndejua
nu nchcuiꞌ chaꞌ jiꞌi ̱ ycuiꞌ nu Xuꞌna na loꞌo
tyaꞌa nguꞌ.

NdyaaPablochacaquiyaꞌchaꞌchcuiꞌchaꞌ
jiꞌi ̱ Jesucristo nde xaꞌ quichi̱

36Nguasca tsa ̱nchcuiꞌPablo loꞌoBernabé:
―Tyaa na―nacui ̱―, tsaa na chaca quiyaꞌ

slo ñati ̱ nu tyaꞌa ntsuꞌu chaꞌ jiꞌna loꞌo Jesu-
cristo, nguꞌ nu ndiꞌi ̱ tyijyuꞌ ―nacui ̱ Pablo
jiꞌi̱ Bernabé―. Xaꞌ tsaa na lcaa quichi̱ su
nguluꞌu na chaꞌ jiꞌi ̱ Jesucristo tsubiꞌ, tsaa
naꞌa̱ na si tsoꞌo ti ndiꞌi ̱ tyaꞌa na biꞌ.



LOS HECHOS 15:37 190 LOS HECHOS 16:16

37 Ngua tiꞌ Bernabé chaꞌ loꞌo Juan tsaa
Juan loꞌo nguꞌ, la cuiꞌ nu Juan Marcos biꞌ.
38 Pana ná ntiꞌ Pablo tsaa loꞌo jiꞌi̱ Juan, chaꞌ
loꞌo ngulaa nguꞌ nde loyuu su cuentya Pan-
filia tya clyo, nduꞌu Juan ndyaa liꞌ, chaꞌ
ngaꞌaa ndalo Juan chaꞌ cuaꞌni cña biꞌ. 39Ná
stuꞌba ntsuꞌu tyiquee Pablo loꞌo Bernabé liꞌ,
ngaꞌaa ndyaꞌa̱ nguꞌ stuꞌba ti; biꞌ chaꞌ ndyaa
Bernabé ndyatí̱ neꞌ yaca niꞌi̱ chaꞌ tsaa ca
loyuu Chipre chaca quiyaꞌ; loꞌo nu Marcos
biꞌ ndyaa loꞌo Bernabé liꞌ.

40 Liꞌ ngusubi Pablo jiꞌi̱ Silas chaꞌ tsaa
loꞌo. Nduꞌu nguꞌ ndyaa nguꞌ liꞌ, nu loꞌo
cua nchcuiꞌ tyaꞌa nguꞌ loꞌo ycuiꞌ Ndyosi nu
Xuꞌna na chaꞌ xtyucua Ni jiꞌi̱ nguꞌ tyucui̱i ̱.
41Ndyaa nguꞌ ca loyuu su cuentya Siria, liꞌ
ndyaa la nguꞌ ca loyuu su cuentya Cilicia;
nchcuiꞌ nguꞌ loꞌo tyaꞌa ñati ̱ jiꞌi̱ Jesucristo nu
ndyuꞌu tiꞌi̱ tsa tlyu ti ca biꞌ, chaꞌ tlyu cuaꞌni
tyiquee nguꞌ, chaꞌ tyatí ̱ tachaa la chaꞌ jiꞌi̱
Jesús tyiquee nguꞌ.

16
Ndyaa Timoteo loꞌo Pablo loꞌo Silas

1Ndyalaa Pablo loꞌo Silas ca quichi ̱Derbe,
liꞌ ndyalaa nguꞌ ca quichi ̱ Listra. Quichi ̱
biꞌ ndyacua tyaꞌa nguꞌ loꞌo sca yu cuañiꞌ
tyaꞌa ngusñi nguꞌ chaꞌ jiꞌi ̱ Jesucristo nu naa
Timoteo. Xtyaꞌa̱ yu laca sca nu cunaꞌa ̱ judío
nu ntsuꞌu chaꞌ jiꞌi ̱ loꞌo Jesucristo, pana nguꞌ
griego ngua sti yu. 2 Nu ñati ̱ jiꞌi̱ Jesús ca
quichi ̱ Listra biꞌ, tsoꞌo tsa nchcuiꞌ nguꞌ chaꞌ
jiꞌi ̱ nu Timoteo biꞌ, loꞌo juaꞌa̱ tsoꞌo nchcuiꞌ
nguꞌ jiꞌi̱ yu biꞌ ca quichi ̱ Iconia. 3 Ngua tiꞌ
Pablo chaꞌ tsaa Timoteo loꞌo nguꞌ liꞌ, biꞌ chaꞌ
ngusiꞌyu Pablo quiji ̱ Timoteo chaꞌ culacua̱
yu. Ná ca ñasiꞌ̱nguꞌ judío lcaa quichi ̱ su tyaꞌa̱
yu loꞌo nguꞌ liꞌ, masi jlo tiꞌ lcaa nguꞌ chaꞌnguꞌ
griego ngua sti yu. 4Nchcuiꞌ nguꞌ loꞌo tyaꞌa
ñati ̱jiꞌi̱ Jesús lcaa quichi ̱ su ndyaꞌa̱ nguꞌ, chaꞌ
ca cuayáꞌ tiꞌ nguꞌ biꞌ lcaa ñaꞌa̱ chaꞌ nu ngus-
cua nguꞌ Jerusalén lo quityi biꞌ; nguscua
nguꞌnungua tsaꞌa̱ jiꞌi̱ Jesús tya clyo loꞌo nguꞌ
cusuꞌquityi biꞌ, chaꞌ ca cuayáꞌ tiꞌnguꞌxaꞌ tsuꞌ
lcaa ñaꞌa̱ cña nu ntsuꞌu chaꞌ cuaꞌni nguꞌ nu
laca ñati ̱ jiꞌi ̱ Jesucristo. 5 Loꞌo ndyuna nguꞌ
chaꞌ biꞌ, liꞌ cua ngua tlyu la tyiquee nguꞌ chaꞌ
jiꞌi ̱ Jesucristo; ngaꞌaa ndyutsi ̱i̱ nguꞌ liꞌ. Loꞌo
juaꞌa̱ ngua chaꞌ lcaa tsa̱ ndyatu̱ la ñati ̱ nu
ntsuꞌu chaꞌ jiꞌi̱ loꞌo Jesucristo.

Nchcuiꞌ sca nguꞌ Macedonia loꞌo Pablo
laja xcalá yu

6 Loꞌo liꞌ ná nda Xtyiꞌi ycuiꞌ Ndyosi
chacuayáꞌ jiꞌi ̱ nguꞌ chaꞌ culuꞌu nguꞌ chaꞌ jiꞌi̱
Jesucristo ca quichi ̱ nde loyuu su cuentya
Asia, biꞌ chaꞌ nteje tacui nguꞌ loyuu su
cuentya Frigia, loꞌo juaꞌa̱ loyuu su cuentya
Galacia, 7 ndyalaa nguꞌ tyucui ̱i̱ nu tsaa
ca loyuu su cuentya Misia liꞌ. Ngulacua
tiꞌ nguꞌ chaꞌ tya tsaa la nguꞌ ca loyuu su
cuentya Bitinia, pana ná nda Xtyiꞌi ycuiꞌ

Jesús chacuayáꞌ chaꞌ tsaa nguꞌ cajua; 8 biꞌ
chaꞌ nteje tacui nguꞌ loyuu su cuentyaMisia
ndyaa lye languꞌ, ndyalaanguꞌquichi ̱Troas
ca toꞌ tyujoꞌo liꞌ. 9 Ngua sca talya laja loꞌo
ndiꞌi̱ Pablo quichi ̱ biꞌ, liꞌ nchcuiꞌ xcalá yu.
Cua naꞌa̱ Pablo sca nguꞌ Macedonia nu
ndachaꞌ jiꞌi ̱ yu: “Tyeje tacui ma ̱ chaca tsuꞌ
tyujoꞌo, ca̱a̱ ma ̱ xaꞌ tsuꞌ ca nde Macedonia,
loyuu quichi ̱ tyi naꞌ”, nacui̱ nu quiꞌyu biꞌ,
“chaꞌ xtyucua ma ̱ jiꞌi̱ cua”, nacui ̱ jiꞌi̱ Pablo
laja xcalá. 10 Loꞌo liꞌ ngusñi ya tyucui̱i ̱
chaꞌ tsaa ya chaca tsuꞌ tyujoꞌo biꞌ ca loyuu
Macedonia, xquiꞌya chaꞌ nchcuiꞌ xcalá
Pablo. (Loꞌo naꞌ ndyaꞌa̱ naꞌ loꞌo nguꞌ. Lucas
naanaꞌ, naꞌnunscua ̱quityi re.) Jlo tiꞌyachaꞌ
ycuiꞌ Ndyosi laca nu ngulo cña jiꞌi̱ ya chaꞌ
tsaa ya ndejua, chaꞌ ta ya chaꞌ jiꞌi ̱ Jesucristo
loꞌo ñati ̱nu ndiꞌi̱ ndejua.

Ndiꞌi ̱ Pablo loꞌo Silas ca quichi ̱ Filipos
11 Hora ti ndyaa ya ndyatí ̱ ya neꞌ yaca

niꞌi̱ chaꞌ tsaa ya chaca tsuꞌ, nduꞌu ya ndyaa
ya liꞌ. Cuati naꞌa̱ ya ca su naa Samotracia,
sca loyuu piti ti claꞌbe tyujoꞌo laca biꞌ. Ca
chaca tsa̱ ndyalaa ya chaca tsuꞌ tyujoꞌo biꞌ,
ca quichi̱ Neápolis. 12 Ca biꞌ ngusñi ya tyu-
cui ̱i̱ ndyaa ya nde quichi ̱ Filipos, quichi̱ nu
laca loo jiꞌi̱ lcaa quichi ̱ loyuu su cuentya
Macedonia laca quichi ̱ Filipos biꞌ. (Loꞌo
nguxana ti quichi ̱ biꞌ, ngüiñá nguꞌ romano
jiꞌi ̱.) Loꞌo liꞌ ndyanu ya tyu̱u ̱ tsa̱ quichi ̱ biꞌ.
13 Loꞌo nu ngua tsa ̱ nu ndiꞌi ̱ cñaꞌ nguꞌ judío,
liꞌ nduꞌu ya quichi ̱ ndyaa ya ca toꞌ staꞌa̱ su
ndyuꞌu tiꞌi ̱ nguꞌ judío chaꞌ chcuiꞌ nguꞌ loꞌo
ycuiꞌ Ndyosi tsa̱ biꞌ; nguluꞌu ya xi jiꞌi̱ nguꞌ
cunaꞌa̱ nu ndyuꞌu tiꞌi ̱ ndacua ti. 14 Lidia
naa sca nu cunaꞌa̱ biꞌ; nguꞌ Tiatira laca, loꞌo
cña jiꞌi̱ laca chaꞌ ndujuiꞌ lateꞌ nde quichi ̱
Filipos biꞌ, sca lo lateꞌ nu cuaa ñaꞌa̱, nu tsoꞌo
xi ñaꞌa̱. Nduꞌni tlyu maꞌ cusuꞌ biꞌ jiꞌi̱ ycuiꞌ
Ndyosi, chaꞌ tsoꞌo ndyuna maꞌ chaꞌ jiꞌi̱ ycuiꞌ
Ndyosi nu Xuꞌna na; juaꞌa̱ nguxtyucua Ni
jiꞌi ̱ maꞌ chaꞌ cuiꞌya tsoꞌo cuentya ñiꞌya̱ nu
ndyuꞌu chaꞌ nu nguluꞌu Pablo jiꞌi̱ nguꞌ. 15Liꞌ
ntyucuatya nguꞌ jiꞌi̱ Lidia loꞌo jiꞌi ̱ lcaa tyaꞌa
nguꞌ nu ndiꞌi̱ slo.

―Si chañi chaꞌ nclyacua tiꞌ ma ̱ chaꞌ laca
naꞌ ñati ̱ jiꞌi̱ Jesucristo ―nacui ̱ nu cunaꞌa̱ biꞌ
jiꞌi ̱ ya―, tya̱a ̱ma ̱ toꞌ tyi naꞌ, tyanu ma ̱ xi slo
cua lacua.
Tyu ̱u̱ quiyaꞌ nchcuiꞌ maꞌ loꞌo ya chaꞌ tsaa

ya, biꞌ chaꞌndyaaya loꞌomaꞌ ca toniꞌi ̱ jiꞌi̱maꞌ.
16 Ngua sca tsa̱ ndyaa ya su ndyuꞌu tiꞌi ̱

nguꞌ chaꞌ chcuiꞌ nguꞌ loꞌo ycuiꞌ Ndyosi, loꞌo
liꞌndyacua tyaꞌa ya loꞌo sca nu cunaꞌa̱ cuañiꞌ
tyucui ̱i̱. Quicha nu cunaꞌa̱ biꞌ, chaꞌ cua saꞌni
tsa ngusñi cuiꞌi ̱ jiꞌi̱. Cuentya jiꞌi̱ cuiꞌi ̱ biꞌ
nchca tii nu cunaꞌa̱ biꞌ ñiꞌya ̱ nu lijya̱ tyempo
jiꞌi ̱ nguꞌ ca nde loo la, biꞌ laca chaꞌ nu nda
cuiꞌi̱ biꞌ loꞌo nu cunaꞌa̱ biꞌ. Msu nu ngüiꞌya
ti nguꞌ laca nu cunaꞌa̱ biꞌ, loꞌo ná nda xuꞌna
choꞌ cayaꞌ jiꞌi̱. Nguaꞌni tsa xuꞌna choꞌ ngana,

chaꞌndanguꞌquichi ̱quiñaꞌa̱ tsa cñi jiꞌi̱ xuꞌna
choꞌ, chaꞌ caja chaꞌ jiꞌi̱ nguꞌ ñiꞌya̱ nu caca jiꞌi ̱
nguꞌnde loo la loꞌonchcuiꞌnu cunaꞌa̱ biꞌ loꞌo
nguꞌ. 17 Ndyaa lcaꞌa̱ choꞌ jiꞌi̱ Pablo loꞌo jiꞌi ̱
cuare. Cui̱i̱ tsa ngusiꞌyanu cunaꞌa̱ quichabiꞌ
lijya ̱:

―Msu jiꞌi̱ ycuiꞌ Ndyosi nu laca loo laca
nguꞌ re―nacui̱ nu quicha biꞌ―. Culuꞌu nguꞌ
jiꞌi̱ ma ̱ ñiꞌya̱ nu cuaꞌni lyaá ycuiꞌ Ndyosi jiꞌi ̱
ma ̱.

18 Tyu ̱u̱ tsa̱ lcaꞌa̱ nu cunaꞌa̱ biꞌ jiꞌi̱ ya, loꞌo
la cuiꞌ juaꞌa̱ nxiꞌya tsa. Liꞌ ngaꞌaa ndiya tiꞌ
Pablo chaꞌ nxiꞌya choꞌ. Nguxtyacui yu nde
chu ̱ꞌ yu tyucui̱i ̱ su ndyaa yu, nchcuiꞌ yu loꞌo
nu cunaꞌa ̱ quicha biꞌ chaꞌ jiꞌi̱ cuiꞌi̱ nu ngusñi
jiꞌi̱ choꞌ, chaꞌ tyuꞌu cuiꞌi ̱ biꞌ tyaa liꞌ:

―Chacuayáꞌ jiꞌi ̱ Jesucristo nchcuiꞌ naꞌ
―nacui ̱ Pablo jiꞌi̱. ―Tyuꞌu cuiꞌi̱ nu ntsuꞌu
laja cuañaꞌ nuꞌu̱ juani, tyaa nde liyaꞌ.
Hora ti ngutuꞌu cuiꞌi ̱ biꞌ ndyaa liꞌ. Ngua

tsoꞌo nu cunaꞌa ̱ biꞌ liꞌ.
19Tyaala tsa nguꞌ nu laca xuꞌna nu cunaꞌa̱

biꞌ. Hora ti ngusñi xuꞌna biꞌ jiꞌi ̱ Pablo loꞌo jiꞌi ̱
Silas, ndyaa loꞌoxuꞌnabiꞌ jiꞌi ̱nguꞌ slonguꞌnu
laca loo jiꞌi̱ quichi ̱, chaꞌ nda xuꞌna nu cunaꞌa̱
biꞌ cuentya chaꞌ ngaꞌaa caca cuaꞌni nguꞌ
ngana loꞌonucunaꞌa̱ biꞌ singaꞌaantsuꞌucuiꞌi ̱
cuxi jiꞌi̱. 20Ngusta nguꞌ quiꞌya jiꞌi̱ Pablo loꞌo
Silas ca slo bese liꞌ:

―Nguꞌ judío laca nguꞌ re ―nacui̱ nguꞌ jiꞌi ̱
bese―. Cuxi tsandyuꞌninguꞌ re, biꞌ chaꞌñasiꞌ̱
tsa nguꞌ quichi ̱ juani. 21Xaꞌ chaꞌ ncluꞌu nguꞌ
re jiꞌna nu ná ntsuꞌu chacuayáꞌ jiꞌna chaꞌ
cuaꞌni na, chaꞌ nguꞌ romano laca na.

22Ñasiꞌ̱ tsa lcaa nguꞌ quichi ̱ liꞌ. Ngulo bese
cña chaꞌ tyuꞌu steꞌ Pablo loꞌo steꞌ Silas, chaꞌ
quijiꞌi̱ nguꞌ jiꞌi̱ nguꞌ biꞌ loꞌo yaca. 23Quiñaꞌa̱
tsa quiyaꞌ ngujuiꞌi̱ yaca nguꞌ jiꞌi ̱ nguꞌ biꞌ, liꞌ
ngusuꞌba nguꞌ jiꞌi̱ nguꞌ biꞌ neꞌ chcua̱. Loꞌo
juaꞌa̱ ngulo nguꞌ cña jiꞌi ̱nguꞌnungaꞌa̱ cua̱ toꞌ
niꞌi ̱ chcua ̱ chaꞌ tsoꞌo tsa ñaꞌa̱si ̱i̱ nguꞌ jiꞌi̱ nguꞌ
biꞌ. 24 Biꞌ chaꞌ nguaꞌni clya nu laca loo jiꞌi ̱
niꞌi ̱ chcua ̱biꞌ, ngusuꞌbayu jiꞌi̱ nguꞌneꞌ cuarto
claꞌbe niꞌi ̱ chcua ̱ biꞌ, loꞌo liꞌngusca ̱ꞌ yu quiyaꞌ
nguꞌ loꞌo yaca.

25 Nu loꞌo ngua claꞌbe talya ngaꞌa̱ Pablo
loꞌoSilasneꞌ chcua ̱biꞌ; nchcuiꞌnguꞌ loꞌoycuiꞌ
Ndyosi, ndyula tuꞌba nguꞌ ji ̱i̱ jiꞌi̱ ycuiꞌ Ni.
Loꞌo juaꞌa̱ ndyuna lcaa preso tyaꞌa ntsuꞌu
nguꞌ neꞌ chcua ̱. 26Tsi tsiyaꞌ ca ngulacui̱ cha-
lyuu liꞌ, lye tsa ngüiña niꞌi ̱ chcua ̱; ndyaala
lcaa toniꞌi̱ chcua̱ biꞌ liꞌ, xquiꞌya chaꞌngulacui ̱
tsa chalyuu, loꞌo juaꞌa̱ ngusiꞌyucuꞌ ju̱u̱ chcua ̱
su ndyaaca̱ꞌ nguꞌ. 27Hora ti ngue tiꞌ nu laca
loo jiꞌi ̱ niꞌi ̱ chcua ̱ biꞌ, naꞌa̱ yu chaꞌ ntucua
yaala toniꞌi̱. Ndyutsi̱i̱ tsa yu liꞌ, chaꞌ ngu-
lacua tiꞌ yu chaꞌ cua ngusna lcaa preso jiꞌi̱.
Hora ti ngusñi yu maxtyi jiꞌi ̱ chaꞌ cujuii yu
jiꞌi̱ ycuiꞌ ca yu. 28 Cui̱i̱ ngusiꞌya Pablo jiꞌi ̱ yu
liꞌ:

―Nántsuꞌu chaꞌ cuaꞌni nuꞌu̱ juaꞌa̱―nacui ̱
Pablo jiꞌi̱ yu―. Nde ti ndiꞌi̱ lcaa cuare.

29 Ngusiꞌya nu laca loo chaꞌ ca̱a ̱ loꞌo nguꞌ
jiꞌi̱ quiiꞌ. Liꞌ ndyatí̱ yu niꞌi̱ chcua ̱, lye tsa
nchcua̱ yu lijya̱ yu liꞌ, chaꞌ ndyutsi ̱i̱ tsa yu.
Ndatu̱ sti ̱ꞌ yu slo Pablo loꞌo Silas liꞌ. 30 Liꞌ
ngulo yu jiꞌi ̱ nguꞌ neꞌ chcua ̱.

―Cusuꞌ ―nacui ̱ yu jiꞌi ̱ Pablo loꞌo Silas―,
cuxi tsa ñati ̱ laca naꞌ. ¿Ñiꞌya̱ cuaꞌni naꞌ chaꞌ
cuaꞌni lyaá Ni jnaꞌ? ―nacui̱ nu laca loo biꞌ.

31 ―Xñi nuꞌu̱ chaꞌ jiꞌi ̱ ycuiꞌ Jesucristo nu
Xuꞌna na―nacui̱ Pablo jiꞌi ̱ yu―, biꞌ nu taca
jiꞌi̱ cuaꞌni lyaá jiꞌi ̱ lcaama ̱, loꞌo jinuꞌu̱, loꞌo jiꞌi̱
sñiꞌ nuꞌu̱, loꞌo jiꞌi̱ lcaa nguꞌ nu ndiꞌi ̱ slo nuꞌu̱.

32Nu Pablo loꞌo Silas ni, nguluꞌu nguꞌ chaꞌ
jiꞌi̱ Jesús jiꞌi̱ lcaa nguꞌ nu ndiꞌi̱ ca slo nu laca
loo jiꞌi̱ niꞌi ̱ chcua ̱ biꞌ liꞌ. 33 Talya tsa ngua liꞌ,
pana nguiꞌí ̱ nu laca loo biꞌ jiꞌi ̱ su tiꞌí jiꞌi̱ Pablo
loꞌo jiꞌi̱ Silas, su ngujuiꞌi̱ yaca nguꞌ jiꞌi̱ nguꞌ.
Liꞌ ntyucuatya nguꞌ jiꞌi̱ nu laca loo biꞌ, loꞌo
jiꞌi̱ lcaa nguꞌ nu ndiꞌi̱ slo. 34Ndyaa loꞌo yu jiꞌi̱
Pablo loꞌo Silas niꞌi ̱ jiꞌi̱ yu, chaꞌ ta yu na cacu
nguꞌ. Tsoꞌo tsa tyiquee nu laca loo biꞌ juani,
chaꞌ cua ngusñi yu chaꞌ jiꞌi ̱ ycuiꞌ Ndyosi; la
cuiꞌ ti tsoꞌo ntsuꞌu tyiquee lcaa nguꞌ nu ndiꞌi̱
slo yu.

35Nguxee chaca tsa̱, liꞌ ngulo bese cña jiꞌi̱
policía chaꞌ tsaa nguꞌ chcuiꞌnguꞌ loꞌo nu laca
loo jiꞌi̱ niꞌi̱ chcua ̱ biꞌ, chaꞌ culaá jiꞌi ̱ nguꞌ biꞌ.
36 Liꞌ nchcuiꞌ nu laca loo biꞌ loꞌo Pablo loꞌo
Silas:

―Cuangulobese cña jnaꞌ chaꞌ culaánaꞌ jiꞌi̱
ma ̱ ―nacui ̱yu jiꞌi̱ nguꞌ―, biꞌ chaꞌ tsoꞌo ti tyaa
ma ̱ lacua.

37 ―Ná tsoꞌo ―nacui ̱ Pablo jiꞌi̱ policía―.
Cua naꞌa̱ lcaa nguꞌ quichi ̱ re nu loꞌo ngujuiꞌi̱
yaca nguꞌ jiꞌi ̱ ya, masi nguꞌ romano laca
cuare. Bilya ca cuayáꞌ jiꞌi ̱ ya loꞌo ngusuꞌba
nguꞌ jiꞌi ̱yaneꞌ chcua ̱ re―nacui ̱―. Loꞌo juani
ntiꞌ nguꞌ chaꞌ culaá nguꞌ jiꞌi ̱ ya cuaana ti. Siꞌi
juaꞌa̱ ngaꞌa̱ chaꞌ caca. Tsoꞌo la ca̱a ̱ ycuiꞌ nguꞌ
chaꞌ culaá nguꞌ jiꞌi̱ ya.

38Ndyaa policía liꞌ, ndachaꞌ nguꞌ jiꞌi ̱ bese
lcaa ñaꞌa̱ chaꞌ nu nchcuiꞌ Pablo loꞌo nguꞌ. Nu
loꞌo ngua cuayáꞌ tiꞌ bese chaꞌ nguꞌ romano
laca Pablo loꞌo Silas, ndyutsi ̱i ̱ tsa bese biꞌ liꞌ.
39Hora ti ndyaa ycuiꞌ bese ca toꞌ niꞌi̱ chcua ̱
liꞌ:

―Cusuꞌ ―nacui ̱ bese biꞌ jiꞌi ̱ Pablo loꞌo
Silas―, cuiꞌyama ̱ chaꞌ clyu tiꞌ jiꞌi ̱ ya―nacui̱.
Ngulaá nguꞌ jiꞌi̱ Pablo loꞌo Silas liꞌ.
―Cuaꞌni ma ̱ chaꞌ tsoꞌo tyaa ma ̱ chaca

quichi ̱ ―nacui̱ nguꞌ jiꞌi̱ Pablo loꞌo Silas.
40 Liꞌ nduꞌu Pablo loꞌo Silas niꞌi ̱ chcua̱,

ndyaa nguꞌ slo maꞌ Lidia chaca quiyaꞌ. Xaꞌ
nchcuiꞌ nguꞌ loꞌo ñati ̱ jiꞌi̱ Jesucristo biꞌ, chaꞌ
caca tlyu tyiquee nguꞌ xquiꞌya Jesús. Nduꞌu
nguꞌ ndyaa nguꞌ liꞌ.

17
Ñasiꞌ̱ tsa nguꞌ Tesalónica

1 Ndyaa Pablo loꞌo Silas tyucui̱i̱ nde
Tesalónica. Clyo nteje tacui nguꞌ quichi ̱

Anfípolis, liꞌ nteje tacui nguꞌ quichi ̱
Apolonia, loꞌo liꞌ ndyalaa nguꞌ nde quichi ̱
Tesalónica. Ntucua sca laa jiꞌi̱ nguꞌ judío
quichi ̱ biꞌ, 2 biꞌ chaꞌ ndyaa Pablo neꞌ laa biꞌ
ñiꞌya ̱ nu ndyaꞌa ̱ yu neꞌ laa jiꞌi ̱ nguꞌ judío
lcaa quichi ̱. Tsa̱ nu ndiꞌi̱ cñaꞌ nguꞌ judío
ndyuꞌu tiꞌi ̱ nguꞌ quichi ̱ neꞌ laa, loꞌo juaꞌa̱
ndyatí ̱ Pablo ndyaa yu neꞌ laa tsa ̱ biꞌ. Cua
ndyaa sna semana nchcuiꞌ yu loꞌo nguꞌ ca
biꞌ; 3 nguluꞌu yu chaꞌ jiꞌi ̱ ycuiꞌ Ndyosi jiꞌi̱
nguꞌ, chaꞌ nu nchcuiꞌ quityi cusuꞌ jiꞌi̱ Cristo
ñiꞌya ̱ nu ntsuꞌu chaꞌ xcubeꞌ nguꞌ jiꞌi̱, loꞌo liꞌ
ñiꞌya ̱ tyuꞌú nu Cristo biꞌ chaca quiyaꞌ loꞌo
cua ndyujuii nguꞌ jiꞌi̱.

―Nchcuiꞌ naꞌ loꞌo ma ̱ chaꞌ jiꞌi̱ Jesús
―nacui̱ Pablo jiꞌi̱ nguꞌ liꞌ―. Ñiꞌya̱ nu nchcuiꞌ
quityi jiꞌi̱ nu Cristo biꞌ, la cuiꞌ juaꞌa̱ ngua jiꞌi̱
Jesús ―nacui̱―. La cuiꞌ Cristo laca nu Jesús
biꞌ.

4 Ngusñi tucua sna tyaꞌa ti nguꞌ judío
chaꞌ biꞌ, liꞌ ndyaꞌa̱ nguꞌ biꞌ loꞌo Pablo loꞌo
Silas; juaꞌa̱ ngusñi tyu ̱u̱ tyaꞌa nguꞌ griego nu
nduꞌni tlyu jiꞌi̱ ycuiꞌ Ndyosi chaꞌ biꞌ; juaꞌa̱
tyu ̱u̱ tyaꞌa nu cunaꞌa̱ tlyu nu ndiꞌi ̱ quichi ̱ biꞌ,
ngusñi nguꞌ chaꞌ biꞌ liꞌ. 5 Pana ñasiꞌ̱ tsa nguꞌ
judíonuná jlya tiꞌ chaꞌbiꞌ; tyaala tsanguꞌbiꞌ,
biꞌ chaꞌ nchcuiꞌ nguꞌ loꞌo ñati ̱xñaꞌa̱ nu xcuiꞌ
ndyaꞌa̱ calle ti, ñati ̱taja ti, chaꞌ xtyucua nguꞌ
xñaꞌa̱ biꞌ jiꞌi̱ nguꞌ. Cuxi tsa nguaꞌni nguꞌbiꞌ liꞌ,
loꞌo juaꞌa̱ ngua ñasiꞌ̱ lcaa nguꞌ quichi̱. Ndyaa
nguꞌ slo Jasón liꞌ, ndyatí ̱ nguꞌ niꞌi̱ jiꞌi ̱ yu Jasón
biꞌ, chaꞌ nclyana nguꞌ jiꞌi̱ Pablo loꞌo Silas.
Xñi nguꞌ jiꞌi̱ nguꞌ biꞌ ntiꞌ nguꞌ, chaꞌ tsaa loꞌo
nguꞌ jiꞌi ̱ Pablo loꞌo Silas ca slo nguꞌ quichi ̱.
6Pana ná nquije Pablo loꞌo Silas jiꞌi ̱ nguꞌ, biꞌ
chaꞌ ngusñi nguꞌ jiꞌi̱ ycuiꞌ Jasón loꞌo jiꞌi ̱ tyaꞌa
ndyaꞌa̱ yu, ndyaa loꞌo nguꞌ jiꞌi̱ nguꞌ biꞌ ca slo
nguꞌ tisiya. Cui̱i̱ nchcuiꞌ nguꞌ loꞌo nguꞌ tisiya
liꞌ, ngusta nguꞌ quiꞌya jiꞌi ̱ Jasón loꞌo jiꞌi ̱ tyaꞌa
ndyaꞌa̱ yu:

―Tyaala tsanguꞌbiꞌ―nacui ̱nunguꞌxñaꞌa̱
biꞌ―. Lcaa quichi ̱ su ndyaꞌa̱ nguꞌ biꞌ ngaꞌaa
siꞌi ti ̱ ti ndiꞌi̱ nguꞌ quichi̱ biꞌ xquiꞌya chaꞌ
cuxi nu nchcuiꞌnguꞌ biꞌ ―nacui ̱nguꞌ―. Loꞌo
juani cua ndyalaa nguꞌ xñaꞌa̱ biꞌ quichi̱ tyi
na, 7ndiꞌi̱ nguꞌ slo yu Jasón re. Ná ndaquiyaꞌ
nguꞌ biꞌ jiꞌi ̱ cña nu ngulo rey tlyu jiꞌna nu
laca na nguꞌ romano, chaꞌ nchcuiꞌ nguꞌ chaꞌ
ntsuꞌu chaca rey nu tlyu la nu naa Jesús; biꞌ
laca nu taca culo cña jiꞌna, nacui̱ nguꞌ biꞌ.

8Loꞌo ngua cuayáꞌ tiꞌ nguꞌ tisiya quiꞌya nu
ngusta nguꞌ jiꞌi̱ nguꞌ biꞌ, ñasiꞌ̱ tsa nguꞌ liꞌ, ñasiꞌ̱
lcaa nguꞌquichi ̱; 9biꞌ chaꞌngüijñanguꞌ tisiya
cñi jiꞌi̱ Jasón loꞌo jiꞌi̱ tyaꞌa ndyaꞌa̱ yu xquiꞌya
Pablo, loꞌo juaꞌa ̱ xquiꞌya Silas. Nda nguꞌ cñi,
loꞌo ti ngutuꞌu nguꞌ laja ti liꞌ, nu Jasón loꞌo
tyaꞌa ndyaꞌa̱ yu.

NdyalaaPablo loꞌoSilasndequichi̱Berea
10 Nu nguꞌ nu ntsuꞌu chaꞌ jiꞌi ̱ loꞌo Jesús

ca biꞌ, hora ti nguaꞌni choꞌo nguꞌ tyucui̱i̱
jiꞌi ̱ Pablo loꞌo Silas chaꞌ tyaa nguꞌ; la cuiꞌ

talyanduꞌunguꞌndyaanguꞌ caquichi ̱Berea.
Loꞌo ndyalaa nguꞌ nde quichi ̱ biꞌ, liꞌ ndy-
atí̱ nguꞌ ndyaa nguꞌ neꞌ laa jiꞌi̱ nguꞌ judío.
11 Tsoꞌo la tyiquee nguꞌ quichi ̱ Berea biꞌ; siꞌi
na cuxi tyiquee nguꞌ biꞌ ñiꞌya̱ laca tyiquee
nguꞌ Tesalónica. Ntiꞌ tsa nguꞌ cuna nguꞌ cua
ñaꞌa̱ ca chaꞌ nu nda Pablo loꞌo Silas loꞌo
nguꞌ. Lcaa tsa̱ nclyananguꞌ lo quityi jiꞌi̱ ycuiꞌ
Ndyosi si chaꞌ liñi laca nu nchcuiꞌ nguꞌ biꞌ;
12biꞌ chaꞌ ngusñi tyu̱u̱ tyaꞌa nguꞌ quichi ̱ chaꞌ
biꞌ, loꞌo nguꞌ judío, loꞌo juaꞌa̱ nguꞌ griego,
masi nu quiꞌyu, masi nu cunaꞌa ̱ tlyu, ngusñi
nguꞌ chaꞌ biꞌ. 13Liꞌ ngujui chaꞌ jiꞌi̱ nguꞌ judío
nu ndiꞌi̱ nde quichi ̱ Tesalónica chaꞌ nclyuꞌu
Pablo chaꞌ jiꞌi̱ ycuiꞌ Ndyosi jiꞌi̱ nguꞌ Berea.
Nguañasiꞌ̱ tsanguꞌbiꞌ liꞌ, yala ti ndyalaanguꞌ
ca quichi ̱ Berea biꞌ liꞌ. Ndyaa nguꞌ nda nguꞌ
sca chaꞌ cuiñi loꞌo nguꞌ quichi̱ biꞌ, chaꞌ xu ̱u̱
tyaꞌa nguꞌ loꞌo Pablo. 14 Loꞌo ngua tii ñati ̱
jiꞌi ̱ Jesucristo chaꞌ juaꞌa ̱ ntiꞌ nguꞌ judío biꞌ,
hora ti ngusalyaꞌ nguꞌ loꞌo Pablo chaꞌ tyaa
yu tyucui ̱i̱ toꞌ tyujoꞌo; panandyanuSilas loꞌo
Timoteo quichi ̱ biꞌ. 15 Ndyaa xi nguꞌ Berea
loꞌo Pablo ñaꞌa̱ cuayáꞌ nu ndyalaa nguꞌ ca
quichi ̱Atenas. Hora ti nguxtyu ̱u̱ nguꞌ Berea
nde quichi ̱ tyi nguꞌ liꞌ, chaꞌ ta nguꞌ chaꞌ loꞌo
Silas loꞌo Timoteo, chaꞌ loꞌo nguꞌ tsaa nguꞌ
yala ti xi chaꞌ tyacua tyaꞌa nguꞌ loꞌo Pablo ca
quichi ̱ Atenas biꞌ.

Ca quichi̱ Atenas
16 Ntajatya Pablo jiꞌi̱ Silas loꞌo Timoteo

ñaꞌa̱ cuayáꞌ nu tyalaa nguꞌ ca quichi ̱ Atenas.
Xñiꞌi̱ tsa tiꞌPablo loꞌonaꞌa̱ yu chaꞌquiñaꞌa ̱ tsa
joꞌó ntsuꞌu quichi̱ biꞌ; 17 biꞌ chaꞌ nchcuiꞌ yu
loꞌo nguꞌ ca neꞌ laa jiꞌi̱ nguꞌ judío biꞌ, nchcuiꞌ
yu loꞌo nguꞌ judío, juaꞌa̱ loꞌo nguꞌ xaꞌ tsuꞌ nu
nduꞌni tlyu jiꞌi̱ ycuiꞌ Ndyosi cajua, loꞌo juaꞌa ̱
nchcuiꞌ yu loꞌo lcaa nguꞌ nu ndiꞌi̱ lo cayaꞌ.
Lcaa tsa̱ nclyuꞌuyu jiꞌi̱ nguꞌquichi ̱biꞌ. 18Cua
ntsuꞌu sca taju nguꞌ nde quichi ̱ biꞌ, nguꞌ nu
ndyaca tsaꞌa̱ jiꞌi̱ chaꞌnuncluꞌunguꞌepicúreo,
loꞌo juaꞌa̱ ntsuꞌu chaca taju nguꞌ nu ndyaca
tsaꞌa̱ jiꞌi̱ chaꞌ nu ncluꞌu nguꞌ estoico. Ndy-
acua tyaꞌa nu nguꞌ nu ndyaca tsaꞌa̱ tyucuaa
lo chaꞌ biꞌ loꞌo Pablo liꞌ. Nchcuiꞌ tsa nguꞌ chaꞌ
jiꞌi ̱ yu loꞌo tyaꞌa nguꞌ:

―¿Ni chaꞌ nda nu quiꞌyu re nu nchcuiꞌ tsa
loꞌo na? ―nacui ̱ nguꞌ jiꞌi ̱ tyaꞌa nguꞌ.

―¿Ha siꞌi chaꞌ jiꞌi ̱ xaꞌ joꞌó nchcuiꞌ yu?
―nacui ̱ tyaꞌa nguꞌ liꞌ.
Pana cua ndyuna nguꞌ loꞌo nguluꞌu Pablo

chaꞌ jiꞌi̱ Jesús, chaꞌ nguluꞌu yu jiꞌi ̱ nguꞌ ñiꞌya ̱
ngua chaꞌ ndyuꞌú Jesús chaca quiyaꞌ. 19 Liꞌ
ngusñi nguꞌ yaꞌ Pablo chaꞌ tsaa loꞌo nguꞌ jiꞌi ̱
ca su ndyuꞌu tiꞌi ̱ nguꞌ cusuꞌ quichi ̱ biꞌ, sca
yuu laja ti nu naa Areópago.

―Ntiꞌ ya chaꞌ caca cuayáꞌ tiꞌ ya, ¿ñiꞌya ̱
ndyuꞌu chaꞌ nu nclyuꞌu nuꞌu̱ jiꞌi ̱ ya? ―nacui ̱
nguꞌ jiꞌi̱ Pablo―. Sca chaꞌ cucui laca chaꞌ nu
nchcuiꞌ nuꞌu̱ re; 20bilya cuna ya chaꞌ biꞌ, tya
lyiji ta ya cuentya ―nacui ̱ nguꞌ―. Biꞌ chaꞌ

juani, ta nuꞌu̱ chaꞌ loꞌo ya ¿ñiꞌya̱ ndyuꞌu chaꞌ
biꞌ?

21Nu nguꞌ quichi ̱Atenas ni, xcuiꞌ ntiꞌ nguꞌ
cuna nguꞌ cua ñaꞌa̱ ca chaꞌ cucui nu caca
chcuiꞌ nguꞌ loꞌo tyaꞌa nguꞌ, sca chaꞌ nu bilya
cuna nguꞌ. La cuiꞌ juaꞌa̱ nduꞌni lcaa nguꞌ xaꞌ
tsuꞌ nu ndiꞌi̱ quichi ̱ biꞌ, xcuiꞌ ca ndiya tiꞌ nguꞌ
chcuiꞌ nguꞌ jiꞌi̱ sca chaꞌ cucui.

22 Biꞌ chaꞌ ndatu̱ Pablo claꞌbe laja ñati ̱ ca
Areópago biꞌ, nchcuiꞌ yu loꞌo nguꞌ liꞌ:

―Cuꞌma ̱ nguꞌ Atenas ―nacui̱ Pablo jiꞌi ̱
nguꞌ―. Cua naꞌa̱ naꞌ chaꞌ jlya tsa tiꞌ ma ̱ jiꞌi ̱
joꞌó nu ntsuꞌu jiꞌi̱ ma ̱ ―nacui ̱ yu―. 23Ndyaa
naꞌa̱ naꞌxi callequichi ̱ re, loꞌo liꞌnaꞌa̱ naꞌ lcaa
joꞌó nu cuentya jiꞌi ̱ cuꞌma ̱. Liꞌ naꞌa ̱ naꞌ sca
mesanundu̱ laja ti sunscua sca chaꞌcñande
siiꞌ mesa biꞌ nu ndiꞌya̱ nchcuiꞌ: “Nde laca
mesa jiꞌi̱ joꞌó nu bilya tyuloo ya jiꞌi ̱”. Chaꞌ
jiꞌi̱ ycuiꞌ Ndyosi nu bilya slo ma ̱ tilaca laca
Ni, chaꞌ jiꞌi̱ nu ycuiꞌNdyosi biꞌ ta naꞌ loꞌoma ̱
juani―nacui̱ yu―.

24 ’Cua ngüiñá ycuiꞌ Ndyosi tyucui ñaꞌa̱
chalyuu loꞌo lcaa na nu ntsuꞌu chalyuu; laca
ycuiꞌNdyosi nu Xuꞌna nu laca loo, masi nde
cua ̱, masi nde lo yuu chalyuu―nacui ̱ Pablo
jiꞌi̱ nguꞌ―. Pana ná ndiꞌi̱ Ni neꞌ sca laa nu
ndiñá ñati ̱ ti. 25Ni sca chaꞌ ná lyiji jiꞌi ̱ ycuiꞌ
Ndyosi, nángaꞌa ̱ chaꞌxñiNini scananunda
ñati ̱ jiꞌi ̱ Ni. Cua nguaꞌni cuꞌú Ni jiꞌi̱ lcaa ñati,̱
cua nda Ni xtyiꞌi nguꞌ chaꞌ tyuꞌú neꞌ cresiya
jiꞌi̱ scaa nguꞌ, loꞌo juaꞌa̱ cua nda Ni lcaa chaꞌ
nu ntsuꞌu jiꞌi̱ ñati ̱chalyuu.

26 ’Cua ngüiñá ycuiꞌ Ndyosi jiꞌi̱ lcaa ñati ̱
chalyuu loꞌo sca ti lo cuañaꞌ ñati.̱ Loꞌo juaꞌa̱
ngusta ycuiꞌ Ndyosi ni tyempo cala scaa
nguꞌ, nduꞌni Ni mala su caca quichi ̱ tyi scaa
nguꞌ. 27Na cua nda Ni jiꞌi̱ ñati ̱ lijya ̱ nguꞌ cha-
lyuu chaꞌ clyana nguꞌ jiꞌi̱ ycuiꞌ Ni, chaꞌ quije
Ni jiꞌi̱ nguꞌ. Pananá tyijyuꞌndiꞌi ̱ ycuiꞌNdyosi
jiꞌna, cacua ti su ndiꞌi̱ lcaa na ndiꞌi ̱ ycuiꞌ
Ni. 28 Chacuayáꞌ jiꞌi̱ Ni luꞌú na, chacuayáꞌ
jiꞌi̱ Ni ndyaꞌa ̱ na, loꞌo juaꞌa̱ chacuayáꞌ jiꞌi̱ Ni
ndyuꞌnina lcaacña. Ntsuꞌuscachaꞌnungus-
cua jyoꞌo nguꞌ tii tyaꞌa ma ̱ lo quityi saꞌni,
chaꞌ nu ndiꞌya̱ nchcuiꞌ: “Tyaꞌa ycuiꞌ Ndyosi
laca na”. Juaꞌa̱ nacui ̱ jyoꞌo cusuꞌ biꞌ jiꞌi ̱ ma ̱.
29 Si chañi chaꞌ ycuiꞌ Ndyosi laca tyaꞌa na
―nacui ̱ Pablo jiꞌi̱ nguꞌ―, ná taca chcuiꞌ na
chaꞌ laca Ni sca lcui̱, masi lcui̱ oro, masi lcui ̱
plata, masi lcui̱ quee ndu ̱. Na ndiñá ti ñati ̱
chalyuu lcui ̱ biꞌ ñiꞌya ̱ nu ndaꞌya chaꞌ hique
ti nguꞌ chaꞌ cuiñá nguꞌ jiꞌi̱. 30 Cua ndalo tsa
tyiqueeycuiꞌNdyosi jiꞌi ̱ñati ̱chalyuu tyempo
saꞌni loꞌo bilya ca jlo tiꞌ nguꞌ lcaa chaꞌ biꞌ,
pana juani cua ngulo Ni cña jiꞌi̱ lcaa ñati ̱
chalyuu chaꞌ culochu ̱ꞌnguꞌ lcaa chaꞌ cuxi nu
ntsuꞌu jiꞌi ̱ nguꞌ. 31Cua ngusta Ni sca tsa̱ chaꞌ
cuaꞌni cuayáꞌ Ni jiꞌi ̱ lcaa ñati ̱ chalyuu, loꞌo
juaꞌa̱ cua ngusubi Ni sca ñati ̱nu caca bese.
Jesucristo laca biꞌ. Tsoꞌo tsa nguaꞌni Ni chaꞌ
tyanu tachaa chaꞌ biꞌ jiꞌi ̱ ñati ̱ chalyuu, nu

loꞌo nguaꞌni Ni chaꞌ ndyuꞌú nu ñati ̱biꞌ chaca
quiyaꞌ loꞌo cua ndyujuii nguꞌ jiꞌi̱.

32Nu loꞌondyunanguꞌquichi ̱ chaꞌbiꞌ, chaꞌ
cuandyuꞌú scañati ̱chacaquiyaꞌ ca suntsiya
ngujuii, liꞌ nxtyí loꞌo tsa nguꞌ jiꞌi̱ Pablo. Loꞌo
juaꞌa̱ ntsuꞌu xi xaꞌ la nguꞌ nu nchcuiꞌ loꞌo yu:

―Culuꞌu nuꞌu̱ chaꞌ biꞌ jiꞌi̱ ya chaca quiyaꞌ
chaca tsa̱―nacui ̱ nguꞌ biꞌ jiꞌi̱ yu.

33LiꞌngutuꞌuPablo caAreópago su ntucua
nguꞌ. 34 Pana nduꞌu lcaꞌa̱ xi nguꞌ jiꞌi ̱ yu
liꞌ, xquiꞌya chaꞌ jlya tiꞌ nguꞌ biꞌ chaꞌ nu cua
nchcuiꞌ yu loꞌo nguꞌ. Sca nu quiꞌyu nu naa
Dionisio ngusñi chaꞌ biꞌ, masi laca Dionisio
sca nguꞌ cusuꞌ nu ndyaꞌa̱ ca Areópago; juaꞌa̱
scanucunaꞌa̱ nunaaDámarisngusñi chaꞌbiꞌ,
loꞌo xi xaꞌ la ñati ̱ngusñi chaꞌ biꞌ.

18
Ca quichi ̱ Corinto

1 Liꞌ nduꞌu Pablo quichi ̱ Atenas ndyaa yu
ca quichi ̱Corinto. 2Quichi̱ biꞌndyacua tyaꞌa
yu loꞌo sca nguꞌ judío nu naa Aquila, nguꞌ
quichi ̱ Ponto laca nu Aquila biꞌ. Ngutiꞌi̱
nguꞌ nde Italia nquichaꞌ, nu Aquila biꞌ loꞌo
clyoꞌo nu naa Priscila; pana nduꞌutsuꞌ nguꞌ
ndyalaa nguꞌ nde quichi ̱ Corinto, nu loꞌo
ngulo rey Claudio cña chaꞌ culoꞌo nguꞌ jiꞌi̱
lcaa nguꞌ judío nu ngutiꞌi ̱ quichi ̱ Roma,
quichi ̱nu laca loo jiꞌi ̱ loyuu su cuentya Italia
biꞌ. Toniꞌi̱ jiꞌi̱ nu Aquila biꞌ ndyalaa Pablo
liꞌ. 3 Stuꞌba ti nguaꞌni Pablo cña loꞌo nguꞌ
biꞌ liꞌ, chaꞌ cuityi niꞌi̱ lateꞌ laca nguꞌ; biꞌ chaꞌ
ndyanu yu slo nguꞌ chaꞌ cuaꞌni yu cña loꞌo
nguꞌ. 4NdyaaPabloneꞌ laa jiꞌi ̱nguꞌ judío lcaa
tsa̱ taꞌanundiꞌi ̱ cñaꞌnguꞌ, chaꞌ culuꞌuyu chaꞌ
jiꞌi̱ Jesús jiꞌi̱ nguꞌ nu ndyuꞌu tiꞌi ̱ liꞌ, masi jiꞌi̱
nguꞌ judío,masi jiꞌi ̱ nguꞌ xaꞌ tsuꞌ.

5 Cua nduꞌu Silas loꞌo Timoteo ca Mace-
donia, liꞌ ndyalaa nguꞌ slo Pablo. Loꞌo
cua ndyalaa nguꞌ biꞌ, liꞌ lcaa tsa̱ lcaa hora
nclyuꞌu Pablo chaꞌ jiꞌi̱ Jesús jiꞌi̱ nguꞌ judío.
Nchcuiꞌ yu chaꞌ laca Jesús ycuiꞌ Cristo, nu
ntajatya tsa nguꞌ jiꞌi ̱ chaꞌ ca̱a ̱ nde chalyuu.
6Panangunasi̱ꞌ tsa nguꞌ judíobiꞌ jiꞌi̱ Pablo liꞌ,
subaꞌ tsa nchcuiꞌ nguꞌ loꞌo; biꞌ chaꞌ nguscui ̱
yu steꞌ yu slo nguꞌ chaꞌ ca cuayáꞌ tiꞌ nguꞌ chaꞌ
cuxi tsa nchcuiꞌ nguꞌ loꞌo yu.

―Ngunaꞌ tsa nduꞌni cuꞌma ̱ ―nacui̱ Pablo
jiꞌi̱ nguꞌ―. Xquiꞌya ycuiꞌ ma ̱ laca; ná
ntsuꞌu quiꞌya ꞌna, chaꞌ xcuiꞌ chaꞌ liñi laca nu
nguluꞌu naꞌ jiꞌi ̱ ma ̱. Cua tyaꞌa ti naꞌ lacua.
Juani tsaꞌanaꞌ chaꞌ ta naꞌ chaꞌ re loꞌonguꞌ xaꞌ
tsuꞌ, chaꞌ ná nduna cuꞌma ̱, nguꞌ judío.

7 Liꞌ nduꞌu yu neꞌ laa biꞌ, ndyaa yu ca slo
sca ñati ̱ nu naa Justo; cacua ti toꞌ laa biꞌ
ntucua tyi yu. Sca ñati ̱ nu ndyuꞌni tlyu jiꞌi̱
ycuiꞌ Ndyosi laca nu Justo biꞌ. 8 Loꞌo juaꞌa̱
yu Crispo ngusñi chaꞌ jiꞌi ̱ ycuiꞌ nu Xuꞌna na.
Crispo laca sca nu cusuꞌ nu laca loo neꞌ laa
jiꞌi̱ nguꞌ judío. Jlya tiꞌ nu Crispo biꞌ jiꞌi̱ ycuiꞌ
nu Xuꞌna na, loꞌo juaꞌa̱ jlya tiꞌ lcaa nguꞌ nu

ndiꞌi ̱ slo. Quiñaꞌa ̱ tyaꞌa nguꞌ Corinto ngusñi
nguꞌ chaꞌ jiꞌi̱ Jesús, biꞌ chaꞌ ntyucuatya nguꞌ
biꞌ liꞌ. 9 Loꞌo liꞌ cua naꞌa̱ Pablo jiꞌi ̱ Jesús nu
Xuꞌna na, ñiꞌya̱ si na nchcuiꞌ xcalá yu ngua.

―Ná cutsi ̱i̱ nuꞌu̱―nacui ̱ Jesús jiꞌi ̱ yu―. Ná
ca taja tiꞌ nuꞌu̱ chaꞌ culuꞌu nuꞌu̱ chaꞌ jnaꞌ jiꞌi̱
ñati ̱―nacui ̱ Ni―. 10Ndiꞌi̱ naꞌ loꞌo nuꞌu̱ chaꞌ
xtyucua naꞌ jinuꞌu̱, biꞌ chaꞌ ngaꞌaa caca xñi
nguꞌ jinuꞌu̱ chaꞌ xcubeꞌ nguꞌ hi ̱. Loꞌo juaꞌa̱
ntsuꞌu tsa nguꞌ quichi ̱ re nu taca xñi nguꞌ
chaꞌ jnaꞌ nde loo la, si ta nuꞌu̱ chaꞌ loꞌo nguꞌ.

11 Liꞌ ndyanu Pablo sca yija ̱ claꞌbe ca
quichi ̱ Corinto biꞌ, xcuiꞌ chaꞌ jiꞌi ̱ Jesús
nguluꞌu yu jiꞌi̱ nguꞌ quichi̱ biꞌ.

12 Loꞌo liꞌ ngua Galión gobernador jiꞌi̱
loyuu su cuentya Acaya biꞌ; tyempo biꞌ
ndyuꞌu tiꞌi̱ tyu̱u̱ tyaꞌa nguꞌ judío seꞌi ̱ ti chaꞌ
xu ̱u̱ tyaꞌa nguꞌ loꞌo Pablo, masi tyaꞌa nguꞌ
judío laca yu. Liꞌ ngusñi nguꞌ biꞌ jiꞌi ̱ yu
chaꞌ tsaa loꞌo nguꞌ jiꞌi ̱ yu ca slo nguꞌ tisiya;
13ngusta nguꞌ quiꞌya jiꞌi̱ yu ca slo nu gober-
nador biꞌ liꞌ:

―Ndyaꞌa̱ nu quiꞌyu re laja quichi ̱ tyi na,
pana ná tsoꞌo chaꞌ nu ncluꞌu yu jiꞌi ̱ ñati ̱
―nacui̱ nguꞌ jiꞌi ̱ nu laca loo biꞌ―. Ncluꞌu yu
jiꞌi ̱nguꞌ chaꞌ xaꞌñaꞌa̱ cuaꞌni tlyunguꞌ jiꞌi̱ ycuiꞌ
Ndyosi, masi ná nda gobierno chacuayáꞌ
chaꞌ cuaꞌni nguꞌ juaꞌa̱.

14Ngua tiꞌ Pablo xacui̱ yu chaꞌ jiꞌi̱ nguꞌ liꞌ,
pana clyo nchcuiꞌ nu cusuꞌ Galión biꞌ:

―Ná tyiqueeꞌ taquiyaꞌ naꞌ jiꞌi̱ chaꞌ nu
nchcuiꞌ cuꞌma ̱ nguꞌ judío, si ntsuꞌu sca chaꞌ
nu cuxi tsa ―nacui ̱ Galión biꞌ jiꞌi ̱ nguꞌ―.
Pana siꞌi juaꞌa̱ laca chaꞌ re―nacui ̱―. 15Cua
ñasiꞌ̱ ma ̱ xquiꞌya chaꞌ nclyuꞌu yu re xi xaꞌ
lo chaꞌ jiꞌi ̱ nguꞌ. Sca chaꞌ jiꞌi ̱ joꞌó cuentya
jiꞌi ̱ cuꞌma̱ laca chaꞌ re, chaꞌ ná stuꞌba chaꞌ
nu nchcuiꞌ yu loꞌo chaꞌ nu nchcuiꞌ cuꞌma ̱
cuentya jiꞌi ̱ chaꞌ cusuꞌ nu ntsuꞌu jiꞌi ̱ ma ̱; biꞌ
chaꞌ ná ndiya tiꞌ ma̱ chaꞌ ncluꞌu yu chaꞌ biꞌ
jiꞌi ̱ nguꞌ. Cuaꞌni cuayáꞌ ycuiꞌ ca ti ma ̱ jiꞌi ̱ chaꞌ
re lacua. Ná nduꞌni chaꞌ ca̱a ̱ loꞌo cuꞌma ̱ jiꞌi̱
yu ca slo naꞌ.

16 Loꞌo liꞌ ngulo gobernador cña chaꞌ culo
nguꞌ jiꞌi ̱ nguꞌ judío nde liyaꞌ. 17 Liꞌ hora
ti ndayaꞌ lcaa nguꞌ quichi ̱ biꞌ jiꞌi ̱ nu cusuꞌ
Sóstenes, chaꞌ laca nu cusuꞌ biꞌ loo neꞌ laa jiꞌi̱
nguꞌ judío. Tiꞌí tsa ngujuiꞌi ̱ nguꞌ jiꞌi ̱ nu cusuꞌ
biꞌ ca slo gobernadorGalión;pananuGalión
biꞌ ni, ná ndube tiꞌ biꞌ tsiyaꞌ ti.

Ngua sna quiyaꞌ loꞌo ndyaa Pablo ca
chaca tsuꞌ

18 Tya ndyanu Pablo quichi ̱ biꞌ tya tyu̱u̱
tsa̱; liꞌ ngutuꞌu yu ndyaa yu loꞌo Aquila
loꞌo Priscila biꞌ, ndyaa nguꞌ neꞌ yaca niꞌi̱
ca quichi ̱ Cencrea. Liꞌ tsaa ycuiꞌ Pablo ca
loyuu su cuentya Siria. Ca quichi ̱ Cencrea
biꞌ ngusiꞌyu nguꞌ quicha̱ꞌ hique Pablo, chaꞌ
caca cuayáꞌ tiꞌnguꞌ juaꞌa̱ chaꞌntsuꞌu sca chaꞌ
nu cua ngüiñi jiꞌi ̱ yu loꞌo ycuiꞌ Ndyosi tya
tsubiꞌ la. 19Nduꞌu nguꞌ ndyaa nguꞌ neꞌ yaca

niꞌi̱, liꞌndyalaanguꞌ caquichi ̱Efeso su tyanu
Aquila loꞌo Priscila. Ndyatí ̱ Pablo ycuiꞌ ti neꞌ
laa chaꞌ chcuiꞌ yu loꞌo ca taꞌa nguꞌ judío nu
ndyuꞌu tiꞌi ̱ cajua. 20Ngua tiꞌ nguꞌ quichi̱ biꞌ
chaꞌ tyanu Pablo nde quichi̱ tyi nguꞌ, pana
ná ntajaꞌa ̱ yu. 21 Ngusalyaꞌ yu loꞌo nguꞌ biꞌ
liꞌ:

―Ntsuꞌu chaꞌ tsaꞌa naꞌ ca Jerusalén chaꞌ
cua ngulala taꞌa―nacui ̱ Pablo jiꞌi ̱nguꞌ―. Liꞌ
xtyu ̱u̱ naꞌ chacaquiyaꞌndequichi̱ re, si juaꞌa ̱
ntiꞌ ycuiꞌNdyosi―nacui ̱ yu.
Nduꞌu Pablo quichi ̱ Efeso ndyatí̱ yu neꞌ

yaca niꞌi ̱, ndyaa yu liꞌ. 22 Loꞌo cua ndyalaa
yaca niꞌi ̱ biꞌ ca quichi ̱ Cesarea, liꞌ nduꞌu
Pablo ndyaa yu ca quichi ̱ Jerusalén. Tsoꞌo ti
nchcuiꞌ yu loꞌo tyaꞌa ñati ̱jiꞌi̱ Jesucristo cajua,
loꞌo liꞌ hora ti ndyaa yu ca quichi ̱ Antioquía.
23Ndyanu yu sca tucua coꞌ ca quichi ̱ biꞌ, liꞌ
nduꞌu yundyaa yu chaca quiyaꞌ chaꞌ tsaa yu
ca slo lcaa taju ñati ̱ jiꞌi ̱ Jesucristo nu ndiꞌi̱ ca
loyuu su cuentyaGalacia, su cuentya Frigia.
Nchcuiꞌ yu loꞌo nguꞌ chaꞌ tyanu tachaa la
chaꞌ jiꞌi̱ Jesucristo tyiquee nguꞌ.

Ndyalaa Apolos ca quichi̱ Efeso
24 La cuiꞌ tyempo ndyalaa sca nu quiꞌyu

nguꞌ judío nde quichi ̱ Efeso. Apolos naa yu
biꞌ, loꞌo Alejandría naa quichi ̱ tyi yu. Jlo tsa
tiꞌ yu lcaa chaꞌ jiꞌi ̱ ycuiꞌ Ndyosi nu nscua lo
quityi tya saꞌni la, loꞌo juaꞌa̱ tsoꞌo tsa nchcuiꞌ
yu chaꞌ jiꞌi̱ ycuiꞌNdyosi loꞌoñati.̱ 25Tya tsubiꞌ
la cua nguluꞌu tsoꞌo nguꞌ jiꞌi̱ yu lcaa chaꞌ nu
cuentya jiꞌi̱ ycuiꞌ nu Xuꞌna na; biꞌ chaꞌ yala
ti tiꞌ yu, ná taja tiꞌ yu tsiyaꞌ ti chaꞌ chcuiꞌ
yu chaꞌ biꞌ. Tsoꞌo tsa nclyuꞌu yu chaꞌ jiꞌi ̱
Jesús loꞌoñati ̱liꞌ; juaꞌa̱ ntyucuatyayu jiꞌi ̱nguꞌ
ñiꞌya ̱nuntyucuatya jyoꞌo Juan, chaꞌ bilya ca
cuayáꞌ tiꞌ yu lcaa chaꞌ jiꞌi ̱ Jesús. 26 Ná ntsi̱i ̱
yu Apolos chaꞌ culuꞌu yu jiꞌi ̱ nguꞌ neꞌ laa jiꞌi ̱
nguꞌ judío, pana nu loꞌo ndyuna Priscila loꞌo
Aquila ñiꞌya̱ nu nguluꞌu yu chaꞌ jiꞌi ̱ nguꞌ neꞌ
laa, liꞌ nchcuiꞌ nguꞌ loꞌo yu. Liñi la nguluꞌu
nguꞌ jiꞌi̱ Apolos ñiꞌya̱ nu xñi nguꞌ tyucui̱i ̱ jiꞌi ̱
ycuiꞌ Ni liꞌ. 27Ca tiyaꞌ la ngua tiꞌ Apolos tsaa
yu ca loyuu su cuentya Acaya. Tsoꞌo ntsuꞌu
tyiquee tyaꞌa ñati ̱ jiꞌi ̱ Jesucristo chaꞌ tsaa yu
cajua, biꞌ chaꞌ nguscua nguꞌ sca quityi chaꞌ
tsaa slo tyaꞌa ñati ̱ jiꞌi ̱ Jesucristo cajua, chaꞌ
tsoꞌo ti chcuiꞌ nguꞌ loꞌo yu nu loꞌo tyalaa yu
ca su ndiꞌi̱ nguꞌ. Ndyaa yu liꞌ, ndyalaa yu
ca loyuu su cuentya Acaya biꞌ. Liꞌ nguxtyu-
cua tsa yu jiꞌi ̱ nguꞌ nu ntsuꞌu chaꞌ jiꞌi̱ loꞌo
Jesucristo lcaa quichi̱ su ndyaa yu. Xquiꞌya
chaꞌ tsoꞌo tsa tyiquee ycuiꞌ Ndyosi ñaꞌa̱ Ni
jiꞌi ̱ nguꞌ, biꞌ chaꞌ cua ngusñi nguꞌ chaꞌ jiꞌi ̱ Ni.
28 Nguluꞌu nu Apolos biꞌ jiꞌi̱ lcaa nguꞌ chaꞌ
cuiñi tsa laca chaꞌ nu nda nu nguꞌ judío biꞌ,
masi ñati ̱ tyaꞌa yu laca nguꞌ; juaꞌa̱ nguluꞌu
yu chaꞌ jiꞌi̱ ycuiꞌ Ndyosi nu nscua lo quityi
tya saꞌni la, nu nchcuiꞌ chaꞌ jiꞌi ̱ nu Cristo nu
ntajatya tsa nguꞌ jiꞌi̱ biꞌ. Cristo laca Jesús,

nacui ̱ yu. Tsoꞌo tsa nchcuiꞌ yu, biꞌ chaꞌ ná
tucui ngua jiꞌi̱ tacu ̱ꞌ chaꞌ jiꞌi̱ yu.

19
Ndyalaa Pablo ca quichi̱ Efeso

1 Laja loꞌo ndiꞌi̱ Apolos quichi ̱ Corinto, la
cuiꞌ tyempo biꞌ ndyaa Pablo nde caꞌya, ñaꞌa̱
cuayáꞌ nu ndyalaa yu nde quichi̱ Efeso. Ca
biꞌ ndyacua tyaꞌa yu loꞌo xi ñati ̱nu ndyuꞌni
tlyu jiꞌi̱ ycuiꞌNdyosi.

2―¿Ha cua ndyanu Xtyiꞌi ycuiꞌ Ndyosi neꞌ
cresiya jiꞌi ̱ ma ̱ tya loꞌo ngusñi ma ̱ chaꞌ jiꞌi ̱
ycuiꞌNi? ―nacui̱ Pablo jiꞌi̱ nguꞌ.

―Ná ndyanu Ni―nacui ̱ nguꞌ jiꞌi̱ Pablo―.
Ná jlo tiꞌ ya na laca nu naa Xtyiꞌi ycuiꞌ
Ndyosi.

3 ―¿Ni chaꞌ laca ntyucuatya nguꞌ jiꞌi̱ ma ̱
lacua? ―nacui̱ Pablo jiꞌi̱ nguꞌ liꞌ.

―Cua ntyucuatya nguꞌ jiꞌi̱ ya ñiꞌya̱ nu
nguluꞌu jyoꞌo Juan jiꞌi ̱nguꞌ chaꞌ caca―nacui ̱
nguꞌ jiꞌi̱ yu.

4―Cua ntyucuatya Juan jiꞌi̱ ñati ̱chaꞌ caca
cuayáꞌ tiꞌ xaꞌ ñati ̱ chaꞌ cua ngulochu ̱ꞌ nguꞌ
biꞌ lcaa chaꞌ cuxi nu ntsuꞌu neꞌ cresiya jiꞌi ̱
nguꞌ ―nacui̱ Pablo jiꞌi ̱ nguꞌ―. Nchcuiꞌ Juan
loꞌo nguꞌ chaꞌ cua ca ̱a̱ ti chaca ñati ̱ nu laca
Jesucristo, loꞌo juaꞌa̱ ntsuꞌu chaꞌ xñi nguꞌ
chaꞌ jiꞌi̱ yu biꞌ liꞌ.

5 Ndyuna nguꞌ chaꞌ nu nguluꞌu Pablo jiꞌi ̱
nguꞌ, biꞌ chaꞌ chaca quiyaꞌ ntyucuatya nguꞌ
cuentya jiꞌi̱ ycuiꞌ Jesús nu Xuꞌna na. 6 Liꞌ
ngusta yaꞌ Pablo hique nguꞌ. Ndyanu Xtyiꞌi
ycuiꞌ Ndyosi neꞌ cresiya jiꞌi̱ nguꞌ liꞌ; hora ti
nchcuiꞌ nguꞌ chaꞌcña jiꞌi̱ xaꞌ ñati,̱ loꞌo juaꞌa̱
nchcuiꞌ nguꞌ ñaꞌa ̱ chaꞌ nu nda ycuiꞌ Ni jiꞌi ̱
nguꞌ chaꞌ chcuiꞌ nguꞌ loꞌo tyaꞌa nguꞌ. 7 Tii
tyucuaa tyaꞌa nguꞌquiꞌyunguanu cua ntyu-
cuatya liꞌ.

8Loꞌo liꞌ ndyaa Pablo neꞌ laa jiꞌi̱ nguꞌ judío
chaꞌ chcuiꞌ yu chaꞌ jiꞌi̱ ycuiꞌNdyosi loꞌo nguꞌ,
chaꞌ culuꞌu yu jiꞌi ̱ nguꞌ ñiꞌya̱ nclyo ycuiꞌ Ni
cña. Ndyaꞌa sna coꞌ nu nguaꞌni yu juaꞌa̱.
9 Pana ntsuꞌu nguꞌ nu nchcuiꞌ cuxi jiꞌi ̱ chaꞌ
nuncluꞌuPablobiꞌ, xquiꞌya chaꞌ liyeꞌ tiꞌnguꞌ;
ná ntajaꞌa̱ nguꞌ biꞌ xñi nguꞌ chaꞌ jiꞌi̱ Jesús.
Liꞌ nduꞌu Pablo ndyaa loꞌo yu jiꞌi ̱ nguꞌ nu
cua ngusñi chaꞌ biꞌ, ndyaa nguꞌ nde neꞌ niꞌi ̱
scuelya jiꞌi̱ sca nu cusuꞌ nu naa Tiranno. Liꞌ
tya nguluꞌu yu jiꞌi̱ nguꞌ lcaa tsa ̱. 10Tucua yija ̱
nguaꞌni yu juaꞌa̱, ñaꞌa̱ cuayáꞌnundyuna lcaa
nguꞌ loyuu su cuentya Asia chaꞌ jiꞌi ̱ Jesús.
Nchcuiꞌ yu loꞌo lcaa nguꞌ biꞌ, masi loꞌo nguꞌ
judío,masi loꞌo xaꞌ la nguꞌ. 11Loꞌo juaꞌa̱ nda
ycuiꞌNdyosi chacuayáꞌ jiꞌi ̱ Pablo chaꞌ cuaꞌni
yu tyu ̱u̱ tyaꞌa cña tonu ca slo nguꞌ, biꞌ chaꞌ
nguaꞌni yu chaꞌ ndyaca tsoꞌo nguꞌ quicha.
12 Loꞌo juaꞌa̱ ngusñi nguꞌ lcaa lateꞌ nu cua
ndyalaꞌ Pablo jiꞌi̱, ndyaa loꞌo nguꞌ jiꞌi̱ lateꞌ biꞌ
ca slo nguꞌ quicha tyaꞌa nguꞌ. Ngua tsoꞌo nu
nguꞌ quicha biꞌ liꞌ, loꞌo juaꞌa̱ nguꞌ quicha nu

ngusñi cuiꞌi ̱ cuxi jiꞌi ̱, nduꞌutsuꞌ cuiꞌi̱ jiꞌi̱ nguꞌ
biꞌ ndyaa liꞌ.

13 Quichi̱ biꞌ ndiꞌi ̱ xi nguꞌ judío nu ná
ntsuꞌu quichi ̱ tyi, na ndyaꞌa ̱ yuꞌu ti nguꞌ biꞌ.
Nchcuiꞌnguꞌ chaꞌnchca jiꞌi̱ nguꞌbiꞌ culo nguꞌ
cuiꞌi̱ cuxi nu ngusñi jiꞌi̱ nguꞌ quicha. Loꞌo liꞌ
ngua tiꞌ nguꞌ chaꞌ culo nguꞌ cuiꞌi ̱ chacuayáꞌ
jiꞌi̱ Jesús nu Xuꞌna na, masi ná ngusñi nguꞌ
chaꞌ jiꞌi̱ ycuiꞌ Jesús.

―Chacuayáꞌ jiꞌi ̱ Jesús tyuꞌutsuꞌ cuiꞌi ̱ nu
ngusñi jiꞌi̱ ma ̱ ―nacui ̱ nguꞌ jiꞌi ̱ nguꞌ quicha
biꞌ―, la cuiꞌ Jesús nu ncluꞌu Pablo chaꞌ jiꞌi̱
―nacui̱ nguꞌ.

14 Juaꞌa̱ nguaꞌni nu cati tyaꞌa sñiꞌ Esceva;
loꞌo nu cusuꞌ Esceva ni, ngua biꞌ sca sti joꞌó
nu laca loo cuentya jiꞌi̱ nguꞌ judío. 15 Juaꞌa̱
nchcuiꞌ sñiꞌ Esceva biꞌ sca quiyaꞌ, loꞌo hora ti
nguxacui̱ nu quicha biꞌ chaꞌ jiꞌi̱ nguꞌ biꞌ liꞌ:

―Cua nslo naꞌ jiꞌi ̱ Jesús ―nacui̱ cuiꞌi̱ biꞌ―,
loꞌo juaꞌa ̱ nslo naꞌ jiꞌi ̱ Pablo, ti ñati ̱ laca biꞌ
―nacui̱―. Pana nu cuꞌma ̱ ni, ¿tilaca laca
cuꞌma ̱?

16 Liꞌ ntejeyaꞌ nu quicha biꞌ jiꞌi̱ ca taꞌa sñiꞌ
Esceva, nguaꞌni lyaꞌ tiꞌ jiꞌi ̱ nguꞌ, ngujuiꞌi̱ tsa
jiꞌi̱ nguꞌ. Hora ti ngusna nguꞌ ñaꞌa̱ quichiꞌ
ti nguꞌ, chaꞌ ndye steꞌ nguꞌ ngutaaꞌ. Tiꞌí tsa
ngua quicha nguꞌ biꞌ liꞌ. 17 Loꞌo liꞌ ngujui
chaꞌ biꞌ jiꞌi ̱ lcaa nguꞌ quichi ̱ Efeso, masi nguꞌ
judío, masi xaꞌ la ñati.̱ Ndyutsi̱i ̱ tsa nguꞌ liꞌ,
loꞌo juaꞌa̱ nguaꞌni tlyu nguꞌ jiꞌi ̱ ycuiꞌ Jesús nu
Xuꞌna na liꞌ.

18 Loꞌo liꞌ ya̱a̱ tyu̱u̱ tyaꞌa nguꞌ nu cua
ngusñi chaꞌ jiꞌi̱ Jesús, nu ntyujuꞌu tsa tiꞌ jiꞌi̱
lcaa chaꞌ cuxi nu nguaꞌni nguꞌ; 19 juaꞌa̱ nguꞌ
nu nguaꞌni cuchaꞌa ̱, ya̱a̱ loꞌo nguꞌ jiꞌi ̱ quityi
cuxi biꞌ jiꞌi̱ nguꞌ, ndaqui̱ nguꞌ quityi cuchaꞌa̱
biꞌ liꞌ. Ngulacua nguꞌ ni tsa lo ngaꞌa̱ quityi
nundaqui ̱nguꞌbiꞌ; tuꞌba tyimil cñiplata, tsa
lo cua ntsuꞌu lo quityi nu ndaqui̱ nguꞌ biꞌ liꞌ.
20 Juaꞌa̱ ngua chaꞌquiñaꞌa̱ la ñati ̱ngua cuayáꞌ
tiꞌ chaꞌ jiꞌi ̱ ycuiꞌ nu Xuꞌna na, ngua cuayáꞌ tiꞌ
nguꞌ chaꞌ tlyu tsa laca chaꞌ jiꞌi̱ ycuiꞌ nu Xuꞌna
na.

21 Loꞌo liꞌ ngua tiꞌ Pablo chaꞌ tsaa yu ca
loyuu su cuentya Macedonia, loꞌo ca loyuu
su cuentya Acaya, chaꞌ tsaa yu slo lcaa taju
ñati ̱ jiꞌi̱ Jesucristo nu ndiꞌi ̱ loyuu biꞌ. Nde loo
la, liꞌ tsaa yu ca Jerusalén ngua tiꞌ yu. Loꞌo
juaꞌa̱ nchcuiꞌ Pablo chaꞌ loꞌo ntsuꞌu chaꞌ tsaa
yu ca nde quichi ̱ Roma ca tiyaꞌ la. 22 Pana
clyo nchcuiꞌ yu loꞌo Timoteo loꞌo Erasto chaꞌ
tsaa nguꞌ ca Macedonia nde loo la jiꞌi ̱ yu,
tyanu la xi ycuiꞌ yu nde loyuu Asia, ntiꞌ yu.

Ñasiꞌ̱ tsa nguꞌ Efeso
23 Liꞌ nguxana ngunasi̱ꞌ nguꞌ quichi ̱ Efeso

xquiꞌya ñati ̱ nu ngusñi tyucui̱i̱ jiꞌi ̱ ycuiꞌ nu
Xuꞌna na. 24 Ndiꞌya̱ ngua chaꞌ: Sca ñati ̱ nu
naa Demetrio ngua su ̱u̱ chaꞌ ñasiꞌ̱ nguꞌ biꞌ;
cuityi plata laca Demetrio biꞌ, ndiñá yu lcui̱
plata jiꞌi ̱ niꞌi̱ su ndyaꞌa̱ nguꞌ quichi ̱ nduꞌni
tlyu nguꞌ jiꞌi̱ joꞌó xuꞌna quichi ̱, nu joꞌó Diana

biꞌ. Loꞌo juaꞌa ̱ ndyiji tsa ngana jiꞌi̱ nguꞌ
xquiꞌya cña biꞌ. Ntsuꞌu tsamsu jiꞌi̱ Demetrio,
chaꞌ nxtyucua msu biꞌ jiꞌi̱ yu loꞌo cña biꞌ jiꞌi ̱.
25Liꞌndyuꞌu tiꞌi̱ lcaañati ̱jiꞌi ̱yu, loꞌo juaꞌa̱ lcaa
cuityi plata nu ntsuꞌu quichi ̱ biꞌ, ndyuꞌu tiꞌi̱
nguꞌ seꞌi̱ ti.

―Cuꞌma ̱ tyaꞌa nduꞌni na cña ―nacui̱
Demetrio jiꞌi ̱ nguꞌ―, jlo tiꞌma ̱ chaꞌ ndyiji tsa
ngana jiꞌna loꞌo cña nu ntsuꞌu jiꞌna ―nacui̱
yu―. 26 Loꞌo juani cua naꞌa̱ ma ̱ chaꞌ ndyaꞌa̱
nu Pablo biꞌ quichi ̱ tyi na re, loꞌo juaꞌa̱
ndyaꞌa̱ yu nde lcaa quichi ̱ loyuu su cuentya
Asia re. Cua ndyuna ma ̱ chaꞌ nu nclyuꞌu
yu biꞌ jiꞌi ̱ nguꞌ, chaꞌ ná tsoꞌo cuaꞌni tlyu nguꞌ
jiꞌi ̱ joꞌó nu ndiñá ñati ̱ti; siꞌi ycuiꞌNdyosi laca
joꞌóbiꞌ, nacui ̱Pablo. Loꞌonu juani ntsuꞌu tsa
nguꞌ quichi ̱ re nu ngusñi chaꞌ nu nchcuiꞌ yu
biꞌ. 27 Cuxi tsa ndyuꞌu chaꞌ biꞌ, si ngaꞌaa ntiꞌ
nguꞌ cuiꞌya nguꞌ lcui ̱ nu ndiñá na; ngaꞌaa
caja cña nu cuaꞌni na liꞌ. Loꞌo liꞌ ngaꞌaa
tyajaꞌa̱ nguꞌ cuaꞌni tlyunguꞌ jiꞌi̱ xtyaꞌa̱ na joꞌó
Diana nu laca loo tsiyaꞌ ti neꞌ laa jiꞌi ̱ quichi ̱
tyi na re. Juani lcaa ñati ̱ loyuu su cuentya
Asia ndyuꞌni tlyu jiꞌi̱ joꞌó biꞌ, loꞌo juaꞌa̱ lcaa
ñati ̱tyucui ñaꞌa̱ chalyuu ndyuꞌni tlyu jiꞌi̱. Ná
tsoꞌo si cuaꞌni tye nguꞌ chaꞌ jiꞌi ̱ joꞌó tlyu nu
ntsuꞌu jiꞌna.

28Loꞌondyunanguꞌnundiñá ̱ lcui̱ joꞌó chaꞌ
biꞌ, ñasiꞌ̱ tsanguꞌ liꞌ. Cui̱i ̱ngusiꞌya loꞌonguꞌ jiꞌi̱
tyaꞌa nguꞌ liꞌ:

―Tlyu tsaxtyaꞌa̱ na joꞌóDiana, biꞌ laca joꞌó
jiꞌi ̱ lcaa nguꞌ Efeso tyaꞌa na―nacui ̱ nguꞌ.

29 Ná jlo tiꞌ nguꞌ quichi ̱ na laca ngua jiꞌi̱
nguꞌ chaꞌ nxiꞌya tsa nguꞌ juaꞌa̱, pana ngusna
lcaa nguꞌ ndyaa nguꞌ chaꞌ ñaꞌa̱ cuiꞌya nguꞌ xi
jiꞌi ̱. Liꞌ ntejeyaꞌ nguꞌ jiꞌi̱ Gayo loꞌo Aristarco
xquiꞌya chaꞌ ndyaꞌa ̱ nguꞌ loꞌo Pablo, masi
nguꞌ Macedonia laca nguꞌ biꞌ, ndyaa loꞌo
nguꞌ biꞌ jiꞌi ̱ nguꞌ ca su ndyuꞌu tiꞌi ̱ nguꞌ quichi ̱.
30 Liꞌ ngua tiꞌ Pablo tsaa su ndyuꞌu tiꞌi̱ nguꞌ
chaꞌ chcuiꞌ yu loꞌo nguꞌ quichi ̱ biꞌ, pana nu
tyaꞌa ñati ̱jiꞌi̱ Jesús biꞌ, nguaꞌa nguꞌ jiꞌi̱ yu chaꞌ
ná tsaa yu. 31Loꞌo juaꞌa̱ ntsuꞌu xi tyaꞌa tsoꞌo
Pablo nu laca loo jiꞌi ̱ loyuu su cuentya Asia
biꞌ, loꞌo nguꞌ biꞌ nda nguꞌ chaꞌ loꞌo Pablo chaꞌ
ná tsaa ycuiꞌ yu tsiyaꞌ ti ca su ndyuꞌu tiꞌi̱
nguꞌ quichi ̱. 32 Quiñaꞌa̱ tsa ñati ̱ ndyuꞌu tiꞌi̱
seꞌi ̱ ti liꞌ; pana sca chaꞌ nchcuiꞌ tsaca nguꞌ,
xaꞌ chaꞌ nchcuiꞌ chaca nguꞌ liꞌ, chaꞌ ná jlo
tiꞌ nguꞌ quichi ̱ ni chaꞌ laca chaꞌ ndyuꞌu tiꞌi̱
nguꞌ. 33 Liꞌ ndyojolaqui nguꞌ judío jiꞌi̱ sca
nu quiꞌyu chaꞌ tyu̱ yu ca nde loo nguꞌ quichi ̱
biꞌ, Alejandro naa yu biꞌ. Liꞌ nguaꞌni yaꞌ yu
chaꞌ ca ti ̱ lcaa nguꞌ, chaꞌ caja ñiꞌya̱ nu chcuiꞌ
yu loꞌo nguꞌ. 34 Pana nu loꞌo ngua tii nguꞌ
chaꞌ loꞌo Alejandro laca nguꞌ judío, lye la
nxiꞌya loꞌo nguꞌ liꞌ. Ndye tucua hora nu xcuiꞌ
ngusiꞌya loꞌo ti nu nguꞌ quiñaꞌa̱ biꞌ jiꞌi̱ tyaꞌa
nguꞌ ndiꞌya̱:

―Tlyu tsaxtyaꞌa̱ na joꞌóDiana, biꞌ laca joꞌó
jiꞌi ̱ lcaa nguꞌ Efeso tyaꞌa na―nduꞌni nguꞌ.

35 Loꞌo liꞌ nguaꞌni scaranu quichi ̱ biꞌ chaꞌ
ngua ti ̱ nu nguꞌ quiñaꞌa̱ biꞌ:

―Cuꞌma ̱nguꞌEfeso―nacui ̱ scaranubiꞌ jiꞌi ̱
nguꞌ quichi ̱―, jlo tiꞌ lcaa ñati ̱ chalyuu chaꞌ
nguꞌ tyaꞌa na laca nu ñaꞌa̱si ̱i̱ na jiꞌi̱ laa jiꞌi ̱
xtyaꞌa ̱ na joꞌó Diana―nacui ̱ yu―, na ñaꞌa̱si ̱i ̱
na jiꞌi ̱ ycuiꞌ joꞌó Diana nu ndyú nde cua̱.
36Ná tucui taca ñacui ̱chaꞌ siꞌi juaꞌa̱ laca chaꞌ
biꞌ; biꞌ chaꞌ cuaana ti ma ̱ lacua, culacua xi
tiꞌ ma ̱ na laca ndyuꞌni ti ma ̱ juani. 37 Cua
ñaa loꞌo ma ̱ jiꞌi̱ nguꞌ re, masi ni sca chaꞌ cuxi
ná nguaꞌni nguꞌ neꞌ laa jiꞌi ̱ma ̱, ni sca quiyaꞌ
ná nchcuiꞌ subaꞌ nguꞌ jiꞌi ̱ joꞌó jiꞌi ̱ma ̱. 38 Loꞌo
Demetrio ni, loꞌo tyaꞌa nduꞌni Demetrio cña
biꞌ, si ntsuꞌu quiꞌya chaꞌ sta nguꞌ jiꞌi̱ nguꞌ
re, ntsuꞌu chaꞌ tsaa nguꞌ ca toniꞌi̱ cña; ca slo
bese sta nguꞌ quiꞌya jiꞌi ̱ nguꞌ, chaꞌ ca cuayáꞌ
chaꞌ biꞌ liꞌ. 39 Si ntsuꞌu xaꞌ la chaꞌ nu ntiꞌ
ma ̱ chcuiꞌ ma ̱ jiꞌi̱ nguꞌ, chcuiꞌ ma ̱ loꞌo nguꞌ
cusuꞌ quichi ̱ re la cuiꞌ tsa̱ loꞌo tyuꞌu tiꞌi ̱ nguꞌ.
40¿Ñiꞌya̱ caca chcuiꞌna loꞌo gobierno? Si ca̱a ̱
nguꞌgobiernobiꞌ stanguꞌquiꞌya jiꞌi̱ quichi ̱ re
chaꞌ lye tsangusu̱u̱ tyaꞌana tsa̱ juani, ngaꞌaa
ntsuꞌu chaꞌ nu xacui ̱ na jiꞌi ̱ nguꞌ biꞌ liꞌ. Ná
tyiqueeꞌ culacua tiꞌ nguꞌ biꞌ chaꞌ na nxu ̱u̱
tyaꞌa na loꞌo ycuiꞌ gobierno liꞌ.

41 Juaꞌa̱ nchcuiꞌ scaranu loꞌo ñati ̱quiñaꞌa̱,
loꞌo liꞌ ngulo yu cña jiꞌi̱ nguꞌ chaꞌ tyaa nguꞌ
toꞌ tyi nguꞌ. Loꞌo juaꞌa ̱ ngua chaꞌ ngua ti ̱ chaꞌ
biꞌ, ndyaa nguꞌ liꞌ.

20
Tsaa Pablo caMacedonia loꞌo ca Grecia

1 Nu loꞌo cua ndye chaꞌ ngunasi ̱ꞌ nguꞌ
quichi ̱, liꞌ ngusiꞌya Pablo jiꞌi̱ lcaa ñati ̱ jiꞌi ̱
Jesucristo nu ndiꞌi ̱ quichi ̱ biꞌ, chaꞌ tya ̱a̱ nguꞌ
ca slo. Liꞌ nguluꞌu yu la xi jiꞌi ̱ nguꞌ; juaꞌa ̱
ngusalyaꞌ yu loꞌo nguꞌ, nduꞌu yu ndyaa yu
ca loyuu su cuentyaMacedonia liꞌ. 2Ngutaꞌa ̱
yu ca slo lcaa taju ñati ̱ jiꞌi̱ Jesucristo nu ndiꞌi ̱
loyuu biꞌ, loꞌo juaꞌa̱ tlyu nguaꞌni tyiquee
nguꞌ xquiꞌya lcaa chaꞌ nu nguluꞌu yu jiꞌi ̱
nguꞌ biꞌ. Loꞌo liꞌ ndyaa yu chaca loyuu su
cuentya Grecia; 3 loyuu biꞌ ndyanu yu sna
coꞌ. Liꞌ cua tsaa ti yu neꞌ yaca niꞌi ̱ ca loyuu
su cuentya Siria, loꞌo liꞌ ngua tii yu chaꞌ
ngua tiꞌ tyaꞌa nguꞌ judío cuaꞌni cuxi loꞌo yu,
biꞌ chaꞌ xaꞌ tyucui̱i ̱ ndyaa yu liꞌ; ndyaa yu
nguxtyu ̱u̱ yu tyucui ̱i̱ ndyaa ndeMacedonia.
4Ndyaꞌa̱ SópaternguꞌBerea loꞌo ya, loꞌo juaꞌa ̱
Aristarco loꞌo Segundo nguꞌ Tesalónica, loꞌo
juaꞌa̱ Gayo nguꞌ Derbe, loꞌo Timoteo biꞌ, loꞌo
juaꞌa̱ Tíquico loꞌo Trófimo nguꞌ Asia; ca taꞌa
ya ndyaꞌa ̱ ya loꞌo yu liꞌ. 5 Loꞌo liꞌ lcaa nguꞌ
tyaꞌa ndyaꞌa̱ Pablo biꞌ, ndyaa nguꞌ nde loo
la ca quichi ̱ Troas; 6 ndyanu Pablo loꞌo naꞌ
ti (la cuiꞌ Lucas laca naꞌ nu nscua naꞌ quityi
re). Ndyanu ya nde quichi ̱ Filipos chaꞌ tyeje
tacui taꞌa loꞌo ndacu nguꞌ xlyá nu ná loꞌo
scua̱ tiyeꞌ ndyaꞌ. Nduꞌu ya ndyaa ya liꞌ,
ndyatí ̱ ya neꞌ yaca niꞌi̱ chaꞌ tsaa ya tyacua

tyaꞌa ya loꞌo nguꞌ biꞌ ca quichi̱ Troas. Caꞌyu
tsa ̱ ngutiꞌi̱ ya neꞌ yaca niꞌi̱ chaꞌ tyaala ya
chaca tsuꞌ tyujoꞌo biꞌ, loꞌo liꞌ cati tsa̱ ngutiꞌi ̱
lcaa ya quichi ̱ biꞌ.

Ndyalaa Pablo ca quichi̱ Troas
7 Loꞌo ngua tsa̱ domingo, liꞌ ndyuꞌu tiꞌi ̱

nguꞌ nu ntsuꞌu chaꞌ jiꞌi ̱ loꞌo Jesús chaꞌ stuꞌba
ti cacu nguꞌ si ̱i ̱. Nclyuꞌu Pablo chaꞌ jiꞌi̱ ycuiꞌ
Ndyosi jiꞌi ̱ nguꞌ liꞌ; hasta ca claꞌbe talya
nclyuꞌu yu jiꞌi ̱ nguꞌ, xquiꞌya chaꞌ chaca tsa̱
cua tyaa ti ya liꞌ. 8 Ndyuꞌu tiꞌi̱ ya sca baꞌa
niꞌi ̱ nde cua ̱ su nchca tyuna baꞌa niꞌi ̱ biꞌ.
Quiñaꞌa̱ quiiꞌ ntsuꞌu neꞌ niꞌi̱ biꞌ. 9 Loꞌo juaꞌa̱
ngaꞌa̱ sca nu quiꞌyu cuañiꞌ nu naa Eutico,
nu ntucua nde tyuniꞌi̱ ventana. Ndyuꞌu tsa
xcalá yu cuañiꞌ biꞌ, chaꞌ tyiqueeꞌ tsa nchcuiꞌ
Pablo. Liꞌ nguaꞌya xcalá yu, ndyú yu lo yuu
nde liyaꞌ. Ndyaa nguꞌ chaꞌ xatu ̱ nguꞌ jiꞌi ̱ yu,
pana cua ngujuii yu. 10 Liꞌ hora ti nguaꞌya
Pablo lo ndyiyaꞌ, ndyaa ngüityi Pablo jiꞌi ̱ yu
nu ngujuii biꞌ, loꞌo ntejeyaꞌ Pablo jiꞌi ̱ yu biꞌ
liꞌ.

―Ná ca xñiꞌi ̱ tiꞌ ma ̱, na luꞌú yu re juani
―nacui ̱ Pablo jiꞌi̱ nguꞌ liꞌ.

11 Xaꞌ ndyacuí ̱ Pablo ndyaa lo ndyiyaꞌ, liꞌ
nguaꞌni yu si̱i ̱. Loꞌo liꞌ xaꞌ nguxana nguluꞌu
yu jiꞌi̱ nguꞌ ñaꞌa̱ cuayáꞌ nguxee chaca tsa̱.
Nduꞌuyandyaaya liꞌ. 12Loꞌonuyucuañiꞌnu
ngua tsoꞌo ca ti ni, ndyaa loꞌo nguꞌ jiꞌi ̱ yu ca
toꞌ tyi yu. Tsoꞌo tsa ntsuꞌu tyiquee nguꞌ chaꞌ
cua ndyuꞌú yu chaca quiyaꞌ.

Nduꞌu nguꞌ quichi ̱ Troas, ndyaa nguꞌ ca
Mileto

13 Loꞌo liꞌ nduꞌu ya ndyaa ya nde loo la,
ndyatí ̱ ya neꞌ yaca niꞌi ̱ chaꞌ tsaa ya ca quichi ̱
Asón, pana ndyanu ycuiꞌ Pablo chaꞌ tsaa yu
xaꞌ tyucui̱i̱ nde lo yuu btyi. 14 Xaꞌ ndyacua
tyaꞌa yu loꞌo ya ca quichi ̱ Asón biꞌ, ndyatí ̱
yu neꞌ yaca niꞌi ̱ loꞌo ya, ndyaa ya ca quichi ̱
Mitilene liꞌ. 15 Xaꞌ nduꞌu ya ndyaa ya liꞌ,
nteje tacui ya loyuu su cuentya Quío; ca
chaca tsa̱ liꞌ ndyalaa ya ca quichi ̱ Samos.
Nde loo la ndyanu ya xi nde quichi ̱ Trogilio,
loꞌo juaꞌa̱ ca chaca tsa̱ ndyalaa ya ca quichi ̱
Mileto. 16Ná ndyaa ya ca quichi ̱ Efeso, chaꞌ
ná ntajaꞌa̱ Pablo tyanu yu tyiqueeꞌ ca loyuu
su cuentya Asia biꞌ; ngua tiꞌ yu tsaa clya yu
ca Jerusalén chaꞌ tyiꞌi̱ yu quichi̱ biꞌ loꞌo caca
tsa ̱ taꞌa Pentecostés, si caca jiꞌi ̱.

NguluꞌuPablo jiꞌi ̱nguꞌcusuꞌ jiꞌi ̱ tajuñati ̱jiꞌi ̱
Jesucristo nu ndiꞌi ̱ quichi̱ Efeso

17 Laja loꞌo ndyanu ya ca Mileto biꞌ, nda
Pablo sca chaꞌ ndyaa slo nguꞌ cusuꞌ jiꞌi̱ taju
ñati ̱ jiꞌi̱ Jesucristo ca quichi̱ Efeso, si tya ̱a̱
nguꞌ slo yu. 18 Nu loꞌo ndyalaa nguꞌ, liꞌ
nguluꞌu Pablo xi jiꞌi ̱ nguꞌ:

―Cua jlo tiꞌ ma ̱ ñiꞌya̱ nu nguaꞌni naꞌ lcaa
tsa ̱ loꞌo ngutiꞌi ̱ naꞌ ca loyuu su cuentya Asia
re, su ndiꞌi ̱ naꞌ quichi ̱ tyi ma ̱ ―nacui ̱ Pablo
jiꞌi̱ nguꞌ―. 19 Jlo tiꞌ ma ̱ chaꞌ lcaa tsa̱ nguaꞌni

naꞌ cña jiꞌi̱ Jesús tyucui tyiquee naꞌ; ná
nguaꞌni tyucuaa tiꞌ naꞌ loꞌo ma ̱. Loꞌo juaꞌa̱
ngusiꞌya tsa naꞌ xquiꞌya ñati ̱ cuxi loyuu re.
Ngua quicha tiꞌ naꞌ nu loꞌo ngua tiꞌ nu nguꞌ
judío tyaꞌa naꞌ cuaꞌni cuxi nguꞌ loꞌo naꞌ. 20 Jlo
tiꞌ ma ̱ chaꞌ lcaa tsa̱ tsa cuꞌ ti ncluꞌu naꞌ lcaa
chaꞌ tsoꞌo biꞌ jiꞌi ̱ ma ̱, chaꞌ taca tyiꞌi̱ tsoꞌo la
cresiya jiꞌi̱ ma ̱, masi nguluꞌu naꞌ jiꞌi̱ ma ̱ nu
loꞌo ndyuꞌu tiꞌi ̱ ma ̱ tsa tlyu ti, masi nguluꞌu
naꞌ jiꞌi̱ma ̱ ca toꞌ tyi scaa tima ̱. 21Sca ti cuayaꞌ
nchcuiꞌ naꞌ loꞌo lcaa nguꞌ, masi loꞌo nguꞌ
judío tyaꞌa naꞌ, masi loꞌo xaꞌ la ñati;̱ sca ti
chaꞌ nguluꞌu naꞌ jiꞌi̱ lcaa ma ̱, chaꞌ ngaꞌa̱ chaꞌ
culochu̱ꞌ ma ̱ jiꞌi ̱ lcaa chaꞌ cuxi nu ntsuꞌu jiꞌi̱
ma ̱ loꞌo xñi ma ̱ chaꞌ jiꞌi ̱ Jesucristo nu Xuꞌna
na. 22 Loꞌo nu juani tsaꞌa̱ ca Jerusalén, chaꞌ
juaꞌa̱ cuandatsaaXtyiꞌi ycuiꞌNi ꞌnachaꞌ tsaꞌa̱
ca ndacua,masi ná nchca cuayáꞌ tiꞌnaꞌñiꞌya̱
nu caca jnaꞌ loꞌo tyalaa naꞌ cajua. 23Tsa biꞌ ti
chaꞌ jlo tiꞌ naꞌ chaꞌ lcaa quichi ̱ su ndyaꞌa̱ naꞌ
nacui̱ nguꞌ chaꞌ cua tejeyaꞌ ti nguꞌ jnaꞌ, chaꞌ
suꞌbanguꞌ jnaꞌneꞌ chcua ̱; nacui ̱nguꞌ chaꞌ lye
tsa ca quicha tiꞌ naꞌ ca quichi̱ Jerusalén biꞌ.
Tsa lo cua ti chaꞌ jlo tiꞌ naꞌ, chaꞌ juaꞌa̱ laca
chaꞌ nu cua nda Xtyiꞌi ycuiꞌ Ndyosi loꞌo naꞌ.
24 Pana ná ntsi̱i ̱ naꞌ xquiꞌya chaꞌ nu nchcuiꞌ
nguꞌ biꞌ, ná nduꞌni chaꞌ jnaꞌmasi cujuii nguꞌ
jnaꞌ. Sca ti chaꞌ ntiꞌ naꞌ, chaꞌ tsoꞌo ti tye cña
nu nda ycuiꞌ Jesús jnaꞌ, chaꞌ ta naꞌ chaꞌ tsoꞌo
jiꞌi̱ ycuiꞌ Ndyosi loꞌo xaꞌ ñati,̱ chaꞌ ntsuꞌu tsa
tyiquee Ni ñaꞌa̱ Ni jiꞌi̱ ñati ̱chalyuu.

25 ’Cua ngutaꞌa̱ naꞌ loꞌo cuꞌma ̱, cua nguluꞌu
naꞌ jiꞌi ̱ ma̱ lcaa ñaꞌa̱ cña nu nclyo ycuiꞌ Ni;
pana juani chañi chaꞌ nu nchcuiꞌ naꞌ re,
chaꞌ ngaꞌaa ñaꞌa ̱ naꞌ jiꞌi̱ ma ̱ chaca quiyaꞌ.
26 Biꞌ chaꞌ nchcuiꞌ naꞌ loꞌo ma ̱ juani, chaꞌ ná
ndacui naꞌ quiꞌya si chcunaꞌ cresiya jiꞌi ̱ sca
ñati ̱ tyaꞌa cuꞌma ̱. 27 Cua nda naꞌ chaꞌ loꞌo
ma ̱, lcaa cha nuꞌ ngua tiꞌ ycuiꞌNdyosi cuaꞌni
Ni loꞌo ma ̱; ni sca chaꞌ ná ndyuꞌu cuaana ti
tyiquee naꞌ. 28 Nu juani ntsuꞌu chaꞌ ñaꞌa ̱si ̱i̱
ma ̱ jiꞌi ̱ ycuiꞌ ca ma ̱, loꞌo juaꞌa̱ ñaꞌa̱si ̱i̱ ma ̱ jiꞌi̱
ca taꞌa ñati ̱ jiꞌi̱ Jesucristo ca quichi̱ tyi ma̱,
chaꞌ cua nda Xtyiꞌi ycuiꞌ Ndyosi cña jiꞌi̱ ma ̱
chaꞌ caca ma ̱ loo jiꞌi̱ taju ñati ̱ biꞌ. Tlyu tsa
cña nu nguaꞌni ycuiꞌ nu Xuꞌna na chaꞌ ca ti ̱
quiꞌya nu ntsuꞌu jiꞌna tya loꞌo ngujuii yu lo
crusi, nu loꞌo ndyalú tañi ycuiꞌ ca yu. 29 Jlo
tiꞌ naꞌ chaꞌ nu loꞌo ngaꞌaa ndyaꞌa̱ naꞌ ca nde,
liꞌ ca̱a̱ ñati ̱cuiñi chaꞌ cuaꞌni ñuꞌu̱ jiꞌi̱ taju ñati ̱
tyaꞌama̱; ñiꞌya̱ nduꞌni tyaala boꞌo jiꞌi ̱ sca taju
xlyaꞌ, juaꞌa̱ cuaꞌni ñuꞌu̱ nu nguꞌ cuiñi biꞌ jiꞌi̱
taju ñati ̱ tyaꞌa ndyaꞌa̱ ma ̱. 30 Loꞌo juaꞌa̱ laja
ycuiꞌ nguꞌ tyaꞌama ̱ tyuꞌu tucua xi nguꞌ cuiñi
biꞌ; chaꞌ cuiñi ti culuꞌu nguꞌ biꞌ jiꞌi̱ lcaa tyaꞌa
ñati ̱ jiꞌi ̱ Jesucristo, chaꞌ ngaꞌaa tyiꞌu tiꞌ nguꞌ
ni sca chaꞌ liñi nu cua nchcuiꞌ ma ̱ loꞌo nguꞌ.
31Cuiꞌyama ̱ cuentya lacua. Tyiꞌu tiꞌma ̱ chaꞌ
cua ndyaꞌa sna yija ̱ nguluꞌu naꞌ jiꞌi̱ ma ̱ tsa̱
loꞌo talya, loꞌo juaꞌa̱ ntsuꞌu quiyaꞌ ngusiꞌya
tsa naꞌ xquiꞌya cuꞌma ̱.

32 ’Xtyanu naꞌ jiꞌi ̱ cuꞌma̱ yaꞌ ycuiꞌ Ndyosi

chaꞌ xtyucua Ni jiꞌi̱ ma ̱ juani. Taquiyaꞌ ma ̱
jiꞌi ̱ lcaa chaꞌnucuandaycuiꞌNdyosi loꞌoma ̱,
la cuiꞌ chaꞌ laca nu nduꞌni chaꞌ caca nguula
tiꞌ cresiya jiꞌi̱ ma ̱, chaꞌ tlyu tsa laca chaꞌ jiꞌi̱
ycuiꞌ Ndyosi. Juaꞌa̱ caca cuayáꞌ tiꞌ ma ̱ chaꞌ
quiñaꞌa̱ tsa chaꞌ tsoꞌo tyacua jiꞌi̱ ma ̱ stuꞌba
ti loꞌo lcaa ñati ̱nu ngusubi ycuiꞌ Ndyosi jiꞌi ̱.
33 Ná ngua tiꞌ naꞌ xñi naꞌ cñi jiꞌi̱ nguꞌ; ni
lateꞌ nu ta nguꞌ ꞌna, ná ntajaꞌa̱ naꞌ xñi naꞌ
jiꞌi ̱. 34 Jlo tiꞌ ma ̱ chaꞌ ycuiꞌ naꞌ nguaꞌni naꞌ
cña loꞌo yaꞌ ti naꞌ chaꞌ caja cñi chaꞌ tyiji̱ yuꞌu
jnaꞌ chalyuu. Loꞌo juaꞌa̱ tya nda naꞌ xlyaꞌbe
jiꞌi ̱ nguꞌ nu ndyaꞌa ̱ loꞌo naꞌ. 35 Nguaꞌni naꞌ
juaꞌa̱ chaꞌ culuꞌu naꞌ jiꞌi ̱ ma ̱ ñiꞌya̱ nu cuaꞌni
ma ̱ loꞌonguꞌnuntsuꞌu tsa chaꞌnu lyiji jiꞌi̱. La
cuiꞌ juaꞌa ̱ ntsuꞌu chaꞌ tyiꞌu tiꞌ na jiꞌi̱ chaꞌ nu
cua nchcuiꞌ ycuiꞌ Jesús nu Xuꞌna na loꞌo na
ndiꞌya ̱: “Tsoꞌo ntsuꞌu tyiquee ma ̱ si ta nguꞌ
sca chaꞌ xlyaꞌbe jiꞌi ̱ ma ̱, pana tlyu la chaꞌ
tsoꞌo laca si ta ma ̱ sca chaꞌ xlyaꞌbe jiꞌi ̱ tyaꞌa
ñati ̱ma̱”, nacui ̱ Jesús jiꞌna.

36 Loꞌo cua ndye nchcuiꞌ Pablo loꞌo nguꞌ,
liꞌ ngutu̱ sti ̱ꞌ ya chaꞌ chcuiꞌ ya loꞌo ycuiꞌ
Ndyosi; stuꞌba ti nchcuiꞌ lcaa ya loꞌo ycuiꞌ
Ni liꞌ. 37 Loꞌo juaꞌa̱ nxiꞌya tsa nguꞌ biꞌ laja
loꞌo ngüityi nguꞌ jiꞌi̱ Pablo, nchcuichaꞌ nguꞌ
jiꞌi ̱ yu loꞌonchcuiꞌ salyaꞌnguꞌ loꞌo. 38Xñiꞌi̱ tsa
tiꞌ nguꞌ chaꞌ nchcuiꞌ Pablo chaꞌ ngaꞌaa ñaꞌa̱
nguꞌ biꞌ jiꞌi̱ yu. Liꞌ ndyaa loꞌo latya nguꞌ biꞌ
jiꞌi ̱ ya tyucui̱i ̱ chaꞌ tya ̱a̱ ya neꞌ yaca niꞌi ̱ chaca
quiyaꞌ.

21
Tsaa Pablo ca Jerusalén

1 Nguxtyanu ya jiꞌi ̱ tyaꞌa ya liꞌ. Nduꞌu ya
ndyaa ya neꞌ yaca niꞌi̱ ca loyuu su cuentya
Cos. Ca chaca tsa̱ ndyalaa ya ca quichi ̱
Rodas, loꞌo liꞌ ndyalaa ya ca quichi ̱ Pátara.
2 La cuiꞌ quichi ̱ biꞌ ngujui chaca yaca niꞌi̱
jiꞌi ̱ ya nu cua tsaa ti nde loyuu su cuentya
Fenicia. Ndyatí̱ ya neꞌ yaca niꞌi̱ biꞌ, nduꞌu
ya ndyaa ya liꞌ. 3 Cua nteje tacui ya cacua
ti loyuu su cuentya Chipre, laꞌa tsuꞌ coca
ndyanu yuu btyi biꞌ, chaꞌ tsaa liñi ya ca
loyuu su cuentya Siria. Ntsuꞌu chaꞌ tsaa
yaca niꞌi ̱ ca quichi ̱ Tiro chaꞌ tyanu yuꞌba jiꞌi̱
ndejua. Loꞌo ndyalaa ya quichi ̱ biꞌ nduꞌu ya
neꞌ yaca niꞌi ̱ biꞌ, 4 ndyaa ya slo taju ñati ̱ jiꞌi̱
Jesucristo nundiꞌi ̱quichi̱ biꞌ; ndyanuya cati
tsa̱ loꞌonguꞌbiꞌ liꞌ. Nchcuiꞌnguꞌbiꞌ loꞌoPablo
chaꞌ ná tsaa yu ca quichi ̱ Jerusalén, chaꞌ cua
nguaꞌni Xtyiꞌi ycuiꞌNdyosi chaꞌ ngua cuayáꞌ
tiꞌ nguꞌ biꞌ ñiꞌya ̱ nu caca jiꞌi̱ Pablo ca quichi ̱
biꞌ. 5 Loꞌo ndye cati tsa̱, liꞌ nduꞌu ya ndyaa
ya. Nguxtyucua lcaa tyaꞌanguꞌ jiꞌi ̱ya tyucui̱i̱
su ndyaa ya toꞌ tyujoꞌo; loꞌo juaꞌa̱ lcaa nu
cunaꞌa̱ loꞌo nu sube jiꞌi̱ nguꞌ, ndyaa nguꞌ
loꞌo ya. Liꞌ ngutu̱ sti ̱ꞌ lcaa ya ca toꞌ tyujoꞌo
chaꞌ stuꞌba ti chcuiꞌ ya loꞌo ycuiꞌ Ndyosi.
6Ngusalyaꞌnguꞌ loꞌoya, ngüityinguꞌ jiꞌi ̱ya, liꞌ

ndyatí ̱ ya neꞌ yaca niꞌi̱; cuati nguxtyu ̱u̱ nguꞌ
ya ̱a̱ nguꞌ nde toniꞌi̱ jiꞌi ̱ nguꞌ.

7Nduꞌu ya quichi ̱ Tiro ndyaa ya ca quichi ̱
Tolemaida. Xaꞌ nduꞌu ya neꞌ yaca niꞌi ̱ liꞌ;
nchcuichaꞌ ya jiꞌi̱ ñati ̱ jiꞌi ̱ Jesucristo tyaꞌa na
nu ndiꞌi ̱ quichi ̱ biꞌ, juaꞌa̱ ndyanu ya loꞌo nguꞌ
sca talya ti. 8Ca chaca tsa̱ nduꞌuyandyaa ya
tyucui ̱i̱ ca quichi ̱ Cesarea; ndyalaa ya toꞌ tyi
Felipe liꞌ, la cuiꞌ Felipe nu nchcuiꞌ loꞌo nguꞌ
chaꞌ jiꞌi̱ Jesucristo nu Xuꞌna na. Ngaꞌa̱ Felipe
jiꞌi ̱ nu cati tyaꞌa nguꞌ nu laca cña jiꞌi̱ ñati ̱nu
ngusñi chaꞌ jiꞌi ̱ Jesús tya clyo. Ndyanu ya slo
yu liꞌ. 9 Ntsuꞌu jacua tyaꞌa sñiꞌ Felipe, xcuiꞌ
cunaꞌa̱ nu ntucua ycuiꞌ ti laca sñiꞌ yu. Cua
nda ycuiꞌ Ndyosi chacuayáꞌ jiꞌi ̱ nu cunaꞌa ̱
biꞌ, chaꞌ chcuiꞌ nguꞌ cua ñaꞌa ̱ ca chaꞌ nu nda
ycuiꞌ Ndyosi loꞌo nguꞌ chaꞌ chcuiꞌ nguꞌ loꞌo
ñati.̱ 10 Cua ngutiꞌi ̱ ya slo nguꞌ tyu̱u̱ tsa̱, loꞌo
liꞌ ndyalaa sca nu quiꞌyu nu naa Agabo; ca
loyuu su cuentya Judea nduꞌu yu biꞌ. Sca nu
laca tuꞌba jiꞌi ̱ ycuiꞌNdyosi laca yu biꞌ, tii tsaa
yu. 11Loꞌo ndyalaa yu ca slo ya, liꞌ ngulo yu
juata nu ndyaaca̱ꞌ siiꞌ Pablo, liꞌ yaꞌ yu loꞌo
quiyaꞌ yu ngusca̱ꞌ yu loꞌo juata biꞌ.

―Cua nchcuiꞌ Xtyiꞌi ycuiꞌ Ndyosi loꞌo naꞌ
chaꞌ ñiꞌya̱ nu ndyaaca̱ꞌ ycuiꞌ naꞌ, juaꞌa ̱ sca ̱ꞌ
nguꞌ judío tyaꞌa na jiꞌi ̱ ñati ̱nu ca jiꞌi ̱ juata re
ca Jerusalén ―nacui ̱ Agabo jiꞌi̱ ya―. Tsaa
loꞌo nguꞌ jiꞌi̱ ñati ̱ biꞌ slo nguꞌ xaꞌ tsuꞌ chaꞌ
xcubeꞌ nguꞌ jiꞌi ̱ yu―nacui ̱.

12Ndyuna ya chaꞌ nu nchcuiꞌ Agabo, loꞌo
liꞌ ca taꞌaya loꞌonguꞌCesarea tyaꞌana, tyaꞌna
nchcuiꞌ ya loꞌo Pablo chaꞌ ná tsaa yu ca
Jerusalén.

13 ―¿Ni chaꞌ laca nxiꞌya ma ̱? ―nacui ̱
Pablo jiꞌi̱ ya liꞌ―. ¿Ni chaꞌ laca ndyuꞌni ma ̱
chaꞌ ca xñiꞌi̱ tiꞌ naꞌ? ―nacui ̱―. Cua laca chaꞌ
tsaꞌa̱ ca Jerusalén; tyajaꞌa̱ naꞌ tsaꞌa ̱, masi loꞌo
sca ̱ꞌnguꞌ jnaꞌ, masi loꞌo cujuii nguꞌ jnaꞌ cajua
xquiꞌya Jesucristo nu Xuꞌna na.

14Ngua cuayáꞌ tiꞌ ya liꞌ chaꞌ ná ngua jiꞌi̱ ya
cuaꞌa ya jiꞌi ̱ yu.

―Tsoꞌo si caca ñiꞌya̱ nunacui ̱ ycuiꞌNdyosi
chaꞌ caca lacua―nacui ̱ ya liꞌ.

15Loꞌo nguaꞌni choꞌo ya jiꞌi ̱ ya, liꞌ nduꞌu ya
ndyaa ya ca Jerusalén. 16 Tyu ̱u̱ tyaꞌa nguꞌ
tyaꞌa na ndyaa loꞌo jiꞌi ̱ ya chaꞌ culuꞌu nguꞌ
jiꞌi ̱ yamacala ndiꞌi̱ chaca yu tyaꞌa na nu naa
Mnasón. Nguꞌ Chipre laca nu Mnasón biꞌ.
Cua ngusñi yu chaꞌ jiꞌi̱ Jesús tya saꞌni la, loꞌo
nu juani ntucua tyi yu ca Jerusalén. Slo yu
biꞌ ndyanu ya liꞌ.

Ndyacua tyaꞌa Pablo loꞌo Jacobo
17 Tsoꞌo ntsuꞌu tyiquee ñati ̱ jiꞌi ̱ Jesucristo

tyaꞌa na chaꞌ cua ndyalaa ya ca Jerusalén.
18Nguxee chaca tsa ̱ ndyaa Pablo loꞌo ya ca
slo Jacobo. Cajua ndyuꞌu tiꞌi̱ lcaa nguꞌ cusuꞌ
jiꞌi ̱ nguꞌ tyaꞌa ngusñi na chaꞌ jiꞌi̱ Jesucristo
quichi ̱ biꞌ. 19 Nchcuichaꞌ Pablo jiꞌi̱ nguꞌ biꞌ,
liꞌ nchcuiꞌ yu loꞌo nguꞌ, ndachaꞌ yu lcaa ñaꞌa ̱
cña nu nguaꞌni ycuiꞌ Ndyosi loꞌo ngutiꞌi ̱ ya

slo nguꞌ xaꞌ tsuꞌ. 20Nu loꞌo cua ndyuna nguꞌ
chaꞌ biꞌ, liꞌ nguaꞌni tlyu nguꞌ jiꞌi̱ ycuiꞌNdyosi.
Nchcuiꞌ nguꞌ loꞌo Pablo liꞌ:

―Tsoꞌo tsa lacua ―nacui ̱ nguꞌ jiꞌi̱ yu―.
Juani ni, jlo tiꞌ nuꞌu̱ chaꞌ cua ntsuꞌu tyu ̱u̱ mil
tyaꞌa nguꞌ judío tyaꞌa na nu ngusñi chaꞌ jiꞌi ̱
Jesús tya tsubiꞌ la. Nacui̱ nguꞌ chaꞌ ntsuꞌu
chaꞌ taquiyaꞌ lcaana loꞌo tyaꞌana cuañaꞌa̱ ca
chaꞌ cusuꞌ nu nguxtyanu jyoꞌo Moisés jiꞌna
cua saꞌni la ―nacui̱ nguꞌ―. 21 Loꞌo juaꞌa̱
cuanquijeloo chaꞌ jiꞌi ̱nguꞌ chaꞌnguluꞌunuꞌu̱
jiꞌi̱ nguꞌ judío tyaꞌa na nu ndiꞌi̱ xaꞌ quichi ̱,
chaꞌ ngaꞌaa ntsuꞌu chaꞌ taquiyaꞌ nguꞌ biꞌ jiꞌi ̱
chaꞌ cusuꞌ nu nguscua jyoꞌo Moisés biꞌ, ni
ná ntsuꞌu chaꞌ xiꞌyu nguꞌ quiji ̱ sñiꞌ nguꞌ chaꞌ
culacua ̱ nguꞌ; nguluꞌu nuꞌu̱ chaꞌ ná ngaꞌa̱
chaꞌ cuaꞌni nguꞌ biꞌ ñiꞌya ̱ nu nduꞌni na chaꞌ
laca na nguꞌ judío, nacui̱ nguꞌ. 22 ¿Na laca
cuaꞌni na lacua? Ná tyiqueeꞌ tyuꞌu tiꞌi ̱ lcaa
nguꞌ judío tyaꞌa na, loꞌo caja chaꞌ jiꞌi ̱ nguꞌ
chaꞌ cua ndyalaa nuꞌu̱ quichi ̱ re. 23 Biꞌ chaꞌ
ta ya sca cui̱i ̱ loꞌo nuꞌu̱ ñiꞌya̱ nu cuaꞌni nuꞌu̱
juani. Cuandiꞌi̱ jacua tyaꞌanguꞌquiꞌyu renu
cuangüiñi sca chaꞌ jiꞌi ̱nguꞌ loꞌo ycuiꞌNdyosi.
24 Tsaa loꞌo nuꞌu̱ jiꞌi ̱ nguꞌ biꞌ, chaꞌ stuꞌba ti
cuaꞌni lyiji ma ̱ chaꞌ nu cua ngüiñi jiꞌi̱ nguꞌ
biꞌ loꞌo ycuiꞌ Ndyosi. Nuꞌu̱ cuiꞌya lcaa na
nu ngaꞌa̱ chaꞌ caca msta ̱ jiꞌi̱ nguꞌ neꞌ laa. Liꞌ
taca xiꞌyu nguꞌ quicha̱ꞌ hique nguꞌ loꞌo cua
ndye chaꞌ biꞌ. Caca cuayáꞌ tiꞌ lcaa nguꞌ liꞌ,
chaꞌ loꞌonuꞌu̱ ndaquiyaꞌnuꞌu̱ jiꞌi̱ lcaa chaꞌnu
nguxtyanu jyoꞌo cusuꞌ jiꞌna, chaꞌ siꞌi chaꞌ liñi
nu cua nchcuiꞌ ñati ̱ jinuꞌu̱ liꞌ. 25Loꞌo nu nguꞌ
xaꞌ tsuꞌ nu cua ngusñi chaꞌ jiꞌi ̱ Jesucristo ni,
cua nguscua ya sca quityi chaꞌ tsaa slo nguꞌ
biꞌ, chaꞌ ca cuayáꞌ tiꞌ nguꞌ chaꞌ ná ntsuꞌu chaꞌ
cuaꞌni nguꞌ lcaa lo chaꞌ nu ntsuꞌu jiꞌi ̱ nguꞌ
judío tyaꞌa na. Nguscua ya chaꞌ ndiꞌya̱: ná
tsoꞌo cacu nguꞌ cuañaꞌ naꞌni nu cua nda nguꞌ
chaꞌ caca msta ̱ jiꞌi̱ joꞌó, ni ná tsoꞌo cacu nguꞌ
tañi,niná tsoꞌocacunguꞌnaꞌninunándyalú
tsoꞌo tañiniꞌ loꞌondyujuii nguꞌ jiꞌi ̱, ni ná tsoꞌo
chcaꞌa̱ nguꞌ loꞌo ñati ̱nu siꞌi clyoꞌo nguꞌ.

Ngusñi nguꞌ jiꞌi ̱ Pablo preso toꞌ laa tlyu
26 Ca chaca tsa̱, liꞌ ndyaa loꞌo Pablo jiꞌi ̱

nu jacua tyaꞌa ñati ̱biꞌ, nguaꞌni lubii nguꞌ jiꞌi ̱
ycuiꞌ ca nguꞌ cuentya jiꞌi̱ ycuiꞌ Ndyosi. Liꞌ
ndyaa nguꞌ neꞌ laa tlyu, chaꞌ cachaꞌ nguꞌ jiꞌi ̱
nguꞌ biꞌ ni tsa ̱ tye tyucoꞌo tsa̱ jiꞌi ̱ nguꞌ loꞌo
tyaꞌa nguꞌ, chaꞌ liꞌ taca ca ̱a̱ nguꞌ neꞌ laa jua,
ca ̱a̱ loꞌonguꞌmsta ̱nu ta nguꞌ jiꞌi ̱ ycuiꞌNdyosi
liꞌ.

27 Cua tyaꞌa ti cati tsa̱, cua tye ti cña jiꞌi ̱
nguꞌ. Pana cua ntsuꞌu xi nguꞌ judío nu
laca tyi ca Asia, loꞌo juaꞌa̱ cua naꞌa̱ nguꞌ
biꞌ jiꞌi̱ Pablo su ndyaꞌa̱ yu neꞌ laa tlyu biꞌ.
Hora ti nguaꞌni cui ̱i ̱ nguꞌ biꞌ sca cuentyu loꞌo
nguꞌ quichi ̱, chaꞌ caca ñasiꞌ̱ nguꞌ jiꞌi̱ Pablo liꞌ.
28Ngusiꞌya nguꞌ judío biꞌ jiꞌi̱ nguꞌ quichi ̱ liꞌ:

―Cuꞌma ̱ nguꞌ Israel tyaꞌa na ―nacui ̱
nguꞌ―, xtyucua ma ̱ jiꞌi ̱ ya ―nacui ̱ nguꞌ―.

Cuanguluꞌunuquiꞌyu re jiꞌi̱ nguꞌ lcaa quichi ̱
su ngutaꞌa̱ yu chaꞌ ná tsoꞌo na nu laca na
nguꞌ judío; ná tsoꞌo chaꞌ cuaꞌni tlyu na jiꞌi̱
chaꞌ nu nguscua jyoꞌo Moisés, loꞌo juaꞌa̱ ná
tsoꞌo laa tlyu re, nacui̱ yu re. Loꞌo chaca chaꞌ
ni, cua ndyaa loꞌo yu re jiꞌi̱ nguꞌ xaꞌ tsuꞌ neꞌ
laa tlyu re chaꞌ cuaꞌni ñuꞌu̱ nguꞌ jiꞌi̱ laa su
nduꞌni tlyu na jiꞌi̱ ycuiꞌNdyosi.

29Nchcuiꞌ nguꞌ juaꞌa̱ chaꞌ cua naꞌa̱ nguꞌ jiꞌi̱
Pablo ndyaꞌa̱ lquichi ̱ loꞌo Trófimo, sca nguꞌ
Efeso. Ngua tiꞌ nguꞌ liꞌ, chaꞌ cua ndyaa loꞌo
yu jiꞌi̱ neꞌ laa tlyu biꞌ.

30 Nxna lijya ̱ lcaa nguꞌ quichi ̱ liꞌ, chaꞌ
tejeyaꞌ nguꞌ jiꞌi̱ Pablo. Hora ti nguloꞌo nguꞌ
jiꞌi̱ yu neꞌ laa, ndacu ̱ꞌ nguꞌ toꞌ laa liꞌ. 31Ngua
tiꞌ nguꞌ cujuii nguꞌ jiꞌi ̱ Pablo; pana ndyaa
xi xaꞌ la nguꞌ slo nu xuꞌna sendaru nguꞌ
romano, ndyaa cachaꞌ nguꞌ jiꞌi̱ chaꞌ lye tsa
nxu̱u̱ tyaꞌa lcaa nguꞌ quichi ̱. 32Biꞌ chaꞌngulo
nu xuꞌna sendaru biꞌ cña jiꞌi̱ capitán jiꞌi̱ chaꞌ
tsaa loꞌo nguꞌ jiꞌi̱ ñaꞌa̱ latya sendaru, tsaa
nguꞌ loꞌo ycuiꞌ xuꞌna nguꞌ biꞌ ca su ndiꞌi̱ nguꞌ
quichi ̱. Ngusna nguꞌ ndyaa nguꞌ su ndyuꞌu
tiꞌi ̱ lcaa nguꞌ quichi ̱ liꞌ. Ngaꞌaa ngujuiꞌi̱ nguꞌ
quichi ̱ jiꞌi̱ Pablo loꞌo naꞌa̱ nguꞌ jiꞌi̱ sendaru
loꞌo xuꞌna sendaru biꞌ lijya ̱. 33 Liꞌ ndyaa
xuꞌna sendaru biꞌ cacua ti slo nu Pablo
biꞌ; ngulo cña chaꞌ tejeyaꞌ sendaru jiꞌi ̱ yu,
chaꞌ sca ̱ꞌ nguꞌ jiꞌi ̱ yu loꞌo tucua tyaꞌa carena
chcua̱. Liꞌ nchcuane xuꞌna sendaru biꞌ jiꞌi̱
nguꞌ quichi ̱, chaꞌ caca cuayáꞌ tiꞌ ycuiꞌ tilaca
laca preso biꞌ jiꞌi̱, ñiꞌya ̱ laca quiꞌya nu ntsuꞌu
jiꞌi̱ yu. 34 Pana nxiꞌya tsa nguꞌ quichi ̱ ndiꞌi̱
nguꞌ liꞌ; nxiꞌya tsaca nguꞌ loꞌo nxiꞌya chaca
nguꞌ, biꞌ chaꞌ ná jlo tiꞌ xuꞌna sendaru biꞌ na
lacangua jiꞌi ̱nguꞌ. Liꞌngulocñachaꞌ tsaa loꞌo
sendaru jiꞌi ̱ Pablo ca toꞌ tyi sendaru. 35Loꞌo
cua ndyalaa sendaru su tyacui ̱ lo ndyiyaꞌ
toꞌ niꞌi̱ jiꞌi̱ nguꞌ, liꞌ ngusñi sendaru jiꞌi ̱ Pablo,
ngüiꞌya cua̱ nguꞌ jiꞌi̱ yu chaꞌ ñasiꞌ̱ tsa nguꞌ
quichi ̱ jiꞌi̱ yu. 36 Tlyu tsa taju ñati ̱nu ndyaa
lcaꞌa ̱ jiꞌi̱ sendaru.

―Cujuii clya ma ̱ jiꞌi̱ ―nacui̱ nguꞌ biꞌ jiꞌi̱
sendaru biꞌ.

NdaPablochaꞌ loꞌonguꞌquichi ̱ñiꞌya ̱ngua
jiꞌi ̱ yu

37 Cua tyatí̱ ti nguꞌ toniꞌi ̱ jiꞌi̱ sendaru, liꞌ
nchcuiꞌ Pablo loꞌo xuꞌna sendaru biꞌ:

―Cusuꞌ, cuaꞌni chaꞌ tsoꞌo ta nuꞌu̱
chacuayáꞌ chcuiꞌ naꞌ xi―nacui ̱ Pablo jiꞌi ̱.

―¿Ha nchca jinuꞌu ̱ chcuiꞌ chaꞌ griego?
―nacui̱ xuꞌna sendaru jiꞌi̱ Pablo liꞌ.

―Nchca ꞌna―nacui ̱ Pablo.
38 ―¿Ha siꞌi nuꞌu̱ laca nu nguꞌ Egipto nu

ngua loo jiꞌi̱ nguꞌ nu ngusu̱u̱ tyaꞌa loꞌo go-
bierno tsubiꞌ? ―nacui ̱ jiꞌi ̱ Pablo―. ¿Ha siꞌi
nuꞌu̱ ndyaa loꞌo jiꞌi ̱ jacua mil tyaꞌa ñati ̱ cuxi
ca lo nati ̱ꞌ btyi?

39 ―Siꞌi naꞌ ―nacui ̱ Pablo―. Nguꞌ judío
laca naꞌ. Tarso naa quichi ̱ tyi naꞌ, la cuiꞌ
sca quichi ̱ tlyu xi ca loyuu su cuentya Cilicia

―nacui̱―. Cuaꞌni nuꞌu̱ chaꞌ tsoꞌo ta nuꞌu̱
chacuayáꞌ jnaꞌ chcuiꞌ naꞌ xi loꞌo nguꞌ quichi ̱
re juani.

40Liꞌ nda xuꞌna sendaru chacuayáꞌ chcuiꞌ
Pablo, biꞌ chaꞌ ndatu̱ yu lo ndyiyaꞌ quee biꞌ
liꞌ, ngutacui yaꞌ yu chaꞌ ca ti ̱ nu nguꞌ quiñaꞌa̱
biꞌ. Loꞌo ngua ti ̱ nguꞌ, liꞌ chaꞌ hebreo nchcuiꞌ
Pablo loꞌo nguꞌ, chaꞌ biꞌ laca chaꞌcña jiꞌi ̱ nguꞌ
judío.

22
1 ―Cuꞌma̱ nguꞌ cusuꞌ, nguꞌ tyaꞌa naꞌ

―nacui̱ Pablo jiꞌi̱ nguꞌ―, cuaꞌa̱ jyaca ̱ ma ̱ jiꞌi̱
chaꞌ nu chcuiꞌ naꞌ loꞌo ma̱―nacui ̱―, si caca
cuaꞌni lyaá naꞌ jiꞌi ̱ ycuiꞌ ca naꞌ loꞌo chcuiꞌ naꞌ
loꞌoma ̱.

2 Ndyuna nguꞌ judío chaꞌ nchcuiꞌ Pablo
chaꞌcña jiꞌi̱ nguꞌ loꞌo nguꞌ, biꞌ chaꞌ ti̱ ti ndiꞌi̱
nguꞌ laja loꞌo nchcuiꞌ yu:

3―Tyaꞌa cuꞌma̱nguꞌ judío lacanaꞌ―nacui̱
Pablo jiꞌi ̱ nguꞌ―. Quichi ̱ Tarso ngula naꞌ ca
loyuu su cuentya Cilicia; tiyaꞌ la ndyalaa naꞌ
quichi ̱ Jerusalén re, chaꞌ ngua tsaꞌa ̱ naꞌ slo
mstru Gamaliel liꞌ. Tsoꞌo ngua tsaꞌa ̱ naꞌ lcaa
chaꞌnundaycuiꞌNdyosi loꞌo jyoꞌocusuꞌ jiꞌna
nu nscua lo quityi. Tyucui tyiquee naꞌ ngua
tiꞌ naꞌ taquiyaꞌ naꞌ lcaa chaꞌ jiꞌi ̱ ycuiꞌNdyosi,
la cuiꞌ ñiꞌya̱ nu ndyuꞌni ma ̱ tsa̱ juani. 4 Cua
saꞌni la loꞌo ycuiꞌ naꞌ lcaꞌa̱ cusu ̱u̱ naꞌ jiꞌi ̱ nguꞌ
nu ntsuꞌu chaꞌ jiꞌi ̱ loꞌo Jesucristo, chaꞌ cujuii
naꞌ jiꞌi̱ nguꞌ. Ntejeyaꞌ naꞌ jiꞌi ̱ nguꞌ biꞌ, masi
nguꞌ quiꞌyu, masi nguꞌ cunaꞌa̱, ngusuꞌba naꞌ
jiꞌi ̱ nguꞌ neꞌ chcua̱. 5 Jlo tiꞌ xuꞌna sti joꞌó,
loꞌo juaꞌa̱ nguꞌ cusuꞌ quichi ̱ re ni, jlo tiꞌ nguꞌ
chaꞌ biꞌ; biꞌ chaꞌ cua nda nguꞌ quityi jnaꞌ nu
nguscua nguꞌ chaꞌ tsaa slo nguꞌ judío tyaꞌa
na ca quichi ̱Damasco. Ndyaꞌa̱ naꞌ ca biꞌ chaꞌ
clyana la naꞌ jiꞌi ̱ ñati ̱nu cua ngusñi chaꞌ jiꞌi̱
Jesucristo, chaꞌ tya̱a ̱ loꞌo naꞌ jiꞌi ̱ nguꞌ biꞌ nde
Jerusalén re, chaꞌ xcubeꞌma ̱ jiꞌi̱ nguꞌ biꞌ.

Nda Pablo chaꞌ loꞌo nguꞌ ñiꞌya ̱ ngux-
cutsaꞌa̱ Jesús cresiya jiꞌi ̱ yu

6 ’Ndyaꞌa̱ naꞌ tyucui ̱i̱, cua tyalaa ti naꞌ ca
quichi ̱ Damasco biꞌ. Nde hora ngua, loꞌo
tsi tsiyaꞌ ca ndacaꞌa̱ sca xee tlyu jiꞌi̱ ycuiꞌ
Ndyosi nde cua̱; tyucui ñaꞌa̱ lo yuu su ndu̱
naꞌ ngujuiꞌi̱ xee biꞌ. 7 Nclyú naꞌ tyucui̱i ̱ liꞌ,
ndyuna naꞌ chaꞌ nchcuiꞌ sca ñati ̱ loꞌo naꞌ:
“Saulo, Saulo”, nacui ̱ yu, “¿ni chaꞌ laca nxu̱u̱
tyaꞌa nuꞌu ̱ loꞌo naꞌ?” 8 “¿Tilaca laca nuꞌu̱,
cusuꞌ?” nacui ̱ naꞌ jiꞌi̱ liꞌ. “Jesús Nazaret laca
naꞌ”, nacui ̱ yu jnaꞌ. “Nxu ̱u̱ tyaꞌa nuꞌu̱ loꞌo
ycuiꞌ naꞌ, biꞌ chaꞌ nchca quicha tiꞌ naꞌ.” 9Cua
naꞌa̱ nguꞌnundyaꞌa̱ loꞌonaꞌ xee biꞌ. Ndyutsi ̱i̱
tsa nguꞌ liꞌ, masi ná ndyuna nguꞌ chaꞌ nu
nchcuiꞌ Jesús loꞌo naꞌ. 10 “¿Na laca nu ntiꞌ
nuꞌu̱ chaꞌ cuaꞌni naꞌ, Xuꞌna?” nacui ̱ naꞌ jiꞌi̱
Jesús liꞌ. “Tyatu ̱ nuꞌu̱”, nacui̱ nu Xuꞌna na
jnaꞌ, “tsaa nuꞌu̱ ca quichi ̱ Damasco. Ndejua
ndiꞌi ̱ sca ñati ̱ nu culuꞌu jinuꞌu̱ lcaa ñaꞌa̱ cña
nu ntsuꞌu chaꞌ cuaꞌni nuꞌu̱.” 11Ngua cuityi ̱ꞌ

naꞌ xquiꞌya xee tlyu biꞌ liꞌ, biꞌ chaꞌ nu nguꞌ
tyaꞌa ndyaꞌa ̱ naꞌ biꞌ, ngusñi nguꞌ yaꞌ naꞌ chaꞌ
tsaa la ya tyucui ̱i̱ nde quichi ̱ Damasco biꞌ.

12 ’Ndiꞌi ̱ sca nu cusuꞌ nu naa Ananías
quichi ̱ biꞌ, nu ndaquiyaꞌ tsa jiꞌi̱ lcaa chaꞌ nu
nguscua jyoꞌo Moisés lo quityi saꞌni. Lcaa
nguꞌ judío tyaꞌa na nu ndiꞌi ̱ quichi ̱ Damasco
ni, nchcuiꞌ nguꞌ chaꞌ tsoꞌo tsa tyiquee nu
Ananías biꞌ. 13 Ndyalaa nu cusuꞌ biꞌ slo naꞌ
liꞌ: “Saulo tyaꞌa na”, nacui ̱ yu jnaꞌ, “cuaꞌni
ycuiꞌ Ndyosi chaꞌ tyaala cloo nuꞌu̱ chaca
quiyaꞌ juani”. Hora tindyaala cloonaꞌ chaca
quiyaꞌ, naꞌa̱ naꞌ jiꞌi̱ ycuiꞌ Ananías liꞌ. 14 “Ycuiꞌ
Ndyosi nu nguaꞌni tlyu sti na jiꞌi̱, biꞌ laca nu
ngusubi jinuꞌu̱ cua saꞌni la”, nacui̱ Ananías
jnaꞌ. “Ngusubi ycuiꞌ Ni jinuꞌu̱ chaꞌ ca cuayáꞌ
tiꞌ nuꞌu̱ ñaꞌa ̱ chaꞌ nu ntiꞌ ycuiꞌ Ni, chaꞌ ñaꞌa ̱
nuꞌu̱ jiꞌi̱ ycuiꞌ nu liñi ca, chaꞌ cuna nuꞌu̱ chaꞌ
nu chcuiꞌNi loꞌo nuꞌu̱”, nacui ̱ jnaꞌ. 15 “Ntsuꞌu
chaꞌ tsaa nuꞌu̱ slo lcaa ñati ̱ chaꞌ cachaꞌ nuꞌu̱
jiꞌi ̱ nguꞌ lcaa ñaꞌa̱ chaꞌ nu cua naꞌa̱ nuꞌu̱, lcaa
ñaꞌa̱ chaꞌ jiꞌi ̱ ycuiꞌ Ndyosi nu cua ndyuna
nuꞌu̱. 16 Ngaꞌaa ntsuꞌu chaꞌ jatya la nuꞌu̱
ca nde; tyatu̱ clya nuꞌu̱ juani; cua ngüityi ̱
ycuiꞌNi quiꞌya nuntsuꞌu jinuꞌu̱, xquiꞌya chaꞌ
ngusñi nuꞌu̱ chaꞌ jiꞌi̱ Jesús. Loꞌo liꞌ tyucuatya
nguꞌ jinuꞌu̱.” Juaꞌa̱ nchcuiꞌ Ananías loꞌo naꞌ
liꞌ.

Ndyaa Pablo slo nguꞌ xaꞌ tsuꞌ
17 ’Nu loꞌo nguxtyu̱u̱ naꞌ nde Jerusalén, liꞌ

ndyaa naꞌ neꞌ laa tlyu jua chaꞌ chcuiꞌ naꞌ loꞌo
ycuiꞌ Ndyosi. Ñiꞌya ̱ ntiꞌ si nchcuiꞌ sca xcalá
na, 18 juaꞌa̱ cua naꞌa̱ naꞌ jiꞌi ̱ ycuiꞌ nu Xuꞌna
na. “Tyaa clyanuꞌu̱”, nacui ̱nuXuꞌnana jnaꞌ,
“tyuꞌu nuꞌu̱ quichi ̱ Jerusalén re; yaa clya
nuꞌu̱”, nacui̱ Ni, “chaꞌná jlya tiꞌnguꞌnde loꞌo
chcuiꞌ nuꞌu̱ chaꞌ jnaꞌ loꞌo nguꞌ.” 19 “Xuꞌna”,
nacui ̱ naꞌ jiꞌi̱ nu Xuꞌna na liꞌ, “jlo tiꞌ nguꞌ
quichi ̱ re chaꞌngutaꞌa̱ naꞌneꞌ laa lcaaquichi ̱,
chaꞌ ngusñi naꞌ jiꞌi̱ nguꞌ nu ntsuꞌu chaꞌ jiꞌi ̱
loꞌo nuꞌu̱, ngusuꞌba naꞌ jiꞌi̱ nguꞌ biꞌneꞌ chcua ̱,
ngujuiꞌi̱ naꞌ jiꞌi ̱ nguꞌ biꞌ. 20Nu loꞌo ngu ̱ nguꞌ
quee jiꞌi̱ Esteban, ndyalú tañi yu; ndyujuii
nguꞌ jiꞌi ̱ yu xquiꞌya chaꞌ liñi nchcuiꞌ yu chaꞌ
jinuꞌu̱ loꞌo nguꞌ. Loꞌo naꞌ ni, stuꞌba ti ndu ̱
naꞌ loꞌo nguꞌ biꞌ liꞌ, ngunaꞌa ̱si ̱i̱ naꞌ steꞌ nguꞌ
nu ndyujuii jiꞌi̱ yu. Tsoꞌo ntiꞌ naꞌ tyempo
biꞌ, nu loꞌo naꞌa̱ naꞌ chaꞌ cua ngujuii yu biꞌ.”
Juaꞌa ̱nchcuiꞌnaꞌ loꞌo ycuiꞌNdyosi neꞌ laa biꞌ.
21“Tyaanuꞌu̱ juani”, nacui ̱ycuiꞌnuXuꞌnana
jnaꞌ liꞌ. “Culonaꞌ cña jinuꞌu̱ chaꞌ tsaanuꞌu̱xaꞌ
quichi ̱ tyijyuꞌ la, chaꞌ culuꞌu nuꞌu̱ jiꞌi ̱ xaꞌ ñati;̱
ngaꞌaa siꞌi jiꞌi ̱ nguꞌ judío tyaꞌa nuꞌu̱ ti culuꞌu
nuꞌu̱.”

Ntsuꞌu Pablo preso jiꞌi ̱ xuꞌna sendaru
22Loꞌondyunanguꞌquichi ̱ chaꞌbiꞌ, ngaꞌaa

ntiꞌ nguꞌ cuna la nguꞌ chaꞌ liꞌ. Nxiꞌya loꞌo tsa
nguꞌ jiꞌi̱ sendaru chaꞌ ñasiꞌ̱ nguꞌ:

―Cujui ma ̱ jiꞌi̱ nu quiꞌyu re ―nacui ̱
nguꞌ―. Ngaꞌaa tsoꞌo chaꞌ tyiꞌi̱ yu chalyuu.

23 Cui̱i̱ ngusiꞌya loꞌo nguꞌ jiꞌi̱ Pablo liꞌ,
ngusaaꞌ nguꞌ steꞌ ycuiꞌ ca nguꞌ, ngusñi nguꞌ
yuu ngu ̱ nde cua ̱ chaꞌ ñasiꞌ̱ tsa nguꞌ. 24 Biꞌ
chaꞌ ngulo xuꞌna sendaru cña chaꞌ tsaa loꞌo
sendaru jiꞌi̱ preso niꞌi ̱, chaꞌ quijiꞌi ̱ sendaru
jiꞌi̱ yu loꞌo juata nu ntsuꞌu chcua̱ laja. Cuaꞌni
nguꞌ juaꞌa̱ ngua tiꞌ xuꞌna sendaru, chaꞌ
liꞌ tyajaꞌa̱ yu cachaꞌ yu ñaꞌa̱ chaꞌ cuxi nu
nguaꞌni yu, chaꞌ ngusiꞌya tsa nguꞌ quichi ̱
xquiꞌya chaꞌ biꞌ. 25 Cua ngusca ̱ꞌ nguꞌ jiꞌi̱ yu
chaꞌ quijiꞌi ̱ juata nguꞌ jiꞌi̱ yu, loꞌo liꞌ nchcuiꞌ
Pablo loꞌo nu capitán biꞌ:

―¿Ha ntsuꞌu chacuayáꞌ jiꞌi̱ ma ̱ quijiꞌi ̱ ma ̱
jiꞌi̱ sca nguꞌ romano? ―nacui ̱ Pablo jiꞌi ̱
capitán―. ¿Ha siꞌi na cuaꞌni cuayáꞌ nguꞌ
tisiya jiꞌi̱ nguꞌ romano clyo?

26 Hora ti ngusna capitán ndyaa nda xi
chaꞌ loꞌo xuꞌna sendaru liꞌ:

―Cuiꞌya nuꞌu̱ cuentya ñiꞌya̱ ñaꞌa̱ cuaꞌni
nuꞌu̱ loꞌo nu quiꞌyu jua ―nacui̱ capitán jiꞌi ̱
xuꞌna―. Sca nguꞌ romano laca yu.

27 Hora ti lijya ̱ nu xuꞌna sendaru biꞌ slo
Pablo liꞌ.

―¿Ha chañi chaꞌ nuꞌu̱ laca nguꞌ romano?
―nacui ̱ jiꞌi ̱ Pablo.

―Chañi ―nacui̱ Pablo jiꞌi ̱.
28―Quiñaꞌa̱ tsa cayaꞌ nda naꞌ chaꞌ laca naꞌ

nguꞌ romano―nacui ̱ xuꞌna sendaru liꞌ.
―Ná loꞌo cayaꞌ nda naꞌ, chaꞌ nguꞌ romano

laca sti naꞌ ―nacui ̱ Pablo jiꞌi ̱.
29 Nu sendaru nu ndiꞌi ̱ slo yu chaꞌ quijiꞌi ̱

nguꞌ jiꞌi ̱ yu ni, hora ti ndatsuꞌ nguꞌ loꞌo
ndyuna nguꞌ chaꞌ nu nchcuiꞌ yu. Liꞌ cua
ndyutsi ̱i ̱ tsa xuꞌna sendaru chaꞌ cua ngulo
cña jiꞌi̱ nguꞌ, chaꞌ ngusca̱ꞌ nguꞌ jiꞌi ̱ sca nguꞌ
romano, masi ná loꞌo chacuayáꞌ jiꞌi ̱ ycuiꞌ
bese.

Ndu ̱ Pablo slo nguꞌ nu laca loo jiꞌi̱ nguꞌ
judío

30 Ca chaca tsa̱ tya ntiꞌ xuꞌna sendaru ca
cuayáꞌ tiꞌ ni quiꞌya laca nu ngusta nguꞌ judío
biꞌ jiꞌi̱ Pablo. Ngusati̱ꞌ nguꞌ carena chcua̱ nu
ndyaaca ̱ꞌ Pablo liꞌ. Ngulo xuꞌna sendaru biꞌ
cña jiꞌi̱ sti joꞌó tlyu loꞌo jiꞌi ̱ lcaanguꞌ cusuꞌ chaꞌ
tyuꞌu tiꞌi ̱ nguꞌ seꞌi̱ ti. Liꞌ ndyaa loꞌo jiꞌi̱ Pablo
ca slo nguꞌ biꞌ.

23
1Cuandyuꞌu tiꞌi̱ lcaanguꞌ cusuꞌbiꞌ. Liꞌñaꞌa̱

tsa Pablo jiꞌi ̱ nguꞌ cusuꞌ nu cuaꞌni cuayáꞌ jiꞌi ̱
yu.

―Cuꞌma ̱ nguꞌ cusuꞌ tyaꞌa naꞌ ―nacui ̱
Pablo jiꞌi ̱ nguꞌ liꞌ―, lcaa tsa̱ tsoꞌo ndiꞌi̱ naꞌ.
Lubii cresiya jnaꞌ cuentya jiꞌi̱ ycuiꞌNdyosi.

2 Ananías naa nu laca xuꞌna sti joꞌó biꞌ;
liꞌ ngulo nu Ananías biꞌ cña jiꞌi ̱ nguꞌ nu ndu ̱
cacua ti chaꞌ quijiꞌi̱ yaꞌ nguꞌ tuꞌba Pablo.

3―La cuiꞌ juaꞌa̱ quijiꞌi ̱ ycuiꞌ Ndyosi jinuꞌu̱
tuꞌni ―nacui ̱ Pablo jiꞌi ̱ xuꞌna sti joꞌó biꞌ
liꞌ―. Cuiñi nuꞌu̱. ¿Ha liñi tsa nduꞌni nuꞌu̱
ntiꞌ? Nde ndyuꞌni cuayáꞌma̱ jnaꞌ cuentya jiꞌi ̱

chacuayáꞌ nu ntsuꞌu jiꞌna, pana cua ngulo
nuꞌu̱ cña chaꞌ quijiꞌi̱ yaꞌ nguꞌ tuꞌba naꞌ, masi
ná ntsuꞌu chacuayáꞌ cuaꞌni nuꞌu̱ juaꞌa̱.

4Nchcuiꞌ nguꞌ nu ndu̱ cacua ti loꞌo Pablo
liꞌ:

―¿Ha nchcuiꞌ subaꞌ nuꞌu̱ loꞌo xuꞌna sti joꞌó
nu laca cña jiꞌi ̱ycuiꞌNdyosi? ―nacui̱ nguꞌ jiꞌi̱
Pablo.

5 ―Cuꞌma ̱ nguꞌ cusuꞌ tyaꞌa naꞌ ―nacui ̱
Pablo―, ná jlo tiꞌ naꞌ si xuꞌna sti joꞌó laca
jua. Ná tsoꞌo chaꞌnunchcuiꞌnaꞌ si juaꞌa̱, chaꞌ
cua nscua sca chaꞌ lo quityi jiꞌi̱ ycuiꞌ Ndyosi
ndiꞌya̱: “Ná chcuiꞌ cuxi ma ̱ jiꞌi ̱ xuꞌnama ̱”.

6 Pana ngua cuayáꞌ tiꞌ Pablo liꞌ chaꞌ ngaꞌa̱
nguꞌ fariseo, loꞌo juaꞌa̱ ngaꞌa̱ xi nguꞌ saduceo
laja nguꞌ cusuꞌ biꞌ. Cui̱i ̱ nchcuiꞌ Pablo chaca
quiyaꞌ liꞌ:

―Cuꞌma ̱ nguꞌ cusuꞌ tyaꞌa naꞌ ―nacui ̱ yu
jiꞌi̱ nguꞌ―, nguꞌ fariseo laca naꞌ ―nacui ̱
Pablo―, loꞌo juaꞌa̱ nguꞌ fariseo ngua sti naꞌ.
Ndyuꞌni cuayáꞌ ma ̱ jnaꞌ xquiꞌya chaꞌ jlya tiꞌ
naꞌ chaꞌ ntsuꞌu chaꞌ tyuꞌú lcaa jyoꞌo chaca
quiyaꞌ ca nde loo la.

7 Nu loꞌo ndyuna nguꞌ chaꞌ biꞌ, liꞌ ngux-
lyú nguꞌ chaꞌ hichu ̱ꞌ tyaꞌa nguꞌ; nguꞌ fariseo
nxu̱u̱ tyaꞌa loꞌo nguꞌ saduceo liꞌ. 8 Ná jlya
tiꞌ nguꞌ saduceo chaꞌ tya taca tyuꞌú sca ñati ̱
chaca quiyaꞌ loꞌo cua ngujuii, ni ná jlya
tiꞌ nguꞌ chaꞌ ntsuꞌu xca̱ jiꞌi̱ ycuiꞌ Ndyosi, ni
ná jlya tiꞌ nguꞌ chaꞌ ntsuꞌu cuiꞌi ̱; pana nguꞌ
fariseo ni, jlya tiꞌ nguꞌ lcaa chaꞌ biꞌ. 9Biꞌ chaꞌ
lye tsa nxu̱u̱ tyaꞌa nguꞌ biꞌ. Loꞌo liꞌ ndyatu̱ xi
nguꞌ fariseo nu nslo tsoꞌo jiꞌi̱ quityi jiꞌi ̱ ycuiꞌ
Ndyosi.

―Ná nguaꞌni nu quiꞌyu re chaꞌ cuxi
―nacui̱ nguꞌ biꞌ―. Ná tsoꞌo xu ̱u̱ tyaꞌa na loꞌo
ycuiꞌ Ndyosi si chañi chaꞌ cua nchcuiꞌ sca
cuiꞌi̱ tsoꞌo loꞌo yu re, si cua nchcuiꞌ sca xca̱
jiꞌi̱ ycuiꞌNdyosi loꞌo yu.

10 Lye la nxu ̱u̱ tyaꞌa nguꞌ xquiꞌya chaꞌ biꞌ
liꞌ. Ngulacua tsa tiꞌ xuꞌna sendaru si cujuii
nguꞌ jiꞌi ̱ Pablo, biꞌ chaꞌ ngulo cña jiꞌi̱ sendaru
chaꞌ tejeyaꞌ nguꞌ jiꞌi̱ Pablo, chaꞌ xaꞌ tsaa loꞌo
nguꞌ jiꞌi ̱ yu ca toꞌ tyi sendaru chaca quiyaꞌ.

11Loꞌo ngua talya lye, liꞌ ndyalaa ycuiꞌ nu
Xuꞌna na slo Pablo.

―Cuaꞌni tlyu tyiquee nuꞌu̱ Pablo ―nacui ̱
Ni―. Ñiꞌya̱ cua nchcuiꞌ nuꞌu̱ chaꞌ jnaꞌ nde
quichi ̱ Jerusalén re, juaꞌa̱ ntsuꞌu chaꞌ chcuiꞌ
nuꞌu̱ chaꞌ jnaꞌ ca quichi ̱ Roma.

Ngua tiꞌ nguꞌ cujuii nguꞌ jiꞌi ̱ Pablo
12 Loꞌo cua nguxee chaca tsa̱, liꞌ ngüiñi

chaꞌ jiꞌi ̱ nguꞌ judío loꞌo tyaꞌa nguꞌ chaꞌ cujuii
nguꞌ jiꞌi ̱ Pablo. Ndiꞌya̱ nguaꞌni nguꞌ jura liꞌ:

―Ñaꞌa̱ ycuiꞌNdyosi jiꞌna chaꞌ chañi ca chaꞌ
ná cacu na ná coꞌo na tsiyaꞌ ti ñaꞌa̱ cuayáꞌ nu
cuandyujuii na jiꞌi̱ nu Pablo biꞌ―nacui ̱nguꞌ
jiꞌi̱ tyaꞌa nguꞌ.

13 Cua ntsuꞌu tuꞌba tyaꞌa ñati ̱ nu ngua tiꞌ
cuaꞌni cña cuxi biꞌ. 14 Biꞌ chaꞌ ndyaa nguꞌ,

nchcuiꞌ nguꞌ loꞌo sti joꞌó nu laca loo loꞌo nguꞌ
cusuꞌ quichi̱ biꞌ:

―Cua ngüiñi chaꞌ jiꞌi̱ ya loꞌo ycuiꞌ Ndyosi
―nacui̱ nguꞌ jiꞌi̱ nguꞌ nu laca loo―. Nchcuiꞌ
ya loꞌo Ni chaꞌ ná cacu ya tsiyaꞌ ti ñaꞌa̱
cuayáꞌ nu cua ndyujuii ya jiꞌi ̱ nu Pablo biꞌ
―nacui̱ nguꞌ―. 15Biꞌ chaꞌ juani, lcaa cuꞌma ̱
nguꞌ cusuꞌ loꞌo nguꞌ tisiya, jña ma ̱ jiꞌi̱ xuꞌna
sendaru biꞌ chaꞌ ca̱a ̱ loꞌo nguꞌ jiꞌi̱ Pablo ca slo
ma ̱ chaca quiyaꞌ. Ta ma ̱ chaꞌ loꞌo nguꞌ chaꞌ
tya ntiꞌ ma ̱ cuaꞌni cuayáꞌ ma ̱ la xi jiꞌi̱ yu biꞌ.
Liꞌ tsaa ya chcaꞌa̱ cuaana ya toꞌ tyucui ̱i̱, chaꞌ
cujuii ya jiꞌi ̱ yu laja loꞌo tyeje tacui nguꞌ loꞌo
yu liꞌ.

16 Laja liꞌ cua ngujui chaꞌ jiꞌi̱ sñiꞌ tyaꞌa
Pablo, ñaꞌa̱ chaꞌ nu nchcuiꞌ nguꞌ biꞌ. Yala ti
ndyaa yu cuañiꞌ biꞌ toꞌ tyi sendaru chaꞌ ta yu
chaꞌ loꞌo chi tyaꞌa yu. 17Liꞌngusiꞌya Pablo jiꞌi̱
sca capitán:

―Cuaꞌni chaꞌ tsoꞌo tsaa loꞌo jiꞌi ̱yu cuañiꞌ re
ca slo xuꞌna ma ̱ ―nacui ̱ Pablo jiꞌi̱―. Ntsuꞌu
sca chaꞌ nu ta yu loꞌo nu laca xuꞌnama ̱.

18 Ndyaa loꞌo capitán jiꞌi ̱ yu cuañiꞌ biꞌ slo
xuꞌna nguꞌ liꞌ:

―Cua ngusiꞌya Pablo jnaꞌ ―nacui ̱ capitán
jiꞌi ̱ xuꞌna―, nu Pablo nu ntsuꞌu neꞌ chcua̱
―nacui̱ capitán―. Nacui̱ yu ꞌna chaꞌ ca ̱a̱ loꞌo
naꞌ jiꞌi̱ yu cuañiꞌ re slo nuꞌu̱, chaꞌ ntsuꞌu sca
chaꞌ nu ntiꞌ chcuiꞌ loꞌo nuꞌu̱.

19Ntejeyaꞌ xuꞌna sendaru yaꞌ yu cuañiꞌ biꞌ
liꞌ, ndyaa loꞌo jiꞌi ̱ su ná cuna xaꞌ ñati ̱chaꞌ nu
chcuiꞌ:

―¿Ha ntsuꞌu sca chaꞌ nu ntiꞌ nuꞌu̱ chcuiꞌ
loꞌonaꞌ? ―nacui ̱xuꞌna sendaru jiꞌi ̱yucuañiꞌ
biꞌ liꞌ.

20 ―Cua ngüiñi chaꞌ jiꞌi̱ nu nguꞌ judío biꞌ
loꞌo tyaꞌa nguꞌ chaꞌ jña nguꞌ chaꞌ clyu tiꞌ
jinuꞌu̱, chaꞌ ca̱a̱ loꞌonuꞌu̱ jiꞌi̱ Pablo ca slo nguꞌ
tisiya biꞌ la quee ―nacui ̱ yu cuañiꞌ biꞌ jiꞌi̱
xuꞌna sendaru liꞌ―. Chcuiꞌ nguꞌ loꞌo nuꞌu̱
chaꞌ tya ntiꞌ la nguꞌ cuaꞌni cuayáꞌ nguꞌ xi jiꞌi̱
Pablo slo nguꞌ. 21 Chaꞌ cuiñi laca biꞌ. Cua
ntsuꞌumasi tuꞌba tyaꞌa ñati ̱nu ntajatya nguꞌ
jiꞌi ̱ ma ̱ cuaana ti toꞌ tyucui ̱i̱ biꞌ; cua nchcuiꞌ
nguꞌ biꞌ loꞌo ycuiꞌ Ndyosi chaꞌ ná cacu nguꞌ
ná coꞌo nguꞌ tsiyaꞌ ti, ñaꞌa̱ cuayáꞌ nu cua
ndyujuii nguꞌ jiꞌi̱ nu Pablo biꞌ. Loꞌo juaꞌa̱
cua laca ndiꞌi̱ nguꞌ juani, ntajatya nguꞌ chaꞌ
chcuiꞌ nguꞌ loꞌo nuꞌu̱.

22Liꞌnguloxuꞌnasendarucña jiꞌi̱ yu cuañiꞌ
biꞌ, chaꞌná cachaꞌ jiꞌi̱ xaꞌñati ̱chaꞌnu cuanda
loꞌo sendaru. Liꞌ ngusalyaꞌ yu cuañiꞌ biꞌ loꞌo
xuꞌna sendaru, nduꞌu ndyaa.

Nda xuꞌna sendaru jiꞌi ̱ Pablo chaꞌ tsaa yu
ca slo Félix nu laca gobernador

23Loꞌo liꞌngusiꞌya xuꞌna sendaru jiꞌi̱ tucua
tyaꞌa capitán chaꞌ ca̱a̱ nguꞌ slo. Ngulo cña
jiꞌi ̱ capitán biꞌ, chaꞌ cuaꞌni choꞌo nguꞌ jiꞌi ̱ nguꞌ
chaꞌ tsaa nguꞌ loꞌo quiñaꞌa̱ tyaꞌa sendaru
ca quichi ̱ Cesarea; nacui ̱ chaꞌ hora cua caa

nde talya tsaa nguꞌ. Tsaa loꞌo nguꞌ jiꞌi̱ tu-
cua siyento tyaꞌa sendaru nu tyaꞌa̱ quiyaꞌ
ti, loꞌo juaꞌa̱ tya xna yala tyi tyaꞌa sendaru
nu tyucua hichu ̱ꞌ cuayu ti, loꞌo juaꞌa ̱ tya
tyucuaa siyento tyaꞌa sendaru nu tyaꞌa̱ loꞌo
clya chcua ̱, tsaa loꞌo nguꞌ jiꞌi̱ liꞌ. 24 Loꞌo
juaꞌa̱ ngulo cña chaꞌ cuaꞌni choꞌo nguꞌ jiꞌi ̱
cuayu nu tyucua Pablo. Ntsuꞌu chaꞌ cuaꞌa
tsoꞌo sendaru jiꞌi ̱ Pablo tyucui̱i ̱ ñaꞌa ̱ cuayáꞌ
nu tyalaa tsoꞌo ti yu ca slo gobernador Félix.
25Liꞌ nguscua xuꞌna sendaru sca quityi chaꞌ
tsaa slo nu Félix biꞌ; ndiꞌya ̱nchcuiꞌ quityi biꞌ:

26 “Claudio Lisias nscua quityi re chaꞌ tsaa
slo nuꞌu̱, gobernador Félix, chaꞌ nuꞌu̱ laca
loo. Xlyo niꞌi ̱. 27 Cua ntejeyaꞌ nguꞌ judío jiꞌi ̱
nu quiꞌyu re, cua cujuii ti nguꞌ jiꞌi ̱ yu loꞌo
ndyalaa naꞌ loꞌo sendaru. Ngua tii naꞌ chaꞌ
nguꞌ romano laca yu re, biꞌ chaꞌ ngulo naꞌ
jiꞌi ̱ yu yaꞌ nguꞌ cuxi biꞌ. 28 Loꞌo liꞌ ngua tiꞌ
naꞌ ca cuayáꞌ tiꞌ naꞌ ni quiꞌya ntsuꞌu jiꞌi ̱ yu
loꞌo nguꞌ, biꞌ chaꞌ ndyaa loꞌo naꞌ jiꞌi ̱ yu ca slo
nguꞌ nu laca loo jiꞌi ̱ nguꞌ judío. 29 Liꞌ ngua
cuayáꞌ tiꞌ naꞌ chaꞌ cua ngusta nguꞌ quiꞌya
jiꞌi ̱ yu cuentya jiꞌi ̱ chaꞌ cusuꞌ nu ntsuꞌu jiꞌi ̱
tyaꞌa nguꞌ judío ti, pana nántsuꞌu chaꞌ cujuii
nguꞌ jiꞌi̱ yu, ná ntsuꞌu chaꞌ suꞌba nguꞌ jiꞌi̱ yu
neꞌ chcua ̱. 30 Liꞌ ngua tii naꞌ chaꞌ cuaana ti
cua ngüiñi chaꞌ jiꞌi̱ tyu ̱u̱ tyaꞌa nguꞌ judío chaꞌ
cujuii nguꞌ jiꞌi ̱ yu re, biꞌ chaꞌ nda naꞌ jiꞌi ̱ yu
lijya ̱ yu slo nuꞌu̱ juani. Ngulo naꞌ cña jiꞌi ̱ nu
nguꞌ judío biꞌ, chaꞌ ca̱a ̱ nguꞌ ca slo nuꞌu ̱ chaꞌ
sta nguꞌ quiꞌya jiꞌi̱ yu re, si ntsuꞌu sca quiꞌya
jiꞌi ̱ yu cuentya jiꞌi ̱ nguꞌ. Tsa lo cua ti chaꞌ
nscua naꞌ juani.” Juaꞌa̱ nguscua nu xuꞌna
sendaru biꞌ lo quityi.

31 Ñiꞌya ̱ nu ngulo xuꞌna sendaru cña jiꞌi ̱
nguꞌ, juaꞌa̱ ngua chaꞌ biꞌ liꞌ. Loꞌo ngua talya,
liꞌ ndyaa nguꞌ ndyaa quiꞌya nguꞌ jiꞌi̱ Pablo,
ndyaa loꞌo nguꞌ jiꞌi̱ yu ca quichi̱ Antípatris.
32Ca chaca tsa̱ nguxtyu̱u̱ sendarunundyaꞌa ̱
quiyaꞌ ti, ñaanguꞌnde toꞌ tyi nguꞌ. Tyandyaa
la nguꞌ nu ntucua hichu ̱ꞌ cuayu biꞌ, ndyaa
loꞌo nguꞌ jiꞌi̱ Pablo tyucui̱i ̱. 33Ndyalaa nguꞌ
ca quichi ̱Cesarea liꞌ, nda nguꞌquityi jiꞌi ̱ gob-
ernador, loꞌo juaꞌa̱ nguxtyanu nguꞌ jiꞌi̱ preso
slo nu cusuꞌ biꞌ liꞌ. 34 Nchcuiꞌ gobernador
lo quityi biꞌ, liꞌ nchcuane jiꞌi̱ Pablo ma nguꞌ
laca. Nguxacui ̱ Pablo chaꞌ jiꞌi̱ liꞌ:

―Loyuu su cuentya Cilicia ndiꞌi ̱ quichi ̱ tyi
naꞌ ―nacui̱ Pablo.

35―Ñaꞌa̱ naꞌ ñiꞌya̱ caca chaꞌ jinuꞌu̱ loꞌo ca̱a ̱
nguꞌ biꞌ slo naꞌ chaꞌ sta nguꞌ quiꞌya jinuꞌu̱
―nacui ̱ gobernador jiꞌi̱ Pablo.
Loꞌo liꞌ ngulo nu gobernador biꞌ cña jiꞌi ̱

sendaru chaꞌ tyiꞌi ̱nguꞌ sendaru cua ̱ jiꞌi̱ Pablo
ca toniꞌi̱ cña su ngutucua jyoꞌo rey Herodes
cua saꞌni la.

24
Ndachaꞌ Pablo jiꞌi ̱ Félix ñiꞌya ̱ ngua jiꞌi ̱ yu

1 Loꞌo cua ndyaꞌa caꞌyu tsa̱, liꞌ ndyalaa
Ananías nu xuꞌna sti joꞌó biꞌ; ndyalaa yu loꞌo
nguꞌ cusuꞌ loꞌo sca ñati ̱nu laca tuꞌba nu naa
Tértulo. Liꞌ ndyaa nguꞌ biꞌ slo gobernador
chaꞌ sta nguꞌ quiꞌya jiꞌi ̱ Pablo, 2biꞌ chaꞌngulo
gobernador cña jiꞌi̱ sendaru chaꞌ ca̱a̱ loꞌo
nguꞌ jiꞌi̱ Pablo ca slo. Liꞌ nchcuiꞌ Tértulo biꞌ
loꞌo Félix nu laca gobernador biꞌ:

―Chaꞌ clyu tiꞌ tyuꞌu jinuꞌu̱, cusuꞌ, chcuiꞌ
ya xi loꞌo nuꞌu̱ ―nacui ̱ Tértulo―. Tsoꞌo tsa
ntsuꞌu tyiquee ya chaꞌ xcuiꞌ cña tsoꞌo nduꞌni
nuꞌu̱ loꞌo laca nuꞌu̱ loo loyuu chalyuu re.
Tsoꞌo ti ndiꞌi ̱ ya, chaꞌ tsoꞌo tsa jlo tiꞌ nuꞌu̱
ñiꞌya̱ culonuꞌu̱ cña jiꞌi̱ ya―nacui̱―. 3Biꞌ chaꞌ
tsoꞌo ntsuꞌu tyiquee ya, nxñi ya cua ñaꞌa̱ ca
chaꞌ tsoꞌo nu ndyuꞌni nuꞌu̱ loꞌo ya, macala
ndyuꞌni nuꞌu̱ cña. Loꞌo nu juani ndyuꞌni chi ̱
ya loo nuꞌu̱, cusuꞌ ―nacui ̱―. 4 Cuiꞌya chaꞌ
clyu tiꞌ jiꞌi ̱ ya, masi sca hora ti culo laja nuꞌu̱
xi; cuaꞌninuꞌu ̱ snaNdyosi cunaxi loꞌo chcuiꞌ
naꞌ sca chaꞌ re loꞌonuꞌu̱. 5Cua lijya ̱ ya ca nde
chaꞌ cachaꞌ liñi ya jinuꞌu̱ lcaa ñaꞌa ̱ cña cuxi
nunguaꞌni yu re. Nslo ya jiꞌi ̱ yu re chaꞌ subaꞌ
tsa nchcuiꞌ yu, lyaꞌ tsa tiꞌ yu. Nsuꞌba yu chaꞌ
cusu ̱u̱ jiꞌi ̱ ñati ̱ lcaa quichi ̱ su ndyaꞌa ̱ yu slo
nguꞌ judío tyaꞌaya, chaꞌyu re laca loo jiꞌi ̱ taju
nguꞌ nazareno. 6Ngua tiꞌ yu tsaa loꞌo yu jiꞌi ̱
xi nguꞌ xaꞌ tsuꞌ ca neꞌ laa jiꞌi̱ cuare, ca su ná
ntsuꞌu chacuayáꞌ chaꞌ tsaa xaꞌ ñati;̱ biꞌ chaꞌ
ntejeyaꞌ ya jiꞌi̱ yu, ndyaa loꞌo ya jiꞌi ̱ yu chaꞌ
ca cuayáꞌ jiꞌi̱ yu loꞌo ya xquiꞌya chaꞌ cusuꞌ nu
ntsuꞌu jiꞌi̱ ya. 7 Liꞌ ndyalaa Lisias nu xuꞌna
sendaru quichi ̱ biꞌ. Tyaala tsa ngua biꞌ loꞌo
nguxlyaá jiꞌi ̱ nu Pablo biꞌ yaꞌ ya, ndyaa loꞌo
nguꞌ jiꞌi̱ yu liꞌ. 8Ngulo Lisias cña jiꞌi̱ ya chaꞌ
ca ̱a̱ ya slo nuꞌu̱ chaꞌ sta ya quiꞌya jiꞌi ̱ yu ca
nde. Tsoꞌo la si xcuane nuꞌu̱ jiꞌi̱ yu si chaꞌ liñi
nchcuiꞌ ya jiꞌi ̱ yu.

9 Loꞌo juaꞌa̱ nchcuiꞌ nu nguꞌ judío nu ndu ̱
loꞌo Tértulo biꞌ, chaꞌ liñi tsa chaꞌ nu nchcuiꞌ
Tértulo cuentya jiꞌi ̱ Pablo. 10 Nda gober-
nador chacuayáꞌ chcuiꞌ ycuiꞌ Pablo liꞌ:

―Tsoꞌo ntsuꞌu tyiquee naꞌ si caca cuaꞌni
lyaá naꞌ jiꞌi ̱ ycuiꞌ ca naꞌ laja loꞌo chcuiꞌ naꞌ
loꞌo nuꞌu̱ ―nacui ̱ Pablo jiꞌi̱ Félix biꞌ―. Cua
jlo tiꞌ naꞌ chaꞌ cua tyu ̱u̱ yija̱ laca nuꞌu̱ loo jiꞌi ̱
nación re ―nacui̱―. 11 Liñi chaꞌ nu nchcuiꞌ
naꞌ re, taca ca cuayáꞌ tiꞌ nuꞌu̱ chaꞌ liñi tsa
laca chaꞌbiꞌ. Cua tii tyucuaa ti tsa̱ ntsuꞌu loꞌo
ndyalaanaꞌndequichi ̱ Jerusalén chaꞌ cuaꞌni
tlyu naꞌ jiꞌi ̱ ycuiꞌ Ndyosi. 12Ná nguxlyú naꞌ
chaꞌhichu ̱ꞌñati;̱ ná nguaꞌni cuxi naꞌ loꞌoñati,̱
masi neꞌ laa tonu, masi xaꞌ neꞌ laa, masi
laja quichi̱ ti, ná nchcuiꞌ naꞌ chaꞌ cuxi loꞌo
ñati ̱ liꞌ. 13 Quiꞌya laja ti ngusta nguꞌ re ꞌna.
Ná tucui ndu̱ nu taca chcuiꞌ chaꞌ liñi laca
chaꞌ nu nchcuiꞌ nguꞌ re jnaꞌ. 14 Chañi laca
chaꞌ nduꞌni tlyu naꞌ jiꞌi ̱ ycuiꞌ Ni, la cuiꞌ ycuiꞌ
Ndyosi biꞌ laca nu nguaꞌni tlyu jyoꞌo cusuꞌ
jiꞌi̱ ya jiꞌi̱ Ni. Loꞌo juaꞌa̱ cua ngusñi naꞌ chaꞌ
cucui nu cua nda ycuiꞌ Ndyosi loꞌo na nu
ngua tsubiꞌ ti, masi nchcuiꞌ nguꞌ re chaꞌ chaꞌ

cuiñi laca biꞌ. Pana ñaꞌa ̱ ti tya ndaquiyaꞌ
naꞌ jiꞌi̱ lcaa chaꞌ nu nguscua jyoꞌo Moises lo
quityi saꞌni, loꞌo juaꞌa̱ ndaquiyaꞌ naꞌ jiꞌi̱ lcaa
quityi nu nguscua jyoꞌo cusuꞌ nu ngua tuꞌba
jiꞌi̱ ycuiꞌ Ndyosi nu ngua saꞌni. 15 Ñiꞌya̱ nu
jlya tiꞌ nguꞌ judío re, juaꞌa̱ jlya tiꞌ naꞌ. Chañi
chaꞌ cuaꞌni ycuiꞌNdyosi chaꞌ tyuꞌú lcaa jyoꞌo
chaca quiyaꞌ, masi ñati ̱ tsoꞌo ngua jyoꞌo biꞌ,
masi ñati ̱ cuxi ngua nguꞌ; 16 biꞌ chaꞌ ntiꞌ naꞌ
cuaꞌni naꞌ xcuiꞌ chaꞌ tsoꞌo laja loꞌo ndiꞌi ̱ naꞌ
chalyuu, chaꞌ ná caja ñiꞌya̱ nu cutsi ̱i ̱ naꞌ ca
slo ycuiꞌ Ndyosi, loꞌo juaꞌa̱ ná cutsi ̱i̱ naꞌ slo
ñati ̱ti liꞌ.

17 ’Tyu ̱u̱ yija̱ ndyaꞌa̱ naꞌ xaꞌ quichi ̱ tyijyuꞌ
la, loꞌo tsubiꞌ ti nguxtyu̱u̱ naꞌ ndyalaa naꞌ
nde loyuusundiꞌi ̱quichi̱ tyi ya chacaquiyaꞌ,
chaꞌ ta naꞌ scamsta ̱nuxtyucuaxi jiꞌi̱ nguꞌ tiꞌi
nde jua, la cuiꞌmsta ̱ nu cua nda nguꞌ tyijyuꞌ
chaꞌ tsaa slo nguꞌ tiꞌi biꞌ. Loꞌo juaꞌa ̱ naꞌ, ngua
tiꞌ naꞌ chaꞌ ta naꞌ sca msta ̱ jiꞌi ̱ ycuiꞌ Ndyosi.
18Ñiꞌya̱ nu nscua chaꞌ cuaꞌni ya chaꞌ laca ya
nguꞌ judío, juaꞌa̱ nguaꞌni lubii naꞌ jiꞌi̱ ycuiꞌ ca
naꞌ chaꞌ tsaꞌa̱ neꞌ laa. Ngaꞌa̱ naꞌ neꞌ laa tonu
liꞌ, nda naꞌ msta ̱ biꞌ; ti ̱ ti ngutiꞌi ̱ naꞌ neꞌ laa,
ná ndiꞌi̱ quiñaꞌa̱ ñati.̱ Loꞌo liꞌ ndyalaa xi nguꞌ
judío tyaꞌa ya nu ca tyi loyuu su cuentya
Asia, naꞌa̱ nguꞌ biꞌ jnaꞌ liꞌ. 19 ¿Ni chaꞌ laca
ná ñaa nguꞌ biꞌ ca nde chaꞌ sta nguꞌ quiꞌya
jnaꞌ lacua, si chañi chaꞌ ntsuꞌu quiꞌya ꞌna
loꞌo nguꞌ? 20Masi ná ñaa nguꞌ biꞌ, pana taca
xcuane nuꞌu̱ jiꞌi̱ nguꞌ re ñiꞌya̱ laca quiꞌya nu
ntsuꞌu jnaꞌ, nu nquijeloo jiꞌi ̱ nguꞌ tisiya nu
loꞌo ndu̱ naꞌ slo nguꞌ nu laca loo biꞌ. 21 Ná
jlo tiꞌ naꞌ si chcuiꞌ nguꞌ chaꞌ cuxi ngua chaꞌ
biꞌ, nu loꞌo cui ̱i̱ nchcuiꞌ naꞌ loꞌo nguꞌ ndiꞌya ̱:
“Ndyuꞌni cuayáꞌ ma̱ jnaꞌ juani xquiꞌya chaꞌ
jlya tiꞌ naꞌ chaꞌ chañi, cuaꞌni ycuiꞌ Ndyosi
chaꞌ tyuꞌú lcaa jyoꞌo chaca quiyaꞌ”, nacui̱ naꞌ
jiꞌi̱ nguꞌ liꞌ.

22NdyunaFélix lcaa chaꞌnunchcuiꞌPablo,
loꞌo liꞌ ná ntajaꞌa̱ yu cuaꞌni cuayáꞌ yu jiꞌi̱
Pablo la cuiꞌ tsa̱ biꞌ; jlo tiꞌFélixñiꞌya̱nunchca
jiꞌi̱ ñati ̱nu ntsuꞌu chaꞌ jiꞌi̱ loꞌo Jesucristo, biꞌ
chaꞌ ca tiyaꞌ la ngua tiꞌ yu.

―Tsoꞌo la si xaꞌ chcuiꞌ ma ̱ loꞌo naꞌ chaca
quiyaꞌ loꞌo tyalaa Lisias, nu xuꞌna sendaru
biꞌ ―nacui ̱ Félix jiꞌi ̱ nguꞌ.

23Liꞌ nchcuiꞌ Félix loꞌo capitán jiꞌi̱ sendaru
nu ngaꞌa̱ cua̱ jiꞌi̱ Pablo, chaꞌ ta chacuayáꞌ jiꞌi̱
yu chaꞌ cuaꞌni yu ñiꞌya ̱ nu ntiꞌ ti yu, masi
ñaꞌa̱ ti tya chcaꞌa̱ nguꞌ cua̱ jiꞌi̱ yu; juaꞌa̱ nda
chacuayáꞌ chaꞌ ca̱a̱ nguꞌ tyaꞌa ndyaꞌa̱ yu ca
slo yu chaꞌ ta nguꞌ na laca nu lyiji xi jiꞌi̱.
Nduꞌu Félix ndyaa liꞌ.

24Loꞌonteje tacui la xi tsa ̱, liꞌndyalaa Félix
quichi ̱ biꞌ chaca quiyaꞌ; stuꞌba ti ndyalaa
nu cusuꞌ biꞌ loꞌo clyoꞌo nu naa Drusila, nguꞌ
judío laca nu cunaꞌa ̱ biꞌ. Liꞌ ngulo Félix cña
chaꞌ ca̱a ̱ loꞌo nguꞌ jiꞌi̱ Pablo slo, chaꞌ culuꞌu
Pablo ñiꞌya ̱ nu ntsuꞌu chaꞌ cuaꞌni nguꞌ si xñi
nguꞌ chaꞌ jiꞌi ̱ Jesucristo. 25 Liꞌ nguluꞌu Pablo

jiꞌi ̱ nguꞌ chaꞌ ntiꞌ ycuiꞌ Ndyosi chaꞌ xcuiꞌ chaꞌ
liñi ti cuaꞌni ñati ̱ chalyuu, chaꞌ cuaꞌa nguꞌ
jiꞌi ̱ ycuiꞌ ca nguꞌ chaꞌ ngaꞌaa cuaꞌni nguꞌ chaꞌ
cuxi, biꞌ laca cña nu ntiꞌ ycuiꞌ Ndyosi; juaꞌa̱
nguluꞌu yu chaꞌ ntsuꞌu chaꞌ cuaꞌni cuayáꞌ
Ni jiꞌi̱ lcaa ñati ̱ nu loꞌo cua ndye chalyuu.
Ndyutsi̱i ̱ xi Félix liꞌ.

―Tyaa nuꞌu̱ juani―nacui̱ nu cusuꞌ biꞌ jiꞌi̱
Pablo―. Xiꞌya naꞌ jinuꞌu̱ chaca quiyaꞌ si
ntsuꞌu sca hora nu laja xi jnaꞌ.

26 Ndiꞌya ̱ ngulacua tiꞌ Félix: si tyiqueeꞌ
tyanuPabloneꞌ chcua ̱, liꞌ ta yu cñi chaꞌ culaá
Félix jiꞌi ̱ yu; biꞌ chaꞌ luꞌba ti nxiꞌya Félix jiꞌi̱
yu chaꞌ ca̱a ̱ yu ca slo. 27 Juaꞌa ̱ ti nteje tacui
tucua yija̱. Liꞌ ngutsaꞌa ̱ nu laca loo; ngaꞌaa
siꞌi Félix laca gobernador liꞌ, Porcio Festo
naa gobernador cui. Pana nguxtyanu Félix
jiꞌi ̱ Pablo neꞌ chcua̱ chaꞌ caca tsoꞌo tyiquee
nguꞌ judíoñaꞌa ̱nguꞌ jiꞌi ̱ycuiꞌFélix,ngua tiꞌnu
cusuꞌ biꞌ.

25
Ndu ̱ Pablo slo Festo

1 Loꞌo liꞌ ndyalaa Festo ca quichi̱ Cesarea
chaꞌ caca yu gobernador. Sna tsa ̱ ti ngutiꞌi̱
yu quichi ̱ biꞌ, liꞌ ndyaa clya yu ca quichi ̱
Jerusalén. 2 Nu loꞌo ndyalaa yu quichi ̱ biꞌ,
liꞌ nu sti joꞌó nu laca loo loꞌo nguꞌ cusuꞌ jiꞌi̱
nguꞌ judío ni, nchcuiꞌ nguꞌ chaꞌ tiꞌí jiꞌi̱ Pablo
ca slo Festo biꞌ liꞌ; 3 juaꞌa̱ ndijña nguꞌ jiꞌi̱ yu si
cuaꞌni yu chaꞌ tsoꞌo chaꞌ ca ̱a̱ loꞌo jiꞌi ̱ Pablo ca
Jerusalén. Ndijña nguꞌ juaꞌa̱ chaꞌ cuaana ti
cua ngüiñi chaꞌ jiꞌi̱ nguꞌ loꞌo tyaꞌa nguꞌ chaꞌ
cujuii nguꞌ jiꞌi̱ Pablo laja loꞌo ñaa loꞌo nguꞌ
jiꞌi ̱ tyucui̱i ̱. 4 Pana ná ntajaꞌa̱ Festo tsiyaꞌ ti;
nacui ̱yuchaꞌ caquichi ̱CesareantsuꞌuPablo
neꞌ chcua ̱, loꞌo juaꞌa̱ yala ti xtyu̱u̱ ycuiꞌ yu
nde quichi̱ biꞌ.

5―Tsoꞌo la si stuꞌba ti tsaanguꞌnu laca loo
jiꞌi ̱ma̱ loꞌo naꞌ ―nacui̱ Festo jiꞌi̱ nguꞌ―. Tsaa
ma ̱ loꞌo naꞌ ca Cesarea chaꞌ sta ma̱ quiꞌya
jiꞌi ̱ yu biꞌ cajua, si ntsuꞌu sca chaꞌ cuxi nu
nguaꞌni yu loꞌoma ̱.

6 Ngutiꞌi̱ nu cusuꞌ Festo snuꞌ tsa̱, masi tii
tsa̱ ngutiꞌi̱ yu ca Jerusalén, liꞌ nguxtyu ̱u̱ yu
ndyaa yu nde Cesarea chaca quiyaꞌ. Ca
chaca tsa̱ ntucua Festo lo yaca xlya tsoꞌo ca
su ntucua ycuiꞌ gobernador nu loꞌo ndyuꞌu
tiꞌi̱ nguꞌ chaꞌ ca cuayáꞌ jiꞌi̱ nguꞌ. Liꞌ ngulo yu
cña jiꞌi̱ nguꞌ chaꞌ ca ̱a̱ loꞌo nguꞌ jiꞌi̱ Pablo ca slo
yu. 7 Ñaa loꞌo nguꞌ jiꞌi ̱ Pablo liꞌ. Loꞌo juaꞌa̱
ndiꞌi ̱nunguꞌnu laca loo jiꞌi̱ quichi ̱ Jerusalén,
cua ndyalaa ca ti nguꞌ. Cacua ti slo Pablo
ndu̱ nguꞌ biꞌ, loꞌo liꞌ tlyu tsa quiꞌya ngusta
nguꞌ jiꞌi ̱ nu Pablo biꞌ; pana ná tucui ndu ̱ nu
chcuiꞌ si chaꞌ liñi laca nu nchcuiꞌ nguꞌ biꞌ jiꞌi̱
Pablo. 8Nchcuiꞌ ycuiꞌ Pablo loꞌo nguꞌ biꞌ chaꞌ
tyuꞌu lubii chaꞌ jiꞌi ̱ ycuiꞌ loꞌo nguꞌ:

―Ni sca chaꞌ cuxi ná nguaꞌni naꞌ ―nacui̱
Pablo―. Ná nguaꞌni naꞌ chaꞌ cuxi cuentya
jiꞌi ̱ chaꞌ cusuꞌ nu ntsuꞌu jiꞌi̱ nguꞌ judío tyaꞌa

ya, ni ná nguaꞌni cuxi naꞌneꞌ laa tonu, la cuiꞌ
ti ná nguaꞌni naꞌ chaꞌ cuxi cuentya jiꞌi̱ cñanu
ngulo rey nu laca loo jiꞌi ̱ nguꞌ romano; biꞌ
chaꞌ ntiꞌ naꞌ chaꞌ ná ntsuꞌu quiꞌya ꞌna.

9 Pana nu Festo biꞌ ni, ngua tiꞌ yu chaꞌ
cuaꞌni tyaꞌa yu loꞌo nguꞌ judío, biꞌ chaꞌ
nchcuane yu jiꞌi̱ Pablo ndiꞌya ̱:

―¿Ha ntiꞌ nuꞌu̱ tsaa ca Jerusalén? ―nacui ̱
Festo jiꞌi̱ Pablo―, chaꞌ ca cuayáꞌ jinuꞌu̱ loꞌo
naꞌ ca ndacua.

10―Ca nde laca su nduꞌni cuayaꞌma ̱ jiꞌna
cuentya jiꞌi̱ rey jiꞌi ̱ nguꞌ romano nu laca loo
la ―nacui ̱ Pablo jiꞌi ̱ nu cusuꞌ biꞌ―, ca nde
ca cuayáꞌ jnaꞌ loꞌo nuꞌu̱ lacua―nacui ̱―. Jlo
tsoꞌo tiꞌ nuꞌu̱ chaꞌ ni sca chaꞌ cuxi ná nguaꞌni
naꞌ cuentya jiꞌi ̱ nguꞌ judío tyaꞌa naꞌ. 11 Siꞌi
ñati ̱ xñaꞌa̱ laca naꞌ; loꞌo tyalaa hora chaꞌ
cajaa naꞌ, ná cutsi ̱i ̱ naꞌ chaꞌ caja ̱a̱ liꞌ. Si ná
laca naꞌ ñati ̱ xñaꞌa ̱, ná ntsuꞌu chaꞌ ta nuꞌu̱
chacuayáꞌ tsaa naꞌ slo nguꞌ biꞌ liꞌ; biꞌ chaꞌ jña
naꞌ chacuayáꞌ jinuꞌu̱ juani chaꞌ tsaꞌa ̱ ca slo
ycuiꞌ rey jiꞌi ̱nguꞌ romano nu laca loo la, chaꞌ
cuaꞌni cuayáꞌ yu biꞌ jnaꞌ cajua.

12 Nu loꞌo cua ndyuna Festo chaꞌ biꞌ, liꞌ
nchcuiꞌ yu xi loꞌo nguꞌ cusuꞌ nu nxtyucua jiꞌi ̱
yu. Liꞌ nchcuiꞌ yu loꞌo Pablo chaca quiyaꞌ:

―Tsoꞌo ―nacui ̱ Festo jiꞌi ̱ Pablo―. Cua
ndijñanuꞌu̱ chaꞌ tsaa slo rey jiꞌi̱ nguꞌ romano
nu laca loo la chaꞌ caca cuayáꞌ jinuꞌu̱ ca
quichi ̱ biꞌ, tsaa nuꞌu̱ ca biꞌ lacua.

Ndu ̱ Pablo slo rey Agripa
13Nu loꞌo cua nteje tacui xi tsa̱, liꞌ ndyalaa

rey Agripa ca quichi ̱ Cesarea. Ndyalaa rey
loꞌo sca nu cunaꞌa̱ tyaꞌa nu naa Berenice,
chaꞌ ta nguꞌ xlyo niꞌi̱ jiꞌi ̱ nu cusuꞌ Festo biꞌ.
14 Tyu̱u̱ tsa̱ ndyanu nguꞌ slo Festo. Laja liꞌ
nchcuiꞌ Festo chaꞌ jiꞌi̱ Pablo loꞌo nguꞌ:

―Ntsuꞌu sca ñati ̱ca nde nu ngusuꞌba Félix
jiꞌi ̱ neꞌ chcua̱―nacui ̱ Festo jiꞌi ̱ nguꞌ―. 15Nu
loꞌo ngutiꞌi̱ naꞌ nde Jerusalén, liꞌ nu sti joꞌó
nu laca loo loꞌo nguꞌ cusuꞌ jiꞌi ̱ quichi ̱ biꞌ ni,
nchcuiꞌ nguꞌ loꞌo naꞌ, ngusta nguꞌ quiꞌya jiꞌi ̱
yu biꞌ; ngua tiꞌ nguꞌ chaꞌ culo naꞌ cña chaꞌ
cujuii nguꞌ jiꞌi ̱ yu liꞌ. 16 Pana nguxacui̱ naꞌ
chaꞌ jiꞌi ̱ nguꞌ chaꞌ siꞌi juaꞌa̱ nduꞌni nguꞌ ro-
mano; ná taca cuaꞌni cuayáꞌya jiꞌi̱ yu, nu loꞌo
bilya taya tyempo jiꞌi ̱yuchaꞌ tyuꞌu lubii chaꞌ
jiꞌi ̱ ycuiꞌ yu loꞌo nguꞌ su ndu ̱ nguꞌ nu ngusta
quiꞌya jiꞌi ̱. 17 Ndyalaa nguꞌ ca nde slo naꞌ
liꞌ. Loꞌo ngua chaca tsa ̱, hora ti ntucua naꞌ
lo yaca xlya tsoꞌo ca su ntucua gobernador
nu loꞌo nduꞌni cuayáꞌ naꞌ jiꞌi ̱ ñati.̱ Liꞌ ngulo
naꞌ cña chaꞌ ca ̱a̱ loꞌo nguꞌ jiꞌi ̱ nu quiꞌyu biꞌ.
18 Ngua tiꞌ naꞌ chaꞌ cua nguaꞌni yu sca chaꞌ
cuxi, pana siꞌi juaꞌa̱ ngua quiꞌya nu ngusta
nguꞌ biꞌ hichu ̱ꞌ yu; 19 cuentya jiꞌi̱ chaꞌ nu jlya
tsa tiꞌ nguꞌ judío ti, tsa biꞌ ti chaꞌ ngua biꞌ.
Loꞌo juaꞌa̱ nchcuiꞌ nguꞌ chaꞌ jiꞌi̱ sca ñati ̱ nu
naa Jesús nu cua ngujuii, nacui̱ nguꞌ, pana
nacui ̱ nu Pablo biꞌ chaꞌ xaꞌ ndyuꞌú nu Jesús
biꞌ chaca quiyaꞌ. 20Ná jlo tiꞌ naꞌ ñiꞌya̱ quiñi

chaꞌ jnaꞌ loꞌo nguꞌ biꞌ. Liꞌ nchcuane naꞌ jiꞌi ̱
Pablo si ntiꞌ yu tsaa yu ca Jerusalén chaꞌ
ca cuayáꞌ jiꞌi ̱ yu loꞌo naꞌ cajua; 21 pana cua
ndijña Pablo chacuayáꞌ jnaꞌ chaꞌ ca cuayáꞌ
jiꞌi̱ yu ca slo rey Augusto nu laca loo la. Biꞌ
chaꞌ ngulo naꞌ cña chaꞌ tyanu yu neꞌ chcua ̱,
chaꞌ ta naꞌ jiꞌi̱ yu chaꞌ tsaa yu slo rey nu laca
loo la biꞌ.

22Nchcuiꞌ rey Agripa loꞌo Festo liꞌ:
―Loꞌonaꞌnta̱ꞌ cunanaꞌ chaꞌnunchcuiꞌ yu

biꞌ ―nacui ̱ Agripa jiꞌi̱.
―La quee taca cuna nuꞌu̱ ni chaꞌ ta yu

―nacui ̱ Festo liꞌ.
23 Ca chaca tsa̱ nu Agripa loꞌo maꞌ

Berenice biꞌ, ndyacuꞌ lcaa steꞌ nguꞌ nu tsoꞌo
tsa ñaꞌa̱ chaꞌ cuaꞌni chi̱ nguꞌ quichi ̱ loo. Liꞌ
ndyaa nguꞌ su ndyuꞌu tiꞌi ̱ nguꞌ; loꞌo lcaa
xuꞌna sendaru, loꞌo nguꞌ nu laca loo jiꞌi ̱
quichi ̱, ndyaꞌa̱ nguꞌ loꞌo nguꞌ biꞌ. Liꞌngusiꞌya
Festo jiꞌi ̱ sendaru chaꞌ ca ̱a̱ loꞌo nguꞌ jiꞌi̱ Pablo
ca slo.

24 ―Ñaꞌa̱ nuꞌu̱ yiꞌa̱, rey Agripa ―nacui ̱
Festo―, juaꞌa̱ lcaa cuꞌma ̱ nu ndyuꞌu tiꞌi ̱ ma ̱
ca nde, ñaꞌa̱ tsoꞌo ma ̱ jiꞌi ̱ nu quiꞌyu re. Cua
tyu ̱u̱ tyaꞌa nguꞌ judío nchcuiꞌ chaꞌ jiꞌi̱ yu
re loꞌo naꞌ, masi ca Jerusalén, masi quichi ̱
Cesarea re. Lcaa quiyaꞌ loꞌo nchcuiꞌ nguꞌ
loꞌo naꞌ nacui̱ nguꞌ chaꞌ ntsuꞌu chaꞌ cajaa yu,
25 pana ná nchca cuayáꞌ tiꞌ naꞌ ni chaꞌ laca
chaꞌ ntsuꞌu chaꞌ cajaa yu. Liꞌ ngüijña yu ꞌna
chaꞌ ca cuayáꞌ jiꞌi̱ yu loꞌo reyAugustonu laca
loo la, biꞌ chaꞌ ngulacua tiꞌ naꞌ chaꞌ ta naꞌ jiꞌi ̱
yu chaꞌ tsaa yu ca slo rey biꞌ. 26Tsabiꞌ ti chaꞌ,
ná jlo tiꞌ naꞌ ñiꞌya̱ nu scua naꞌ quityi nu tsaa
slo xuꞌnanaꞌ, nu reynu laca loo la biꞌ, chaꞌ ta
naꞌxi chaꞌ cuentya jiꞌi̱ yu re. Biꞌ chaꞌngusiꞌya
naꞌ jiꞌi ̱yu chaꞌ ca̱a̱ yu tyatu̱ yu slo lcaa cuꞌma ̱,
juaꞌa̱ slo ycuiꞌ nuꞌu̱, rey Agripa. Juani taca
xcuane nuꞌu̱ jiꞌi̱ yu na laca nu nguaꞌni yu, liꞌ
caja ñiꞌya̱ scua naꞌ chaꞌ lo quityi biꞌ. 27 Ná
taca tsaa yu preso cajua si ná loꞌo quityi nu
nscua ñiꞌya̱ laca quiꞌya nu ntsuꞌu jiꞌi ̱ yu.

26
Nchcuiꞌ Pablo si caca cuaꞌni lyaá jiꞌi ̱ ycuiꞌ

1 ―Ta naꞌ chacuayáꞌ chcuiꞌ nuꞌu̱ juani,
si caca tyuꞌu lubii chaꞌ jinuꞌu̱ loꞌo nguꞌ re
―nacui ̱ rey Agripa jiꞌi ̱ Pablo liꞌ.
Nguaꞌni yaꞌ Pablo jiꞌi ̱ rey, liꞌ nguxana

nchcuiꞌ yu loꞌo nguꞌ:
2 ―Tsoꞌo ntsuꞌu tyiquee naꞌ, rey Agripa

―nacui ̱ Pablo―, chaꞌ slo nuꞌu̱ ndu̱ naꞌ juani
―nacui ̱―, chaꞌ ta naꞌ sca chaꞌ loꞌo cuꞌma ̱,
ñiꞌya̱ nu ngua chaꞌ ngusta nguꞌ judío tyaꞌa
na quiꞌya biꞌ jnaꞌ. 3 Jlo tiꞌ naꞌ chaꞌ nchca
cuayáꞌ tiꞌ nuꞌu̱ lcaa chaꞌ cusuꞌ nu ntsuꞌu jiꞌi ̱
nguꞌ judío tyaꞌa na; nu loꞌo lye tsa nchcuiꞌ
nguꞌ loꞌo tyaꞌa nguꞌ, nchca cuayáꞌ tiꞌ nuꞌu̱ liꞌ.
Biꞌ chaꞌ cuaꞌni nuꞌu̱ chaꞌ tsoꞌo, talo tyiquee
nuꞌu̱ cuaꞌa̱ jyaca̱ nuꞌu̱ jiꞌi ̱ lcaa chaꞌ nu chcuiꞌ
naꞌ loꞌo nuꞌu̱ juani.

Nu loꞌo bilya culuꞌu loo Jesucristo jiꞌi ̱
Pablo

4 ’Jlo tiꞌ lcaa nguꞌ judío tyaꞌa na ñiꞌya̱
nu nguaꞌni naꞌ lcaa yija ̱ loꞌo ngutiꞌi̱ naꞌ ca
quichi ̱ tyi naꞌ, masi loꞌo ngutiꞌi ̱ naꞌ ca quichi ̱
Jerusalén; 5 jlo tiꞌ nguꞌ chaꞌ biꞌ. Si ntiꞌ nguꞌ,
taca chcuiꞌ nguꞌ loꞌo ma ̱ chaꞌ nguꞌ fariseo
laca naꞌ tya loꞌo cuañiꞌ naꞌ, loꞌo juaꞌa̱ liñi la
ndaquiyaꞌ nguꞌ fariseo jiꞌi ̱ lcaa chaꞌ cusuꞌ nu
ntsuꞌu jiꞌi̱ nguꞌ judío. 6Ñiꞌya̱ nu jlya tiꞌ jyoꞌo
cusuꞌ jiꞌna chaꞌ nu nchcuiꞌ ycuiꞌ Ndyosi loꞌo
nguꞌ, juaꞌa ̱ jlya tiꞌ naꞌ juani; biꞌ chaꞌ nchca
cuayáꞌ jnaꞌ loꞌoma ̱ juani. 7Ca taꞌa tii tyucuaa
tyaꞌa tajunguꞌ Israel nu lacanguꞌ tyaꞌanani,
ntajatya nguꞌ ni jacuaꞌ cuaꞌni ycuiꞌ Ndyosi
chaꞌ tyuꞌú lcaa jyoꞌo chaca quiyaꞌ; biꞌ chaꞌ
nduꞌni tlyunguꞌ jiꞌi̱ ycuiꞌNdyosi, lcaa tsa̱ loꞌo
lcaa talya nduꞌni tlyu nguꞌ jiꞌi ̱ Ni. La cuiꞌ
juaꞌa̱ loꞌo naꞌ, jlya tiꞌ naꞌ chaꞌ biꞌ, rey Agripa;
biꞌ chaꞌ lacangustanguꞌ judío tyaꞌanaquiꞌya
jnaꞌ. 8 ¿Ni chaꞌ laca ntsuꞌu ñati ̱ cuꞌma̱ nu ná
jlya tiꞌ chaꞌ nchca jiꞌi̱ ycuiꞌ Ndyosi cuaꞌni Ni
chaꞌ tyuꞌú jyoꞌo chaca quiyaꞌ?

Nguaꞌni lyaꞌ tiꞌ Pablo jiꞌi ̱ nu ñati ̱ jiꞌi ̱ Jesu-
cristo nu ngua saꞌni la

9 ’Clyo ngua tiꞌ naꞌ chaꞌ lye tsa xcubeꞌ naꞌ
jiꞌi̱ ñati ̱nu cua ngusñi chaꞌ jiꞌi ̱ JesúsNazaret,
10 biꞌ chaꞌ nguaꞌni lyaꞌ tiꞌ naꞌ jiꞌi ̱ nguꞌ biꞌ ca
quichi ̱ Jerusalén. Ngusñi naꞌ jiꞌi ̱ tyu̱u̱ tyaꞌa
ñati ̱jiꞌi̱ Jesucristo liꞌ, ngusuꞌbanaꞌ jiꞌi ̱nguꞌneꞌ
chcua̱ xquiꞌya chacuayáꞌ nu cua nda sti joꞌó
nu laca loo jnaꞌ; stuꞌba ntsuꞌu tyiquee naꞌ
loꞌo nguꞌ nu ndyujuii jiꞌi̱ ñati ̱ jiꞌi̱ Jesucristo
biꞌ. 11 Chañi chaꞌ lye tsa nguaꞌni lyaꞌ tiꞌ naꞌ
jiꞌi̱ ñati ̱biꞌ, ngua tsa tiꞌ naꞌ chaꞌ xtyanu nguꞌ
tsiyaꞌ ti chaꞌ jiꞌi ̱ Jesús. Juaꞌa̱ nguaꞌni naꞌ lcaa
neꞌ laa jiꞌi ̱ nguꞌ judío, masi quichi ̱ loyuu re,
masi quichi̱ tyijyuꞌ la su ngusna nguꞌ, chaꞌ
ñasiꞌ̱ tsa naꞌ jiꞌi̱ nguꞌ biꞌ.

Ngusñi Pablo chaꞌ jiꞌi ̱ Jesucristo
12 ’Loꞌo liꞌ ngua sca tsa̱ ndyaꞌa̱ naꞌ tyu-

cui̱i ̱ su tsaa quichi ̱ Damasco. Ntsuꞌu quityi
chacuayáꞌ nu nda sti joꞌó nu laca loo la jnaꞌ,
chaꞌ cuaꞌni naꞌ la cuiꞌ cña cuxi biꞌ ca quichi ̱
biꞌ. 13Nde hora ngua, rey Agripa, liꞌ ndacaꞌa̱
sca xee tlyu jiꞌi̱ ycuiꞌ Ndyosi nde cua ̱; lcaa
su ndu̱ cua loꞌo tyaꞌa ndyaꞌa̱ ya ngujuiꞌi̱ xee
biꞌ lo yuu. Joꞌo la ngujuiꞌi̱ xee cuichaa, lye la
ngujuiꞌi ̱ xee biꞌ. 14 Lcaa ya nclyú ya tyucui ̱i̱
biꞌ, chaꞌ ndyutsi ̱i̱ tsa ya. Liꞌ nchcuiꞌ Ni xi
loꞌo naꞌ; chaꞌcña ꞌna, chaꞌcña jiꞌi̱ nguꞌ judío
nchcuiꞌ Ni loꞌo naꞌ: “Saulo, Saulo”, nacui ̱ Ni
jnaꞌ, “¿ni chaꞌ laca lye tsa nxu ̱u̱ tyaꞌa nuꞌu̱
loꞌo naꞌ?” nacui̱ Ni. “La cuiꞌ ca nuꞌu̱ nduꞌni
chaꞌ quicha tiꞌ ycuiꞌ nuꞌu̱; ñiꞌya̱ nduꞌni sca
toro, juaꞌa̱ nduꞌni nuꞌu̱. Na ntyijiꞌi̱ quiyaꞌ
toro la cuiꞌ seꞌi̱ su ndatu̱ nguꞌ yaca cha siyuꞌ
niꞌ; loꞌo juaꞌa̱ nuꞌu̱, nduꞌni ñuꞌu̱ jiꞌi̱ ycuiꞌ ca ti
nuꞌu̱.” 15 “¿Tilaca laca nuꞌu̱, Xuꞌna?” ni naꞌ jiꞌi̱
Ni liꞌ. “Jesús laca naꞌ”, nacui ̱Ni. “Jiꞌi ̱ ycuiꞌnaꞌ
ndyuꞌni nuꞌu̱ chaꞌ ca quicha tiꞌ naꞌ”, nacui ̱

Ni. 16 “Tyatu̱ nuꞌu̱ juani. Cua nguluꞌu loo naꞌ
jinuꞌu̱ juani chaꞌ cuaꞌni nuꞌu ̱ cña jnaꞌ, chaꞌ
cachaꞌ nuꞌu̱ jiꞌi̱ xaꞌ ñati ̱ chaꞌ cua naꞌa ̱ nuꞌu̱
jnaꞌ tsa ̱ juani. Loꞌo juaꞌa ̱ ntsuꞌu chaꞌ ta nuꞌu̱
chaꞌ loꞌo nguꞌ, lcaa ñaꞌa̱ chaꞌ nu culuꞌu naꞌ
jinuꞌu̱ nde loo la. 17 Cuaꞌni lyaá naꞌ jinuꞌu̱
yaꞌ nguꞌ judío tyaꞌa cusu ̱u̱ nuꞌu̱, loꞌo jiꞌi ̱ nguꞌ
xaꞌ tsuꞌ si cuaꞌni tyaala nguꞌ. Loꞌo juaꞌa ̱ culo
naꞌ cña jinuꞌu̱ chaꞌ tsaa nuꞌu̱ slo nguꞌ xaꞌ
tsuꞌ, 18 chaꞌ ñiꞌya̱ si ndyaꞌa̱ nguꞌ cuityi ̱ꞌ, juaꞌa̱
ndyaꞌa̱ ñati ̱biꞌ chalyuu; ñiꞌya ̱ si talya tsa ñaꞌa̱
su ndyaꞌa̱ nguꞌ, juaꞌa̱ ndyuꞌni nguꞌ biꞌ. Biꞌ
chaꞌntsuꞌu chaꞌ culuꞌunuꞌu̱ chaꞌ jnaꞌ jiꞌi ̱nguꞌ
biꞌ, chaꞌ xñi nguꞌ chaꞌ jnaꞌ. Liꞌ ngaꞌaa tyaꞌa̱
nguꞌ su talya ñaꞌa ̱, ñiꞌya̱ si cuityi ̱ꞌ ti nguꞌ; taca
tyaꞌa ̱ nguꞌ tyucui ̱i̱ su xee cuentya jiꞌi ̱ ycuiꞌ
Ndyosi, taca ñaꞌa ̱ nguꞌ liꞌ. Satanás laca nu
nclyo cña jiꞌi̱ nguꞌ biꞌ juani, pana ca liꞌ caca
nguꞌ ñati ̱ jiꞌi ̱ ycuiꞌ Ndyosi. Ntsuꞌu chaꞌ xñi
nguꞌ biꞌ chaꞌ jnaꞌ, chaꞌ taca cuiꞌya ycuiꞌ Ni
chaꞌ clyu tiꞌ jiꞌi ̱ chaꞌ cuxi nu ntsuꞌu jiꞌi̱ nguꞌ
biꞌ. Liꞌ caca stuꞌba chaꞌ jiꞌi̱ nguꞌ biꞌ loꞌo ñati ̱
nu cua lubii cresiya jiꞌi̱ xquiꞌya naꞌ”, nacui̱
ycuiꞌ Jesús ꞌna liꞌ.

Ndaquiyaꞌ Pablo jiꞌi ̱ chaꞌ nu nchcuiꞌ ycuiꞌ
Ndyosi loꞌo yu

19 ’Cusuꞌ rey Agripa, cua nguaꞌni naꞌ cña
nungulo Jesús jnaꞌ, nu loꞌo nguluꞌu loo Jesús
jnaꞌ. 20 Clyo nguluꞌu naꞌ jiꞌi̱ nguꞌ judío tyaꞌa
nanundiꞌi̱ caquichi ̱Damasco, chaꞌ culochu̱ꞌ
nguꞌ jiꞌi ̱ lcaa chaꞌ cuxi nu ntsuꞌu tsa tyiquee
nguꞌ jiꞌi̱ tya saꞌni la, chaꞌ xñi nguꞌ chaꞌ jiꞌi̱
ycuiꞌ Ndyosi liꞌ; loꞌo juaꞌa̱ xcuiꞌ chaꞌ tsoꞌo
ntsuꞌu chaꞌ cuaꞌni nguꞌ liꞌ, chaꞌ ca cuayáꞌ
tiꞌ xaꞌ ñati ̱ chaꞌ cua nguxcutsaꞌa̱ Ni cresiya
jiꞌi ̱ nguꞌ biꞌ. La cuiꞌ juaꞌa̱ nguluꞌu naꞌ jiꞌi̱
nguꞌ Jerusalén, loꞌo jiꞌi̱ nguꞌ lcaa quichi ̱ nu
ndiꞌi ̱ loyuu su cuentya Judea re. Loꞌo liꞌ
nguluꞌu naꞌ chaꞌ biꞌ jiꞌi ̱ nguꞌ xaꞌ tsuꞌ. 21 Biꞌ
chaꞌ ntejeyaꞌ nguꞌ judío tyaꞌa na jnaꞌ toꞌ laa
tlyu, chaꞌ ngua tiꞌ nguꞌ chaꞌ cujuii nguꞌ jnaꞌ.
22 Ná sca ntiꞌ naꞌ lo cña re, chaꞌ nxtyucua
ycuiꞌNdyosi jnaꞌ lcaa tsa ̱ chaꞌ culuꞌunaꞌ chaꞌ
jiꞌi ̱ Ni jiꞌi̱ lcaa ñati,̱ masi jiꞌi̱ nguꞌ tlyu, masi
jiꞌi ̱ nguꞌ tiꞌi. La cuiꞌ ti chaꞌ nclyuꞌu naꞌ jiꞌi̱
nguꞌ juani ñiꞌya̱ nu nguscua jyoꞌo cusuꞌ nu
ngua tuꞌba jiꞌi̱ ycuiꞌ Ndyosi nu ngua saꞌni
la; cua nguscua nguꞌ lcaa chaꞌ nu caca nde
loo la, loꞌo la cuiꞌ chaꞌ biꞌ laca nu nguscua
jyoꞌo Moisés. 23 Cua nguscua nguꞌ chaꞌ lye
tsa xcubeꞌ ñati ̱ jiꞌi ̱ nu Cristo biꞌ nde loo la;
ntsuꞌu chaꞌ cajaa yu, loꞌo liꞌ Cristo laca nu
clyo nu tyuꞌú chaca quiyaꞌ loꞌo cua ngujuii
yu. Cua nguscua nguꞌ chaꞌ tyuꞌú yu chaca
quiyaꞌ chaꞌ cuaꞌni lyaá Ni jiꞌi̱ lcaa na, masi
nguꞌ judío tyaꞌa na, masi nguꞌ xaꞌ tsuꞌ. Juaꞌa̱
nclyuꞌu naꞌ jiꞌi ̱ ñati.̱

Ngua tsa tiꞌPablo chaꞌxñi reyAgripachaꞌ
jiꞌi ̱ Jesús

24Nu loꞌo nchcuiꞌ Pablo juaꞌa̱ loꞌo nguꞌ, liꞌ
lye nchcuiꞌ Festo loꞌo:

―Na loco nuꞌu̱, Pablo―nacui ̱ Festo jiꞌi̱―.
Chaꞌ lye tsa nchcuiꞌ nuꞌu̱ lo quityi, biꞌ chaꞌ
cua ngüichi ̱yaa hique nuꞌu̱ ―nacui̱.

25Nguxacui̱ Pablo chaꞌ jiꞌi ̱ nu cusuꞌ biꞌ liꞌ:
―Siꞌi na loco naꞌ, cusuꞌ ―nacui̱ Pablo jiꞌi ̱

Festo―. Ná nguichi ̱ chaꞌ nu nchcuiꞌ naꞌ,
xcuiꞌ chaꞌ liñi nda naꞌ loꞌo ma̱. 26 Cua jlo tiꞌ
rey Agripa re, xquiꞌya chaꞌ nchca cuayáꞌ tiꞌ
nu cusuꞌ chaꞌ biꞌ; biꞌ chaꞌ tlyu tyiquee naꞌ
loꞌo nchcuiꞌ naꞌ loꞌo nu cusuꞌ re. Loꞌo juaꞌa ̱
jlo tiꞌ nu cusuꞌ ñiꞌya̱ ngua chaꞌ biꞌ, chaꞌ siꞌi
na cuaana ti ngua chaꞌ jiꞌi ̱ Jesús. 27 Cusuꞌ
rey Agripa, ¿ha jlya tiꞌ nuꞌu̱ chaꞌ nu nguscua
jyoꞌo cusuꞌnungua tuꞌba jiꞌi ̱ ycuiꞌNdyosi nu
ngua saꞌni? Jlo tiꞌ naꞌ chaꞌ loꞌo nuꞌu̱ jlya tiꞌ
chaꞌ biꞌ ―nacui ̱ Pablo jiꞌi ̱ rey Agripa.

28―¿Ha yala ti ntiꞌ nuꞌu̱ chaꞌ caca naꞌ ñati ̱
jiꞌi ̱ Jesucristo? ―nacui ̱ rey Agripa jiꞌi̱ Pablo
liꞌ.

29 ―Masi yala ti, masi ca tiyaꞌ la ―nacui ̱
Pablo―, tsoꞌo tsa si xñi lcaa tyaꞌa ma ̱ chaꞌ
biꞌ, loꞌo nuꞌu̱, rey Agripa, loꞌo lcaa cuꞌma ̱ nu
ndyuna ma ̱ chaꞌ nuꞌ nchcuiꞌ naꞌ loꞌo ma ̱ tsa ̱
juani; tsoꞌo tsa si caca stuꞌba chaꞌ jiꞌi ̱ma ̱ loꞌo
naꞌ loꞌo xñima ̱ chaꞌbiꞌ liꞌ. Sca ti chaꞌná tsoꞌo,
si sca ̱ꞌnguꞌ jiꞌi̱ ma ̱ loꞌo carena chcua ̱ñiꞌya̱ nu
ngusca ̱ꞌ nguꞌ jnaꞌ.

30 Cua ndye nchcuiꞌ Pablo loꞌo nguꞌ, liꞌ
ndatu̱ rey, ndatu̱ gobernador loꞌo maꞌ
Berenice, loꞌo juaꞌa̱ ndatu̱ lcaanguꞌnungaꞌa ̱
loꞌo nguꞌ biꞌ liꞌ. 31Nduꞌu nguꞌ lijya̱ nguꞌ nde
liyaꞌ liꞌ. Nchcuiꞌ tsaca nguꞌ loꞌo tyaꞌa nguꞌ:

―Ná ntsuꞌu chaꞌ cuxi nu nguaꞌni nu
quiꞌyu jua ―nacui̱ nguꞌ jiꞌi̱ tyaꞌa nguꞌ―. Ná
ntsuꞌu chaꞌ cujuii nguꞌ jiꞌi ̱ yu, ni ná ntsuꞌu
chaꞌ tyuꞌú yu neꞌ chcua̱.

32Nchcuiꞌ Agripa loꞌo Festo liꞌ:
―Taca culaá na jiꞌi̱ yu re nquichaꞌ, si ná

ngüijña ycuiꞌ yu chaꞌ ca cuayáꞌ jiꞌi̱ yu ca slo
rey nu laca loo la―nacui ̱ Agripa jiꞌi̱ Festo.

27
Nda nguꞌ jiꞌi ̱ Pablo ndyaa ca quichi ̱Roma

1 Loꞌo liꞌ ngua stuꞌba chaꞌ jiꞌi̱ nguꞌ loꞌo
tyaꞌa nguꞌ chaꞌ ta nguꞌ jiꞌi ̱ Pablo tsaa yu ca
loyuu su cuentya Italia. Loꞌo naꞌ nu nscua ̱
quityi re, ngutaꞌa̱ naꞌ loꞌonguꞌ liꞌ. Ngulonguꞌ
cña jiꞌi ̱ sca capitán jiꞌi ̱ sendaru nu naa Julio
chaꞌ tsaa loꞌo jiꞌi̱ Pablo loꞌo xaꞌ preso. Julio
laca capitán jiꞌi ̱ taju sendaru nu cuentya jiꞌi ̱
Augusto. 2 Loꞌo juaꞌa ̱ ndyaa Aristarco nguꞌ
Tesalónica loꞌo ya. (Quichi ̱ Tesalónica ndiꞌi ̱
ca loyuu su cuentya Macedonia.) Ndyaa ya
ndyatí ̱ ya neꞌ sca yaca niꞌi ̱ nu cua tsaa ti
nde tyu̱u̱ tyaꞌa quichi ̱ nde loyuu su cuentya
Asia. Loꞌo juaꞌa̱ quichi ̱ tyi xuꞌna yaca niꞌi̱ biꞌ
naa Adramitio. 3 Nduꞌu ya ndyaa ya liꞌ, ca
chaca tsa̱ ndyalaa ya ca quichi ̱ Sidón. Tsoꞌo
tsa tyiquee nu Julio biꞌ, nda biꞌ chacuayáꞌ
jiꞌi ̱ Pablo chaꞌ tsaa yu slo tyaꞌa tsoꞌo yu nu
ndiꞌi̱ quichi ̱ biꞌ, chaꞌ xtyucua xi tyaꞌa yu jiꞌi ̱

yu. 4Loꞌo liꞌ nduꞌu ya ndyaa ya chaca quiyaꞌ
loꞌo yaca niꞌi̱ biꞌ. Cacua ti tuꞌba yuu Chipre
nteje tacui ya liꞌ; laꞌa tsuꞌ coca ndyanu loyuu
btyi biꞌ, chaꞌ ná nda cuiꞌi ̱ chacuayáꞌ tsaa ya
chaca tsuꞌ loyuu biꞌ. 5 Juaꞌa̱ ngua chaꞌ ndyaa
ya tyucui̱i ̱ lo tyujoꞌo nu nteje tacui cacua ti
tuꞌba yuuCilicia loꞌo Panfilia, ñaꞌa̱ cuayáꞌnu
ndyalaa ya quichi ̱Mira ca loyuu su cuentya
Licia.

6 Ca quichi ̱ biꞌ ngujui chaca yaca niꞌi̱ jiꞌi ̱
capitán jiꞌi̱ sendaru biꞌ. Quichi̱ tyi xuꞌna
yaca niꞌi̱ biꞌ naa Alejandría. Na cua tsaa ti
biꞌ ca loyuu su cuentya Italia, biꞌ chaꞌ ngulo
capitán biꞌ cña jiꞌi ̱ ya chaꞌ tyatí̱ ya neꞌ yaca
niꞌi ̱ biꞌ, chaꞌ tsaa loꞌo jiꞌi ̱ ya ndejua. 7 Tyu ̱u̱
tsa tsa̱ ngutaꞌa̱ ya lo hitya liꞌ, chaꞌ tiyaꞌ tsa
ndyaꞌa̱ yaca niꞌi̱ biꞌ. Lquiꞌya ti ndyalaa ya
cacua ti quichi ̱ Gnido liꞌ, chaꞌ lye tsa nguaꞌa
cuiꞌi̱ jiꞌi ̱ yaca niꞌi ̱ biꞌ. Liꞌ nteje tacui ya cacua
ti toꞌ quichi ̱ Salmón chaꞌ tsaa ya cacua la
toꞌ yuu nu naa Creta nu ndiꞌi̱ claꞌbe tyujoꞌo,
chaꞌ ngaꞌaa ndyaca lye cuiꞌi̱ nde jua, ngua tiꞌ
nguꞌ. 8Tiyaꞌ tsa ndyaꞌa̱ yaca niꞌi̱ biꞌ, laja loꞌo
nteje tacui cacua ti toꞌ loyuu biꞌ; liꞌ ndyalaa
ya su naa Buenos Puertos, nu ndiꞌi ̱ cacua ti
quichi ̱ Lasea.

9Cua quiñaꞌa̱ tsa tsa̱ ngunaꞌ jiꞌi ̱ ya xquiꞌya
cuiꞌi̱ biꞌ, chaꞌ lquiꞌya tsa cua nteje tacui yaca
niꞌi ̱ lo tyujoꞌo tyucui̱i ̱ su lijya̱ ya ca Buenos
Puertos. Cua ndyatí̱ coꞌ tlyaꞌ nu lye tsa
ndyaca cuiꞌi̱ tlyaꞌ liꞌ; biꞌ chaꞌ nchcuiꞌ Pablo
loꞌo nguꞌ nu laca loo liꞌ:

10 ―Ngaꞌaa tsoꞌo chaꞌ tsaa la na juani,
cusuꞌ ―nacui ̱ Pablo jiꞌi̱ nguꞌ―. Cua ngua tii
naꞌ chaꞌ quiñuꞌu̱ yaca niꞌi ̱ re, chcunaꞌ lcaa
yuꞌba liꞌ ―nacui ̱―, loꞌo juaꞌa̱ ntsuꞌunu cajaa
lo hitya liꞌ.

11 Pana ná ndyuna capitán jiꞌi̱ sendaru
chaꞌ nu nchcuiꞌ Pablo loꞌo; jlo la tiꞌ nguꞌ nu
nclyaꞌ yaꞌ yaca niꞌi ̱ loꞌo nu laca loo jiꞌi̱ yaca
niꞌi ̱ biꞌ, ngua tiꞌ nguꞌ. 12 Tyu ̱u̱ tyaꞌa nguꞌ,
ngulacua tiꞌ nguꞌ chaꞌ tsoꞌo la si tya tsaa la
yaca niꞌi ̱ biꞌ ca quichi ̱ Fenice ca nde loo la
xi; la cuiꞌ loyuu Creta biꞌ ndiꞌi̱ quichi ̱ Fenice,
panande loo laxi. Jlo tiꞌnguꞌ chaꞌndequichi ̱
Fenice tsoꞌo la tyanuyacaniꞌi̱ tyucui tyempo
tlyaꞌ, chaꞌ ná ndyaca lye cuiꞌi ̱ tlyaꞌ ndejua;
biꞌ chaꞌ ná tsoꞌo tyanu yaca niꞌi ̱ ca Buenos
Puertos, ngua tiꞌ nguꞌ.

Lye tsa ndyaca cuiꞌi̱ lo tyujoꞌo
13 Loꞌo liꞌ nguxana ndyaca sca cuiꞌi̱ tsoꞌo,

biꞌ chaꞌ ngulacua tiꞌ nguꞌ chaꞌ tsoꞌo la masi
tsaa clya ya ca quichi ̱ Fenice biꞌ. Nduꞌu ya
ndyaa ya loꞌo yaca niꞌi̱ liꞌ. Ndyanu ya cacua
ti toꞌ loyuu su cuentya Creta biꞌ, 14 pana
tiyaꞌ la ngutsaꞌa ̱ cuiꞌi̱; chaca quiyaꞌ tyaala
tsa ngua biꞌ liꞌ, chaꞌ nde lo yuu btyi biꞌ lijya ̱
cuiꞌi̱. Tyaala tsa cuiꞌi̱ nu naa Nordeste biꞌ,
15 nducuniꞌi ̱ cuiꞌi̱ biꞌ jiꞌi ̱ yaca niꞌi ̱ macala su
ntiꞌ tsaa loꞌo jiꞌi ̱ ya liꞌ. 16Nteje tacui ya cacua
ti su ndiꞌi̱ sca yuu claꞌbe sube ti nu naa

Clauda; joꞌo la xi ngua cuiꞌi̱ sca hora ti liꞌ,
biꞌ chaꞌ sa cuꞌ ti ntucua laqui ya jiꞌi ̱ canoa
chaꞌ tyuꞌu biꞌ lo hitya, chaꞌ xcoꞌo ya jiꞌi ̱ neꞌ
yaca niꞌi ̱. Ntucua ju̱u̱ hique canoa biꞌ, chaꞌ
tyucua laqui ya jiꞌi̱. 17 Nu loꞌo cua ndyuꞌu
coꞌo canoa biꞌ, liꞌ ngüixii̱̱ nguꞌ reta tonu siiꞌ
tyiꞌi ̱ ca chu ̱ꞌ yacaniꞌi̱ biꞌ, chaꞌná culaꞌa clyooꞌ
jiꞌi̱ yacaniꞌi ̱. Ntsi̱i ̱ tsa nguꞌ si tyacua ya su lati
hitya claꞌbe tyujoꞌo, ca lo yusi̱ nu naa Sirte,
biꞌ chaꞌndaꞌya nguꞌ tasá nungutacui lo yaca
niꞌi ̱ chaꞌngaꞌaa tucuniꞌi̱ cuiꞌi̱ jiꞌi ̱ lateꞌ biꞌ, chaꞌ
ngaꞌaa xna loꞌo lye cuiꞌi ̱ jiꞌi̱ yaca niꞌi̱ biꞌ liꞌ.
18 Ca chaca tsa̱ ñaꞌa̱ ti lye tsa ndyaca cuiꞌi̱,
loꞌo juaꞌa̱ lye tsantyijiꞌi̱ clyooꞌ jiꞌi̱ yacaniꞌi̱, biꞌ
chaꞌ nguxana nguꞌ nchcua ̱a̱ nguꞌ yuꞌba nu
ntsuꞌu neꞌ yaca niꞌi̱ lo hitya tyujoꞌo. 19 Tsa̱
nchca tyuna, liꞌ nchcua̱a ̱ ya lcaa yaꞌ xña nu
ntucua jiꞌi̱ yaca niꞌi ̱ biꞌ, nu nduꞌni nguꞌ cña
loꞌo nquichaꞌ; loꞌo yaꞌ ycuiꞌ ya nguxcua ̱a ̱ ya
yaꞌ xña biꞌ lo hitya. 20 Tyu ̱u̱ tsa̱ ngaꞌaa naꞌa̱
ya xee cuichaa liꞌ, ngaꞌaa naꞌa̱ ya cualya
loꞌo cuii nu ngaꞌa ̱ nde cua̱, hasta loꞌo ngaꞌaa
tyuꞌú ya xquiꞌya cuiꞌi̱ tyaala biꞌ, ngulacua tiꞌ
ya.

21Cua ngua tyu ̱u̱ tsa̱ nu ngaꞌaa ndyacu ya
tsiyaꞌ ti, biꞌ chaꞌ ndatu̱ Pablo chaꞌ chcuiꞌ yu
loꞌo nguꞌ biꞌ liꞌ:

―Cuꞌma ̱ nguꞌ tyaꞌa ndyaꞌa̱ na ―nacui ̱
Pablo jiꞌi ̱ nguꞌ―, tsoꞌo la ngua si cua ngüiꞌya
ma ̱ cuentya jiꞌi̱ chaꞌ nu nchcuiꞌ naꞌ loꞌo ma ̱
tya clyo, chaꞌ tyanu na ca loyuu su cuentya
Creta biꞌ. Juani ngunaꞌ yuꞌba jiꞌi̱ ma ̱, loꞌo
juaꞌa̱ cua ngunuꞌu̱ yaca niꞌi̱ re. 22 Pana
cuaꞌni tlyu tyiquee ma ̱ juani, taca jlya tiꞌ
ma ̱ chaꞌ ni sca ma ̱ ná nscua chaꞌ cajaa ma̱,
masi chcunaꞌ yaca niꞌi̱ re. 23 Jlo tiꞌ ma ̱ chaꞌ
ycuiꞌ Ndyosi laca nu Xuꞌna naꞌ, chaꞌ cña jiꞌi̱
ycuiꞌNi ndyuꞌni naꞌ. Talya ti nguluꞌu loo sca
xca̱ jiꞌi̱ ycuiꞌNdyosi ꞌna; 24ndiꞌya ̱ nchcuiꞌ nu
biꞌ loꞌo naꞌ: “Ná cutsi̱i ̱ nuꞌu̱, Pablo”, nacui ̱
xca̱ biꞌ jnaꞌ. “Na cua nscua chaꞌ tyatu̱ nuꞌu̱
slo rey jiꞌi ̱ nguꞌ romano nu laca loo la”,
nacui̱, “biꞌ chaꞌ cuaꞌni lyaá ycuiꞌ Ndyosi jiꞌi̱
lcaa nguꞌ tyaꞌa ndyaꞌa ̱ nuꞌu̱ neꞌ yaca niꞌi̱ re
xquiꞌya nuꞌu̱, chaꞌ nuꞌu̱ laca tuꞌba jiꞌi̱ Ni.”
25 Cuaꞌni tlyu tyiquee ma̱ lacua. Jlya tiꞌ naꞌ
chaꞌ nu cua nchcuiꞌ ycuiꞌ Ndyosi loꞌo naꞌ;
jlo tiꞌ naꞌ chaꞌ caca chaꞌ jiꞌna ñiꞌya̱ nu nacui ̱
xca̱ jiꞌi̱ ycuiꞌ Ndyosi jnaꞌ, 26masi clyo ntsuꞌu
chaꞌ tsaa loꞌo cuiꞌi̱ jiꞌna ca sca loyuu claꞌbe
tyujoꞌo.

27 Cua ndye tucua semana nu ndyaa loꞌo
cuiꞌi̱ jiꞌi̱ ya juaꞌa̱ ti, ca liꞌ ndyalaa ya sca
tyujoꞌo su nchcuiꞌ nguꞌ jiꞌi ̱, tyujoꞌo Adria.
Ngua claꞌbe talya nu loꞌo ngua tii nguꞌ nu
nclyaꞌ yaꞌ yaca niꞌi ̱ chaꞌ ntsuꞌu yuu btyi
cacua ti; 28 biꞌ chaꞌ ngusuꞌba cuayáꞌ nguꞌ
jiꞌi̱ hitya, ni tsa lo cuayáꞌ clyaa hitya. Liꞌ
nquije chaꞌ jiꞌi̱ nguꞌ chaꞌ calaa tyii ntucua
scuá metro cuayáꞌ clyaa hitya biꞌ. Ca nde
loo laxingusuꞌbacuayáꞌnguꞌ jiꞌi̱ hitya chaca
quiyaꞌ, calaa ntucua cati ti metro cuayáꞌ

clyaahitya liꞌ. 29Ntsi ̱i̱ nguꞌ si tyaꞌni caꞌa ̱ siyuꞌ
yaca niꞌi ̱ chu̱ꞌ quee tlyu, biꞌ chaꞌ nguxlyuꞌu
nguꞌ jacua tyaꞌa chcua ̱ ngratu lo ju̱u̱ nde
siyuꞌ yaca niꞌi̱, chaꞌ ngaꞌaa tyaꞌa̱ la. Loꞌo liꞌ
ndyutsi ̱i̱ tya nguꞌ ndiꞌi̱ nguꞌ, ntajatya nguꞌ
ñaꞌa ̱ cuayáꞌnuquixeechaca tsa̱. 30Laja liꞌnu
nguꞌ nu ndyalaꞌ yaꞌ yaca niꞌi̱ biꞌ ni, cuaana ti
ndaꞌya nguꞌ jiꞌi ̱ canoa lo hitya loꞌo ju̱u̱; chaꞌ
cuiñi ti nchcuiꞌ nguꞌ chaꞌ cua tsaa ti nguꞌ
xlyuꞌu nguꞌ xaꞌ chcua ̱ ngratu nde que yaca
niꞌi̱, chaꞌngua tiꞌnguꞌ tyaanguꞌ cuaana ti neꞌ
canoa biꞌ. 31 Liꞌ nchcuiꞌ Pablo loꞌo sendaru,
juaꞌa̱ loꞌo capitán jiꞌi ̱ nguꞌ:

―Si ná tyanunguꞌnundyalaꞌyaꞌyacaniꞌi ̱,
cajaa lcaa ma ̱ neꞌ hitya ―nacui ̱ Pablo jiꞌi̱
sendaru.

32 Hora ti ngusiꞌyu sendaru ju̱u̱ nu
ndyaaca̱ꞌ jiꞌi̱ canoa liꞌ, nguxtyú nguꞌ jiꞌi ̱ juaꞌa̱
ti lo hitya, ndyaa liꞌ; ná loꞌo ñati ̱ndyaa.

33Cuaquixee ti chaca tsa̱, liꞌnchcuiꞌPablo
loꞌo nguꞌ chaꞌ cacu nguꞌ xi.

―Cua ndye tucua semana juani ―nacui̱
Pablo jiꞌi̱ nguꞌ―, loꞌo ná ndyacu ma̱ tsiyaꞌ ti,
ni ná ngujuaꞌ tsoꞌo ma ̱ ―nacui̱―. 34Tsoꞌo la
si cacu ma ̱ xi juani chaꞌ caja juersa jiꞌi̱ ma ̱.
Ni sca cuꞌma ̱ ná nscua chaꞌ cajaa ma ̱, ni ná
ca quichama ̱.

35 Loꞌo ndye nchcuiꞌ Pablo loꞌo nguꞌ, liꞌ
ngusñi yu sca xlyá. Ndya yu xlyaꞌbe jiꞌi ̱ ycuiꞌ
Ndyosi slo lcaa nguꞌ, ngusaꞌbe yu xlyá biꞌ,
ndyacu yu liꞌ. 36 Tsoꞌo la ngua tyiquee nguꞌ
chaꞌ naꞌa̱ nguꞌ ñiꞌya̱ nu nguaꞌni Pablo, biꞌ
chaꞌ ndyacu lcaa nguꞌ xi liꞌ; 37 tucua siyento
ntucua snayala tyii ntucua scuá tyaꞌa ñati,̱
tsa lo cua tyaꞌa ya ntsuꞌu ya neꞌ yaca niꞌi̱
biꞌ. 38Lcaa nguꞌ ndyacu nguꞌ ñaꞌa̱ cuayáꞌ nu
nguaalaꞌ tiꞌ nguꞌ. Liꞌ ngulo nguꞌ yuꞌba jiꞌi ̱,
ndye nguxcua ̱a̱ nguꞌ jiꞌi ̱ lcaa siꞌyu trigo biꞌ lo
hitya, chaꞌ ca lasa la xi yaca niꞌi ̱ liꞌ.

Ndye chaꞌ jiꞌi ̱ yaca niꞌi ̱
39 Loꞌo nguxee chaca tsa̱, liꞌ naꞌa̱ ya chaꞌ

cua ndyalaa ya sca toꞌ yuu, pana ná ngüiꞌya
nguꞌ cuentya macala laca su ndyalaa ya.
Naꞌa̱ nguꞌ sungaꞌa̱ xi yusi̱ toꞌyuubtyi biꞌ, loꞌo
juaꞌa̱ ti ̱ ti nscua hitya ca biꞌ. Ngua tiꞌ nguꞌ
chaꞌ tsoꞌo la si xtyii yaca niꞌi ̱ lo yusi̱i̱ biꞌ, si
caja ñiꞌya̱ nu tyeje tacui yaca niꞌi ̱ cajua; 40biꞌ
chaꞌ ngusiꞌyu nguꞌ reta jiꞌi ̱ chcua ̱ ngratu su
ndyaaca̱ꞌ yaca niꞌi ̱ nde siyuꞌ, ndyanu chcua̱
ngratu neꞌ hitya. Liꞌ ngusati̱ꞌ nguꞌ yaꞌ yaca
niꞌi̱, ngutacui nguꞌ tasá lo yaca chaꞌ tucuniꞌi̱
cuiꞌi ̱ jiꞌi ̱ yaca niꞌi ̱ tsaa ca biꞌ. 41Ndyaa ya liꞌ,
ndyalaayacaniꞌi ̱ sca seꞌi̱ sunxna tucua tyaꞌa
yaꞌ hitya. Lati tsa hitya jua xquiꞌya yusi̱,
biꞌ chaꞌ ndyaa scua hique yaca niꞌi ̱ lo yusi̱
biꞌ liꞌ, nguxana nclyaꞌa clyooꞌ tonu jiꞌi ̱ siyuꞌ
yaca niꞌi̱ biꞌ liꞌ. 42Ngulacua tiꞌ sendaru chaꞌ
si ntsuꞌu chaꞌ xcuatya nguꞌ lo hitya, loꞌo ti
xna lcaa preso jiꞌi ̱ nguꞌ; biꞌ chaꞌ ngulacua tiꞌ
nguꞌ chaꞌ tsoꞌo la cujuii nguꞌ jiꞌi ̱ lcaa preso
yala ti. 43 Pana ná nda capitán chacuayáꞌ

jiꞌi ̱ sendaru chaꞌ cujuii nguꞌ jiꞌi̱ preso, chaꞌ
ná ntiꞌ capitán biꞌ cujuii jiꞌi̱ Pablo. Liꞌ ngulo
capitán cña jiꞌi ̱ lcaa nguꞌ nu nchca jiꞌi ̱ nguꞌ
xcuatya nguꞌ, chaꞌ tsaa nguꞌ lo hitya chaꞌ
tyuꞌu tsoꞌo ti nguꞌ ca loyuu btyi; 44 nguꞌ nu
ná nchca xcuatya ni, ntsuꞌu chaꞌ xñi nguꞌ
ngocaꞌ, masi xñi nguꞌ yuꞌbe yaca niꞌi ̱ ti biꞌ.
Loꞌo juaꞌa̱ tsoꞌo tindyalaa lcaaya toꞌyuubtyi
biꞌ liꞌ.

28
Ndiꞌi ̱ Pablo loyuu su cuentya Malta nde

claꞌbe tyujoꞌo
1 Cua nduꞌu ya toꞌ tyujoꞌo, loꞌo liꞌ nchcuiꞌ

nguꞌ ca tyi loꞌoya chaꞌ loyuu su ca tyi nguꞌbiꞌ
naaMalta. 2Nguaꞌni tyaꞌna tiꞌ nguꞌ ca tyi jiꞌi ̱
ya liꞌ; nguxtyuꞌu nguꞌ sca quiiꞌ tlyu toꞌ hitya,
xquiꞌya chaꞌ ndaꞌya tyo, loꞌo juaꞌa̱ tlyaꞌ tsa
ndyaca, liꞌ nchcuiꞌ nguꞌ loꞌo ya chaꞌ tsaa ya
toꞌ lquiiꞌ chaꞌ ca chcatsu̱ ya xi. 3Ndyaa Pablo
xi xaca, liꞌ ngusta yu la xi yaca lo quiiꞌ; chaꞌ
tyiqueꞌ tsa, hora ti ndyuꞌu tucua sca cuaña
tyaala nu ndyacu yaꞌ yu, liꞌ ndyanu ndacui
cuaña yaꞌ yu. 4Naꞌa ̱ nguꞌ ca tyi jiꞌi ̱ cuaña nu
ndacui yaꞌ Pablo, loꞌo hora ti nchcuiꞌ nguꞌ
loꞌo tyaꞌa nguꞌ liꞌ:

―Ñati ̱ nu cua ndyujuii jiꞌi ̱ tyaꞌa laca nu
quiꞌyu cua ―nacui̱ nguꞌ jiꞌi̱ tyaꞌa nguꞌ―.
Masi cua ngulaá yu jiꞌi ̱ tyujoꞌo, pana cajaa
yu juani, chaꞌ ñati ̱xñaꞌa̱ laca yu.

5 Liꞌ nchquiña Pablo yaꞌ yu chaꞌ xtyú jiꞌi ̱
cuaña lo quiiꞌ, ngua tiꞌ yu. Ná sca ngua jiꞌi̱ yu
liꞌ. 6Ntajatya nguꞌ ca tyi, ñaꞌa̱ tsa nguꞌ jiꞌi̱ yu
si tyacuí̱ qui ̱i̱ yaꞌPablo, si clyú yu lo yuu chaꞌ
cajaa yu, ngua tiꞌ nguꞌ. Tyiqueeꞌ ntajatya
nguꞌ, liꞌ naꞌa̱ nguꞌ chaꞌ ná sca ngua jiꞌi ̱ Pablo;
xaꞌ ngulacua tiꞌ nguꞌ liꞌ, xaꞌ chaꞌ nchcuiꞌ nguꞌ
loꞌo tyaꞌa nguꞌ:

―Sca joꞌó laca nu quiꞌyu re ―nacui ̱ nguꞌ
jiꞌi ̱ tyaꞌa nguꞌ liꞌ.

7 Cacua ti su ndiꞌi̱ ya cua nscua xi yuu
jiꞌi ̱ sca nu cusuꞌ nu naa Publio. Loꞌo nu
Publio ni, laca biꞌ loo jiꞌi̱ yuu claꞌbe nu naa
Malta biꞌ. Liꞌ nchcuiꞌ ycuiꞌ nu cusuꞌ biꞌ loꞌo
ya chaꞌ tsaa ya ca toꞌ tyi ycuiꞌ. Ndyaa ya
liꞌ; sna tsa̱ ngutiꞌi̱ ya loꞌo nu cusuꞌ biꞌ, loꞌo
tsoꞌo tsa ngua tyiquee nu cusuꞌ biꞌ ñaꞌa̱ jiꞌi ̱
ya. 8Ngua quicha sti Publio; ntsuꞌu tyiqueꞌ
jiꞌi ̱, loꞌo juaꞌa̱ cutseꞌ tañi ndyuꞌni jiꞌi ̱. Ndyaa
naꞌa̱ Pablo jiꞌi ̱ sti Publio biꞌ liꞌ. Nchcuiꞌ yu
loꞌo ycuiꞌ Ndyosi cuentya jiꞌi̱ nu quicha biꞌ,
ngusta yaꞌ yu chu ̱ꞌ nu quicha; hora ti ngua
tsoꞌonuquichabiꞌ liꞌ. 9Loꞌo liꞌngujui chaꞌbiꞌ
jiꞌi ̱ lcaa nguꞌ quicha nu ndiꞌi ̱ loyuu biꞌ, cuati
ndyalaa nguꞌ slo ya chaꞌ cuaꞌni Pablo joꞌo jiꞌi ̱
nguꞌ; ndyaca tsoꞌo nguꞌ biꞌ liꞌ. 10Quiñaꞌa̱ tsa
chaꞌ tsoꞌo nda nguꞌ jiꞌi̱ ya liꞌ, loꞌo juaꞌa̱ lye tsa
nguaꞌni chi ̱ nguꞌ loo ya ñaꞌa̱ cuayáꞌ nu nduꞌu
ya ndyaa ya. La cuiꞌ tsa̱ biꞌ, ñaa loꞌo nguꞌ jiꞌi ̱
lcaa na nu lyiji jiꞌi ̱ ya, ngusuꞌba nguꞌ jiꞌi̱ neꞌ
yaca niꞌi̱ chaꞌ tsaa ya loꞌo.

Ndyalaa Pablo ca quichi̱ Roma
11 Sna coꞌ ngutiꞌi ̱ ya loyuu su cuentya

Malta biꞌ, liꞌ ndyatí ̱ ya neꞌ sca yaca niꞌi̱ chaꞌ
tyaa ya; na cua ndyanu yaca niꞌi ̱ biꞌ nde
Malta tyucui tyempo tlyaꞌ. Alejandría naa
quichi ̱ tyi xuꞌna yaca niꞌi ̱ biꞌ, loꞌo juaꞌa̱ cua
ndu ̱ lcui ̱ joꞌó que yaca niꞌi ̱ biꞌ, la cuiꞌ lcui ̱
joꞌó culacaꞌ Cástor loꞌo Pólux. (Juaꞌa̱ naa joꞌó
biꞌ.) Nduꞌu ya ndyaa ya loꞌo yaca niꞌi ̱ biꞌ liꞌ.
12 Xti ti tsa ̱ ngua loꞌo ndyalaa ya ca quichi ̱
Siracusa, loꞌo liꞌ sna tsa̱ ngutiꞌi ̱ ya quichi ̱ biꞌ.
13Xaꞌnduꞌuya liꞌ, ndyaa yacaniꞌi̱ cacua ti toꞌ
yuu btyi chaꞌ tyalaa ya ca quichi̱ Regio. Ca
chaca tsa̱ tsoꞌo tsa ndyaca cuiꞌi̱, biꞌ chaꞌ tsa̱
nchca tyuna ndyalaa ya ca quichi ̱ Puteoli.
14Cabiꞌndyacua tyaꞌaya loꞌo tyu̱u̱ tyaꞌanguꞌ
nu laca tyaꞌa ñati ̱jiꞌi̱ Jesucristo. Nchcuiꞌnguꞌ
loꞌo ya chaꞌ tyanu ya slo nguꞌ, biꞌ chaꞌ cati tsa̱
ngutiꞌi̱ ya loꞌo nguꞌ biꞌ. Liꞌ nduꞌu ya ndyaa
ya tyucui̱i ̱ nu ndyaa quichi ̱ Roma. 15 Cua
ngujui chaꞌ jiꞌi̱ tyaꞌa ñati ̱ jiꞌi̱ Jesucristo nu ca
tyi nde Roma chaꞌ cua lijya̱ ya tyucui̱i ̱, biꞌ
chaꞌ nduꞌu nguꞌ toꞌ tyi nguꞌ lijya ̱ nguꞌ chaꞌ
tyacua tyaꞌa nguꞌ loꞌo ya tyucui̱i ̱. Ndyacua
tyaꞌa ya loꞌo sca taju nguꞌ biꞌ ca quichi ̱ Foro
de Apio, loꞌo liꞌ ndyacua tyaꞌa ya loꞌo chaca
taju nguꞌ ca su naa Tres Tabernas; ndya tsa
Pablo xlyaꞌbe jiꞌi̱ ycuiꞌNdyosi loꞌonaꞌa̱ yu jiꞌi ̱
ca taꞌa nguꞌ biꞌ, ngua tlyu la tyiquee yu liꞌ.
16 Ndyalaa ya ca quichi ̱ tlyu nu naa Roma
liꞌ, ndyalaa loꞌo capitán jiꞌi ̱ lcaa preso biꞌ
slo xuꞌna chaca latya sendaru nu ndiꞌi ̱ cua ̱
cajua. Loꞌo liꞌ nda nguꞌ chacuayáꞌ jiꞌi ̱ Pablo
chaꞌ tyiꞌi̱ yu xaꞌ niꞌi ̱, masi ñaꞌa̱ ti ndiꞌi̱ sca
sendaru cua̱ jiꞌi ̱ yu lcaa hora.

Nguluꞌu Pablo chaꞌ jiꞌi ̱ ycuiꞌ nu Xuꞌna na
ca Roma

17Cua ngua sna tsa̱ tya loꞌo ndyalaa ya ca
quichi ̱ Roma, liꞌ nda Pablo chaꞌ ndyaa slo
nguꞌ cusuꞌ jiꞌi ̱ taju tyaꞌa nguꞌ judío nu ndiꞌi ̱
quichi ̱ biꞌ. Ndyuꞌu tiꞌi ̱ nguꞌ slo Pablo liꞌ:

―Cuꞌma ̱nguꞌ cusuꞌ tyaꞌana―nacui ̱Pablo
jiꞌi̱ nguꞌ―, ná sca chaꞌ cuxi nguaꞌni naꞌ loꞌo
nguꞌ judío tyaꞌa na; ná sca chaꞌ cuxi nguaꞌni
naꞌ cuentya jiꞌi̱ chaꞌ cusuꞌ nu jlya tiꞌ na, nu
nda jyoꞌo cusuꞌ jiꞌna loꞌo na. Pana ntejeyaꞌ
nguꞌ jnaꞌ ca Jerusalén,preso lacanaꞌ loꞌonda
nguꞌ jnaꞌ yaꞌ nguꞌ romano. 18 Ngua cuayáꞌ
jnaꞌ loꞌo nguꞌ romano biꞌ liꞌ; pana nacui̱ nguꞌ
biꞌ chaꞌnántsuꞌuquiꞌya ꞌnaxquiꞌyabiꞌ cujuii
nguꞌ jnaꞌ. Ngua tiꞌ nguꞌ biꞌ cuaꞌni lyaá nguꞌ
jnaꞌ liꞌ. 19Nántajaꞌa ̱nu laca loo jiꞌi̱ nguꞌ judío
tyaꞌa na tsiyaꞌ ti. Su cua ndye, liꞌ ngüijña naꞌ
chaꞌ ca cuayáꞌ jnaꞌ loꞌo rey jiꞌi ̱ nguꞌ romano
nu laca loo la, nu ndiꞌi ̱ quichi ̱ re, masi ná
ntiꞌ naꞌ sta naꞌ quiꞌya jiꞌi ̱ nguꞌ tyaꞌa quichi ̱ tyi
na. 20 Loꞌo nu juani ntiꞌ naꞌ ñaꞌa̱ naꞌ jiꞌi̱ ma ̱
chaꞌ chcuiꞌ naꞌ loꞌo ma ̱, biꞌ chaꞌ cua nda naꞌ
chaꞌ lijya̱ slo ma ̱, chaꞌ cuaꞌni ma ̱ chaꞌ tsoꞌo
ca ̱a̱ ma ̱ ca slo naꞌ. Ca taꞌa na laca na nguꞌ
Israel; juaꞌa̱ ntajatya tsa na jiꞌi ̱ ycuiꞌNdyosi,

ni jacuaꞌ cuaꞌni Ni lcaa chaꞌ nu cua nchcuiꞌ
Ni loꞌo jyoꞌo cusuꞌ jiꞌna cua saꞌni la. Loꞌo naꞌ,
jlya tiꞌnaꞌ chaꞌbiꞌ stuꞌba ti loꞌocuꞌma ̱, biꞌ chaꞌ
ngusca̱ꞌ nguꞌ jnaꞌ loꞌo carena chcua̱ re.

21Nguxacui ̱ nguꞌ cusuꞌ chaꞌ jiꞌi ̱ Pablo liꞌ:
―Bilya tyalaa ni sca quityi slo ya nu cua

nguscua nguꞌ nu ndiꞌi ̱ loyuu su cuentya
Judea chaꞌ chcuiꞌ chaꞌ jinuꞌu̱ loꞌo ya―nacui ̱
nguꞌ jiꞌi̱ Pablo―. Bilya tyalaa xaꞌ nguꞌ judío
tyaꞌananuntiꞌ chcuiꞌ chaꞌ cuxi jinuꞌu̱ loꞌo ya
―nacui̱ nguꞌ―. 22Ntiꞌ ya cunaya tyucui ñaꞌa̱
chaꞌ nu ntsuꞌu chaꞌ ta nuꞌu̱ loꞌo ya cuentya
jiꞌi̱ tyucui̱i̱ cucui biꞌ, chaꞌ jlo tiꞌ ya chaꞌ lcaa
quichi ̱ntsuꞌunguꞌnuñasiꞌ̱ tsa jiꞌi ̱nguꞌnucua
ngusñi tyucui̱i̱ biꞌ.

23 Liꞌ ngüiñi chaꞌ jiꞌi̱ nguꞌ ni tsa̱ tyuꞌu tiꞌi̱
lcaa nguꞌ slo Pablo. Tsa̱ biꞌ quiñaꞌa̱ tsa ñati ̱
ndyuꞌu tiꞌi̱ slo yu. Tyucui tsa̱ nguluꞌu yu jiꞌi̱
nguꞌ; nguluꞌu yu ñiꞌya̱ nu nclyo ycuiꞌNdyosi
cña,ñiꞌya̱ ngua chaꞌnunguscua jyoꞌoMoisés
cuentya jiꞌi̱ Ni, ñiꞌya̱ ngua chaꞌ nu nguscua
jyoꞌo cusuꞌ nu ngua tuꞌba jiꞌi ̱Ni lo quityi loꞌo
nchcuiꞌ nguꞌ chaꞌ jiꞌi ̱ Jesús. 24 Ntsuꞌu nguꞌ
nu jlya tiꞌ chaꞌ nu nchcuiꞌ Pablo loꞌo nguꞌ liꞌ,
loꞌo juaꞌa̱ ntsuꞌu nguꞌ nu ná jlya tiꞌ chaꞌ biꞌ
tsiyaꞌ ti; 25 ná nchca ca stuꞌba tyiquee nguꞌ.
Liꞌ ngua tiꞌ nguꞌ tyaa nguꞌ, pana xaꞌ nchcuiꞌ
Pablo loꞌo nguꞌ:

―Liñi tsa chaꞌ nu nda Xtyiꞌi ycuiꞌ Ndyosi
loꞌo jyoꞌo Isaías nu ngua tuꞌba jiꞌi ̱ ycuiꞌ
Ndyosi nungua saꞌni, chaꞌnunchcuiꞌbiꞌ loꞌo
jyoꞌo cusuꞌ jiꞌna. Ndiꞌya ̱ ntsuꞌu chaꞌ biꞌ:
26Tsaa nuꞌu̱ slo nguꞌ jua chaꞌ chcuiꞌnuꞌu̱ loꞌo

nguꞌ cua ñaꞌa ̱ ca chaꞌ nu ta naꞌ loꞌo
nuꞌu̱, nacui ̱ ycuiꞌNdyosi.

Ndiꞌya̱ chcuiꞌ nuꞌu̱ loꞌo nguꞌ:
Ná tyiqueeꞌ cuna ma ̱ chaꞌ jnaꞌ, pana ná ca

cuayáꞌ tiꞌma̱ñiꞌya̱ ndyuꞌu chaꞌnu cua
ndyunama̱;

ná tyiqueeꞌ ñaꞌa̱ ma ̱ chaꞌ jnaꞌ, pana ná tama ̱
cuentya ni chaꞌ nu cua naꞌa̱ ma ̱.

27Tacalya tsa cresiya jiꞌi̱ nguꞌ tyaꞌa ma ̱, chaꞌ
ná ntiꞌ nguꞌ biꞌ taquiyaꞌ nguꞌ jiꞌi̱ chaꞌ
nu nchcuiꞌ naꞌ tsiyaꞌ ti.

Ná nduna tsoꞌo nguꞌ biꞌ, xquiꞌya chaꞌ ná
ntajaꞌa̱ nguꞌ ca cuayáꞌ tiꞌ nguꞌ chaꞌ
jnaꞌ;

ná ntiꞌ nguꞌ biꞌ ta nguꞌ cuentya, chaꞌ ná
nchca jiꞌi̱ nguꞌ ñaꞌa̱ tsoꞌo nguꞌ;

ná ntajaꞌa̱ nguꞌbiꞌ culochu ̱ꞌnguꞌ jiꞌi ̱ chaꞌ cuxi
nu ntsuꞌu jiꞌi̱ nguꞌ.

Biꞌ chaꞌ ná nchca cuiꞌya naꞌ chaꞌ clyu tiꞌ jiꞌi̱
nguꞌ xquiꞌya chaꞌ cuxi biꞌ.

Juaꞌa̱ nacui ̱ ycuiꞌ Ndyosi jiꞌi ̱ nguꞌ. 28 Taca ca
cuayáꞌ tiꞌma ̱ juani chaꞌ cua nguxana Ni nda
Ni chaꞌ jiꞌi ̱ ycuiꞌNi ndyaa ca su ndiꞌi ̱ nguꞌ xaꞌ
tsuꞌ; tyajaꞌa̱ Ni cuityi̱ Ni quiꞌya nu ntsuꞌu jiꞌi̱
nguꞌ biꞌ, nu loꞌo xñi nguꞌ chaꞌ jiꞌi̱ Ni. Loꞌo
juaꞌa̱ ngaꞌaa caca tye chaꞌ biꞌ juani, chañi
chaꞌ cuna nguꞌ biꞌ chaꞌ jiꞌi̱ ycuiꞌNdyosi.

29LoꞌondyenchcuiꞌPablo, liꞌnduꞌuca taꞌa
nguꞌ judío ndyaa nguꞌ; pana lye tsa nguxlyú
nguꞌ chaꞌ hichu̱ꞌ tyaꞌa nguꞌ.

30 Tucua yija ̱ ndyanu Pablo ca Roma neꞌ
sca niꞌi ̱ ngüijña ti. Tsoꞌo ntsuꞌu tyiquee yu
ñaꞌa ̱ yu jiꞌi ̱ lcaa nguꞌ nu ndyaꞌa̱ slo yu, 31 ná
ntsi̱i ̱ yu culuꞌu yu jiꞌi̱ nguꞌ ñiꞌya̱ caca ycuiꞌ
Ndyosi loo neꞌ cresiya jiꞌi ̱ nguꞌ. Loꞌo juaꞌa̱ ná
nguaꞌa nguꞌ jiꞌi ̱ yu chaꞌ ná ta yu lcaa chaꞌ jiꞌi̱
Jesucristo loꞌo nguꞌ.

Quityi nu nguscua San
Pablo ndyaa ca slo ñati ̱jiꞌi ̱
Jesucristo nde quichi̱

Roma
1Pablo lacanaꞌnunscua ̱quityi re chaꞌ ca ̱a̱

nde quichi ̱ Roma ca su ndiꞌi ̱ ma̱, cuꞌma ̱ nu
ngusñi ma ̱ chaꞌ jiꞌi ̱ Jesucristo. Ndyuꞌni naꞌ
cña jiꞌi̱ ycuiꞌNdyosi, chaꞌ ycuiꞌNi ngusubi Ni
jnaꞌ chaꞌ tsaꞌa naꞌ chcuiꞌ naꞌ chaꞌ tsoꞌo jiꞌi̱ Ni
loꞌo ñati.̱

2 Nu loꞌo tya lyiji ca ̱a̱ Jesucristo nde cha-
lyuu, tya liꞌ cua nchcuiꞌ liñi ycuiꞌ Ndyosi
ñiꞌya̱ nu caca chaꞌ biꞌ tyempo nu lijya̱ nde
loo la. Cua nda Ni chaꞌ biꞌ loꞌo xi ñati ̱ nu
ngua tuꞌba jiꞌi̱ ycuiꞌ Ni, chaꞌ nchcuiꞌ Ni loꞌo
ñati ̱nungua saꞌni la; nguscuanguꞌ chaꞌbiꞌ lo
quityi liꞌ. 3Chaꞌ tsoꞌo jiꞌi ̱ Jesucristo nu Xuꞌna
na, nu laca Sñiꞌ ycuiꞌ Ndyosi, biꞌ laca chaꞌ
nu nscua lo quityi biꞌ. Ngula Jesús lo yuu
ñiꞌya̱ nu nclya cua ñaꞌa̱ ca sñiꞌ ñati,̱ chaꞌ la
cuiꞌ tyaꞌa ñati ̱jiꞌi ̱ jyoꞌoDavid laca Jesús; 4 loꞌo
juaꞌa̱ laca Jesús nu sca ti Sñiꞌ nu ntsuꞌu jiꞌi ̱
ycuiꞌ Ndyosi. Ndiꞌya ̱ caca cuayáꞌ tsoꞌo tiꞌ na
chaꞌ biꞌ: chacuayáꞌ jiꞌi ̱ ycuiꞌ Ndyosi Sti yu
ndyuꞌú Jesús chaca quiyaꞌ loꞌo cua ngujuii
yu, tlyu tsa chaꞌ nguaꞌni Ni liꞌ. Nu loꞌo nda
ycuiꞌ Ndyosi Xtyiꞌi ycuiꞌ Ni jiꞌi̱ Jesús, nda Ni
chaꞌ loꞌo na chaꞌ Sñiꞌ ycuiꞌ ca Ni laca nu
Jesús biꞌ. 5 Tsoꞌo tsa nguaꞌni ycuiꞌ Ndyosi
loꞌo naꞌ xquiꞌya Jesucristo. Cua ngulo Ni
cña jnaꞌ chaꞌ tsaꞌa naꞌ tyucui ñaꞌa ̱ chalyuu
mala sundiꞌi ̱ñati;̱ chacuayáꞌ jiꞌi ̱ycuiꞌNi tsaꞌa
naꞌ chcuiꞌ naꞌ chaꞌ tsoꞌo jiꞌi̱ ycuiꞌ Ndyosi loꞌo
ñati.̱ Ntiꞌ Ni chaꞌ caja ñati ̱ jiꞌi̱ ycuiꞌ Ni lcua
ti seꞌi ̱, ñati ̱ nu xñi chaꞌ jiꞌi ̱ ycuiꞌ Ni, ñati ̱ nu
taquiyaꞌ jiꞌi̱ chaꞌ nu nchcuiꞌ Ni. 6Loꞌo cuꞌma ̱
ni, cua ngusubi Ni jiꞌi̱ ma ̱ chaꞌ caca ma ̱ ñati ̱
jiꞌi̱ Jesucristo.

7Nscua naꞌ quityi re chaꞌ ca̱a̱ nde quichi ̱
Roma ca su ndiꞌi̱ ma ̱. Nda naꞌ xlyo niꞌi ̱ jiꞌi ̱
ma ̱ cuentya jiꞌi̱ ycuiꞌ Ndyosi Sti na, cuentya
jiꞌi̱ Jesucristo nu Xuꞌna na, chaꞌ ntsuꞌu tsa
tyiquee ycuiꞌ Ndyosi ñaꞌa̱ Ni jiꞌi̱ ma̱. Cua
ngusubi Ni jiꞌi ̱ ma ̱ chaꞌ tyucui tyiquee ma ̱
taca caca ma ̱ ñati ̱ jiꞌi ̱ Ni. Ndiꞌya ̱ ntiꞌ naꞌ, chaꞌ
ñaꞌa̱ ti cuaꞌni ycuiꞌ Ndyosi Sti na chaꞌ tsoꞌo
loꞌo ma ̱, chaꞌ cuaꞌni Ni chaꞌ ti ̱ ti tyiꞌi ̱ tyiquee
ma ̱ xquiꞌya Jesucristo nu Xuꞌna na.

Ntiꞌ tsa Pablo tsaa naꞌa ̱ xi jiꞌi ̱ nguꞌ biꞌ
8 Su nguxana ti quityi re, ndyuꞌni tlyu naꞌ

jiꞌi̱ ycuiꞌNdyosi xquiꞌya Jesucristo. Tsoꞌo tsa
ntiꞌnaꞌ chaꞌ cua ngusñi lcaa tyaꞌama ̱ chaꞌ jiꞌi ̱
Jesús, ca lcaa quichi ̱ ndañi chaꞌ jlya tiꞌ ma ̱
chaꞌ biꞌ. 9 Loꞌo naꞌ ni, cua ngujui cña jnaꞌ
chaꞌ chcuiꞌ naꞌ chaꞌ tsoꞌo jiꞌi̱ Jesucristo Sñiꞌ
ycuiꞌ Ndyosi loꞌo xaꞌ ñati;̱ tyucui tyiquee naꞌ
ndyuꞌni naꞌ cñabiꞌ cuentya jiꞌi̱ Ni. Jlo tiꞌ ycuiꞌ

Ndyosi chaꞌ luꞌba ti ndyiꞌu tiꞌ naꞌ jiꞌi̱ ma ̱ laja
loꞌo nchcuiꞌ naꞌ loꞌo ycuiꞌ Ni. 10 Loꞌo juaꞌa̱
lcaa tsa̱ ndijñanaꞌ chacuayáꞌ jiꞌi ̱Ni chaꞌ tsaꞌa
naꞌ slo cuꞌma ̱, chaꞌ tyiꞌi̱ naꞌ xi loꞌo ma ̱, cua
ñaꞌa̱ ca hora nu ntiꞌ ycuiꞌ Ni. 11 Ntiꞌ tsa naꞌ
tyacua tyaꞌa naꞌ xi loꞌo cuꞌma ̱, chaꞌ cua ntiꞌ
naꞌ ta̱ sca cui̱i ̱ loꞌo ma ̱; Xtyiꞌi ycuiꞌ Ndyosi
laca nu xtyucua ꞌna, chaꞌ taca jlya la tiꞌ ma ̱
jiꞌi̱ Jesús. Liꞌ tyatí ̱ la tiꞌ tyiquee ma ̱. 12 Tsoꞌo
si caca cuaꞌni na chaꞌ caca tyatí̱ la tiꞌ tyiquee
tyaꞌa na, chaꞌ stuꞌba ti xñi tsoꞌo la na chaꞌ jiꞌi̱
Jesús liꞌ.

13Cuꞌma ̱ tyaꞌa ngusñi na chaꞌ jiꞌi̱ Jesús, ntiꞌ
naꞌ chaꞌ caca cuayáꞌ tiꞌ ma ̱ ñiꞌya̱ nu ntsuꞌu
tyiquee naꞌ ñaꞌa̱ naꞌ jiꞌi̱ cuꞌma ̱. Tyu ̱u̱ quiyaꞌ
ngua tiꞌnaꞌ ca ̱a̱ naꞌ ca sundiꞌi ̱ma ̱, panahasta
juani bilya caja ñiꞌya̱ caca nu ca ̱a̱ naꞌ. Ñiꞌya̱
nu nguaꞌni naꞌ ca xaꞌ loyuu chalyuu, juaꞌa̱
cua ntiꞌ naꞌ chaꞌ caca su ndiꞌi̱ cuꞌma ̱; ntiꞌ naꞌ
chaꞌ taquiyaꞌ xaꞌ la ñati ̱ chaꞌ jiꞌi̱ Jesús, loꞌo
juaꞌa̱ ntiꞌ naꞌ chaꞌ tya culuꞌu la naꞌ chaꞌ biꞌ jiꞌi̱
ma ̱. 14Cua ngulo Ni cña ꞌna chaꞌ tsaꞌa̱ chcui̱ꞌ
loꞌo nguꞌ xaꞌ tsuꞌ, masi ndiꞌi̱ nguꞌ biꞌ quichi ̱
tonu, masi ndiꞌi̱ nguꞌ tyijyuꞌ la ca neꞌ quixi̱ꞌ;
ngulo Ni cña jnaꞌ chaꞌ sca ti chaꞌ chcuiꞌ naꞌ
loꞌo nguꞌ, masi loꞌo nguꞌ nu nchca tsa jiꞌi̱,
masi loꞌo nguꞌ nu ná ndyiꞌya cuentya tsiyaꞌ
ti. 15Biꞌ chaꞌ ntiꞌ naꞌ tsaꞌa̱ chaꞌ chcuiꞌ naꞌ chaꞌ
tsoꞌo jiꞌi̱ ycuiꞌ Ndyosi loꞌo cuꞌma ̱ nguꞌ Roma,
ñiꞌya̱ loꞌo cua nda naꞌ chaꞌ biꞌ loꞌo xaꞌ ñati.̱

Tlyu tsa chaꞌ tsoꞌo nu ntsuꞌu jiꞌi ̱ chaꞌ nu
nda Jesús chaꞌ chcuiꞌ na loꞌo ñati ̱

16 Ná ntyujuꞌu tiꞌ naꞌ tsiyaꞌ ti chaꞌ culuꞌu
naꞌ chaꞌ tsoꞌo nu ntsuꞌu jiꞌi̱ Jesús jiꞌi̱ ñati.̱
Lijya̱ chaꞌ biꞌ loꞌo lcaa chacuayáꞌ jiꞌi̱ ycuiꞌ
Ndyosi, chaꞌ cuaꞌni lyaá Ni jiꞌi̱ lcaa ñati ̱ nu
xñi chaꞌ jiꞌi ̱ ycuiꞌ Ni. Tya clyo nda Ni chaꞌ
tsoꞌo biꞌ loꞌo nguꞌ judío ti, liꞌ loꞌo nda Ni
chaꞌ tsoꞌo biꞌ loꞌo nguꞌ xaꞌ tsuꞌ. 17 Loꞌo cuna
na chaꞌ tsoꞌo jiꞌi ̱ Jesús biꞌ, liꞌ caca cuayáꞌ tiꞌ
na ñiꞌya ̱ nduꞌni ycuiꞌ Ndyosi chaꞌ ca tsoꞌo
cresiya jiꞌi̱ ñati ̱ cuxi; xquiꞌya chaꞌ nu jlya tiꞌ
na jiꞌi̱ cñanunguaꞌni Jesús, biꞌ chaꞌ taca caca
tsoꞌo cresiya jiꞌi ̱ ñati ̱ cuxi na, sca ti si xñi na
chaꞌ jiꞌi ̱ ycuiꞌ Ni. Ndiꞌya ̱ ndyuꞌu sca chaꞌ nu
nscua lo quityi cusuꞌ: “Nu loꞌo jlya tiꞌ na jiꞌi̱
ycuiꞌ Ni chaꞌ taca cuaꞌni Ni chaꞌ caca tsoꞌo
cresiya jiꞌna, liꞌ caja sca chalyuununángaꞌa̱
chaꞌ tye jiꞌna”.

Yabeꞌ nu ndyanu hichu ̱ꞌ ñati ̱chalyuu
18 Loꞌo cuna na chaꞌ jiꞌi̱ Jesús biꞌ, liꞌ ca

cuayáꞌ tiꞌ na chaꞌ ñasiꞌ̱ tsa ycuiꞌ Ndyosi ca su
ntucua Ni nde cua̱; xcubeꞌ tsa ycuiꞌ Ni jiꞌi̱
cua ñaꞌa̱ ca ñati ̱ cuxi. Na ñasiꞌ̱ Ni jiꞌi ̱ nguꞌ
biꞌ, chaꞌ cuxi tsa nduꞌni nguꞌ; cuxi tsa nguꞌ
biꞌ, loꞌo juaꞌa̱ ná nda nguꞌ chacuayáꞌ cuna
xaꞌ ñati ̱ lcaa ñaꞌa̱ chaꞌ liñi nu cua nda ycuiꞌ
Ndyosi loꞌo ñati ̱ chalyuu. 19 Nchca cuayáꞌ
tiꞌ nguꞌ cuxi biꞌ lcaa lo chaꞌ nu caca cuayáꞌ
tiꞌ ñati ̱ nquichaꞌ, chaꞌ jiꞌi̱ ycuiꞌ Ndyosi, chaꞌ
cua nguluꞌu ycuiꞌNi chaꞌ biꞌ jiꞌi̱ nguꞌ. 20Ycuiꞌ

Ndyosi ni, ná nchca jiꞌna ñaꞌa ̱ na jiꞌi ̱Ni ca su
ntucua Ni nde cua ̱, ni ná taca ca cuayáꞌ tiꞌ
na ñiꞌya ̱ laca chaꞌ ná tye chca chaꞌ tlyu nu
nduꞌni Ni. Pana tya loꞌo nguxana chalyuu
tya clyo, tya liꞌ taca tyuloona jiꞌi ̱ ycuiꞌNi; tya
liꞌ ngujui ñiꞌya̱ caca cuayáꞌ tiꞌ na tilaca laca
ycuiꞌ Ni, si clyana na jiꞌi ̱ Ni. Taca tyuloo ñati ̱
jiꞌi ̱ Ni loꞌo ñaꞌa ̱ nguꞌ jiꞌi̱ lcaa lo na nu ngüiñá
Ni. Biꞌ chaꞌ ná ntsuꞌu chaꞌ clyu tiꞌ jiꞌi ̱ ycuiꞌ
Ndyosi loꞌo ñati ̱ cuxi biꞌ. 21 Masi nslo nguꞌ
cuxi biꞌ tilaca laca ycuiꞌ Ni, ná ntajaꞌa̱ nguꞌ
biꞌ cuaꞌni tlyu nguꞌ jiꞌi ̱ Ni; masi ycuiꞌ Ndyosi
laca Ni, ná ndya nguꞌ biꞌ xlyaꞌbe jiꞌi̱ Ni. Xcuiꞌ
chaꞌ cuxi ti ntsuꞌu tyiquee nguꞌ. Ngüichi ̱yaa
chaꞌ hique nguꞌ chaꞌ ná ntajaꞌa̱ nguꞌ xñi nguꞌ
chaꞌ liñi biꞌ. 22Nacui̱ nguꞌ chaꞌ nchca tsa jiꞌi̱
ycuiꞌ ca nguꞌ, pana lye tsa ndyuꞌni tyucuaa
tiꞌ nguꞌ loꞌo nchcuiꞌ nguꞌ juaꞌa̱; ple tsa nguꞌ
xquiꞌya chaꞌ cuxi nu nduꞌni nguꞌ. 23Ná ntiꞌ
nguꞌ cuaꞌni tlyu nguꞌ jiꞌi ̱ ycuiꞌNdyosi nu laca
loo la, la cuiꞌ Ni laca nu ná tye chalyuu jiꞌi̱
tsiyaꞌ ti; ndiya la tiꞌ nguꞌ cuaꞌni tlyu nguꞌ jiꞌi̱
lcui̱ ñati ̱nu ndyijii ti. Loꞌo juaꞌa̱ nduꞌni tlyu
nguꞌ jiꞌi̱ lcui ̱ quiñi nu ndacui nde cua̱, loꞌo
jiꞌi ̱ lcui̱ naꞌni nu ntucua quiyaꞌ, loꞌo jiꞌi̱ lcui̱
naꞌni nu nsubeꞌ neꞌ niꞌ lo yuu; biꞌ laca chaꞌ
nu nduꞌni tlyu nguꞌ jiꞌi ̱.

24 Biꞌ chaꞌ cua ngulayaꞌ Ni jiꞌi̱ nguꞌ cuxi
biꞌ; juani cua nda Ni tyempo jiꞌi̱ nguꞌ chaꞌ
caca subaꞌ nguꞌ, chaꞌ cuaꞌni subaꞌ nguꞌ loꞌo
tyaꞌa nguꞌ, sca lo chaꞌ cuxi nu ntyujuꞌu tsa
tiꞌ na chaꞌ chcuiꞌ na jiꞌi̱. 25 Cua nguxtyanu
nguꞌbiꞌ lcaachaꞌ liñinunguluꞌuycuiꞌNdyosi
jiꞌi ̱ nguꞌ, ndiya la tiꞌ nguꞌ chaꞌ xñi nguꞌ lcua
ti lo chaꞌ cuiñi; nduꞌni tlyu nguꞌ jiꞌi ̱ joꞌó
cuiñi, ndaquiyaꞌ nguꞌ jiꞌi̱ lcui ̱ scaa na nu cua
ngüiñá ti ycuiꞌNdyosi, ngaꞌaa siꞌi jiꞌi̱ ycuiꞌNi
nu ngüiñá chaꞌ biꞌ nduꞌni tlyu nguꞌ. La cuiꞌ
ycuiꞌNdyosinuntsuꞌu tsa tyiqueenañaꞌa ̱na
jiꞌi ̱, chaꞌ xcuiꞌ tsoꞌo ti nduꞌni Ni loꞌo na laca
Ni. Juaꞌa ̱ laca chaꞌ tuꞌni.

26 Nguxtyanu Ni jiꞌi̱ nguꞌ cuxi lacua, chaꞌ
cuaꞌni subaꞌ nguꞌ loꞌo tyaꞌa nguꞌ; sca lo chaꞌ
cuxi nu ná ntiꞌ na chcuiꞌ na jiꞌi̱ loꞌo ñati,̱ biꞌ
laca chaꞌ cuxi nu nduꞌni nguꞌ biꞌ. La cuiꞌ ti
nu nguꞌ cunaꞌa̱ ngaꞌaa ndiꞌi̱ loꞌo nguꞌ quiꞌyu
ñiꞌya ̱ nu ndiꞌi ̱ cua ñaꞌa̱ ca ñati ̱tsoꞌo, xcuiꞌ loꞌo
tyaꞌa cunaꞌa ̱ ti nduꞌni nguꞌ chaꞌ subaꞌ; 27 loꞌo
juaꞌa̱ nu nguꞌ quiꞌyu ngaꞌaa ndiꞌi̱ loꞌo nguꞌ
cunaꞌa̱ ñiꞌya̱ nu ndiꞌi̱ ñati,̱ ndacui tsa tiꞌ nguꞌ
jiꞌi ̱ xaꞌ quiꞌyu, nduꞌni subaꞌ nguꞌ loꞌo tyaꞌa
quiꞌyu nguꞌ. Laja cuañaꞌ ti nguꞌ nda ycuiꞌ
Ndyosi chaꞌ tiꞌí jiꞌi ̱ nguꞌ, chaꞌ cuxi tsa cña nu
ndyuꞌni nguꞌ biꞌ.

28 Juaꞌa ̱ laca jiꞌi ̱ nguꞌ, chaꞌ ná ntiꞌ nguꞌ tyu-
loo nguꞌ jiꞌi ̱ ycuiꞌNdyosi; biꞌ chaꞌ nguxtyanu
Ni jiꞌi ̱ nguꞌ chaꞌ cuaꞌni nguꞌ chaꞌ cuxi biꞌ, nda
Ni xi tyempo cuaꞌni nguꞌ ñiꞌya̱ nu ntiꞌ ti nguꞌ
cuaꞌni nguꞌ. 29Ná tsoꞌo tsiyaꞌ ti cñanunduꞌni
nguꞌ loꞌo tyaꞌa ñati ̱ nguꞌ: xcuiꞌ chaꞌ subaꞌ ti
nduꞌni nguꞌ, cuxi tsa nduꞌni nguꞌ; ndacui tsa
tiꞌ nguꞌ jiꞌi̱ scaa chaꞌ tsoꞌo nu ntsuꞌu jiꞌi ̱ tyaꞌa

ñati ̱ nguꞌ, tiꞌí tsa tiꞌ nguꞌ ñaꞌa̱ nguꞌ jiꞌi ̱ tyaꞌa
nguꞌ; ntiꞌnguꞌ chaꞌ tsoꞌo la caca jiꞌi ̱ ycuiꞌnguꞌ
que jiꞌi̱ xaꞌ la tyaꞌa nguꞌ, pana nxu̱u̱ tyaꞌa
nguꞌ biꞌ hasta ndujuii nguꞌ jiꞌi̱ tyaꞌa nguꞌ;
nduꞌni nguꞌ ngana jiꞌi ̱ tyaꞌa nguꞌ; chiyaꞌa̱ tsa
chaꞌ ntsuꞌu tyiquee nguꞌ ñaꞌa̱ nguꞌ jiꞌi̱ tyaꞌa
ñati ̱ nguꞌ, hasta nclo que nguꞌ cuentyu jiꞌi ̱
tyaꞌa nguꞌ, 30 hasta nchcuiꞌ nguꞌ chaꞌ tiꞌí jiꞌi ̱
tyaꞌa nguꞌ; liyeꞌ tiꞌ nguꞌ ñaꞌa̱ nguꞌ jiꞌi̱ ycuiꞌ
Ndyosi, chaꞌ subaꞌ nchcuiꞌ nguꞌ; tyixi nduꞌni
nguꞌ loꞌo tyaꞌa nguꞌ, nduꞌni tyucuaa tsa tiꞌ
nguꞌ loꞌo tyaꞌa ñati ̱ nguꞌ. Loꞌo juaꞌa̱ tya
nclyana la nguꞌ chaꞌ cuxi nu cuaꞌni nguꞌ, ni
nándaquiyaꞌnguꞌ jiꞌi ̱ sti nguꞌ, jiꞌi ̱xtyaꞌa̱ nguꞌ.
31Ni sca chaꞌnándube tiꞌnguꞌbiꞌ tsiyaꞌ ti; ná
nduꞌninguꞌni sca cñanucuanacui ̱nguꞌ chaꞌ
cuaꞌninguꞌ. Nántsuꞌu tyiqueenguꞌñaꞌa̱ nguꞌ
jiꞌi ̱ tyaꞌa nguꞌ, ñiꞌya ̱nduꞌni ñati ̱tsoꞌo; la cuiꞌ ti
nánduꞌni tyaꞌna tiꞌnguꞌ jiꞌi ̱ tyaꞌanguꞌ. 32Nda
nguꞌ biꞌ cuentya chaꞌ nu cua nchcuiꞌ ycuiꞌ
Ndyosi jiꞌi ̱ nguꞌ, chaꞌ ntsuꞌu chaꞌ cajaa nguꞌ
biꞌ xquiꞌya chaꞌ cuxi nunduꞌni nguꞌ. Masi jlo
tiꞌ nguꞌ chaꞌ biꞌ, ná ndube tiꞌ nguꞌ biꞌ; ñaꞌa̱ ti
nduꞌni nguꞌ chaꞌ cuxi biꞌ jiꞌi̱ nguꞌ. Loꞌo juaꞌa ̱
tsoꞌo tsantsuꞌu tyiqueenguꞌ loꞌoñaꞌa̱ nguꞌ jiꞌi ̱
xaꞌ ñati ̱nu ndyuꞌni la cuiꞌ tyaꞌa chaꞌ cuxi biꞌ.

2
Liñi tsa cuaꞌni cuayáꞌ ycuiꞌNdyosi jiꞌi ̱ ñati ̱

chalyuu
1Loꞌo cuꞌma ̱ ni, nchcuiꞌ tsama ̱ jiꞌi ̱ sca chaꞌ

cuxi nu ndyuꞌni ñati;̱ pana ná caja ñiꞌya ̱ nu
cuaꞌni clyu tiꞌNi jiꞌi̱ ycuiꞌma ̱, nu loꞌonclyotu ̱
ma ̱ quiꞌya nu ntsuꞌu jiꞌi̱ xaꞌ ñati,̱ loꞌo juaꞌa ̱
ycuiꞌ ca ma ̱ ntsuꞌu quiꞌya biꞌ jiꞌi ̱ ma ̱. Ñiꞌya ̱
nduꞌni cuayáꞌ bese jiꞌi̱ ñati ̱cuxi, juaꞌa̱ nduꞌni
ma ̱, nu loꞌo nchcuiꞌ ma̱ juaꞌa̱ jiꞌi̱ ñati;̱ pana
stuꞌba ntsuꞌu quiꞌya jiꞌi̱ ma ̱ loꞌo nu ñati ̱cuxi
biꞌ. 2 Cua jlo tiꞌ ma ̱ chaꞌ liñi tsa nduꞌni ycuiꞌ
Ndyosi loꞌo nchcubeꞌ Ni jiꞌi ̱ nguꞌ nu nduꞌni
lcaa lo chaꞌ cuxi. 3 ¿Ni chaꞌ laca ntiꞌ ma ̱
chaꞌ ná caca jiꞌi̱ cuꞌma ̱ ñiꞌya ̱ nu ndyaca jiꞌi ̱
nu nguꞌ cuxi biꞌ? Chaꞌ cuiñi, ná clyaá ma ̱
jiꞌi ̱ ycuiꞌ Ndyosi nu loꞌo cuaꞌni cuayáꞌ Ni jiꞌi ̱
lcaa ñati;̱ na nsta ma ̱ quiꞌya jiꞌi̱ ñati ̱biꞌ, masi
nduꞌni ma ̱ la cuiꞌ tyaꞌa chaꞌ cuxi nu nduꞌni
nguꞌ biꞌ. 4 ¿Ni chaꞌ laca ná ndube tiꞌma ̱ chaꞌ
tsoꞌo tsa ntsuꞌu tyiquee ycuiꞌ Ndyosi ñaꞌa̱ Ni
jiꞌna? Ntucuá Ni cña jiꞌna, ndalo tsa tyiquee
Ni jiꞌna; tsoꞌo tsa ntiꞌ ycuiꞌ Ndyosi ñaꞌa̱ Ni
jiꞌna, chaꞌ caja ñiꞌya ̱ nu tyaꞌa̱chu ̱ꞌ na jiꞌi̱ chaꞌ
cuxi nu ndiya tsa tiꞌ na jiꞌi ̱. 5Ná ntajaꞌa̱ ma ̱
taquiyaꞌma ̱ jiꞌi ̱ chaꞌ nu nchcuiꞌ ycuiꞌNdyosi
loꞌoma ̱, nántajaꞌa̱ma̱ ca tyujuꞌu tiꞌma ̱ tsiyaꞌ
ti; biꞌ chaꞌ ndyanu chaꞌ xcubeꞌ Ni jiꞌi ̱ ma ̱
loꞌo tyalaa tsa̱, nu loꞌo ñaꞌa̱ nguꞌ chaꞌ liñi tsa
cuaꞌni cuayáꞌ Ni jiꞌi̱ ñati ̱ chalyuu. 6 Tsa̱ biꞌ
tyaNi jiꞌna tsañaꞌa ̱nunguaꞌni na loꞌongutiꞌi ̱
na chalyuu; 7 sca chalyuu tsoꞌo nu ná ngaꞌa ̱
chaꞌ tye, biꞌ laca nu taNi jiꞌi̱ nguꞌ tsoꞌo, nu ná
nchca taja tiꞌ nduꞌni nguꞌ cña tsoꞌo loꞌo tyaꞌa

nguꞌ. Xcuiꞌ ndyaꞌa̱ chaꞌ tyiquee nguꞌ biꞌ jiꞌi ̱
chaꞌ tsoꞌo nuntsuꞌu ca slo ycuiꞌNdyosi, xcuiꞌ
ntiꞌnguꞌ chaꞌ tyiꞌi̱ tsoꞌo ti nguꞌ cuentya jiꞌi̱ Ni,
xcuiꞌ ndube tiꞌ nguꞌ jiꞌi ̱ chalyuu nu lijya ̱ nde
loo la. 8 Pana nu ñati ̱ cuxi ni, nu xcuiꞌ chaꞌ
jiꞌi̱ ycuiꞌ ca nguꞌ ntsuꞌu tyiquee nguꞌ, tlyu tsa
chaꞌ tiꞌí taNi jiꞌi ̱nguꞌbiꞌ; ñasiꞌ̱ tsaycuiꞌNdyosi
jiꞌi̱ lcaa nguꞌbiꞌ, chaꞌnántajaꞌa̱ nguꞌ taquiyaꞌ
nguꞌ tsiyaꞌ ti jiꞌi ̱ lcaa chaꞌ liñi nu nclyuꞌu Ni
jiꞌi̱ nguꞌ, chaꞌ ndijña tsa tiꞌ nguꞌ jiꞌi ̱ cua ñaꞌa̱
ca chaꞌ cuxi nu ñaꞌa̱ nguꞌ. 9 Xcubeꞌ tsa Ni
jiꞌi̱ nguꞌ biꞌ liꞌ, tlyu tsa chaꞌ tiꞌí caca jiꞌi ̱ lcaa
ñati ̱chalyuu, cua ñaꞌa ̱ ca ñati ̱nunduꞌni xcuiꞌ
chaꞌ cuxi. Clyo tyacua chaꞌ tiꞌí biꞌ jiꞌi ̱ nguꞌ
judío, liꞌ la cuiꞌ juaꞌa ̱ tyacua jiꞌi̱ nguꞌ xaꞌ tsuꞌ,
nu siꞌi nguꞌ judío laca nguꞌ. 10Pana lcaa ñati ̱
nu nduꞌni chaꞌ tsoꞌo ni, ta ycuiꞌ Ndyosi chaꞌ
tsoꞌo nu ntsuꞌu ca slo Ni jiꞌi ̱ nguꞌ biꞌ; cuaꞌni
chi ̱ loo Ni jiꞌi ̱ nguꞌ biꞌ ca slo ycuiꞌNi liꞌ, cuaꞌni
Ni chaꞌ ti ̱ ti tyiꞌi̱ tyiquee nguꞌ liꞌ. Clyo tyacua
chaꞌ tsoꞌobiꞌ jiꞌi ̱nguꞌ judío, loꞌo liꞌ la cuiꞌ juaꞌa̱
tyacua jiꞌi̱ nguꞌ xaꞌ tsuꞌ.

11 Siꞌi cua laca ti ñati ̱ nu nduꞌni tyacaꞌa
ycuiꞌ Ndyosi jiꞌi ̱, sca ti cuayáꞌ nduꞌni Ni loꞌo
cua ñaꞌa̱ ca ñati ̱ chalyuu. 12 Nguꞌ xaꞌ tsuꞌ
ni, masi bilya cuna nguꞌ lcaa chaꞌ nu cua
nda Moisés loꞌo nguꞌ judío, pana tye chaꞌ
jiꞌi̱ nguꞌ juaꞌa̱ ti, si ntsuꞌu quiꞌya jiꞌi̱ nguꞌ.
La cuiꞌ juaꞌa̱ xcubeꞌ ycuiꞌ Ndyosi jiꞌi ̱ nguꞌ
judío, nu cua ndyuna chaꞌ liñi nu nda jyoꞌo
Moisés loꞌo nguꞌ; si ntsuꞌu quiꞌya jiꞌi ̱ nguꞌ,
cuaꞌni cuayáꞌ Ni jiꞌi ̱ nguꞌ cuentya jiꞌi̱ chaꞌ nu
nchcuiꞌMoisés biꞌ liꞌ. Loꞌo juaꞌa̱ sca ti cuayáꞌ
cuaꞌni cuayáꞌ Ni jiꞌi̱ lcaa ñati ̱nu nduꞌni chaꞌ
cuxi. 13 Ná caca tsoꞌo cresiya jiꞌna cuentya
jiꞌi̱ ycuiꞌ Ndyosi loꞌo ndyuna ti na chaꞌ liñi
nu nda Ni loꞌo na; sca ti si taquiyaꞌ na jiꞌi ̱
chaꞌ biꞌ, si cuaꞌni na lcaa ñaꞌa ̱ cña nu ngulo
Ni jiꞌna, liꞌ caca tsoꞌo cresiya jiꞌna cuentya
jiꞌi̱ Ni. 14-15Ntsuꞌu nguꞌ xaꞌ tsuꞌ ni, cua laca
nduꞌni nguꞌ ñiꞌya ̱ nu nscua lo quityi jiꞌi̱ ycuiꞌ
Ndyosi, masi bilya cuna nguꞌ chaꞌ biꞌ. Juaꞌa̱
jlo tiꞌ na chaꞌ nchca cuayáꞌ tiꞌ nguꞌ biꞌ ni cña
laca nuntiꞌ ycuiꞌNdyosi, xquiꞌya chaꞌ tyucui
tyiqueenguꞌnduꞌninguꞌ tsañaꞌa̱ chaꞌnunda
ycuiꞌ Ndyosi loꞌo nguꞌ judío saꞌni la, masi
bilya ta Ni chaꞌ loꞌo nguꞌ xaꞌ tsuꞌ biꞌ; hique ti
nguꞌ biꞌ ndaꞌya chaꞌ tsoꞌo nu nduꞌni nguꞌ loꞌo
tyaꞌa ñati ̱ nguꞌ. Loꞌo juaꞌa̱ hora ti nda nguꞌ
biꞌ cuentya chaꞌquiꞌya laca loꞌondyuꞌninguꞌ
sca chaꞌ cuxi, pana ná ntsuꞌu chaꞌ culacua tiꞌ
nguꞌ loꞌo nduꞌni nguꞌ sca chaꞌ tsoꞌo. 16 Juaꞌa̱
caca lacua, nu loꞌo tyuꞌu lubii lcaa chaꞌ nu
ntsuꞌu neꞌ cresiya jiꞌi̱ ñati,̱ tsa ̱ liꞌ loꞌo culo Ni
cña jiꞌi̱ Jesucristo chaꞌ cuaꞌni cuayáꞌ Ni jiꞌi ̱
lcaa ñati;̱ la cuiꞌ tyempo biꞌ culotu̱ Ni lcaa
chaꞌ nu ntsuꞌu cuaana ti neꞌ cresiya jiꞌi ̱ nguꞌ.
Juaꞌa̱ laca chaꞌ nu nchcuiꞌ naꞌ loꞌo ñati ̱ laja
loꞌo nclyuꞌu naꞌ chaꞌ tsoꞌo jiꞌi ̱ ycuiꞌNdyosi jiꞌi ̱
nguꞌ.

Cñanungulo ycuiꞌNdyosi jiꞌi ̱ jyoꞌoMoisés

chaꞌ cuaꞌni nguꞌ judío
17 Pana nu cuꞌma ̱ ni, nacui ̱ ma ̱ chaꞌ nguꞌ

judío laca ma ̱, biꞌ chaꞌ jlya tsa tiꞌma ̱ jiꞌi ̱ lcaa
chaꞌ nu nda ycuiꞌ Ndyosi loꞌo jyoꞌo Moisés
nu ngua saꞌni. Lye tsa nduꞌni tyucuaa tiꞌma ̱
loꞌo xaꞌ ñati,̱ chaꞌ nacui ̱ma ̱ chaꞌ sca ti cuꞌma ̱
laca ma ̱ ñati ̱ jiꞌi ̱ ycuiꞌ Ndyosi. 18 Na cua jlo
tiꞌma ̱ ñiꞌya̱ laca cña nu ntiꞌ ycuiꞌNdyosi chaꞌ
cuaꞌni ma ̱, ntiꞌma ̱; cua nguscuaMoisés chaꞌ
biꞌ lo quityi cuentya jiꞌi ̱ma ̱, biꞌ chaꞌ cua nda
la ma ̱ xi cuentya ñiꞌya̱ laca sca chaꞌ tsoꞌo,
ñiꞌya̱ laca sca chaꞌ cuxi. 19 Loꞌo juaꞌa̱ ntiꞌ
ma ̱, chaꞌ ycuiꞌ ma ̱ nchca jiꞌi̱ ma ̱ culuꞌu ma ̱
tyucui̱i̱ liñi jiꞌi̱ ñati ̱nu ná jlo tiꞌ; ntiꞌma ̱ chaꞌ
taca ta ma ̱ chaꞌ loꞌo nguꞌ nu ná ndyiji ñiꞌya̱
nu caca cuayáꞌ tiꞌ nguꞌ sca chaꞌ liñi; 20 ntiꞌ
ma ̱ chaꞌ taca culuꞌu quiꞌi ma ̱ jiꞌi̱ ñati ̱ nu ná
nduna tsoꞌo, chaꞌ ple ti nguꞌ xi; ntiꞌ ma ̱ chaꞌ
caca ma ̱ mstru jiꞌi ̱ ñati ̱ nu bilya caca tsaꞌa̱
tsiyaꞌ ti. Ntiꞌma ̱ chaꞌ caca ma̱ juaꞌa̱, xquiꞌya
chaꞌ jlya tsa tiꞌ ma ̱ chaꞌ nu nguscua jyoꞌo
Moisés biꞌ; laja chaꞌ biꞌ nscua lcaa chaꞌ nu
caca jlo tiꞌ na, lcaa chaꞌ liñi nu ntsuꞌu nde
chalyuu, ntiꞌ ma ̱. 21Na nclyuꞌu ma ̱ jiꞌi̱ tyaꞌa
ñati ̱ma ̱ tuꞌni, ¿ni chaꞌ laca ná nchca culuꞌu
ma ̱ jiꞌi ̱ ycuiꞌ ca ti ma ̱? Nacui̱ ma ̱ chaꞌ ná
tsoꞌo cuaana nguꞌ na nu ntsuꞌu jiꞌi ̱ xaꞌ ñati.̱
¿Ha ná loꞌo cuꞌma̱ tya ntucuaana ma ̱ ntsuꞌu
quiyaꞌ? 22Nacui̱ ma ̱ chaꞌ ná tsoꞌo tyuꞌu chaꞌ
jiꞌi̱ nguꞌ loꞌo clyoꞌo xaꞌ ñati.̱ ¿Ni chaꞌ laca chaꞌ
loꞌo cuꞌma ̱ nduꞌni ma ̱ chaꞌ cuxi biꞌ lacua? Si
ná ndiya tiꞌ ma ̱ tsiyaꞌ ti loꞌo nduꞌni tlyu xaꞌ
ñati ̱ jiꞌi̱ joꞌó nu siꞌi ycuiꞌ Ndyosi laca, ¿ni chaꞌ
laca ndyaꞌa ̱ ma ̱ ntucuaana ma ̱ chaꞌ tsoꞌo
nu ntsuꞌu neꞌ laa jiꞌi̱ nguꞌ biꞌ? 23 Nacui̱ ma ̱
chaꞌ tsoꞌo la tsiyaꞌ ti laca chaꞌ nu nda jyoꞌo
Moisés loꞌo ma ̱, pana ndyuꞌni tsa ma ̱ chaꞌ
cuxi loꞌo ycuiꞌ Ndyosi nu loꞌo ná ndaquiyaꞌ
ma ̱ jiꞌi̱ chaꞌ biꞌ. 24 Na nduꞌni ti ma ̱ ñiꞌya̱ nu
nacui̱ quityi cusuꞌ, quityi jiꞌi̱ ycuiꞌNdyosi nu
nchcuiꞌ ndiꞌya ̱: “Cuxi tsa nchcuiꞌ nguꞌ xaꞌ
tsuꞌ jiꞌi ̱ ycuiꞌ Ndyosi xquiꞌya cuꞌma ̱”. Juaꞌa̱
chaꞌ nscua lo quityi.

25 Jlya tsa tiꞌ ma ̱ chaꞌ nu nacui ̱ chaꞌ siꞌyu
ma ̱ quiji ̱ nguꞌ quiꞌyu sñiꞌ ma ̱ loꞌo tya cuañiꞌ
nguꞌ, chaꞌ culacua ̱ nguꞌ. Tsoꞌo tsa si loꞌo
taquiyaꞌ ma ̱ lcaa chaꞌ nu nda ycuiꞌ Ndyosi
loꞌo jyoꞌoMoisés;panasiná taquiyaꞌma ̱ lcaa
chaꞌ biꞌ, cua laca ma ̱ ñiꞌya̱ si ná nsiꞌyu quiji ̱
ma ̱ tsiyaꞌ ti liꞌ. 26 Loꞌo juaꞌa̱ nu nguꞌ xaꞌ tsuꞌ
nunánsiꞌyuquiji ̱nguꞌni, si taquiyaꞌnguꞌbiꞌ
chaꞌ nu ndaMoisés loꞌo na, liꞌ stuꞌba ti tucuá
ycuiꞌ Ndyosi chaꞌ jiꞌi̱ nguꞌ biꞌ, ñiꞌya ̱ ntucuá
Ni chaꞌ jiꞌi ̱ nguꞌ judío tyaꞌa na nu cua nsiꞌyu
quiji̱ nguꞌ. 27 Chañi chaꞌ ná nguaꞌa̱ cuayáꞌ
lo quiji ̱ nguꞌ biꞌ juaꞌa̱; ná ntsuꞌu chaꞌ biꞌ jiꞌi̱
nguꞌ, chaꞌ nguꞌ xaꞌ tsuꞌ laca nguꞌ. Pana si
nduꞌni nguꞌ biꞌ lcaa cñanuntiꞌNi chaꞌ cuaꞌni
nguꞌ, ta nguꞌ chaꞌ tyujuꞌu tiꞌ jiꞌi̱ cuꞌma ̱ nguꞌ
judío, chaꞌnándaquiyaꞌma ̱ jiꞌi ̱ chaꞌbiꞌ, masi
cua ndyuna ma ̱ chaꞌ liñi jiꞌi̱ ycuiꞌ Ndyosi,
masi cua nguaꞌa̱ cuayáꞌ lo quiji̱ ma ̱. 28Siꞌi na

tyucui tyiquee nguꞌ judío laca na loꞌo tacati
tsa ndyuꞌni na jiꞌi ̱ ycuiꞌ Ni chaꞌ ñaꞌa̱ ti nguꞌ
jiꞌna. Ná caca cña juaꞌa̱, masi nguaꞌa̱ cuayáꞌ
lo quiji ̱ na; 29 siꞌi juaꞌa̱ laca na nguꞌ judío.
Tyucui tyiquee nguꞌ judío laca na loꞌo xñi
tsoꞌo na chaꞌ jiꞌi̱ ycuiꞌ Ndyosi; liñi la tyuꞌu
chaꞌ jiꞌna loꞌo Ni si chcaꞌa ̱ cuayáꞌ jiꞌi̱ ycuiꞌ
Ndyosi ca neꞌ cresiya jiꞌna. Liꞌ taca culo Ni
cña jiꞌna loꞌo Xtyiꞌi ycuiꞌ Ni, siꞌi loꞌo sca chaꞌ
nu nscua lo quityi ti. Loꞌo liꞌ tsoꞌo tsa cuaꞌni
ycuiꞌNdyosi loꞌo na, ngaꞌaa siꞌi ñati ̱chalyuu
ti nu chcuiꞌ tsoꞌo jiꞌna liꞌ.

3
1 Tsoꞌo ti xi na chaꞌ laca na nguꞌ judío

lacua, tsoꞌo xi chaꞌ nsiꞌyu quiji ̱ na, chaꞌ juaꞌa̱
ngulacua̱ na. 2Ndiꞌya̱ laca sca chaꞌ tsoꞌo nu
ntsuꞌu jiꞌnachaꞌ lacananguꞌ judío: Sca ti loꞌo
nguꞌ judío tyaꞌana cuanda ycuiꞌNdyosi chaꞌ
jiꞌi ̱Ni tya clyo. 3Masi ntsuꞌu xi nguꞌ judío nu
ngaꞌaa jlya tiꞌ jiꞌi̱ ycuiꞌ Ndyosi, ná culayaꞌ Ni
jiꞌi ̱ cuañaꞌa̱ canguꞌ judíoxquiꞌyanuxti ti ñati ̱
biꞌ. 4Ná ntiꞌNi cuaꞌni Ni juaꞌa̱. Xcuiꞌ chaꞌ liñi
nduꞌni ycuiꞌNdyosi loꞌo ñati ̱jiꞌi ̱Ni,masi chaꞌ
cuiñi laca nu nduꞌni lcua ti lo ñati ̱ chalyuu.
Cua nscua sca chaꞌ jiꞌi ̱ ycuiꞌ Ndyosi lo quityi
nu nchcuiꞌ ndiꞌya̱:
Loꞌo chcuiꞌ nuꞌu̱, liꞌ caca cuayáꞌ tiꞌ nguꞌ chaꞌ

liñi tsa nduꞌni nuꞌu̱;
loꞌo caca cuayáꞌ jinuꞌu̱ slo ñati,̱ taca cuaꞌni

lyaá nuꞌu̱ jiꞌi ̱ ycuiꞌ ca liꞌ.
5 Chaꞌ nu na ni, ntsuꞌu tsa chaꞌ cuxi nu

ndyuꞌni na; loꞌo nu chaꞌ cuxi biꞌ ni, nduꞌni
chaꞌ taca ca cuayáꞌ la tiꞌ na chaꞌ liñi tsa laca
ycuiꞌ Ndyosi. ¿Ñiꞌya ̱ ta ñacui ̱ na liꞌ? ¿Ha ná
liñi nduꞌni Ni loꞌo na? ¿Ha ná tsoꞌo si xcubeꞌ
Ni jiꞌna loꞌondyuꞌninachaꞌ cuxi? Ntsuꞌuñati ̱
nu nchcuiꞌ juaꞌa̱. 6 Pana liñi tsa nduꞌni Ni.
Ná caca xcubeꞌ Ni jiꞌi̱ ñati ̱ chalyuu xquiꞌya
quiꞌya nu ntsuꞌu jiꞌi ̱ nguꞌ, si ná liñi nduꞌni
cuayáꞌNi jiꞌi̱ lcaa ñati.̱

7Ná tyiqueeꞌ ñacui ̱nguꞌ chaꞌ na cuiñi naꞌ.
Tsoꞌo, chaꞌ cuiñindanaꞌ lacua. Pana xquiꞌya
naꞌ, biꞌ chaꞌ nchca cuayáꞌ la tiꞌ xaꞌ ñati ̱
chaꞌ liñi nu nda ycuiꞌ Ndyosi loꞌo na; juaꞌa̱
ndyuꞌni tlyu la nguꞌ jiꞌi ̱ Ni xquiꞌya naꞌ. Ná
ntsuꞌu chaꞌ staNi quiꞌya ꞌna lacua. 8La cuiꞌ ti
ná tsoꞌo laca chaꞌ cuaꞌni la na chaꞌ cuxi chaꞌ
caca tsoꞌo lachaꞌ jiꞌnande loo la; panantsuꞌu
nguꞌ nu ñiloꞌo jiꞌi̱ tyaꞌa nguꞌ loꞌo nchcuiꞌ nguꞌ
chaꞌ juaꞌa̱ laca chaꞌ cuxi nu nchcuiꞌ ya. Liñi
tsa cuaꞌni ycuiꞌNdyosi loꞌoxcubeꞌNi jiꞌi ̱nguꞌ
nu nchcuiꞌ chaꞌ cuiñi jiꞌna juaꞌa̱.

Lcaañati ̱ntsuꞌuquiꞌya jiꞌi ̱nguꞌ cuentya jiꞌi ̱
ycuiꞌNdyosi

9 Ndiꞌya̱ ñacui ̱ na lacua: Ná caca chcuiꞌ
na chaꞌ tsoꞌo la na chaꞌ laca na nguꞌ judío,
chaꞌ siꞌi chaꞌ biꞌ tsiyaꞌ ti; cua ngua cuayáꞌ ca
tiꞌ na chaꞌ stuꞌba ti ntsuꞌu chaꞌ cuxi jiꞌi̱ nguꞌ
judío loꞌo jiꞌi̱ nguꞌxaꞌ tsuꞌ, chaꞌntsuꞌu tsa chaꞌ
cuxi nu laca loo jiꞌi̱ lcaa ñati ̱ chalyuu. 10 La

cuiꞌ chaꞌ nscua lo quityi jiꞌi ̱ ycuiꞌ Ndyosi nu
nchcuiꞌ ndiꞌya̱:
Ni tsaca nguꞌ ná ntsuꞌu nu xcuiꞌ chaꞌ tsoꞌo

nduꞌni;
11 ná ntsuꞌu ñati ̱nu nchca cuayáꞌ tiꞌ chaꞌ jiꞌi ̱

ycuiꞌNdyosi,
ná tucui nclyana jiꞌi̱ ycuiꞌNi.
12 Cua ndyuꞌutsuꞌ lcaa nguꞌ jiꞌi̱ tyucui̱i ̱ liñi,

stuꞌba ti ngua cuxi cresiya jiꞌi ̱ lcaa
nguꞌ;

ná ntsuꞌu ni sca ñati ̱ nu xcuiꞌ chaꞌ tsoꞌo
nduꞌni.

13Ñiꞌya̱ ntiꞌxtyiꞌi tyucu ̱nuntsuꞌu toꞌ cuaánu
tya lyiji tyacu̱ꞌ lo, juaꞌa̱ laca nguꞌ biꞌ,

chaꞌ xcuiꞌ chaꞌ cuxi ndyuꞌu tuꞌba nguꞌ.
Lye tsa ñiloꞌo nguꞌ jiꞌi ̱ tyaꞌa nguꞌ laja loꞌo

nchcuiꞌ ti nguꞌ.
Ñiꞌya̱ laca hitya tyaala nu ntsuꞌu tuꞌba

cuaña, juaꞌa̱ laca nguꞌ,
chaꞌ tyaala tsa nchcuiꞌ nguꞌ.
14Ná nxutacui nguꞌ chaꞌ nda nguꞌ quiꞌya jiꞌi ̱

tyaꞌa nguꞌ;
15 cujuii clya nguꞌ biꞌ jiꞌi̱ tyaꞌa nguꞌ, ntiꞌ nguꞌ.
16 Xcuiꞌ na cua nduꞌni ñuꞌu̱ nguꞌ jiꞌi ̱ tyaꞌa

nguꞌ, nduꞌni nguꞌ chaꞌ ca xñiꞌi̱ tiꞌ xaꞌ
ñati ̱macala su ndyaꞌa̱ nguꞌ biꞌ.

17Ná nslo nguꞌ jiꞌi ̱ tyucui̱i̱ liñi nu cuaꞌni chaꞌ
ti ̱ ti tyiꞌi ̱ tyiquee nguꞌ.

18 Pana ná ntsi̱i ̱ nguꞌ tsiyaꞌ ti ñaꞌa̱ nguꞌ jiꞌi ̱
ycuiꞌNdyosi, nacui̱ nguꞌ.

Juaꞌa ̱ chaꞌ nscua lo quityi biꞌ.
19 Cua jlo tiꞌ na chaꞌ cua nscua lcaa chaꞌ

cusuꞌ biꞌ, chaꞌ cube tiꞌ nguꞌ judío nu ntsuꞌu
chaꞌ jiꞌi̱ loꞌo chaꞌ biꞌ; juaꞌa̱ nguscua jyoꞌo
cusuꞌ, chaꞌ cua ntiꞌ ycuiꞌ Ndyosi chaꞌ caca
cuayáꞌ tiꞌ lcaa ñati ̱ tyucui ñaꞌa ̱ chalyuu chaꞌ
ná caja ñiꞌya̱ nu cuaꞌni lyaá nguꞌ jiꞌi̱ ycuiꞌ ca
nguꞌ loꞌo Ni, chaꞌ ngaꞌa̱ chaꞌ cuaꞌni cuayáꞌ
Ni jiꞌi̱ nguꞌ. 20 Masi cuaꞌni na lcaa ca chaꞌ
nu nguscua nguꞌ lo quityi cusuꞌ biꞌ, ná caca
ca tsoꞌo tyiquee na cuentya jiꞌi̱ ycuiꞌ Ndyosi
loꞌo ndyuꞌni ti na juaꞌa ̱; tsa biꞌ ti cña nduꞌni
quityi biꞌ, chaꞌ caca cuayáꞌ tiꞌ na chaꞌ ntsuꞌu
tsa quiꞌya jiꞌna cuentya jiꞌi̱ ycuiꞌNdyosi.

Cuaꞌni lyaá ycuiꞌ Ndyosi jiꞌi̱ ñati ̱ loꞌo xñi
nguꞌ chaꞌ jiꞌi ̱ Jesucristo

21 Loꞌo juani cua ngutuꞌu tucua sca chaꞌ
cucui nde chalyuu, ná stuꞌba tsiyaꞌ ti chaꞌ biꞌ
loꞌo chaꞌ cusuꞌ biꞌ. Loꞌo nclyuꞌu ycuiꞌNdyosi
chaꞌ biꞌ jiꞌna, liꞌ caca cuayáꞌ tiꞌ na ñiꞌya̱ caca
ca tsoꞌo cresiya jiꞌna cuentya jiꞌi̱ ycuiꞌ Ni.
Cua nscua xi chaꞌ nu nchcuiꞌ jiꞌi̱ chaꞌ biꞌ lo
quityi cusuꞌ biꞌ, masi lo quityi nu nguscua
jyoꞌo cusuꞌ nu ngua tuꞌba jiꞌi̱ ycuiꞌ Ndyosi
nchcuiꞌ Ni loꞌo ñati ̱ saꞌni. 22 Nchcuiꞌ quityi
chaꞌ cuaꞌni ycuiꞌ Ndyosi chaꞌ caca tsoꞌo cre-
siya jiꞌna cuentya jiꞌi̱ ycuiꞌ Ni, si xñi na chaꞌ
jiꞌi ̱ Jesucristo. Stuꞌba ti cuaꞌni Ni loꞌo ca taꞌa
na nu laca na nguꞌ judío; juaꞌa̱ loꞌo lcaa ñati ̱
nu cua ngusñi chaꞌ jiꞌi̱ ycuiꞌNdyosi ca chaca
tsuꞌ chalyuu, stuꞌba ti cuaꞌni Ni loꞌo lcaa

ñati.̱ 23 Lcaa na ntsuꞌu quiꞌya jiꞌna cuentya
jiꞌi̱ ycuiꞌ Ndyosi, chaꞌ ná nguaꞌni na tsiyaꞌ ti
cña nu ntiꞌ Ni chaꞌ cuaꞌni na. 24 Pana cuaꞌni
Ni chaꞌ caca tsoꞌo cresiya jiꞌna, chaꞌ tsoꞌo ti
ntsuꞌu tyiquee Ni ñaꞌa̱ Ni jiꞌna; sca chaꞌ tsoꞌo
nu nguaꞌni ti Ni cuentya jiꞌna laca, chaꞌ tlyu
tsa cña nu nguaꞌni ycuiꞌ Jesucristo chaꞌ cati ̱
quiꞌya nu ntsuꞌu jiꞌna, nu loꞌo ngujuii yu lo
crusi chaꞌ cuaꞌni lyaá yu jiꞌna. 25Nda ycuiꞌ
Ndyosi jiꞌi̱ Jesús ñaa chalyuu chaꞌ tyajaꞌa̱ yu
cajaa yu; masi ycuiꞌ yu chcubeꞌ yu cña loo
lcaa ñati ̱chalyuu, chaꞌ quiꞌya ycuiꞌ yu yabeꞌ
nu ntsuꞌu jiꞌna. Caca chaꞌ biꞌ jiꞌna si tyajaꞌa̱
na xñi na chaꞌ jiꞌi ̱ Jesús. Loꞌo juaꞌa ̱ ntiꞌ Ni
culuꞌu Ni jiꞌna chaꞌ xcuiꞌ chaꞌ liñi nduꞌni
Ni loꞌo na, masi ná nguaꞌni cuentya Ni jiꞌi ̱
quiꞌya nu ntsuꞌu jiꞌi̱ jyoꞌo cusuꞌ jiꞌna; pana
ndalo tsa tyiquee Ni jiꞌi ̱ nguꞌ biꞌ liꞌ. 26 Nu
juani nguluꞌu Ni jiꞌna chaꞌ liñi tsa nduꞌni
ycuiꞌNi; juaꞌa̱ taca jiꞌi̱ Ni cuaꞌni lubii cresiya
jiꞌi̱ scaa na, si tyajaꞌa̱ na xñi na chaꞌ jiꞌi̱ Jesús.

27 Chaꞌ cuiñi nchcuiꞌ na si ñacui ̱ na chaꞌ
nchca tsa jiꞌi̱ ycuiꞌ ca na ñati ̱chalyuu, cuaꞌni
na chaꞌ caca tsoꞌo cresiya jiꞌna cuentya jiꞌi ̱
ycuiꞌ Ndyosi. Ná taca. Lye tsa ndyuꞌni
tyucuaa tiꞌ na loꞌo Ni si juaꞌa̱ ntiꞌ na. ¿Ñiꞌya ̱
juaꞌa̱? Ná nchca jiꞌna cuaꞌni na chaꞌ caca
tsoꞌo cresiya jiꞌna cuentya jiꞌi ̱ ycuiꞌ Ndyosi
loꞌo taquiyaꞌ ti na lcaa chaꞌ cusuꞌ, sca ti nu
loꞌo xñi na chaꞌ jiꞌi ̱ Jesús caca tsoꞌo cresiya
jiꞌna. Pana ngaꞌaa tsoꞌo chcuiꞌ na chaꞌ tyixi
liꞌ, chaꞌ siꞌi ycuiꞌ na laca nu nduꞌni chaꞌ ca
tsoꞌo cresiya jiꞌi̱ ycuiꞌ ca na. 28Biꞌ chaꞌ ni naꞌ
jiꞌi̱ma ̱ chaꞌntsuꞌu sca ti ñaꞌa̱, ñiꞌya̱ nu caca ca
tsoꞌo cresiya jiꞌna cuentya jiꞌi ̱ ycuiꞌ Ndyosi;
ntsuꞌu chaꞌ xñi na chaꞌ jiꞌi ̱ Jesús, masi ná
nchca jiꞌna cuaꞌni na lcaa lo chaꞌ cusuꞌ nu
nguscua nguꞌ saꞌni.

29 Siꞌi sca ti jiꞌi ̱ nguꞌ judío ti laca ycuiꞌ
Ndyosi loo, loꞌo jiꞌi ̱ nguꞌ xaꞌ tsuꞌ laca Ni
loo. 30 Chañi tsa laca chaꞌ biꞌ, chaꞌ sca ti
ycuiꞌNdyosi laca loo tyucuiñaꞌa̱ chalyuu; ná
ntsuꞌu chaca nu laca loo la. Cuaꞌni Ni chaꞌ
caca tsoꞌo cresiya jiꞌi̱ nguꞌ judío loꞌo xñi nguꞌ
chaꞌ jiꞌi̱ Ni; la cuiꞌ juaꞌa̱ cuaꞌni Ni chaꞌ caca
tsoꞌo cresiya jiꞌi ̱nguꞌ xaꞌ tsuꞌ, nu loꞌo xñinguꞌ
biꞌ chaꞌ jiꞌi ̱ Ni. 31Tsoꞌo lacua. Na jlya ti tiꞌ na
jiꞌi̱ cña nu nguaꞌni Jesús, tsa biꞌ ti chaꞌ cuaꞌni
na chaꞌ clyaá na jiꞌi ̱ lcaa quiꞌya nu ntsuꞌu
jiꞌna. ¿Hangaꞌaa ntsuꞌu chaꞌ taquiyaꞌna lcaa
chaꞌ nu nguscua jyoꞌo cusuꞌ chaꞌ cuaꞌni na
lacua? Siꞌi chaꞌ biꞌ, masi tsoꞌo la taquiyaꞌ na
chaꞌ cusuꞌbiꞌ juani, nu loꞌongusñina chaꞌ jiꞌi ̱
Jesús.

4
Ñiꞌya ̱ ngua jiꞌi ̱Abraham

1 Juani ta naꞌ sca chaꞌ loꞌo ma ̱ ñiꞌya ̱ ngua
jiꞌi̱ Abraham, nu jyoꞌo cusuꞌ jiꞌna nu ngua
tya saꞌni. 2 Ycuiꞌ ca Abraham ni, ná ngua
cuaꞌni yu chaꞌ ca tsoꞌo cresiya jiꞌi̱ ycuiꞌ ca yu

cuentya jiꞌi̱ ycuiꞌ Ndyosi, ni ná ngua jiꞌi ̱ yu
xacui̱ yu chaꞌ jiꞌi ̱ ycuiꞌ Ndyosi chaꞌ ngua jiꞌi̱
ycuiꞌ yu. 3Nde laca chaꞌ nu nscua lo quityi
jiꞌi̱ ycuiꞌ Ndyosi: “Ngusñi Abraham chaꞌ nu
nda ycuiꞌNdyosi loꞌo yu; biꞌ chaꞌ ngüiñi chaꞌ
jiꞌi̱ Ni loꞌo yu chaꞌ caca tsoꞌo cresiya jiꞌi̱ yu,
xquiꞌya chaꞌ jlya ti tiꞌ yu jiꞌi̱ Ni”. Juaꞌa̱ nscua
lo quityi biꞌ. 4Loꞌo ndyaꞌa̱ na neꞌ xña jiꞌi ̱ ñati ̱
ni, nda nguꞌ xcayaꞌ na liꞌ; siꞌi na nda laja ti
nguꞌ cñi jiꞌna, cñi nu ndacui nguꞌ jiꞌna laca,
chaꞌ nguaꞌni na cña. 5 Pana nu loꞌo jlya ti
tiꞌ na jiꞌi̱ Jesús chaꞌ ngulotsuꞌ yu yabeꞌ nu
ntsuꞌu jiꞌna, liꞌ taca xquiñi Ni chaꞌ jiꞌi ̱ Ni loꞌo
na chaꞌ caca tsoꞌo cresiya jiꞌna, masi ná sca
na ndacui Ni jiꞌna. 6Tya saꞌni la nacui ̱ jyoꞌo
David chaꞌ tsoꞌo tsa ntsuꞌu tyiquee ñati ̱ nu
cua laca nguaꞌni lubii ycuiꞌ Ndyosi cresiya
jiꞌi̱. Cua nacui̱ Ni chaꞌ lubii cresiya jiꞌi̱ nguꞌ,
masi ná sca cña nguaꞌni nguꞌ cuentya jiꞌi̱ Ni
chaꞌ caca lubii ycuiꞌ nguꞌ. 7 Liꞌ nacui̱ David
ndiꞌya̱:
Tsoꞌo ntsuꞌu tyiquee na loꞌo cuaꞌni clyu tiꞌNi

jiꞌna jiꞌi ̱ quiꞌya nu ntsuꞌu jiꞌna, loꞌo cu-
lotsuꞌNi yabeꞌ nu ntsuꞌu jiꞌna, nacui̱.

8 Tsoꞌo ntsuꞌu tyiquee na si ngaꞌaa cuaꞌni
Ni cuentya jiꞌi̱ lcaa chaꞌ cuxi nu cua
nguaꞌni na.

9 Siꞌi xcuiꞌ nguꞌ judío ti nu tsoꞌo ntsuꞌu
tyiquee nguꞌ juaꞌa̱, taca ñacui ̱ na chaꞌ loꞌo
nguꞌ xaꞌ tsuꞌ caca tsoꞌo tyiquee nguꞌ juaꞌa̱.
Cua nchcuiꞌ ca ti na chaꞌ ngusñi Abraham
chaꞌ nu nda ycuiꞌNdyosi loꞌo yu, biꞌ chaꞌ cua
nacui̱ Ni jiꞌi ̱ yu chaꞌ ca tsoꞌo cresiya jiꞌi ̱ yu
cuentya jiꞌi̱ ycuiꞌ Ndyosi, xquiꞌya chaꞌ jlya
ti tiꞌ yu jiꞌi ̱ Ni. 10 ¿Ni jacuaꞌ ngua chaꞌ biꞌ?
¿Ha cua laca chaꞌ cua nsiꞌyu lo quiji̱ yu ñiꞌya̱
nu nduꞌni nguꞌ judío chaꞌ clyacua̱ nguꞌ? Siꞌi.
Tya lyiji xiꞌyu nguꞌ quiji ̱ yu tyempo biꞌ; 11 ca
tiyaꞌ la, liꞌ ngulacua̱ yu juaꞌa̱. Sca cuayáꞌ ti
ngua biꞌ, chaꞌ caca cuayáꞌ tiꞌ nguꞌ chaꞌ ngua
tsoꞌo cresiya jiꞌi ̱ yu cuentya jiꞌi̱ ycuiꞌNdyosi,
nu loꞌo jlya ti tiꞌ yu jiꞌi̱ Ni. Yala la ngua
chaꞌ ngusñi yu chaꞌ jiꞌi̱ ycuiꞌ Ndyosi, tiyaꞌ la
ngulacua̱ yu. Biꞌ chaꞌ lcaa ma ̱ nu ntsuꞌu ma ̱
xaꞌ tsuꞌ nu ngusñima ̱ chaꞌ jiꞌi̱ Jesús, laca ma ̱
ñiꞌya̱ laca si Abraham laca jyoꞌo cusuꞌ jiꞌi̱ ma ̱
nu ya̱a ̱ chalyuu tya clyo la. Loꞌo xñi cua ñaꞌa̱
ca na chaꞌ jiꞌi ̱ Jesús, liꞌ quiñi chaꞌ jiꞌi̱ ycuiꞌ
Ndyosi loꞌo na chaꞌ caca lubii cresiya jiꞌna.
12 La cuiꞌ juaꞌa̱ laca tyiquee nguꞌ judío tyaꞌa
na nu stuꞌba ti ngusñi chaꞌ jiꞌi̱ Jesucristo loꞌo
na. Chañi chaꞌAbrahamngua jyoꞌo cusuꞌ jiꞌi̱
nguꞌ; pana tsoꞌo la chaꞌ jlya ti tiꞌnguꞌ jiꞌi̱ ycuiꞌ
Ndyosi, ñiꞌya̱ jlya tiꞌ nu jyoꞌo Abraham biꞌ,
masi tya lyiji clyacua ̱ yu.

Ngüiñi chaꞌ jiꞌi ̱Ni loꞌoñati ̱xquiꞌyachaꞌ jlya
tiꞌ nguꞌ jiꞌi ̱ cña nu nguaꞌni Jesús

13Loꞌo juaꞌa̱ ngua chaꞌngüiñi chaꞌ jiꞌi ̱ ycuiꞌ
Ndyosi loꞌo jyoꞌoAbraham, loꞌoñati ̱jiꞌi̱ Abra-
hamnuñaa chalyuu ca tiyaꞌ la; nacui ̱Ni chaꞌ
tyucui ñaꞌa̱ chalyuu caca jiꞌi̱ nguꞌ biꞌ ca tiyaꞌ

la. Pana bilya ta Ni chaꞌ loꞌo jyoꞌo Moisés
nu ngua liꞌ, chaꞌ bilya cala nu Moisés biꞌ; biꞌ
chaꞌ ná ndaquiyaꞌ jyoꞌo Abraham jiꞌi ̱ cña nu
ngulo Moisés, chaꞌ tya lyiji caja chaꞌ biꞌ jiꞌi̱
nguꞌ. Ngua tsoꞌo cresiya jiꞌi ̱ nguꞌ biꞌ cuentya
jiꞌi ̱ ycuiꞌ Ndyosi xquiꞌya chaꞌ jlya tiꞌ nguꞌ jiꞌi̱
chaꞌ nu nchcuiꞌNi, biꞌ chaꞌ ngüiñi chaꞌ jiꞌi̱ Ni
loꞌo nguꞌ. 14Ná ntiꞌ ycuiꞌ Ndyosi chaꞌ tsa lo
cua ti nguꞌ caja chalyuu cucui jiꞌi ̱ nguꞌ, nguꞌ
nu taquiyaꞌ jiꞌi̱ lcaa chaꞌ nu nda jyoꞌo cusuꞌ
loꞌo nguꞌ; tya ntiꞌ Ni chaꞌ xñi cua ñaꞌa̱ ca ñati ̱
chaꞌ jiꞌi ̱ Jesús, chaꞌ juaꞌa̱ ti taca quiñi chaꞌ jiꞌi̱
ycuiꞌ Ndyosi loꞌo nguꞌ liꞌ. 15 Xcuiꞌ na xcubeꞌ
ti Ni jiꞌna, nu loꞌo caca cuayáꞌ jiꞌna slo ycuiꞌ
Ndyosi cuentya jiꞌi̱ chaꞌ cusuꞌ biꞌ; pana ná
caja ñiꞌya̱ nu sta Ni quiꞌya jiꞌna si ná nscua
sca chaꞌ nu ndacaꞌa jiꞌna juaꞌa̱.

16 Ngüiñi chaꞌ jiꞌi ̱ Ni loꞌo jyoꞌo Abraham
loꞌo ngusñi ti yu chaꞌ jiꞌi ̱Ni, chaꞌ caca cuayáꞌ
tiꞌ lcaana chaꞌ xcuiꞌ chaꞌ tsoꞌontsuꞌu tyiquee
Ni; biꞌ chaꞌ nda Ni chaꞌ biꞌ loꞌo na. Ndyanu
chaꞌ biꞌ jiꞌi ̱ lcaa ñati ̱ jiꞌi̱ Abraham nu cala
chalyuu ca nde loo la. Ni siꞌi tsa lo cua ti ñati ̱
nu taquiyaꞌ jiꞌi ̱ chaꞌ cusuꞌ ti laca nu tyanu
chaꞌ tsoꞌo biꞌ jiꞌi ̱, la cuiꞌ juaꞌa̱ tyanu chaꞌ biꞌ
jiꞌi ̱ lcaa ñati ̱ tyaꞌa na nu xñi na chaꞌ jiꞌi̱ ycuiꞌ
Ndyosi ñiꞌya̱ ngusñi ycuiꞌ Abraham chaꞌ jiꞌi̱
Ni; juaꞌa ̱ ntiꞌ na loꞌo nacui ̱ na chaꞌ sti lcaa
na ngua jyoꞌo Abraham biꞌ cuentya jiꞌi ̱ ycuiꞌ
Ndyosi. 17Ndiꞌya ̱nchcuiꞌ chaꞌnundaNi loꞌo
Abraham, nu nscua lo quityi: “Cua nda naꞌ
chacuayáꞌ chaꞌ caca nuꞌu̱ sti tyu ̱u̱ lo tyaꞌa
ñati ̱nu catu ̱ chalyuu nde loo la”, nacui̱ Ni jiꞌi̱
Abraham. Cua ngüiñi chaꞌ jiꞌi̱ ycuiꞌ Ndyosi
loꞌo jyoꞌoAbrahamsaꞌni, chaꞌngusñiyuchaꞌ
nu cua nchcuiꞌ ycuiꞌ Ndyosi loꞌo yu, la cuiꞌ
Ni nu ndyuꞌni chaꞌ tyuꞌú jyoꞌo chaca quiyaꞌ.
Loꞌo juaꞌa̱ ngulo Ni cña chaꞌ tyuꞌu tucua lcaa
chaꞌ nde loo la, chaꞌ nu cua nacui ̱ Ni jiꞌi ̱ yu
loꞌo nchcuiꞌ Ni ñiꞌya̱ si cua laca ndiꞌi̱ chaꞌ biꞌ
jiꞌi ̱ yu nu ngua liꞌ.

18 Masi ngua tiꞌ jyoꞌo Abraham chaꞌ ná
caja sñiꞌ, ná ndube tiꞌ yu; jlya tiꞌ yu jiꞌi̱ ycuiꞌ
Ndyosi, ntajatya yu ni jacuaꞌ caja sñiꞌ yu. Biꞌ
chaꞌ ngua jyoꞌo Abraham sti tyu̱u̱ tyaꞌa ñati ̱
nu ndyatu̱ lo yuu ca nde loo la, ñiꞌya̱ nu cua
nchcuiꞌ Ni loꞌo yu: “Quiñaꞌa̱ tsa ñati ̱ tyuꞌu
jinuꞌu̱ tyempo nde loo la”, nacui ̱ Ni jiꞌi̱ yu.
19 Ná ngujlyaa tiꞌ Abraham chaꞌ biꞌ; ñaꞌa̱ ti
jlya tiꞌ yu chaꞌ nu cua nda ycuiꞌ Ndyosi loꞌo
yu,masi ndube tiꞌ yu chaꞌngusuꞌ tsa yu, chaꞌ
cua tyalaa ti sca siyento yija ̱ ntsuꞌu yu. Jlo
tiꞌ yu chaꞌ cua ngulala ti cajaa tyucuaa nguꞌ,
loꞌo ycuiꞌ, loꞌo maꞌ Sara clyoꞌo yu; ngaꞌaa
ntsuꞌu tyempo chaꞌ caja sñiꞌ Sara, ngua tiꞌ
yu. 20 Pana ná ngutaꞌa ̱chu̱ꞌ yu, ná ngujlyaa
tiꞌ yu chaꞌ nu cua nchcuiꞌ Ni loꞌo yu; jlya
tsoꞌo tiꞌ yu chaꞌ biꞌ. Nguaꞌni tlyu yu jiꞌi̱ ycuiꞌ
Ndyosi, 21chaꞌ jlo tiꞌyu chaꞌ taca jiꞌi ̱Ni cuaꞌni
lyiji Ni jiꞌi̱ chaꞌ nu ngüiñi jiꞌi̱ Ni loꞌo yu. 22Biꞌ
chaꞌndaNi chacuayáꞌ chaꞌ caca tsoꞌocresiya
jiꞌi ̱ yu, xquiꞌya chaꞌ jlya tsa tiꞌ yu jiꞌi ̱Ni.

23 Juaꞌa̱ nscua lcaa chaꞌ biꞌ lo quityi nu
nchcuiꞌ chaꞌ ngüiñi chaꞌ jiꞌi̱ Ni loꞌo nu Abra-
ham biꞌ, chaꞌ ngua tsoꞌo cresiya jiꞌi̱ yu loꞌo
ngusñi ti yu chaꞌ jiꞌi ̱ ycuiꞌ Ni. Siꞌi cuentya
jiꞌi ̱ jyoꞌo Abraham ti nscua chaꞌ biꞌ, 24masi
loꞌo cuentya jiꞌna nscua chaꞌ caca juaꞌa̱; loꞌo
jiꞌna cua nchcuiꞌ ycuiꞌNdyosi chaꞌ caca tsoꞌo
cresiya jiꞌna cuentya jiꞌi ̱ ycuiꞌ Ni si xñi na
chaꞌ jiꞌi̱ Ni, la cuiꞌ Ni nu nguaꞌni chaꞌ ndyuꞌú
Jesús nu Xuꞌna na chaca quiyaꞌ loꞌo ngujuii
yu. 25Nda Ni chacuayáꞌ cujuii nguꞌ jiꞌi ̱ Jesús,
chaꞌ cuityi ̱ quiꞌya nu ntsuꞌu jiꞌna; loꞌo liꞌ
ndyuꞌú Jesús chaca quiyaꞌ, chaꞌ caca tsoꞌo
cresiya jiꞌna cuentya jiꞌi̱ ycuiꞌNdyosi.

5
Ñiꞌya ̱ caca loꞌo caca stuꞌba chaꞌ jiꞌi ̱ nguꞌ

loꞌo ycuiꞌNdyosi
1 Juaꞌa̱ laca lacua; xquiꞌya chaꞌ ngusñi ti

na chaꞌ jiꞌi̱ Jesús, biꞌ chaꞌ cua ngua tsoꞌo
cresiya jiꞌna cuentya jiꞌi̱ ycuiꞌ Ndyosi. Loꞌo
liꞌ ti ̱ ti ndiꞌi ̱ tyiquee na, stuꞌba ti ntsuꞌu chaꞌ
jiꞌna loꞌo ycuiꞌ Ndyosi xquiꞌya Jesucristo nu
Xuꞌna na. 2 Tsoꞌo tsa ndyuꞌni ycuiꞌ Ndyosi
loꞌo na chacuayáꞌ jiꞌi ̱ Cristo, nu loꞌo ngusñi
na chaꞌ jiꞌi̱ nu Cristo biꞌ. Nguaꞌni Ni chaꞌ
ntsuꞌu chaꞌ jiꞌna loꞌo ycuiꞌNi, biꞌ chaꞌ ngaꞌaa
ntsuꞌu chaꞌ tyaꞌa̱chu ̱ꞌ na jiꞌi̱ Ni; tsoꞌo tsa
ntsuꞌu tyiquee na, chaꞌ jlo tiꞌ na chaꞌ ca tiyaꞌ
la caja sca seꞌi̱ nu tsoꞌo tsa su tyiꞌi̱ na ca
su ntucua ycuiꞌ Ndyosi, chaꞌ juaꞌa ̱ tsoꞌo ti
nduꞌni Ni loꞌo na. 3Masi juani tsoꞌo ntsuꞌu
tyiquee na laja loꞌo ndiꞌi ̱ na chalyuu; masi
lyaꞌ tsa tiꞌnguꞌ jiꞌna, jlo tiꞌnachaꞌ taca talona
loꞌo nchcubeꞌ na juaꞌa̱. 4 Loꞌo ngualoo chaꞌ
tiꞌí biꞌ, cua jlo tiꞌ na chaꞌ cua nguaꞌni cuayáꞌ
ti Ni jiꞌna. Loꞌo liꞌ si ñaꞌa̱ ti tya tsoꞌo cresiya
jiꞌna cuentya jiꞌi̱ ycuiꞌ Ndyosi, liꞌ cua ndu ̱ tiꞌ
nachaꞌ caca tsoꞌo jiꞌnande loo la. 5Loꞌo juaꞌa ̱
siꞌi sca chaꞌ nu nda ti tiꞌ na laca chaꞌ biꞌ, sca
chaꞌ chañi laca biꞌ; cuaꞌniNi jiꞌi̱. Cua nguaꞌni
Ni chaꞌ ca tii cresiya jiꞌna, chaꞌ ntsuꞌu tsa
tyiquee ycuiꞌNdyosi ñaꞌa̱ Ni jiꞌna; nguaꞌniNi
juaꞌa̱ nu loꞌo nda Ni Xtyiꞌi ycuiꞌNi jiꞌna.

6 Jlo tiꞌ na chaꞌ ná caca cuaꞌni lyaá na jiꞌi ̱
ycuiꞌ ca ti na jiꞌi̱ quiꞌya nu ntsuꞌu jiꞌna; pana
loꞌo ndyalaa la cuiꞌ hora nu ngusta ycuiꞌ
Ndyosi, liꞌ ngujuii Jesús xquiꞌya na, ñati ̱cuxi
na. 7 Tlyu tsa chaꞌ cuaꞌni na si tyajaꞌa̱ na
cajaa na chaꞌ caja ñiꞌya̱ nu cuaꞌni lyaá na
jiꞌi ̱ chaca ñati;̱ masi sca ñati ̱ nu xcuiꞌ chaꞌ
tsoꞌo nduꞌni, ná ntiꞌ na cajaa na cuentya jiꞌi ̱
yu. Sca ti si sca ñati ̱nu tsoꞌo tsa nduꞌni laca
biꞌ, tsoꞌo tsa nchcuiꞌ loꞌo tyaꞌa, ná tyiqueeꞌ
tyajaꞌa̱ sca nguꞌ cajaa cuentya jiꞌi ̱ ñati ̱ biꞌ,
si caca cuaꞌni lyaá nguꞌ jiꞌi ̱ nu ñati ̱ biꞌ liꞌ.
8 Pana juaꞌa̱ nguaꞌni ycuiꞌ Ndyosi loꞌo na,
chaꞌ culuꞌu Ni jiꞌna chaꞌ ntsuꞌu tsa tyiquee
Ni ñaꞌa̱ Ni jiꞌna; nda Ni jiꞌi̱ Cristo chaꞌ cajaa
cuentya jiꞌna, masi tya ntsuꞌu tsa quiꞌya

jiꞌna. 9 Tsoꞌo lacua. Cua laca ngua tsoꞌo cre-
siya jiꞌna cuentya jiꞌi̱ ycuiꞌ Ndyosi, xquiꞌya
chaꞌ ndyalú tañi ycuiꞌ Cristo loꞌo ngujuii yu
lo crusi. La cuiꞌ juaꞌa̱ cua lijya ̱ nclyaá na
juani; xquiꞌya Cristo ngaꞌaa xcubeꞌ Ni jiꞌna
loꞌo tye chalyuu. 10Tyaꞌa cusu ̱u̱ ycuiꞌNdyosi
ngua na; pana juani ngua stuꞌba chaꞌ jiꞌna
loꞌo Ni, nu loꞌo ngujuii Sñiꞌ ycuiꞌ Ni lo crusi.
Biꞌ chaꞌ juani ngua ti ̱ chaꞌ jiꞌna loꞌo ycuiꞌ
Ndyosi, loꞌo juaꞌa̱ cuaꞌni lyaáNi jiꞌnaxquiꞌya
chaꞌ cua ndyuꞌú nu Jesús biꞌ chaca quiyaꞌ.
11Ni siꞌi tsa lo cua ti chaꞌ, masi loꞌo chaꞌ tsoꞌo
tsantsuꞌu tyiqueenañaꞌa̱ na jiꞌi ̱ ycuiꞌNdyosi
xquiꞌya Jesucristo nu Xuꞌna na, chaꞌ biꞌ laca
nu nguaꞌni chaꞌ caca ca stuꞌba chaꞌ jiꞌna loꞌo
Ni.

Xquiꞌya sca ti ñati ̱ngua cuxi chalyuu
12 Cua ngua chaꞌ, xquiꞌya chaꞌ cuxi nu

nguaꞌni sca ti jyoꞌo cusuꞌ nu naa Adán, biꞌ
chaꞌ nguxana chaꞌ ntsuꞌu quiꞌya jiꞌi ̱ ñati ̱cha-
lyuu; biꞌ chaꞌ ntsuꞌu chaꞌ ndyijii ñati.̱ Loꞌo
juaꞌa̱ tiyaꞌ la ntsuꞌu chaꞌ cajaa lcaa na, chaꞌ
ntsuꞌu quiꞌya jiꞌi ̱ lcaa na. 13 Juaꞌa̱ ntsuꞌu
quiꞌya jiꞌi ̱ ñati ̱ chalyuu nu ngua tya clyo,
masi bilya culo ycuiꞌ Ndyosi cña chaꞌ ná
cuaꞌni nguꞌ chaꞌ cuxi tyempo biꞌ. Tsa biꞌ ti
chaꞌ, ná nacui ̱ nguꞌ chaꞌ quiꞌya ngua, chaꞌ
ná jlo tiꞌ nguꞌ chaꞌ ná ndiya tiꞌ Ni cña cuxi
nu ndyuꞌni nguꞌ. 14 Tya loꞌo ngutuꞌú nu
Adán biꞌ chalyuu, hasta ca loꞌo nda ycuiꞌ
Ndyosi chaꞌ loꞌo jyoꞌo Moisés, xcuiꞌ ngujuii
ñati ̱ xquiꞌya chaꞌ ntsuꞌu tsa quiꞌya jiꞌi̱ nguꞌ,
masi ná stuꞌba chaꞌ cuxi nu nguaꞌni nguꞌ
biꞌ ñiꞌya̱ nu nguaꞌni jyoꞌo Adán tya clyo, nu
loꞌo ná ndaquiyaꞌ yu sca cña nu ngulo ycuiꞌ
Ndyosi jiꞌi̱ yu. Sca lo ti cña nguaꞌni jyoꞌo
Adán, sca ti chaꞌ cuxi nguaꞌni yu; pana nu
Jesucristo nu ñaa chalyuu tiyaꞌ la ni, chaca
lo cña nguaꞌni yu, cña tsoꞌo nguaꞌni.

15 Nu jyoꞌo Adán ni, nguxtyanu yu yabeꞌ
hichu ̱ꞌ na xquiꞌya chaꞌ cuxi nu nguaꞌni ycuiꞌ
ca yu; xquiꞌya sca ti nu quiꞌyu biꞌ ngua cuxi
chalyuu tya liꞌ, biꞌ chaꞌ quiñaꞌa̱ tsa ñati ̱ndy-
ijii. Pana juani ni, xquiꞌya sca ti ñati ̱nu naa
Jesucristo, chaca lo chaꞌ nda ycuiꞌ Ndyosi
loꞌo na, sca chaꞌ tsoꞌo tsa laca biꞌ; tlyu tsa
chaꞌ tsoꞌo nu nguaꞌni ycuiꞌ Ndyosi cuentya
jiꞌna liꞌ. Nacui̱ Ni chaꞌ laja ti taca cuaꞌni lyaá
Ni jiꞌna jiꞌi̱ lcaa chaꞌ cuxi nu ntsuꞌu jiꞌna.
Loꞌo juaꞌa̱ quiñaꞌa̱ tsa ñati ̱ laca nu ndyuꞌni
Ni chaꞌ ndyaca lubii cresiya jiꞌi ̱ nguꞌ. 16Ná
stuꞌba ndyuꞌu chaꞌ jiꞌi̱ cña nu nguaꞌni jyoꞌo
Adán loꞌo cña nu ndyuꞌni ycuiꞌ Ndyosi. Nu
Adán biꞌ ni, sca ti chaꞌ cuxi nguaꞌni yu su
clyo, loꞌo liꞌ ndyanu yabeꞌ hichu ̱ꞌ yu; loꞌo
juaꞌa̱ ndyanu yabeꞌ hichu ̱ꞌ lcaa na loꞌo tyaꞌa
na juani xquiꞌya chaꞌ cuxi biꞌ. Loꞌo juani
quiñaꞌa̱ tsa chaꞌ cuxi nduꞌni na lacua. Pana
Jesús ni, sca cña laja ti nguaꞌni cuentya jiꞌna
nu loꞌonguaꞌni lyaá jiꞌna jiꞌi ̱nucuxi; nguaꞌni
Ni chaꞌ caca tsoꞌo cresiya jiꞌna cuentya jiꞌi ̱

ycuiꞌ Ndyosi liꞌ. 17 Ntsuꞌu chaꞌ cajaa na
xquiꞌya quiꞌya nu ntsuꞌu jiꞌi ̱ nu sca ti Adán
biꞌ, masi sca ti chaꞌ cuxi nguaꞌni yu; pana
tlyu la cña ndyuꞌni ycuiꞌ Ndyosi cuentya
jiꞌna juani, nu loꞌo ndyuꞌni lubii Ni cresiya
jiꞌna. Quiñaꞌa̱ tsa chaꞌ xlyaꞌbe nguaꞌni Ni
loꞌo na; juaꞌa̱ caja chalyuu cucui jiꞌna juani
xquiꞌya Jesucristo, masi sca ti ñati ̱ laca biꞌ.

18Ndiꞌya ̱ ngua liꞌ: loꞌo nguaꞌni jyoꞌo Adán
chaꞌ cuxi biꞌ, la cuiꞌ juaꞌa̱ ndyanu yabeꞌ
hichu̱ꞌna, loꞌohichu ̱ꞌ lcaa tyaꞌañati ̱na. Pana
ndiꞌya̱ ndyuꞌu chaꞌ loꞌo nguaꞌni Jesucristo
sca chaꞌ tsoꞌo: liꞌ laja ti nguaꞌni Ni chaꞌ cuityi ̱
Ni yabeꞌ nu ntsuꞌu hichu ̱ꞌ na, chaꞌ caja cha-
lyuu nu ná ngaꞌa̱ chaꞌ tye jiꞌna. 19 Tya clyo
cua ntsuꞌu sca ñati ̱nu ná ndaquiyaꞌ jiꞌi̱ cña
nungulo ycuiꞌNdyosi jiꞌi̱ yu, biꞌ chaꞌndyanu
quiꞌya jiꞌi̱ lcaa na loꞌo tyaꞌa na juani. Loꞌo
tiyaꞌ la liꞌ, ya̱a ̱ chaca ñati ̱ nu ndaquiyaꞌ jiꞌi̱
cña nu ngulo Ni jiꞌi̱; xquiꞌya nu biꞌ ndyaca
tsoꞌo cresiya jiꞌi̱ lcaa na cuentya jiꞌi̱ ycuiꞌ
Ndyosi juani.

20 Nu loꞌo cuna na ni cña laca nu nclyo
ycuiꞌ Ndyosi jiꞌna, liꞌ nchca cuayáꞌ la tiꞌ na
ñiꞌya̱ laca quiꞌya nu sta Ni jiꞌna. Masi ndube
tsa tiꞌna chaꞌntsuꞌu tsa chaꞌ cuxi jiꞌna, la cuiꞌ
juaꞌa̱ jlo tiꞌ na chaꞌ ntajaꞌa̱ Ni cuaꞌni lyaá Ni
jiꞌna; jlo tiꞌna chaꞌnchca jiꞌi ̱Ni, chaꞌ tsoꞌo tsa
nduꞌniNi loꞌona. 21Nucuxi laca loo jiꞌna, biꞌ
chaꞌ ndyijii na; pana juani ntiꞌ ycuiꞌ Ndyosi
caca Ni loo jiꞌna, chaꞌ tyaꞌna tsa tiꞌ Ni jiꞌna.
Loꞌo caca tsoꞌo cresiya jiꞌna cuentya jiꞌi̱ Ni, liꞌ
ta Ni sca chalyuu nu ná ngaꞌa̱ chaꞌ tye jiꞌna
xquiꞌya Jesús nu Xuꞌna na.

6
Xquiꞌya Cristo, biꞌ chaꞌ taca caja chalyuu

cucui jiꞌi ̱ ñati ̱
1Ndiꞌya ̱ ñacui ̱na lacua: Ná tsoꞌo si ñaꞌa̱ ti

tya cuaꞌni na chaꞌ cuxi, chaꞌ liꞌ tya quiñaꞌa̱
la chaꞌ tsoꞌo cuaꞌni ycuiꞌ Ndyosi loꞌo na, ntiꞌ
na. 2 Ná tsoꞌo tsiyaꞌ ti cuaꞌni na ñiꞌya̱ nu
nguaꞌni na saꞌni la. Juani laca na ñiꞌya ̱ laca
si cua ngujuii na loꞌo Cristo, chaꞌ xaꞌ tyucui ̱i̱
tsaa na juani; ná tsoꞌo si ñaꞌa̱ ti tya cuaꞌni
na chaꞌ cuxi lacua. 3 Nu loꞌo ntyucuatya
nguꞌ jiꞌna loꞌo nguxana ca ti chaꞌ tyuꞌu chaꞌ
jiꞌna loꞌo Jesucristo, liꞌñiꞌya ̱ si na cuangujuii
na stuꞌba ti loꞌo Jesús, juaꞌa̱ ngua. 4 Loꞌo
ntyucuatya nguꞌ jiꞌna, ndyaa na neꞌ hitya liꞌ,
ñiꞌya̱ laca si cua ndyaa na nguatsiꞌ na stuꞌba
ti loꞌo Cristo neꞌ cuaá. Ca biꞌ ntsiya jyoꞌo na,
chaꞌ taca tyuꞌú na chaca quiyaꞌ, ñiꞌya ̱ loꞌo
ngutuꞌu na nde lo hitya, chaꞌ juaꞌa ̱ tlyu tsa
chaꞌ nu nguaꞌni ycuiꞌ Ndyosi Sti yu nu loꞌo
ndyuꞌú Cristo chaca quiyaꞌ. Loꞌo juaꞌa̱ caja
sca chalyuu cucui jiꞌna xquiꞌya Cristo.

5 Juaꞌa̱ ndyaca chaꞌ cua laca ntsuꞌu chaꞌ
jiꞌna loꞌo nu Cristo biꞌ. Ngujuii yu nu loꞌo
ngüityi ̱ yu quiꞌya nu ntsuꞌu jiꞌna. Loꞌo na
ni, ñiꞌya̱ laca si na cua ngujuii na, juaꞌa̱

laca na; pana loꞌo tyuꞌú na chaca quiyaꞌ,
liꞌ caja chaca chalyuu cucui jiꞌna, ñiꞌya̱ loꞌo
ndyuꞌú Jesús chaca quiyaꞌ. 6 Cuxi tsa ñati ̱
ngua na; pana juani laca na ñiꞌya̱ laca si
loꞌo na ngujuii na lo sca crusi loꞌo ngujuii
ycuiꞌ Jesús, chaꞌ ngüityi ̱yu tsiyaꞌ ti chaꞌ cuxi
nu ntsuꞌu neꞌ cresiya jiꞌna liꞌ. Biꞌ chaꞌ juani
ngaꞌaa caca jiꞌi ̱ chaꞌ cuxi biꞌ caca loo jiꞌna
chaca quiyaꞌ. 7 Loꞌo cua ngujuii sca ñati ̱ni,
cua ndye chaꞌ jiꞌi̱ loꞌo quiꞌya nu ntsuꞌu jiꞌi̱
nde chalyuu liꞌ. 8 Loꞌo na laca na juaꞌa ̱, nu
loꞌo ntsuꞌu chaꞌ jiꞌna loꞌo Cristo, chaꞌ laca
na ñiꞌya ̱ si cua ngujuii na loꞌo Cristo; loꞌo
liꞌ caca na ñiꞌya̱ laca si cua ndyuꞌú na loꞌo
Cristo chacaquiyaꞌ. 9 Jlo tiꞌnachaꞌ cuangulo
Ni jiꞌi̱ Cristo ca su ntsiya nguatsiꞌ yu; ngaꞌaa
cajaa yu chaca quiyaꞌ, ngaꞌaa caca tyatsiꞌ
yu chaca quiyaꞌ. 10 Cua ngujuii Cristo, chaꞌ
sca ti quiyaꞌ cuaꞌni tye Ni jiꞌi̱ lcaa quiꞌya nu
ntsuꞌu jiꞌi̱ ñati ̱chalyuuna; loꞌo liꞌ cua ndyuꞌú
yu chaca quiyaꞌ, chaꞌ tyucui tyempo tyiꞌi̱
yu cuentya jiꞌi ̱ ycuiꞌ Ndyosi Sti yu. 11 Loꞌo
juaꞌa̱ cuꞌma ̱ ni, ñiꞌya ̱ si cua nguaꞌni tye ma ̱
tsiyaꞌ ti jiꞌi̱ chaꞌ cuxi nu ntsuꞌu neꞌ cresiya jiꞌi̱
ma ̱, juaꞌa̱ culacua tiꞌma ̱; ñiꞌya̱ si cua ndyuꞌú
ma ̱ chaca quiyaꞌ chaꞌ xcuiꞌ cuaꞌni ma ̱ cña
jiꞌi ̱ ycuiꞌ Ndyosi stuꞌba ti loꞌo Jesucristo nu
Xuꞌna na, juaꞌa ̱ culacua tiꞌma ̱.

12 Biꞌ chaꞌ juani ngaꞌaa ta ma ̱ chacuayáꞌ
chaꞌ caca loo chaꞌ cuxi biꞌ jiꞌi̱ ma ̱ loꞌo ndiꞌi̱
ma ̱ nde chalyuu. Ná tsoꞌo chaꞌ taquiyaꞌ na
jiꞌi ̱ lcaa lo chaꞌ cuxi nu jña tiꞌ na chaꞌ cuaꞌni
na jiꞌi̱, chaꞌ laca nañati ̱chalyuu ti. 13Ni sca ti
tsuꞌ yaꞌma ̱, ni sca ti tsuꞌ quiyaꞌma ̱, ná tama ̱
jiꞌi ̱ chaꞌ jñanuxñaꞌa̱, chaꞌná cacama̱msu jiꞌi̱
nu biꞌ, chaꞌ ná cuaꞌni ma̱ chaꞌ cuxi loꞌo. Xaꞌ
ñaꞌa ̱ culacua tiꞌ ma ̱ juani; ta ma ̱ tyucui ñaꞌa̱
ma ̱ chaꞌ caca ma ̱ cuentya jiꞌi ̱ ycuiꞌ Ndyosi,
ñiꞌya ̱ laca si ngujuii ma̱ tsaca quiyaꞌ, loꞌo liꞌ
xaꞌ ndyuꞌú ma ̱ chaca quiyaꞌ. Biꞌ chaꞌ juani
ngaꞌa ̱ chaꞌ ta ma ̱ tyucui ñaꞌa̱ ma ̱ chaꞌ cuaꞌni
ma ̱ cña jiꞌi ̱ ycuiꞌ Ndyosi, laja loꞌo nduꞌni ma ̱
chaꞌ tsoꞌo ca su ndiꞌi ̱ ma̱. 14 Ngaꞌaa siꞌi nu
cuxi nu ntsuꞌu chalyuu nu caca loo jiꞌi ̱ ma ̱
juani. Siꞌi xcuiꞌ chaꞌ ntsi̱i̱ ti tiꞌ ma ̱ tyiꞌi ̱ ma ̱
chalyuu, ñiꞌya ̱ si loꞌo nchcubeꞌ tsa chaꞌ cusuꞌ
biꞌ jiꞌi̱ma ̱; taca tyiꞌi̱ tsoꞌo tima ̱ chalyuu juani,
chaꞌ xcuiꞌ tlyu tsa chaꞌ tsoꞌo nu ndyuꞌni Ni
loꞌoma ̱.

Ngaꞌa̱ chaꞌ cuiꞌyanguꞌ cuentya tilaca laca
nu laca loo jiꞌi ̱ nguꞌ

15 Ná tsoꞌo ñacui ̱ na chaꞌ juani ngaꞌaa
ntsuꞌu chaꞌ taquiyaꞌ na jiꞌi̱ chaꞌ cusuꞌ biꞌ,
chaꞌ ndaquiyaꞌ na jiꞌi ̱ chaꞌ nu nchcuiꞌ ycuiꞌ
Ndyosi nu xcuiꞌ chaꞌ xlyaꞌbe ti nduꞌni loꞌo
na. Ná tsoꞌo laca si tya cuaꞌni la na chaꞌ cuxi
liꞌ, chaꞌ ngaꞌaa ntsuꞌu chacuayáꞌ jiꞌna chaꞌ
cuaꞌni na juaꞌa̱. 16Nu loꞌo ndyaꞌa̱ na neꞌ xña
jiꞌi ̱ sca ñati ̱ ni, taquiyaꞌ na sca cña nu culo
ñati ̱biꞌ jiꞌna liꞌ; jlo tiꞌ na chaꞌ nu ñati ̱biꞌ laca
xuꞌnana, loꞌo juaꞌa̱ ngaꞌa̱ chaꞌ taquiyaꞌna jiꞌi̱

chaꞌnunchcuiꞌnuxuꞌnabiꞌ. Loꞌonu cuxi nu
ndyuꞌni chaꞌ caca na cuxi ni, si ndyuꞌni chaꞌ
cuxi biꞌ chaꞌ laca biꞌ loo jiꞌna, liꞌ ntsuꞌu chaꞌ
cajaa na tsiyaꞌ ti; pana si ycuiꞌ Ndyosi laca
loo jiꞌna, taquiyaꞌ na jiꞌi̱ chaꞌ nu nchcuiꞌ Ni
liꞌ, caca tsoꞌo cresiya jiꞌna liꞌ. 17-18 Tsoꞌo tsa
ntiꞌ naꞌ chaꞌ tyucui tyiquee ma ̱ ndyuꞌni ma ̱
cña jiꞌi̱ ycuiꞌNdyosi, tsa ñaꞌa̱ chaꞌ nu nguluꞌu
nguꞌ jiꞌi̱ ma̱. Nu chaꞌ cuxi, biꞌ laca nu ngua
loo jiꞌi̱ ma ̱; pana loꞌo cua ngulaá ma ̱ jiꞌi ̱ nu
cuxi biꞌ, liꞌ nguxana ma ̱ nduꞌni ma ̱ cña chaꞌ
caja chaca chalyuu su caca lubii cresiya jiꞌi ̱
ma ̱, chaꞌ ycuiꞌ Ndyosi laca loo jiꞌi ̱ ma ̱ juani.
19 Juaꞌa̱ laca chaꞌ nu nda naꞌ loꞌo cuꞌma ̱, chaꞌ
caca cuayáꞌ la tiꞌ ma ̱ tilaca laca nu laca loo
jiꞌi ̱ma ̱. Tya tsubiꞌ la cua nda ma ̱ tyucui ñaꞌa ̱
ma ̱ chaꞌ cuaꞌnima ̱ chaꞌ subaꞌ, chaꞌ cuaꞌnima ̱
chaꞌ cuxi, loꞌo juaꞌa̱ lye la ndyacua chaꞌ cuxi
jiꞌi ̱ ma ̱ liꞌ; biꞌ chaꞌ juani ta ma ̱ tyucui ñaꞌa ̱
ma ̱ chaꞌ xcuiꞌ cña tsoꞌo cuaꞌni ma ̱, chaꞌ xcuiꞌ
cuentya jiꞌi ̱ ycuiꞌNdyosi tyiꞌi̱ ma̱ chalyuu.

20 Cua tsubiꞌ la loꞌo tya nduꞌni ma ̱ xcuiꞌ
chaꞌ cuxi, ná ngua jiꞌi̱ ma ̱ cuaꞌni ma ̱ cña
tsoꞌo ñiꞌya̱ nu ntiꞌ ycuiꞌ Ndyosi chaꞌ cuaꞌni
na; 21ni sca quiyaꞌ ná ngua tsoꞌo chaꞌ jiꞌi ̱ma ̱
loꞌo nguaꞌni ma ̱ chaꞌ cuxi nu ngua liꞌ. Loꞌo
juanintyujuꞌu tsa tiꞌma ̱xquiꞌya chaꞌ cuxinu
nguaꞌnima ̱. Tsabiꞌ ti cñanduꞌninuchaꞌ cuxi
biꞌ, chaꞌ cuaꞌni tye biꞌ jiꞌi ̱ ñati ̱si taquiyaꞌ nguꞌ
jiꞌi ̱; ngaꞌaa caca tyuꞌu chaꞌ jiꞌi̱ nguꞌ loꞌo ycuiꞌ
Ndyosi si juaꞌa̱ nduꞌni nguꞌ. 22Pana juani ni,
ngaꞌaa caca jiꞌi̱ nu cuxi biꞌ culo cña jiꞌi ̱ ma ̱,
chaꞌ cua ndyatí ̱ ma ̱ lo cña jiꞌi ̱ ycuiꞌ Ndyosi.
Chaa tiꞌma̱ ndyuꞌnima ̱ cña jiꞌi ̱Ni juani, chaꞌ
xcuiꞌ na ndiꞌi̱ ma̱ chalyuu cuentya jiꞌi ̱ ycuiꞌ
Ni; liꞌ ná ngaꞌa ̱ chaꞌ tye chalyuu nu ta Ni
jiꞌi ̱ ma ̱ loꞌo cua ndye lcaa chaꞌ. 23 Tsa biꞌ ti
cayaꞌ caja jiꞌna loꞌo nduꞌni na chaꞌ cuxi, chaꞌ
chcunaꞌ lyiji cresiya jiꞌna loꞌo; pana si stuꞌba
ntsuꞌu chaꞌ jiꞌna loꞌo Jesús nu Xuꞌna na, liꞌ ta
ycuiꞌ Ndyosi sca chalyuu nu ná ngaꞌa̱ chaꞌ
tye jiꞌna. Sca chaꞌ xlyaꞌbe nu nda ti Ni jiꞌna
laca.

7
Cua nscua sca chaꞌ nu ndacaꞌa jiꞌi ̱ ñati ̱nu

ntsuꞌu clyoꞌo
1Cuꞌma ̱nguꞌ tyaꞌana, ntsuꞌunguꞌ tyaꞌama ̱

nu tsoꞌo tsa jlo tiꞌ lcaa cña nu ngulo ycuiꞌ
Ndyosi jiꞌna; cua jlo tiꞌma ̱ chaꞌ ndatsaa chaꞌ
biꞌ jiꞌna tyucui tyempo loꞌo tya luꞌú ti na.
2 Ñiꞌya̱ laca sca nu cunaꞌa̱ nu ntsuꞌu clyoꞌo
ni, cuentya jiꞌi ̱ cñanunguloNi jiꞌi̱ jyoꞌo cusuꞌ
jiꞌna biꞌ, ngaꞌa ̱ chaꞌ tyiꞌi̱ nu cunaꞌa ̱ biꞌ loꞌo
clyoꞌo tyucui tyempo loꞌo tya luꞌú ti yu; sca
ti nu loꞌo cua ngujuii yu, liꞌ ngaꞌaa cuaꞌa
chaꞌ biꞌ jiꞌi ̱ nu cunaꞌa̱ biꞌ, ngaꞌaa ntsuꞌu nu
cuentya jiꞌi̱ liꞌ. 3 Ndiꞌya ̱ laca chaꞌ: si tyuꞌu
chaꞌ jiꞌi̱ nu cunaꞌa̱ biꞌ loꞌo chaca nu quiꞌyu
loꞌo tya luꞌú ti clyoꞌo, cña cuxi laca nu cuaꞌni
nu cunaꞌa ̱ biꞌ liꞌ. Pana si cua ngujuii clyoꞌo

nu cunaꞌa̱ biꞌ, ngaꞌaa ndatsaa chaꞌ biꞌ jiꞌi̱;
taca caja clyoꞌo nu cunaꞌa ̱ biꞌ loꞌo xaꞌ nu
quiꞌyu, chaꞌ siꞌi sca cña cuxi laca nu cuaꞌni
liꞌ, nu loꞌo ngaꞌaa luꞌú clyoꞌo nu cunaꞌa̱ biꞌ.

4 Ndiꞌya ̱ laca na juani cuentya jiꞌi̱ chaꞌ
cusuꞌ nu ndaquiyaꞌ tsa na jiꞌi ̱ tya saꞌni la:
ñiꞌya̱ laca sca nu cunaꞌa̱ nu ngaꞌaa ntsuꞌu
clyoꞌo, juaꞌa̱ laca lcaa tyaꞌa na nu ntsuꞌu
chaꞌ jiꞌna loꞌo Cristo. Na cua ngujuii Cristo
lo crusi, biꞌ chaꞌ juani ngaꞌaa ntsuꞌu chaꞌ
jiꞌna loꞌo nu chaꞌ cusuꞌ biꞌ. Cua ngua stuꞌba
chaꞌ jiꞌna loꞌo Cristo nu loꞌo ndyuꞌú yu chaca
quiyaꞌ loꞌo cua ngujuii yu, biꞌ chaꞌ taca jiꞌna
cuaꞌni na cña jiꞌi ̱ ycuiꞌ Ndyosi laja loꞌo tya
ndiꞌi̱ ti na nde chalyuu. 5Nu ngua cua tsubiꞌ
la, cuxi ti ndiꞌi̱ na, chaꞌ ñati ̱chalyuu laca na;
ngua tiꞌ na cuaꞌni na lcaa lo chaꞌ cuxi nu
ndiya tiꞌ na jiꞌi̱, masi cua ndyuna na chaꞌ
cusuꞌ nu ntiꞌ cuaꞌa jiꞌna. Biꞌ chaꞌ la cuiꞌ chaꞌ
cuxi biꞌ nguaꞌni loꞌo na chaꞌ chcunaꞌ lyiji
chalyuu jiꞌna. 6 Pana juani cua ndiꞌi̱ laja ti
na cuentya jiꞌi̱ nu chaꞌ cusuꞌ biꞌ, ngaꞌaa caca
jiꞌi̱ chaꞌ biꞌ culo cña jiꞌna. Cua ngua laja jiꞌna
juani chaꞌ cuaꞌni na cña nu ntiꞌ ycuiꞌNdyosi,
xquiꞌyachaꞌ cuangujui chaca chalyuucucui
nu nda Xtyiꞌi ycuiꞌNdyosi jiꞌna.

Loo lacanuchaꞌcuxinuntsuꞌuneꞌcresiya
jiꞌi ̱ nguꞌ

7 Ndiꞌya̱ ñacui ̱ na lacua: Siꞌi la cuiꞌ chaꞌ
cusuꞌ nu nduꞌni chaꞌ caca cuxi. Nu loꞌo
bilya cuna naꞌ chaꞌ biꞌ, bilya ca cuayáꞌ tiꞌ
naꞌ na ca laca sca chaꞌ cuxi; ná ngua cuayáꞌ
tiꞌ naꞌ nquichaꞌ, masi cuxi tsa laca chaꞌ ty-
acui tiꞌ naꞌ jiꞌi ̱ sca na nu ntsuꞌu jiꞌi̱ tyaꞌa
naꞌ. Pana loꞌo cua ndyuna naꞌ ni cña ngulo
ycuiꞌ Ndyosi jiꞌna, chaꞌ ná tyacui tiꞌ na jiꞌi ̱
chaꞌ biꞌ tsiyaꞌ ti, liꞌ ngua cuayáꞌ tiꞌ naꞌ chaꞌ
ná tsoꞌo laca chaꞌ ndacui tiꞌ naꞌ jiꞌi̱ sca na
juaꞌa̱. 8 Pana nguaꞌni nu cuxi ngana ꞌna liꞌ.
Masi jlo tiꞌ naꞌ chaꞌ cuxi tsa chaꞌ biꞌ, ñaꞌa̱ ti
ndiya tiꞌ naꞌ cuaꞌni naꞌ lcaa lo chaꞌ cuxi; si
ná loꞌo nscua sca chaꞌ nu cuaꞌa ꞌna, ná ta naꞌ
cuentya chaꞌ cuxi laca sca cña nu ndyuꞌni
naꞌ. 9 Ngua tiꞌ naꞌ chaꞌ tsoꞌo tsa ngutiꞌi ̱ naꞌ,
nu loꞌo tya lyiji ca cuayáꞌ tiꞌ naꞌ ni chaꞌ nda
chaꞌ cusuꞌ biꞌ; pana nu loꞌo ngua cuayáꞌ tiꞌ
naꞌ, liꞌ ngua tii naꞌ chaꞌ ntsuꞌu tsa quiꞌya
jnaꞌ. Na cua chcunaꞌ ti chalyuu ꞌna ngua
liꞌ. 10Ngua tiꞌ ycuiꞌNdyosi chaꞌ caja chalyuu
jiꞌna nquichaꞌ, nu loꞌo taquiyaꞌ na jiꞌi ̱ lcaa
cñanunguloNinunguasaꞌni. Panasiꞌi juaꞌa̱
ngua loꞌo naꞌ; cua chcunaꞌ ti chalyuu ꞌna liꞌ,
chaꞌ ngua tii naꞌ chaꞌ ntsuꞌu tsa quiꞌya ꞌna liꞌ.
11 Chaꞌ cuxi laca nu nguaꞌni ngana ꞌna; biꞌ
chaꞌ tya nguaꞌni la naꞌ chaꞌ cuxi, masi cua
nchcuiꞌ chaꞌ cusuꞌ biꞌ loꞌo naꞌ chaꞌ ná cuaꞌni
naꞌ juaꞌa̱. Na nchcubeꞌ tsa chaꞌ cuxi biꞌ ꞌna,
cua laca chaꞌ ꞌnañiꞌya̱ laca si cuangujuii naꞌ.

12Chañi chaꞌ sca chaꞌ tsoꞌo jiꞌi̱ ycuiꞌNdyosi
laca chaꞌ cusuꞌbiꞌ; lcaa cñanunguloNi jiꞌna,
ca slo ycuiꞌ Ni ngutuꞌu chaꞌ biꞌ. Liñi tsa

nduꞌni ycuiꞌ Ndyosi, tsoꞌo tsa ndyuꞌu chaꞌ
nu nda Ni loꞌo na; 13 biꞌ chaꞌ ná taca ñacui ̱
naꞌ chaꞌ cua chcunaꞌ ti chalyuu ꞌna xquiꞌya
chaꞌ biꞌ. Chaꞌ cuxi nu ndyuꞌni naꞌ, biꞌ laca
nu nduꞌni ñuꞌu̱ jiꞌi ̱ chalyuu ꞌna. Loꞌo juani
nchca cuayáꞌ tiꞌ naꞌ ñiꞌya ̱ laca sca chaꞌ cuxi;
laja loꞌo ndyuna naꞌ chaꞌ tsoꞌo tsa ndyuꞌu
chaꞌ cusuꞌ biꞌ, la cuiꞌ hora liꞌ nduꞌni nu chaꞌ
cuxi biꞌ ngana ꞌna. Biꞌ chaꞌ tsoꞌo la nchca
cuayáꞌ tiꞌnaꞌ chaꞌ lye tsa lacanu chaꞌ cuxi nu
nduꞌni naꞌ.

14 Jlo tiꞌ na chaꞌ cña nu ngulo ycuiꞌ Ndyosi
laca nu chaꞌ cusuꞌ biꞌ; sca ti si loꞌo Xtyiꞌi ycuiꞌ
Ndyosi cuaꞌni cña neꞌ cresiya jiꞌna, liꞌ taca
jiꞌna taquiyaꞌ na jiꞌi̱ cña biꞌ. Pana nu naꞌ
ni, ñati ̱ chalyuu ti laca naꞌ, loo la laca nu
chaꞌ cuxi biꞌ neꞌ cresiya jnaꞌ. 15 Ná nchca
ca cuayáꞌ tiꞌ naꞌ ni chaꞌ laca nduꞌni naꞌ xcuiꞌ
chaꞌ cuxi. Ntiꞌ naꞌ cuaꞌni naꞌ sca cña tsoꞌo
nquichaꞌ, pana ná nchca ꞌna tsiyaꞌ ti; chaꞌ
cuxi nunándiya tiꞌnaꞌ jiꞌi ̱, biꞌ laca nunduꞌni
naꞌ. 16 Chaꞌ ná tsoꞌo ntiꞌ naꞌ loꞌo nduꞌni naꞌ
chaꞌ cuxi biꞌ, biꞌ chaꞌ jlo tiꞌ naꞌ chaꞌ stuꞌba
ntsuꞌu chaꞌ jnaꞌ loꞌo nu chaꞌ cusuꞌ biꞌ, masi
ná ndaquiyaꞌ naꞌ jiꞌi ̱. 17 Biꞌ chaꞌ lacua, siꞌi
ycuiꞌ naꞌ laca̱ nu nduꞌni chaꞌ cuxi biꞌ; masi
nu chaꞌ cuxi nu laca loo neꞌ cresiya jnaꞌ, biꞌ
laca nu ndatsaa ꞌna chaꞌ cuaꞌni naꞌ jiꞌi ̱ liꞌ.
18 Cua jlo tiꞌ naꞌ chaꞌ ná tsoꞌo laca chaꞌ nu
ntsuꞌu neꞌ cresiya jnaꞌ, chaꞌ ñati ̱ chalyuu ti
lacanaꞌ;masintiꞌ tsanaꞌ cuaꞌninaꞌxcuiꞌ chaꞌ
tsoꞌo nquichaꞌ, pana ná nchca jnaꞌ tsiyaꞌ ti.
19Ná nchca jnaꞌ cuaꞌni naꞌ chaꞌ tsoꞌo nu ntiꞌ
naꞌ cuaꞌni; ñaꞌa̱ ti nduꞌni naꞌ chaꞌ cuxi, masi
ngaꞌaa ntiꞌ naꞌ cuaꞌni naꞌ juaꞌa̱. 20 Ndiꞌya̱
ndyuꞌu chaꞌ lacua: loꞌo ndyuꞌni naꞌ sca chaꞌ
nu ná tsoꞌo ntiꞌ naꞌ, siꞌi ycuiꞌ naꞌ nu nduꞌni
chaꞌ cuxi biꞌ liꞌ; masi nu chaꞌ cuxi nu laca loo
neꞌ cresiya jnaꞌ, biꞌ laca nu ndatsaa ꞌna chaꞌ
ndyuꞌni naꞌ jiꞌi̱.

21 Loꞌo liꞌ ndiꞌya̱ ndyaca chaꞌ ꞌna lacua:
Masi ntiꞌ tsa naꞌ cuaꞌni naꞌ sca chaꞌ tsoꞌo
nquichaꞌ, nchca cuayáꞌ tiꞌ naꞌ chaꞌ xcuiꞌ chaꞌ
cuxi ntsuꞌu neꞌ cresiya jnaꞌ. 22 Tyucui ty-
iquee naꞌ ndiya tsa tiꞌ naꞌ cuaꞌni naꞌ lcaa cña
nu ngulo ycuiꞌ Ndyosi jiꞌna nu ngua saꞌni;
23 pana nchca cuayáꞌ tiꞌ naꞌ chaꞌ ndiꞌi ̱ chaca
nu laca loo jiꞌi ̱ tyucui ñaꞌa̱ naꞌ. Nxu ̱u̱ tyaꞌa
biꞌ loꞌo lcaa chaꞌ tsoꞌo nu ntsuꞌu tyiquee naꞌ
jiꞌi̱; biꞌ laca chaꞌ cuxi nu ntsuꞌu neꞌ cresiya
jnaꞌ, nunduꞌni loꞌonaꞌ chaꞌ cuaꞌninaꞌ cña jiꞌi̱,
ñiꞌya̱ ntiꞌ si cua laca naꞌ sca preso.

24 Xñiꞌi ̱ tsa tiꞌ naꞌ lacua. ¿Tilaca caca jiꞌi̱
cuaꞌni lyaá jiꞌi̱ tyucui ñaꞌa̱ naꞌ, chaꞌ ngaꞌaa
cuaꞌni naꞌ chaꞌ cuxi juaꞌa̱? Cua chcunaꞌ ti
chalyuu ꞌna xquiꞌya chaꞌ cuxi nu ntsuꞌu neꞌ
cresiya ꞌna. 25 Sca ti ycuiꞌ Ndyosi Sti na
taca jiꞌi ̱ Ni cuaꞌni lyaá Ni ꞌna, xquiꞌya cña
nu nguaꞌni Jesucristo nu Xuꞌna na. ¡Biꞌ chaꞌ
quiñaꞌa̱ tsa xlyaꞌbe tya naꞌ jiꞌi ̱ ycuiꞌ Ndyosi
lacua! Pana tsa biꞌ ti chaꞌ jlo tiꞌ naꞌ, chaꞌ
ngaꞌa̱ chaꞌ taquiyaꞌnaꞌ jiꞌi ̱ cñanungulo ycuiꞌ

Ndyosi; ná nchca jnaꞌ cuaꞌni lyaá naꞌ jiꞌi̱
ycuiꞌ ca naꞌ chaꞌ ñati ̱chalyuu ti laca naꞌ, loꞌo
juaꞌa̱ ñaꞌa̱ ti tya ndyuꞌni ñati ̱ chalyuu chaꞌ
cuxi.

8
Chalyuu cucui nu ntsuꞌu jiꞌi ̱ nguꞌ xquiꞌya

Xtyiꞌi ycuiꞌNdyosi
1 Pana juani ni, ndiꞌya̱ nguaꞌni ycuiꞌ

Ndyosi: Ngaꞌaa ndyanu yabeꞌ hichu ̱ꞌ na,
si stuꞌba ntsuꞌu chaꞌ jiꞌna loꞌo Jesucristo;
ngaꞌaa taca jiꞌi̱ nu cuxi nu ntsuꞌu chalyuu
cojolaqui jiꞌna juani, chaꞌ Xtyiꞌi ycuiꞌNdyosi
laca loo jiꞌna loꞌo ndiꞌi ̱ na nde chalyuu. 2Nu
loꞌo laca Xtyiꞌi ycuiꞌ Ndyosi loo jiꞌna, liꞌ caja
chalyuu cucui jiꞌna xquiꞌya Jesucristo, chaꞌ
stuꞌba ntsuꞌu chaꞌ jiꞌna loꞌo Ni; na cua ngulo
Ni jiꞌna yaꞌ nu cuxi nu ndyuꞌni chaꞌ chcunaꞌ
chalyuu jiꞌna. 3 Cua nguaꞌni Ni sca chaꞌ
tlyu nu ná ngua cuaꞌni nu chaꞌ cusuꞌ nu
nda jyoꞌo Moisés loꞌo ñati ̱ nu ngua saꞌni.
Ná ngua cña chaꞌ biꞌ, xquiꞌya chaꞌ cuxi tsa
tyiquee ñati ̱chalyuu na; pana ngua jiꞌi̱ ycuiꞌ
Ndyosi cuaꞌni chaꞌ tlyu biꞌ, nu loꞌo nda Ni
jiꞌi ̱ Sñiꞌ ycuiꞌ ca Ni ya̱a̱ chalyuu re chaꞌ ngua
ñati.̱ Nda Ni jiꞌi ̱ nu Jesús biꞌ ya̱a̱, chaꞌ caca
yu sca msta ̱ luꞌú; biꞌ laca msta ̱ nu ngua jiꞌi̱
cuityi ̱ quiꞌya nu ntsuꞌu jiꞌna. Ngua Jesús
ñati;̱ stuꞌba ti ngua yu ñiꞌya̱ laca cua ñaꞌa̱ ca
ñati ̱ chalyuu, chaꞌ juaꞌa̱ ngua jiꞌi̱ yu cuaꞌni
tye yu jiꞌi ̱ quiꞌya nu ntsuꞌu jiꞌi̱ ñati ̱ cuxi na.
Biꞌ chaꞌ ngua Ni ñati.̱ 4 Loꞌo nu juani taca
cuaꞌni na cña nu ngulo Ni jiꞌna, la cuiꞌ cña
laca nu nchcuiꞌ chaꞌ cusuꞌ biꞌ chaꞌ cuaꞌni na;
taca cuaꞌni na jiꞌi̱ juani, xquiꞌya chaꞌ ngaꞌaa
caca cojolaqui nu cuxi nu ntsuꞌu chalyuu
jiꞌna, chaꞌ Xtyiꞌi ycuiꞌ Ndyosi laca loo jiꞌna
loꞌo ndiꞌi ̱ na chalyuu juani.

5 Nu loꞌo cuaꞌni na ñiꞌya̱ nu nduꞌni ñati ̱
chalyuu ti, la cuiꞌ chaꞌ cuxi nu ntsuꞌu jiꞌi̱ ñati ̱
biꞌ, biꞌ laca loo neꞌ cresiya jiꞌna liꞌ; pana si
Xtyiꞌi ycuiꞌ Ndyosi laca loo jiꞌna loꞌo ndiꞌi̱
na chalyuu, liꞌ taca taquiyaꞌ na jiꞌi ̱ lcaa chaꞌ
nu nchcuiꞌ ycuiꞌ Ndyosi. 6 Chcunaꞌ chalyuu
jiꞌna, si xcuiꞌ cuaꞌni na chaꞌ cuxi nu ntsuꞌu
nde chalyuu ti; pana caja chalyuu cucui
jiꞌna chaꞌ ti ̱ ti tyiꞌi̱ tyiquee na, si taquiyaꞌ na
jiꞌi ̱ lcaa chaꞌ nu nchcuiꞌ ycuiꞌNdyosi. 7Tyaꞌa
cusu ̱u̱ ycuiꞌ Ndyosi laca na, si ñaꞌa̱ ti nduꞌni
na chaꞌ cuxi ñiꞌya̱ nu nduꞌni ñati ̱chalyuu ti;
ná nchca jiꞌna tsiyaꞌ ti taquiyaꞌ na jiꞌi ̱ chaꞌ
nu nda ycuiꞌ Ni loꞌo na, si ñaꞌa̱ ti tya ntiꞌ
na cuaꞌni na chaꞌ cuxi. 8 Biꞌ chaꞌ ná taca
jiꞌna cuaꞌnina cñanuntiꞌycuiꞌNi chaꞌ cuaꞌni
na, si tiji ̱ꞌ tsa tiꞌ na jiꞌi ̱ chaꞌ cuxi nu ntsuꞌu
chalyuu.

9 Ngaꞌaa siꞌi juaꞌa̱ ndiꞌi̱ ma ̱ juani, ngaꞌaa
nchca tiji ̱ꞌ tiꞌ ma ̱ jiꞌi̱ chaꞌ cuxi nu ntsuꞌu
nde chalyuu; stuꞌba ntsuꞌu chaꞌ jiꞌi̱ ma ̱ loꞌo
ycuiꞌNdyosi juani, chaꞌ cuandaycuiꞌNdyosi
Xtyiꞌi Ni chaꞌ tyanu neꞌ cresiya jiꞌi̱ ma̱. Loꞌo
juaꞌa̱ ná ntsuꞌu chaꞌ jiꞌna loꞌo Cristo tsiyaꞌ

ti, si bilya tyanu Xtyiꞌi ycuiꞌ Ni neꞌ cre-
siya jiꞌna, la cuiꞌ Xtyiꞌi nu ndyuꞌu jiꞌi̱ Cristo.
10 Masi nguaꞌni nu cuxi nu ntsuꞌu chalyuu
chaꞌ chcunaꞌ chalyuu jiꞌi ̱ ma ̱, pana tya luꞌú
ma ̱ juani, xquiꞌya chaꞌ luꞌú Xtyiꞌi ycuiꞌ Ni
neꞌ cresiya jiꞌi̱ ma ̱ si ntsuꞌu chaꞌ jiꞌi̱ ma ̱ loꞌo
Cristo. Ndyanu Xtyiꞌi ycuiꞌ Ni loꞌo ma ̱ nu
loꞌo ngua tsoꞌo cresiya jiꞌi ̱ ma̱ cuentya jiꞌi ̱
ycuiꞌ Ndyosi chacuayáꞌ jiꞌi̱ Jesús. 11 La cuiꞌ
Xtyiꞌi ycuiꞌ Ndyosi laca biꞌ, la cuiꞌ laca nu
ngulo jiꞌi̱ jyoꞌo Jesús ca su ntsiya nguatsiꞌ,
ndyuꞌú yu chaca quiyaꞌ liꞌ. Loꞌo juaꞌa̱ cua
nda ycuiꞌ Ndyosi Xtyiꞌi ycuiꞌ Ni chaꞌ tyanu
neꞌ cresiya jiꞌi ̱ ma ̱, chaꞌ nu loꞌo cajaa ma ̱, liꞌ
cuaꞌniNi chaꞌ tyuꞌúma ̱ chaca quiyaꞌ xquiꞌya
Xtyiꞌi ycuiꞌNi.

12 Cuꞌma ̱ nguꞌ tyaꞌa ntsuꞌu chaꞌ jiꞌna loꞌo
Cristo, juani ngaꞌaa caca jiꞌi ̱ ñati ̱ culo nguꞌ
cña jiꞌna, chaꞌ cuaꞌni na chaꞌ cuxi ñiꞌya ̱
nduꞌni ñati ̱ chalyuu ti. 13 Chcunaꞌ chalyuu
jiꞌi ̱ ma̱ si xcuiꞌ culana ma ̱ jiꞌi ̱ chaꞌ cuxi loꞌo
ndiꞌi̱ ma ̱ chalyuu; pana chacuayáꞌ jiꞌi ̱ Xtyiꞌi
ycuiꞌ Ni taca tyiji ̱loo ma̱ jiꞌi ̱ chaꞌ cuxi nu
ntsuꞌu jiꞌi̱ ma ̱, chaꞌ ngaꞌaa cuaꞌni la ma ̱ jiꞌi̱.
Caja chalyuu nu ná ngaꞌa̱ chaꞌ tye jiꞌi̱ ma ̱ liꞌ.

14 Cua ñaꞌa̱ ca na, cua laca na sñiꞌ ycuiꞌ
Ndyosi si nduꞌni na cua ñaꞌa̱ ca cña nu nclyo
Xtyiꞌi ycuiꞌ Ndyosi jiꞌna. 15Na cua nda ycuiꞌ
Ndyosi Xtyiꞌi Ni jiꞌi̱ ma̱, chaꞌ nduꞌni Xtyiꞌi Ni
chaꞌ caca ma ̱ sñiꞌ ycuiꞌ Ndyosi; nduꞌni biꞌ
chaꞌ ndiꞌya̱ taca chcuiꞌ na loꞌo ycuiꞌ Ndyosi:
“Sti ya”, ñacui ̱na jiꞌi ̱ Ni. Siꞌi chaꞌ cuxi nduꞌni
Xtyiꞌi Ni nu loꞌo nclyo biꞌ cña jiꞌi ̱ma ̱, siꞌi chaꞌ
xcutsi ̱i̱ jiꞌi̱ ma ̱ ñiꞌya ̱ nu ntsi̱i̱ ma ̱ cua saꞌni la,
siꞌi juaꞌa̱ cña nduꞌni nu biꞌ. 16Chaꞌ nu ntsuꞌu
neꞌ cresiya jiꞌna ni, stuꞌba nchcuiꞌ chaꞌ biꞌ
loꞌo chaꞌ nu nda Xtyiꞌi Ni loꞌo na, chaꞌ cua
laca na sñiꞌ ycuiꞌ Ni. 17Nu loꞌo cua laca na
sñiꞌ ycuiꞌ Ni, loꞌo jiꞌna tyacua lcaa chaꞌ tsoꞌo
nu ta Ni liꞌ, lcaa ñaꞌa̱ chaꞌ nu cua nda Ni jiꞌi ̱
Cristo; pana si cua ntiꞌ na chaꞌ stuꞌba ti tyiꞌi ̱
na loꞌo Cristo ca su tlyu ca su ntucua Ni, liꞌ
ntsuꞌu chaꞌ talo na loꞌo ndyuꞌni lyaꞌ tiꞌ nguꞌ
jiꞌna nde chalyuu ti, ñiꞌya̱ ndalo ycuiꞌ Cristo
loꞌo nguaꞌni lyaꞌ tiꞌ nguꞌ jiꞌi̱ yu.

18Ntsuꞌu quiyaꞌ ndyiji xi chaꞌ tiꞌí jiꞌna laja
loꞌo ndiꞌi̱ ti na nde chalyuu; pana xca ti chaꞌ
laca chaꞌ biꞌ, ná stuꞌba laca chaꞌ tiꞌí biꞌ loꞌo
chaꞌ tsoꞌo nu caja jiꞌna ca nde loo la, ntiꞌ naꞌ.
Loꞌo juaꞌa̱ tya lyiji culuꞌu Ni lcaa chaꞌ jiꞌna,
ñiꞌya ̱ caca chaꞌ tsoꞌo biꞌ nde loo la. 19Lcaa ca
na luꞌú nu cua ngüiñá ycuiꞌNdyosi nde cha-
lyuu ni, ntajatya tsa na biꞌ jiꞌi ̱ ycuiꞌ Ndyosi,
ni jacuaꞌ culuꞌu Ni jiꞌi ̱ ñati ̱chalyuu tilaca nu
chañi chaꞌ laca nguꞌ sñiꞌ ycuiꞌ Ni. 20 Cua
ngunuꞌu̱ lcaa chalyuu; lcaa lo na nu ntsuꞌu
nde chalyuu ni, ná lcaa na biꞌ ngua ñiꞌya̱ nu
ngua tiꞌ ycuiꞌ Ndyosi chaꞌ caca chaꞌ biꞌ loꞌo
ngüiñá Ni jiꞌi̱. Cua nguxtyanu Ni chalyuu
chaꞌ tyanu juaꞌa̱ ti, masi siꞌi juaꞌa̱ ndiya tiꞌ
lcaa lo na nu ntsuꞌu chalyuu biꞌ. Pana ná
ngaꞌa̱ chaꞌ tyanu chaꞌ juaꞌa̱ tyucui tyempo;

21 cua tyalaa ti sca tsa̱ nu tye lcaa chaꞌ cuxi
nu nduꞌni chaꞌ quiñuꞌu̱ chalyuu, lcaa chaꞌ
cuxi nu laca loo jiꞌna. Loꞌo liꞌ tsoꞌo tsa caca
lcaa lo na nu ngüiñá Ni nde chalyuu, chaꞌ
stuꞌba ti cuaꞌni lyaá Ni jiꞌi̱ nu na biꞌ loꞌo jiꞌna
nu laca na sñiꞌ ycuiꞌNi. 22Tya lyiji caca chaꞌ
tlyu biꞌ, pana jlo tiꞌ na chaꞌ ntsuꞌu tsa chaꞌ
tiꞌí, ntsuꞌu tsa chaꞌ quicha tiꞌ jiꞌi̱ lcaa na nu
ngüiñá ycuiꞌ Ndyosi nde chalyuu. Ñiꞌya̱ loꞌo
lijya ̱ tiꞌí jiꞌi ̱ sca nu cunaꞌa̱ chaꞌ cua cala ti sñiꞌ,
juaꞌa̱ ntsuꞌu chaꞌ tiꞌí chalyuu juani. 23La cuiꞌ
juaꞌa̱ loꞌo lcaa tyaꞌa na nu ntsuꞌu Xtyiꞌi ycuiꞌ
Ndyosi jiꞌna, nxiꞌya na ndiꞌi̱ na chaꞌ ntsuꞌu
tsa chaꞌ tiꞌí jiꞌna juani. Na cua nda Ni Xtyiꞌi
ycuiꞌ Ni jiꞌna loꞌo ndiꞌi ̱ na nde chalyuu, sca
chaꞌ tsoꞌo nu nda Ni jiꞌna yala la laca. Laja
liꞌ ntajatya tsa na jiꞌi ̱ tsa ̱ tlyu biꞌ, chaꞌ cuaꞌni
lyaá lyiji Ni jiꞌna, chaꞌ xcutsaꞌa̱ Ni jiꞌi̱ tyucui
ñaꞌa̱ na liꞌ. Loꞌo liꞌ ta Ni su tyiꞌi ̱ na slo Ni,
chaꞌ cua laca na sñiꞌ ycuiꞌ Ni. 24 Jlya tiꞌ na
chaꞌ nguaꞌni lyaá Ni jiꞌna, masi ngaꞌa̱ chaꞌ
jatya na jiꞌi ̱ tsa̱ tlyu biꞌ, chaꞌ cuaꞌni tye Ni cña
nu ndyuꞌni Ni. Sca na nu ntajatya na jiꞌi̱ ni,
loꞌo cuanaꞌa ̱na jiꞌi̱, chaꞌnduꞌu tucua chaꞌbiꞌ,
ngaꞌaa ntiꞌ chaꞌ jatya la na jiꞌi ̱ liꞌ; siꞌi na tya
ntajatya na jiꞌi̱, na cua naꞌa̱ na jiꞌi̱ liꞌ. 25Pana
loꞌo chañi chaꞌ tya ntajatya na jiꞌi ̱ sca chaꞌ, liꞌ
ntsuꞌu chaꞌ talo na jiꞌi̱, masi tya lyiji ñaꞌa̱ na
jiꞌi̱, masi talo na tyiqueeꞌ ñaꞌa̱ cuayáꞌ nu ñaꞌa̱
na jiꞌi̱ chaꞌ cua ndyuꞌu tucua.

26 Biꞌ chaꞌ laca chaꞌ nxtyucua Xtyiꞌi ycuiꞌ
Ndyosi jiꞌna, chaꞌ ná nchca jiꞌna tsiyaꞌ ti.
Ná jlo tiꞌ na ñiꞌya̱ nu tsoꞌo la chcuiꞌ na loꞌo
ycuiꞌ Ndyosi, pana Xtyiꞌi ycuiꞌ Ni laca nu
ncluꞌu jiꞌna ñiꞌya̱ nu chcuiꞌ na loꞌo Ni. Cua
jlo tiꞌ Xtyiꞌi ycuiꞌ Ni chaꞌ tiꞌi ̱ tsa chaꞌ nu
ntsuꞌu tyiquee na, chaꞌ ná ndyiji ñiꞌya̱ caca
chcuiꞌ na chaꞌ biꞌ loꞌo Ni; biꞌ chaꞌ loꞌo Xtyiꞌi
ycuiꞌ Ndyosi nchcuiꞌ loꞌo ycuiꞌ Ndyosi Sti na
cuentya jiꞌna liꞌ. 27Nclyotu̱ ycuiꞌNdyosi lcaa
ca chaꞌ nu ntsuꞌu neꞌ cresiya jiꞌi̱ ñati.̱ Loꞌo
juaꞌa̱ jlo tiꞌ Ni lcaa chaꞌ nu ntiꞌ Xtyiꞌi ycuiꞌ Ni
ta loꞌo Ni, chaꞌ nu loꞌo ndijña nu biꞌ sca chaꞌ
jiꞌi̱ ycuiꞌ Ndyosi Sti na cuentya jiꞌna, stuꞌba
ntiꞌ Xtyiꞌi Ni loꞌo lcaa chaꞌ nu nclyacua tiꞌ
ycuiꞌNdyosi Sti na.

Ngaꞌaantsuꞌunu cuxi nu caca cuaꞌni chaꞌ
culayaꞌ ycuiꞌNdyosi jiꞌi ̱ ñati ̱ jiꞌi ̱Ni

28 Jlo tiꞌ na chaꞌ cua nda ycuiꞌ Ndyosi
chacuayáꞌ ñiꞌya̱ caca lcaa chaꞌ nu ndyaca
chalyuu, chaꞌ caca tsoꞌo chalyuu su ndiꞌi ̱ na
si ntsuꞌu tyiquee na ñaꞌa ̱ na jiꞌi̱ Ni. Na cua
ngusubi Ni jiꞌna juani, chaꞌ caca na ñiꞌya̱ nu
ngua tiꞌ Ni tya clyo chaꞌ caca na. 29 Masi
tya loꞌo nguxana chalyuu, tya liꞌ jlo tiꞌ ycuiꞌ
Ni tilaca laca nu tyajaꞌa̱ xñi chaꞌ jiꞌi̱ Ni nde
loo la. Ngua tiꞌ Ni chaꞌ caca na ñiꞌya̱ laca
Jesús, Sñiꞌ ycuiꞌ ca Ni, ngua tiꞌ Ni chaꞌ caca
Jesús tyaꞌa na; quiñaꞌa̱ tsa tyaꞌa sñiꞌ ycuiꞌ Ni
caca na liꞌ, pana loo la laca Jesús. 30 Juaꞌa̱
ngua tiꞌ Ni tya clyo la chaꞌ caca na, biꞌ chaꞌ

ngusubi Ni jiꞌna. Nu loꞌo cua ngusubi Ni
jiꞌna, liꞌ nguaꞌni Ni chaꞌ caca tsoꞌo cresiya
jiꞌna cuentya jiꞌi̱ Ni; nu loꞌo ndye caca tsoꞌo
cresiya jiꞌna, liꞌ ta Ni su tyiꞌi ̱ na ca su tlyu ca
su ntucua ycuiꞌNi.

31 Loꞌo cua ndyuna na lcaa chaꞌ tsoꞌo biꞌ,
liꞌ taca ñacui ̱na chaꞌ ná ntsuꞌu nu caca xu ̱u̱
tyaꞌa loꞌo na, chaꞌ ycuiꞌ Ndyosi laca nu ndiꞌi̱
loꞌo na. 32 Ná nda ycuiꞌ Ndyosi chacuayáꞌ
jiꞌi̱ Jesús chaꞌ tyaꞌa̱chu̱ꞌ yu jiꞌi ̱ cña jiꞌi ̱Ni juaꞌa̱
ti, masi nu sca ti Sñiꞌ ycuiꞌ Ni laca yu; nda
Ni jiꞌi̱ yu chaꞌ cajaa lo crusi cuentya jiꞌi̱ lcaa
na loꞌo tyaꞌa na. Cua nda Ni lcaa chaꞌ tsoꞌo
nu jiꞌi ̱ ycuiꞌ ca Ni jiꞌi̱ Jesús, la cuiꞌ nu laca
nu sca ti Sñiꞌ ycuiꞌ Ni. Loꞌo juaꞌa̱ sca ti
cuayáꞌ nu ta Ni chaꞌ biꞌ jiꞌna, ñiꞌya ̱ loꞌo nda
Ni chaꞌ biꞌ jiꞌi̱ Sñiꞌ ycuiꞌ Ni. 33Ná tucui taca
sta quiꞌya jiꞌna lacua, chaꞌ cua laca ngusubi
ycuiꞌ Ndyosi jiꞌna; ycuiꞌ Ndyosi laca nu cua
ngulo yabeꞌ jiꞌi ̱ lcaa quiꞌya nu ntsuꞌu jiꞌna.
34 Ná ntsuꞌu nu caca xcubeꞌ jiꞌna liꞌ, chaꞌ
xquiꞌya na cua ngujuii Jesús, xquiꞌya na cua
ndyuꞌú yu chaca quiyaꞌ. Loꞌo juani ntucua
Cristo laꞌa tsuꞌ cui ̱ ca su ntucua ycuiꞌNdyosi,
ndijña yu chaꞌ clyu tiꞌ jiꞌi̱ ycuiꞌ Ndyosi Sti yu
cuentya jiꞌna. 35Ni sca chaꞌ cuxi nu ntsuꞌu
chalyuu ná taca cuaꞌni chaꞌ culayaꞌ Cristo
jiꞌna juani, chaꞌ ntsuꞌu tsa tyiquee nu Cristo
biꞌ ñaꞌa̱ Ni jiꞌna. Ná sca caca jiꞌna, masi
quicha tsa na, masi tiꞌí ti ndiꞌi̱ na chalyuu,
masi xcubeꞌ tsa nguꞌ jiꞌna, masi ndyiji jbiꞌña
jiꞌna, masi tye steꞌ na ngusu̱, masi ntsuꞌu
tsa chaꞌ cuxi su ndiꞌi ̱ ti na, masi cujuii nguꞌ
jiꞌna; lcaa chaꞌbiꞌná caca cuaꞌni chaꞌ culayaꞌ
Cristo jiꞌna. 36 Ndiꞌya̱ nchcuiꞌ sca chaꞌ nu
nscua lo quityi jiꞌi̱ ycuiꞌNdyosi:
Xquiꞌya ycuiꞌNdyosi, cua ñaꞌa̱ ca hora ndyu-

juii nguꞌ jiꞌna.
Ndyuꞌni nguꞌ loꞌo na ñiꞌya̱ si laca na xlyaꞌ,

la cuiꞌ xlyaꞌ nu ndyaꞌa̱ loꞌo nguꞌ jiꞌi̱ slo
ñati ̱nu ndujuii jiꞌi̱.

37Masi juaꞌa̱, lye tsa ntyiji̱loo na jiꞌi̱ nu cuxi
biꞌ; ngaꞌaanchca jiꞌi ̱nu cuxi biꞌ culo cña jiꞌna
tsiyaꞌ ti xquiꞌya Jesús, chaꞌntsuꞌu tsa tyiquee
Ni ñaꞌa ̱ Ni jiꞌna. 38 Biꞌ chaꞌ jlo tiꞌ naꞌ juani
chaꞌ ngaꞌaa ntsuꞌu ni sca na nu caca cuaꞌni
chaꞌ culayaꞌ ycuiꞌ Ndyosi jiꞌna, chaꞌ ntsuꞌu
tsa tyiquee Ni ñaꞌa̱ Ni jiꞌna;masi cua ngujuii
na, masi tya luꞌú na, ná culayaꞌ Ni jiꞌna. Ni
xca̱ jiꞌi̱ ycuiꞌ Ndyosi nu ntucua nde cua ̱, ni
sca cuiꞌi ̱ nu laca loo nde lo yuu, ná nchca
jiꞌi̱ tsiyaꞌ ti cuaꞌni chaꞌ culayaꞌ Ni jiꞌna. Masi
chalyuu su ndiꞌi ̱ na juani, masi chalyuu nu
cacande loo la, ná culayaꞌNi jiꞌna. Nántsuꞌu
nu laca loo nde chalyuu nu nchca jiꞌi ̱ culo
jiꞌna yaꞌ nu Xuꞌna na; 39ná sca na nu ntsuꞌu
nde cua̱, ná sca na nu ntsuꞌu nde quiꞌñi
neꞌ yuu, ná sca na tyucui ñaꞌa̱ chalyuu nu
ngüiñá ycuiꞌ Ndyosi, ná caja ñiꞌya̱ nu culo
jiꞌna yaꞌ Jesucristo nu Xuꞌna na, chaꞌ ntsuꞌu
tsa tyiquee Ni ñaꞌa̱ Ni jiꞌna.

9
Nacuangusubi ycuiꞌNdyosi jiꞌi ̱nguꞌ judío

chaꞌ caca nguꞌ ñati ̱ jiꞌi ̱Ni
1Ñati ̱nuntsuꞌu chaꞌ jiꞌi ̱ loꞌo Cristo laca naꞌ,

biꞌ chaꞌ xcuiꞌ chaꞌ liñi ta naꞌ loꞌo cuꞌma ̱; siꞌi
chaꞌ cuiñi nchcuiꞌ naꞌ. Xtyiꞌi ycuiꞌ Ndyosi
nguaꞌni chaꞌ nguaꞌya chaꞌ hique naꞌ, biꞌ chaꞌ
liñi tsa chaꞌ nu ta naꞌ loꞌo ma ̱ juani. 2 Xñiꞌi̱
tsa tiꞌ naꞌ, tiꞌí tsa ntsuꞌu tyiquee naꞌ xquiꞌya
nguꞌ judío tyaꞌa naꞌ; 3 tyucui tyiquee naꞌ
tyajaꞌa̱ naꞌ chaꞌ masi tyanu yabeꞌ nu ntsuꞌu
jiꞌi ̱ nguꞌ biꞌ hichu ̱ꞌ ycuiꞌ ca naꞌ, masi ngaꞌaa
ñaꞌa ̱Cristo jnaꞌ tsiyaꞌ ti ntiꞌnaꞌ, si juaꞌa̱ ti taca
cuaꞌni lyaá Ni jiꞌi̱ nguꞌ tyaꞌa quichi ̱ tyi naꞌ
biꞌ. 4 Laca nguꞌ biꞌ la cuiꞌ tyaꞌa ñati ̱ jiꞌi ̱ jyoꞌo
cusuꞌ Israel, ñati ̱ jiꞌi ̱ nu ya̱a̱ chalyuu nde loo
la; sca ti tañintsuꞌu jiꞌi ̱nguꞌ loꞌo jyoꞌo biꞌ, loꞌo
juaꞌa̱ cua nda ycuiꞌ Ndyosi chacuayáꞌ chaꞌ
caca nguꞌ biꞌ ñati ̱ jiꞌi̱ ycuiꞌ Ni. Tlyu tsa chaꞌ
nu nguaꞌni Ni, chaꞌ ntajaꞌa ̱ ycuiꞌ Ni tyiꞌi̱ Ni
loꞌo nguꞌ biꞌ. Cua ngüiñi chaꞌ jiꞌi̱ ycuiꞌNdyosi
loꞌonguꞌbiꞌ; cuanguloNi cña jiꞌi ̱Moisés, lcaa
ñaꞌa ̱ cña nu culo yu jiꞌi ̱ nguꞌ biꞌ; cua nda Ni
chaꞌ loꞌo nguꞌ biꞌ, ñiꞌya ̱ nu caca loꞌo cuaꞌni
tlyu nguꞌ jiꞌi ̱ ycuiꞌ Ni; loꞌo juaꞌa̱ yala la nda
Ni chaꞌ loꞌo nguꞌ biꞌ, ñiꞌya̱ nu caca jiꞌi ̱ Cristo
nu ntsuꞌu chaꞌ ca̱a ̱ nde loo la. 5 Sñiꞌ jyoꞌo
cusuꞌ jiꞌna laca nguꞌ biꞌ. Nu loꞌo ngula Cristo
chalyuunguaNi ñati,̱ la cuiꞌ tyaꞌanguꞌ Israel
ngua yu liꞌ. La cuiꞌ juaꞌa̱ laca Cristo ycuiꞌ
Ndyosinu laca loo jiꞌi̱ lcaana tsiyaꞌ ti, biꞌ chaꞌ
lcaa tyempo nduꞌni tlyu nguꞌ jiꞌi̱ Ni. Chañi
tsa chaꞌ biꞌ.

6 Siꞌi na ngujlyaa tiꞌ ycuiꞌ Ndyosi chaꞌ nu
nguxquiñi Ni loꞌo nguꞌ Israel tya saꞌni la,
chaꞌnu cuaꞌni lyaáNi jiꞌi ̱nguꞌ; pananu tyaꞌa
ñati ̱jiꞌi ̱ jyoꞌo Israel nuya̱a̱ chalyuunde loo la
ni, ná lcaanguꞌbiꞌndaquiyaꞌnguꞌ jiꞌi ̱ chaꞌnu
nchcuiꞌ ycuiꞌ Ndyosi, ñiꞌya̱ ndaquiyaꞌ ycuiꞌ
jyoꞌo Israel jiꞌi ̱ chaꞌ biꞌ cua saꞌni la. 7 Loꞌo
juaꞌa̱ siꞌi cua ñaꞌa̱ ca ñati ̱tyaꞌa jiꞌi ̱ jyoꞌo Abra-
ham nu chañi ca laca nguꞌ judío. Ná stuꞌba
nguaꞌni jyoꞌoAbraham loꞌo lcaa sñiꞌ yu, chaꞌ
cua nda ycuiꞌ Ndyosi chaꞌ loꞌo yu tya tsubiꞌ
la ndiꞌya ̱: “Sca ti sñiꞌ nuꞌu̱, nu Isaac ni, jiꞌi̱
biꞌ tucuá naꞌ chaꞌ jiꞌi̱; juaꞌa ̱ tucuá naꞌ chaꞌ
jiꞌi ̱ lcaa ñati ̱nu tyuꞌú jiꞌi̱ yu tyempo nde loo
la”, nacui̱ ycuiꞌ Ndyosi jiꞌi̱ Abraham. 8 Juaꞌa̱
nchca cuayáꞌ tiꞌ na chaꞌ ná caca nguꞌ sñiꞌ
ycuiꞌ Ndyosi sca ti xquiꞌya chaꞌ tyaꞌa ñati ̱ jiꞌi̱
jyoꞌo Abraham loꞌo jiꞌi̱ jyoꞌo Israel laca nguꞌ;
sca ti si tyucui tyiquee nguꞌ jlya tiꞌ nguꞌ chaꞌ
cuaꞌni Ni lcaa cña nu ngüiñi chaꞌ jiꞌi ̱ Ni loꞌo
nguꞌ tya saꞌni la chaꞌ cuaꞌni Ni, liꞌ chañi chaꞌ
laca nguꞌ ñati ̱ jiꞌi̱ ycuiꞌ Ni. 9 Nde laca cña
nu cua ngüiñi chaꞌ jiꞌi̱ ycuiꞌNdyosi loꞌo jyoꞌo
Abraham cua saꞌni liꞌ: “Chaca yija̱ tya ̱a̱ naꞌ”,
nacui ̱Ni jiꞌi̱ Abraham. “Hasta ca liꞌ ta naꞌ sca
sñiꞌ nuꞌu̱ loꞌomaꞌ Sara.”

10Cua nchcuiꞌ ycuiꞌNdyosi chaꞌ biꞌ loꞌo nu
Isaac biꞌ. Clyoꞌo jyoꞌo cusuꞌ Isaac biꞌ ngua

naa Rebeca. Loꞌo liꞌ ngula tucua tyaꞌa sñiꞌ
nu Rebeca biꞌ loꞌo sca ti sti nguꞌ. 11-13Masi
tya lyiji cala nu sube biꞌ, tya lyiji cuna nguꞌ
ni sca chaꞌ tsoꞌo, ni sca chaꞌ cuxi, liꞌ ndachaꞌ
ycuiꞌNdyosi jiꞌi̱ Rebeca: “Nu cala clyo ni, biꞌ
caca msu jiꞌi̱ nu cuañiꞌ la”, nacui ̱ Ni. Ndiꞌya ̱
chaꞌ nu nscua lo quityi loꞌo nchcuiꞌ ycuiꞌ
Ndyosi jiꞌi̱ tyucuaa nu sube biꞌ: “Tyacaꞌa tsa
Jacob ꞌna”, nacui̱ Ni, “pana ngaꞌaa ndiya tiꞌ
naꞌ jiꞌi ̱Esaú tsiyaꞌ ti”. Juaꞌa ̱ndyanuchaꞌ, chaꞌ
ntsuꞌu chacuayáꞌ jiꞌi̱ ycuiꞌ Ndyosi chaꞌ subi
Ni jiꞌi̱ cua ñaꞌa̱ ca ñati ̱ nu ntiꞌ ycuiꞌ Ni; siꞌi
xquiꞌya cña nu ndyuꞌni ti na caca na ñati ̱ jiꞌi ̱
ycuiꞌNdyosi lacua.

14 ¿Ha tsoꞌo ñacui ̱ na chaꞌ ná liñi nduꞌni
ycuiꞌ Ndyosi lacua? Ná taca chcuiꞌ na juaꞌa̱.
15 Nde laca chaꞌ nu nda Ni loꞌo Moisés tya
saꞌni la: “Cua ñaꞌa̱ ca ñati ̱nu ntiꞌ naꞌ cuaꞌni
tyaꞌna tiꞌnaꞌ jiꞌi ̱, biꞌ laca ñati ̱nu cuaꞌni tyaꞌna
tiꞌnaꞌ jiꞌi ̱”, nacui ̱Ni. “Tsoꞌontiꞌnaꞌñaꞌa̱ naꞌ jiꞌi ̱
cua ñaꞌa̱ ca ñati ̱nu ntsuꞌu tyiquee naꞌ ñaꞌa̱a ̱
jiꞌi ̱.” 16 Biꞌ chaꞌ laca chaꞌ siꞌi na nduꞌni clyu
tiꞌ ycuiꞌ Ndyosi jiꞌna xquiꞌya chaꞌ nu ndiya
ti tiꞌ na jiꞌi̱ Ni, siꞌi na nduꞌni clyu tiꞌ Ni jiꞌna
xquiꞌya chaꞌ nguula tsa ndyuꞌni na cña jiꞌi ̱
Ni; laca chaꞌ tyaꞌna ti tiꞌ Ni ñaꞌa̱ Ni jiꞌna,
biꞌ chaꞌ nguaꞌni lyaá Ni jiꞌna. 17 Ntsuꞌu sca
chaꞌ nu nscua lo quityi cusuꞌ, la cuiꞌ chaꞌ
nu nda ycuiꞌ Ndyosi loꞌo jyoꞌo rey jiꞌi ̱ nguꞌ
Egipto nu ngua liꞌ: “Cua nda naꞌ chacuayáꞌ
jinuꞌu̱ chaꞌ caca nuꞌu̱ rey”, nacui̱ Ni, “chaꞌ
caca cuayáꞌ tiꞌ nuꞌu̱ chaꞌ nguula tsa cña nu
nduꞌni naꞌ chalyuu. Loꞌo juaꞌa̱ caca cuayáꞌ
tiꞌ ñati ̱ tyucui ñaꞌa̱ chalyuu tilaca laca naꞌ”,
nacui ̱Ni jiꞌi̱ rey biꞌ. 18Ca cuayáꞌ tiꞌna liꞌ, chaꞌ
tyaꞌna tiꞌNi ñaꞌa̱ Ni jiꞌi̱ cua ñaꞌa ̱ ca ñati ̱nuntiꞌ
Nicuaꞌni tyaꞌna tiꞌNi jiꞌi ̱; juaꞌa ̱ndacu ̱ꞌNichaꞌ
jiꞌi ̱ cua ñaꞌa̱ ca ñati ̱nu ntiꞌ ti Ni tacu ̱ꞌ Ni chaꞌ
jiꞌi ̱, chaꞌ ngaꞌaa cuna nguꞌ chaꞌ jiꞌi̱ Ni.

19 ¿Ni chaꞌ laca nsta ycuiꞌNdyosi quiꞌya jiꞌi ̱
ñati ̱ chalyuu lacua, si juaꞌa̱ ná nchca jiꞌna
tsiyaꞌ ti cuaꞌni na xi xaꞌ la chaꞌ, si juaꞌa̱ cua
laca ngusubi ycuiꞌ Ndyosi jiꞌi̱ ñaꞌa̱ ñati ̱ nu
ntiꞌ ti Ni jiꞌi̱? 20 Pana na nu laca na ñati ̱
chalyuu ti, ná tsoꞌo si xlyú na chaꞌ juaꞌa ̱
hichu ̱ꞌ ycuiꞌ Ndyosi. Ñiꞌya̱ laca sca quityu ̱ꞌ
ni, ná nchca jiꞌi̱ quityu ̱ꞌ biꞌ xlyú chaꞌ hichu ̱ꞌ
ñati ̱nu ngüiñá jiꞌi̱ loꞌo yuu; ná nchca chcuiꞌ
quityu ̱ꞌ biꞌndiꞌya̱: “¿Ni chaꞌ laca ngüiñánuꞌu̱
jnaꞌ juaꞌa̱?” 21 Ntsuꞌu chacuayáꞌ jiꞌi̱ cuityi
yuu chaꞌ cuiñámaꞌ na laca nu ntiꞌmaꞌ cuiñá
maꞌ loꞌo yuu jiꞌi̱. Taca jiꞌi̱ maꞌ cuiñá maꞌ sca
quityu ̱ꞌ tsoꞌonuquiñaꞌa̱ ngaꞌa̱, loꞌo juaꞌa̱ taca
jiꞌi ̱ maꞌ cuiñá maꞌ sca quityu ̱ꞌ nu cantaꞌ ti
ñaꞌa̱, si juaꞌa̱ ntiꞌ maꞌ; masi loꞌo la cuiꞌ tyaꞌa
yuu ndyaꞌ nu tsoꞌo biꞌ, loꞌo juaꞌa̱ ndyaꞌ nu
cantaꞌ ti biꞌ.

22 Ngua tiꞌ ycuiꞌ Ndyosi culuꞌu Ni jiꞌna
ñiꞌya ̱ ñaꞌa̱ xcubeꞌ Ni jiꞌi ̱ ñati ̱ cuxi, chaꞌ ca
cuayáꞌ tiꞌ na chaꞌ nguula tsa cña nu nduꞌni
Ni. Ndalo tsa tyiqueeNi jiꞌi ̱ñati ̱cuxibiꞌ,masi
cua ntsuꞌu tsa chacuayáꞌ jiꞌi̱ ycuiꞌ Ndyosi

chaꞌ ca ñasiꞌ̱ Ni jiꞌi ̱ nguꞌ, chaꞌ juaꞌa̱ cuityi̱ Ni
jiꞌi̱ nguꞌ tsiyaꞌ ti. 23 Pana ngua tiꞌ Ni chaꞌ
caca cuayáꞌ tiꞌ na ñiꞌya̱ tlyu tsa chaꞌ tsoꞌo
nu ndyuꞌni Ni loꞌo na, chaꞌ tyaꞌna tsa tiꞌ Ni
ñaꞌa̱ Ni jiꞌna. Tya tsubiꞌ la cua ngusubi ycuiꞌ
Ndyosi jiꞌna, chaꞌ loꞌo na caja chaꞌ tsoꞌo nu
ntsuꞌu jiꞌi̱ ycuiꞌ Ndyosi jiꞌna. 24Ñati ̱ jiꞌi ̱ ycuiꞌ
Ndyosi laca na; stuꞌba ti ngusubi Ni jiꞌna,
masi lacananguꞌ judío,masi lacananguꞌxaꞌ
tsuꞌ. 25 Biꞌ laca chaꞌ nu nguscua jyoꞌo Oseas
lo quityi, nu loꞌo nacui̱ ycuiꞌNdyosi ndiꞌya ̱:
Cusubi naꞌ jiꞌi̱ ñati ̱nu caca ñati ̱ jnaꞌ, masi siꞌi

juaꞌa̱ ngua nguꞌ nquichaꞌ;
la cuiꞌ ñati ̱nu ná ntsuꞌu tyiquee naꞌ ñaꞌa ̱ naꞌ

jiꞌi̱ nquichaꞌ,
la cuiꞌ nguꞌ biꞌ tsoꞌo tsa caca tyiquee naꞌ ñaꞌa̱

naꞌ jiꞌi̱ nguꞌ juani, nacui̱ Ni.
26Lcaa quichi ̱ su nacui̱ jiꞌi̱ nguꞌ biꞌ tya tsubiꞌ

la: “Siꞌi ñati ̱ jiꞌi̱ ycuiꞌNdyosi laca ma ̱”,
ca biꞌ ñacui ̱ jiꞌi ̱ nguꞌ juani: “Sñiꞌ ycuiꞌ Ndyosi

nu luꞌú ca lacama ̱”.
27-28 Loꞌo juaꞌa̱ ntsuꞌu chaca chaꞌ nu nchcuiꞌ
jyoꞌo Isaías jiꞌi ̱ nguꞌ Israel ndiꞌya ̱: “Ná nduꞌni
chaꞌ masi quiñaꞌa̱ tsa ñati ̱ tyuꞌú jiꞌi̱ Israel
nde loo la; masi ñiꞌya ̱ laca yusi̱ nu ndiꞌi̱ toꞌ
tyujoꞌo, tsa lo cua tyaꞌa ñati ̱ caca na. Cua
nacui ̱ ycuiꞌ Ndyosi nu Xuꞌna na chaꞌ yala ti
cuityi ̱ Ni jiꞌna nu loꞌo xcubeꞌ Ni jiꞌna, pana
tya tyanu xi tya ñati ̱ tyaꞌa na nu cuaꞌni lyaá
Ni jiꞌna.” 29La cuiꞌ juaꞌa̱ nchcuiꞌ Isaías chaca
chaꞌ ndiꞌya̱:
Tya saꞌni la ndye chaꞌ tsiyaꞌ ti jiꞌi ̱ nguꞌ quichi ̱

Sodoma loꞌo jiꞌi̱ nguꞌ quichi ̱Gomorra;
la cuiꞌ juaꞌa ̱ taca cuaꞌni tye ycuiꞌnuXuꞌnana

jiꞌi̱ lcaa nguꞌ Israel tyaꞌa na.
Pana cua nda Ni chacuayáꞌ clyaá tucua sna

tyaꞌa ti nguꞌ tyaꞌa na, xquiꞌya chaꞌ
tyaꞌna tsa tiꞌNi ñaꞌa ̱Ni jiꞌna.

Nántajaꞌa ̱nguꞌ judíoxñinguꞌchaꞌ tsoꞌonu
nda Jesucristo loꞌo nguꞌ

30 Ndiꞌya ̱ ñacui ̱ na lacua: Cua ngua tsoꞌo
cresiya jiꞌi̱ nguꞌ xaꞌ tsuꞌ cuentya jiꞌi ̱ ycuiꞌ
Ndyosi, xquiꞌya chaꞌ ngusñi nguꞌ chaꞌ jiꞌi ̱
Jesús,masi siꞌi nguꞌ judío laca nguꞌ biꞌ; ngua
tsoꞌo cresiya jiꞌi̱ nguꞌ biꞌ xquiꞌya chaꞌ jlya
tiꞌ nguꞌ chaꞌ nu nchcuiꞌ ycuiꞌ Ndyosi, siꞌi na
nguaꞌni tsa nguꞌ cña chaꞌ caca tsoꞌo cresiya
jiꞌi̱ ycuiꞌ ca nguꞌ. 31Pana nu nguꞌ nu ngutuꞌú
jiꞌi̱ jyoꞌo Israel ni, ná ngujui ñiꞌya̱ caca tsoꞌo
cresiya jiꞌi ̱ nguꞌ cuentya jiꞌi̱ ycuiꞌ Ndyosi;
cua ndyuna nguꞌ chaꞌ nu nda Ni loꞌo nguꞌ
nquichaꞌ, pana ná ndaquiyaꞌ nguꞌ lcaa chaꞌ
biꞌ. 32 ¿Ni chaꞌ laca ná ngua tsoꞌo cresiya jiꞌi ̱
nguꞌ judío lacua? Laca chaꞌ ná jlya tiꞌ nguꞌ
chaꞌ taca jiꞌi ̱ Jesús cuaꞌni choꞌo jiꞌi̱ cresiya jiꞌi ̱
ñati.̱ Ntiꞌnunguꞌ judíobiꞌ chaꞌ caca tsoꞌo cre-
siya jiꞌi̱ nguꞌ cuentya jiꞌi̱ ycuiꞌNdyosi laja loꞌo
ndyuꞌni ti nguꞌ cña nu ngulo jyoꞌo Moisés
jiꞌi̱ nguꞌ. Ngua cuxi chaꞌ jiꞌi̱ nguꞌ liꞌ, ñiꞌya ̱
laca si cua nclyú tiꞌi ̱ nguꞌ chu̱ꞌ sca quee nu
ntsiya claꞌbe tyucui̱i ̱ su ndyaꞌa̱ nguꞌ. 33 Chaꞌ

jiꞌi̱ quee biꞌnscua sca chaꞌ lo quityi cusuꞌ, nu
nchcuiꞌ ndiꞌya̱:
Sta naꞌ sca quee nu xtyii tyucui̱i ̱ su ndyaꞌa̱

nguꞌ Israel, nguꞌ quichi ̱ Sión biꞌ, nacui ̱
ycuiꞌNdyosi.

Jesús laca ñiꞌya̱ laca quee biꞌ, loꞌo juaꞌa̱ ta
Jesús sca chaꞌ tyujuꞌu tiꞌ jiꞌi ̱ nguꞌ biꞌ; tyu ̱u̱
tyaꞌa nguꞌ biꞌ ca tyujuꞌu tiꞌnguꞌ xquiꞌya Jesús
biꞌ. Pana ná ntsuꞌu chaꞌ caca taja tiꞌ nguꞌ jiꞌi̱
Jesús, si cua ngusñi nguꞌ chaꞌ jiꞌi̱.

10
1 Cuꞌma ̱ nguꞌ tyaꞌa ntsuꞌu chaꞌ jiꞌna loꞌo

Jesús, tyucui tyiquee naꞌ lye tsa nchcuiꞌ
tyaꞌna naꞌ loꞌo ycuiꞌNdyosi, chaꞌ cuaꞌni lyaá
Ni jiꞌi̱ nguꞌ judío tyaꞌa naꞌ. 2 Liñi tsa chaꞌ nu
chcuiꞌ naꞌ jiꞌi ̱ nguꞌ biꞌ, chaꞌ tsoꞌo tsa nduꞌni
tlyu nguꞌ jiꞌi ̱ ycuiꞌ Ndyosi nquichaꞌ, pana ná
jlo tsoꞌo tiꞌ nguꞌ ñiꞌya̱ laca cña nu ntiꞌ Ni
chaꞌ cuaꞌni nguꞌ; 3 ná nchca cuayáꞌ tiꞌ nguꞌ
biꞌ ñiꞌya̱ nduꞌni Ni chaꞌ ca tsoꞌo cresiya jiꞌi̱
ñati ̱ cuentya jiꞌi ̱ ycuiꞌ Ni. Xaꞌ ñaꞌa̱ ntiꞌ nguꞌ
biꞌ; chaꞌ jiꞌi̱ ycuiꞌ ca nguꞌ nclyana nguꞌ ñiꞌya̱
caca tsoꞌo cresiya jiꞌi̱ nguꞌ, chaꞌ ná ntajaꞌa̱
nguꞌ jlya tiꞌ nguꞌ jiꞌi̱ cña nu ndyuꞌni ycuiꞌ
Ndyosi. 4 Pana cua ñaa Jesús chalyuu juani,
cua ngusñi na chaꞌ jiꞌi̱ yu, biꞌ chaꞌ taca ca
tsoꞌo cresiya jiꞌna cuentya jiꞌi̱ ycuiꞌ Ndyosi;
ngaꞌaa ntiꞌ chaꞌ taquiyaꞌ tsa na chaꞌ cusuꞌ nu
cua nda jyoꞌoMoisés biꞌ, chaꞌ si juaꞌa̱ taca ca
tsoꞌo cresiya jiꞌna.

5Ndiꞌya̱ laca chaꞌnunguscua jyoꞌoMoisés
lo quityi loꞌo nchcuiꞌ yu ñiꞌya̱ caca tsoꞌo cre-
siya jiꞌna, si taquiyaꞌ na lcaa chaꞌ cusuꞌ biꞌ:
“Tsoꞌo ti tyiꞌi ̱ na chalyuu, si cuaꞌni na lcaa
ca cña nu ngulo ycuiꞌ Ndyosi jiꞌna”. Juaꞌa̱
nchcuiꞌquityi biꞌ. 6Pana chaca chaꞌnscua lo
quityiñiꞌya̱ cacaca tsoꞌocresiya jiꞌna loꞌoxñi
ti na chaꞌ jiꞌi ̱ Jesús; ndiꞌya̱ nchcuiꞌ quityi biꞌ:
“Ná ngaꞌa̱ chaꞌ tsaa na tsaana na jiꞌi̱ Cristo
ca su ntucua ycuiꞌ Ndyosi nde cua ̱”, nacui ̱
quityi, “chaꞌ tya ̱a̱ loꞌo na jiꞌi ̱ Cristo nde lo
yuu. 7 Ná ngaꞌa̱ chaꞌ tsaa na tsaana na jiꞌi̱
Cristo ca su ntsiya jyoꞌo”, nacui̱ quityi, “chaꞌ
tya̱a ̱ loꞌo na jiꞌi ̱ nde lo yuu chaca quiyaꞌ.”
8 Ndiꞌya ̱ ntsuꞌu chaꞌ loꞌo jlya tiꞌ na jiꞌi ̱ Ni:
“Cacua tsa ntsuꞌu chaꞌ jiꞌi ̱ Jesús jiꞌna. Taca
tyuꞌu chaꞌ jiꞌi ̱ Cristo nde tuꞌba na, taca tyuꞌu
chaꞌ biꞌ nde neꞌ cresiya jiꞌna.” Biꞌ laca chaꞌ
tsoꞌo nu ta na loꞌo nguꞌ, chaꞌ taca cuaꞌni
lyaá Ni jiꞌna jiꞌi ̱ nu cuxi, si chañi chaꞌ xñi
na chaꞌ jiꞌi ̱ Jesús. 9 Tsa biꞌ ti chaꞌ ntiꞌ, chaꞌ
cachaꞌ na jiꞌi̱ nguꞌ chaꞌ Jesús laca nu Xuꞌna
na, loꞌo juaꞌa ̱ tyucui tyiquee na jlya tiꞌ na
chaꞌ nguaꞌni ycuiꞌ Ndyosi chaꞌ ndyuꞌú Jesús
chaca quiyaꞌ ca su nguatsiꞌ. Liꞌ taca jiꞌi̱ Ni
cuaꞌni lyaá Ni jiꞌna, 10 chaꞌ nde neꞌ cresiya
jiꞌna ntsuꞌu chaꞌ jiꞌi̱ Jesús nu cua ngusñi na,
loꞌo la cuiꞌ juaꞌa̱ nde tuꞌba na ntsuꞌu chaꞌ jiꞌi̱
Jesús nu nchcuiꞌ na loꞌo ñati;̱ liꞌ taca ca tsoꞌo
cresiya jiꞌna cuentya jiꞌi̱ ycuiꞌ Ndyosi, loꞌo

juaꞌa̱ cuaꞌni lyaáNi jiꞌna jiꞌi̱ lcaa chaꞌ cuxi nu
ntsuꞌu chalyuu.

11 Cua nscua chaca chaꞌ lo quityi jiꞌi̱ ycuiꞌ
Ndyosi ndiꞌya̱: “Ni tsaca na, tyaꞌa ngusñi na
chaꞌ jiꞌi ̱ ycuiꞌNdyosi, nántsuꞌu chaꞌ caca taja
tiꞌ na jiꞌi̱ Ni liꞌ”. Juaꞌa̱ nchcuiꞌ quityi. 12 Sca ti
cuayáꞌ tyacua chaꞌ biꞌ jiꞌi̱ nguꞌ judío, la cuiꞌ
juaꞌa̱ tyacua chaꞌ biꞌ jiꞌi̱ nguꞌ xaꞌ tsuꞌ, chaꞌ sca
ti ycuiꞌ Ndyosi nu Xuꞌna na laca loo jiꞌi ̱ lcaa
ñati ̱chalyuu; sca ti cuayáꞌ tsoꞌo tsa nduꞌniNi
loꞌo lcaa ñati ̱nu jña chaꞌ clyu tiꞌ jiꞌi ̱ ycuiꞌ Ni
chacuayáꞌ jiꞌi̱ Jesús. 13Ndiꞌya ̱ndyuꞌu chaꞌnu
nscua loquityi cusuꞌ: “Cuaꞌni lyaáNi jiꞌi̱ lcaa
ñati ̱ nu jña chaꞌ clyu tiꞌ jiꞌi̱ Ni chacuayáꞌ jiꞌi̱
ycuiꞌ nu Xuꞌna na”. 14 Pana ná caca chcuiꞌ
nguꞌ loꞌo ycuiꞌ Ndyosi chacuayáꞌ jiꞌi̱ Jesús si
bilya xñi nguꞌ chaꞌ jiꞌi ̱ yu; juaꞌa̱ ná caca xñi
nguꞌ chaꞌ jiꞌi ̱ Jesús si bilya cuna nguꞌ chaꞌ
biꞌ; ni ná caca cuna nguꞌ chaꞌ biꞌ si bilya
caja ñati ̱nu ta chaꞌ biꞌ loꞌo nguꞌ. 15 Pana ná
tucui caca jiꞌi ̱ tsaa chaꞌ ta chaꞌ biꞌ loꞌo xaꞌ la
nguꞌ si ná culo Ni cña jiꞌi̱ chaꞌ tsaa. Ndiꞌya̱
nchcuiꞌ quityi cusuꞌ: “Tsoꞌo tsa ntiꞌ na loꞌo
tyalaa nguꞌ slo na chaꞌ ta nguꞌ chaꞌ tsoꞌo jiꞌi̱
ycuiꞌ Ndyosi loꞌo na, chaꞌ culuꞌu nguꞌ ñiꞌya̱
caca chaꞌ ti ̱ ti tyiꞌi ̱ tyiquee na”. Juaꞌa̱ nchcuiꞌ
quityi.

16 Ná ndyuna tsoꞌo lcaa ñati ̱ chaꞌ nu nda
na loꞌonguꞌ, nu loꞌondachaꞌna jiꞌi ̱nguꞌñiꞌya̱
cuaꞌni lyaá Ni jiꞌi̱ ñati.̱ La cuiꞌ juaꞌa ̱ ngua loꞌo
jyoꞌo Isaías cua saꞌni. “Ndyosi Xuꞌna ya, ná
tucui ndu̱ tsiyaꞌ ti nu ngusñi chaꞌ jinuꞌu̱ nu
nchcuiꞌ ya loꞌo nguꞌ”, nacui̱ jyoꞌo biꞌ. 17Pana
nu na ni, cua ngusñi na chaꞌ jiꞌi ̱ Jesús nu
ngua tya clyo, tya loꞌo ndyuna na chaꞌ tsoꞌo
nu cua nchcuiꞌ nguꞌ loꞌo na chaꞌ jiꞌi̱ Cristo.

18 Ntiꞌ naꞌ xcuane naꞌ sca chaꞌ jiꞌi̱ cuꞌma ̱:
¿Ha bilya cuna nguꞌ judío chaꞌ jiꞌi̱ Cristo
lacua? Cua ndyuna nguꞌ, chaꞌ cua nscua sca
chaꞌ lo quityi cusuꞌ nu nchcuiꞌ ndiꞌya̱:
Tyucui ñaꞌa̱ chalyuu nguañi chaꞌ nu nda

nguꞌ loꞌo;
lcaa seꞌi̱ ndyalaa chaꞌ nu nchcuiꞌ nguꞌ, masi

ca su cua tyijyuꞌ la cua ndyalaa chaꞌ
biꞌ.

Juaꞌa̱ nchcuiꞌ quityi. 19 Chaca chaꞌ xcuane
naꞌ jiꞌi̱ ma ̱ liꞌ: ¿Ha ná nda nguꞌ judío cuentya
ñiꞌya ̱ ndyuꞌu chaꞌ biꞌ lacua? Saꞌni tsa ngus-
cua jyoꞌo Moisés chaꞌ jiꞌi ̱ nguꞌ biꞌ, ndiꞌya̱
nchcuiꞌ quityi biꞌ:
Cuaꞌni naꞌ chaꞌ caca liyeꞌ tiꞌ ma ̱ ñaꞌa̱ ma ̱ jiꞌi̱

xaꞌ ñati ̱nu siꞌi ñati ̱ tsoꞌo laca nguꞌ ntiꞌ
ma ̱, nacui ̱Ni.

Nacui̱ ma ̱ chaꞌ ple tsa nguꞌ; ná nchca cuayáꞌ
tiꞌ nguꞌ, ntiꞌma ̱.

Ta naꞌ chaꞌ ñasiꞌ̱ tiꞌ jiꞌi̱ ma̱, xquiꞌya chaꞌ cua
ngusñi ñati ̱ biꞌ chaꞌ jnaꞌ; masi cuꞌma ̱
ni, nántiꞌma ̱ cunama ̱ chaꞌ jnaꞌ, nacui̱
Ni.

20 Loꞌo juaꞌa̱ liñi tsa chaꞌ nu nda jyoꞌo Isaías
nu ngua saꞌni cuentya jiꞌi̱ ycuiꞌNdyosi:

La cuiꞌñati ̱nubilya clyananguꞌ chaꞌ ꞌna, cua
ngujui chaꞌ jnaꞌ jiꞌi̱ nguꞌ juani, nacui ̱
Ni.

Masi bilya jña nguꞌ sca chaꞌ tsoꞌo jnaꞌ, cua
nclyuꞌuloo naꞌ jiꞌi ̱ nguꞌ biꞌ juani.

21 Pana xaꞌ ñaꞌa̱ nguscua jyoꞌo Isaías chaꞌ jiꞌi ̱
nguꞌ Israel: “Tyucui tsa̱ ngusiꞌyana naꞌ jiꞌi ̱
nguꞌ”, nacui ̱Ni, “pana ná ndaquiyaꞌ nguꞌ biꞌ
ꞌna tsiyaꞌ ti; xcuiꞌ na nxu̱u̱ tyaꞌa ti nguꞌ loꞌo
naꞌ”. Juaꞌa̱ nchcuiꞌ quityi.

11
Siꞌi lcaa nguꞌ judío nu nguxtyanu nguꞌ jiꞌi ̱

ycuiꞌNi
1 Ná ntiꞌ ycuiꞌ Ndyosi tsiyaꞌ ti culayaꞌ Ni

jiꞌi ̱ nguꞌ judío, chaꞌ laca nguꞌ ñati ̱ jiꞌi̱ ycuiꞌNi.
Loꞌo juaꞌa̱ ycuiꞌ naꞌ laca naꞌ nguꞌ judío, chaꞌ
sca ti lo tañi naꞌ loꞌo jyoꞌo Abraham; laca naꞌ
tyaꞌa jyoꞌo cusuꞌ Benjamín. 2Nu ngua saꞌni
ngusubi ycuiꞌ Ndyosi jiꞌi̱ nguꞌ Israel, chaꞌ
caca nguꞌ ñati ̱ jiꞌi̱ Ni; juani ngaꞌaa culayaꞌ
Ni jiꞌi ̱ nguꞌ biꞌ. ¿Ha ná ntsuꞌu tiꞌ ma ̱ chaꞌ
nu nscua lo quityi cuentya jiꞌi̱ nu Elías biꞌ?
Sca jyoꞌo cusuꞌ nu nda chaꞌ jiꞌi̱ ycuiꞌ Ndyosi
loꞌo ñati ̱ saꞌni ngua jyoꞌo Elías biꞌ; pana nu
loꞌo nchcuiꞌ Elías loꞌo ycuiꞌ Ndyosi, ngusta
yu quiꞌya jiꞌi̱ nguꞌ Israel ndiꞌya ̱: 3 “Ndyosi
Xuꞌna naꞌ, cua ndyujuii nguꞌ biꞌ jiꞌi̱ lcaa ñati ̱
nu laca tuꞌba jinuꞌu̱”, nacui ̱nuElíasbiꞌ. “Cua
ngüityi ̱ nguꞌ jiꞌi̱ lcaa su tlyu su nduꞌni tlyu
ya jinuꞌu̱ nquichaꞌ. Chaca tya naꞌ ndyanu
naꞌ juani; loꞌo juaꞌa̱ naꞌ, cujuii nguꞌ jnaꞌ cua
ntiꞌ nguꞌ”, nacui ̱ yu jiꞌi ̱ ycuiꞌ Ndyosi. 4 Liꞌ
nguxacui ̱Ni chaꞌ jiꞌi̱ yu biꞌ: “Ná cube tiꞌnuꞌu̱.
Tya ndu̱ tya chcati mil tyaꞌa nguꞌ quiꞌyu nu
caca cña ꞌna, ñati ̱ nu bilya tyu ̱ sti ̱ꞌ slo lcui ̱
joꞌó Baal”, nacui̱ Ni jiꞌi̱ Elías. 5 La cuiꞌ juaꞌa ̱
laca tyempo juani, siꞌi lcaa nguꞌ judío nu
nguxtyanu nguꞌ jiꞌi̱ ycuiꞌNdyosi; tya ndiꞌi̱ xi
ñati ̱nu cua ngusubi Ni jiꞌi̱, xquiꞌya chaꞌ tsoꞌo
tsa ntsuꞌu tyiquee Ni ñaꞌa̱ Ni jiꞌi̱ ñati ̱biꞌ. 6La
cuiꞌ juaꞌa̱ tyaꞌna tsa tiꞌNiñaꞌa̱ Ni jiꞌna, biꞌ chaꞌ
tsoꞌo tsa nduꞌniNi loꞌona. Siꞌi na clyaána jiꞌi ̱
nu cuxi xquiꞌya sca cña nu nguaꞌni ycuiꞌ ca
ti na, chaꞌ ná ntsuꞌu chaꞌ ñacui ̱na chaꞌ ycuiꞌ
Ndyosi nguaꞌni lyaá jiꞌna si cua nguaꞌni lyaá
na jiꞌi ̱ ycuiꞌ ca na, ntiꞌ na.

7Ndiꞌya ̱ ngua liꞌ: Ná lcaa nguꞌ Israel ngua
jiꞌi ̱ nguꞌ cuaꞌni nguꞌ chaꞌ ca tsoꞌo cresiya jiꞌi ̱
nguꞌ cuentya jiꞌi̱ ycuiꞌ Ndyosi, ñiꞌya ̱ ngua tiꞌ
nguꞌ chaꞌ cuaꞌni nguꞌ. Ñati ̱nu ngusubi ycuiꞌ
Ndyosi jiꞌi̱ ni, ngujui ñiꞌya̱ caca chaꞌ biꞌ jiꞌi ̱
nguꞌ; pana nu xaꞌ la tyaꞌa nguꞌ Israel biꞌ,
tsa tyempo ti ndyacu ̱ꞌ jyaca ̱ nguꞌ. 8 Ndiꞌya ̱
nchcuiꞌquityi cusuꞌ chaꞌ jiꞌi̱ nguꞌbiꞌ: “Ngaꞌaa
nda ycuiꞌ Ndyosi chacuayáꞌ chaꞌ ca cuayáꞌ
tiꞌ nguꞌ biꞌ. Laca nguꞌ biꞌ ñiꞌya̱ si ntsuꞌu
cloo nguꞌ, pana ná sca na ñaꞌa̱ nguꞌ tsiyaꞌ ti;
laca nguꞌ ñiꞌya̱ si ntucuá jyaca ̱ nguꞌ, pana ná
nduna nguꞌ tsiyaꞌ ti. Loꞌo juaꞌa̱ ñaꞌa ̱ ti nduꞌni

nguꞌ biꞌ juani.” 9 La cuiꞌ tyaꞌa chaꞌ nda jyoꞌo
rey David, loꞌo nacui ̱ yu ndiꞌya̱:
Quiñaꞌa̱ tsa chaꞌ tsoꞌo ngusta ycuiꞌNdyosi lo

mesa jiꞌi ̱ nguꞌ Israel,
pana cua ngunuꞌu̱ cresiya jiꞌi̱ nguꞌ xquiꞌya

chaꞌ tsoꞌo biꞌ;
biꞌ chaꞌ nchcubeꞌ Ni jiꞌi̱ nguꞌ, ñiꞌya̱ laca si na

cua ndyú nguꞌ neꞌ sca lcoꞌo,
ñiꞌya̱ laca si na cua nclyú nguꞌ chaꞌ ntyucua

quee quiyaꞌ nguꞌ.
10 Tsoꞌo si caca cuityi ̱ꞌ ti nguꞌ, chaꞌ ngaꞌaa

caca ñaꞌa ̱ nguꞌ;
tsoꞌo si caja cña tiꞌi̱ jiꞌi ̱ nguꞌ, chaꞌ catsa hichu ̱ꞌ

nguꞌ tsiyaꞌ ti.
Juaꞌa̱ nscua lo quityi biꞌ.

Ñiꞌya ̱ cuaꞌni lyaá Ni jiꞌi̱ nguꞌ xaꞌ tsuꞌ
11Chaca chaꞌñacui ̱naꞌ juani: Nu loꞌonclyú

nguꞌ judío biꞌ, siꞌi na ngua cuxi jiꞌi ̱ nguꞌ tsiyaꞌ
ti; xquiꞌya chaꞌná ndaquiyaꞌnguꞌ biꞌ tsiyaꞌ ti
jiꞌi̱ ycuiꞌNdyosi, biꞌ chaꞌ ngujui la xi tyempo
jiꞌi̱ nguꞌ xaꞌ tsuꞌ chaꞌ clyana nguꞌ jiꞌi̱ ycuiꞌ
Ndyosi, chaꞌ cuaꞌni lyaá Ni jiꞌi ̱ nguꞌ. Cua
ntiꞌ ycuiꞌ Ndyosi chaꞌ ñaꞌa̱ nguꞌ judío ñiꞌya ̱
ngusñi nguꞌ xaꞌ tsuꞌ chaꞌ jiꞌi ̱ ycuiꞌ Ni, loꞌo liꞌ
jña nguꞌ judío chaꞌ clyu tiꞌ jiꞌi̱ ycuiꞌ Ni chaꞌ
cuaꞌni lyaá Ni jiꞌi ̱ ycuiꞌ ca nguꞌ. 12 Juaꞌa̱
ngua chaꞌ tsoꞌo la ndyuna nguꞌ tyucui ñaꞌa̱
chalyuu chaꞌ jiꞌi̱ ycuiꞌNdyosi, masi chaꞌ cuxi
nguaꞌni nguꞌ judío biꞌ. La cuiꞌ juaꞌa ̱ ngua
tsoꞌo la chaꞌ jiꞌi̱ nguꞌ xaꞌ tsuꞌ cuentya jiꞌi ̱ ycuiꞌ
Ndyosi, masi ngua cuxi la chalyuu jiꞌi̱ ycuiꞌ
nguꞌ judío. Biꞌ chaꞌ tlyu tsa chaꞌ tsoꞌo caca,
nu loꞌo xcutsaꞌa̱ Ni tyiquee cua ñaꞌa ̱ ca nguꞌ
judío loꞌo xñi nguꞌ chaꞌ tsoꞌo nu jiꞌi ̱ Jesús.

13Loꞌo cuꞌma ̱nguꞌ xaꞌ tsuꞌni, ntiꞌnaꞌ ta naꞌ
xi chaꞌ loꞌoma̱. YcuiꞌNdyosi lacanungusubi
ꞌna, chaꞌ tsaꞌa naꞌ ta naꞌ chaꞌ jiꞌi ̱ Jesús loꞌo
cuꞌma ̱ nu ndiꞌi ̱ ma ̱ xaꞌ tsuꞌ. Nchcuiꞌ naꞌ loꞌo
cuꞌma ̱ juaꞌa̱, xquiꞌya chaꞌ ndulo tsa cña nu
nda Ni ꞌna. 14 Ntiꞌ tsa naꞌ chaꞌ loꞌo xi nguꞌ
judío tyaꞌa naꞌ jña nguꞌ jiꞌi ̱ ycuiꞌNdyosi, chaꞌ
ta Ni la cuiꞌ ti chaꞌ tsoꞌo nu ntsuꞌu jiꞌi ̱ ma ̱
jiꞌi̱ nguꞌ judío biꞌ, chaꞌ caca cuaꞌni lyaá Ni
jiꞌi̱ nguꞌ biꞌ. 15 Nu loꞌo ngulayaꞌ Ni jiꞌi ̱ nguꞌ
judío, liꞌ nguaꞌni Ni chaꞌ caca stuꞌba chaꞌ jiꞌi ̱
ycuiꞌ Ni loꞌo nguꞌ xaꞌ tsuꞌ. Tsoꞌo la tsiyaꞌ
ti caca chaꞌ loꞌo quiñi chaꞌ jiꞌi ̱ Ni loꞌo nguꞌ
judío chaca quiyaꞌ, chaꞌ liꞌ caca jiꞌi̱ lcaa ñati ̱
ñiꞌya̱ laca si xaꞌ ta Ni chalyuu jiꞌi ̱ ñati ̱nu cua
ngujuii. 16 Cuentya jiꞌi ̱ nguꞌ judío ni, na jiꞌi ̱
ycuiꞌNdyosi laca sca xlyá nu ndyaꞌ tya clyo,
loꞌo liꞌ si cua nda nguꞌ tsa lo cua jiꞌi̱ Ni, na jiꞌi ̱
ycuiꞌ Ni laca ñaꞌa̱ tsaca nguluꞌ scua ̱ xlyá biꞌ.
La cuiꞌ juaꞌa̱ laca loꞌo sca yaca nu ndyataa
nguꞌ chaꞌ caca cuentya jiꞌi̱ ycuiꞌ Ndyosi; loꞌo
caluu yaca biꞌ, loꞌo cuentya jiꞌi ̱ ycuiꞌ Ni caca
lcaa sta̱ꞌ yaca biꞌ. Ndiꞌya̱ ndyuꞌu tyucuaa
chaꞌ biꞌ, chaꞌ ñiꞌya ̱ ngua jyoꞌo Abraham ñati ̱
jiꞌi̱ ycuiꞌ Ndyosi chaꞌ ngusñi yu chaꞌ jiꞌi ̱ Ni,
juaꞌa̱ laca lcaa ñati ̱ chalyuu ñati ̱ jiꞌi ̱ ycuiꞌ
Ndyosi, nu loꞌo xñi nguꞌ chaꞌ jiꞌi̱ Ni.

17 Laca nguꞌ judío ñiꞌya̱ si laca nguꞌ sca
yaca cuiñii, sca yaca olivo ni. Na cua
ngusiꞌyu ycuiꞌNdyosi jiꞌi̱ tyu ̱u̱ tyaꞌa sta̱ꞌ yaca
biꞌ, ngulotsuꞌ Ni jiꞌi̱ sta ̱ꞌ yaca biꞌ liꞌ; pana
juani la cuiꞌ ca su ngutucua sta̱ꞌ yaca biꞌ
nquichaꞌ, ndacua ngusca ̱ꞌ Ni tyu ̱u̱ tyaꞌa sta̱ꞌ
yaca quixi̱ꞌ, chaꞌ xñi caꞌa̱ sta̱ yaca quixi̱ꞌ
biꞌ jiꞌi ̱ yaca cuiñii biꞌ. Ñiꞌya̱ laca sta̱ꞌ yaca
quixi̱ꞌ, juaꞌa̱ laca cuꞌma ̱ nguꞌ xaꞌ tsuꞌ, chaꞌ
cua ngujui la cuiꞌ chaꞌ tsoꞌo jiꞌi̱ ma ̱, ñaꞌa̱ chaꞌ
tsoꞌo nu ntsuꞌu jiꞌi̱ nguꞌ judío. Laca ma ̱ ñiꞌya̱
laca si sca ti su ̱u̱ yaca laca ma ̱ loꞌo nguꞌ
judío, si sca ti siꞌye laca ma ̱ loꞌo nguꞌ biꞌ.
18Biꞌ chaꞌ ná tsoꞌo laca si culacua tiꞌma ̱ chaꞌ
tsoꞌo la cuꞌma ̱, cuxi la nguꞌ judío, nu nguꞌ nu
laca ñiꞌya ̱ laca sta̱ꞌ ycuiꞌ yaca. Si juaꞌa̱ ntiꞌ
ma ̱, tsoꞌo la si tyiꞌu tiꞌ ma ̱ chaꞌ siꞌi cuꞌma ̱ nu
ndyuꞌni cuꞌú ma ̱ jiꞌi ̱ su ̱u̱ yaca biꞌ, la cuiꞌ su ̱u̱
biꞌ laca nu nda chaꞌ tsoꞌo jiꞌi ̱ cuꞌma ̱.

19 Ná tyiqueeꞌ ñacui ̱ ma ̱ ꞌna: “Ca su
ngusiꞌyu Ni jiꞌi̱ sta̱ꞌ yaca biꞌ, ca biꞌ ngujui
su xñi caꞌa ̱ ya jiꞌi̱ yaca olivo biꞌ”, ñacui ̱ma̱.
20 Chañi chaꞌ jiꞌi ̱ ma ̱. Pana ndiꞌya ̱ laca chaꞌ:
cua ngulotsuꞌ ycuiꞌ Ndyosi jiꞌi ̱ nguꞌ judío jiꞌi̱
yaca biꞌ, xquiꞌya chaꞌ ná ngusñi nguꞌ chaꞌ
jiꞌi̱ Ni; pana cuꞌma ̱ ni, xquiꞌya chaꞌ ngusñi
ma ̱ chaꞌ jiꞌi ̱ ycuiꞌ Ni, biꞌ ti chaꞌ cua ngujui
chacuayáꞌ jiꞌi ̱ ma ̱ chaꞌ xñi caꞌa̱ ma ̱ jiꞌi̱ yaca
biꞌ ca su ntucuama ̱ juani. Biꞌ chaꞌ ná ntsuꞌu
chaꞌ cuaꞌni tyucuaa tiꞌma ̱ loꞌo nguꞌ judío biꞌ.
Culacua tsoꞌo tiꞌ ma ̱ xi. 21 Ná nguaꞌni ycuiꞌ
Ndyosi chaꞌ clyu tiꞌ jiꞌi ̱ nguꞌ judío, nguꞌ nu
laca sta̱ꞌ ycuiꞌ yaca biꞌ; ngusiꞌyu cuꞌ Ni jiꞌi̱
sta̱ꞌ biꞌ. Loꞌo juaꞌa̱ ná cuiꞌya Ni chaꞌ clyu tiꞌ
jiꞌi̱ cuꞌma ̱, si juaꞌa̱ xtyanu ma ̱ jiꞌi̱ ycuiꞌ Ni.
22 Cuiꞌya ma̱ cuentya lacua, chaꞌ taca jiꞌi ̱ Ni
cuaꞌni tsoꞌoNi loꞌoñati,̱ loꞌo juaꞌa̱ xaꞌ tyempo
taca jiꞌi̱ Ni cuaꞌni tyaala Ni jiꞌi ̱ ñati,̱ si juaꞌa̱
ntiꞌ Ni. Tyaala tsa nguaꞌni Ni loꞌo nguꞌ biꞌ,
xquiꞌya chaꞌ ná ndaquiyaꞌ nguꞌ jiꞌi ̱ ycuiꞌ Ni;
loꞌo juaꞌa ̱ tsoꞌo ti cuaꞌni Ni loꞌo cuꞌma ̱, si ñaꞌa̱
ti taquiyaꞌma ̱ jiꞌi ̱Ninundyuꞌni tsa chaꞌ tsoꞌo
loꞌo ma ̱. Si ngaꞌaa taquiyaꞌ ma ̱ jiꞌi ̱ chaꞌ nu
nchcuiꞌ Ni, la cuiꞌ juaꞌa̱ culayaꞌ Ni jiꞌi ̱ ma ̱ liꞌ.
23 Pana xaꞌ quiñi chaꞌ jiꞌi̱ ycuiꞌ Ndyosi loꞌo
nguꞌ judío, si xcutsaꞌa̱ nguꞌ biꞌ chaꞌ nu ntsuꞌu
neꞌ cresiya jiꞌi̱ nguꞌ, si taquiyaꞌ nguꞌ jiꞌi̱ ycuiꞌ
Ni chacaquiyaꞌ. Liꞌxñi caꞌa ̱nguꞌ jiꞌi ̱ su̱u̱yaca
biꞌ chaca quiyaꞌ, la cuiꞌ seꞌi̱ biꞌ su ngutucua
nguꞌ; taca jiꞌi̱ ycuiꞌ Ndyosi sta tsoꞌo Ni jiꞌi̱
nguꞌ judío chaca quiyaꞌ ca la cuiꞌ su tsoꞌo su
ngutucua nguꞌ clyo. 24Ná stuꞌba chaꞌ jiꞌi̱ ma ̱
loꞌo nguꞌ judío cua saꞌni la. Na cua ngulotsuꞌ
ti Ni jiꞌi ̱ ma ̱ ca su ngutucua ma ̱ lo sca su ̱u̱
yacaquixi̱ꞌ; liꞌ cuangusca̱ꞌNi jiꞌi̱ ma ̱, chaꞌxñi
caꞌa̱ ma ̱ jiꞌi̱ su ̱u̱ yaca cuiñii biꞌ. Pana siꞌi juaꞌa̱
ndyaluu yaca biꞌ clyo. Loꞌo nu nguꞌ judío ni,
ná tlyu cñamasi xaꞌ sca̱ꞌNi jiꞌi̱ nguꞌ lo la cuiꞌ
su̱u̱ yaca su ngutucua nguꞌ tya clyo; yala ti
xñi caꞌa ̱ nguꞌ jiꞌi̱ su ̱u̱ yaca biꞌ chaca quiyaꞌ,
chaꞌ sta̱ꞌ ycuiꞌ yaca biꞌ laca nguꞌ.

Loꞌo cuaꞌni lyaá Ni jiꞌi ̱ lcaa nguꞌ judío
25 Cuꞌma ̱ nguꞌ tyaꞌa ntsuꞌu chaꞌ jiꞌna loꞌo

Cristo, ntiꞌ naꞌ chaꞌ caca cuayáꞌ tiꞌ ma ̱ chaꞌ
tucui re, sca chaꞌ jiꞌi̱ ycuiꞌ Ndyosi nu ntsuꞌu
cuatsiꞌ ti nquichaꞌ; loꞌo caca cuayáꞌ tiꞌ ma ̱
chaꞌ re, ngaꞌaa chcuiꞌma ̱ chaꞌ tyixi loꞌo nguꞌ
judío liꞌ. Ndiꞌya ̱ laca chaꞌ: Quiñaꞌa̱ tsa tyaꞌa
nguꞌ judío ntsuꞌu nu ndyacu ̱ꞌ hique nguꞌ
tsiyaꞌ ti, chaꞌná caca cunanguꞌ chaꞌ jiꞌi̱ Jesús;
ñaꞌa ̱ cuayáꞌ nu tye cuna lcaa nguꞌ xaꞌ tsuꞌ nu
ngaꞌa ̱ chaꞌ xñi chaꞌ jiꞌi̱ Jesús, 26 liꞌ cuaꞌni lyaá
ycuiꞌ Ndyosi jiꞌi̱ lcaa nguꞌ nu chañi ca tyaꞌa
ñati ̱ jiꞌi̱ Israel. Ndiꞌya ̱ nscua chaꞌ lo quityi
cusuꞌ:
Tya ̱a̱ nu cuaꞌni lyaá jiꞌi̱ ma ̱, nde quichi̱ Sión

biꞌ tyuꞌu yu ca̱a̱ yu.
Culotsuꞌ yu biꞌ lcaa chaꞌ cuxi nu ntsuꞌu jiꞌi̱

nguꞌ Israel tyaꞌa yu,
27 loꞌo liꞌ cuityi ̱ naꞌ lcaa quiꞌya nu ntsuꞌu jiꞌi̱

nguꞌ biꞌ, nacui ̱ ycuiꞌNdyosi.
Liꞌ tyuꞌu tucua chaꞌ nu nguxquiñi naꞌ loꞌo

nguꞌ biꞌ nu ngua saꞌni.
Juaꞌa̱ nchcuiꞌ quityi.

28Tyaꞌa cusu ̱u̱ ycuiꞌNdyosi lacanguꞌ judío
juani, xquiꞌya chaꞌ ná jlya tiꞌ nguꞌ chaꞌ chañi
chaꞌ cua nguaꞌni lyaá Ni jiꞌi̱ nguꞌ; biꞌ chaꞌ
cua ngujui la xi tyempo jiꞌi̱ cuꞌma ̱ nguꞌ xaꞌ
tsuꞌ, chaꞌ xñi ma ̱ chaꞌ jiꞌi ̱ Jesucristo xquiꞌya
nguꞌ judío. Panañaꞌa̱ ti tyantsuꞌu tsa tyiquee
ycuiꞌNdyosi ñaꞌa ̱Ni jiꞌi ̱ nguꞌ biꞌ, xquiꞌya chaꞌ
cua ngusubi Ni jiꞌi ̱ jyoꞌo cusuꞌ jiꞌi̱ nguꞌ biꞌ
tya clyo chaꞌ caca nguꞌ ñati ̱ jiꞌi̱ Ni. 29 Ná
tyaꞌa ̱chu̱ꞌ ycuiꞌ Ni jiꞌi̱ sca chaꞌ nu cua nda Ni
loꞌo na, ná culayaꞌ Ni jiꞌi̱ sca ñati ̱ nu ntsuꞌu
chaꞌ jiꞌi̱ loꞌo ycuiꞌ Ni. 30 Loꞌo juaꞌa̱ cuꞌma ̱,
ná ndaquiyaꞌ ma ̱ chaꞌ jiꞌi ̱ ycuiꞌ Ndyosi cua
saꞌni la; pana tyaꞌna tiꞌ Ni ñaꞌa̱ Ni jiꞌi̱ ma ̱ nu
loꞌo ngaꞌaa jlya tiꞌ nguꞌ judío jiꞌi ̱ Ni. 31Masi
ná ndaquiyaꞌ nguꞌ judío biꞌ jiꞌi ̱ ycuiꞌ Ndyosi
juani, pana la cuiꞌ juaꞌa̱ cuaꞌni tyaꞌna tiꞌycuiꞌ
Ndyosi jiꞌi ̱ nguꞌ biꞌ ca nde loo la, ñiꞌya̱ nu
nduꞌni tyaꞌna tiꞌ Ni jiꞌi ̱ ma ̱. 32 Sca ti cuayáꞌ
nguxtyanu Ni jiꞌi̱ lcaa ñati ̱ chalyuu chaꞌ ná
taquiyaꞌ nguꞌ jiꞌi̱ ycuiꞌ Ni, si juaꞌa̱ ntiꞌ nguꞌ,
chaꞌ juaꞌa̱ ná ntajaꞌa̱ nguꞌ taquiyaꞌ nguꞌ jiꞌi̱
Ni tsiyaꞌ ti. Pana tiyaꞌ la liꞌ caca jiꞌi ̱ ycuiꞌ Ni
cuaꞌni tyaꞌna tiꞌ Ni jiꞌi̱ nguꞌ loꞌo clyana nguꞌ
jiꞌi ̱Ni chaca quiyaꞌ.

33 Tlyu tsa chaꞌ tsoꞌo ndyuꞌu ca slo ycuiꞌ
Ndyosi; lcaa chaꞌ nchca cuayáꞌ tiꞌ Ni, lcaa
chaꞌ jlo tiꞌ ycuiꞌ Ni. Sca ti ycuiꞌ Ndyosi jlo
tiꞌ na ca laca nu lijya ̱ nde loo la, sca ti ycuiꞌ
Ndyosi jlo tiꞌ na laca nu nduꞌni ycuiꞌ Ni.
Ndiꞌya̱ chaꞌ nscua lo quityi cusuꞌ cuentya jiꞌi̱
chaꞌ biꞌ: 34 “¿Tilaca caca cuayáꞌ tiꞌ ñiꞌya̱ laca
chaꞌ nu caꞌya hique ycuiꞌNi? ¿Ha ntsuꞌu ñati ̱
nu nchca jiꞌi ̱ ta sca cui ̱i ̱ loꞌo ycuiꞌ Ndyosi?
35Ná caja ñiꞌya̱ nu ta na sca na nu jña ycuiꞌ
Ni, chaꞌ tiyaꞌ la tya Ni cayaꞌ jiꞌi̱ jiꞌna.” 36Lcaa
na nu ntsuꞌu chalyuu, na jiꞌi ̱ ycuiꞌ Ndyosi
laca biꞌ, chaꞌ cua ngüiñá ycuiꞌ Ni lcaa na,
chaꞌ caca biꞌ cña jiꞌi ̱ Ni. Ngaꞌaa caca tye chaꞌ

cuaꞌni tlyu na jiꞌi̱ ycuiꞌ Ndyosi. Loꞌo juaꞌa ̱
chañi tsa chaꞌ biꞌ.

12
Ta na tyucui ñaꞌa ̱ na jiꞌi ̱ ycuiꞌ Ndyosi chaꞌ

xcuiꞌ na tyiꞌi ̱ na chalyuu cuentya jiꞌi ̱Ni
1 Cuꞌma ̱ nguꞌ tyaꞌa ntsuꞌu chaꞌ jiꞌna loꞌo

Cristo, xquiꞌya chaꞌ lye tsa nduꞌni tyaꞌna tiꞌ
Ni jiꞌna, biꞌ chaꞌ nchcuiꞌ naꞌ loꞌo ma ̱ juani.
Ta ma ̱ tyucui ñaꞌa̱ ma ̱ jiꞌi̱ ycuiꞌ Ndyosi, chaꞌ
cuaꞌni ma ̱ cua ñaꞌa̱ ca cña nu ntiꞌ Ni chaꞌ
cuaꞌni ma ̱ nde chalyuu; ta ma ̱ tyucui ñaꞌa ̱
ma ̱ jiꞌi̱ Ni chaꞌ xcuiꞌ na tyiꞌi̱ ma ̱ chalyuu
cuentya jiꞌi̱ ycuiꞌ Ni, chaꞌ laca ma ̱ ñiꞌya ̱ ntiꞌ
sca msta ̱ luꞌú ti. La cuiꞌ juaꞌa̱ ntiꞌ ycuiꞌ
Ndyosi, chaꞌ laca ma̱ ñati ̱ jiꞌi ̱ Ni. Na cua laca
ntsuꞌu chaꞌ cuaꞌni ma ̱ juaꞌa̱. 2Ngaꞌaa ta ma ̱
tyempo chaꞌ tatsaa nguꞌ jiꞌi̱ ma ̱ chaꞌ cuaꞌni
ma ̱ chaꞌ cuxi; xaꞌñaꞌa̱ tyiꞌi̱ ma ̱ chalyuu juani,
chaꞌ cua nchcutsaꞌa̱ Ni lcaa chaꞌ nu ntsuꞌu
neꞌ cresiya jiꞌi ̱ ma ̱. Biꞌ chaꞌ caca cuayáꞌ tiꞌ
ma ̱ cua ñaꞌa̱ ca cña nu ntiꞌ ycuiꞌ Ndyosi chaꞌ
cuaꞌni ma ̱: ñaꞌa̱ cña laca nu tsoꞌo la chaꞌ
cuaꞌni ma ̱, ñaꞌa̱ cña nu ndiya la tiꞌ ycuiꞌ
Ndyosi jiꞌi̱, ñaꞌa̱ cña nu tyuꞌu tsoꞌo la jiꞌi ̱ ma ̱
su cuandye chaꞌbiꞌ; lcaa chaꞌbiꞌ caca cuayáꞌ
tiꞌma ̱ liꞌ.

3 Tlyu tsa chaꞌ tsoꞌo nu nguaꞌni ycuiꞌ
Ndyosi loꞌo naꞌ, nu loꞌo nda Ni cña jnaꞌ;
biꞌ chaꞌ nchcuiꞌ tsa naꞌ loꞌo ma ̱ juani, chaꞌ
ngaꞌaa cuaꞌni tyucuaa tiꞌ ma ̱ loꞌo xaꞌ ñati.̱
Ngaꞌa̱ chaꞌ culacua tiꞌ ma ̱ chaꞌ lcaa cña nu
cua nchca jiꞌi ̱ ma ̱ juani, Cristo nguaꞌni chaꞌ
caca jiꞌi ̱ ma ̱, nu loꞌo ngusñi ma ̱ chaꞌ jiꞌi̱ Ni.
4Tyu̱u̱ tsa tyaꞌa tyijya̱ ntsuꞌu laja cuañaꞌ scaa
na, pana scaa cña ntsuꞌu jiꞌi ̱ scaa tyijya̱ biꞌ.
5 Loꞌo juaꞌa ̱ laca na, lcaa tyaꞌa na nu ntsuꞌu
chaꞌ jiꞌna loꞌo Cristo, chaꞌmasi tyu ̱u̱ tsa nguꞌ
tyaꞌa na, pana sca ti taju ñati ̱ laca na loꞌo
tyaꞌa na; sca ti ñati ̱ laca tsaca na, pana lcaa
na stuꞌba ti ntsuꞌu chaꞌ jiꞌna loꞌo tyaꞌa na.

6Xi xaꞌ la cñanchca cuaꞌni sa scaa na, ñaꞌa ̱
cñanundaNi chacuayáꞌ chaꞌ cuaꞌni scaa na,
chaꞌ tsoꞌo tsa ntsuꞌu tyiquee Ni ñaꞌa̱ Ni jiꞌna.
Nu loꞌo ntsuꞌu nguꞌ tyaꞌa ma ̱ nu nchca jiꞌi ̱
nguꞌ chcuiꞌnguꞌ sca chaꞌnuntiꞌ ycuiꞌNdyosi
ta Ni loꞌo ma ̱, biꞌ cña cuaꞌni nguꞌ lacua. La
cuiꞌ ñiꞌya̱ nduna nguꞌ biꞌ chaꞌ nu nda ycuiꞌ
Ndyosi, ñiꞌya̱ ngusñi nguꞌ chaꞌ biꞌ, la cuiꞌ
juaꞌa̱ ta nguꞌ chaꞌ biꞌ loꞌo ma ̱. 7 Loꞌo nchca
jiꞌi ̱ tsacama ̱ xtyucuama ̱ jiꞌi ̱ tyaꞌama ̱, tyucui
tyiquee ma ̱ xtyucua ma ̱ jiꞌi̱ nguꞌ biꞌ lacua.
Loꞌo nchca jiꞌi ̱ tsaca ma ̱ culuꞌu ma ̱ chaꞌ liñi
jiꞌi ̱ tyaꞌa ma ̱, tyucui tyiquee ma ̱ culuꞌu ma ̱
chaꞌbiꞌ jiꞌi ̱nguꞌ lacua. 8Nu loꞌo tama ̱ sca cui ̱i ̱
cuentya jiꞌi̱ ycuiꞌ Ndyosi loꞌo nguꞌ, tyucui
tyiquee ma ̱ ta ma ̱ chaꞌ biꞌ lacua. Nu loꞌo
ta ma ̱ chaꞌ xlyaꞌbe jiꞌi ̱ nguꞌ, tyucui tyiquee
ma ̱ ta ma ̱ chaꞌ tsoꞌo jiꞌi ̱ nguꞌ lacua. Si laca
ma ̱ loo jiꞌi̱ nguꞌ tyaꞌa ma ̱, cuiꞌya ma ̱ cuentya
chaꞌ tsoꞌo ti cuaꞌni ma ̱ lacua. Nu loꞌo cuaꞌni

tyaꞌna tiꞌma ̱ jiꞌi ̱nguꞌ, tsoꞌo ti caca tyiqueema ̱
laja loꞌo cuaꞌnima ̱ cñabiꞌ cuentya jiꞌi̱ nguꞌ liꞌ.

Ñiꞌya ̱ nu tsoꞌo la tyiꞌi ̱ na chalyuu si ñati ̱ jiꞌi ̱
ycuiꞌNdyosi laca na

9 Cuaꞌni ma ̱ chaꞌ tsoꞌo tsa caca tyiquee
ma ̱ ñaꞌa̱ ma̱ jiꞌi̱ xaꞌ la ñati,̱ chaꞌ siꞌi sca chaꞌ
nu nda ti ma ̱ laca biꞌ, nu loꞌo chcuiꞌ tsoꞌo
ma ̱ loꞌo nguꞌ, masi loꞌo cuaꞌni ma ̱ chaꞌ tsoꞌo
loꞌo nguꞌ. Ngaꞌaa taquiyaꞌ ma ̱ jiꞌi̱ chaꞌ cuxi,
tyucui tyiquee ma ̱ clyana ma ̱ jiꞌi ̱ chaꞌ tsoꞌo.
10 Ndiꞌya̱ caca tyiquee ma ̱ ñaꞌa ̱ ma ̱ jiꞌi ̱ nguꞌ
tyaꞌa ntsuꞌu chaꞌ jiꞌi̱ ma ̱ loꞌo Cristo: caca
ñiꞌya̱ si laca nguꞌ biꞌ tyaꞌa ngula ma ̱ tsiyaꞌ ti;
biꞌ chaꞌ cuaꞌni chi ̱ma ̱ loo tyaꞌama ̱, xti ti chaꞌ
tyuꞌu tyiquee ycuiꞌ cama ̱ liꞌ.

11 Ná cuaꞌni taja ma ̱ loꞌo cuaꞌni ma ̱ cña
jiꞌi̱ ycuiꞌ Ndyosi; na cua ndyanu Xtyiꞌi ycuiꞌ
Ndyosi ca neꞌ cresiya jiꞌi̱ ma ̱, biꞌ chaꞌ caca
tlyu tyiqueema ̱ chaꞌ cuaꞌni la ma̱ cña biꞌ.

12 Nduꞌni chaꞌ tsoꞌo tsa caca tyiquee ma ̱
loꞌo jatya ma ̱ jiꞌi̱ ycuiꞌ Ndyosi chaꞌ ca̱a̱ Ni
cuaꞌni lyaá Ni jiꞌi ̱ma ̱. Ná xtyanuma ̱ jiꞌi ̱ chaꞌ
biꞌ, masi tiꞌí tsa xcubeꞌ nguꞌ jiꞌi̱ ma ̱ su ndiꞌi ̱
ma ̱ chalyuu. Lcaa tsa̱ chcuiꞌ ma ̱ loꞌo ycuiꞌ
Ndyosi Sti na.

13 Nu loꞌo lyiji sca na jiꞌi ̱ sca nguꞌ tyaꞌa
ngusñi ma ̱ chaꞌ jiꞌi̱ Cristo, ngaꞌa̱ chaꞌ tyaꞌbe
chaꞌ tsoꞌo nu ntsuꞌu jiꞌi ̱ ycuiꞌ ca ma ̱, chaꞌ ta
ma ̱ na jiꞌi ̱ nguꞌ biꞌ, na laca nu lyiji jiꞌi̱ nguꞌ.
Lcaa tyempo ta ma ̱ toꞌ tyi ma ̱ chaꞌ tyiꞌi ̱ ñati ̱
nu lijya ̱ ti.

14 Chcuiꞌ ma ̱ loꞌo ycuiꞌ Ndyosi cuentya jiꞌi ̱
ñati ̱nundyuꞌni lyaꞌ tiꞌ jiꞌi̱ma ̱; pananá jñama ̱
chaꞌ tyanu yabeꞌ jiꞌi ̱ nguꞌ biꞌ, masi xcuiꞌ chaꞌ
tsoꞌo ti jñama ̱ cuentya jiꞌi̱ nguꞌ biꞌ.

15 Cuaꞌni chaa tiꞌ ma ̱ loꞌo xaꞌ ñati,̱ nu loꞌo
ñaꞌa̱ ma ̱ jiꞌi̱ nguꞌ chaꞌ chaa tiꞌ nguꞌ ndiꞌi̱ nguꞌ;
loꞌo juaꞌa̱ tsoꞌo si caca xñiꞌi̱ tiꞌ ma ̱ loꞌo nguꞌ,
nu loꞌoñaꞌa̱ma ̱ chaꞌ xñiꞌi̱ ti tiꞌnguꞌndiꞌi ̱nguꞌ.
Cuaꞌni ma ̱ chaꞌ caca stuꞌba tyiquee ma ̱ loꞌo
xaꞌ ñati.̱

16 Sca ti chaꞌ chcuiꞌma ̱ loꞌo lcaa nguꞌ tyaꞌa
ntsuꞌu chaꞌ jiꞌi̱ ma ̱ loꞌo Jesucristo; ná cuaꞌni
tyucuaa tiꞌma ̱ loꞌo nguꞌ tiꞌi tyaꞌa ma ̱, tsoꞌo ti
chcuiꞌma ̱ loꞌonguꞌbiꞌ. Stuꞌba ti tyaꞌa̱ma ̱ loꞌo
nguꞌ biꞌ, ná culacua tiꞌ ma ̱ chaꞌ nchca la jiꞌi ̱
ycuiꞌ cama ̱.

17 Nu loꞌo cuxi ti cuaꞌni nguꞌ loꞌo ma ̱,
ná tya ma ̱ chaꞌ cuxi jiꞌi ̱ nguꞌ chaca quiyaꞌ;
clyana ma ̱ sca cña tsoꞌo nu caca cuaꞌni ma ̱
cuentya jiꞌi ̱nguꞌ, chaꞌ juaꞌa̱ ñaꞌa ̱ tsa ñati ̱jiꞌna.
18 Cuaꞌni ma ̱ chaꞌ cajá ñiꞌya ̱ tyiꞌi̱ tsoꞌo ti ma ̱
loꞌo lcaa ñati,̱ chaꞌ ná caja tyaꞌa cusu ̱u̱ ma ̱.
19 Cuꞌma ̱ tyaꞌa tsoꞌo naꞌ, ni sca quiyaꞌ ná
xtyacui ma ̱ chaꞌ cuxi jiꞌi ̱ nguꞌ nu cuaꞌni lyaꞌ
tiꞌ jiꞌi ̱ma ̱,masi tama ̱ tyempo jiꞌi ̱ycuiꞌNdyosi
chaꞌ xcubeꞌ Ni jiꞌi ̱ nguꞌ biꞌ. Tsoꞌo la juaꞌa̱.
La cuiꞌ juaꞌa ̱ ndyuꞌu chaꞌ nu nscua lo quityi
cusuꞌ ndiꞌya ̱: “Cña ꞌna laca chaꞌ caca ñasiꞌ̱
naꞌ jiꞌi̱ nguꞌ, chaꞌ ta naꞌ nu tiꞌí jiꞌi̱ nguꞌ, nacui ̱
Ni”. Biꞌ laca chaꞌ liñi nu nda ycuiꞌ nu Xuꞌna

na loꞌo na. 20 Loꞌo juaꞌa̱ tya nda Ni xi xaꞌ la
chaꞌ: “Nu loꞌo ngujui jbiꞌña jiꞌi ̱ tyaꞌa cusu ̱u̱
ma ̱”, nacui̱ Ni, “tsoꞌo la si ta ma ̱ na cacu
nguꞌ biꞌ; nu loꞌo nguityi tsa tyaꞌa cusu ̱u̱ ma ̱
hitya, ta ma ̱ na coꞌo nguꞌ liꞌ. Juaꞌa̱ ta ma ̱ sca
chaꞌ tyujuꞌu tiꞌ jiꞌi ̱ nguꞌ.” Juaꞌa̱ chaꞌ nscua lo
quityi. 21Biꞌ chaꞌngaꞌaa tama ̱ tyempo jiꞌi ̱nu
cuxi chaꞌ cuaꞌni biꞌ ngana jiꞌi ̱ma ̱. Juani taca
tyiji̱loo ma̱ jiꞌi̱ nu cuxi, xquiꞌya chaꞌ xcuiꞌ
chaꞌ tsoꞌo ndyuꞌni ma ̱.

13
1 Lcaa cuꞌma ̱ nguꞌ tyaꞌa na, ngaꞌa̱ chaꞌ

taquiyaꞌ ma ̱ jiꞌi ̱ nguꞌ nu laca cña. Ycuiꞌ
Ndyosi laca nu cua nda chacuayáꞌ jiꞌi̱ nguꞌ
biꞌ, chaꞌ caca nguꞌ loo jiꞌna; ná ntsuꞌu chaca
nu taca ta chacuayáꞌ biꞌ jiꞌi ̱ nguꞌ. 2 Biꞌ chaꞌ
lacua, nu loꞌo xu ̱u̱ tyaꞌa na loꞌo nguꞌ nu laca
cña, laca ñiꞌya ̱ si nxu ̱u̱ na loꞌo ycuiꞌ Ndyosi,
chaꞌ ycuiꞌ Ni ngusta Ni jiꞌi̱ nguꞌ biꞌ chaꞌ caca
nguꞌ loo jiꞌna. Si juaꞌa̱ xu ̱u̱ tyaꞌa na loꞌo nguꞌ,
caja ñiꞌya̱ nu xcubeꞌ nguꞌ jiꞌna liꞌ; 3 pana ná
caca xcutsi̱i ̱nguꞌnu laca loo jiꞌna si cña tsoꞌo
ti ndyuꞌni na, sca ti jiꞌi ̱ nguꞌ xñaꞌa ̱ xcutsi ̱i̱
nguꞌ biꞌ. Si chañi chaꞌ ntiꞌ ma ̱ chaꞌ ná cutsi ̱i̱
ma ̱ jiꞌi ̱ nguꞌ nu laca cña, xcuiꞌ chaꞌ tsoꞌo ti
cuaꞌni ma ̱ liꞌ. Ná tyiqueeꞌ loꞌo nguꞌ nu laca
cña biꞌ cuaꞌni chi ̱ nguꞌ loo ma ̱, si juaꞌa ̱ xcuiꞌ
chaꞌ tsoꞌo ti nduꞌni ma ̱. 4Chacuayáꞌ jiꞌi̱ ycuiꞌ
Ndyosi laca nguꞌ biꞌ loo jiꞌna, chaꞌ taca xtyu-
cuanguꞌ jiꞌna; pana si cuaꞌnima ̱ chaꞌ cuxi, liꞌ
ntsuꞌu chaꞌ cutsi ̱i̱ ma ̱, chaꞌ ntsuꞌu chacuayáꞌ
xcubeꞌ nguꞌ biꞌ jiꞌi̱ ma ̱ liꞌ. Chacuayáꞌ jiꞌi̱ Ni
laca nguꞌ biꞌ loo jiꞌna lacua, cuentya jiꞌi ̱ Ni
nchcubeꞌ nguꞌ jiꞌi̱ nguꞌ cuxi; 5biꞌ chaꞌ ntsuꞌu
chaꞌ taquiyaꞌ ma ̱ jiꞌi ̱ chaꞌ nu nchcuiꞌ nguꞌ
biꞌ. Xcubeꞌ nguꞌ biꞌ jiꞌna si ná taquiyaꞌ na
jiꞌi̱ nguꞌ. Loꞌo juaꞌa̱ jlo tiꞌ na chaꞌ ngaꞌa̱ chaꞌ
taquiyaꞌ na jiꞌi̱ nguꞌ biꞌ, xquiꞌya chaꞌ liñi nu
ntsuꞌu hique scaa na. 6La cuiꞌ juaꞌa̱ sca chaꞌ
tsoꞌo laca si tya ma ̱ lcaa cñi cña loo nu jña
nguꞌbiꞌ jiꞌi̱ ma ̱, chaꞌmsu jiꞌi̱ ycuiꞌNdyosi laca
nguꞌ nu laca cña biꞌ, chaꞌ biꞌ laca cña nu nda
Ni jiꞌi̱ nguꞌ biꞌ, chaꞌ cuaꞌni nguꞌ nde chalyuu.

7Tyama ̱ jiꞌi̱ nguꞌ laca cña lcaananuntsuꞌu
chacuayáꞌ jiꞌi ̱ nguꞌ chaꞌ jña nguꞌ jiꞌi ̱ ma ̱. Ná
tyacuima ̱ cñi cña loo, ni ná tyacuima ̱ cñi jiꞌi̱
sca cñanu cua nguaꞌni nguꞌ; tyama ̱ cayaꞌ biꞌ
jiꞌi̱ nguꞌ. Loꞌo juaꞌa̱ cuaꞌni tlyuma̱ jiꞌi̱ nguꞌbiꞌ,
cuaꞌni chi̱ma ̱ loo nguꞌ, tucuáma ̱ cña jiꞌi̱ nguꞌ
biꞌ. 8Ngaꞌaa suꞌba ma ̱ taneꞌ hichu ̱ꞌ ma ̱. Sca
lo ti cña lyiji chaꞌ cuaꞌnima ̱ loꞌo xaꞌ ñati,̱ chaꞌ
tsoꞌo tsa cuaꞌnima ̱ ñaꞌa̱ ma ̱ jiꞌi̱ nguꞌ; cua laca
ndyuꞌni ma ̱ lcaa cña nu ngulo ycuiꞌ Ndyosi
jiꞌna, nu loꞌo tsoꞌo tsa ntsuꞌu tyiqueema ̱ñaꞌa̱
ma ̱ jiꞌi ̱ tyaꞌa ñati ̱ma ̱. 9 Tyu ̱u̱ lo cña ngulo Ni
jiꞌi̱ ñati ̱ nu loꞌo nda Ni chaꞌ loꞌo Moisés nu
ngua saꞌni; ndiꞌya̱ nacui̱ Ni: “Ná tyuꞌu chaꞌ
jiꞌi̱ ma ̱ loꞌo clyoꞌo xaꞌ ñati”̱, nacui̱ Ni. “Ná
cujuii ma ̱ jiꞌi̱ tyaꞌa ñati ̱ma ̱. Ná cuaana ma ̱
na nu ntsuꞌu jiꞌi̱ tyaꞌa ñati ̱ma ̱. Ná tyacui tiꞌ
ma ̱ na nu ntsuꞌu jiꞌi̱ tyaꞌa ñati ̱ma ̱”, nacui̱ Ni.

Sca ti cuayáꞌ ndyuꞌu lcaa chaꞌ biꞌ loꞌo chaca
chaꞌnunchcuiꞌquityi re: “Ntsuꞌuchaꞌ cuaꞌni
tyaꞌna tiꞌ ma ̱ jiꞌi ̱ tyaꞌa ñati ̱ma ̱, ñiꞌya̱ laca si
nduꞌni tyaꞌna tiꞌ ma ̱ jiꞌi̱ ycuiꞌ ca ma ̱”, nacui̱
Ni. 10 Nu loꞌo ntsuꞌu tyiquee na ñaꞌa̱ na jiꞌi̱
tyaꞌa ñati ̱ na juaꞌa̱, ná taca cuaꞌni na chaꞌ
cuxi loꞌo nguꞌ biꞌ liꞌ. Biꞌ chaꞌ na cua ndye
ndyuꞌni na lcaa cña nu ngulo ycuiꞌ Ndyosi
jiꞌna, nu loꞌo cuaꞌni tyaꞌna tiꞌ na jiꞌi ̱ tyaꞌa ñati ̱
na, chaꞌ ntsuꞌu tyiquee na ñaꞌa̱ na jiꞌi ̱ nguꞌ.

11 Cuaꞌni ma ̱ chaꞌ tyiꞌu tiꞌma ̱ lcaa chaꞌ biꞌ.
Cua jlo tiꞌ ma ̱ chaꞌ cua ndyalaa hora chaꞌ
clyana na jiꞌi ̱ ycuiꞌ Ndyosi; biꞌ chaꞌ juani
que tiꞌ ma ̱ lacua, chaꞌ tii ti tiꞌ ma ̱ tyiꞌi ̱ ma ̱
chalyuu. Cua tya ̱a̱ ti ycuiꞌ Jesús chaꞌ cuaꞌni
lyaá Ni jiꞌna, chaꞌ ca ̱quiꞌya Ni jiꞌna. Nu loꞌo
ngusñi na chaꞌ jiꞌi ̱ Jesús tya clyo, liꞌ ngua tiꞌ
na chaꞌ tya lyiji tsa tyalaa tsa ̱ biꞌ chaꞌ tya ̱a̱
ycuiꞌ Jesús; pana juani cua ngulala ti tyalaa
tsa̱ biꞌ. 12Ñiꞌya ̱ laca chalyuu talya, juaꞌa̱ laca
loꞌo ndiꞌi̱ na chalyuu, xquiꞌya chaꞌ cuxi nu
ntsuꞌu jiꞌna. Pana juani cua tye ti talya biꞌ,
cua tya ̱a̱ ti Cristo chaꞌ culotsuꞌ Ni chaꞌ cuxi
biꞌ. Liꞌ caca chalyuu jiꞌnañiꞌya ̱ si cuanguxee
tsoꞌo, chaꞌ lubii tsa xee caca liꞌ. Biꞌ chaꞌngaꞌa̱
chaꞌ xtyanu na jiꞌi̱ chaꞌ cuxi nu nduꞌni nguꞌ,
chaꞌ cuxi tsa tyiqueenguꞌnundyaꞌa̱ chalyuu
talya biꞌ. Cuaꞌni choꞌo na tyucui ñaꞌa̱ na,
chaꞌ nguula tsa cuaꞌni na cña cuentya jiꞌi̱
Cristo nde chalyuu, ñiꞌya̱ si laca na sendaru
jiꞌi ̱ Cristo. 13 Clyana na ñiꞌya̱ caca tyiꞌi ̱ tsoꞌo
ti na loꞌo ñati,̱ ñiꞌya ̱ si laca na ñati ̱ nu xcuiꞌ
ndyaꞌa̱ ndacua ̱ ti su caca ñaꞌa̱ ñati ̱ jiꞌna. Liꞌ
ná tsoꞌo laca si culiji na chalyuu jiꞌna juaꞌa̱
ti loꞌo ndyaꞌa̱ na chaꞌ cuꞌbi na, masi xaꞌ la
juersa jiꞌna culiji na loꞌo xcuiꞌndiꞌi̱ ti na taꞌa.
Ná tsoꞌo biꞌ. Loꞌo juaꞌa ̱ ná ntsuꞌu chaꞌ cuaꞌni
subaꞌ na loꞌo xaꞌ ñati,̱ ná ntsuꞌu chaꞌ clyana
na xaꞌ la chaꞌ cuxi nu cuaꞌni na loꞌo ñati;̱
ni ngaꞌaa clyana na chaꞌ cusu ̱u̱ loꞌo nguꞌ,
ngaꞌaa cuaꞌni liyeꞌ tiꞌ na jiꞌi ̱ nguꞌ. 14 Ta ma ̱
chacuayáꞌ chaꞌ caca loo ycuiꞌ Jesucristo nu
Xuꞌna na jiꞌi̱ tyucui ñaꞌa̱ ma ̱; ngaꞌaa taquiyaꞌ
na jiꞌi ̱ lcaa lo chaꞌ cuxi, chaꞌ nu tiji ̱ꞌ tsa tiꞌ na
jiꞌi ̱ xquiꞌya chaꞌ laca na ñati ̱ti.

14
Náchcuiꞌnguꞌ chaꞌ cuxi jiꞌi ̱xaꞌ la ñati ̱tyaꞌa

ntsuꞌu chaꞌ jiꞌi ̱ nguꞌ loꞌo Cristo
1 Tsoꞌo ti chcuiꞌ ma̱ loꞌo sca ñati ̱ tyaꞌa

ngusñi na chaꞌ jiꞌi ̱ Jesús, masi tya lyiji ca
cuayáꞌ tsoꞌo tiꞌ chaꞌ biꞌ; ná xu̱u̱ tyaꞌa ma ̱
loꞌo nu ñati ̱biꞌ xquiꞌya sca chaꞌ nu ná nchca
cuayáꞌ tsoꞌo tiꞌ. 2 Ntsuꞌu ñati ̱ nu jlya tsa tiꞌ
jiꞌi ̱ Cristo, biꞌ chaꞌ ná ntsi̱i̱ nguꞌ cacu nguꞌ
lcaa lo na. Xaꞌ la ñati ̱nu ná jlya tsoꞌo tiꞌ jiꞌi̱
Cristo, ntsi̱i̱ nguꞌ biꞌ si cuaꞌni nguꞌ chaꞌ cuxi
xquiꞌya sca na cacu nguꞌ; biꞌ chaꞌ ná ntajaꞌa̱
nguꞌ biꞌ cacu nguꞌ cuañaꞌ. Ndacu nguꞌ siꞌyu,
ndacu nguꞌ cu̱u̱, ndacu nguꞌ caatya, tsa biꞌ
ti na ndacu nguꞌ biꞌ. 3 Pana nu nguꞌ nu ná

ntsi̱i ̱ ndacu cuañaꞌ ni, ná tsoꞌo si xtyí loꞌo
nguꞌ jiꞌi̱ xaꞌ la tyaꞌa nguꞌ nu ntsi̱i̱ cacu biꞌ.
La cuiꞌ ti chaꞌ, nu nguꞌ nu ntsi̱i ̱ cacu cuañaꞌ
biꞌ, ná tsoꞌo si chcuiꞌ cuxi nguꞌ biꞌ jiꞌi̱ nguꞌ
nu ndacu lcaa lo na nu nda ycuiꞌ Ndyosi
chaꞌ cacu na, chaꞌ cua nda Ni chacuayáꞌ jiꞌi ̱
nguꞌ chaꞌ caca nguꞌ sñiꞌ ycuiꞌ Ni. 4 Ná tsoꞌo
si chcuiꞌ cuxi ma ̱ jiꞌi ̱ xaꞌ la ñati ̱ tyaꞌa ngusñi
na chaꞌ jiꞌi̱ Ni. Ycuiꞌ Ndyosi laca Xuꞌna nguꞌ,
siꞌi cuentya jiꞌi ̱ cuꞌma ̱ laca nguꞌ biꞌ; cuentya
jiꞌi ̱ ycuiꞌ Ndyosi laca cña nu ndyuꞌni nguꞌ, si
chaꞌ tsoꞌo ndyuꞌni nguꞌ, si chaꞌ cuxi ndyuꞌni
nguꞌ. Loꞌo juaꞌa̱ ná tyacua chaꞌ cuxi jiꞌi̱ nguꞌ
xquiꞌya chaꞌbiꞌ, chaꞌ loꞌonguꞌbiꞌngusñinguꞌ
chaꞌ jiꞌi̱ ycuiꞌ nu Xuꞌna na; juaꞌa̱ xtyucua
Ni jiꞌi̱ nguꞌ, chaꞌ tyiꞌi ̱ tsoꞌo ti nguꞌ chalyuu
cuentya jiꞌi ̱ ycuiꞌNi.

5 Ntsuꞌu nguꞌ tyaꞌa ntsuꞌu chaꞌ jiꞌna loꞌo
Cristo nu nduꞌni tacati jiꞌi ̱ sca tsa̱, ná ntsuꞌu
chaꞌ jiꞌi̱ xaꞌ la tsa̱ cuentya jiꞌi̱ nguꞌ biꞌ; xaꞌ
la ñati ̱nchcuiꞌ chaꞌ na jiꞌi ̱ ycuiꞌ Ndyosi laca
lcaa tsa̱. Ta ma ̱ chacuayáꞌ cuaꞌni scaa ñati ̱
tsa ñaꞌa̱ nu nclyacua tiꞌ ycuiꞌ ca nguꞌ. 6 Si
tacati tsa sca tsa̱ cuentya jiꞌi̱ tsaca nguꞌ, biꞌ
laca tsa̱ nu ngaꞌa̱ chaꞌ cuaꞌni chi̱ nguꞌ biꞌ loo
ycuiꞌNdyosi lacua; loꞌo juaꞌa̱ taca cuaꞌni chi ̱
nuxaꞌ lañati ̱looycuiꞌNdyosi,masinántsuꞌu
chaꞌ tacati jiꞌi̱ nguꞌ loꞌo tsa̱ biꞌ. La cuiꞌ juaꞌa ̱
ndyuꞌu chaꞌ loꞌo ñati ̱nu ná ntsi̱i ̱ cacu cuañaꞌ
biꞌ; xquiꞌya chaꞌ ngusñi nguꞌ chaꞌ jiꞌi̱ ycuiꞌ
Ndyosi, biꞌ chaꞌ ná ntsi̱i̱ nguꞌ biꞌ. Ndya nguꞌ
xlyaꞌbe jiꞌi̱ ycuiꞌ Ni loꞌo ndacu nguꞌ jiꞌi ̱. Loꞌo
nu ntsi̱i̱ cacu cuañaꞌ biꞌ ni, la cuiꞌ ti xquiꞌya
ycuiꞌ Ndyosi ntsi ̱i̱ nguꞌ cacu nguꞌ jiꞌi ̱; loꞌo
nguꞌ biꞌ ndya nguꞌ xlyaꞌbe jiꞌi ̱ ycuiꞌ nu Xuꞌna
na chaꞌ nda Ni na cacu nguꞌ.

7Ntsuꞌu chaꞌ caca na cña jiꞌi ̱ Ni, masi tya
luꞌú na, masi cajaa na. Siꞌi chaꞌ jiꞌi ̱ ycuiꞌ ti
na ndiꞌi̱ na chalyuu, siꞌi chaꞌ jiꞌi̱ ycuiꞌ ti na
cajaa na; 8 chaꞌ caca na cña jiꞌi ̱ ycuiꞌ Ndyosi,
biꞌ chaꞌ ndiꞌi̱ na lo yuu chalyuu. Nu loꞌo
ntsuꞌu chaꞌ cajaa na, chaꞌ jiꞌi̱ Ni laca liꞌ, chaꞌ
na jiꞌi ̱ ycuiꞌNi laca na,masi tya luꞌúna,masi
cua ngujuii na. 9 Cua ngujuii Cristo, loꞌo
juaꞌa̱ cua ndyuꞌú Cristo chaca quiyaꞌ, chaꞌ
ca cuayáꞌ tiꞌ lcaa nguꞌ chaꞌ ycuiꞌ Ndyosi laca
Xuꞌna lcaa jyoꞌo nu ngusñi chaꞌ jiꞌi ̱ Ni nu
loꞌo ngutiꞌi̱ nguꞌ chalyuu. Loꞌo juaꞌa̱ ycuiꞌ Ni
laca Xuꞌna ñati ̱nu jlya tiꞌ jiꞌi̱ Ni nde chalyuu
juani.

10Ñati ̱jiꞌi̱ Cristo laca cua ñaꞌa ̱ ca nguꞌ tyaꞌa
ngusñi na chaꞌ jiꞌi̱ Ni, biꞌ chaꞌ ná ngaꞌa ̱ chaꞌ
chcuiꞌ cuxi ma ̱ jiꞌi̱ cña nu nduꞌni scaa nguꞌ
tyaꞌa ntsuꞌu chaꞌ jiꞌna loꞌo Cristo. Ná chcuiꞌ
cuxi ma ̱ jiꞌi ̱ nguꞌ biꞌ, ñiꞌya̱ nu nguaꞌni ma ̱ tya
tsubiꞌ la; ntsuꞌu chaꞌ tyalaa tsa̱ biꞌ loꞌo tyaa
lcaa tyaꞌa na ca su ntucua ycuiꞌNdyosi. Nde
loo ycuiꞌNi tsatu̱ na liꞌ, chaꞌ cuaꞌni cuayáꞌNi
jiꞌna. 11 Ntsuꞌu sca chaꞌ nu nscua lo quityi
cusuꞌ nu nacui̱ ycuiꞌNdyosi ndiꞌya ̱:
Ycuiꞌ Ndyosi luꞌú laca naꞌ, nacui ̱ Ni, ngaꞌa ̱

chaꞌ tyatu̱ sti ̱ꞌ lcaa ñati ̱ nde loo su



ROMANOS 14:12 229 ROMANOS 15:8

ntucua naꞌ,
chaꞌ chcuiꞌ liñi nguꞌ loꞌo tyaꞌa ñati ̱ chaꞌ laca

naꞌ ycuiꞌNdyosi Sti nguꞌ.
12 Biꞌ chaꞌ lacua, lcaa na loꞌo tyaꞌa na ngaꞌa̱
chaꞌxacui ̱nachaꞌ jiꞌi ̱ycuiꞌNdyosi loꞌo tyalaa
tsa ̱biꞌ, lcaa chaꞌñiꞌya̱ nunguaꞌni scaana loꞌo
ñaa na chalyuu.

Ná ta nguꞌ tyempo jiꞌi ̱ tyaꞌa nguꞌ chaꞌ
tyaꞌa̱chu ̱ꞌ nguꞌ jiꞌi ̱ Jesús

13Ngaꞌaachcuiꞌ cuxima ̱ jiꞌi ̱ cñanundyuꞌni
scaa nguꞌ tyaꞌa ngusñi ma ̱ chaꞌ jiꞌi̱ Jesús
lacua. Ndiꞌya ̱ cuaꞌni ma ̱ juani: ngaꞌaa ta
ma ̱ tyempo jiꞌi̱ nguꞌ tyaꞌa ma ̱ chaꞌ cuaꞌni
nguꞌ chaꞌ cuxi xquiꞌya cuꞌma ̱. 14Cua nchcuiꞌ
Cristo loꞌo naꞌ, cua jlo tiꞌ naꞌ chaꞌ ni sca na
cuxi ná nda ycuiꞌNdyosi chaꞌ cacu ñati;̱ lcaa
na nu ndacu ñati ̱ chalyuu, na tsoꞌo laca biꞌ.
Pana ntsuꞌu ñati ̱ nu ná nchca cacu sca na,
xquiꞌya chaꞌ ntiꞌ ti nguꞌ chaꞌ na cuxi laca biꞌ;
cuxi tsa laca na biꞌ cuentya jiꞌi ̱ nguꞌ biꞌ si
cacunguꞌ jiꞌi ̱ liꞌ. 15Loꞌonguꞌ tyaꞌantsuꞌu chaꞌ
jiꞌi̱ ma̱ loꞌo Jesús ni, si ñaꞌa ̱ nguꞌ chaꞌ ndyacu
ma ̱ sca na nunántsuꞌu chacuayáꞌ cacu ycuiꞌ
nguꞌ, ntiꞌ nguꞌ, chiyaꞌa̱ culacua tiꞌ nguꞌ biꞌ
liꞌ; ñiꞌya̱ laca si ná tsoꞌo ntsuꞌu tyiquee ma ̱
ñaꞌa̱ ma ̱ jiꞌi ̱ nguꞌ, biꞌ chaꞌ ndyacu ma ̱ na biꞌ
culacua tiꞌ nguꞌ. Ná tsoꞌo juaꞌa̱. Ná ntsuꞌu
chacuayáꞌ jiꞌi̱ ma̱ cacu ma ̱ na laca nu ntiꞌ
ti ma ̱, si juaꞌa̱ cuaꞌni ma ̱ chaꞌ xtyanu nguꞌ
tyaꞌa ma ̱ chaꞌ jiꞌi ̱ Cristo xquiꞌya chaꞌ ndyacu
ma ̱ na biꞌ. Loꞌo nguꞌ biꞌ, laca nguꞌ cuentya
jiꞌi̱ ycuiꞌ Ndyosi; xquiꞌya nguꞌ biꞌ, biꞌ chaꞌ
ngujuii Cristo. 16Masi ndiꞌi̱ tsoꞌo ti ma ̱, ná
ngaꞌa̱ chaꞌ ta ma ̱ tyempo jiꞌi̱ nguꞌ chaꞌ chcuiꞌ
nguꞌ chaꞌ cuxi jiꞌi ̱ cñanundyuꞌnima ̱ xquiꞌya
chaꞌ ndyacu ma ̱ na biꞌ. 17Nu loꞌo laca ycuiꞌ
Ndyosi loo jiꞌna ni, ná ndulo tsa chaꞌ jiꞌna
cuentya jiꞌi̱ sca na nu ndacu na, sca na nu
coꞌo na; nu ndulo tsa jiꞌna laca chaꞌ tya ̱a̱
Xtyiꞌi ycuiꞌ Ndyosi tyanu neꞌ cresiya jiꞌna,
chaꞌ ca tsoꞌo cresiya jiꞌna xquiꞌya Jesús. Biꞌ
chaꞌ ti ̱ ti taca tyiꞌi̱ tyiquee na chalyuu, taca
ca chaa tiꞌ na xquiꞌya ycuiꞌNdyosi; lcaa chaꞌ
biꞌ caca nu loꞌo laca Ni loo jiꞌna. 18 Liꞌ tsoꞌo
ntsuꞌu tyiquee Ni ñaꞌa ̱ Ni jiꞌi ̱ ma ̱, loꞌo juaꞌa̱
ñati ̱chalyuu cuaꞌni chi ̱nguꞌ looma ̱, si cuaꞌni
ma ̱ lcaa ñaꞌa̱ cña nu nguluꞌu Cristo jiꞌna.

19 Tsoꞌo lacua. Lcaa tyaꞌa na ngaꞌa̱ chaꞌ
clyana na cua ñaꞌa ̱ ca chaꞌ nu cuaꞌni chaꞌ
caca tyiꞌi̱ tsoꞌo na loꞌo tyaꞌa ñati ̱ na, ñaꞌa̱
chaꞌ nu cuaꞌni chaꞌ xtyucua na jiꞌi ̱ tyaꞌa ñati ̱
na, chaꞌ tsoꞌo ti tyiꞌi̱ na cuentya jiꞌi ̱ Cristo;
20ná cuaꞌni ñuꞌu̱ ma ̱ jiꞌi̱ cña nu ndyuꞌni ycuiꞌ
Ndyosi xquiꞌya sca na nu ndacu ma̱. Chañi
chaꞌ tsoꞌo tsa laca lcaa na nu nda Ni chaꞌ
cacu ñati,̱ pana caca cuxi na biꞌ cuentya jiꞌi ̱
ma ̱, si ntsuꞌu nguꞌ nu xtyanu chaꞌ jiꞌi̱ Jesús
xquiꞌya chaꞌ ndacu ma ̱ jiꞌi̱. 21 Tsoꞌo la masi
ná cacu ma ̱ cuañaꞌ tsiyaꞌ ti, masi ná coꞌo
ma ̱ lcui tsiyaꞌ ti, si ntiꞌ ma ̱ chaꞌ cuxi laca na
biꞌ cuentya jiꞌi̱ tyaꞌa ñati ̱ma ̱. Ni sca na ná

cuaꞌnima ̱nucuaꞌni chaꞌ tyaꞌa̱chu ̱ꞌnguꞌ tyaꞌa
ma ̱ jiꞌi ̱ Jesús, chaꞌ cuaꞌni nguꞌ chaꞌ cuxi, chaꞌ
quiñuꞌu̱ cresiya jiꞌi̱ nguꞌ. 22 Nu loꞌo ntiꞌ ma ̱
chaꞌ tsoꞌo tsa cuentya jiꞌi ̱ ycuiꞌ Ndyosi laca
sca cña nu nduꞌni ma ̱, masi ntsuꞌu ñati ̱ nu
ná ndiya tiꞌ chaꞌ nduꞌni ma ̱ juaꞌa̱, tsiyaꞌ ti
cuaꞌni ma ̱ cña biꞌ liꞌ ca su ngaꞌa̱ ycuiꞌ ti ma̱,
ca su ñaꞌa̱ sca ti ycuiꞌ Ndyosi jiꞌi̱ ma ̱. Tsoꞌo
tsantsuꞌu tyiqueeñati ̱nunguiꞌi ̱nduꞌni juaꞌa̱,
ná ntsuꞌu chaꞌ culacua tsa tiꞌ nguꞌ biꞌ; cua jlo
tiꞌ nguꞌ biꞌ chaꞌ siꞌi chaꞌ cuxi nu nduꞌni nguꞌ.
23 Pana ná tsoꞌo ndyuꞌni ñati ̱ loꞌo ndyacu
cuañaꞌ si ntiꞌ nguꞌ chaꞌ cuxi laca chaꞌ biꞌ
cuentya jiꞌi̱ ycuiꞌ Ni; quiꞌya laca jiꞌi̱ nguꞌ biꞌ,
chaꞌ siꞌi na tyucui tyiquee nguꞌ ndyacu nguꞌ
cuañaꞌ biꞌ liꞌ. Lcaa cña nu ndyuꞌni na chaꞌ
siyaꞌ ti tyiquee na, quiꞌya jiꞌna laca biꞌ.

15
Siꞌi xcuiꞌ cña jiꞌi ̱ ycuiꞌ ca na nu tyuꞌu ty-

iquee na
1Lcaa na nu nguula tiꞌ tyiquee na xquiꞌya

chaꞌ ngusñi na chaꞌ jiꞌi̱ Cristo, ntsuꞌu chaꞌ
talo tyiquee na jiꞌi̱ tyaꞌa ngusñi na chaꞌ jiꞌi̱
Cristo nu tya lyiji xñi tsoꞌo chaꞌ biꞌ; ntsuꞌu
chaꞌ xtyucua na jiꞌi ̱ nguꞌ. Siꞌi xcuiꞌ cña jiꞌi̱
ycuiꞌ cananungaꞌa̱ chaꞌ tyuꞌu tyiqueena jiꞌi ̱;
2clyana na ñiꞌya̱ caca chaꞌ caca tsoꞌo jiꞌi̱ nguꞌ
tyaꞌa na nu ngaꞌa̱ cacua ti slo na. Xtyucua
na jiꞌi ̱ nguꞌ biꞌ, chaꞌ tyatí ̱ la tiꞌ tyiquee nguꞌ
loꞌo jlya tiꞌ nguꞌ jiꞌi̱ Cristo; 3ñiꞌya̱ nu nguaꞌni
ycuiꞌ Cristo, ni sca cña ná nguaꞌni yu chaꞌ jiꞌi̱
ti yu. Cua ntsuꞌu sca chaꞌ nu nscua lo quityi
cusuꞌ, sca chaꞌ nu nda yu loꞌo ycuiꞌ Ndyosi
Sti yu ndiꞌya̱: “Lcaa chaꞌ cuxi nu nchcuiꞌ
nguꞌ jinuꞌu̱, cua ndyanu chaꞌ biꞌ hichu ̱ꞌ naꞌ;
yabeꞌ nu ngusta nguꞌ jinuꞌu̱ laca biꞌ”. 4Lcaa
quityi nu nguscua jyoꞌo cusuꞌ tya saꞌni la ni,
nclyuꞌu quityi biꞌ jiꞌna ñiꞌya̱ nu caca jatya na
jiꞌi̱ sca chaꞌ nu lijya ̱ nde loo la; nda quityi
chaꞌ loꞌo na ñiꞌya̱ xtyucua ycuiꞌ Ndyosi jiꞌna
chaꞌ talo tsa tyiquee na laja loꞌo ndu̱ tiꞌ na
jiꞌi̱ Ni. 5 Loꞌo juaꞌa̱ cua ntiꞌ ya chaꞌ xtyucua
Ni jiꞌi̱ cuꞌma ̱, la cuiꞌ nu sca ti ycuiꞌNdyosi nu
nxtyucua jiꞌi̱ lcaa na chaꞌ talo tyiquee na, nu
nduꞌni chaꞌ ca tlyu tyiquee na. Xtyucua Ni
jiꞌi̱ cuꞌma ̱, chaꞌ juaꞌa̱ talo tyiqueema ̱ jiꞌi̱ tyaꞌa
ntsuꞌu chaꞌ jiꞌi̱ ma ̱ loꞌo Ni, chaꞌ caca stuꞌba
tyiqueema̱ loꞌo tyaꞌama ̱ xquiꞌya Jesucristo.
6 Loꞌo ngua stuꞌba chaꞌ jiꞌi̱ ma ̱ loꞌo tyaꞌa ma̱,
liꞌ sca ti chaꞌ taca tyuꞌu tyiqueema̱, sca ti chaꞌ
taca tyuꞌu tuꞌba ma ̱ loꞌo cuaꞌni tlyu ma ̱ jiꞌi̱
ycuiꞌNdyosi Sti na, nu laca Sti Jesucristo nu
Xuꞌna na.

Ndunanguꞌxaꞌ tsuꞌchaꞌ tsoꞌonundaJesús
7 Ñiꞌya ̱ tsoꞌo tsa nchcuiꞌ Cristo loꞌo ma̱,

juaꞌa̱ ngaꞌa̱ chaꞌ chcuiꞌ tsoꞌoma ̱ loꞌo tyaꞌañati ̱
ma ̱, chaꞌ caja ñiꞌya̱ cuaꞌni tlyu nguꞌ jiꞌi̱ ycuiꞌ
Ndyosi loꞌo ñaꞌa̱ nguꞌ jiꞌi̱ ma ̱. 8Cua ñaa Cristo
chaꞌ cuaꞌni lyaá yu jiꞌi̱ nguꞌ judío, ñiꞌya ̱ nu
ngüiñi chaꞌ jiꞌi̱ ycuiꞌ Ndyosi loꞌo jyoꞌo cusuꞌ

jiꞌi ̱ya saꞌni la; cacacuayáꞌ tiꞌna juaꞌa ̱ chaꞌ liñi
tsa chaꞌ nu nda Ni loꞌo jyoꞌo cusuꞌ biꞌ. 9Ñaa
nu Cristo biꞌ, chaꞌ juaꞌa ̱ caja ñiꞌya̱ nu cuaꞌni
tlyu nguꞌ xaꞌ tsuꞌ ma ̱ jiꞌi̱ ycuiꞌ Ndyosi, chaꞌ
loꞌo jiꞌi̱ cuꞌma ̱ cuaꞌni tyaꞌna tsa tiꞌNi, ñiꞌya̱ nu
ndyuꞌu sca chaꞌ nu nscua lo quityi cusuꞌ nu
ndiꞌya ̱ nchcuiꞌ:
Cuaꞌni tlyu naꞌ jinuꞌu̱ laja nguꞌ xaꞌ tsuꞌ,

xquiꞌya chaꞌ nguaꞌni lyaá nuꞌu̱ jiꞌi̱
nguꞌ;

cula tuꞌba naꞌ ji ̱i̱ jinuꞌu̱, chaꞌ cuaꞌni chi ̱ naꞌ
loo nuꞌu̱, nacui̱ jyoꞌo David.

10Ntsuꞌu chaca chaꞌ nu nscua lo quityi cusuꞌ
nu nchcuiꞌ ndiꞌya̱:
Cuꞌma ̱ nguꞌ xaꞌ tsuꞌ, stuꞌba ti ca chaa tiꞌ ma ̱

loꞌo lcaa ñati ̱nu ngusubi ycuiꞌNdyosi
jiꞌi ̱, nacui̱ jyoꞌoMoisés.

11Loꞌo juaꞌa̱ tyantsuꞌuchaca chaꞌnunchcuiꞌ
ndiꞌya ̱:
Cuaꞌni tlyu lcaa nguꞌ xaꞌ tsuꞌ jiꞌi ̱ ycuiꞌ nu

Xuꞌna na;
lcaa nguꞌ cula tuꞌba nguꞌ ji ̱i̱ nu chcuiꞌ chaꞌ

jiꞌi ̱ lcaa chaꞌ tlyu nu nguaꞌni ycuiꞌ Ni,
nacui ̱ jyoꞌo David.

12Loꞌo jyoꞌo Isaías nguscua sca chaꞌ lo quityi
cusuꞌ nu nacui ̱ ndiꞌya̱:
Tyuꞌu tucua sca ñati ̱tyaꞌa ñati ̱ jiꞌi̱ jyoꞌo Isaí,
ca̱a ̱ yu biꞌ lo yuu chaꞌ caca yu loo jiꞌi̱ nguꞌ xaꞌ

tsuꞌ.
Ndu ̱ tiꞌnguꞌxaꞌ tsuꞌ jiꞌi ̱yubiꞌ, chaꞌ cuaꞌni lyaá

yu jiꞌi̱ nguꞌ.
Juaꞌa̱ nchcuiꞌ quityi cusuꞌ biꞌ.

13Biꞌ chaꞌ juani ntiꞌ naꞌ chaꞌ cuaꞌni Ni chaꞌ
xñi tsoꞌo lama ̱ chaꞌ jiꞌi̱ ycuiꞌNi, chaꞌ tsoꞌo tsa
caca tyiquee ma ̱, chaꞌ ti ̱ ti taca tyiꞌi̱ tyiquee
ma ̱ liꞌ. Nu loꞌo tyanu Xtyiꞌi ycuiꞌ Ndyosi neꞌ
cresiya jiꞌna, liꞌ ngaꞌaa caca taja tiꞌ na loꞌo
ntajatya na jiꞌi̱ ycuiꞌNdyosi chaꞌ ca̱a̱ Ni.

14Cuꞌma ̱ tyaꞌa ntsuꞌu chaꞌ jiꞌna loꞌo Cristo,
nslo tsa naꞌ jiꞌi ̱ma ̱ chaꞌ tsoꞌo tsa tyiqueema ̱;
tsoꞌo tsa nchca cuayáꞌ tiꞌ ma ̱ chaꞌ jiꞌi̱ Cristo,
loꞌo juaꞌa̱ nchca tsa jiꞌi ̱ ma ̱ ta ma ̱ cui ̱i̱ loꞌo
nguꞌ tyaꞌama̱. 15Cuanscuanaꞌquityi re chaꞌ
ca̱a ̱ ca su ndiꞌi̱ ma ̱; ná ntsi̱i̱ naꞌ tsiyaꞌ ti chaꞌ
chcuiꞌ naꞌ chaꞌ biꞌ loꞌo ma ̱, chaꞌ xñi tsoꞌo la
ma ̱ chaꞌ biꞌ. Ntsuꞌu chacuayáꞌ chaꞌ chcuiꞌnaꞌ
loꞌoma̱, chaꞌ ycuiꞌNdyosi cua nda Ni cña biꞌ
ꞌna, chaꞌ tsoꞌo tsa nduꞌni Ni loꞌo naꞌ. 16 Cua
ngusubi ycuiꞌNdyosi ꞌna chaꞌ cuaꞌni naꞌ cña
jiꞌi ̱ Jesucristo; cña biꞌ laca chaꞌ tsaꞌa naꞌ ta
naꞌ chaꞌ tsoꞌo jiꞌi̱ ycuiꞌ Ndyosi loꞌo nguꞌ xaꞌ
tsuꞌ, lcaa su ndiꞌi ̱ nguꞌ. Juaꞌa̱ ndyuꞌni naꞌ,
chaꞌ tyucui tyiquee nguꞌ caca nguꞌ biꞌ ñati ̱
jiꞌi ̱ ycuiꞌ Ndyosi xquiꞌya cña nu cuaꞌni Xtyiꞌi
ycuiꞌ Ndyosi neꞌ cresiya jiꞌi̱ nguꞌ. Liꞌ tyajaꞌa̱
Ni quiñi chaꞌ jiꞌi̱ Ni loꞌo nguꞌ biꞌ xquiꞌya naꞌ.

17 Xquiꞌya Jesucristo ntsuꞌu tsa chaꞌ nu
taca chcuiꞌ naꞌ loꞌo cuꞌma ̱ nquichaꞌ; taca
chcuiꞌnaꞌ jiꞌi ̱ cñanu cuanguaꞌni naꞌ cuentya
jiꞌi ̱ ycuiꞌNdyosi, ni siꞌi chaꞌ cuaꞌni tyucuaa tiꞌ
naꞌ loꞌo ma ̱ laca si chcuiꞌ naꞌ juaꞌa̱. 18 Pana
tsa biꞌ ti chaꞌ chcuiꞌ naꞌ loꞌo ma ̱, chaꞌ jiꞌi ̱ cña

nu nguaꞌni Jesús, chaꞌ caja ñiꞌya̱ nu taquiyaꞌ
nguꞌ xaꞌ tsuꞌ jiꞌi̱ chaꞌnunchcuiꞌ ycuiꞌNdyosi.
Siꞌi sca ti naꞌ nu nguaꞌni naꞌ cña biꞌ, pana
Xtyiꞌi ycuiꞌ Ndyosi nguaꞌni cña loꞌo naꞌ loꞌo
nchcuiꞌ naꞌ loꞌo nguꞌ. 19Nguaꞌni Ni cña tonu
nu ná ca cuaꞌni ñati ̱ chalyuu, chaꞌ cube tiꞌ
xaꞌñati ̱chaꞌycuiꞌNdyosi lacanundyuꞌni cña
biꞌ. Juaꞌa̱ ngua chaꞌ cua ndyaꞌa̱ naꞌ ndiꞌi ̱ naꞌ
ca loyuu tyijyuꞌ la. Nguxana naꞌ nde quichi ̱
Jerusalén, ñaꞌa ̱ cuayáꞌ ndyalaa naꞌ loyuu su
cuentya Ilírico. Lcaa quichi ̱ su ndyaꞌa̱ naꞌ,
quiñaꞌa̱ tsa chaꞌ tsoꞌo jiꞌi̱ Cristo nda naꞌ loꞌo
nguꞌ ñaꞌa̱ cuayáꞌ nu ngua ꞌna. 20 Lye tsa
ndyuꞌni cña tiꞌ naꞌ, chaꞌ tsaꞌa naꞌ tsaana naꞌ
lcua ti quichi ̱ su bilya cuna nguꞌ chaꞌ jiꞌi ̱
Cristo. Biꞌ ti quichi ̱ ndyanu naꞌ ncluꞌu naꞌ
chaꞌ tsoꞌo biꞌ jiꞌi̱ nguꞌ, chaꞌ ná ntiꞌ naꞌ tyatí ̱
yuꞌu naꞌ loꞌo cña nu ndyuꞌni xaꞌ tyaꞌa ñati ̱ jiꞌi ̱
Cristo. 21Ntiꞌnaꞌ chaꞌ tyuꞌu tucua sca chaꞌnu
nscua lo quityi cusuꞌ nu nchcuiꞌ ndiꞌya ̱:
Ca quichi ̱ su bilya chcuiꞌ nguꞌ chaꞌ jiꞌi ̱ ycuiꞌ

Ndyosi loꞌo nguꞌ, ca biꞌ tyuloo tsoꞌo
ñati ̱ jiꞌi ̱ ycuiꞌNdyosi;

ca su bilya cuna nguꞌ chaꞌ jiꞌi̱ ycuiꞌ Ni, ca biꞌ
ca cuayáꞌ tsoꞌo tiꞌ ñati ̱chaꞌ jiꞌi ̱Ni.

Ntiꞌ tsa Pablo tsaa ca quichi ̱ Roma
22Tyijyuꞌ tsa ndyaꞌa̱ naꞌ, biꞌ chaꞌ bilya caja

ñiꞌya ̱ nu ca̱a̱ naꞌ ca su ndiꞌi ̱ ma ̱, 23masi cua
ngua tyu̱u̱ yija̱ nu ngua tiꞌ naꞌ chaꞌ ca̱a ̱ naꞌ
chcui̱ꞌ loꞌo ma ̱. Ca juani ngua laja ꞌna lijya ̱a̱,
chaꞌ ngaꞌaa ntsuꞌu cña nu cuaꞌni naꞌ ca nde;
24biꞌ chaꞌ cua ntiꞌ naꞌ chaꞌ ca ̱a̱ naꞌ tyiꞌi̱ naꞌ xi
ca su ndiꞌi ̱ ma ̱, tyucui̱i ̱ su tsaꞌa̱ nde España.
Liꞌ taca ta naꞌ xi chaꞌ loꞌo ma ̱. Nu loꞌo ngua
chaa xi tiꞌ na loꞌo tyaꞌa na, liꞌ taca chcuiꞌ
salyaꞌ ma ̱ loꞌo naꞌ, chaꞌ xtyucua ma ̱ jnaꞌ
tyucui ̱i̱ su tsaꞌa̱ nde loo la. 25-26 Pana clyo
la ntsuꞌu chaꞌ tsaꞌa naꞌ nde quichi ̱ Jerusalén.
Nu nguꞌ tyaꞌa ntsuꞌu chaꞌ jiꞌna loꞌo Cristo nu
ndiꞌi̱ nde Macedonia, nu ndiꞌi̱ nde Acaya ni,
tsoꞌo tsa tyiqueenguꞌñaꞌa̱ nguꞌ jiꞌi̱ xaꞌñati;̱ biꞌ
chaꞌ cua nguxutiꞌi̱ nguꞌ tsa ycuꞌ cñi nu caca
msta ̱, chaꞌ cuantiꞌnguꞌxtyucuanguꞌ jiꞌi̱ nguꞌ
tiꞌi tyaꞌa na, nu ñati ̱ jiꞌi ̱ Cristo nu ndiꞌi ̱ nde
Jerusalén. Biꞌ chaꞌ tsaꞌa naꞌ tsaa loꞌo naꞌ jiꞌi ̱
cñi biꞌ ca slo nguꞌ tiꞌi biꞌ. 27Chañi chaꞌ tyucui
tsa tyiquee nguꞌ biꞌ nda nguꞌ msta ̱ biꞌ. Taca
ñacui ̱na chaꞌ ñiꞌya̱ laca si na ndacui ti nguꞌ
biꞌ jiꞌi ̱ tyaꞌa nguꞌ, juaꞌa̱ laca cña nu ndyuꞌni
nguꞌ juani. Tya clyo nguꞌ judío laca nu cua
nda chaꞌ jiꞌi̱ Cristo loꞌo nguꞌ xaꞌ tsuꞌ; xquiꞌya
chaꞌ biꞌ ngua tsoꞌo cresiya jiꞌi ̱ nguꞌ cuentya
jiꞌi ̱ ycuiꞌNdyosi, masi nguꞌ xaꞌ tsuꞌ laca nguꞌ.
Biꞌ chaꞌ juani loꞌo ngua tiꞌi nu nguꞌ judío biꞌ,
tsoꞌo si xtyucua nguꞌ xaꞌ tsuꞌ jiꞌi ̱ nguꞌ biꞌ, chaꞌ
tyaꞌa ñati ̱ jiꞌi̱ Cristo laca nguꞌ. 28 Clyo cuaꞌni
naꞌchaꞌxcuaseꞌi̱ ti cñabiꞌ, ñaꞌa ̱cuayáꞌnucua
ndanaꞌ cñibiꞌ jiꞌi ̱nguꞌ; liꞌxñinaꞌ tyucui̱i ̱ tsaꞌa ̱
nde España. Pana laja tyucui̱i ̱ tyeje tacui naꞌ
ca su ndiꞌi ̱ cuꞌma ̱. 29 Nu loꞌo tyalaa naꞌ, liꞌ
jlo tiꞌ naꞌ chaꞌ quiñaꞌa̱ tsa chaꞌ tsoꞌo jiꞌi ̱ Cristo

ntsuꞌu chaꞌ chcuiꞌnaꞌ loꞌoma ̱, chaꞌ caja ñiꞌya ̱
nu tyatí ̱ la tiꞌ tyiqueema ̱ liꞌ.

30 Cuꞌma ̱ tyaꞌa ngusñi na chaꞌ jiꞌi ̱ ycuiꞌ
Ndyosi, tyuꞌu chaꞌ clyu tiꞌ jiꞌi̱ ma ̱ loꞌo naꞌ
xquiꞌya Jesucristo nu Xuꞌna na, chaꞌ juaꞌa̱
ntsuꞌu tsa tyiquee ma ̱ ñaꞌa̱ ma ̱ jiꞌi ̱ tyaꞌa ñati ̱
ma ̱, xquiꞌyacñanundyuꞌniXtyiꞌi ycuiꞌNineꞌ
cresiya jiꞌi̱ ma ̱. Cuaꞌni ma ̱ chaꞌ caca stuꞌba
tyiquee ma ̱ loꞌo naꞌ, chaꞌ luꞌba tsa chcuiꞌma ̱
loꞌo ycuiꞌNdyosi cuentya jnaꞌ. 31 Jñama ̱ chaꞌ
clyu tiꞌ jiꞌi̱ ycuiꞌNi, chaꞌ clyaá naꞌ jiꞌi̱ nu nguꞌ
tyaala nu ná jlya tiꞌ tsiyaꞌ ti chaꞌ jiꞌi ̱ Cristo,
nu nguꞌ nu ndiꞌi̱ nde Judea ni. Loꞌo juaꞌa̱
jña ma̱ chaꞌ jiꞌi̱ Ni cuentya jiꞌi ̱ ñati ̱ jiꞌi̱ ycuiꞌ
Ndyosi nu ndiꞌi̱ nde Jerusalén, chaꞌ tsoꞌo ti
tyuꞌu tyiquee nguꞌ tyaꞌa na chcuiꞌ nguꞌ loꞌo
naꞌ, nu loꞌo xñi nguꞌmsta ̱ nu ta naꞌ jiꞌi̱ nguꞌ.
32 Loꞌo juaꞌa̱ jña ma ̱ chaꞌ jiꞌi̱ Ni, chaꞌ tsoꞌo ti
caca tyiquee naꞌ loꞌo tyalaa naꞌ ca su ndiꞌi ̱
ma ̱, chaꞌ xaꞌ caca nguula tiꞌ tyiquee naꞌ nu
loꞌo tyiꞌi̱ naꞌ loꞌoma ̱, si juaꞌa ̱ntiꞌNi chaꞌ caca.
33 Xtyucua Ni jiꞌi ̱ lcaa cuꞌma̱ lacua, la cuiꞌ
ycuiꞌNdyosi nu nduꞌni chaꞌ ti ̱ ti tyiꞌi̱ tyiquee
na nde chalyuu. Chañi tsa chaꞌ caca juaꞌa̱.

16
Nchcuichaꞌ Pablo jiꞌi ̱ tyu̱u ̱ tyaꞌa ñati ̱ jiꞌi ̱

Cristo
1-2Loꞌo tyalaamaꞌFebe sloma ̱, chcuiꞌ tsoꞌo

ma ̱ loꞌomaꞌ xquiꞌya ycuiꞌ nu Xuꞌna na, ñiꞌya ̱
nu ngaꞌa̱ chaꞌ cuaꞌni ma ̱, chaꞌ tyaꞌa ngusñi
na chaꞌ jiꞌi̱ Cristo laca maꞌ biꞌ. Tyaꞌa na laca
maꞌ Febe, ndyuꞌni maꞌ cña cuentya jiꞌi ̱ taju
ñati ̱ jiꞌi ̱ Cristo nu ndiꞌi̱ quichi ̱ Cencrea. Ta
ma ̱ na nu lyiji jiꞌi ̱ maꞌ cusuꞌ biꞌ, chaꞌ cua
nguxtyucua tsa maꞌ jiꞌi̱ quiñaꞌa ̱ tsa ñati ̱ tya
tsubiꞌ la; loꞌo juaꞌa̱ naꞌ, cua nguxtyucua tsa
maꞌ jnaꞌ.

3 Chcuichaꞌ ma ̱ jiꞌi̱ Priscila loꞌo Aquila,
tyaꞌa ndyuꞌni naꞌ cña jiꞌi̱ Jesucristo. 4 Cua
tsubiꞌ la hasta cua cajaa ti ycuiꞌ nguꞌ ngua
cuentya jnaꞌ, chaꞌ nguaꞌni lyaá nguꞌ jnaꞌ loꞌo
ntsuꞌu naꞌ sca su cuxi tsa. Loꞌo ycuiꞌ naꞌ
ndya naꞌ xlyaꞌbe jiꞌi̱ nguꞌ biꞌ; juaꞌa̱ lcaa tyaꞌa
nguꞌxaꞌ tsuꞌnuntsuꞌu chaꞌ jiꞌi̱ loꞌoCristo nde
quichi ̱ tyijyuꞌ la, juaꞌa ̱ ntiꞌ nguꞌ, chaꞌ ta nguꞌ
tsaa xlyaꞌbe jiꞌi ̱ nguꞌ biꞌ. 5 Cuati chcuichaꞌ
ma ̱ jiꞌi̱ lcaa ñati ̱ jiꞌi ̱ Cristo nu ndyuꞌu tiꞌi̱ ca
toniꞌi ̱ jiꞌi̱ nu Aquila biꞌ. Loꞌo juaꞌa̱ chcuichaꞌ
ma ̱ jiꞌi̱ Epeneto tyaꞌa tsoꞌo naꞌ, nguꞌ Asia nu
clyo ngusñi chaꞌ jiꞌi̱ Cristo laca yu biꞌ. 6 Juaꞌa̱
chcuichaꞌma ̱ jiꞌi ̱María, chaꞌ nguaꞌni tsamaꞌ
cña cuentya jiꞌi ̱ ma ̱. 7 Loꞌo juaꞌa ̱ chcuichaꞌ
ma ̱ jiꞌi̱ Andrónico loꞌo Junias tyaꞌa quichi̱ tyi
naꞌ, tyaꞌa ngutuꞌu naꞌ niꞌi̱ chcua̱. Tyucuaa
nguꞌ biꞌ laca nguꞌ ñati ̱nu cua nda Cristo jiꞌi ̱
ndyaa, chaꞌ ta nguꞌ chaꞌ jiꞌi̱ ycuiꞌNdyosi loꞌo
nguꞌ nu cua tyijyuꞌ la; nguula tsa cña nu
nguaꞌni nguꞌ cuentya jiꞌi̱ nu Xuꞌna na. Pana
yala la ngusñi nguꞌ biꞌ chaꞌ jiꞌi ̱ Jesús, loꞌo liꞌ
tiyaꞌ la ngusñi naꞌ chaꞌ biꞌ.

8 Loꞌo juaꞌa̱ chcuichaꞌ ma ̱ jiꞌi̱ lcaa nguꞌ
tyaꞌa nscua xtañi nguꞌ lo quityi re: jiꞌi̱ Am-
plias, chaꞌ tyacaꞌa tsa yu ꞌna xquiꞌya ycuiꞌ
nu Xuꞌna na; 9 loꞌo juaꞌa̱ jiꞌi ̱ Urbano, tyaꞌa
ndyuꞌni naꞌ cña jiꞌi̱ Jesucristo; juaꞌa̱ jiꞌi̱ Es-
taquis, la cuiꞌ juaꞌa̱ tyacaꞌa tsa yu ꞌna; 10 juaꞌa̱
jiꞌi̱ Apeles, chaꞌ cua jlo tiꞌ na chaꞌ ngusñi
tsoꞌo yu chaꞌ jiꞌi̱ Cristo xquiꞌya lcaa cña nu
ngua jiꞌi ̱ yu cuentya jiꞌi ̱ Cristo; juaꞌa̱ jiꞌi̱ lcaa
nguꞌ tyaꞌa Aristóbulo; 11 juaꞌa̱ jiꞌi̱ Herodión
tyaꞌa quichi̱ tyi naꞌ; juaꞌa̱ jiꞌi̱ lcaa nguꞌ tyaꞌa
Narciso nu jlya tiꞌ jiꞌi̱ ycuiꞌ nu Xuꞌna na;
12 juaꞌa ̱ jiꞌi̱ Trifena loꞌo Trifosa, nu ndyuꞌni
tsa cña jiꞌi̱ ycuiꞌnuXuꞌna na; juaꞌa̱ jiꞌi̱ Pérsida
tyaꞌa tsoꞌo naꞌ, chaꞌ quiñaꞌa ̱ tsa cña tsoꞌo jiꞌi̱
ycuiꞌ nu Xuꞌna na nguaꞌni maꞌ biꞌ; 13 loꞌo
juaꞌa̱ chcuichaꞌ ma ̱ jiꞌi ̱ Rufo, sca ñati ̱ jiꞌi̱
Cristo nu tsoꞌo tsa chaꞌ nchcuiꞌ nguꞌ jiꞌi ̱; loꞌo
juaꞌa̱ jiꞌi̱ xtyaꞌa̱ Rufo, nu ngunaꞌa ̱si ̱i̱ tsa jnaꞌ
ñiꞌya̱ si laca maꞌ xtyaꞌa̱ naꞌ; 14 loꞌo juaꞌa̱ jiꞌi̱
Asíncrito, jiꞌi ̱ Flegonte, jiꞌi̱ Hermas, jiꞌi̱ Pa-
trobas, jiꞌi ̱ Hermes, loꞌo juaꞌa ̱ jiꞌi̱ lcaa tyaꞌa
ñati ̱ jiꞌi ̱ Cristo nu ndyuꞌu tiꞌi ̱ ca slo nguꞌ biꞌ;
15 loꞌo juaꞌa̱ chcuichaꞌ ma ̱ jiꞌi ̱ Filólogo, jiꞌi̱
Julia, jiꞌi̱ Nereo, jiꞌi̱ nu cunaꞌa̱ tyaꞌa ngula yu,
jiꞌi̱ Olimpas; loꞌo juaꞌa̱ jiꞌi ̱ lcaa tyaꞌa nguꞌ nu
stuꞌbantsuꞌuchaꞌ jiꞌi̱ nguꞌ loꞌoCristo. Ntiꞌnaꞌ
chaꞌ chcuichaꞌ ma ̱ jiꞌi ̱ lcaa ñati ̱ biꞌ cuentya
jnaꞌ.

16 Nu loꞌo chcuichaꞌ ma ̱ jiꞌi ̱ tyaꞌa ma̱,
tyucui tyiquee ma ̱ quityi ma ̱ jiꞌi̱ tyaꞌa ma ̱
chacuayáꞌ jiꞌi̱ Cristo. Lcaa tajuñati ̱nuntsuꞌu
chaꞌ jiꞌi̱ loꞌo Cristo ca nde, cua ntiꞌ nguꞌ
chcuichaꞌ nguꞌ jiꞌi ̱ma ̱.

17Cuꞌma ̱ tyaꞌa ntsuꞌu chaꞌ jiꞌna loꞌo Cristo,
lye chcuiꞌ naꞌ loꞌo ma ̱ juani, chaꞌ tii ti tiꞌ tyiꞌi̱
ma ̱ xi, chaꞌ ná tyuꞌu tucua ñati ̱ nu ta chaꞌ
cusu ̱u̱ jiꞌi ̱ma̱ loꞌo tyaꞌa ma ̱, chaꞌ ná tacu ̱ꞌ loo
nguꞌ biꞌ chaꞌ liñi jiꞌi̱ Cristo nu cua ndyuna
ma ̱. Ná xñi ma ̱ chaꞌ jiꞌi ̱ nguꞌ biꞌ, 18 chaꞌ siꞌi
cña jiꞌi̱ Cristo laca biꞌ, si xaꞌ la chaꞌ nchcuiꞌ
nguꞌ loꞌo ma ̱. Nduꞌni nguꞌ biꞌ lcaa chaꞌ cuxi
nu nclyacua tiꞌ ycuiꞌ nguꞌ chaꞌ cuaꞌni nguꞌ.
Loꞌo juaꞌa̱ ndyuꞌni nguꞌ chaꞌ quichi ̱ yaa chaꞌ
hique nguꞌ tiꞌi, chaꞌ tsoꞌo tsa ndañi chaꞌ nu
nda nguꞌ, chaꞌ tajuaꞌ ti nchcuiꞌ nguꞌ. 19Pana
nu cuꞌma̱ ni, tsoꞌo tsa nchcuiꞌ ñati ̱ chaꞌ jiꞌi̱
ma ̱ lcaa quichi ̱, chaꞌ tsoꞌo tsa ndaquiyaꞌma ̱
chaꞌ jiꞌi̱ Cristo. Tsoꞌo tsa ntiꞌ naꞌ ñaꞌa ̱ naꞌ jiꞌi̱
ma ̱ loꞌo nduna naꞌ chaꞌ biꞌ; cua ntiꞌ naꞌ chaꞌ
yala ti tyatí ̱ tiꞌma ̱ chaꞌ cuaꞌnima ̱ cua ñaꞌa̱ ca
chaꞌ tsoꞌo, chaꞌ ná tyatí ̱ tiꞌ ma ̱ tsiyaꞌ ti chaꞌ
cuaꞌnima ̱ni sca chaꞌ cuxi. 20Ná tyu̱u̱ tsa̱ lyiji
chaꞌ cuaꞌni tye ycuiꞌNdyosi jiꞌi ̱nuxñaꞌa̱, chaꞌ
ngaꞌaa tyaca ̱ꞌ cña cuxi nunduꞌni nu xñaꞌa̱ biꞌ
tsiyaꞌ ti. Cuaꞌni Ni chaꞌ ti ̱ ti tyiꞌi ̱ tyiquee ma̱,
ñiꞌya̱ntsuꞌu tyiqueeycuiꞌNi; loꞌo juaꞌa̱ ñaꞌa̱ ti
cuaꞌni Jesucristo nu Xuꞌna na chaꞌ tsoꞌo loꞌo
lcaa tyaꞌama ̱.

21 Loꞌo Timoteo tyaꞌa ndyaꞌa̱ naꞌ cña, loꞌo
Lucio, loꞌo Jasón, loꞌo Sosípater nguꞌ tyaꞌa

quichi ̱ tyi naꞌ, cuantiꞌnguꞌ chcuichaꞌnguꞌ jiꞌi̱
ma ̱.

22Cuati loꞌo naꞌ, scaranu jiꞌi ̱ Pablo laca naꞌ
loꞌo nscua ya quityi re, Tercio naa naꞌ; loꞌo
naꞌ, ntiꞌ naꞌ chcuichaꞌ naꞌ jiꞌi ̱ ma ̱ chacuayáꞌ
jiꞌi ̱ ycuiꞌ nu Xuꞌna na.

23 Loꞌo yu Gayo nda yu chaꞌ loꞌo naꞌ chaꞌ
chcuichaꞌ naꞌ jiꞌi̱ ma ̱; la cuiꞌ toꞌ tyi yu nda yu
su tyiꞌi̱ naꞌ, juaꞌa̱ nda yu toniꞌi ̱ jiꞌi ̱ yu su tyuꞌu
tiꞌi̱ ñaꞌa ̱ taju ñati ̱nu ntsuꞌu chaꞌ jiꞌi ̱ loꞌo Cristo
re. Cuati loꞌoErastonu laca loo jiꞌi̱ cñiquichi ̱
re, ntiꞌ yu chcuichaꞌ yu jiꞌi ̱ma ̱; la cuiꞌ ti chaꞌ
ntiꞌ Cuarto, yu tyaꞌa na.

24 Biꞌ chaꞌ lacua, xtyucua ycuiꞌ Jesucristo
nu Xuꞌna na jiꞌi̱ lcaama ̱ loꞌo tyaꞌama ̱, ñaꞌa ̱ ti
cuaꞌniNi chaꞌ tsoꞌo loꞌoma ̱; juaꞌa ̱ntiꞌna chaꞌ
caca.

Ngusalyaꞌ Pablo loꞌo nguꞌ
25 Cuaꞌni tlyu na jiꞌi ̱ ycuiꞌ Ndyosi lacua.

Taca jiꞌi ̱ Ni ta Ni juersa jiꞌi̱ ma ̱, chaꞌ tyiꞌi̱
ma ̱ ñiꞌya ̱ nu ngaꞌa̱ chaꞌ tyiꞌi ̱ ti na chalyuu,
si xñi tsoꞌo na chaꞌ jiꞌi ̱ Jesús. Chaꞌ tsoꞌo jiꞌi̱
la cuiꞌ Jesucristo, biꞌ laca chaꞌ nu nda naꞌ
loꞌo nguꞌ, masi tyu ̱u̱ tsa siyento yija ̱ ntsuꞌu
cuatsiꞌ ti chaꞌ nu nchcuiꞌ ñiꞌya̱ nu cuaꞌni
ycuiꞌ Ndyosi nde loo la; 26 pana juani cua
nguluꞌu tsoꞌo Ni chaꞌ biꞌ jiꞌna. Biꞌ chaꞌ ngaꞌa̱
chaꞌ cañi chaꞌ jiꞌi̱ Cristo tyucui ñaꞌa̱ lo yuu
chalyuu su ndiꞌi ̱ ñati ̱ ñaꞌa̱ cuayáꞌ cuna lcaa
nguꞌ xaꞌ tsuꞌ, chaꞌ taca xñi nguꞌ chaꞌ jiꞌi̱ sca
ti ycuiꞌ Ndyosi, chaꞌ taquiyaꞌ nguꞌ jiꞌi̱ chaꞌ
nu nchcuiꞌ Ni. La cuiꞌ chaꞌ biꞌ laca nu cua
nscua lo quityi jiꞌi̱ ycuiꞌ Ndyosi, nu nguscua
jyoꞌocusuꞌñiꞌya̱ cacachaꞌnde loo la. Ngua tiꞌ
ycuiꞌ Ndyosi chaꞌ caca chaꞌ biꞌ, biꞌ chaꞌ juaꞌa̱
ndyaca juani; ycuiꞌ Ndyosi laca nu ná ngaꞌa̱
chaꞌ tye chalyuu jiꞌi̱ Ni tsiyaꞌ ti.

27 Sca ti ycuiꞌ Ndyosi jlo tiꞌ lcaa chaꞌ, biꞌ
chaꞌ lcaa tyempo ná ngaꞌa̱ chaꞌ tye chaꞌ
cuaꞌni tlyu na jiꞌi̱ ycuiꞌNi chacuayáꞌ jiꞌi̱ Jesu-
cristo. Juaꞌa̱ ntiꞌ na chaꞌ caca tuꞌni.

Quityi nu nguscua San
Pablo ndyaa ca slo ñati ̱jiꞌi ̱
Jesucristo nde quichi̱

Corinto
1 Pablo laca naꞌ nu nscua̱ quityi re, loꞌo

juaꞌa̱ stuꞌba ti ntucua naꞌ loꞌo Sóstenes tyaꞌa
ndyuꞌni naꞌ cña. Chacuayáꞌ jiꞌi ̱ ycuiꞌ Ndyosi
ndyaꞌa̱ naꞌnchcuiꞌnaꞌ chaꞌ jiꞌi ̱ Jesucristo loꞌo
lcaa ñati.̱ 2 Nscua naꞌ quityi re chaꞌ ca̱a̱ slo
cuꞌma ̱, nguꞌ taju ñati ̱ jiꞌi̱ Jesucristo nu ndiꞌi ̱
ma ̱ nde quichi ̱ Corinto. Xquiꞌya Jesucristo
cua ngusubi Ni jiꞌi̱ ma ̱, loꞌo juani laca ma ̱
ñati ̱ jiꞌi ̱ ycuiꞌ Ni; ngaꞌa̱ chaꞌ tyiꞌu tiꞌ ma ̱ jiꞌi ̱
Ni lcua ti lo cña nu nduꞌni ma ̱ su ndiꞌi̱ ma ̱
chalyuu. Stuꞌba chaꞌ jiꞌi̱ ma ̱ loꞌo cua ñaꞌa̱ ca
ñati ̱nunduꞌni tlyu jiꞌi ̱ JesucristonuXuꞌnana
tyucui ñaꞌa̱ chalyuu, chaꞌñiꞌya̱ lacaNi Xuꞌna
na, juaꞌa̱ laca Ni Xuꞌna nguꞌ biꞌ. 3Ndiꞌya̱ ntiꞌ
naꞌ: chaꞌ ñaꞌa̱ ti cuaꞌni ycuiꞌ Ndyosi Sti na
chaꞌ tsoꞌo loꞌoma ̱, chaꞌ cuaꞌniNi chaꞌ ti ̱ ti tyiꞌi ̱
tyiqueema ̱ xquiꞌya Jesucristo nu Xuꞌna na.

Lcaa chaꞌ tsoꞌo nu caja jiꞌna xquiꞌya
Cristo

4Lcaa tsa ̱ nda naꞌ xlyaꞌbe jiꞌi ̱ ycuiꞌ Ndyosi
xquiꞌya cuꞌma ̱, chaꞌ cua nda Ni chaꞌ tsoꞌo
loꞌo ma ̱ xquiꞌya Jesucristo. 5Ntsuꞌu tsa chaꞌ
nu cua nda ycuiꞌ Ndyosi loꞌo ma ̱, chaꞌ cua
ngua stuꞌba chaꞌ jiꞌi ̱ ma̱ loꞌo Cristo; biꞌ laca
chaꞌ nu ntsuꞌu neꞌ cresiya jiꞌi ̱ ma ̱ juani. Biꞌ
chaꞌ cua jlo tsoꞌo tiꞌma ̱ lcaa chaꞌ nu jiꞌi̱ Jesús,
loꞌo juaꞌa̱ nchca jiꞌi ̱ ma ̱ nchcuiꞌ ma ̱ chaꞌ biꞌ
loꞌo ñati.̱ 6 Juaꞌa̱ nchca cuayáꞌ tiꞌ xaꞌ ñati ̱
chaꞌ liñi laca chaꞌ nu ngusñi ma ̱ jiꞌi̱ Jesús,
chaꞌ cua naꞌa̱ nguꞌ lcaa cña nu nduꞌni ma ̱
su ndiꞌi̱ ma ̱ chalyuu. 7 Ná sca chaꞌ lyiji jiꞌi ̱
ma ̱ neꞌ cresiya jiꞌi̱ ma ̱; lcaa cña nchca jiꞌi ̱
ma ̱ tyempo juani, xquiꞌya chaꞌ ndu ̱ tsa tiꞌ
ma ̱ chaꞌ ca̱a̱ Jesucristo nu Xuꞌna na chaca
quiyaꞌ. 8Ycuiꞌ Jesús lacanucuaꞌni chaꞌ tyanu
tachaa chaꞌ neꞌ cresiya jiꞌi ̱ ma ̱ ñaꞌa̱ cuayáꞌ
nu tye chalyuu jiꞌi ̱ ma ̱. Loꞌo liꞌ ná ntsuꞌu
quiꞌyanu sta ycuiꞌNdyosi hichu ̱ꞌma ̱ loꞌo ca ̱a̱
Jesucristo nu Xuꞌna na chaꞌ cuaꞌni cuayáꞌNi
jiꞌi̱ ñati ̱ chalyuu. 9 Ycuiꞌ Ndyosi nduꞌni cña,
lcaa cña nu cua nacui̱ Ni chaꞌ cuaꞌni Ni; biꞌ
laca nu ngusubi jiꞌi̱ ma ̱ chaꞌ caca stuꞌba chaꞌ
jiꞌi̱ ma ̱ loꞌo Jesucristo nu Xuꞌna na, nu sca ti
Sñiꞌ ycuiꞌNdyosi.

Tsa claꞌbe ti nguꞌ nchcuiꞌ nguꞌ tsaca chaꞌ
10 Cuꞌma ̱ tyaꞌa ngusñi na chaꞌ jiꞌi̱ Cristo,

chcuiꞌ naꞌ loꞌo cuꞌma ̱ juani chacuayáꞌ jiꞌi ̱
ycuiꞌ Jesucristo nu Xuꞌna na, chaꞌ caca
stuꞌba chaꞌ jiꞌi̱ lcaa cuꞌma ̱ loꞌo tyaꞌa ma ̱, chaꞌ
ná chcuiꞌ ma ̱ tucua lo chaꞌ. Tsoꞌo ti tyiꞌi̱ ma ̱
loꞌo tyaꞌa ma ̱, sca ti chaꞌ culacua tiꞌ ma ̱, sca
ti chaꞌ tyuꞌu tyiquee ma ̱. 11 Tsubiꞌ ti ngujui
chaꞌ jnaꞌ, nu loꞌo nacui̱ nguꞌ tyaꞌa Cloé ꞌna

chaꞌ ntsuꞌu tsa chaꞌ cusu ̱u̱ jiꞌi ̱ ma ̱ loꞌo tyaꞌa
ma ̱, chaꞌ ná stuꞌba chaꞌ jiꞌi̱ ma ̱ loꞌo tyaꞌa ma ̱;
12xaꞌñaꞌa̱ nchcuiꞌ sa scaama̱. Ntsuꞌusca taju
jiꞌi̱ ma ̱ nu nacui̱: “Jiꞌi̱ Pablo ngusñi ya chaꞌ”;
chaca taju jiꞌi ̱ma ̱nacui ̱: “Ñati ̱jiꞌi ̱Apolos laca
ya”; juaꞌa ̱ tya xaꞌ la nguꞌ taju jiꞌi̱ ma ̱ nacui ̱
nguꞌ: “Ñati ̱ jiꞌi̱ Pedro laca ya”; juaꞌa̱ tya xaꞌ
la nguꞌ nacui ̱: “Ñati ̱ jiꞌi ̱ Cristo laca ya”. 13 ¿Ha
tyu̱u̱ tyaꞌanu lacaCristontsuꞌuchalyuuchaꞌ
cuaꞌni lyaá jiꞌi̱ma ̱ lacua? ¿Ha jnaꞌnungujuiꞌi̱
caꞌa̱ nguꞌ ꞌna lo crusi chaꞌ cajaa naꞌ xquiꞌya
cuꞌma ̱? ¿Ha cuentya jnaꞌ cua ntyucuatya
ma ̱? 14Ni tsacama ̱nántyucuatyanaꞌ jiꞌi ̱ma̱.
Tsoꞌo juaꞌa̱ ntiꞌ naꞌ cuentya jiꞌi̱ ycuiꞌ Ndyosi
chaꞌ siꞌi naꞌ laca ̱ nu nguaꞌni jiꞌi ̱, masi ntsuꞌu
tucua tyaꞌa ti nguꞌnu cuantyucuatyanaꞌ jiꞌi̱,
yu Crispo loꞌo yu Gayo. 15Ná ca ñacui ̱nguꞌ
chaꞌ cua ntyucuatya ma ̱ cuentya jnaꞌ lacua.
16Tyuꞌuchaꞌ clyu tiꞌ jiꞌi̱ ma ̱, ndyiꞌu tiꞌnaꞌ chaꞌ
loꞌo jiꞌi̱ yu Estéfanas, loꞌo jiꞌi̱ nguꞌ tyaꞌa ndiꞌi̱
yu, cua ntyucuatya naꞌ jiꞌi̱ nguꞌ biꞌ; pana ná
ntsuꞌu tiꞌ naꞌ si cua ntyucuatya naꞌ jiꞌi ̱ xaꞌ la
nguꞌ. 17 Siꞌi chaꞌ tyucuatya naꞌ jiꞌi̱ ñati ̱ nda
ycuiꞌNdyosi cña ꞌna lijya̱a̱; cua ngulo Ni cña
ꞌna chaꞌ tsaꞌa ̱ chcui̱ꞌ chaꞌ tsoꞌo nu ntsuꞌu jiꞌi̱
Jesús loꞌo ñati.̱ Siꞌi na lijya ̱ naꞌ loꞌo quiñaꞌa̱
tsa chaꞌ nu culo hique ti naꞌ, ñiꞌya ̱ nchcuiꞌ
ñati ̱chalyuu nu nchca tsa jiꞌi ̱; si juaꞌa̱, ná ca
cuayaꞌ tiꞌñati ̱ñiꞌya̱ ngua chaꞌ tlyununguaꞌni
Cristo loꞌo ngujuii yu lo crusi.

Cristo ntucua su̱u̱ lcaa chaꞌ nu cua ntiꞌ
ycuiꞌNdyosi chaꞌ caca cuayáꞌ tiꞌ na jiꞌi ̱

18 Ñati ̱ nu ngunuꞌu̱ chalyuu jiꞌi̱ xquiꞌya
chaꞌ cuxi nu nduꞌni nguꞌ, ná nchca cuayáꞌ
tiꞌ nguꞌ biꞌ tsiyaꞌ ti; na nxtyí loꞌo ti nguꞌ jiꞌna
si chcuiꞌ na loꞌo nguꞌ ñiꞌya̱ ntsuꞌu chaꞌ jiꞌi̱
Cristo, chaꞌ ngujuii yu lo crusi xquiꞌya na
chaꞌ cuityi ̱Niquiꞌyanuntsuꞌu jiꞌna. Pananu
na ni, nu clyaá na jiꞌi̱ quiꞌya nu ntsuꞌu jiꞌna
xquiꞌya Cristo, tlyu tsa cña nguaꞌni ycuiꞌ
Ndyosi, juaꞌa̱ ntiꞌ na. 19 Ntsuꞌu sca chaꞌ nu
nscua lo quityi cusuꞌ jiꞌi ̱ ycuiꞌ Ndyosi nu
nchcuiꞌ ndiꞌya̱:
Cuaꞌni tye naꞌ jiꞌi̱ lcaa chaꞌnunchcuiꞌñati ̱nu

nchca tsa jiꞌi̱, nacui ̱ ycuiꞌNdyosi.
Ngaꞌaa taquiyaꞌ naꞌ jiꞌi ̱ chaꞌ nu nclyo hique

ti ñati ̱nu ngua tsaꞌa̱ tsoꞌo ti, nacui ̱Ni.
20 ¿Ni cña tsoꞌo cuentya jiꞌi̱ ycuiꞌ Ndyosi

nduꞌni ñati ̱ nu nchca tsa jiꞌi̱ lacua? ¿Ni cña
nduꞌni nguꞌ nu ngua tsaꞌa̱ tsoꞌo ti? ¿Ni cña
nduꞌni nguꞌ nu nchca tsa nchcuiꞌ lacua? Sca
tindechalyuucuaꞌnijoꞌocñabiꞌ jiꞌi̱ nguꞌ. Cua
nacui̱ ycuiꞌ Ndyosi jiꞌna chaꞌ ná tsoꞌo tsiyaꞌ
ti sca chaꞌ nu ngua tsaꞌa̱ ñati ̱chalyuu ti, chaꞌ
tonto lacabiꞌ. 21NguaꞌniNi chaꞌnácajañiꞌya̱
tyuloo ñati ̱chalyuu jiꞌi̱ Ni chaꞌ hique ti nguꞌ;
juaꞌa̱ tsoꞌo la, ngua tiꞌ ycuiꞌ Ndyosi. Pana
nduꞌni lyaá Ni jiꞌi̱ ñati ̱nu xñi chaꞌ jiꞌi̱ Ni; la
cuiꞌ chaꞌ nu ndachaꞌ na jiꞌi ̱ nguꞌ, masi chaꞌ
tonto nchcuiꞌ na, nacui ̱ nguꞌ liꞌ.

22 Cua ntiꞌ nguꞌ judío chaꞌ cuaꞌni na sca
chaꞌ tlyu slo nguꞌ, chaꞌ jlya tiꞌ nguꞌ chaꞌ nu
chcuiꞌ na loꞌo liꞌ; cuati nu nguꞌ xaꞌ tsuꞌ ni,
cua ntiꞌ nguꞌ chaꞌ tsoꞌo tsa jlo tiꞌ na lcaa chaꞌ
loꞌo chcuiꞌ na loꞌo nguꞌ. 23 Pana nu na ni,
ndachaꞌ na jiꞌi ̱ nguꞌ chaꞌ jiꞌi̱ Cristo nu cua
ngujuii lo crusi chaꞌ cuaꞌni lyaá jiꞌna. Liꞌ
chiyaꞌa̱ ntiꞌ nguꞌ judío loꞌo ndyuna nguꞌ chaꞌ
nu nchcuiꞌ na re; loꞌo juaꞌa̱ nguꞌ xaꞌ tsuꞌ,
chaꞌ tonto nchcuiꞌ na ntiꞌ nguꞌ biꞌ, siꞌi chaꞌ
biꞌ tsiyaꞌ ti ntiꞌ nguꞌ biꞌ. 24 Pana xaꞌ ñaꞌa̱ ntiꞌ
lcaa tyaꞌa na nu cua ngusubi ycuiꞌ Ndyosi
jiꞌna, masi laca na nguꞌ judío, masi laca na
nguꞌ xaꞌ tsuꞌ. Sca ti chaꞌ jiꞌi ̱ Cristo nchcuiꞌ na,
chaꞌ jiꞌi̱ ycuiꞌ Cristo ntsuꞌu lcaa chacuayáꞌ,
lcaa chaꞌ tsoꞌo nu cua ntiꞌ ycuiꞌ Ndyosi chaꞌ
caca cuayáꞌ tiꞌ na. 25 Tsoꞌo tsa ndyuꞌu cua
ñaꞌa ̱ ca chaꞌ nu nchcuiꞌ ycuiꞌ Ndyosi, masi
ñacui ̱ñati ̱chalyuuchaꞌ tonto tsa laca chaꞌbiꞌ;
pana cuxi la ndyuꞌu lcaa chaꞌ tlyu nu nda
ñati ̱ chalyuu nu nchca tsa jiꞌi̱, ntiꞌ nguꞌ. La
cuiꞌ juaꞌa̱ nguula la cña ndyaca, cua ñaꞌa̱ ca
cña nu nduꞌni ycuiꞌ Ndyosi, masi ñacui ̱nguꞌ
chaꞌnánchca jiꞌi̱ Ni; pana cuxi la cñandyaca
nunduꞌni ycuiꞌ cañati.̱ 26Cuꞌma ̱ tyaꞌangusñi
na chaꞌ jiꞌi ̱ Cristo, tyiꞌu tiꞌma ̱ juani ñiꞌya̱ ñaꞌa̱
ñati ̱ngua ma ̱ tya clyo, nu loꞌo ngusubi ca ti
Ni jiꞌi ̱ ma ̱: sca tucua ti ma ̱ nu nchca tsa jiꞌi̱
ma ̱; siꞌi ñati ̱tlyu lacama̱, siꞌi ñati ̱culiyaꞌ laca
ma ̱ su ndiꞌi̱ ma ̱ chalyuu, sca tucua ti cuꞌma ̱
nu tsoꞌo laca xi jiꞌi̱ ma ̱. 27 La cuiꞌ cuꞌma ̱ nu
nacui ̱nguꞌ chaꞌná tsoꞌoma ̱ tsiyaꞌ ti, nu juani
laca ma ̱ ñati ̱nu ntiꞌ la ycuiꞌNdyosi jiꞌi ̱. Juaꞌa̱
cua ntiꞌ ycuiꞌ Ndyosi ta chaꞌ tyujuꞌu tiꞌ jiꞌi̱
ñati ̱ nu nchca tsa chcuiꞌ, ntiꞌ ycuiꞌ nguꞌ; biꞌ
chaꞌ cua ngusubi Ni jiꞌi ̱ cuꞌma ̱, masi ñati ̱ tiꞌi
laca ma ̱. Loꞌo juaꞌa̱ nduꞌni Ni chaꞌ tyujuꞌu
tiꞌ ñati ̱ nu tlyu tsa cña nchca jiꞌi ̱, ntiꞌ ycuiꞌ
nguꞌ; biꞌ chaꞌ ngusubi Ni jiꞌi ̱ cuꞌma ̱ nu ná
nchca lye jiꞌi̱ ma ̱. 28 Nduꞌni Ni chaꞌ ngaꞌaa
nchca chcuiꞌ tsiyaꞌ ti nu ñati ̱ nu ndulo tsa
jiꞌi ̱ ycuiꞌ ca; biꞌ chaꞌ nsubi Ni jiꞌi̱ nguꞌ tiꞌi,
nsubi Ni jiꞌi̱ nguꞌ nu nxtyí loꞌo ñati ̱ jiꞌi ̱, nsubi
Ni jiꞌi ̱ nguꞌ nu ná sca na ntsuꞌu jiꞌi ̱ tsiyaꞌ ti,
biꞌ nguꞌ laca nu nsubi ycuiꞌ Ndyosi jiꞌi̱ chaꞌ
caca nguꞌ ñati ̱ jiꞌi̱. 29 Juaꞌa̱ ca cuayáꞌ tiꞌ lcaa
na chaꞌ ná tsoꞌo si cuaꞌni tyucuaa tiꞌ na jiꞌi̱
tyaꞌa ñati ̱na, si ndube tiꞌ na jiꞌi ̱ ycuiꞌNdyosi.
30 Ndiꞌya̱ laca chaꞌ: cua nacui ̱ ycuiꞌ Ndyosi
chaꞌ caca stuꞌbachaꞌ jiꞌna loꞌo Jesucristo, loꞌo
juaꞌa̱ cua nda Ni jiꞌi̱ Jesucristo jiꞌna. Masi ná
nchca jiꞌna, pana nu Jesucristo ni, lcaa chaꞌ
nchca jiꞌi̱ ycuiꞌ. Xquiꞌya nu Jesús biꞌ nchca
tsoꞌo cresiya jiꞌna ñati ̱ cuxi na cuentya jiꞌi̱
ycuiꞌNdyosi; xquiꞌya Jesús taca caca na ñati ̱
jiꞌi ̱ ycuiꞌ Ndyosi, chaꞌ Jesús laca nu nguaꞌni
lyaá jiꞌna jiꞌi ̱ nu cuxi. 31 Biꞌ chaꞌ cuaꞌni na
ndiꞌya ̱, ñiꞌya ̱ nu nscua lo quityi cusuꞌ: “Si
ntiꞌ na chcuiꞌ na loꞌo xaꞌ ñati ̱cuentya jiꞌi̱ sca
chaꞌ tlyu, liꞌ tsoꞌo la si chcuiꞌ na jiꞌi̱ chaꞌ tlyu
nu nguaꞌni ycuiꞌ nu Xuꞌna na”. Juaꞌa̱ nacui̱
quityi biꞌ.

2
Ni chaꞌ laca ngujuiꞌi ̱ caꞌa ̱ nguꞌ jiꞌi ̱Cristo lo

crusi
1 Cuꞌma ̱ tyaꞌa ngusñi na chaꞌ jiꞌi̱ Cristo,

tyiꞌu tiꞌ ma ̱ ñiꞌya̱ nguaꞌni naꞌ tya clyo, loꞌo
ndyalaa naꞌ su ndiꞌi ̱ ma ̱ chaꞌ chcuiꞌ naꞌ loꞌo
ma ̱ chaꞌ tsoꞌo nu cua nda ycuiꞌ Ndyosi loꞌo
na, chaꞌ jiꞌi̱ Jesucristo biꞌ; ná quiñaꞌa̱ tsa
chaꞌ tucui nchcuiꞌ naꞌ loꞌo cuꞌma̱ liꞌ, siꞌi chaꞌ
nchca tsanaꞌnchcuiꞌnaꞌ loꞌo cuꞌma ̱ liꞌ. 2Laja
loꞌo ngutiꞌi̱ naꞌ quichi ̱ tyi ma ̱, ngüiñi tiꞌ naꞌ
chaꞌ ná ta naꞌ xi xaꞌ la chaꞌ loꞌo ma ̱ tsiyaꞌ ti;
sca ti chaꞌ jiꞌi̱ ycuiꞌ Jesucristo, la cuiꞌ Cristo
nu ngujuiꞌi̱ caꞌa̱ nguꞌ jiꞌi̱ lo crusi, tsa biꞌ ti
chaꞌ nchcuiꞌ naꞌ loꞌo ma ̱ liꞌ. 3 Loꞌo ndyalaa
naꞌ su ndiꞌi ̱ ma ̱, ngunaꞌa ̱ tya tiꞌ naꞌ ndu ̱ naꞌ
liꞌ; nchcua̱ tya naꞌ chaꞌ ngulacua tsa tiꞌ naꞌ
ni chaꞌ xacui ̱ ma ̱ ꞌna liꞌ. 4 Loꞌo nda naꞌ chaꞌ
biꞌ loꞌo ma ̱, ná ngulana naꞌ quiñaꞌa̱ tsa chaꞌ
nu tyuꞌu tuꞌba naꞌ, ná nguaꞌni naꞌ ñiꞌya̱ nu
nduꞌni ñati ̱ nu nchca tsa chcuiꞌ. Pana cua
nda ycuiꞌ Ndyosi juersa jnaꞌ; cua nchcuiꞌ
naꞌ loꞌo ma ̱ lcaa chaꞌ nu cua nda Xtyiꞌi ycuiꞌ
Ndyosi loꞌo naꞌ, chaꞌ caca cuayáꞌ tsoꞌo tiꞌma ̱.
5 Xquiꞌya cña nu nguaꞌni ycuiꞌ Ndyosi, biꞌ
chaꞌ ngusñi ma ̱ chaꞌ jiꞌi ̱ Jesús liꞌ; siꞌi xquiꞌya
sca chaꞌ nu ngulo hique ti naꞌ chaꞌ nchca tsa
jnaꞌ.

Sca chaꞌ tsoꞌo nu ntiꞌ ycuiꞌ Ndyosi chcuiꞌ
Ni loꞌo ñati ̱

6 Masi juaꞌa̱, cua ntsuꞌu chaꞌ tsoꞌo nu
nchcuiꞌ na loꞌo ñati ̱ nu nduna tsoꞌo chaꞌ jiꞌi ̱
ycuiꞌ Ndyosi; chaꞌ nu nguaꞌya hique ycuiꞌ
Ndyosi laca chaꞌ biꞌ, siꞌi sca chaꞌ nu jlo tiꞌ
ñati ̱ chalyuu. La cuiꞌ ti ná jlo tiꞌ nu laca loo
chalyuu chaꞌ biꞌ, masi cua lijya ̱ tye chaꞌ culo
nguꞌbiꞌ cña. 7CuandaycuiꞌNdyosi chaꞌ tsoꞌo
biꞌ loꞌo na chaꞌ chcuiꞌ na loꞌo ñati.̱ Bilya caca
cuayáꞌ tiꞌ ñati ̱ chalyuu jiꞌi̱ chaꞌ biꞌ tya saꞌni
la, chaꞌ ná ntiꞌ Ni chaꞌ cuna ñati ̱ nu ngua
liꞌ. Pana tya loꞌo bilya tyaꞌ chalyuu, tya liꞌ
ngulacua tiꞌ Ni ñiꞌya ̱ nu cuaꞌni Ni; ngua tiꞌ
ycuiꞌNdyosi chaꞌ cuaꞌni lyaá Ni jiꞌna loꞌo xñi
nachaꞌ jiꞌi ̱ Jesús. Tlyu tsa chaꞌ tsoꞌo caca jiꞌna
liꞌ. 8Ni sca ñati ̱nu laca loo chalyuu, ná ngua
cuayáꞌ tiꞌ nguꞌ chaꞌ biꞌ. Si ngua jlo tiꞌ nguꞌ
chaꞌ biꞌ, ñiꞌya̱ nu ngua tiꞌ ycuiꞌ Ndyosi chaꞌ
cuaꞌni Ni, ná ngujuiꞌi ̱ caꞌa̱ nguꞌ biꞌ jiꞌi̱ Jesús lo
crusi liꞌ, ycuiꞌ Jesús nu Xuꞌna na nu tlyu tsa
chaꞌ tsoꞌo ntsuꞌu jiꞌi̱. 9 Ñiꞌya̱ nu nscua chaꞌ
lo quityi cusuꞌ, juaꞌa̱ laca chaꞌ biꞌ. Ndiꞌya ̱
nchcuiꞌ quityi biꞌ:
Cua nguaꞌni choꞌo ycuiꞌNdyosi chaꞌ tsoꞌo nu

tyacua jiꞌi̱ ñati ̱ nu ntsuꞌu tyiquee jiꞌi ̱
ycuiꞌNi;

laca biꞌ chaꞌ nu bilya ñaꞌa̱ ñati ̱ chalyuu jiꞌi̱,
chaꞌ nu bilya cuna ñati ̱ jiꞌi̱,

ni ná ngulacua tiꞌ nguꞌ chaꞌ caca chaꞌ biꞌ.
10 Pana nu na, nguꞌ tyaꞌa ngusñi na chaꞌ
jiꞌi ̱ Cristo, cua nguluꞌu Ni jiꞌna ñiꞌya̱ caca
chaꞌ tsoꞌo biꞌ xquiꞌya Xtyiꞌi ycuiꞌ Ni nu cua

nda Ni chaꞌ tyanu neꞌ cresiya jiꞌna. Tsoꞌo
tsa ndachaꞌ loo Xtyiꞌi ycuiꞌ Ni jiꞌna lcaa chaꞌ
nu ntsuꞌu tyiquee ycuiꞌ Ndyosi chaꞌ cuaꞌni
Ni nde chalyuu, tsoꞌo tsa jlo tiꞌ na chaꞌ biꞌ
xquiꞌya Xtyiꞌi ycuiꞌNi.

11Nuñati ̱chalyuunani, hique ti nantsuꞌu
coꞌo lcaa chaꞌ nu ntsuꞌu tyiquee na; sca ti
ycuiꞌ na loꞌo ycuiꞌ Ndyosi caca jlo tiꞌ na lcaa
chaꞌ nu nclyacua tiꞌ na. Loꞌo juaꞌa̱ laca ycuiꞌ
Ndyosi, sca ti Xtyiꞌi ycuiꞌ Ni jlo tiꞌ lcaa chaꞌ
nu ntsuꞌu tyiquee Ni. 12 Siꞌi sca cuiꞌi ̱ cuxi nu
ntsuꞌu nde chalyuu ti laca Xtyiꞌi nu cua nda
Ni chaꞌ tyanu neꞌ cresiya jiꞌna juani; na cua
nda Ni Xtyiꞌi ycuiꞌ Ni jiꞌna, chaꞌ cua ngusñi
na chaꞌ jiꞌi ̱ Ni. Loꞌo juaꞌa̱ xquiꞌya Xtyiꞌi ycuiꞌ
Ni caca cuayáꞌ tiꞌ na lcaa cña tsoꞌo nu nduꞌni
Ni neꞌ cresiya jiꞌna. 13 Nu loꞌo cachaꞌ na
chaꞌ tsoꞌo nu jiꞌi ̱ ycuiꞌ Ndyosi biꞌ jiꞌi̱ ñati ̱ jiꞌi ̱
ycuiꞌNi, nu nguꞌ nu ntsuꞌu Xtyiꞌi ycuiꞌNi neꞌ
cresiya jiꞌi ̱, liꞌ clyana na sca chaꞌ nu chcuiꞌ
na, sca chaꞌ nu ta Xtyiꞌi ycuiꞌ Ni loꞌo na; ná
clyana na quiñaꞌa̱ tsa chaꞌ chcuiꞌ na ñiꞌya̱ nu
nduꞌni ñati ̱nu nchca tsa jiꞌi ̱ ycuiꞌ ca nguꞌ.

14Pana ñati ̱nu ná stuꞌba chaꞌ jiꞌi ̱ loꞌo ycuiꞌ
Ndyosi ni, ná taca ca cuayáꞌ tiꞌ nguꞌ biꞌ ni
sca cña nu nduꞌni ycuiꞌ Ndyosi cuentya jiꞌi ̱
Xtyiꞌi ycuiꞌ Ni; ná nchca ca cuayáꞌ tiꞌ nguꞌ
biꞌ jiꞌi̱ chaꞌ biꞌ tsiyaꞌ ti. Sca ti si ntsuꞌu Xtyiꞌi
ycuiꞌNdyosi neꞌ cresiya jiꞌna, liꞌ caca cuayáꞌ
tiꞌ na ni chaꞌ laca biꞌ, biꞌ chaꞌ ná sca chaꞌ laca
ntiꞌ nguꞌ biꞌ. 15 Taca ca cuayáꞌ tiꞌ na ñiꞌya ̱
ndyuꞌu lcaa chaꞌ si cua ntsuꞌu Xtyiꞌi ycuiꞌ
Ndyosi neꞌ cresiya jiꞌna, loꞌo liꞌná taca xacui ̱
nguꞌ xi xaꞌ la chaꞌ jiꞌna. 16 Ndiꞌya ̱ nscua lo
quityi jiꞌi ̱ ycuiꞌNdyosi: “¿Tilaca nchca cuayáꞌ
tiꞌni chaꞌ lacanundaꞌyahiqueycuiꞌNdyosi?
¿Ha caca jiꞌna ta na sca cui ̱i̱ loꞌo Ni?” nacui ̱
quityi. Pana nu na ni, xquiꞌya Xtyiꞌi ycuiꞌ
Ndyosi cua ngujui chaꞌ jiꞌna ni chaꞌ laca nu
nclyacua tiꞌ ycuiꞌ Cristo.

3
Sca ti cña jiꞌi ̱ ycuiꞌ Ndyosi nduꞌni ca taꞌa

nguꞌ nu nguluꞌu chaꞌ jiꞌi ̱ Jesús
1 Cuꞌma tyaꞌa ngusñi na chaꞌ jiꞌi ̱ ycuiꞌ

Ndyosi, tyucui tyempo loꞌo ngutiꞌi̱ naꞌ ca slo
ma ̱ nu ngua tya liꞌ, ná ngua ꞌna chcuiꞌ naꞌ
lcaa chaꞌ nu ngua tiꞌ naꞌ chcui̱ꞌ loꞌo ma ̱, chaꞌ
bilya xñi tsoꞌoma ̱ chaꞌ jiꞌi̱ Xtyiꞌi ycuiꞌNdyosi
nu nda Ni jiꞌna. Xti ti chaꞌ nchcuiꞌ naꞌ loꞌo
ma ̱ liꞌ, chaꞌ ñaꞌa̱ ti cuxi ti ngulacua tiꞌ ma ̱.
Ñiꞌya̱ laca nu sube cuañiꞌ, juaꞌa̱ ngua cuꞌma ̱,
chaꞌ bilya xñi tsoꞌo ma ̱ chaꞌ jiꞌi̱ ycuiꞌ Ndyosi;
2biꞌ chaꞌ tiyaꞌ ti nguluꞌu naꞌ scaa chaꞌ jiꞌi ̱ma ̱.
Ñiꞌya̱ laca loꞌo sca cubiꞌ cuañiꞌ, styiꞌ xtyaꞌa̱
ti ntyiꞌ cubiꞌ biꞌ, chaꞌ ná nchca cacu tsoꞌo;
juaꞌa̱ ngua cuꞌma ̱, chaꞌ ná ngua cuna tsoꞌo
ma ̱ scaa chaꞌ. Masi juani tya lyiji cuaꞌni yala
ma ̱ chaꞌ ca tsaꞌa ̱ tsoꞌo ma ̱, 3 chaꞌ ñaꞌa ̱ ti tya
ndiya la tiꞌma ̱ ñaꞌa̱ chaꞌ cuxi nu ndyuꞌni ñati ̱
chalyuu. Nu loꞌo liyeꞌ tiꞌ ma ̱ jiꞌi̱ tyaꞌa ñati ̱

ma ̱, nu loꞌo lye nxu̱u̱ tyaꞌa ma ̱, tyaca ̱ꞌ tyijyuꞌ
chaꞌ ndiya la tiꞌ ma̱ chaꞌ cuxi nu ntsuꞌu nde
chalyuu. Tya nduꞌnima ̱ ñiꞌya̱ nu nduꞌni ñati ̱
cuxi. 4Nu loꞌo ñacui ̱ sca nguꞌ tyaꞌa ma ̱ chaꞌ
ndiꞌya̱: “Ñati ̱ jiꞌi̱ Pablo laca ya”, cuati ñacui ̱
xaꞌ la nguꞌ tyaꞌa ma ̱ chaꞌ ndiꞌya̱: “Ñati ̱ jiꞌi̱
Apolos laca ya”, ñiꞌya̱ nduꞌni ñati ̱cuxi, juaꞌa̱
nduꞌni ma ̱ liꞌ.

5 ¿Tilaca laca nu Apolos biꞌ lacua? ¿Tilaca
laca naꞌ lacua? ¿Ha siꞌi cña jiꞌi ̱ ycuiꞌ Ndyosi
ndyuꞌni ca taꞌa ya? ¿Ha siꞌi xquiꞌya chaꞌ nda
ya chaꞌ loꞌo ma̱, biꞌ chaꞌ ngusñi ma ̱ chaꞌ jiꞌi̱
Cristo liꞌ? Cua laca cña ndyuꞌni scaa ya, la
cuiꞌ cña ñiꞌya̱ nu cua nda ycuiꞌ nu Xuꞌna na
chaꞌ cuaꞌni ya. 6Ñiꞌya̱ laca sca ñati ̱nu cataa
sca siꞌyu, loꞌo liꞌ chaca laca nu suꞌba hitya
su̱u̱ na cuiñii biꞌ, juaꞌa̱ laca cuare loꞌo ma ̱;
naꞌ laca ̱ nu ya̱a̱ ndachaꞌ naꞌ chaꞌ biꞌ jiꞌi̱ ma ̱
su clyo, loꞌo tiyaꞌ la liꞌ ñaaApolos nda la chaꞌ
biꞌ loꞌo ma ̱. Pana sca ti ycuiꞌ Ndyosi laca nu
nduꞌni chaꞌ tyanu tsoꞌochaꞌbiꞌneꞌ cresiya jiꞌi̱
ma ̱; 7 ná nduꞌni chaꞌ tilaca laca nu cua nda
chaꞌ biꞌ loꞌo ma ̱ tya clyo la, ná nduꞌni chaꞌ
tilaca laca nu tya nda la chaꞌ biꞌ loꞌo ma ̱ ca
tiyaꞌ la. Sca ti ycuiꞌNdyosi laca nu ndulo tsa
chaꞌ jiꞌi̱, chaꞌycuiꞌNdyosi lacanunduꞌni chaꞌ
tyanu tachaa chaꞌ jiꞌi̱ Ni neꞌ cresiya jiꞌi̱ ma̱.
8 Sca ti cuayáꞌ nduꞌni ya loꞌo tyaꞌa ya, masi
nda ya chaꞌ loꞌo cuꞌma ̱ su clyo, masi nclyuꞌu
tsoꞌo la ya chaꞌ biꞌ jiꞌi ̱ ma ̱ ca tiyaꞌ la. Ycuiꞌ
Ndyosi ni, tya ta la Ni chaꞌ tsoꞌo jiꞌi ̱ ya, tsa
ñaꞌa̱ nu ndyuꞌni tsoꞌo ya cña jiꞌi ̱ Ni. 9 Tyaꞌa
ndyuꞌni ya cña jiꞌi̱ ycuiꞌ Ndyosi laca cuare;
loꞌo cuꞌma ̱ ni, nduꞌni Ni cña neꞌ cresiya jiꞌi̱
ma ̱, cña jiꞌi̱ ycuiꞌNdyosi laca biꞌ.
Loꞌo juaꞌa̱ taca ta naꞌ chaca cui ̱i̱ loꞌo ma ̱

juani: ñiꞌya̱ si laca ma ̱ sca niꞌi̱ tonu, juaꞌa̱
laca ma̱ cuentya jiꞌi ̱ ycuiꞌ Ndyosi; 10 loꞌo
naꞌ, ñiꞌya̱ ntiꞌ sca cuityi niꞌi̱ cuentya jiꞌi ̱ ycuiꞌ
Ndyosi, juaꞌa ̱ laca naꞌ loꞌo cuꞌma ̱, laja loꞌo
nclyuꞌu naꞌ jiꞌi ̱ ma ̱ chaꞌ jiꞌi̱ ycuiꞌ Ni. Ndiꞌya̱
ndyuꞌni naꞌ loꞌo ma ̱: ñiꞌya̱ ntiꞌ si cua ngusta
tsoꞌo naꞌ quiyaꞌ sca niꞌi ̱, loꞌo liꞌ ndyalaa xaꞌ
la nguꞌ cuityi chaꞌ cuaꞌni lyiji nguꞌ chaꞌ tyaꞌ
niꞌi ̱ biꞌ, biꞌ laca ñati ̱nu tyaꞌa ndyaꞌa ̱ naꞌ cña
nu cua nguluꞌu tsoꞌo la jiꞌi ̱ ma ̱. Lcaa nguꞌ
cuityi ngaꞌa̱ chaꞌ culacua tiꞌ clyo ñiꞌya ̱ ñaꞌa̱
xana tyaꞌniꞌi ̱; loꞌo juaꞌa ̱ lcaa ya tyaꞌandyuꞌni
ya cña, ngaꞌa ̱ chaꞌ cuiꞌya tsoꞌo ya cuentya
ñiꞌya̱ nu caca culuꞌu tsoꞌo la ya chaꞌ biꞌ jiꞌi̱
ñati.̱ 11 Juaꞌa ̱ laca chaꞌ lacua: cua laca ngusta
ycuiꞌ Ndyosi jiꞌi̱ Jesucristo, chaꞌ sca ti yu biꞌ
caca su ̱u̱ lcaa chaꞌbiꞌ, chaꞌycuiꞌ Jesús lacanu
ntucuaquiyaꞌ chaꞌnucuangusñina jiꞌi̱ ycuiꞌ
Ndyosi Sti na; ngaꞌaa ntsuꞌu xaꞌ la joꞌó xaꞌ la
ñati ̱nu laca su̱u̱ chaꞌ biꞌ. 12Ntsuꞌu nguꞌ tyaꞌa
na nu nclyuꞌu tsoꞌo la jiꞌi̱ lcaa tyaꞌa na, ñiꞌya̱
ntiꞌ si cuiñáchcanguꞌ scaniꞌi̱ tsoꞌo, ñiꞌya̱ laca
si tyaꞌ niꞌi̱ biꞌ masi loꞌo oro, masi loꞌo plata,
masi loꞌo quee ndubi nu quiñaꞌa̱ tsa ngaꞌa̱
tyaꞌ niꞌi̱ biꞌ. Pana ntsuꞌu xaꞌ la nguꞌ tyaꞌa

na nu cuxi la nclyuꞌu jiꞌi ̱ tyaꞌa, ñiꞌya̱ laca si
cuiñá chca nguꞌ sca niꞌi ̱ yaca ti, nu cantaꞌ
ti tyaꞌ loꞌo quii loꞌo quixi̱i ̱ ti. 13 Tiyaꞌ la liꞌ
loꞌo ca̱a̱ Jesucristo chaca quiyaꞌ chaꞌ cuaꞌni
cuayáꞌ jiꞌi ̱ ñati ̱ chalyuu, liꞌ quijeloo chaꞌ jiꞌi̱
ycuiꞌ Ndyosi ñiꞌya ̱ ñaꞌa̱ cña nu nguaꞌni scaa
nguꞌ. Tsa̱ biꞌ tsaa cña nu nguaꞌni scaa ñati ̱
lo sca quiiꞌ tlyu, chaꞌ cuaꞌni cuayáꞌ Ni jiꞌi ̱;
si tyaqui ̱ cña biꞌ, ná tsoꞌo ngua cña biꞌ liꞌ; si
ná tyaqui̱, liꞌ caca cuayáꞌ tiꞌ Ni chaꞌ tsoꞌo tsa
cña biꞌ liꞌ. 14Nu loꞌo talo cña nu nguaꞌni sca
ñati ̱ loꞌo cua ndyaa lo quiiꞌ biꞌ, liꞌ ta Ni chaꞌ
tsoꞌo nu tyacua jiꞌi ̱ ñati ̱ biꞌ. 15 Cuati ñati ̱ nu
tyaqui ̱ cña jiꞌi̱ lo quiiꞌ biꞌ, ngaꞌaa ñaꞌa ̱ nguꞌ jiꞌi̱
liꞌ; chcunaꞌ cñabiꞌ tsiyaꞌ ti. Pana tya culaáNi
jiꞌi ̱ nguꞌ biꞌ, masi tya xi tya lyiji chaꞌ tyaqui ̱
ycuiꞌ nguꞌ.

16-17Nu laa tlyu su nduꞌni tlyu nguꞌ judío
jiꞌi ̱ ycuiꞌ Ndyosi tyacaꞌa tsa jiꞌi̱ Ni laca biꞌ,
chaꞌ cuentya jiꞌi̱ Ni ndyaꞌ niꞌi̱ biꞌ; tyaala tsa
ycuiꞌ Ni si cuaꞌni ñuꞌu̱ ñati ̱ jiꞌi ̱ laa biꞌ. Loꞌo
cuꞌma ̱ ni, tyucui ñaꞌa ̱ taju cuꞌma̱ nu ngusñi
ma ̱ chaꞌ jiꞌi ̱ Cristo, tyacaꞌa tsa ma ̱ cuentya
jiꞌi ̱ ycuiꞌ Ndyosi; na cua ndyanu Xtyiꞌi ycuiꞌ
Ndyosi neꞌ cresiya jiꞌi̱ ma ̱. Loꞌo juaꞌa̱ cuaꞌni
tye ycuiꞌNi jiꞌi̱ cuañaꞌa̱ ca ñati ̱nu cuaꞌni ñuꞌu̱
tyucui̱i ̱ jiꞌi̱ scañati ̱nu tyaꞌangusñina chaꞌ jiꞌi̱
Jesús.

18 Cua ngusñi na chaꞌ jiꞌi ̱ Cristo, biꞌ chaꞌ
tsoꞌo la si ná cñiloꞌo na jiꞌi̱ ycuiꞌ ca na chaꞌ
ngua tsa jiꞌna, ñiꞌya̱ nduꞌni ñati ̱ chalyuu nu
ngua tsa jiꞌi̱ nguꞌ. Ná tsoꞌo si juaꞌa̱ nclyacua
tiꞌ na; ngaꞌa̱ chaꞌ culacua tiꞌ na chaꞌ ná ngua
jiꞌna tsiyaꞌ ti, loꞌo liꞌ taca cuaꞌni ycuiꞌNdyosi
chaꞌ caꞌya sca chaꞌ liñi hique na. 19 Masi
nduꞌni ñati ̱ chalyuu chaꞌ ngua tsa jiꞌi ̱, chaꞌ
tsoꞌo tsa nclyacua tiꞌ nguꞌ, siꞌi juaꞌa ̱ ntiꞌ ycuiꞌ
Ndyosi ñaꞌa̱ Ni jiꞌi̱ nguꞌ biꞌ; ná tsoꞌo tsiyaꞌ
ti chaꞌ nu nchcuiꞌ ñati ̱ chalyuu ntiꞌ Ni. Cua
nscua sca chaꞌ lo quityi cusuꞌ nu nchcuiꞌ
ndiꞌya ̱: “Nduꞌni ycuiꞌ Ndyosi chaꞌ quichi ̱
yaa chaꞌ hique ñati ̱ chalyuu, masi tsoꞌo tsa
nduꞌninguꞌntiꞌnguꞌ”, nacui̱ lo quityi. 20Loꞌo
ndiꞌya ̱ laca chaꞌnunscua chaca seꞌi̱ lo quityi
biꞌ: “Cua jlo tiꞌ ycuiꞌ Ndyosi chaꞌ ná tsoꞌo
tsiyaꞌ ti chaꞌ nu nchcuiꞌ ñati ̱ chalyuu nu
nchca tsa jiꞌi ̱ nduꞌni”. 21 Biꞌ chaꞌ ngaꞌaa
cuaꞌni tyixi ma̱ loꞌo tyaꞌa ma ̱, ngaꞌaa tyuꞌu
lcaꞌa̱ tsa ma ̱ jiꞌi ̱ sca ti ñati ̱ tyaꞌa ya. Cuentya
jiꞌi ̱ cuꞌma ̱ laca cua ñaꞌa̱ ca tyaꞌa ndyuꞌni ya
cña, 22 masi naꞌ, masi Apolos, masi Pedro;
loꞌo juaꞌa̱ cuentya jiꞌi̱ cuꞌma ̱ laca cua ñaꞌa̱ ca
chaꞌ nu ndyaca nde chalyuu, masi luꞌú na,
masi cua ngujuii na, masi sca chaꞌ nu ndy-
aca juani,masi sca chaꞌnu caca tyemponde
loo la; cuentya jiꞌi̱ cuꞌma ̱ laca lcaa chaꞌ nu
ndyacandechalyuu lacua. 23Panacuꞌma̱ni,
cuentya jiꞌi̱ Cristo lacama ̱; loꞌo nu Cristo biꞌ,
cuentya jiꞌi̱ ycuiꞌNdyosi laca Ni.

4

Cristo laca nu nda cña biꞌ jiꞌi ̱Pablo loꞌo jiꞌi ̱
tyaꞌa ndyaꞌa ̱ yu cña

1 Ngaꞌa̱ chaꞌ tyiꞌu tiꞌ ma ̱ chaꞌ cña jiꞌi̱ ycuiꞌ
Cristo ndyuꞌni ya. Na ndiꞌya lo ya cña chaꞌ
culuꞌu ya jiꞌi ̱ ñati ̱ lcaa chaꞌ nu cua nguluꞌu
ycuiꞌ Ndyosi jiꞌi ̱ ya; sca chaꞌ nu bilya cuna
ñati ̱chalyuu tsiyaꞌ ti, biꞌ laca chaꞌ nu culuꞌu
ya jiꞌi̱ nguꞌ. 2 Loꞌo ñati ̱nu cuiꞌya loo sca cña
ni, lcaa tsa̱ngaꞌa̱ chaꞌ tyiꞌu tiꞌnguꞌ jiꞌi ̱ lcaacña
nu culo xuꞌna nguꞌ jiꞌi ̱ nguꞌ. 3 Cuentya jnaꞌ,
ná ntsi̱i̱ naꞌ jiꞌi̱ ma ̱, ná ntsi̱i ̱ naꞌ jiꞌi ̱ cua ñaꞌa ̱
ca chaꞌ nu chcuiꞌ ma ̱ jnaꞌ; masi chcuiꞌ cua
ñaꞌa̱ ca ñati ̱chalyuu jnaꞌ, ná ntsi ̱i̱ naꞌ jiꞌi̱ nguꞌ
tsiyaꞌ ti. Ná sca chaꞌ cuxi ntsuꞌu jnaꞌ si ntiꞌ
nguꞌ sta nguꞌ quiꞌya ꞌna, ntiꞌ naꞌ; 4 loꞌo juaꞌa ̱
cuentya jiꞌi̱ ycuiꞌNdyosi, ná ntsuꞌu chaꞌ cuxi
nu nguaꞌni naꞌ, ntiꞌ naꞌ. Pana ná ñacui ̱ naꞌ
chaꞌ ná ntsuꞌu chaꞌ sta Ni quiꞌya ꞌna tsiyaꞌ ti,
sca ti ycuiꞌ Ndyosi nu Xuꞌna na taca cuaꞌni
cuayáꞌ Ni jnaꞌ ca loꞌo tye chalyuu. 5 Loꞌo
juaꞌa̱ cuꞌma ̱, ná yala tsa clyacua tiꞌ ma ̱ chaꞌ
sta ma ̱ quiꞌya jiꞌi̱ sca ñati;̱ jatya ma ̱ ñaꞌa ̱
cuayáꞌ ca ̱a̱ ycuiꞌ nu Xuꞌna na, biꞌ laca nu
cuaꞌni cuayáꞌ jiꞌi̱ ca taꞌa na. Liꞌ culotu̱ Ni jiꞌi ̱
lcaa chaꞌ cuxinuntsuꞌucuaana tineꞌ cresiya
jiꞌna, masi sca chaꞌ nu ná ntiꞌ na cachaꞌ na
jiꞌi ̱ tyaꞌa ñati ̱ chalyuu na. Juaꞌa ̱ cachaꞌ Ni
lcaa chaꞌ nu ntsuꞌu neꞌ cresiya jiꞌi̱ lcaa ñati ̱
chalyuu, loꞌo liꞌ ta Ni nu tsoꞌo jiꞌna, cua ñaꞌa ̱
ca chaꞌ tsoꞌo nu ñacui ̱Ni chaꞌ tyacua jiꞌi̱ scaa
na.

6Nchcuiꞌ naꞌ chaꞌ biꞌ loꞌo cuꞌma ̱ chaꞌ taca
tyiꞌi̱ tsoꞌo ti ma ̱. Cua nchcuiꞌ tsa naꞌ jiꞌi̱ tyu-
cuaa ya, naꞌ loꞌo Apolos, chaꞌ taca culacua
xi tiꞌ ma ̱ ñiꞌya̱ ntsuꞌu chaꞌ jiꞌi̱ ya; juaꞌa̱ caca
cuayáꞌ tiꞌ ma ̱ chaꞌ ná tsoꞌo xñi ma ̱ xi xaꞌ la
chaꞌ, nu siꞌi ñiꞌya̱ nu nscua lo quityi chaꞌ jiꞌi ̱
ycuiꞌ Ndyosi. Ná tsoꞌo chaꞌ chcuiꞌ tsoꞌo ma ̱
loꞌo sca yu tyaꞌa ya nu lcaꞌa̱ tsa ma ̱ jiꞌi ̱, loꞌo
liꞌ cuaꞌni xñaꞌa̱ ma ̱ loꞌo chaca yu tyaꞌa ya.
7 ¿Ni chaꞌ laca chaꞌ ndulo tsa chaꞌ jiꞌi̱ ycuiꞌ
ma ̱ cuentya jiꞌi̱ ma ̱, pana ná ndube tiꞌma ̱ jiꞌi ̱
xaꞌ ñati?̱ Ycuiꞌ Ndyosi cua nda lcaa na nu
ntsuꞌu jiꞌi̱ ma ̱, lcaa cña nu nchca jiꞌi̱ ma ̱; biꞌ
chaꞌ lacua ná ntsuꞌu chaꞌ cuaꞌni tyucuaa tiꞌ
ma ̱ jiꞌi ̱ tyaꞌa ma ̱. Siꞌi xquiꞌya cña nu ndyuꞌni
ycuiꞌ ma̱ ngutsaꞌa̱ chalyuu jiꞌi̱ ma ̱, xquiꞌya
ycuiꞌ Ndyosi cua laca ma ̱ ñiꞌya̱ nu laca ma ̱
juani.

8 Nduꞌni ma ̱ chaꞌ ndulo tsa chaꞌ jiꞌi̱ ycuiꞌ
ma ̱, ngaꞌaa ntsuꞌu na nu lyiji jiꞌi ̱ ma ̱ tsiyaꞌ
ti, ntiꞌma ̱; ndyuꞌni ma ̱ ñiꞌya̱ nu nduꞌni nguꞌ
culiyaꞌ, ndiꞌi̱ ma ̱ ñiꞌya̱ ndiꞌi̱ nu laca loo cha-
lyuu. Loꞌo cuare ni, siꞌi ñati ̱ tlyu laca ya, ntiꞌ
ma ̱. Pana si chañi chaꞌ laca ma ̱ loo jiꞌi ̱ ya,
¿ha ná ta ma ̱ chacuayáꞌ masi caca stuꞌba xi
chaꞌ jiꞌi ̱ ya loꞌo ma ̱ liꞌ, chaꞌ loꞌo ya caca ya
ñati ̱ tlyu liꞌ? 9 Ntiꞌ naꞌ chaꞌ cua nguxtyanu
ycuiꞌ Ndyosi jiꞌi̱ cuare, masi clyo ngulo Ni
cña jiꞌi̱ ya chaꞌ tsaa ya tyijyuꞌ chaꞌ chcuiꞌ ya
chaꞌ jiꞌi ̱ Ni; pana nu juani tyanu chu ̱ꞌ la ya
jiꞌi ̱ lcaa nguꞌ tyaꞌa na, ñiꞌya̱ laca preso nu

tyiqueeꞌ ntajatya chaꞌ cujuii nguꞌ jiꞌi̱. Cua
laca ya sca cuxeꞌ, masi ñaꞌa̱ ñati ̱chalyuu jiꞌi ̱
ya, masi xca̱ nu ntsuꞌu jiꞌi ̱ ycuiꞌ Ndyosi nde
cua ̱ ñaꞌa̱ jiꞌi ̱ ya. 10 ¡Xquiꞌya ycuiꞌ Cristo tonto
tsa ya tuꞌni! Loꞌo cuꞌma ̱ ni, ntiꞌma ̱ chaꞌ tsoꞌo
tsa jlo tiꞌma ̱ chaꞌ jiꞌi̱ Cristo. ¡Xti la cña nchca
jiꞌi̱ cuare, nguula la cña nchca jiꞌi ̱ cuꞌma ̱ ntiꞌ
ma ̱! ¡Chiyaꞌa̱ la nduꞌni nguꞌ loꞌo cuare tuꞌni;
chi ̱ la nduꞌni nguꞌ loo cuꞌma̱! 11Masi la cuiꞌ
tyempo juani ti ntsuꞌu quiyaꞌ loꞌo ná ndyiji
na cacu ya, ná ndyiji na coꞌo ya, masi lateꞌ
cusu ̱ lacuꞌ ya ntsuꞌu quiyaꞌ; ntyijiꞌi ̱ nguꞌ jiꞌi ̱
ya, ni ná ntsuꞌu tyi cua, xcuiꞌ na ndyaꞌa̱ yuꞌu
ti ya. 12 Tiꞌi̱ tsa cña nu nduꞌni ya chaꞌ caja
ñiꞌya̱ nu tyiji ̱ yuꞌu jiꞌi ̱ ya chalyuu. Nu loꞌo tiꞌí
tsa chaꞌ nu nda nguꞌ loꞌo ya, ná nsacui̱ tuꞌba
ya jiꞌi ̱ nguꞌ; tsoꞌo ti nchcuiꞌ ya loꞌo nguꞌ liꞌ.
Loꞌonduꞌni lyaꞌ tiꞌnguꞌ jiꞌi̱ ya, ndalo ya liꞌ; ná
nsacui ̱yaꞌya jiꞌi̱ nguꞌ tsiyaꞌ ti. 13Masi chiyaꞌa̱
tsa nchcuiꞌ nguꞌ loꞌo ya, ndalo tyiquee ya jiꞌi ̱
nguꞌ liꞌ, nxaalaꞌ ya chaꞌ jiꞌi ̱ nguꞌ. Masi juani
ñaꞌa̱ ti tya ndyuꞌni cuxi ñati ̱ loꞌo cua, ñiꞌya ̱ si
laca ya nanaꞌ nu ndyanu lo hitya yuu; ñiꞌya ̱
ntiꞌ sca nguti nu nchcua̱a ̱ nguꞌ, juaꞌa̱ laca ya
chaꞌ ná ntsuꞌu cuentya ya tsiyaꞌ ti, nduꞌni
nguꞌ loꞌo tyaꞌa nguꞌ.

14Loꞌo nscua naꞌ quityi re, ná ntiꞌ naꞌ chaꞌ
ca tyujuꞌu tiꞌ ma ̱; tsa biꞌ ti chaꞌ ntiꞌ naꞌ chaꞌ
cuaꞌa naꞌ jiꞌi̱ ma ̱ chaꞌ ná cuaꞌni tyixi ma ̱ loꞌo
ya. Na tyacaꞌacuꞌma ̱ jnaꞌñiꞌya̱ si lacama ̱ sñiꞌ
naꞌ. 15Ntsuꞌu tsa nguꞌ tyaꞌa ntsuꞌu chaꞌ jiꞌna
loꞌoCristonu taca xtyucuanguꞌ jiꞌi̱ ma ̱, pana
sca ti naꞌ nduꞌni naꞌ ñiꞌya̱ nu nduꞌni sti ma ̱,
chaꞌ ndye ndachaꞌ naꞌ chaꞌ tsoꞌo nu cua nda
Jesucristo loꞌo na jiꞌi̱ ma ̱; xquiꞌya naꞌ ngusñi
ma ̱ chaꞌ jiꞌi̱ Jesús. 16Biꞌ chaꞌ juani nchcuiꞌ tsa
naꞌ loꞌoma ̱ chaꞌ cuaꞌni ma ̱ ñiꞌya̱ nu cua naꞌa̱
ma ̱ chaꞌ nduꞌni naꞌ.

17 Juani nda naꞌ jiꞌi̱ yu Timoteo lijya ̱ yu ca
su ndiꞌi ̱ ma ̱, chaꞌ laca nu Timoteo biꞌ ñiꞌya ̱
laca sca sñiꞌnaꞌ, chaꞌ tyacaꞌa tsa yu ꞌna; juaꞌa̱
tsoꞌo tsa ngusñi yu chaꞌ jiꞌi ̱ Jesucristo. Lcaa
seꞌi̱ su ndyaꞌa̱ naꞌ slo taju ñati ̱ jiꞌi ̱ Jesús nu
ndiꞌi̱ sca quichi̱, ca biꞌ nclyuꞌu naꞌ ñaꞌa ̱ chaꞌ
tsoꞌo nu ngaꞌa̱ chaꞌ cuaꞌni na chalyuu nu
loꞌo cua ngusñi na chaꞌ jiꞌi ̱ Jesucristo; juaꞌa̱
nduꞌninaꞌ tyucui tyempoxquiꞌya Jesucristo.
Loꞌo Timoteo cachaꞌ yu jiꞌi̱ ma ̱ chaꞌ juaꞌa̱
nduꞌni naꞌ. 18 ¿Ni cña nduꞌni xi nguꞌ tyaꞌama ̱
nu lye tsa nduꞌni tyucuaa tiꞌ jiꞌi ̱ tyaꞌa ma ̱?
Ná ca̱a̱ naꞌ ca quichi ̱ Corinto sloma̱, ntiꞌma ̱.
19 Pana ná cube tiꞌ ma̱, ca̱a̱ naꞌ yala ti ca su
ndiꞌi̱ ma ̱ chacuayáꞌ jiꞌi ̱ycuiꞌNdyosi nuXuꞌna
na. Loꞌo liꞌ quijeloo chaꞌ jiꞌi̱ ma ̱ jnaꞌ, nu loꞌo
ñaꞌa̱ naꞌ ñiꞌya ̱ ndyuꞌni nu nguꞌ tyixi biꞌ; siꞌi
na ntucuá naꞌ jiꞌi ̱ nguꞌ xquiꞌya chaꞌ nu nda
ti nguꞌ biꞌ liꞌ. 20 Ná taca tyatí ̱ yuꞌu na chaꞌ
jiꞌi̱ ycuiꞌ Ndyosi chaꞌ laca Ni loo jiꞌna si na
nchcuiꞌ ti na chaꞌ jiꞌi ̱ Ni; na cua ntiꞌ Ni chaꞌ
cuaꞌni na cña jiꞌi̱ Ni, tsa ñaꞌa̱ cña nu nduꞌni
ycuiꞌ Ni. 21 Cua jlo tiꞌ naꞌ chaꞌ tsoꞌo la caca
jiꞌi̱ ma ̱ si tsoꞌo ti tyuꞌu tyiquee naꞌ ñaꞌa̱ naꞌ jiꞌi ̱

ma ̱ loꞌo tyalaa naꞌ ca slo ma ̱; tsoꞌo la si tsoꞌo
ti chcuiꞌ naꞌ loꞌo cuꞌma ̱ liꞌ. Ná tsoꞌo ca tiꞌma ̱
si ta naꞌ chaꞌ cusu ̱u̱ loꞌoma ̱ liꞌ.

5
Ngaꞌa ̱ chaꞌ culoꞌo nguꞌ jiꞌi ̱ tyaꞌa nguꞌ nu

nguaꞌni chaꞌ cuxi
1Cua ngujui chaꞌ ꞌna, cua ndyuna naꞌ chaꞌ

subaꞌ tsa nguaꞌni sca ñati ̱ tyaꞌa ngusñi ma ̱
chaꞌ jiꞌi̱ Jesucristo; nguaꞌni yu sca cña nu
cuxi tsa. Pananinguꞌxaꞌ tsuꞌ, nánduꞌninguꞌ
tsa lo cua chaꞌ cuxi, masi ná ndaquiyaꞌ nguꞌ
jiꞌi̱ ycuiꞌ Ndyosi tsiyaꞌ ti. Ndiꞌya̱ cña nguaꞌni
yu: nguaꞌa̱ yu loꞌo xtyaꞌa̱ miñaꞌa̱ yu. 2 Loꞌo
ñaꞌa̱ ti tya nduꞌni tyucuaa tiꞌma ̱ jiꞌi̱ tyaꞌama̱,
masi ngaꞌa̱ chaꞌ ca xñiꞌi ̱ tsa tiꞌ ma ̱ xquiꞌya
chaꞌ cuxi biꞌ. Ngaꞌa̱ tsa chaꞌ culoꞌo ma ̱ jiꞌi̱
ñati ̱ nu nguaꞌni chaꞌ cuxi biꞌ, chaꞌ ngaꞌaa
tyaꞌa̱ yu stuꞌba ti loꞌo cuꞌma ̱. 3 Sca ti cuayáꞌ
ndyuꞌu chaꞌ, masi ná ndiꞌi̱ naꞌ loꞌo ma ̱ juani
chaꞌ cuaꞌni cuayáꞌ naꞌ jiꞌi̱ yu biꞌ; pana cacua
tsa slo cuꞌma ̱ ndiꞌi̱ naꞌ, ntiꞌ naꞌ, xquiꞌya chaꞌ
ndyiꞌu tsa tiꞌ naꞌ jiꞌi̱ ma ̱. Cua laca ngusta
naꞌ quiꞌya jiꞌi̱ ñati ̱ nu nguaꞌni chaꞌ cuxi biꞌ.
4 Biꞌ chaꞌ lacua tyuꞌu tiꞌi̱ ma ̱ tsa tlyu ti ma ̱
chacuayáꞌ jiꞌi̱ Jesús nu Xuꞌna na, chaꞌ cuaꞌni
cuayáꞌma ̱ jiꞌi ̱ yu biꞌ yala ti. Sca ti chaꞌ ntsuꞌu
tyiquee naꞌ loꞌo ma ̱, loꞌo juaꞌa̱ cua nda ycuiꞌ
Jesucristo chacuayáꞌ chaꞌ cuaꞌni ma ̱ juaꞌa̱.
5 Liꞌ xtyanu ma ̱ jiꞌi ̱ yu biꞌ yaꞌ nu xñaꞌa ̱. Masi
quiñuꞌu̱ ycuiꞌ yu liꞌ, quiñuꞌu̱ chaꞌ jiꞌi ̱ yu su
ndiꞌi ̱ yu chalyuu, pana ca loꞌo tye chalyuu,
ca liꞌ cuaꞌni lyaá ycuiꞌ nu Xuꞌna na jiꞌi̱ yu,
quiꞌya Ni cresiya jiꞌi ̱ yu.

6 Siꞌi chaꞌ tsoꞌo nduꞌni ma ̱ chaꞌ nduꞌni tyu-
cuaa tiꞌ ma ̱ jiꞌi̱ tyaꞌa ma ̱. ¿Ha ná jlo tiꞌ ma ̱
ñiꞌya̱ nduꞌni scua̱ tiyeꞌ? Masi xti ti scua ̱ tiyeꞌ
tyuꞌu jiꞌi̱ catyá xlyá, cuaꞌni biꞌ chaꞌ tyacui ̱
quiñaꞌa̱ scua̱ liꞌ. 7 La cuiꞌ juaꞌa̱ laca cuꞌma̱,
chaꞌ ntsuꞌu quiꞌya biꞌ chu̱ꞌ ma̱. Laca quiꞌya
biꞌ jiꞌi̱ma ̱ñiꞌya ̱ laca scua̱ tiyeꞌnungaꞌaa tsoꞌo
tsiyaꞌ ti; tsoꞌo si xcua̱a̱ ma ̱ jiꞌi ̱, chaca quiyaꞌ
quixaꞌ cucui scua̱biꞌ. Loꞌo juaꞌa̱ cuꞌma ̱, ngaꞌa̱
chaꞌ culotsuꞌ ma ̱ quiꞌya nu ntsuꞌu jiꞌi ̱ ma̱,
chaꞌ xcutsaꞌa̱ Ni chaꞌ nu ntsuꞌu tyiquee ma̱,
chaꞌ caca lubii cresiya jiꞌi̱ ma ̱. Na cua laca
lubii biꞌ jiꞌi̱ ma ̱ xquiꞌya Jesús. Loꞌo caca taꞌa
pascuani, liꞌ tyiꞌu tiꞌnachaꞌnguaꞌni tyeycuiꞌ
Cristo jiꞌi̱ quiꞌyanuntsuꞌu jiꞌna. Xquiꞌya lcaa
na ngujuii Ni lo crusi, ngua Cristo msta̱ luꞌú
cuentya jiꞌi̱ quiꞌya nu ntsuꞌu jiꞌna. 8 Biꞌ chaꞌ
tsoꞌo la si tyiꞌu tiꞌ na jiꞌi̱ Cristo lcaa tsa̱, chaꞌ
xaꞌ ñaꞌa̱ cuaꞌni na liꞌ; tsoꞌo ti cuaꞌni na loꞌo
ñati,̱ xcuiꞌ chaꞌ liñi chcuiꞌ na loꞌo ñati.̱ Laca
na ñiꞌya̱ laca xlyá cui nu ndyaꞌ chaca quiyaꞌ
liꞌ; ngaꞌaa ntsuꞌu chaꞌ cuaꞌni na ñiꞌya̱ nu
nguaꞌni na saꞌni loꞌo ntsuꞌu chaꞌ cuxi jiꞌna,
loꞌo ntsuꞌu chaꞌ subaꞌ jiꞌna, chaꞌ ngua na
ñiꞌya̱ ngua tsa ycuꞌ xlyá nu ná tsoꞌo tyempo
biꞌ.

9 Lo quityi nu nda naꞌ ndyaa slo ma ̱ tya
clyo la, biꞌ nguscua naꞌ chaꞌ ná cuaꞌni tyaꞌa
ma ̱ loꞌo ñati ̱ nu xcuiꞌ chaꞌ subaꞌ nduꞌni;
10 pana ná nguscua naꞌ chaꞌ ngaꞌaa chcuiꞌ
ma ̱ tsiyaꞌ ti loꞌo ñati ̱ cuxi biꞌ. Ntsuꞌu tsa ñati ̱
chalyuu nu ná ndaquiyaꞌ jiꞌi̱ ycuiꞌ Ndyosi,
nu nduꞌni subaꞌ, nu ndacui tiꞌ, nu cuaana,
nu nduꞌni tlyu jiꞌi̱ lcui̱ joꞌó ti; loꞌo juaꞌa ̱ ná
caca tyuꞌutsuꞌ na jiꞌi ̱ nguꞌ biꞌ, sca ti si tyuꞌu
na chalyuu tyaa na tsiyaꞌ ti. 11Pana ná tsoꞌo
chaꞌ tyuꞌu chaꞌ jiꞌi ̱ ma ̱ loꞌo ñati ̱ nu nduꞌni
juaꞌa̱, masi nduꞌni nguꞌ biꞌ loꞌoma ̱ chaꞌ tyaꞌa
ñati ̱ jiꞌi ̱ Jesucristo laca nguꞌ biꞌ; biꞌ laca chaꞌ
nungua tiꞌnaꞌ chcui̱ꞌ loꞌoma ̱. Ná caca stuꞌba
chaꞌ jiꞌi̱ ma ̱ loꞌo nguꞌ si subaꞌ nduꞌni nguꞌ, si
ndacui tiꞌ nguꞌ, si nduꞌni tlyu nguꞌ jiꞌi ̱ lcui̱
joꞌó ti, si cuxi tsa nchcuiꞌ nguꞌ loꞌo ñati,̱ si
cuꞌbi nguꞌ, si cuaana nguꞌ; ná caca xñi ma ̱
chaꞌ jiꞌi̱ nguꞌ nu nduꞌni juaꞌa̱. Masi nacui̱
ñati ̱biꞌ chaꞌ stuꞌba ti ntsuꞌu chaꞌ jiꞌi̱ nguꞌ loꞌo
Jesús, ná caca tyuꞌu chaꞌ jiꞌi̱ ma̱ loꞌo nguꞌ.
La cuiꞌ ti chaꞌ, ni ná tsoꞌo chcaꞌa̱ ma̱ cacu
ma ̱ tyaja loꞌo ñati ̱ nu nduꞌni juaꞌa̱. 12-13 Siꞌi
cuentya jnaꞌ laca ñati ̱ nu ná ndaquiyaꞌ jiꞌi̱
ycuiꞌNdyosi tsiyaꞌ ti, caca cuayáꞌ jiꞌi ̱ nguꞌ biꞌ
slo ycuiꞌ Ndyosi. Pana nu nguꞌ tyaꞌa ma ̱ nu
ntsuꞌu chaꞌ jiꞌi ̱ loꞌo Cristo, tsoꞌo la si cuaꞌni
cuayáꞌ ycuiꞌ cuꞌma ̱ jiꞌi̱ nguꞌ, ntiꞌ naꞌ. Biꞌ chaꞌ
lacua culoꞌo ma ̱ jiꞌi ̱ nu cuxi, chaꞌ ná cuaꞌni
tyaꞌa nguꞌ biꞌ loꞌoma ̱ tsiyaꞌ ti.

6
Nu loꞌo ntsuꞌu chaꞌ cusu ̱u̱ jiꞌna loꞌo tyaꞌa

ñati ̱na
1 Cuꞌma ̱ tyaꞌa ngusñi na chaꞌ jiꞌi̱ Jesús, nu

loꞌo ndyaca sca chaꞌ cusu ̱u̱ jiꞌi̱ ma ̱ loꞌo tyaꞌa
ñati ̱ma ̱, ¿ha tsoꞌo la chaꞌ ndyaꞌa̱ ma ̱ slo bese,
ntiꞌma ̱? ¿Ha tsoꞌo ntiꞌma ̱ chaꞌ ndyaꞌa̱ ma ̱ slo
ñati ̱nu ná ndaquiyaꞌ jiꞌi̱ ycuiꞌ Ndyosi tsiyaꞌ
ti? ¿Ha ná tsoꞌo la si tsaa ma ̱ slo nguꞌ tyaꞌa
ngusñi ma ̱ chaꞌ jiꞌi ̱ Jesús? Juaꞌa̱ taca ca ti ̱
chaꞌ jiꞌi̱ ma ̱ loꞌo tyaꞌa ma̱ liꞌ. 2 Cua jlo tiꞌ ma ̱
chaꞌ cua nscua chaꞌ ycuiꞌ na cuaꞌni cuayáꞌ
na jiꞌi̱ lcaa ñati ̱ chalyuu loꞌo cua tye ti chaꞌ,
chaꞌ cua ntsuꞌu chaꞌ jiꞌna loꞌo ycuiꞌ Ndyosi.
Si juaꞌa ̱ caca cña nu cuaꞌnima ̱ ca tiyaꞌ la, ¿ha
ná caca jiꞌi̱ ma ̱ cuaꞌni cuayáꞌma ̱ jiꞌi̱ sca chaꞌ
xca ti nde chalyuu juani? 3 Loꞌo juaꞌa̱ nu
nguꞌ xca̱ jiꞌi ̱ ycuiꞌNdyosi ca nde cua ̱, ndama ̱
cuentya chaꞌ loꞌo nguꞌ biꞌ ngaꞌa̱ chaꞌ cuaꞌni
cuayáꞌ na jiꞌi̱; biꞌ chaꞌ ycuiꞌ ca na taca xquiñi
na sca chaꞌ nu ndyaca jiꞌna loꞌo tyaꞌa na nde
chalyuu. 4Loꞌondyaca sca chaꞌ cusu ̱u̱ jiꞌi ̱ma ̱
loꞌo tyaꞌa ma ̱, ná tsoꞌo tsaa loꞌo ma ̱ jiꞌi̱ tyaꞌa
ma ̱ chaꞌ caca cuayáꞌ jiꞌi̱ ma ̱ slo xaꞌ ñati ̱nu ná
stuꞌba chaꞌ jiꞌi̱ loꞌo tyaꞌa ngusñi ma ̱ chaꞌ jiꞌi̱
Jesús. 5Nscua naꞌ chaꞌ re chaꞌ caca tyujuꞌu
tiꞌma ̱ slo ycuiꞌNdyosi. ¿Hanántsuꞌuni tsaca
nguꞌ tyaꞌa ma ̱ nu nchca cuayáꞌ tiꞌ ñiꞌya̱ caca
xquiñi chaꞌ jiꞌi ̱ma ̱ loꞌo tyaꞌa ma ̱? 6 Pana xaꞌ
tsa ñaꞌa̱ nduꞌni ma ̱ ca jua. Masi ñati ̱ tyaꞌa

ngusñi ma ̱ chaꞌ jiꞌi̱ Jesús, ndyaꞌa̱ loꞌo ma ̱ jiꞌi ̱
ca slo nguꞌ nu ná ndaquiyaꞌ jiꞌi̱ ycuiꞌ Ndyosi
tsiyaꞌ ti, chaꞌ cuaꞌni cuayáꞌ nguꞌ biꞌ jiꞌi ̱ nguꞌ
tyaꞌama ̱.

7Nu loꞌontsuꞌuchaꞌ cusu ̱u̱ jiꞌi̱ma ̱ loꞌo tyaꞌa
ma ̱, liꞌ hora ti caca cuayáꞌ tiꞌ na chaꞌ tya lyiji
xñi tsoꞌo ma ̱ chaꞌ jiꞌi ̱ Jesús. ¿Ha ná tsoꞌo la,
masi ta ma ̱ chacuayáꞌ chaꞌ caca chaꞌ cuxi
biꞌ jiꞌi̱ ma ̱ juaꞌa ̱ ti? ¿Ha ná tsoꞌo la, masi
cuaananguꞌ chaꞌ tsoꞌonuntsuꞌu jiꞌi ̱ma ̱ juaꞌa ̱
ti? 8Pana siꞌi na tsoꞌo la nduꞌnima ̱; chaꞌ cuxi
ndyuꞌni ma ̱ loꞌo ycuiꞌ nguꞌ tyaꞌa ngusñi ma ̱
chaꞌ jiꞌi ̱ Jesús, hasta ntyucuaana ma ̱ na nu
ntsuꞌu jiꞌi̱ tyaꞌama ̱.

9 Jlo tiꞌna chaꞌná loꞌo ñati ̱cuxi taca tsaa ca
su tlyu ca su laca ycuiꞌ Ndyosi loo. Tsoꞌo si
liñi tsa caca cuayáꞌ tiꞌ ma ̱ chaꞌ ná tsaa nguꞌ
cuxi ca su tsoꞌo biꞌ: ñati ̱nu subaꞌ tsa nduꞌni
loꞌo tyaꞌa, loꞌo juaꞌa̱ ñati ̱ nu nduꞌni tlyu jiꞌi ̱
lcui ̱ joꞌó ti, loꞌo juaꞌa̱ ñati ̱ nu ntsuꞌu chaꞌ jiꞌi ̱
loꞌo clyoꞌo xaꞌ ñati,̱ juaꞌa̱ nu nguꞌ quiꞌyu nu
nduꞌni subaꞌ loꞌo tyaꞌa quiꞌyu ti nguꞌ, 10 loꞌo
juaꞌa̱ nu cuaana, loꞌo juaꞌa̱ nu nxlyaá na
nu ntsuꞌu jiꞌi̱ tyaꞌa nguꞌ, loꞌo juaꞌa̱ nu cuꞌbi,
loꞌo juaꞌa̱ nu nchcuiꞌ chaꞌ cuxi jiꞌi ̱ tyaꞌa nguꞌ,
loꞌo juaꞌa̱ nu cuxi ti nduꞌni ngana jiꞌi̱ tyaꞌa
nguꞌ, ná tsaa chca ñati ̱cuxi biꞌ ca su tsoꞌo su
ntucua ycuiꞌ Ndyosi. 11 Loꞌo juaꞌa̱ ntsuꞌu xi
cuꞌma ̱ nu nguaꞌni ma ̱ la cuiꞌ tyaꞌa chaꞌ cuxi
biꞌ tya saꞌni la; pana cua xaꞌ ñaꞌa̱ nduꞌni ma ̱
juani, chaꞌ cua ngüityi ̱ Jesús lcaa quiꞌya nu
ntsuꞌu jiꞌi ̱ma ̱ tya liꞌ, cua ndyatí ̱ma ̱ cuentya
jiꞌi ̱ ycuiꞌ Ndyosi liꞌ. Cua ngüiñi chaꞌ jiꞌi̱ ma ̱
loꞌo ycuiꞌ Ndyosi nu loꞌo ngusñi ma ̱ chaꞌ jiꞌi ̱
ycuiꞌ Jesucristo nu Xuꞌna na, loꞌo liꞌ cua nda
Ni Xtyiꞌi ycuiꞌ Ni chaꞌ tyanu neꞌ cresiya jiꞌi ̱
ma ̱.

Ñaꞌa ̱ tsaca tyucui ñaꞌa ̱ na laca na jiꞌi ̱ ycuiꞌ
Ndyosi

12 Ntsuꞌu quiyaꞌ nchcuiꞌ ñati:̱ “Ntsuꞌu
chacuayáꞌ ꞌna chaꞌ cuaꞌni naꞌ cua ñaꞌa ̱ ca
chaꞌ, ñiꞌya ̱ nu ntiꞌ naꞌ chaꞌ cuaꞌni naꞌ”, nacui ̱
nguꞌ. Chañi chaꞌ jiꞌi ̱ nguꞌ, pana ntsuꞌu chaꞌ
nu cuaꞌni na nu ná ntsuꞌu su xtyucua jiꞌna.
Loꞌo na, taca ñacui ̱na chaꞌ ntsuꞌu chacuayáꞌ
jiꞌna chaꞌ cuaꞌni na ñiꞌya ̱ nu ntiꞌ ti na cuaꞌni
na; pananá tsoꞌosiquiꞌi̱ tsana jiꞌi ̱ scachaꞌnu
nduꞌni nañaꞌa ̱ cuayáꞌnungaꞌaa caca xtyanu
na jiꞌi̱. 13Ntsuꞌu chaca chaꞌ nu nchcuiꞌ ñati:̱
“Taca cacu na lcua ti lo na nu ntiꞌ na cacu
na”, nacui ̱ nguꞌ, “biꞌ chaꞌ ntsuꞌu quiji̱ neꞌ na
chaꞌ cuaꞌni chaꞌá ̱ na biꞌ loꞌo na cacu na”,
nacui ̱ nguꞌ. Chañi chaꞌ biꞌ, pana sca ti cuayáꞌ
cuaꞌni tye ycuiꞌ Ndyosi jiꞌi̱ na ndacu na loꞌo
juaꞌa̱ jiꞌi ̱ cuañaꞌ ycuiꞌ na. La cuiꞌ juaꞌa̱ cua
ngüiñá ycuiꞌ Ndyosi jiꞌi̱ tyucui ñaꞌa̱ na lijya ̱
na chalyuu, pana siꞌi chaꞌ culiji ti cuañaꞌ na
loꞌonduꞌni subaꞌna loꞌoñati,̱ siꞌi xquiꞌya chaꞌ
biꞌ ngüiñá Ni jiꞌna; chaꞌ caca na ñati ̱ jiꞌi̱ ycuiꞌ
Ni, chaꞌ cacaNi nuXuꞌnana, biꞌ chaꞌ cuanda
ycuiꞌ Ndyosi jiꞌna lijya̱ na chalyuu. 14 Tlyu



1 CORINTIOS 6:15 239 1 CORINTIOS 7:15

tsa chaꞌ nguaꞌni ycuiꞌ Ndyosi loꞌo Jesús nu
Xuꞌna na loꞌo nguaꞌni Ni chaꞌ cua ndyuꞌú yu
chaca quiyaꞌ, ngulo Ni jiꞌi̱ yu ca su ntsiya yu
ngujuii. La cuiꞌ juaꞌa̱ tlyu tsa chaꞌ caca loꞌo
cuaꞌni Ni chaꞌ tyuꞌú na chaca quiyaꞌ, quiꞌya
Ni jiꞌna tyaa loꞌo Ni jiꞌna ca loꞌo tye chalyuu.

15Cristo ca jiꞌi ̱ tyucui ñaꞌa̱ tsaca ma ̱ lacua,
stuꞌba ti ntsuꞌu chaꞌ jiꞌi̱ ma ̱ loꞌo nu xaꞌ la ñati ̱
tyaꞌa ngusñi na chaꞌ jiꞌi ̱ Cristo. Loꞌo laca
na ñati ̱ jiꞌi ̱ Cristo ni, ¿ha caca saꞌa na jiꞌi ̱ sca
nu cunaꞌa ̱ calle ti? Ná tsoꞌo cuaꞌni na juaꞌa̱
tsiyaꞌ ti. 16 ¿Ha ná jlo tiꞌ ma ̱ chaꞌ stuꞌba ti
tyiquee na, sca ti tañi na loꞌo ñati ̱biꞌ, si tyuꞌu
chaꞌ jiꞌna loꞌo, masi saꞌa ti na jiꞌi̱? La cuiꞌ
juaꞌa̱ chaꞌ nscua lo quityi chaꞌ joꞌó nu ndiꞌya ̱
nchcuiꞌ: “Laca nu tyucuaa nguꞌ biꞌ ñiꞌya̱ si
laca nguꞌ sca ti ñati”̱. Juaꞌa̱ nchcuiꞌ quityi
biꞌ. 17 La cuiꞌ juaꞌa ̱ caca jiꞌna loꞌo tyuꞌu chaꞌ
jiꞌna loꞌo Jesús nu Xuꞌna na; nchca stuꞌba
chaꞌ jiꞌna loꞌo Jesús liꞌ, chaꞌntsuꞌuXtyiꞌi ycuiꞌ
Ni neꞌ cresiya jiꞌna.

18Biꞌ chaꞌ ná cuaꞌni subaꞌma ̱ loꞌo xaꞌ ñati.̱
Cua ñaꞌa̱ ca quiꞌya nu ntsuꞌu jiꞌna, ná cuaꞌni
ñuꞌu̱ biꞌ jiꞌi̱ ycuiꞌ na; pana loꞌo calaꞌ na jiꞌi̱ xaꞌ
ñati ̱nu siꞌi ñati ̱ jiꞌna, ycuiꞌ ca na cuaꞌni ñuꞌu̱
na jiꞌna liꞌ. 19-20 ¿Ha ná nda ma ̱ cuentya chaꞌ
tyacaꞌa tsa ma ̱ jiꞌi ̱ ycuiꞌ Ndyosi, xquiꞌya chaꞌ
nda Ni Xtyiꞌi ycuiꞌ Ni nu ndyanu neꞌ cresiya
jiꞌi̱ ma ̱? Ngaꞌaa siꞌi cuentya jiꞌi̱ ycuiꞌ ti ma ̱
ndyaꞌa̱ma ̱, cuentya jiꞌi̱ ycuiꞌNdyosi lacama ̱.
Quiñaꞌa̱ tsa chaꞌ tsoꞌo nguaꞌni Ni cuentya
jiꞌnachaꞌngulaáma ̱ jiꞌi̱ nu cuxi, chaꞌ lacama ̱
ñati ̱ jiꞌi ̱ ycuiꞌ Ni; biꞌ chaꞌ cuaꞌni tlyu ma ̱ jiꞌi ̱
ycuiꞌ Ndyosi lcaa su ndyaꞌa̱ ma ̱, tyiꞌu tiꞌ ma ̱
jiꞌi̱ Ni, loꞌo juaꞌa̱ tyucui tyiqueema̱ cuaꞌnima ̱
lcaa cña nu culo ycuiꞌNi jiꞌi̱ ma ̱.

7
¿Ha tsoꞌo la si caja clyoꞌo na?

1 Juani scua naꞌ xi chaꞌ, chaꞌ xacui ̱ naꞌ chaꞌ
jiꞌi̱ ma ̱ cuentya jiꞌi ̱ quityi nu nguscuama ̱, nu
ndyalaa slo naꞌ tsubiꞌ ti. Nu na nguꞌ quiꞌyu,
tsoꞌo la si ná caja clyoꞌo na; tyanu na juaꞌa̱
ti, ntiꞌ naꞌ. 2 Pana nde chalyuu su ndiꞌi̱ na,
ntsuꞌu tsa chaꞌ subaꞌnunduꞌninguꞌ loꞌonguꞌ
cunaꞌa̱; biꞌ chaꞌ ni naꞌ jiꞌi̱ ma ̱ chaꞌ tsoꞌo la si
lcaa ñati ̱caja clyoꞌo nguꞌ, caja sca nu cunaꞌa̱
jiꞌi̱ sca nu quiꞌyu, loꞌo juaꞌa̱ nu cunaꞌa̱ caja
quiꞌyu jiꞌi ̱. 3Ngaꞌa ̱ chaꞌ tyiꞌi̱ tsoꞌo nu quiꞌyu
loꞌo clyoꞌo yu, ñiꞌya̱ nu ngaꞌa̱ chaꞌ caca; loꞌo
juaꞌa̱ nu cunaꞌa ̱ ni, ngaꞌa̱ chaꞌ tyiꞌi̱ tsoꞌo loꞌo
clyoꞌo ñiꞌya ̱ nu ngaꞌa̱ chaꞌ caca. 4 Biꞌ chaꞌ
ngaꞌaa culo sca nu cunaꞌa̱ cña jiꞌi̱ ycuiꞌ ca si
cua ngujui clyoꞌo, chaꞌnuquiꞌyu laca loo jiꞌi̱;
loꞌo juaꞌa̱ nu quiꞌyu, ngaꞌaa siꞌi ycuiꞌ ca yu
nu culo cña jiꞌi ̱ yu loꞌo cua ngujui clyoꞌo yu,
chaꞌ nu cunaꞌa̱ laca loo jiꞌi ̱ yu liꞌ. 5Ná tsoꞌo si
tyeje tacui tyu̱u̱ tsa ̱nunándiꞌi̱ ma̱ loꞌo clyoꞌo
ma ̱; sca ti si tyuꞌutsuꞌma ̱ xi jiꞌi̱ tyaꞌama ̱ chaꞌ
caja xi tyempo chcuiꞌ ma ̱ loꞌo ycuiꞌ Ndyosi
Sti ma ̱. Loꞌo nteje tacui chaꞌ biꞌ, xaꞌ tyiꞌi̱ ma ̱

loꞌo clyoꞌo ma ̱ liꞌ, ñiꞌya̱ nu ndiꞌi ̱ ti ma ̱. Si ná
cuaꞌni ma ̱ juaꞌa̱, ná tyiqueeꞌ quiñuꞌu̱ chaꞌ jiꞌi̱
ma ̱ loꞌoclyoꞌoma ̱ chaꞌnánchca taloma ̱ tyu ̱u̱
tsa̱. Loꞌo liꞌ cuaꞌni nu xñaꞌa̱ ngana jiꞌi̱ ma ̱.

6 Ná ñacui ̱ ma ̱ chaꞌ nclyo naꞌ cña jiꞌi̱ ma ̱
chaꞌ caja clyoꞌo ma ̱; nde laca sca chaꞌ nu
nda ti naꞌ loꞌo ma ̱, 7 chaꞌ cuentya jnaꞌ tsoꞌo
la si tyanu nguꞌ ycuiꞌ ti nguꞌ ñiꞌya̱ nu ndiꞌi̱
naꞌ, juaꞌa̱ ntiꞌ naꞌ. Pana xi xaꞌ ca ñaꞌa̱ nduꞌni
ycuiꞌNdyosi loꞌo scaañati,̱ chaꞌ cuandaycuiꞌ
Ndyosi chacuayáꞌñiꞌya̱ tyiꞌi̱ scaa na; tsaca lo
ñaꞌa̱ ndiꞌi ̱ tsaca ñati,̱ chaca lo ñaꞌa̱ ndiꞌi̱ chaca
ñati,̱ tsa ñaꞌa̱ chacuayáꞌ nu nda Ni jiꞌna.

8 Nde laca chaꞌ nu ta naꞌ loꞌo cuꞌma ̱ nu
bilya caja clyoꞌo ma ̱, cuati juaꞌa̱ loꞌo nguꞌ
tyaꞌananundyanu tiꞌi ti: tsoꞌo la caca jiꞌi̱ ma ̱
si tyiꞌi ̱ma ̱ñiꞌya̱ nundiꞌi ̱ ti naꞌ, ntiꞌnaꞌ. 9Sca ti
si ná talo ma ̱ tyiꞌi ̱ma ̱ juaꞌa̱ ti, tsoꞌo la si caja
clyoꞌo ma ̱ liꞌ, chaꞌ ná tsoꞌo si quiñuꞌu̱ tiꞌ na
chaꞌ xcuiꞌ ndijña tyiquee na jiꞌi̱ ñati ̱nu caca
clyoꞌo na.

10 Nu cuꞌma ̱ nu ndiꞌi̱ loꞌo clyoꞌo ma ̱ ni,
ndiꞌya̱ cña ntsuꞌu chaꞌ cuaꞌni ma ̱; ni siꞌi
cuentya jnaꞌ ngulo naꞌ cña re jiꞌi ̱ma ̱, ndiꞌya̱
cña nclyo ycuiꞌ Ndyosi nu Xuꞌna na jiꞌi ̱ ma ̱:
Ná xtyanu tiꞌi ̱ cuꞌma ̱ nguꞌ cunaꞌa̱ jiꞌi̱ clyoꞌo
ma ̱. 11 Si cua nguxtyanu ma ̱ jiꞌi ̱ nu quiꞌyu,
ngaꞌa̱ chaꞌ tyanu ma ̱ ycuiꞌ ti ma ̱, sca ti si
tyajaꞌa̱ ma ̱ tyaa ma ̱ loꞌo clyoꞌo ma ̱ chaca
quiyaꞌ. Loꞌo juaꞌa̱ cuꞌma ̱ nguꞌ quiꞌyu, ná
ntsuꞌu chacuayáꞌ jiꞌi̱ ma ̱ chaꞌ culoꞌo ma ̱ jiꞌi̱
clyoꞌoma ̱.

12Nu juani ta naꞌ sca chaꞌ loꞌo cuꞌma ̱ nguꞌ
quiꞌyu tyaꞌa ngusñi na chaꞌ jiꞌi ̱ Jesús, nu
ntsuꞌu clyoꞌo ma ̱ nu tya lyiji xñi chaꞌ jiꞌi̱
Jesús; si tyajaꞌa̱ biꞌ tyiꞌi̱ biꞌ ñiꞌya̱ nu ndiꞌi ̱ ti
loꞌo ma ̱, tsoꞌo liꞌ. Ná ntsuꞌu chacuayáꞌ jiꞌi̱
ma ̱ chaꞌ culoꞌoma ̱ jiꞌi̱ nu cunaꞌa̱ biꞌ chaꞌ tyaa
nguꞌ. Naꞌ laca̱ nu ngulo naꞌ cña biꞌ jiꞌi̱ ma ̱;
masi ná ndu̱ ycuiꞌ Ndyosi loꞌo naꞌ, pana sca
ti cuayáꞌ ndyuꞌu chaꞌ biꞌ. 13 La cuiꞌ ti chaꞌ
ta naꞌ loꞌo cuꞌma̱ nguꞌ cunaꞌa̱ tyaꞌa na nu
ntsuꞌu clyoꞌo ma ̱ nu bilya xñi chaꞌ jiꞌi ̱ Jesús,
tyaꞌa chaꞌ nu ngusñi ma ̱: ná tsoꞌo culoꞌo
ma ̱ jiꞌi̱ nu quiꞌyu clyoꞌo ma ̱ si tya ndiꞌi ̱ tsoꞌo
ti nguꞌ loꞌo ma ̱. 14 Ntucuá ycuiꞌ Ndyosi jiꞌi̱
chaꞌ nu nchcuiꞌ nguꞌ cunaꞌa̱ biꞌ loꞌo ycuiꞌ Ni
cuentya jiꞌi̱ clyoꞌonguꞌ, tsoꞌo chaꞌbiꞌ cuentya
jiꞌi̱ ycuiꞌ Ndyosi chaꞌ clyoꞌo laca nguꞌ. Loꞌo
juaꞌa̱ nu nguꞌ cunaꞌa̱ nu tya lyiji xñi chaꞌ
jiꞌi̱ Jesús, tyaꞌa chaꞌ nu cua ngusñi clyoꞌo,
ntucuá ycuiꞌ Ndyosi jiꞌi ̱ chaꞌ nu nchcuiꞌ nu
quiꞌyu biꞌ loꞌo ycuiꞌ Ni cuentya jiꞌi̱ clyoꞌo
nguꞌ; tsoꞌo chaꞌ biꞌ cuentya jiꞌi̱ Ni chaꞌ clyoꞌo
laca nguꞌ. Ngaꞌa̱ chaꞌ caca juaꞌa̱ xquiꞌya nu
sube sñiꞌma ̱. Ngaꞌaa laca nguꞌ sube biꞌ ñiꞌya̱
nu laca sñiꞌ xaꞌñati ̱nuná ndaquiyaꞌ jiꞌi̱ ycuiꞌ
Ndyosi tsiyaꞌ ti, chaꞌ cua ngusñi Ni cuentya
jiꞌi̱ nu sube biꞌ xquiꞌya cuꞌma ̱. 15 Sca ti chaꞌ
jiꞌi̱ ñati ̱nu ná ntajaꞌa̱ xñi chaꞌ jiꞌi̱ Jesús biꞌ, si
cua ntiꞌ nguꞌ xtyanu nguꞌ jiꞌi ̱ clyoꞌo nguꞌ, si
lyaꞌ tiꞌ nguꞌ jiꞌi̱ clyoꞌo nguꞌ chaꞌ ngusñi clyoꞌo

nguꞌ chaꞌ jiꞌi ̱ Jesús, liꞌ ta ma ̱ chacuayáꞌ chaꞌ
tyaa nguꞌ nu ná ngusñi chaꞌ jiꞌi ̱ Jesús biꞌ. Nu
nguꞌ tyaꞌa na nu ngusñi chaꞌ jiꞌi̱ Jesús, masi
quiꞌyu, masi cunaꞌa̱, cua ntsuꞌu chacuayáꞌ
jiꞌi ̱ ma ̱ chaꞌ xtyanu ma ̱ jiꞌi ̱ clyoꞌo ma ̱, sca ti
si juaꞌa̱ ti taca tyiꞌi̱ ma ̱ ti ̱ ti chalyuu. Cua
ntiꞌ ycuiꞌ Ndyosi chaꞌ tyiꞌi̱ tsoꞌo na chalyuu.
16 Cuꞌma̱ nguꞌ cunaꞌa̱, ná tyiqueeꞌ xñi clyoꞌo
ma ̱ chaꞌ jiꞌi̱ Jesús xquiꞌya cuꞌma ̱ chaꞌ jlya tiꞌ
ma ̱ jiꞌi̱ Jesús; clyaá yu biꞌ jiꞌi ̱ nu xñaꞌa̱ liꞌ. La
cuiꞌ juaꞌa̱ cuꞌma ̱ nguꞌ quiꞌyu, ná tyiqueeꞌ xñi
clyoꞌo ma ̱ chaꞌ jiꞌi̱ Jesús xquiꞌya chaꞌ jlya tiꞌ
ma ̱ jiꞌi ̱ Jesús; clyaá choꞌ jiꞌi̱ nu cuxi liꞌ.

Ná ndulo tsa chaꞌ jiꞌi ̱ ycuiꞌ Ndyosi na ca
laca scaa na

17 Nu loꞌo tya lyiji cusubi ycuiꞌ Ndyosi
jiꞌna, tya liꞌ cua lacandaNi jiꞌnañiꞌya̱ nu tyiꞌi̱
scaa na chalyuu. Ycuiꞌ Ndyosi laca nu nda
chalyuu jiꞌna tya clyo, loꞌo juaꞌa ̱ ycuiꞌNi laca
nungusubi jiꞌna chaꞌ xñina chaꞌ jiꞌi̱ Ni juani.
Tya la cuiꞌ chalyuu biꞌ laca nu ntsuꞌu jiꞌna
juani, la cuiꞌñaꞌa̱ chalyuunungujui jiꞌna tya
clyo; pana juani tyucui tyiquee na ndiꞌi ̱ na
chalyuu. La cuiꞌ ti chaꞌ nchcuiꞌ naꞌ loꞌo nguꞌ
lcua ti quichi ̱ su ndiꞌi ̱ nguꞌ nu ngusñi chaꞌ jiꞌi̱
Cristo. 18Ñiꞌya̱ ntiꞌ nguꞌ judío ni, loꞌo ngusñi
nguꞌ chaꞌ jiꞌi̱ Jesús xquiꞌya chaꞌ ngusubi Ni
jiꞌi ̱ nguꞌ, ná tsoꞌo si caca tyujuꞌu tiꞌ nguꞌ chaꞌ
ngusiꞌyu ñati ̱quiji̱ nguꞌ chaꞌ laca nguꞌ judío;
ntsuꞌu chaꞌ tyanu nguꞌ ñiꞌya̱ nu ñaꞌa̱ ti nguꞌ
loꞌo ngua cuañiꞌ nguꞌ. Nguꞌ xaꞌ nasiyu ̱ ni,
ná ntsuꞌu chaꞌ jiꞌi̱ nguꞌ chaꞌ xiꞌyu quiji ̱ nguꞌ
juaꞌa̱, nu loꞌo xñi nguꞌ biꞌ chaꞌ jiꞌi̱ Jesús; ná
ntsuꞌu chaꞌ cuaꞌni nguꞌ ñiꞌya̱ nu nduꞌni nguꞌ
judío, tyanu nguꞌ ñiꞌya̱ nu ndiꞌi ̱ ti nguꞌ liꞌ.
19 Ná nduꞌni chaꞌ cuentya jiꞌi ̱ ycuiꞌ Ndyosi,
masi ngulacua̱ na juaꞌa̱, masi ná ngulacua̱
na juaꞌa̱; nu nduꞌni chaꞌ cuentya jiꞌi̱ ycuiꞌ
Ndyosi laca chaꞌ cuaꞌni na cña nu nclyo Ni
jiꞌna. 20 Biꞌ chaꞌ juani ñaꞌa̱ ti tya ngaꞌa̱ chaꞌ
tyiꞌi̱ na chalyuu, ñiꞌya ̱ ndiꞌi ̱ ti na tya loꞌo
ngusubi Ni jiꞌna chaꞌ caca na ñati ̱ jiꞌi ̱. 21Ná
nduꞌni chaꞌ masi msu nu ngüiꞌya ñati ̱ laca
ma ̱ nu loꞌo ngusubi Ni jiꞌi ̱ ma ̱, pana tsoꞌo
laca si caja nu ta cayaꞌ chaꞌ tyuꞌu ma ̱ laja
ti. 22Ñati ̱nu juaꞌa̱ tya ntsuꞌu xuꞌna nguꞌ nu
loꞌo cua ngusubi ycuiꞌNdyosi jiꞌi̱ nguꞌ, juani
ndiꞌi ̱ tsoꞌo ti nguꞌbiꞌ, xquiꞌya chaꞌ cua ngusñi
nguꞌ biꞌ chaꞌ jiꞌi ̱ Jesús; masi ñaꞌa̱ ti tya laca
nguꞌñati ̱jiꞌi ̱xuꞌnanguꞌ, taca taquiyaꞌnguꞌbiꞌ
jiꞌi ̱ chaꞌ nu nchcuiꞌ ycuiꞌ Ndyosi juani. Loꞌo
juaꞌa̱ nu nguꞌ msu nu ndiꞌi̱ tsoꞌo ti ni, loꞌo
cusubi Cristo jiꞌi̱ nguꞌ biꞌ, la cuiꞌ juaꞌa̱ caca
nguꞌ biꞌ msu jiꞌi̱ ycuiꞌ Ndyosi. 23Quiñaꞌa̱ tsa
chaꞌ tsoꞌonguaꞌniycuiꞌNdyosi cuentya jiꞌna,
chaꞌngulaáma̱ jiꞌi̱ nuxñaꞌa̱; biꞌ chaꞌná tama ̱
chacuayáꞌ jiꞌi̱ ñati ̱chalyuu ti nu ntiꞌ cuaꞌa jiꞌi̱
ma ̱ chaꞌ ná tyiꞌi ̱ tsoꞌo ti ma ̱. 24 Cuꞌma ̱ tyaꞌa
ngusñi na chaꞌ jiꞌi̱ Cristo, ndiꞌya̱ clyacua tiꞌ
scaa ma ̱: ngaꞌa̱ chaꞌ tyiꞌi ̱ ma ̱ chalyuu ñiꞌya̱
nu ndiꞌi̱ ti ma ̱ nu loꞌo ngusubi Jesús jiꞌi ̱ ma ̱

tya clyo, ñaꞌa ̱ ti tya xñi tsoꞌo ti ma ̱ chaꞌ jiꞌi ̱
ycuiꞌNdyosi.

25 Bilya ta ycuiꞌ nu Xuꞌna na chaꞌ loꞌo
naꞌ ñiꞌya̱ cuaꞌni ñati ̱ nu ntucua ycuiꞌ ti, si
caja clyoꞌo nguꞌ, si ná caja clyoꞌo nguꞌ; biꞌ
chaꞌ cuentya jnaꞌ ti, ta naꞌ xi chaꞌ loꞌo ma ̱.
Taca xñi ma ̱ chaꞌ jnaꞌ, xquiꞌya chaꞌ loꞌo naꞌ
nguaꞌni tyaꞌna tiꞌNi ꞌna; biꞌ chaꞌ ndyuꞌni naꞌ
cña jiꞌi̱ Ni. 26 Lye tsa laca chalyuu juani,
ndyacua tsa chaꞌ tiꞌí jiꞌna; biꞌ chaꞌ tsoꞌo la si
tyanu na ñiꞌya̱ nu ndiꞌi ̱ ti na, ntiꞌ naꞌ. 27 Si
ntsuꞌu clyoꞌo ma ̱, tyiꞌi̱ tsoꞌo ma ̱ loꞌo lacua,
ná culoꞌo ma ̱ jiꞌi̱; si ndiꞌi̱ ma ̱ ycuiꞌ ti ma ̱, ná
culana ma ̱ jiꞌi̱ ñiꞌya ̱ nu caca clyoꞌo ma ̱, ntiꞌ
naꞌ. 28 Pana la cuiꞌ ti chaꞌ, siꞌi quiꞌya laca
masi caja clyoꞌoma ̱; loꞌo juaꞌa ̱ sca nu cunaꞌa ̱
nubilya caja clyoꞌo, siꞌi quiꞌya lacamasi caja
clyoꞌo biꞌ. Tsa biꞌ ti chaꞌ ndube tiꞌ naꞌ jiꞌi̱ ma ̱,
lcaa ñaꞌa ̱ chaꞌ tiꞌí nu caca jiꞌi ̱ ma ̱ nde loo la
su ndiꞌi̱ ma ̱ chalyuu. Ná ntiꞌ naꞌ chaꞌ quiñaꞌa ̱
tsa chaꞌ tiꞌí tyacua jiꞌi ̱ma̱ xquiꞌya chaꞌntsuꞌu
clyoꞌoma ̱, xquiꞌya chaꞌ ndiꞌi̱ sñiꞌma ̱ liꞌ.

29 Cuꞌma ̱ tyaꞌa ngusñi na chaꞌ jiꞌi ̱ Jesús,
ndiꞌya̱ laca chaꞌ nu ta naꞌ loꞌo ma ̱: Tya xti
tya tyempo tya lijya ̱ jiꞌna chalyuu. Biꞌ chaꞌ
cuaꞌni yala ma ̱ su ndiꞌi̱ ma ̱ chalyuu; masi
ntsuꞌu clyoꞌoma ̱, siꞌi xcuiꞌ chaꞌ jiꞌi ̱ clyoꞌoma ̱
tyuꞌu tyiqueema ̱; 30masinxiꞌyama ̱, náñacui ̱
ma ̱ chaꞌ xñiꞌi ̱ tiꞌma ̱; masi nxtyí ma ̱, ná ñacui ̱
ma ̱ chaꞌ chaa tsa tiꞌ ma ̱; masi cuiꞌya ma ̱ sca
yuꞌba, ná culacua tiꞌ ma ̱ chaꞌ tsa cuꞌ ti na
jiꞌi ̱ ma ̱ laca biꞌ; 31masi ntsuꞌu tsa chaꞌ tsoꞌo
jiꞌi ̱ma ̱ nde chalyuu, ná culiji tsama ̱ tyempo
jiꞌi ̱ ma ̱ xquiꞌya chaꞌ tsoꞌo biꞌ. Cua lijya̱ ti tye
tyucui ñaꞌa̱ chalyuu, loꞌo juaꞌa̱ lcaa na nu
ntsuꞌu chalyuu ngaꞌa̱ chaꞌ tye chaꞌ biꞌ.

32 Cua ntiꞌ naꞌ chaꞌ ná caca xaꞌ la chaꞌ jiꞌi ̱
ma ̱, chaꞌ juaꞌa̱ xquiꞌya chaꞌbiꞌná caca cuaꞌni
tsoꞌo ma ̱ cña. Cuꞌma ̱ nguꞌ quiꞌyu nu bilya
caja clyoꞌo ma ̱, taca cuaꞌni ma ̱ tsa lo ti cña
jiꞌi ̱ ycuiꞌ Ndyosi liꞌ; cuaꞌni ma ̱ ñiꞌya̱ nu ntiꞌ
ycuiꞌ nu Xuꞌna na chaꞌ cuaꞌni na liꞌ. 33 Pana
nu cuꞌma ̱ nu ntsuꞌu clyoꞌo ma ̱, cua ntsuꞌu
tsa cña jiꞌi ̱ma ̱ chaꞌ caja ñiꞌya̱ nu tyiji ̱ yuꞌu jiꞌi ̱
ma ̱ chalyuu, chaꞌ cuaꞌni ma ̱ ñiꞌya̱ nu tsoꞌo la
ntiꞌ clyoꞌo ma ̱. Tucua lo chaꞌ ntsuꞌu tyiquee
ma ̱ liꞌ. 34 Loꞌo juaꞌa ̱ cuꞌma ̱ nguꞌ cunaꞌa̱ nu
ntucua ycuiꞌ ti, loꞌo juaꞌa̱ nu cuañiꞌ nu bilya
caja clyoꞌo, taca cuaꞌni ma̱ tsa lo ti cña jiꞌi ̱
ycuiꞌnuXuꞌnana; juaꞌa̱ cacama ̱ñati ̱jiꞌi̱ ycuiꞌ
Ndyosi tyucui ñaꞌa̱ tsaca ma ̱, tyucui tyiquee
ma ̱. Pana nu cuꞌma ̱nu cuantsuꞌu clyoꞌoma ̱,
cua ntsuꞌu tsa chaꞌ ndube tiꞌ ma ̱ chaꞌ caja
ñiꞌya ̱nutyiji ̱yuꞌu jiꞌi̱ma̱ chalyuu, chaꞌ cuaꞌni
ma ̱ ñiꞌya̱ nu tsoꞌo la ntiꞌ clyoꞌoma ̱.

35 Ntiꞌ tsa naꞌ chaꞌ xtyucua naꞌ jiꞌi ̱ cuꞌma ̱,
biꞌ chaꞌ nda naꞌ chaꞌ biꞌ loꞌo ma ̱. Siꞌi na
ndacaꞌa naꞌ jiꞌi̱ ma ̱ chaꞌ ná caja clyoꞌo ma ̱,
chaꞌ ntsuꞌu chaꞌ cuaꞌni ma ̱ ñiꞌya̱ nu tsoꞌo la
cuentya jiꞌi̱ sa scaa ma ̱. Na cua ntiꞌ naꞌ chaꞌ
tyucui tyiquee ma ̱ cuaꞌni ma ̱ cña jiꞌi ̱ ycuiꞌ

Ndyosi, loꞌo liꞌná caja nu cuaꞌni ñuꞌu̱ tyucui̱i ̱
nu cua nguluꞌu Jesús jiꞌi̱ ma ̱.

36Tsoꞌo si ta sti nucunaꞌa̱ cuañiꞌ chacuayáꞌ
caja clyoꞌo sñiꞌ, siꞌi quiꞌya laca biꞌ. Cua
ndyalaa tiꞌ choꞌ, cua la cuiꞌ tyempo caja
clyoꞌo. Ngaꞌa̱ chaꞌ cuaꞌni sti nu cunaꞌa̱ ñiꞌya ̱
nu tsoꞌo la ntiꞌ yu cuentya jiꞌi ̱ sñiꞌ; ná ntsuꞌu
quiꞌya jiꞌi ̱, masi caja clyoꞌo sñiꞌ. 37 Pana la
cuiꞌ ti tsoꞌo cuaꞌni xaꞌ la nguꞌ tyaꞌa ma ̱, nu
tsoꞌo la ntiꞌ masi ná caja clyoꞌo sñiꞌ tsiyaꞌ ti.
Ná tsoꞌo si tatsaa nguꞌ jiꞌi̱ sca ñati ̱ chaꞌ ta jiꞌi ̱
sñiꞌ chaꞌ caja clyoꞌo loꞌo sñiꞌ nguꞌ. Ntsuꞌu
chacuayáꞌ jiꞌi̱ sca ñati ̱ chaꞌ cuaꞌni ñiꞌya̱ nu
tsoꞌo la ntiꞌ yu cuentya jiꞌi̱ sñiꞌ yu. 38 Juaꞌa̱
laca chaꞌ cuentya jiꞌi ̱ nu cunaꞌa̱ cuañiꞌ tyaꞌa
ma ̱; tsoꞌo si ta ma ̱ jiꞌi ̱ sñiꞌma ̱ chaꞌ caja clyoꞌo
loꞌo xaꞌ ñati,̱ loꞌo juaꞌa̱ sca ti cuayáꞌ tsoꞌo
nduꞌni ñati ̱nu ná nda jiꞌi̱, ntiꞌ naꞌ.

39Cuꞌma ̱ nguꞌ cunaꞌa ̱ nu cua ngujui clyoꞌo
ma ̱, ná ntsuꞌu chacuayáꞌ caja clyoꞌo loꞌo
chaca ñati ̱ laja loꞌo tya luꞌú clyoꞌo ma ̱. Sca ti
si cua ngujuii nu quiꞌyu jiꞌi̱ ma ̱, ca liꞌ ntsuꞌu
chacuayáꞌ caja clyoꞌoma ̱ chaca quiyaꞌ. Taca
caja clyoꞌo ma ̱ liꞌ chaca quiyaꞌ loꞌo cua ñaꞌa̱
ca nu quiꞌyu nu ntiꞌ ma ̱, sca ti si loꞌo yu
biꞌ laca ñati ̱ tyaꞌa ngusñi na chaꞌ jiꞌi̱ Jesús.
40Panantiꞌnaꞌ chaꞌ tsoꞌo la tyuꞌu tyiqueema ̱
si ná caja clyoꞌoma ̱, si tyanuma ̱ ycuiꞌ ti ma ̱.
Juaꞌa̱ nclyacua tiꞌnaꞌ, chaꞌXtyiꞌi ycuiꞌNdyosi
nacui ̱ ꞌna chaꞌ chcuiꞌ naꞌ juaꞌa ̱, ntiꞌ naꞌ.

8
¿Ha cacu na sca na nu cua nscua slo joꞌó?

1Nde scua naꞌ chaca chaꞌ nu tsaa slo ma ̱,
chaꞌ ca cuayáꞌ tiꞌma ̱ ni chaꞌ ndyuꞌni ma ̱ loꞌo
ndacu ma ̱ msta̱ nu cua ngusta nguꞌ slo joꞌó
tya clyo. Ntsuꞌu cuꞌma ̱ nu ñacui ̱ma ̱: “Cua
jlo tiꞌ ya, cua nda ya cuentya chaꞌ ná ntsuꞌu
chaꞌ tacati jiꞌi̱ joꞌó jua; taca cacu ya msta ̱
biꞌ”, ñacui ̱ma ̱. Chañi tsa chaꞌ biꞌ. Pana tyixi
cuaꞌni na loꞌo tyaꞌa ñati ̱na nu loꞌo chcuiꞌ na
juaꞌa̱. Sca ti si ntsuꞌu tyiquee na ñaꞌa̱ na jiꞌi ̱
tyaꞌa ñati ̱na, si cube tiꞌ na jiꞌi ̱ nguꞌ biꞌ, ca liꞌ
taca xtyucua na jiꞌi ̱ nguꞌ. 2Nu loꞌo nduꞌni na
loꞌo nguꞌ chaꞌ cua jlo tiꞌ na sca chaꞌ, chaꞌ cua
laca ngua tsaꞌa̱ na sca chaꞌ, chaꞌ tyixi nda na
loꞌonguꞌ liꞌ. Lacabiꞌñiꞌya ̱ si ná jlo tiꞌna tsiyaꞌ
ti, si bilyaca tsaꞌa ̱na tsoꞌo ti scachaꞌnungaꞌa̱
tsa chaꞌ ca tsaꞌa̱ na. 3 Pana si tsoꞌo ntsuꞌu
tyiqueenañaꞌa̱ na jiꞌi̱ ycuiꞌNdyosi, tyulooNi
jiꞌna liꞌ, tyuꞌu chaꞌ jiꞌi̱ Ni loꞌo na liꞌ.

4 Tsoꞌo lacua. Ta na chaꞌ loꞌo tyaꞌa na si
tsoꞌo cuentya jiꞌi ̱ ycuiꞌ Ndyosi chaꞌ cacu na
msta ̱ nu cua ngusta nguꞌ slo joꞌó tya clyo.
Cua jlo tiꞌ na ñiꞌya ̱ nu laca sca lcui̱ joꞌó, lcui ̱
ti laca biꞌ. Ná tyaca̱ꞌ ñaꞌa̱ na sca na nu luꞌú,
ñiꞌya̱ nu ñaꞌa̱ lcui ̱ joꞌó biꞌ. Sca ti ycuiꞌNdyosi
Sti na ntsuꞌu chalyuu. 5 Chañi chaꞌ quiñaꞌa̱
tsa joꞌó ntsuꞌu chalyuu, loꞌo juaꞌa̱ nde cua ̱
ntsuꞌu xaꞌ la joꞌó, ntucua biꞌ cuentya jiꞌi̱ ñati ̱
chalyuu. Nduꞌni nguꞌ jiꞌi ̱ joꞌó biꞌ, chaꞌ laca biꞌ

joꞌó cuentya jiꞌi ̱ nguꞌ; nduꞌni nguꞌ chaꞌ laca
biꞌ xuꞌna nguꞌ. 6 Pana nu ñati ̱ tyaꞌa ntsuꞌu
chaꞌ jiꞌna loꞌo Jesús, sca ti ycuiꞌNdyosi Sti na
jlya tiꞌ na jiꞌi̱ tsiyaꞌ ti; la cuiꞌ ti juaꞌa̱ sca ti
ycuiꞌ Jesucristo nu Xuꞌna na ngusñi na chaꞌ
jiꞌi̱. Ngüiñá Ni tyucui ñaꞌa̱ chalyuu, xquiꞌya
Jesúsndyaꞌ lcaa lo na; cuentya jiꞌi ̱ ycuiꞌ Jesús
laca lcaa lo na nu ntsuꞌu chalyuu, loꞌo juaꞌa̱
xquiꞌya ycuiꞌ Jesús ndiꞌi̱ na chalyuu.

7Pananá lcaañati ̱nchca cuayáꞌ tiꞌ chaꞌbiꞌ.
Ntsuꞌu nguꞌ tyaꞌa ngusñi na chaꞌ jiꞌi ̱ Jesús nu
ná nchca cacu sca na nu cua nscua slo joꞌó
tya clyo. Nu ngua tya saꞌni la, cua nguiꞌi ̱ tsa
nguꞌbiꞌ jiꞌi ̱ joꞌóbiꞌ; loꞌo juaniñaꞌa̱ ti tyantsuꞌu
tiꞌ nguꞌ biꞌ chaꞌ na cacu joꞌó laca na nu cacu
nguꞌ biꞌ. Biꞌ chaꞌ ná ndalo nguꞌ biꞌ tsiyaꞌ ti
chaꞌ cacu nguꞌ cuañaꞌ nu nguamsta ̱ biꞌ; chaꞌ
cuxi laca chaꞌ biꞌ cuentya jiꞌi̱ nguꞌ biꞌ. 8Masi
jlo tiꞌ na chaꞌ sca na cacu na ni, siꞌi biꞌ laca
nu nduꞌni chaꞌ tsoꞌo la na cuentya jiꞌi̱ ycuiꞌ
Ndyosi. Siꞌi na caca tsoꞌo la na,masi cacu na
jiꞌi̱; loꞌo juaꞌa̱ ná sca chaꞌ caca jiꞌna, masi ná
cacuna jiꞌi̱. 9Biꞌ chaꞌ cuiꞌyama ̱ cuentyañiꞌya̱
cuaꞌni ma ̱ slo nguꞌ nu tya nclyacua tsa tiꞌ
biꞌ. Ntsuꞌu chacuayáꞌ jiꞌna chaꞌ cacu na cua
ñaꞌa̱ ca na tuꞌni; pana ná tyiqueeꞌ tyuꞌutsuꞌ
nguꞌbiꞌ jiꞌi̱ tyucui̱i ̱ liñi si ná tsoꞌo ti cuaꞌnima ̱
slo nguꞌ, si cacu ma ̱ msta ̱ nu nscua slo joꞌó
tya clyo. 10Ndiꞌya̱ chaꞌ caca loꞌo ñati ̱nu tya
quiñaꞌa̱ tsa nclyacua tiꞌ jiꞌi̱ na nu nscua slo
joꞌó biꞌ liꞌ. Ntiꞌ nguꞌ chaꞌ cua jlo tsoꞌo tiꞌ ma ̱
lcaa chaꞌ jiꞌi ̱ Jesús. Nu loꞌo ñaꞌa̱ nguꞌ jiꞌi ̱ ma ̱
chaꞌ ngaꞌa̱ ma ̱ slo joꞌó, ndacu ma ̱ na laca nu
nscua slo joꞌó, loꞌo nguꞌ cuaꞌni nguꞌ ñiꞌya̱ nu
ndyuꞌni ma ̱ ntiꞌ nguꞌ liꞌ, masi chaꞌ cuxi laca
biꞌ cuentya jiꞌi ̱ nguꞌ. 11 Loꞌo juaꞌa̱ caca cuxi
jiꞌi̱ nguꞌ liꞌ, chcunaꞌ tyucui̱i̱ jiꞌi̱ nguꞌ xquiꞌya
cuꞌma ̱ nu cua jlo tiꞌ ma ̱ chaꞌ liñi jiꞌi ̱ ycuiꞌ
Ndyosi. Tsoꞌo la tyiꞌu tiꞌma ̱ chaꞌ loꞌo xquiꞌya
nguꞌ biꞌ ngujuii Cristo. 12 Chaꞌ cuxi ndyuꞌni
ma ̱ loꞌo ycuiꞌ Cristo liꞌ, xquiꞌya chaꞌ nguaꞌni
ma ̱ chaꞌ cuxi biꞌ loꞌo nguꞌ tyaꞌa ngusñi ma ̱
chaꞌ jiꞌi ̱Ni; na ndyuꞌni ñuꞌu̱ma ̱ jiꞌi̱ ycuiꞌ nguꞌ
liꞌ, xquiꞌya chaꞌ tya nclyacua tsa tiꞌ nguꞌ biꞌ.
Ná talo nguꞌ biꞌ si ñaꞌa ̱ nguꞌ chaꞌ nduꞌni ma ̱
juaꞌa̱. 13Loꞌo juaꞌa̱ naꞌ, tsoꞌo la masi ná cacu
naꞌ cuañaꞌ nu cua nscua slo joꞌó, chaꞌ juaꞌa̱
ná cuaꞌni nguꞌ tyaꞌa naꞌ chaꞌ cuxi xquiꞌya naꞌ
liꞌ. Ná ntiꞌnaꞌ chaꞌ tyuꞌutsuꞌnguꞌ tyaꞌa naꞌ jiꞌi̱
tyucui̱i̱ liñi.

9
Ntsuꞌu chacuayáꞌ jiꞌi ̱ Pablo, chaꞌ ycuiꞌ

Ndyosi laca nu cua nda cña jiꞌi ̱ yu
1Cua ntsuꞌu chacuayáꞌ ꞌna chaꞌ cuaꞌni naꞌ

cua ñaꞌa̱ ca lo chaꞌ. Cua nguaꞌa̱ loo ycuiꞌ
Ndyosi ꞌna chaꞌ cuaꞌni naꞌ cña jiꞌi ̱ Ni, nu loꞌo
naꞌa̱ naꞌ jiꞌi ̱ ycuiꞌ Jesús nu Xuꞌna na. Ngusñi
ma ̱ chaꞌ jiꞌi̱ Jesús juani xquiꞌya chaꞌ nduꞌni
naꞌ cña jiꞌi̱ Ni, 2masi ntiꞌ xaꞌ ñati ̱chaꞌ siꞌi cña
jiꞌi̱ Ni laca naꞌ; pana cuꞌma ̱ nguꞌ Corinto cua

nslo ma̱ ꞌna, chaꞌ cua nda naꞌ chaꞌ jiꞌi̱ Jesús
loꞌo ma ̱ tya clyo. Chañi chaꞌ biꞌ. Taca jlo tiꞌ
nguꞌ chaꞌ juaꞌa̱ laca cña nu ndyuꞌni naꞌ, loꞌo
ñaꞌa ̱ nguꞌ ñiꞌya ̱ ndyaca chaꞌ biꞌ loꞌoma ̱.

3 Ndiꞌya̱ nxacui ̱ naꞌ chaꞌ jiꞌi ̱ nguꞌ nu loꞌo
nchcuiꞌ chu̱ꞌ ti nguꞌ ꞌna: 4Ntsuꞌu chacuayáꞌ
ꞌna chaꞌ xñinaꞌ xi na cacunaꞌ loꞌona coꞌonaꞌ
cayaꞌ lo cñanundyuꞌninaꞌ, ni naꞌ jiꞌi ̱nguꞌbiꞌ.
5 Loꞌo juaꞌa̱ taca caja clyoꞌo naꞌ loꞌo sca nu
cunaꞌa̱ nu tyaꞌangusñinaꞌ chaꞌ jiꞌi ̱ Jesús, chaꞌ
tyaꞌa ̱ loꞌo naꞌ jiꞌi ̱ tyucui̱i ̱ lcaa su ndyaꞌa̱ naꞌ
tyijyuꞌ, ni naꞌ jiꞌi̱ nguꞌ biꞌ. Juaꞌa ̱ nduꞌni tyaꞌa
ndyaꞌa̱ naꞌ cña,masi tyaꞌa ycuiꞌnuXuꞌna na,
masi Pedro, ntsuꞌu clyoꞌo nguꞌ biꞌ. 6Siꞌi sca ti
naꞌ loꞌo Bernabé nu ngaꞌa̱ chaꞌ cuaꞌni lye ya
cña chaꞌ caja na cacu ya, laja loꞌo nclyuꞌu ya
chaꞌ jiꞌi ̱ ycuiꞌ Ndyosi jiꞌi ̱ nguꞌ. 7 ¿Ha ná jlo tiꞌ
ma ̱ ñiꞌya̱ nduꞌni ñati ̱ chalyuu chaꞌ tyiji ̱ yuꞌu
jiꞌi ̱ nguꞌ chalyuu? Ñiꞌya̱ ntiꞌ nguꞌ sendaru ni,
ná ndyaꞌa̱ biꞌ cusu ̱u̱ laja ti, ntsuꞌu nu nda
cayaꞌ jiꞌi ̱ nguꞌ. Loꞌo juaꞌa̱ ñati ̱nu ntsuꞌu cña
neꞌ quixi̱ꞌ ni, ndyiji na cacu nguꞌ lo na nu
ntyaa nguꞌ; nu nguꞌ nu ndyaꞌa̱ loꞌo scu ̱ꞌ ñati ̱
ni, ndyiꞌyu nguꞌ styiꞌ nu ndyuꞌu jiꞌi̱ scu̱ꞌ nguꞌ.
Biꞌ chaꞌ ntsuꞌu chacuayáꞌ jiꞌi ̱ ya chaꞌ caja na
nu tyiji̱ yuꞌu jiꞌi ̱ ya chalyuu. Juaꞌa̱ ni naꞌ jiꞌi̱
nguꞌbiꞌ. 8Nchcuiꞌnaꞌ reñiꞌya̱ nu laca chaꞌ jiꞌi̱
ñati ̱chalyuu, ñiꞌya̱ nu ndyiji na ndacu nguꞌ;
pana la cuiꞌ juaꞌa̱ nchcuiꞌ chaꞌ nu nscua lo
quityi jiꞌi̱ ycuiꞌ Ndyosi, chaꞌ joꞌó nu nguscua
Moisés tya saꞌni. 9 Ndiꞌya ̱ nchcuiꞌ lo quityi
biꞌ: “Ná xca̱ꞌ ma ̱ tuꞌba toro loꞌo nxatá niꞌ
nguata trigo chaꞌ tyuꞌu siꞌyu biꞌ”. Juaꞌa ̱ chaꞌ
nchcuiꞌ lo quityi biꞌ. Ni siꞌi chaꞌ jiꞌi ̱ toro ti
nchcuiꞌ ycuiꞌNdyosi, chaꞌ tyaꞌna tiꞌNi jiꞌi̱ niꞌ
chaꞌ caja xi tyempo cacu niꞌ; 10 loꞌo chaꞌ jiꞌi̱
ya nchcuiꞌ Ni, jiꞌi ̱ cuare nu ndyaꞌa ̱ ya tyijyuꞌ
chaꞌ chcuiꞌ ya chaꞌ jiꞌi ̱ ycuiꞌ Ndyosi loꞌo ñati.̱
Ñiꞌya̱ nu laca jiꞌi̱ nguꞌ nu nclyaꞌa yuu loꞌo
toro, ñiꞌya̱ nu laca jiꞌi ̱ nguꞌ nu nduꞌni clacua,
juaꞌa̱ laca jiꞌi̱ ya; loꞌo cuare ntsuꞌu chacuayáꞌ
jiꞌi ̱ ya chaꞌ jña ya xi chaꞌ tsoꞌo nu ntsuꞌu jiꞌi̱
nguꞌ nu loꞌo cua ndye cña jiꞌi ̱ ya. 11 Nu cña
nu ndyuꞌni ya cuentya jiꞌi̱ ma ̱ ni, siꞌi sca cña
nu taca ñaꞌa̱ ma ̱ jiꞌi̱ laca biꞌ, neꞌ cresiya jiꞌi̱
ma ̱ ndyaca cña biꞌ; pana taca tyiꞌu tiꞌma ̱ jiꞌi̱
ya, na laca nu lyiji jiꞌi̱ ya chaꞌ tyiji ̱ yuꞌu jiꞌi ̱ ya
nde chalyuu. 12 Xaꞌ la tyaꞌa ndyuꞌni ya cña
ndyiji na lacanu lyiji jiꞌi ̱nguꞌnu loꞌondama ̱
xi xcayaꞌnguꞌbiꞌ. ¿Haná tsoꞌo si la cuiꞌ ti chaꞌ
caja jiꞌi̱ ya, ñiꞌya̱ nu ndyiji jiꞌi̱ nguꞌ biꞌ?
Tsa biꞌ ti chaꞌ, ná ndijña ya chaꞌ tsoꞌo biꞌ jiꞌi̱

ma ̱ tsiyaꞌ ti. Ndalo tsa ya jiꞌi ̱ cua ñaꞌa̱ ca chaꞌ
tiꞌí nu ndyacua jiꞌi̱ ya, chaꞌ ná ntiꞌ ya tsiyaꞌ ti
tacu ̱ꞌ ya jiꞌi ̱ chaꞌ tsoꞌo jiꞌi ̱ Cristo nu nchcuiꞌ ya
loꞌo ma ̱, chaꞌ ná cuna ñati ̱ jiꞌi̱ chaꞌ biꞌ. 13Ná
tyiqueeꞌ cua jlo tiꞌma ̱ñiꞌya̱ nu ndyaca jiꞌi ̱nu
laca cña neꞌ laa tlyu jiꞌi ̱ nguꞌ judío. ¿Ha siꞌi
la cuiꞌ ti neꞌ laa biꞌ ndyiji na ndacu nguꞌ biꞌ?
Ndyiji na cacu sti joꞌó neꞌ laa biꞌ nu tsa cuꞌ
ti nxñimsta ̱ nu ndyaꞌa̱ loꞌo nguꞌ neꞌ laa, chaꞌ

taqui ̱ lyiji nguꞌ jiꞌi ̱ lomesa jiꞌi̱ ycuiꞌNdyosi; sa
yuꞌbe ti msta ̱ biꞌ caja jiꞌi̱ sti joꞌó biꞌ chaꞌ cacu
nguꞌ. 14Loꞌo cuare, loꞌo ncliji chalyuu jiꞌi̱ ya
sundyaꞌa̱ ya tyijyuꞌ chaꞌnchcuiꞌyachaꞌ tsoꞌo
nu jiꞌi̱ ycuiꞌ Ndyosi loꞌo ñati,̱ tsoꞌo si ta nguꞌ
xi na tyiji̱ yuꞌu jiꞌi̱ ya chalyuu. 15 Pana ná
ngüijña naꞌ na cacu naꞌ jiꞌi̱ nguꞌ tsiyaꞌ ti lcaa
seꞌi ̱ su ndyaꞌa̱ naꞌ. La cuiꞌ juaꞌa̱ ná nscua naꞌ
quityi re chaꞌ jña naꞌ na cacu naꞌ jiꞌi̱ cuꞌma ̱,
chaꞌ ná xñi naꞌ na nu ta nguꞌ ꞌna masi cajaa
ycuiꞌ naꞌ; tsoꞌo la ntiꞌ naꞌ chaꞌ nduꞌni naꞌ cña
re juaꞌa̱ ti, ná loꞌo cayaꞌ.

16Ná tsoꞌo si tyucuaa tiꞌ naꞌ jiꞌi̱ ma ̱ xquiꞌya
chaꞌ ndyaꞌa ̱ naꞌ nchcuiꞌ naꞌ chaꞌ tsoꞌo nu jiꞌi ̱
Jesús loꞌo ñati,̱ na cua nguaꞌa̱ loo Ni ꞌna chaꞌ
cuaꞌni naꞌ cña biꞌ. Tlyu tsa chaꞌ tiꞌí caca ꞌna
si ná chcuiꞌ naꞌ chaꞌ jiꞌi ̱ Jesús loꞌo ñati.̱ 17Nu
loꞌo cuaꞌni naꞌ sca cña cuentya ꞌna ti, ndu ̱
tiꞌ naꞌ chaꞌ caja xcayaꞌ naꞌ liꞌ. Pana xaꞌ ñaꞌa ̱
cña laca cña nu nda Ni ꞌna; na cua ndyanu
cña biꞌ ꞌna chaꞌ biꞌ ti cña cuaꞌni naꞌ, chaꞌ cua
ndatsaa Ni ꞌna chaꞌ cuaꞌni naꞌ jiꞌi ̱. Biꞌ chaꞌ
ndyuꞌni naꞌ cña biꞌ. 18 ¿Ha ná caja xcayaꞌ naꞌ
liꞌ? Chañi chaꞌ caja biꞌ ꞌna, pana xaꞌ lo na
laca biꞌ liꞌ; laca chaꞌ tsoꞌo tsa ntsuꞌu tyiquee
naꞌnu loꞌonchcuiꞌnaꞌ chaꞌ tsoꞌo jiꞌi̱ Jesús loꞌo
ñati.̱ Biꞌ chaꞌ tsoꞌo tsa ntiꞌ naꞌ, masi ná nda
nguꞌ xcayaꞌ naꞌ. Ná ntiꞌ naꞌ jña naꞌ xcayaꞌ naꞌ
jiꞌi ̱ ma ̱, masi ntsuꞌu chacuayáꞌ chaꞌ jña naꞌ
chaꞌ biꞌ jiꞌi̱ ma ̱, laja loꞌo ndyuꞌni naꞌ cña jiꞌi ̱
ycuiꞌNi.

19Ntsuꞌu chacuayáꞌ cuaꞌni naꞌ ni cña laca
nu ntiꞌ naꞌ cuaꞌni naꞌ. Ná tucui ndatsaa ꞌna
chaꞌ cuaꞌni naꞌ cña jiꞌi̱ nguꞌ nquichaꞌ; pana
ntiꞌ naꞌ chaꞌ quiñaꞌa̱ la ñati ̱xñi nguꞌ chaꞌ jiꞌi ̱
Cristo, biꞌ chaꞌndanaꞌ chacuayáꞌ jiꞌi̱ cuañaꞌa ̱
ca nguꞌ chaꞌ tatsaa nguꞌ ꞌna. 20Nu loꞌo ngaꞌa ̱
naꞌ slo nguꞌ judío, liꞌ ndyuꞌni naꞌ ñiꞌya̱ nu
nduꞌni lcaa nguꞌ judío, chaꞌ xñi la nguꞌ judío
chaꞌ jiꞌi̱ Cristo. Nchcuiꞌ naꞌ chaꞌ jiꞌi̱ Jesús loꞌo
nguꞌ biꞌ, biꞌ chaꞌ ñiꞌya̱ nu nduꞌni nguꞌ judío
loꞌo tyaꞌanguꞌ, juaꞌa̱ nduꞌninaꞌ slonguꞌ,masi
ngaꞌaa ntsuꞌu chaꞌ taquiyaꞌ naꞌ jiꞌi ̱ chaꞌ cusuꞌ
jiꞌi ̱ nguꞌ biꞌ, nu cña nu nguscua jyoꞌo Moisés
lo quityi chaꞌ cuaꞌni nguꞌ biꞌ tya saꞌni la.
Pana lacachaꞌ cuantiꞌnaꞌ chaꞌquiñaꞌa̱ lañati ̱
biꞌ xñi nguꞌ chaꞌ jiꞌi̱ Cristo. 21Nguꞌ xaꞌ tsuꞌ ni,
ná ngaꞌa̱ chaꞌ taquiyaꞌ nguꞌ jiꞌi̱ chaꞌ nu laca
jiꞌi ̱ nguꞌ judío. Biꞌ chaꞌ ñiꞌya̱ si laca naꞌ ñati ̱
tyaꞌa nguꞌ, juaꞌa̱ ndiꞌi̱ naꞌ loꞌo nguꞌ xaꞌ tsuꞌ
liꞌ, chaꞌ tsoꞌo la xñi nguꞌ biꞌ chaꞌ jiꞌi ̱ Cristo.
Laja liꞌ ndaquiyaꞌ naꞌ lcaa chaꞌ nu nda ycuiꞌ
Ndyosi Sti na loꞌo na, chaꞌ juaꞌa̱ ngaꞌa̱ chaꞌ
caca si taquiyaꞌ na jiꞌi ̱ Cristo. 22 Loꞌo liꞌ,
loꞌo ndiꞌi̱ naꞌ loꞌo nguꞌ tyaꞌa ngusñi na chaꞌ
jiꞌi ̱ Jesús nu tya lyiji jlya tsoꞌo tiꞌ nguꞌ chaꞌ
jiꞌi ̱ Jesús, ñiꞌya ̱ si stuꞌba ti chaꞌ laca ꞌna loꞌo
nguꞌ, juaꞌa̱ ndiꞌi̱ naꞌ loꞌo nguꞌ liꞌ, chaꞌ cuna
la nguꞌ biꞌ chaꞌ jiꞌi̱ Cristo. Lcua ti lo cña
cuaꞌni naꞌ chaꞌ tyajaꞌa ̱ la ñati ̱ xñi nguꞌ chaꞌ
jiꞌi ̱ Cristo. 23 Juaꞌa̱ nduꞌni naꞌ lcua ti seꞌi̱ su
ndyaꞌa̱ naꞌ, chaꞌ nchcuiꞌ naꞌ loꞌo nguꞌ chaꞌ

tsoꞌo jiꞌi ̱ Jesús. Cua ntiꞌ naꞌ chaꞌ ñiꞌya̱ ndyaca
tsoꞌo neꞌ cresiya ꞌna xquiꞌya chaꞌ biꞌ, la cuiꞌ
juaꞌa̱ caca tsoꞌo neꞌ cresiya jiꞌi ̱ lcaa ñati.̱

24 Ndiꞌya̱ laca cña nu nda Ni ꞌna, ñiꞌya ̱
ndyaca loꞌo cuaꞌni nguꞌ sca posta loꞌo nxna
nguꞌ. Tyu ̱u̱ tyaꞌa nguꞌ xna nguꞌ stuꞌba ti liꞌ,
masi sca ti yu tyiji̱loo jiꞌi ̱ ca taꞌa nguꞌ su tye
chaꞌ biꞌ. La cuiꞌ juaꞌa̱ caca loꞌo na, ngaꞌa̱
chaꞌ tsa cuꞌ ti cuaꞌni na cña ñaꞌa̱ cuayáꞌ nu
tye chalyuu jiꞌna. 25 Loꞌo cua xna ti nguꞌ
sca posta ni, ná taquiyaꞌ nguꞌ jiꞌi ̱ sca chaꞌ nu
cuaꞌa jiꞌi ̱ nguꞌ chaꞌ ná xna tsoꞌo nguꞌ; talo
nguꞌ ñaꞌa ̱ cuayáꞌ nu tyiji ̱loo nguꞌ jiꞌi̱ tyaꞌa
nguꞌ, chaꞌ cuaꞌni nguꞌ ngana. Su cua ndye,
liꞌ cajaxi chaꞌ tsoꞌo jiꞌi ̱nguꞌnunguaꞌningana
biꞌ, masi xti ti tyempo talo chaꞌ biꞌ, pana xaꞌ
ñaꞌa̱ chaꞌ ndyaca loꞌo na. Lye tsa ndyuꞌni
cña tiꞌ na lcaa hora, ñaꞌa ̱ cuayáꞌ ta Ni sca
chaꞌ tsoꞌo jiꞌna, sca chaꞌ nu ná ngaꞌa̱ chaꞌ tye
tsiyaꞌ ti. 26 Loꞌo naꞌ, ñiꞌya̱ laca sca ñati ̱ nu
nxna posta, juaꞌa̱ nduꞌni naꞌ nde chalyuu;
liñi tsa nxna naꞌ ñaꞌa̱ cuayáꞌ tyalaa naꞌ su
ndye tyucui ̱i̱. La cuiꞌ ñiꞌya̱ laca si nxu ̱u̱ tyaꞌa
naꞌ loꞌo ndacu ̱ꞌ ti naꞌ, ná nducu ̱ naꞌ ndacu ̱ꞌ
naꞌ lo cuiꞌi̱ ti. 27 Nchcubeꞌ naꞌ jiꞌi̱ ycuiꞌ ca
naꞌ, chaꞌ talo chalyuu ꞌna, chaꞌ ná xtyanu tiꞌi ̱
Ni ꞌna tsiyaꞌ ti. Quiñaꞌa̱ tsa chaꞌ cua nguluꞌu
naꞌ jiꞌi ̱ xaꞌ ñati ̱cuentya jiꞌi̱ ycuiꞌNi, loꞌo juaꞌa̱
ntsuꞌu chaꞌ taquiyaꞌ ycuiꞌ naꞌ jiꞌi ̱ chaꞌ biꞌ.

10
Ná cuaꞌni tlyu na jiꞌi ̱ cua ñaꞌa ̱ ca lcui̱ joꞌó

1 Cuꞌma ̱ tyaꞌa ngusñi na chaꞌ jiꞌi̱ Jesús, tya
ntiꞌ naꞌ cachaꞌ naꞌ jiꞌi ̱ ma̱ chaca quiyaꞌ ñiꞌya ̱
ngua jiꞌi ̱ jyoꞌo cusuꞌ jiꞌna, nu loꞌo ngutaꞌa̱
nguꞌ loꞌo jyoꞌoMoisés nu ngua saꞌni. Ndacui
sca coo nde cua̱ su ngutaꞌa̱ nguꞌ biꞌ, chaꞌ ná
ñaꞌa̱ nguꞌ xñaꞌa̱ biꞌ jiꞌi ̱ nguꞌ. Tsoꞌo ti nteje
tacui nguꞌ biꞌ claꞌbe lo hitya su naa Tyujoꞌo
Ngaꞌa, ngutuꞌu nguꞌ chaca tsuꞌ liꞌ. 2 Coo nu
ndacui biꞌ, loꞌo juaꞌa̱ hitya tyujoꞌobiꞌ, biꞌ laca
nu nguaꞌni chaꞌ ngusñi nguꞌ chaꞌ jiꞌi̱ Moisés;
biꞌ chaꞌ ngutuꞌu lcaꞌa̱ nguꞌ jiꞌi̱, ñiꞌya̱ laca chaꞌ
loꞌo tyucuatya na cuentya jiꞌi̱ Jesús. 3 Ycuiꞌ
Ndyosi laca nu nda na ndyacu ca taꞌa nguꞌ
biꞌ; 4 la cuiꞌ juaꞌa̱ ngujui na ndyiꞌo lcaa nguꞌ
biꞌ, chaꞌ ycuiꞌ Ndyosi laca nu cua nda lcaa
na biꞌ jiꞌi̱ nguꞌ. Sca quee tlyu nu ngaꞌa̱ ca
siiꞌ cuaꞌa̱, ca quiyaꞌqueebiꞌngutuꞌuhityanu
ndyiꞌo nguꞌ. Ycuiꞌ Ndyosi laca nu nda hitya
nu ndyiꞌo nguꞌ biꞌ, chaꞌ masi tya liꞌ ngutaꞌa̱
ycuiꞌ Cristo loꞌo nguꞌ biꞌ, ngunaꞌa̱si ̱i̱ Ni jiꞌi ̱
nguꞌ su ngutaꞌa ̱ nguꞌ. 5 Masi juaꞌa ̱ nguaꞌni
ycuiꞌ Ndyosi, ná ntajaꞌa̱ nguꞌ biꞌ taquiyaꞌ
nguꞌ chaꞌ jiꞌi̱ Ni tsiyaꞌ ti. Biꞌ chaꞌ ngua taja tiꞌ
Ni jiꞌi̱ nguꞌ liꞌ, nguxtyanu tiꞌi ̱Ni jiꞌi ̱nguꞌ; ca lo
nati ̱ꞌ btyi biꞌ ngujuii nguꞌ liꞌ, ndyanu tyijya ̱
nguꞌ biꞌ toꞌ tyucui̱i̱ biꞌ.

6 Loꞌo juaꞌa̱ na, taca tyiꞌu tiꞌ na ñiꞌya̱ nu
nguaꞌni jyoꞌo cusuꞌ biꞌ nu ngua saꞌni. Ná
tsoꞌo si xcuiꞌ na tyuꞌu tyiquee na jiꞌi ̱ chaꞌ

cuxi, chaꞌ la cuiꞌ juaꞌa̱ nguaꞌni nguꞌ biꞌ tya
liꞌ. 7 La cuiꞌ ti ná tsoꞌo chaꞌ cuaꞌni tlyu na
jiꞌi̱ lcui ̱ joꞌó, ñiꞌya ̱ nu nguaꞌni nguꞌ biꞌ. Ndiꞌya̱
nchcuiꞌ chaꞌ nu nscua lo quityi cusuꞌ chaꞌ jiꞌi̱
ñati ̱biꞌ: “Tsa cuꞌ ti ndyaꞌa ̱ nguꞌ ji̱i ̱. Na ndiꞌi ̱ ti
nguꞌndyacu nguꞌndyiꞌo nguꞌ loꞌo tyaꞌa nguꞌ,
liꞌ ndatu̱ ti nguꞌ chaꞌ quijya nguꞌ loꞌo tyaꞌa
nguꞌ”, nacui ̱ lo quityi biꞌ. 8La cuiꞌ ti ná tsoꞌo
chaꞌ cuaꞌni subaꞌ na loꞌo xaꞌ cunaꞌa̱, ñiꞌya̱ nu
nguaꞌni nguꞌ biꞌ liꞌ. ¿Ñiꞌya̱ ngua liꞌ? Sca ti
tsa̱ ngujuii calaantucua snamil tyaꞌañati ̱biꞌ
xquiꞌyachaꞌ cuxibiꞌ. 9 Juaꞌa̱ ná tsoꞌochaꞌxtyí
loꞌo ti na jiꞌi̱ ycuiꞌ Ndyosi nu Xuꞌna na, chaꞌ
quiñaꞌa̱ tsa chaꞌ clyu tiꞌngüiꞌyaNi jiꞌna. Juaꞌa̱
nguaꞌni nguꞌ biꞌ nu ngua saꞌni, liꞌ ngusuꞌba
Ni cuaña lijya̱ chaꞌ ndyujuii niꞌ jiꞌi ̱ nguꞌ biꞌ.
10 La cuiꞌ ti chaꞌ ná ntsuꞌu chaꞌ chcuiꞌ cuxi
na jiꞌi̱ ycuiꞌNdyosi. Cua ntsuꞌu xi jyoꞌo cusuꞌ
biꞌ nu nguaꞌni nguꞌ juaꞌa̱, loꞌo liꞌ ndye nguꞌ
ndyujuii Ni jiꞌi ̱ nguꞌ biꞌ, chaꞌ nda Ni sca xca̱
lijya̱ nu ndyujuii jiꞌi̱ nguꞌ biꞌ.

11 Lcaa chaꞌ tlyu biꞌ ngua jiꞌi ̱ jyoꞌo cusuꞌ
biꞌ nu ngua saꞌni, chaꞌ caja ñiꞌya̱ tyiꞌu tiꞌ xaꞌ
ñati ̱nde loo la na lacanungua jiꞌi ̱ jyoꞌo cusuꞌ
biꞌ, ni chaꞌ laca ngua jiꞌi ̱ nguꞌ biꞌ juaꞌa̱. Loꞌo
juaꞌa̱ tya nscua chaꞌ biꞌ lo quityi chaꞌ cube
tiꞌ na jiꞌi ̱ chaꞌ biꞌ. Cua ngulala ti tye chalyuu
su ndiꞌi̱ na juani; 12 biꞌ chaꞌ tsoꞌo si cube tiꞌ
ma ̱ chaꞌ ná tyuꞌutsuꞌ ma ̱ jiꞌi ̱ tyucui̱i ̱ nu liñi
ca, si ntiꞌma ̱ chaꞌ tsoꞌo ti tyiꞌi̱ cresiya jiꞌi ̱ma̱,
chaꞌ ná tyacua sca chaꞌ cuxi jiꞌi ̱ ma ̱ tsiyaꞌ ti.
13 Lcaa quiyaꞌ loꞌo tyacua sca chaꞌ cuxi jiꞌi̱
ma ̱, ná cube tiꞌ ma̱ liꞌ, la cuiꞌ juaꞌa̱ ndyaca
jiꞌi̱ cua ñaꞌa̱ ca ñati ̱ chalyuu. Pana ná cube
tiꞌ ma ̱, ñaꞌa̱ ycuiꞌ Ndyosi jiꞌna; lcaa cña nu
nacui̱ Ni chaꞌ cuaꞌni Ni cuentya jiꞌna, nduꞌni
Ni cña biꞌ. Ná ta Ni chacuayáꞌ chaꞌ tyiji ̱loo
sca chaꞌ cuxi jiꞌi̱ ma ̱ ñaꞌa̱ cuayáꞌ nu ngaꞌaa
caca xtyanu ma ̱ jiꞌi̱; pana la cuiꞌ hora loꞌo
cua cñiloꞌo ti chaꞌ cuxi biꞌ jiꞌi̱ ma ̱, liꞌ xtyucua
Ni jiꞌi ̱ ma ̱ chaꞌ ná cuaꞌni ma ̱ jiꞌi̱, loꞌo liꞌ taca
clyaáma ̱ jiꞌi ̱ chaꞌ cuxi biꞌ.

14Cuꞌma ̱ tyaꞌa tsoꞌo na, ntsuꞌu tsa tyiquee
naꞌ ñaꞌa̱ naꞌ jiꞌi ̱ ma ̱, biꞌ chaꞌ nchcuiꞌ tsa naꞌ
loꞌo ma ̱ juani chaꞌ ná cuaꞌni tlyu ma ̱ tsiyaꞌ
ti jiꞌi̱ lcui ̱ joꞌó jiꞌi ̱ nguꞌ, ngaꞌaa tsaa ma ̱ su
ntucua biꞌ. 15Ntiꞌ naꞌ chaꞌ nduna tsoꞌo ma̱,
cua lacanclyacua tsoꞌo tiꞌma ̱ntiꞌnaꞌ, biꞌ chaꞌ
nchcuiꞌ naꞌ loꞌo ma ̱ juaꞌa ̱. Taca cuiꞌya ma ̱
cuentya chaꞌ chañi laca chaꞌ nu nda naꞌ loꞌo
ma ̱ juani. 16Loꞌo ndyuꞌu tiꞌi ̱ na stuꞌba ti loꞌo
nguꞌ tyaꞌa ngusñi na chaꞌ jiꞌi̱ Jesús ndyiꞌyu
na, loꞌo juaꞌa̱ ndacu na liꞌ; juaꞌa̱ nduꞌni na
xquiꞌya chaꞌ ngulacua̱ Jesús jiꞌi ̱ chaꞌ biꞌ tya
clyo. Biꞌ chaꞌ clyo nda na tsa xlyaꞌbe jiꞌi̱
ycuiꞌ Ndyosi xquiꞌya cña nu nguaꞌni Jesús
biꞌ. Loꞌo ndyiꞌyu na vino biꞌ, liꞌ stuꞌba ntsuꞌu
chaꞌ jiꞌna loꞌo ycuiꞌ Jesús loꞌo lcaa nguꞌ tyaꞌa
na, nu loꞌo ntsuꞌu tiꞌ na chaꞌ cua ndyalu tañi
ycuiꞌ Jesús loꞌongujuiiNi lo crusi xquiꞌyana.
Loꞌo ndacu na xlyá biꞌ, la cuiꞌ juaꞌa̱ liꞌ, stuꞌba
ntsuꞌuchaꞌ jiꞌna loꞌo Jesús loꞌo lcaanguꞌ tyaꞌa

na, nu loꞌo ntsuꞌu tiꞌ na chaꞌ nda Jesús jiꞌi̱
tyucui ñaꞌa ̱ ycuiꞌ ca chaꞌ ngujuii Ni lo crusi
xquiꞌya na. 17 Sca ti ycuꞌ xlyá nscua lo mesa
sundacuna stuꞌba ti; loꞌondyaꞌbexlyábiꞌ, liꞌ
ndyiji na cacu ca taꞌa na,masi tyu ̱u̱ tsa tyaꞌa
na. Tsa tlyu ti ndiꞌi ̱ na chaꞌ stuꞌba ti laca na
ñati ̱ jiꞌi̱ Jesús.

18 Cuiꞌya ma ̱ xi cuentya ñiꞌya̱ nu nduꞌni
nguꞌ judío. Ndyaꞌa̱ loꞌo nguꞌ jiꞌi̱ msta ̱ chaꞌ
sta nguꞌ jiꞌi̱ lo mesa su nduꞌni tlyu nguꞌ jiꞌi̱
ycuiꞌ Ndyosi. Loꞌo liꞌ ntsuꞌu nu laca cña
neꞌ laa biꞌ, nu ndacu na nu ngua msta ̱ biꞌ.
Ntsuꞌu chaꞌ jiꞌi̱ nu ndyacu msta ̱ biꞌ loꞌo ycuiꞌ
Ndyosi, chaꞌ xquiꞌya Ni ntucua mesa biꞌ.
19Xaꞌñaꞌa̱ nduꞌninguꞌxaꞌ tsuꞌ loꞌo lcui̱ joꞌó jiꞌi̱
nguꞌ. Loꞌo nguꞌ biꞌ nsta nguꞌ cuañaꞌ lo mesa
chaꞌ caca msta ̱ jiꞌi̱ joꞌó jiꞌi̱ nguꞌ. ¿Ha tsoꞌo
la chacuayáꞌ ntsuꞌu jiꞌi ̱ lcui ̱ joꞌó biꞌ lacua?
Ná ntsuꞌu chaꞌ jiꞌi ̱ biꞌ tsiyaꞌ ti. Stuꞌba ti ñaꞌa̱
cuañaꞌ msta ̱ biꞌ loꞌo xaꞌ la cuañaꞌ. 20 Ndiꞌya̱
laca chaꞌ loꞌo nduꞌni tlyu nguꞌ jiꞌi̱ joꞌó biꞌ: Siꞌi
jiꞌi ̱ ycuiꞌNdyosi nduꞌni tlyu nguꞌ biꞌ, jiꞌi̱ tyu̱u̱
lo cuiꞌi̱ xñaꞌa̱ nduꞌni tlyu nguꞌ loꞌo nduꞌni
nguꞌ juaꞌa̱. Loꞌo cuꞌma ̱ ni, ná tsoꞌo cuaꞌni
tyaꞌa ma ̱ loꞌo cuiꞌi ̱ xñaꞌa̱ biꞌ. 21Ná tsoꞌo coꞌo
ma ̱ cuentya jiꞌi̱ cuiꞌi̱ xñaꞌa̱ biꞌ, loꞌo liꞌ coꞌoma ̱
na nu cua nda Jesús nu Xuꞌna na chaꞌ coꞌo
na. Ná tsoꞌo tsiyaꞌ ti chaꞌ biꞌ; ni ná tsoꞌo
cacuma ̱ cuentya jiꞌi ̱ cuiꞌi̱ xñaꞌa̱ biꞌ, liꞌnde loo
la cacu ma ̱ cuentya jiꞌi̱ Jesús nu Xuꞌna na.
22 ¿Ha ntiꞌ na chaꞌ ca chi̱i ̱ tiꞌ ycuiꞌ Ndyosi nu
Xuꞌnanañaꞌa ̱Ni jiꞌna? ¿Hanchca la jiꞌnaque
ycuiꞌNdyosi lacua, ntiꞌ na?

Cube tiꞌ na jiꞌi ̱ xaꞌ ñati,̱ siꞌi xcuiꞌ chaꞌ jiꞌi ̱
ycuiꞌ ca na cube tiꞌ na

23 Chañi tsa chaꞌ nu nchcuiꞌ ñati:̱ “Ntsuꞌu
chacuayáꞌ cuaꞌni na cua ñaꞌa̱ ca chaꞌ nu ntiꞌ
ti na cuaꞌni na”, nacui ̱ nguꞌ. Pana ntsuꞌu xi
chaꞌ nu nduꞌni na nu ná taca xtyucua jiꞌna
tsiyaꞌ ti. Chañi chaꞌ taca cuaꞌni na ñiꞌya̱ nu
ntiꞌ ti na, pana siꞌi lcaa chaꞌ biꞌ nduꞌni chaꞌ
xñi tsoꞌo na chaꞌ jiꞌi ̱ ycuiꞌ Ndyosi. 24 Ngaꞌa̱
chaꞌ culacua tiꞌ na ñiꞌya ̱ nu caca tsoꞌo la
chaꞌ jiꞌi̱ xaꞌ ñati,̱ siꞌi xcuiꞌ na cuentya jiꞌna ti
culacua tiꞌ na.

25 Taca cacu ma ̱ lcaa na ndacu nu nchca
cayaꞌ niꞌi ̱ lcayaꞌ; ná sca culacua tiꞌma ̱ na ca
laca biꞌ, si tsoꞌo, si ná tsoꞌo laca biꞌ cuentya
jiꞌi ̱ ma̱. 26 Ycuiꞌ Ndyosi Sti na ca jiꞌi ̱ tyucui
ñaꞌa ̱ chalyuu, loꞌo juaꞌa̱ la cuiꞌ Ni ngüiñá Ni
lcaa lo na nu ntsuꞌu chalyuu.

27Ná cube tiꞌma ̱ si chcuiꞌ sca ñati ̱ loꞌo ma ̱
chaꞌ cacu ma ̱ xi slo nguꞌ, masi sca ñati ̱ nu
ná ntsuꞌu chaꞌ jiꞌi ̱ loꞌo ycuiꞌ Ndyosi laca biꞌ.
Tsoꞌo si tsaa ma ̱ slo nguꞌ biꞌ si ntiꞌma ̱ lacua.
Loꞌo liꞌ cacuma ̱ jiꞌi ̱ na laca nu ta nguꞌ jiꞌi̱ ma ̱;
ná ntsuꞌu chaꞌ cube tiꞌma ̱ jiꞌi̱ na biꞌ, si tsoꞌo,
si ná tsoꞌo laca biꞌ cuentya jiꞌi̱ ma ̱. 28 Sca ti
si cachaꞌ sca ñati ̱tyaꞌa ndyacuma ̱ chaꞌmsta ̱
nu nscua slo joꞌó laca nu cuañaꞌ nu ndyacu
ma ̱ biꞌ, liꞌ ná tsoꞌo chaꞌ cacu ma ̱ jiꞌi ̱. Tsoꞌo la

si cuiꞌya nguꞌ biꞌ cuentya chaꞌ cuxi laca na
biꞌ cuentya jiꞌi̱ ma ̱, chaꞌ caca jlo tiꞌ nguꞌ chaꞌ
ná ntsuꞌu chaꞌ cacuma ̱na biꞌ loꞌo ngusñima ̱
chaꞌ jiꞌi̱ Jesús. 29Cuꞌma ̱ cua jlo tiꞌma ̱ chaꞌ biꞌ.
Chaca yu biꞌ tya lyiji caca cuayáꞌ tsoꞌo tiꞌ yu,
biꞌ chaꞌnántiꞌnachaꞌ tyuꞌutsuꞌyu jiꞌi ̱ tyucui̱i ̱
liñi si ñaꞌa̱ yu chaꞌ ndyacuma ̱ na biꞌ.
Ná tyiqueeꞌ ñacui ̱ma ̱ ꞌna liꞌ: “¿Ni chaꞌ laca

xcuiꞌ cuentya jiꞌi ̱ xaꞌ ñati ̱ culacua tiꞌ naꞌ?
Ntsuꞌu chacuayáꞌ cuaꞌni naꞌ ñiꞌya̱ nu ntiꞌ naꞌ
cuaꞌni naꞌ. 30 Si nda tsa naꞌ xlyaꞌbe jiꞌi̱ ycuiꞌ
Ndyosi cuentya jiꞌi̱ na ndacu naꞌ, ¿ni chaꞌ
laca chcuiꞌ ñati ̱ chaꞌ cuxi ꞌna loꞌo ndacu naꞌ
jiꞌi ̱ lacua?” ñacui ̱ma̱ ꞌna. 31Tsoꞌo lacua masi
cacuma ̱, masi coꞌoma ̱, masi cuaꞌni ma ̱ lcua
ti lo cña nu ndyuꞌni ma ̱, pana tyiꞌu tiꞌ ma ̱
jiꞌi ̱ ycuiꞌ Ndyosi laja loꞌo cuaꞌni ma ̱ lcaa cña
biꞌ, chaꞌ caca cuayáꞌ tiꞌ nguꞌ liꞌ chaꞌ tsoꞌo tsa
laca chaꞌ jiꞌi̱ ycuiꞌNdyosi, la cuiꞌ chaꞌ nu cua
ngusñima ̱. 32Ná ta ma ̱ chacuayáꞌ tyuꞌutsuꞌ
ni tsacanguꞌ jiꞌi̱ tyucui̱i ̱ liñi jiꞌi ̱Cristo; ni nguꞌ
judío, ni nguꞌ xaꞌ tsuꞌ nu siꞌi nguꞌ judío laca,
ni tsaca ñati ̱ tyaꞌa ngusñi ma ̱ chaꞌ jiꞌi̱ ycuiꞌ
Ndyosi, ná tsoꞌo tsiyaꞌ ti si tyú nguꞌ yaꞌ nu
xñaꞌa ̱. 33 Lcaa su ndyuꞌni naꞌ cña ndube tiꞌ
naꞌ jiꞌi ̱ xaꞌ ñati,̱ si caca tsoꞌo cresiya jiꞌi ̱ nguꞌ
loꞌo cuaꞌni naꞌ cña biꞌ. Siꞌi na tyacua chaꞌ
tsoꞌo jiꞌi ̱ ycuiꞌ ca naꞌ, ntiꞌ naꞌ chaꞌ caca tsoꞌo
cresiya jiꞌi̱ cua ñaꞌa̱ ca ñati,̱ chaꞌ caja ñiꞌya ̱
clyaá nguꞌ jiꞌi ̱ nu cuxi liꞌ.

11
1Biꞌ chaꞌ cuiꞌya tsoꞌo ma ̱ cuentya ñaꞌa̱ cña

nu nduꞌni naꞌ, loꞌo la cuiꞌ juaꞌa̱ cuaꞌni ma ̱ liꞌ,
chaꞌ ñiꞌya̱ laca cña nu nguaꞌni Cristo, juaꞌa ̱
laca cña nu nduꞌni naꞌ.

Ñiꞌya ̱ cuaꞌni nunguꞌ cunaꞌa ̱ loꞌondyuꞌu tiꞌi ̱
nguꞌ loꞌo na

2 Cuꞌma ̱ tyaꞌa ngusñi na chaꞌ jiꞌi̱ Cristo,
tsoꞌo tsa ntsuꞌu tyiqueenaꞌñaꞌa̱a̱ jiꞌi̱ ma ̱, chaꞌ
xcuiꞌ ndyiꞌu tiꞌ ma ̱ ꞌna, loꞌo juaꞌa ̱ nduꞌni ma ̱
lcaa lo chaꞌ nu nguluꞌu naꞌ jiꞌi ̱ ma ̱. 3Ndiꞌya ̱
ntiꞌ naꞌ chaꞌ caca cuayáꞌ tiꞌma ̱: Ycuiꞌ Ndyosi
laca loo jiꞌi ̱ Cristo, loꞌo juaꞌa̱ Cristo laca loo
jiꞌi ̱ lcaa ñati;̱ la cuiꞌ juaꞌa ̱ nu quiꞌyu laca loo
jiꞌi ̱ nu cunaꞌa̱. 4 Biꞌ chaꞌ ná tyucua smalyu
scuaꞌ que nguꞌ quiꞌyu neꞌ laa su ndyuꞌu tiꞌi ̱
ma ̱; masi chcuiꞌ yu loꞌo ycuiꞌ Ndyosi, masi
cachaꞌ yu sca chaꞌ jiꞌi ̱ Ni jiꞌi̱ ñati,̱ ná tyucua
smalyu hique yu. Loo laca Cristo jiꞌi ̱ yu, biꞌ
chaꞌ ná cuaꞌni tyucuaa tiꞌ yu jiꞌi̱ Ni ñiꞌya̱ si
tyucua smalyu hique yu. 5-6 Pana nu nguꞌ
cunaꞌa̱ ni, tsoꞌo si sta nguꞌ payu̱ hique nguꞌ
loꞌo ndyuꞌu tiꞌi̱ lcaa nguꞌ neꞌ laa; masi chcuiꞌ
nguꞌ loꞌo ycuiꞌ Ndyosi, masi cachaꞌ nguꞌ sca
chaꞌ jiꞌi̱ ycuiꞌ Ndyosi jiꞌi̱ ñati,̱ sta nguꞌ payu̱
hique nguꞌ, chaꞌ ná cuaꞌni tyucuaa tiꞌ nguꞌ
cunaꞌa̱ jiꞌi̱ clyoꞌo nguꞌ ca su ndyuꞌu tiꞌi̱ nguꞌ
liꞌ, chaꞌ loo la laca nu quiꞌyu jiꞌi̱ nu cunaꞌa̱.
Nclyá cuꞌma̱ quicha ̱ꞌ hique nu cunaꞌa̱ nu
ngua saꞌa jiꞌi ̱ nguꞌ, chaꞌ ca tyujuꞌu tiꞌ; la cuiꞌ

juaꞌa̱ stuꞌba ti laca nu cunaꞌa̱ nu ná sta payu̱
hique neꞌ laa. Biꞌ chaꞌ cuꞌma ̱ nguꞌ cunaꞌa̱, si
ná ntiꞌ ma ̱ cuaꞌni tyucuaa tiꞌ ma ̱ jiꞌi ̱ nu nguꞌ
quiꞌyu su ndyuꞌu tiꞌi̱ ma ̱ loꞌo nguꞌ, tsoꞌo la
si tacu ̱ꞌ ma ̱ hique ma ̱ liꞌ; ná ntsuꞌu chaꞌ ca
tyujuꞌu tiꞌma ̱ liꞌ. 7Ná ntsuꞌu chaꞌ tacu ̱ꞌ nguꞌ
quiꞌyu hique nguꞌ, chaꞌ ycuiꞌ Ndyosi ngüiñá
jiꞌi̱ sca nu quiꞌyu tya clyo; ñiꞌya̱ nu ñaꞌa̱ ycuiꞌ
Ni, juaꞌa̱ ñaꞌa ̱ ngüiñá Ni jiꞌi̱ nu quiꞌyu biꞌ.
Panaxaꞌ chaꞌ laca jiꞌi̱ nucunaꞌa̱, tsoꞌo tsañaꞌa̱
nu cunaꞌa̱ xquiꞌya nu quiꞌyu. 8 Clyo ngüiñá
ycuiꞌ Ndyosi jiꞌi̱ nu quiꞌyu, tiyaꞌ la liꞌ ngüiñá
Ni jiꞌi ̱ nu cunaꞌa̱. Tyijya̱ siiꞌ nu quiꞌyu ngulo
Ni chaꞌ ngüiñá Ni jiꞌi̱ nu cunaꞌa̱, siꞌi tyijya ̱
nu cunaꞌa ̱ ngulo ycuiꞌ Ndyosi loꞌo ndyaꞌ nu
quiꞌyu; 9biꞌ chaꞌ xquiꞌya nu quiꞌyu ndyaꞌ nu
cunaꞌa̱ nu ngua clyo, siꞌi xquiꞌya nu cunaꞌa̱
ndyaꞌ nu quiꞌyu. 10 Tsoꞌo la tyacu̱ꞌ hique
nu cunaꞌa̱ lacua, chaꞌ caca cuayáꞌ tiꞌ nguꞌ
chaꞌ ntsuꞌu nu laca loo jiꞌi ̱ nguꞌ. Hasta nu
xca ̱ jiꞌi̱ ycuiꞌ Ndyosi nde cua̱ nu ndyaꞌa̱ lo
yuu su ndyuꞌu tiꞌi ̱ ma ̱, loꞌo biꞌ caca cuayáꞌ
tiꞌ chaꞌ biꞌ liꞌ, loꞌo ñaꞌa̱ nguꞌ jiꞌi ̱ nguꞌ cunaꞌa̱.
11 Pana juani stuꞌba ti ngusñi na chaꞌ jiꞌi ̱
Jesús, masi quiꞌyu na, masi cunaꞌa ̱ na. Ná
caja ñiꞌya ̱ tyiꞌi̱ nu quiꞌyu chalyuu si ná loꞌo
nu cunaꞌa̱; juaꞌa̱ nu cunaꞌa̱ ni, ná caja ñiꞌya ̱
tyiꞌi ̱ chalyuu si ná loꞌo nu quiꞌyu. 12 Chañi
chaꞌ xquiꞌya nu quiꞌyu ndyaꞌ nu cunaꞌa̱ tya
clyo, pana la cuiꞌ juaꞌa̱ chañi chaꞌ nu cunaꞌa̱
laca nu nduꞌni cala jiꞌi̱ nu quiꞌyu juani; loꞌo
juaꞌa̱ ycuiꞌ Ndyosi laca nu nduꞌni chaꞌ tyuꞌú
tyucuaa lo nguꞌ biꞌ chalyuu.

13 Ycuiꞌ ca ma ̱ cachaꞌ liñi ma ̱ ꞌna si tsoꞌo
ntiꞌ ma ̱ chaꞌ chcuiꞌ sca nu cunaꞌa̱ loꞌo ycuiꞌ
Ndyosi loꞌo ntucua yaala ti hique nu cunaꞌa̱
biꞌ. 14 Nu na ñati ̱ chalyuu na, cua jlo tiꞌ na
ñiꞌya̱ ñaꞌa̱ quicha̱ꞌ hique na. Juaꞌa̱ laca chaꞌ
jiꞌna, ntyujuꞌu tsa tiꞌ na si tonu tsa quicha̱ꞌ
hique nu quiꞌyu. 15 Siꞌi juaꞌa̱ ntiꞌ na loꞌo
nu cunaꞌa̱, tsoꞌo tsa ntiꞌ na si tyucui ̱ quicha̱ꞌ
hique nu cunaꞌa ̱. Cuaꞌnijoꞌo quicha ̱ꞌ hique
nguꞌ jiꞌi̱ nguꞌ, chaꞌ ná ca tyujuꞌu tiꞌ nguꞌ. 16 Si
chcuiꞌ cuxi nguꞌ xquiꞌya chaꞌ ndyacu ̱ꞌ hique
nguꞌ, tsoꞌo si caca cuayáꞌ tiꞌ nguꞌ biꞌ, chaꞌ sca
ti cuayáꞌ nduꞌni ya ñiꞌya ̱ nu nduꞌni lcaa ñati ̱
jiꞌi̱ Jesucristo lcua ti quichi ̱ tyi nguꞌ.

Chaꞌ cuxi nu ndyaca nu loꞌo ndyacu nguꞌ
si̱i ̱ nu nguluꞌu Jesús jiꞌna chaꞌ cuaꞌni na

17 Chaca chaꞌ nscua naꞌ re, chaꞌ caca
cuayáꞌ tiꞌ ma ̱ chaꞌ ná ndiya tiꞌ naꞌ cña nu
ndyuꞌni ma ̱ loꞌo ndyuꞌu tiꞌi̱ ma ̱ chaꞌ cacuma ̱
si ̱i ̱ nu nguluꞌu Jesús jiꞌna chaꞌ cuaꞌni na. Cua
nscua chaꞌ caca tsoꞌo cresiya jiꞌi ̱ ma ̱ liꞌ, nu
loꞌo cacuma̱ si ̱i ̱ biꞌ; pana xaꞌ ñaꞌa̱ ndyuꞌni biꞌ
loꞌo ma ̱, ndyuꞌni ñuꞌu̱ biꞌ jiꞌi ̱ cresiya jiꞌi ̱ ma ̱
juani. 18Nacui̱ nguꞌ chaꞌ ná tsoꞌo nduꞌni ma ̱
su ndyuꞌu tiꞌi̱ ma ̱ chaꞌ cacu ma̱ si ̱i̱ biꞌ. Xi xaꞌ
ca ñaꞌa̱ nduꞌni sa scaa ma ̱, nacui̱ nguꞌ. Cua
jlo tiꞌ naꞌ chaꞌ la cuiꞌ juaꞌa̱ ndyaca loꞌo cuꞌma ̱
si ntiꞌ. 19Si juaꞌa̱ ná stuꞌba ntsuꞌu chaꞌ jiꞌi̱ ma ̱

loꞌo tyaꞌa ma ̱, chañi tiyaꞌ la liꞌ taca ca cuayáꞌ
tiꞌ na tilaca nu chañi ca ndaquiyaꞌ chaꞌ jiꞌi̱
Jesús. 20Pananá tsoꞌo chaꞌngaꞌaanduꞌnima ̱
si ̱i̱ ñiꞌya̱ tyaꞌa si ̱i̱ nu nguluꞌu ycuiꞌ Jesús jiꞌna,
chaꞌ cuaꞌni na nu loꞌo ndyuꞌu tiꞌi ̱ ma ̱ loꞌo
tyaꞌama ̱ liꞌ. 21Loꞌondyalaa hora cacuma ̱, liꞌ
yala tindacuma ̱ si ̱i̱ jiꞌi̱ ycuiꞌ tima ̱, nándama ̱
tyempo tsiyaꞌ ti cacu xaꞌ la tyaꞌama ̱; biꞌ chaꞌ
ntsuꞌu nguꞌ tyaꞌama ̱ nu ná ndyiji cacu tsoꞌo,
loꞌo juaꞌa̱ ntsuꞌu xaꞌ la nguꞌ nu hasta nchca
cuꞌbi nguꞌ, chaꞌ quiñaꞌa ̱ tsa na ngusñi nguꞌ
ndyiꞌo nguꞌ. 22 Taca cacu ma ̱ coꞌo ma ̱ toꞌ tyi
ma ̱ si ntyuteꞌ tsa ma ̱. Pana ñiꞌya̱ nu nduꞌni
ma ̱ juani, na nduꞌni ñuꞌu̱ ma ̱ jiꞌi ̱ tyaꞌa ndiꞌi̱
ma ̱, tyaꞌa ngusñi ma ̱ chaꞌ jiꞌi̱ ycuiꞌ Ndyosi,
ñaꞌa̱ cuayáꞌndama ̱chaꞌ tyujuꞌutiꞌ jiꞌi̱ nguꞌ tiꞌi
tyaꞌa ngusñi ma ̱ chaꞌ jiꞌi̱ Jesús. Ná tyiqueeꞌ
cua ngua cuayáꞌ tiꞌ ma ̱ na laca nu ntiꞌ naꞌ
chcui̱ꞌ loꞌo ma ̱ juani, chaꞌ ngaꞌaa ntsuꞌu chaꞌ
tsoꞌo nu caca chcui ̱ꞌ loꞌoma ̱ tsiyaꞌ ti cuentya
jiꞌi̱ chaꞌ biꞌ.

Si̱i ̱nunguluꞌu JesúsnuXuꞌnana chaꞌ cacu
na

23 Ndiꞌya ̱ chaꞌ nclyuꞌu naꞌ jiꞌi ̱ ma ̱, la cuiꞌ
chaꞌnundyunanaꞌ loꞌonchcuiꞌñati ̱nungua
tsaꞌa ̱ jiꞌi ̱ ycuiꞌ nu Xuꞌna na tya clyo: La cuiꞌ
talya nu loꞌo ndyujuiꞌ nguꞌ cresiya jiꞌi̱ Jesús,
laja loꞌo tya ndiꞌi̱ ñati ̱biꞌ loꞌo Jesús, liꞌ ndayaꞌ
Jesús jiꞌi ̱ xlyá, 24 ndya yu xlyaꞌbe jiꞌi̱ ycuiꞌ
Ndyosi Sti na, loꞌo liꞌ ngusaꞌbe yu xlyá biꞌ;
liꞌ nacui ̱ Jesús jiꞌi̱ tyaꞌa ndyaꞌa ̱ yu: “Jacu ma ̱
xlyá re; ñiꞌya ̱ ntiꞌ cuañaꞌ naꞌ, juaꞌa̱ ntiꞌ xlyá
re. Cuentya jiꞌi̱ ma ̱ laca chaꞌ nu chcubeꞌ naꞌ
lo crusi, biꞌ chaꞌ tyiꞌu tiꞌma ̱ ꞌna loꞌo cacu ma ̱
xlyá re”, nacui ̱ Jesús jiꞌi̱ nguꞌ biꞌ. 25 Tiyaꞌ la
liꞌ loꞌo cua ndye nguaꞌni nguꞌ si ̱i̱, liꞌ ndayaꞌ
Jesús jiꞌi ̱ vaso; ndiꞌya̱ nacui ̱ yu jiꞌi ̱ nguꞌ liꞌ:
“Loꞌo coꞌo ma ̱ na nu ntsuꞌu neꞌ vaso re, liꞌ
tyiꞌu tiꞌma ̱ chaꞌ tyalú tañi naꞌ xquiꞌya quiꞌya
nu ntsuꞌu jiꞌi̱ lcaa ñati,̱ chaꞌ juaꞌa ̱ quiñi chaꞌ
jiꞌi̱ ycuiꞌNdyosi Stinaꞌ loꞌonguꞌ. Loꞌocoꞌoma ̱
na re, tyiꞌu tiꞌma ̱ ꞌna liꞌ”, nacui ̱ Jesús jiꞌi̱ nguꞌ.
26 Biꞌ chaꞌ lcaa quiyaꞌ loꞌo cacu ma ̱ xlyá biꞌ,
loꞌo coꞌo ma ̱ na nu ntsuꞌu neꞌ vaso biꞌ, ñaꞌa̱
cuayáꞌ nu ca ̱a̱ Jesús chaca quiyaꞌ, liñi culuꞌu
ma ̱ jiꞌi ̱ñati ̱chaꞌngujuii Jesús lo crusi xquiꞌya
na.

Ñiꞌya ̱ nu ngaꞌa̱ chaꞌ cacu na si̱i ̱ biꞌ
27 Ndiꞌya̱ ndyaca liꞌ: ntsuꞌu quiꞌya jiꞌna

loꞌo ycuiꞌ Ndyosi, si ná tyucui tyiquee na
cacu na coꞌo na si ̱i̱ jiꞌi̱ ycuiꞌ Ni; na nduꞌni
cuxi na jiꞌi̱ ycuiꞌ nu Xuꞌna na liꞌ, chaꞌ ná
ndyiꞌu tsoꞌo tiꞌ na chaꞌ nda Jesús jiꞌi̱ tyucui
ñaꞌa̱ ycuiꞌ ca yu ngujuiꞌi ̱ caꞌa ̱ nguꞌ jiꞌi̱ yu
lo crusi, cuati ndyalú tañi yu lo crusi loꞌo
ngujuii yu juaꞌa̱ xquiꞌyana. 28Biꞌ chaꞌntsuꞌu
chaꞌ culacua tsoꞌo tiꞌ na loꞌo cacu na si ̱i̱
biꞌ; liꞌ tyucui tyiquee na cacu na xlyá biꞌ,
coꞌo na na nu ntsuꞌu neꞌ vaso biꞌ. 29 Si ná
culacua tsoꞌo tiꞌ na ni chaꞌ laca nu ndacu
na jiꞌi̱, ni chaꞌ laca nu ndyiꞌyu na jiꞌi ̱, liꞌ

ntsuꞌu quiꞌya jiꞌna loꞌo ycuiꞌ Ndyosi, chaꞌ
ná ndyiꞌu tiꞌ na jiꞌi ̱ ycuiꞌ Jesús, loꞌo juaꞌa ̱ ná
ntsuꞌu tiꞌ na jiꞌi̱ tyaꞌa na nu stuꞌba ndyuꞌni
tlyu na jiꞌi̱ Ni. 30 Biꞌ chaꞌ quiñaꞌa̱ tsa cuꞌma ̱
nchca quicha ma ̱, loꞌo juaꞌa̱ nchca ñuꞌu̱ tiꞌ
ma ̱, loꞌo juaꞌa̱ ntsuꞌu cuꞌma ̱ nu ndyijii tsiyaꞌ
ti; 31pana si culacua tsoꞌo tiꞌ na tya clyo loꞌo
cacu na si ̱i̱ biꞌ, ná ntsuꞌu chaꞌ ca tyaala Ni
jiꞌna juaꞌa ̱ liꞌ. 32Nchca tyaala Ni jiꞌna juani,
loꞌo juaꞌa̱ nchcubeꞌNi jiꞌna xquiꞌya chaꞌ cuxi
nu ndyuꞌni na, chaꞌ tiyaꞌ la loꞌo cua ndye
chalyuu ná tsaa na ca bilyaa loꞌo ñati ̱nu ná
ndaquiyaꞌ jiꞌi̱ Ni tsiyaꞌ ti.

33 Cuꞌma̱ tyaꞌa ngusñi na chaꞌ jiꞌi̱ Jesús,
tyiꞌu tiꞌ ma ̱ chaꞌ biꞌ loꞌo tyuꞌu tiꞌi ̱ ma ̱ chaꞌ
cuaꞌnima ̱ si ̱i̱ biꞌ; jatyama ̱xi jiꞌi̱ tyaꞌama ̱ chaꞌ
stuꞌba ti xana cacu ma̱ loꞌo lcaa tyaꞌa ma ̱.
34 Si ntsuꞌuma ̱ nu ntyuteꞌma ̱, jacuma ̱ tyaja
toꞌ tyi ti ma ̱ clyo. Loꞌo liꞌ ngaꞌaa cuaꞌni cuxi
ma ̱ loꞌo tyuꞌu tiꞌi̱ ma ̱, liꞌ ná ntsuꞌu chaꞌ caca
tyaala Ni jiꞌi ̱ma ̱. Loꞌo ca ̱a̱ naꞌ, taca quiñi nu
xaꞌ la chaꞌ biꞌ jiꞌna loꞌo cuꞌma ̱ liꞌ.

12
CñanunduꞌniXtyiꞌi ycuiꞌNdyosi chaꞌcaca

cuaꞌni sa scaa na
1 Cuꞌma ̱ tyaꞌa ngusñi na chaꞌ jiꞌi̱ Jesús,

ntsuꞌu sca chaꞌ nu ntiꞌ naꞌ chaꞌ caca cuayáꞌ
tiꞌma ̱ cuentya jiꞌi ̱ cña nu caca jiꞌi ̱ sa scaa na
xquiꞌya Xtyiꞌi ycuiꞌNdyosi.

2 Cua jlo tiꞌ ma ̱ ñiꞌya̱ nu nguaꞌni ma ̱ tya
saꞌni la, nu loꞌo bilya cunama ̱ chaꞌ jiꞌi̱ Jesús;
na nguñiloꞌo lcui̱ joꞌó jiꞌi̱ ma ̱, joꞌó nu cuꞌu̱
ti, chaꞌ jlya tiꞌ ma ̱ lcua ti lo chaꞌ nu ntsuꞌu
jiꞌi ̱ joꞌó biꞌ. 3 Biꞌ chaꞌ ntiꞌ tsa naꞌ chaꞌ caca
cuayáꞌ tiꞌma ̱ chaꞌ re. Siꞌi Xtyiꞌi ycuiꞌ Ndyosi
nduꞌni chaꞌñacui ̱nguꞌ: “Cuiñaja lacanu Jesús
biꞌ”. Ná taca ñacui ̱ nguꞌ juaꞌa̱ xquiꞌya Xtyiꞌi
ycuiꞌNdyosi. Loꞌo ñacui ̱nguꞌ: “Xuꞌnana laca
Jesús”, Xtyiꞌi ycuiꞌ Ndyosi laca nu nduꞌni
chaꞌ ñacui ̱nguꞌ juaꞌa̱ liꞌ.

4 Tyu ̱u̱ lo chaꞌ nda ycuiꞌ Ndyosi jiꞌna chaꞌ
caca cuaꞌni na sca cña jiꞌi̱ Ni, pana sca ti
Xtyiꞌi ycuiꞌ Ndyosi nduꞌni chaꞌ taca cuaꞌni
na cña biꞌ. 5 Loꞌo juaꞌa̱ xaꞌ ñaꞌa̱ cña ndyuꞌni
sa scaa na, pana cuentya jiꞌi̱ ycuiꞌ Ndyosi
ndyuꞌni lcaa na cña biꞌ. 6 Masi ná stuꞌba
ndyuꞌni lcaa na, pana sca ti ycuiꞌ Ndyosi
nduꞌni chaꞌ taca cuaꞌni na cña biꞌ, ca taꞌa na.
7Nduꞌni Xtyiꞌi ycuiꞌ Ndyosi loꞌo na chaꞌ taca
cuaꞌni lcaa na sca cña cuentya jiꞌi̱ ycuiꞌ Ni,
ca taꞌa na nu ntsuꞌu chaꞌ jiꞌna loꞌo Jesús; biꞌ
laca sca lo cña nu xtyucua jiꞌi̱ ca taꞌa na, loꞌo
juaꞌa̱ xquiꞌya chaꞌ biꞌ cua jlo tiꞌ na chaꞌ cua
ntsuꞌu Xtyiꞌi ycuiꞌ Ndyosi neꞌ cresiya jiꞌna.
8 Ndiꞌya ̱ laca cña nu taca cuaꞌni na xquiꞌya
Xtyiꞌi ycuiꞌ Ndyosi: ntsuꞌu nguꞌ nu ndachaꞌ
liñi ñiꞌya̱ nu ngua jiꞌi̱ Jesús; loꞌo juaꞌa̱ ntsuꞌu
nguꞌ nu tsoꞌo tsa nclyuꞌu tyucui̱i ̱ chaꞌ xñi
na chaꞌ jiꞌi̱ ycuiꞌ Ndyosi; 9 loꞌo juaꞌa̱ ntsuꞌu
nguꞌ nu tsoꞌo tsa jlya tiꞌ jiꞌi̱ ycuiꞌNdyosi; loꞌo

juaꞌa̱ ntsuꞌu nguꞌ nu nchca jiꞌi̱ cuaꞌni chaꞌ
tyaca tsoꞌo nu quicha chacuayáꞌ jiꞌi ̱ Jesús;
10 loꞌo juaꞌa̱ ntsuꞌu nguꞌ nu nchca jiꞌi ̱ nduꞌni
xaꞌ la chaꞌ tlyu chacuayáꞌ jiꞌi̱ ycuiꞌ Ndyosi,
cña nu ná nchca cuaꞌni ñati ̱nquichaꞌ; cuati
ntsuꞌu xaꞌ la nguꞌ nu nchca jiꞌi ̱ ndachaꞌ jiꞌi ̱
ñati ̱ sca chaꞌ nu nda ycuiꞌ Ndyosi loꞌo nguꞌ
biꞌ; cuati juaꞌa ̱ ntsuꞌu nguꞌ nu nchca tii ni
cña nduꞌni sa scaa nguꞌ, si cuentya jiꞌi ̱ Xtyiꞌi
ycuiꞌ Ndyosi nduꞌni nguꞌ cña, si siꞌi cuentya
jiꞌi ̱ ycuiꞌ Ndyosi nduꞌni nguꞌ cña; loꞌo juaꞌa ̱
ntsuꞌu nguꞌ nu nchca jiꞌi̱ nchcuiꞌ chaꞌcña jiꞌi ̱
xaꞌ la ñati;̱ juaꞌa̱ tya ntsuꞌu xaꞌ la nguꞌ nu
nchca jiꞌi̱ xtyacui chaꞌ biꞌ, chaꞌ caca cuayáꞌ
tiꞌ lcaa ñati ̱ni chaꞌ nda nguꞌ biꞌ liꞌ. 11 Sca ti
Xtyiꞌi ycuiꞌNdyosi nduꞌni chaꞌ nchca jiꞌi̱ ñati ̱
cuaꞌni lcaa cña biꞌ; biꞌ laca nu nda sca lo cña
cuaꞌni sa scaa na, ñiꞌya̱ nu ntsuꞌu tyiquee Ni
chaꞌ caca jiꞌna.

Sca ti ñati ̱ laca na loꞌo lcaa ñati ̱ tyaꞌa
ngusñi na chaꞌ jiꞌi ̱ Jesús

12 Nu ycuiꞌ na ni, sca ti ñati ̱ laca sca na,
masi tyu ̱u̱ tsa tyaꞌa tyijya̱ ntsuꞌu laja cuañaꞌ
scaa na. La cuiꞌ juaꞌa ̱ laca loꞌo ñaꞌa ̱ taju
tyaꞌa ngusñi na chaꞌ jiꞌi ̱ Cristo; sca ti taju
ñati ̱ laca na, masi xaꞌ ca ñaꞌa̱ nduꞌni sa scaa
na. 13 Ca taꞌa na, masi nguꞌ judío, masi
nguꞌ xaꞌ tsuꞌ laca na, masi msu nu ngüiꞌya
ñati,̱ masi msu nu ndiꞌi ̱ tsoꞌo ti laca na, na
cua ntyucuatya na chacuayáꞌ jiꞌi ̱ Xtyiꞌi ycuiꞌ
Ndyosi; cua ndyanu Xtyiꞌi ycuiꞌ Ndyosi biꞌ
neꞌ cresiya jiꞌi̱ sa scaa na, chaꞌ stuꞌba ntsuꞌu
tyiquee na loꞌo lcua ti tyaꞌa ñati ̱ nu ngusñi
chaꞌ jiꞌi̱ Cristo.

14 Tyu ̱u̱ tsa tyaꞌa tyijya̱ ntsuꞌu laja cuañaꞌ
na nu nxtyucua jiꞌna nu loꞌo ndyuꞌni na cña
nde chalyuu, siꞌi sca ti tyijya̱ nu ndulo la
jiꞌna. 15 Si ndiꞌya̱ chcuiꞌ quiyaꞌ na loꞌo na:
“Siꞌi yaꞌ nuꞌu̱ laca naꞌ, biꞌ chaꞌ ná ntsuꞌu chaꞌ
jnaꞌ loꞌo nuꞌu̱”, ñacui ̱biꞌ. ¿Ñiꞌya ̱ ñacui ̱ ta na?
Pana ná nchca xuu biꞌ, ca ñaꞌa̱ ngalya biꞌ
jiꞌi ̱ tyucui ñaꞌa̱ na. 16 Loꞌo liꞌ si ndiꞌya̱ ñacui ̱
jyaca ̱ na jiꞌna: “Siꞌi cloo nuꞌu̱ laca naꞌ, biꞌ
chaꞌ ná ntsuꞌu chaꞌ jnaꞌ loꞌo nuꞌu̱”, ñacui ̱biꞌ.
¿Ñiꞌya̱ ñacui ̱ ta na? Pana ná nchca xuu biꞌ,
na ca ñaꞌa̱ ngalya biꞌ jiꞌi̱ tyucui ñaꞌa̱ na. 17Ná
ntsuꞌu su cuna na liꞌ, si xcuiꞌ cloo na laca
tyucui ñaꞌa̱ na. ¿Ñiꞌya̱ caca cui ̱ꞌ na sca na
si xcuiꞌ jyaca ̱ na laca tyucui ñaꞌa ̱ na? 18Na
cuangusta seꞌi ̱ ti ycuiꞌNdyosi scaa tyijya̱ laja
cuañaꞌ na, chaꞌ ñiꞌya ̱ nu ndiya tiꞌ Ni, juaꞌa ̱
ngüiñá Ni jiꞌna. 19 Ná laca na sca ñati ̱ si sa
yuꞌbe ti na; 20pana juaꞌa̱ laca chaꞌ jiꞌna chaꞌ
sca ti ñati ̱ laca sca na, masi tyu̱u ̱ tsa tyaꞌa
tyijya ̱ ntsuꞌu laja cuañaꞌ na.

21 Ná ca ñacui ̱ cloo na jiꞌi̱ yaꞌ na: “Ná
cuaꞌnijoꞌo nuꞌu̱ ꞌna”. Loꞌo juaꞌa ̱ ná ca ñacui ̱
scuaꞌ hique na jiꞌi̱ quiyaꞌ na: “Ná ntsuꞌu su
cuaꞌnijoꞌo nuꞌu̱ ꞌna”. 22Masi ntiꞌ na chaꞌ xti
la cña nduꞌni sca lo tyijya ̱ na, biꞌ laca nu lye
la ndulo jiꞌna; 23 loꞌo juaꞌa̱ lacuꞌ na steꞌ chaꞌ

ntiꞌna chaꞌná tsoꞌoñaꞌa ̱xaꞌ la seꞌi ̱ laja cuañaꞌ
na. Sca seꞌi ̱ su tacati jiꞌna, nu ntyujuꞌu tiꞌ
na si ñaꞌa ̱ nguꞌ jiꞌi ̱, lcaa hora ndyacu ̱ꞌ lateꞌ lo
seꞌi̱ biꞌ; 24pana xaꞌ la seꞌi̱ laja cuañaꞌ na, nda
na chacuayáꞌmasi ná tacu ̱ꞌ lateꞌ lo biꞌ. Juaꞌa̱
ngüiñá ycuiꞌ Ndyosi jiꞌi̱ tyucui ñaꞌa̱ na, chaꞌ
la cuiꞌ seꞌi ̱ laja cuañaꞌ na nu ná ñaꞌa̱ nguꞌ jiꞌi̱,
biꞌ laca nu tacati la cuentya jiꞌna. 25 Pana
stuꞌba ti nduꞌni lcaa tyijya̱ laja cuañaꞌnacña,
stuꞌba ti chaꞌ jiꞌi̱ sca tyijya̱ na su ngalya loꞌo
xi xaꞌ la tyijya̱ na. 26Loꞌo quicha xi sca tyijya ̱
na, tyucui ñaꞌa̱ na tiꞌí liꞌ; loꞌo ndacaꞌa na jiꞌi ̱
sca tyijya̱ na, tyucui ñaꞌa̱ na tsoꞌo ntiꞌ na liꞌ.
(La cuiꞌ juaꞌa̱ laca ma ̱, tyucui ñaꞌa̱ tsaca taju
cuꞌma ̱ nu cua ngusñi chaꞌ jiꞌi ̱ Cristo).

27 Ca taꞌa cuꞌma̱ lacua, stuꞌba chaꞌ jiꞌi̱ ma ̱
loꞌo lcaa ñati ̱ tyaꞌa ngusñi na chaꞌ jiꞌi ̱ Cristo
scaa quichi̱; loꞌo juaꞌa̱ sa scaa ma̱ laca ma ̱
ñati ̱ jiꞌi̱ Cristo. 28 Tsoꞌo tsa ngusubi ycuiꞌ
Ndyosi jiꞌi̱ ñati ̱ nu caca cña jiꞌi̱ laja lcaa
tyaꞌa ñati ̱nu cua ngusñi chaꞌ jiꞌi̱ Cristo scaa
quichi ̱: clyo ngusubi Ni jiꞌi̱ ñati ̱ nu ndyaꞌa̱
xaꞌ quichi ̱ tyijyuꞌ la chaꞌ chcuiꞌ nguꞌ chaꞌ jiꞌi ̱
Jesús loꞌo nguꞌ quichi ̱ biꞌ; liꞌ ngusubi Ni jiꞌi ̱
ñati ̱nundachaꞌ jiꞌi ̱ tyaꞌanguꞌ sca chaꞌnu cua
nda ycuiꞌ Ndyosi loꞌo nguꞌ; loꞌo juaꞌa̱ ntsuꞌu
ñati ̱nu liñi tsa nclyuꞌu chaꞌ jiꞌi ̱ Jesús jiꞌi̱ tyaꞌa
nguꞌ; loꞌo juaꞌa̱ ntsuꞌu ñati ̱ nu nduꞌni chaꞌ
tlyu chacuayáꞌ jiꞌi̱ ycuiꞌ Ndyosi, cña nu ná
nchca cuaꞌni ñati ̱nquichaꞌ; loꞌo juaꞌa̱ ntsuꞌu
ñati ̱nu nchca jiꞌi ̱ cuaꞌni chaꞌ tyaca tsoꞌo nu
quicha chacuayáꞌ jiꞌi̱ Jesús; loꞌo juaꞌa̱ ntsuꞌu
ñati ̱nu nchca jiꞌi ̱ xtyucua jiꞌi ̱ tyaꞌa nguꞌ loꞌo
cua ñaꞌa̱ ca lo cña; loꞌo juaꞌa̱ ntsuꞌu ñati ̱ nu
laca cña cuentya jiꞌi̱ tyaꞌanguꞌ, ntsuꞌuñati ̱nu
nchca chcuiꞌ chaꞌcña jiꞌi̱ xaꞌ la ñati.̱ Laja ñati ̱
jiꞌi̱ Ni, nsubi ycuiꞌ Ndyosi jiꞌi ̱ nguꞌ nu caca
lcaa lo cña biꞌ. 29 Pana ná lcaa na ndyaꞌa̱ na
tyijyuꞌ chaꞌ chcuiꞌ na chaꞌ jiꞌi ̱ Jesús loꞌo xaꞌ
ñati,̱ ni ná lcaa na nchca jiꞌna cachaꞌ na sca
chaꞌ nu nda ycuiꞌ Ndyosi loꞌo ñati;̱ juaꞌa̱ cua
laca ti na taca culuꞌu liñi na chaꞌ jiꞌi̱ Jesús
jiꞌi̱ ñati,̱ cua laca ti na nchca cuaꞌni na chaꞌ
tlyu cuentya jiꞌi ̱ ycuiꞌNdyosi; 30 juaꞌa̱ ná lcaa
na nda Jesús chacuayáꞌ jiꞌna chaꞌ cuaꞌni na
chaꞌ tyaca tsoꞌo nu quicha; la cuiꞌ juaꞌa̱ ná
lcaa na nchcuiꞌ na chaꞌcña jiꞌi ̱ xaꞌ la ñati,̱ ni
ná lcaa na nchca xtyacui na chaꞌ biꞌ, chaꞌ
caca cuayáꞌ tiꞌ xaꞌ ñati ̱ni chaꞌ nda nguꞌ tyaꞌa
na loꞌo nguꞌ liꞌ. 31 Biꞌ chaꞌ ngaꞌa̱ chaꞌ jña ma ̱
chacuayáꞌ jiꞌi ̱ycuiꞌNdyosi chaꞌcacacuaꞌni la
ma ̱ cña, chaꞌ caca xtyucua ma ̱ jiꞌi̱ xaꞌ la nguꞌ
tyaꞌama ̱. Loꞌo juaꞌa̱ tya ntsuꞌu chaca chaꞌnu
ndulo la jiꞌi̱ ma ̱, nu bilya culuꞌu naꞌ jiꞌi ̱ ma ̱;
biꞌ laca chaꞌ nu culuꞌu naꞌ jiꞌi ̱ma ̱ juani.

13
Tsoꞌo si ntsuꞌu tsa tyiquee na ñaꞌa ̱ na jiꞌi ̱

tyaꞌa ñati ̱na
1Ná nduꞌni chaꞌmasi nchca tsa chcuiꞌ na

lcaa lo chaꞌcña jiꞌi ̱ñati ̱chalyuu,masi chaꞌcña

jiꞌi̱ xca̱ nu ntucua ca slo ycuiꞌ Ndyosi nde
cua̱ chcuiꞌ na; si ná ntsuꞌu tyiquee na ñaꞌa̱
na jiꞌi ̱ xaꞌ la ñati,̱ ná sca chaꞌ tsoꞌo ntsuꞌu
tyiquee na liꞌ. Laca na ñiꞌya ̱ ntiꞌ sca sniquiji̱
nu ntyijiꞌi̱ na jiꞌi̱ juaꞌa̱ ti, juaꞌa̱ laca na ñiꞌya̱
laca sca cuiꞌchcua ̱ nu lye tsa nclyatuꞌu na
jiꞌi̱; ná ntsuꞌu chaꞌ taquiyaꞌ nguꞌ jiꞌna liꞌ. 2Ná
nduꞌni chaꞌmasi cachaꞌ na lcaa chaꞌ nu nda
ycuiꞌ Ndyosi loꞌo ñati,̱ si ná ntsuꞌu tyiquee
na ñaꞌa̱ na jiꞌi ̱ nguꞌ. Ná nduꞌni chaꞌ masi jlo
tiꞌ na lcaa chaꞌ jiꞌi ̱ ycuiꞌ Ndyosi, masi tsoꞌo
tsa nchca cuayáꞌ tiꞌ na sca chaꞌ nu ná ngujui
ñiꞌya̱ nu caca cuayáꞌ tiꞌ ñati ̱nu ngua saꞌni la;
ná sca na laca na cuentya jiꞌi̱ ycuiꞌNdyosi si
ná ntsuꞌu tyiquee na ñaꞌa̱ na jiꞌi̱ ñati.̱ La cuiꞌ
timasi jlya tsa tiꞌna jiꞌi̱ ycuiꞌNdyosiñiꞌya ̱ntiꞌ
si caca cuityi ̱ na jiꞌi̱ sca caꞌya cua̱, pana si ná
ntsuꞌu tyiquee na ñaꞌa̱ na jiꞌi ̱ ñati,̱ ná sca na
laca na liꞌ. 3La cuiꞌ ti ná sca na laca namasi
tacha na lcaa chaꞌ tsoꞌo nu ntsuꞌu jiꞌna jiꞌi̱
ñati,̱ si ná ntsuꞌu tyiquee na ñaꞌa̱ na jiꞌi̱ nguꞌ
biꞌ liꞌ. Ná nduꞌni chaꞌmasi cuaꞌni lyaꞌ tiꞌnguꞌ
jiꞌna, masi suꞌba nguꞌ jiꞌna lo quiiꞌ chaꞌ cajaa
na xquiꞌya chaꞌ ngusñi na chaꞌ jiꞌi̱ Jesús, si la
cuiꞌ tyempo biꞌ ná ntsuꞌu tyiquee na ñaꞌa̱ na
jiꞌi̱ tyaꞌa ñati ̱na, ná sca chaꞌ laca na. Siꞌi na
tsoꞌo la na si ná nduꞌni na juaꞌa̱.

4Si chañi chaꞌntsuꞌu tyiqueenañaꞌa̱ na jiꞌi̱
ñati,̱ talo tyiquee na jiꞌi ̱ nguꞌ liꞌ, cuaꞌni tyaꞌna
tiꞌna jiꞌi̱ nguꞌ liꞌ; siꞌi na tyiji̱ tiꞌna chaꞌ jiꞌi̱ nguꞌ
liꞌ, siꞌi na chcuiꞌ tyucuaa tiꞌ na loꞌo nguꞌ, ni
siꞌi na cuaꞌni tyixi na loꞌo nguꞌ liꞌ. 5 Si chañi
chaꞌbiꞌ, ná cuaꞌni subaꞌna loꞌonguꞌ, siꞌi xcuiꞌ
chaꞌ jiꞌna ti tyaꞌa̱ tyiquee na, ni ná ca ñasiꞌ̱na
jiꞌi̱ nguꞌ luꞌba ti. Ntsuꞌu chaꞌ clyu tiꞌ jiꞌna loꞌo
nguꞌ, si chañi chaꞌ ntsuꞌu tyiquee na ñaꞌa̱ na
jiꞌi̱ nguꞌ. 6La cuiꞌ juaꞌa̱ siꞌi na chaa tiꞌ na loꞌo
ndyacua sca quiꞌya jiꞌi̱ nguꞌ, tsoꞌo la ntiꞌna si
xñi nguꞌ biꞌ sca chaꞌ liñi. 7 Si ntsuꞌu tyiquee
na ñaꞌa̱ na jiꞌi̱ ñati,̱ talo tyiquee na jiꞌi ̱ nguꞌ,
masi cuañaꞌa̱ ca chaꞌ cuxi cuaꞌni ñati ̱biꞌ; jlya
tiꞌ na cua ñaꞌa̱ ca chaꞌ tsoꞌo, ndu̱ tiꞌ na chaꞌ
tsoꞌo la caca chaꞌnde loo la,masiná jlo tiꞌna;
juaꞌa̱ tyiqueeꞌ talo na loꞌo cuañaꞌa̱ ca chaꞌnu
ndyaca jiꞌna.

8Nde loo la ná ntsuꞌu chaꞌ tye chaꞌ ntsuꞌu
tyiquee na ñaꞌa̱ na jiꞌi ̱ ñati.̱ Nde loo la tyalaa
tyemponu loꞌo ngaꞌaa nduꞌni chaꞌ tya chcuiꞌ
la ycuiꞌ Ndyosi loꞌo na nde chalyuu, ngaꞌaa
nduꞌni chaꞌ chcuiꞌ la na chaꞌcña jiꞌi ̱ xaꞌ ñati,̱
ni ngaꞌaa nduꞌni chaꞌ caca cuayáꞌ tiꞌ na lcaa
chaꞌ jiꞌi̱ ycuiꞌNdyosi ca loꞌo caca tyempo biꞌ;
pana ná tye chca chaꞌntsuꞌu tyiquee na ñaꞌa̱
na jiꞌi̱ ñati.̱ 9 Juani bilya caca cuayáꞌ tiꞌ na
lcaachaꞌ jiꞌi̱ Ni, nácajañiꞌya̱ chcuiꞌna lcaaca
chaꞌ nu ntsuꞌu tyiquee Ni; 10pana nde loo la
liꞌ, loꞌo cuaꞌni ycuiꞌ Ndyosi chaꞌ caca cuayáꞌ
tiꞌ na lcaa chaꞌ, liꞌ ngaꞌaa tyiꞌu tiꞌ na nu xca ti
chaꞌ nu nchca cuayáꞌ tiꞌ na juani.

11Loꞌo tya sube na ni, xcuiꞌ cña nu nduꞌni
nu sube nguaꞌni na; ñiꞌya ̱ nu nclacua tiꞌ sca
nu sube, juaꞌa̱ nchcuiꞌ na liꞌ, juaꞌa̱ nguaꞌya

chaꞌ hique na, juaꞌa̱ ngulacua tiꞌ na. Pana
loꞌo nguluu na, liꞌ ngaꞌaa nclacua tiꞌ na ñiꞌya̱
nunclacua tiꞌnusube. 12 Juaꞌa̱ laca chaꞌ jiꞌna
su ndiꞌi̱ na chalyuu; juani nguxaꞌ ti ndyiji
sca chaꞌ jiꞌi ̱ ycuiꞌ Ndyosi jiꞌna, siꞌi tsa liñi ti
nduna na chaꞌ biꞌ. Ñiꞌya̱ ntiꞌ si ñaꞌa̱ na jiꞌi̱
ycuiꞌ ca na lo sca cuanaa, tsa lyiji ti ñaꞌa ̱ na
jiꞌna; pana nde loo la, liꞌ caca cuayáꞌ tsoꞌo
tiꞌ na lcaa chaꞌ biꞌ. Cua laca ti chaꞌ jlo tiꞌ
na juani, pana nde loo la ta na cuentya jiꞌi̱
lcaa lo chaꞌ; liꞌ tyuloo na jiꞌi ̱ ycuiꞌ Ndyosi
ñiꞌya ̱ ndyuloo Ni jiꞌna. 13 Biꞌ chaꞌ lacua,
lcaa tyempo nduꞌni chaꞌ tyiꞌu tiꞌ na jiꞌi̱ ycuiꞌ
Ndyosi, lcaa tyempo nduꞌni chaꞌ tu̱ tiꞌ na
chaꞌ caca tsoꞌo la jiꞌna cande loo la, loꞌo juaꞌa̱
tyucui tyempo nduꞌni chaꞌ tyuꞌu tyiquee na
ñaꞌa ̱na jiꞌi ̱ tyaꞌañati ̱na. Biꞌ laca cñanundulo
la chaꞌ cuaꞌni na, chaꞌ tyuꞌu tyiquee na ñaꞌa̱
na jiꞌi ̱ tyaꞌa ñati ̱na.

14
¿Ha chcuiꞌ na chaꞌcña jiꞌi ̱ xaꞌ ñati ̱ laja loꞌo

ndyuꞌni tlyu na jiꞌi ̱ ycuiꞌNdyosi?
1 Cuaꞌni ma ̱ chaꞌ xcuiꞌ tsoꞌo tyuꞌu tyiquee

ma ̱ñaꞌa̱ma ̱ jiꞌi̱ tyaꞌañati ̱ma ̱ lacua. Loꞌo juaꞌa̱
jña ma ̱ chacuayáꞌ jiꞌi ̱ ycuiꞌ Ndyosi chaꞌ taca
cuaꞌni ma ̱ la cuiꞌ cña nu nda Xtyiꞌi ycuiꞌ Ni
jiꞌna. Pana loꞌo chaca cña ntsuꞌu nu ndulo
tsa jiꞌi̱ ma̱, chaꞌ ca tsaꞌa̱ ma ̱ ta ma ̱ chaꞌ loꞌo
ñati,̱ lcaa ñaꞌa̱ chaꞌ nu cua ntiꞌ ycuiꞌ Ndyosi
chaꞌ ta Ni loꞌo nguꞌ biꞌ. 2 Sca ñati ̱nu nchcuiꞌ
chaꞌcña jiꞌi ̱ xaꞌ ñati ̱ laja loꞌo ndyuꞌu tiꞌi ̱ ti
ma ̱ ni, siꞌi loꞌo cuꞌma ̱ nchcuiꞌ yu, chaꞌ ná
nchca cuayáꞌ tiꞌ ma ̱ ni chaꞌ nda yu; sca ti
loꞌo ycuiꞌ Ndyosi nchcuiꞌ yu biꞌ, chaꞌ Xtyiꞌi
ycuiꞌNdyosi nduꞌni chaꞌ ta yu sca chaꞌnuná
ngaꞌa ̱ chaꞌ cunanguꞌ tyaꞌama̱. 3Xaꞌ lañati ̱nu
ndachaꞌ liñi sca chaꞌnundaNi loꞌonguꞌ, loꞌo
cuꞌma ̱ nchcuiꞌ ñati ̱ biꞌ. Taca xtyucua nguꞌ
biꞌ jiꞌi̱ ma ̱ chaꞌ taquiyaꞌ tsoꞌo la ma ̱ chaꞌ jiꞌi̱
Ni, taca cuaꞌni nguꞌ chaꞌ tyatí ̱ la tyiquee ma ̱
jiꞌi ̱ chaꞌ biꞌ; juaꞌa̱ taca cuaꞌni nguꞌ chaꞌ tyiꞌi̱
ti ̱ ti tyiquee ma ̱ liꞌ. 4 Tsoꞌo tsa cuentya jiꞌi̱
ycuiꞌ canguꞌnunchcanchcuiꞌ chaꞌcña jiꞌi̱ xaꞌ
ñati,̱ chaꞌ ndyatí ̱ la tiꞌ tyiquee ycuiꞌ ca nguꞌ
jiꞌi ̱ ycuiꞌNdyosi; pana tsoꞌo la nduꞌni ñati ̱nu
ndachaꞌ liñi sca chaꞌnucuandaycuiꞌNdyosi
loꞌo ñati ̱ biꞌ jiꞌi̱ tyaꞌa nguꞌ, chaꞌ nduꞌni nguꞌ
chaꞌ tyatí ̱ la tiꞌ tyiquee lcaa nguꞌ tyaꞌa nduꞌni
tlyuma ̱ jiꞌi̱ ycuiꞌNdyosi.

5 Juaꞌa̱ naꞌ, tsoꞌo ntiꞌ naꞌ si lcaa cuꞌma ̱ caca
chcuiꞌ ma ̱ chaꞌcña jiꞌi̱ xaꞌ ñati;̱ pana cña nu
ndulo la chaꞌ jiꞌi̱ ma ̱ laca si ta ma ̱ chaꞌ loꞌo
tyaꞌama ̱, la cuiꞌ chaꞌnu cua ntiꞌ ycuiꞌNdyosi
chcuiꞌNi loꞌoma ̱. Tsoꞌo la si juaꞌa̱ taca tama ̱
chaꞌ loꞌo tyaꞌa ma ̱; ná ntsuꞌu chaꞌ chcuiꞌ ma ̱
chaꞌcña jiꞌi ̱xaꞌñati ̱liꞌ, sca ti ca si ntsuꞌuchaca
nguꞌ nu taca jiꞌi̱ xtyacui chaꞌ biꞌ chaꞌ caca
cuayáꞌ tiꞌ tyaꞌa ndyuꞌu tiꞌi̱ ma ̱. Liꞌ tsoꞌo la
tyatí ̱ tiꞌ tyiquee nguꞌ tyaꞌa ma ̱. 6 Loꞌo tyalaa
naꞌ su ndiꞌi ̱ma ̱, siꞌi na xtyucua naꞌ jiꞌi ̱ma ̱ si

xcuiꞌ chaꞌcña jiꞌi ̱ xaꞌ ñati ̱ chcuiꞌ naꞌ loꞌo ma ̱;
taca xtyucua naꞌ jiꞌi̱ ma̱ sca ti si caja sca chaꞌ
ꞌna, sca chaꞌ nu cua ntiꞌ ycuiꞌ Ndyosi ta Ni
loꞌo ma ̱. Sca ti si culuꞌu liñi naꞌ jiꞌi̱ ma ̱ chaꞌ
ca tsaꞌa̱ tsoꞌo la ma ̱ chaꞌ jiꞌi ̱ Ni, juaꞌa̱ taca
xtyucua naꞌ jiꞌi̱ ma̱ liꞌ.

7 Cua ñaꞌa̱ ca chcua ̱ musca, masi
cuiꞌchcua̱, masi rube, ngaꞌa ̱ chaꞌ culaꞌá tsoꞌo
na jiꞌi̱ chaꞌ cuna tsoꞌonguꞌni ji̱i ̱ lacanundañi
biꞌ. 8 Juaꞌa̱ sendaru ni, ná tsaa nguꞌ cusu ̱u̱
si ná cañi cui ̱i ̱ culaꞌá cuiꞌchcua ̱ nu xiꞌyane
jiꞌi ̱ nguꞌ. 9 La cuiꞌ juaꞌa̱ laca loꞌo cuꞌma ̱, ná
caca cuayáꞌ tiꞌ nguꞌ ni chaꞌ ntiꞌma ̱ tama ̱ loꞌo
nguꞌ si ná liñi chcuiꞌma ̱ chaꞌcña jiꞌi ̱ nguꞌ loꞌo
nguꞌ; loꞌo cuiꞌi ̱ ti nchcuiꞌ ma ̱ si ná nchcuiꞌ
ma ̱ chaꞌcña juaꞌa̱. 10 Chañi chaꞌ quiñaꞌa ̱ tsa
lo chaꞌcña nchcuiꞌ ñati ̱ chalyuu, loꞌo juaꞌa ̱
ntsuꞌu scaa lo ñati ̱nu nduna sca lo chaꞌcña.
11 Pana si ná nduna na sca chaꞌ nu nchcuiꞌ
sca ñati ̱slo na, liꞌ culacua tiꞌ na chaꞌ nguꞌ xta
laca yu; ná ntsuꞌu chaꞌ jiꞌna loꞌo yu biꞌ liꞌ,
masi tyaꞌa quichi ̱ tyi na laca yu. 12Cua jlo tiꞌ
naꞌ chaꞌ ntiꞌ tsa ma ̱ chaꞌ caca cuaꞌni ma̱ cua
ñaꞌa̱ ca cña nu nda Xtyiꞌi ycuiꞌ Ndyosi jiꞌna;
biꞌ chaꞌ jña la ma ̱ chacuayáꞌ jiꞌi̱ ycuiꞌ Ndyosi
chaꞌ taca jiꞌi̱ ma ̱ cuaꞌni ma ̱ lcaa lo cña tsoꞌo,
cua ñaꞌa̱ ca cña nu xtyucua jiꞌi̱ nguꞌ tyaꞌa
ngusñi ma ̱ chaꞌ jiꞌi̱ Jesús ca biꞌ, chaꞌ tyatí ̱ la
tiꞌ tyiquee nguꞌ.

13 Tsoꞌo lacua, si nchca chcuiꞌ na chaꞌcña
jiꞌi ̱ xaꞌ la ñati,̱ pana tsoꞌo la si jña na
chacuayáꞌ jiꞌi̱ ycuiꞌ Ndyosi chaꞌ caca cuayáꞌ
tiꞌ na ni chaꞌ nda na loꞌo nguꞌ. 14 Ndiꞌya ̱
ndyaca si chaꞌcña jiꞌi ̱ xaꞌ ñati ̱ chcuiꞌ na nu
loꞌo nduꞌni tlyu na jiꞌi ̱ ycuiꞌ Ndyosi: Chañi
chaꞌ neꞌ cresiya jiꞌna nchcuiꞌ na loꞌoNi tuꞌni,
pana ni ycuiꞌ na, ná nchca cuayáꞌ tiꞌ na ni
chaꞌ nda na. 15Ndiꞌya̱ cuaꞌni na loꞌo cuaꞌni
tlyu na jiꞌi̱ Ni lacua: Taca chcuiꞌ na loꞌo Ni
chaꞌ jiꞌna ti, sca chaꞌ nu ntsuꞌu neꞌ cresiya
jiꞌna, pana ngaꞌa̱ chaꞌ caca cuayáꞌ tiꞌ na ni
chaꞌ nda na slo nguꞌ tyaꞌa na; la cuiꞌ juaꞌa ̱
nu loꞌo cula tuꞌba na ji̱i ̱ jiꞌi̱ ycuiꞌNdyosi, cula
tuꞌba na chaꞌ jiꞌna ti tuꞌni, pana loꞌo nduꞌni
chaꞌ caca cuayáꞌ tiꞌ na ñiꞌya̱ ndyuꞌu chaꞌ nu
nchcuiꞌ ji ̱i̱ biꞌ. 16 Si ná cuaꞌni na juaꞌa̱, liꞌ ná
caja ñiꞌya̱ ñacui ̱ nguꞌ chaꞌ: “Juaꞌa ̱ caca chaꞌ
lacua”, loꞌo ndye nchcuiꞌ na liꞌ. Cua ñaꞌa̱ ca
ñati ̱ nu ndiꞌi ̱ slo na ni, si chaꞌ jiꞌna ti laca
chaꞌ nu chcuiꞌ na loꞌo nduꞌni tlyu na jiꞌi ̱ ycuiꞌ
Ndyosi, ngaꞌaa caja ñiꞌya ̱ chcuiꞌ nguꞌ liꞌ, chaꞌ
ná nchca cuayáꞌ tiꞌ nguꞌ ni chaꞌ nda na,masi
tsoꞌo tsa ta na xlyaꞌbe jiꞌi̱ ycuiꞌNdyosi. 17Ná
tyiqueeꞌ tsoꞌo tsa nchcuiꞌ na loꞌo Ni, pana
chaꞌ nu nchcuiꞌ na biꞌ ná xtyucua jiꞌi̱ xaꞌ la
nguꞌ tyaꞌa na tsiyaꞌ ti. 18 Tsoꞌo tsa ntiꞌ naꞌ
ñaꞌa̱a̱ jiꞌi ̱ ycuiꞌNdyosi chaꞌ nchca ꞌna nchcuiꞌ
naꞌ chaꞌcña jiꞌi̱ xaꞌ la ñati;̱ nchca la jnaꞌ, xti
la chaꞌ nchca jiꞌi̱ cuꞌma ̱, ntiꞌ naꞌ. 19 Pana nu
loꞌondyuꞌu tiꞌi ̱nachaꞌ cuaꞌni tlyuna jiꞌi ̱ycuiꞌ
Ndyosi, ntiꞌ naꞌ chaꞌ tsoꞌo la si chcuiꞌ naꞌ loꞌo
ma ̱ sca tucua ti siꞌyu chaꞌnu nchca cuayáꞌ tiꞌ

ma ̱ chaꞌ ca tsaꞌa̱ la ma̱ liꞌ; ná ndulo chaꞌ jiꞌi ̱
ma ̱masi chcuiꞌ naꞌ tii mil tyaꞌa siꞌyu chaꞌ nu
nchcuiꞌ xaꞌ ñati ̱nu ná ndunama ̱ jiꞌi ̱ tsiyaꞌ ti,
ná sca chaꞌ laca biꞌ.

20 Cuꞌma ̱ tyaꞌa ngusñi na chaꞌ jiꞌi̱ Cristo,
tsoꞌo la si ná jlo tiꞌ ma ̱ tsiyaꞌ ti na ca laca
sca chaꞌ cuxi; ñiꞌya̱ laca nu sube, juaꞌa̱ caca
ma ̱ chaꞌ ná jlo tiꞌ nguꞌ sube chaꞌ biꞌ. Pana
ngaꞌaa culacua tiꞌ ma̱ ñiꞌya̱ nu nclacua tiꞌ
nu sube; juani culacua tsoꞌo tiꞌ ma ̱, ñiꞌya ̱
nclacua tiꞌ nguꞌ cusuꞌ. 21 Ndiꞌya̱ chaꞌ nda
quityi cusuꞌ: “Chcuiꞌ naꞌ loꞌo ñati ̱ re”, nacui ̱
ycuiꞌNdyosi, “ta naꞌ jiꞌi ̱ xaꞌ ñati ̱ca xaꞌ nasiyu ̱
tyijyuꞌ la chaꞌ ca̱a̱ nguꞌ chcuiꞌ loꞌo nguꞌ re;
pana masi cuaꞌni naꞌ juaꞌa̱, ná xñi nguꞌ re
chaꞌ ꞌna”. Juaꞌa̱ nacui̱ ycuiꞌNdyosi nu Xuꞌna
na. 22Ntsuꞌu quiyaꞌ nu nduꞌni Ni chaꞌ caca
chcuiꞌ nguꞌ chaꞌcña jiꞌi̱ xaꞌ ñati ̱ chaꞌ cube tiꞌ
ñati ̱nu bilya xñi chaꞌ jiꞌi̱ Ni. Ná ntsuꞌu chaꞌ
caca juaꞌa̱ xquiꞌya nguꞌ nu cua ngusñi chaꞌ
jiꞌi̱ ycuiꞌ Ni; pana loꞌo ta na sca chaꞌ nu cua
nda Ni loꞌo ñati,̱ biꞌ laca cuentya jiꞌi ̱ nguꞌ
tyaꞌa ngusñi na chaꞌ jiꞌi̱ Jesús, siꞌi cuentya
jiꞌi̱ ñati ̱nu bilya xñi chaꞌ biꞌ. 23 Ná tyiqueeꞌ
tyalaa xi xaꞌ la ñati ̱ca su ndyuꞌu tiꞌi̱ ma ̱, nguꞌ
nu bilya xñi chaꞌ jiꞌi ̱ Jesús, juaꞌa̱ nguꞌ nu siꞌi
tyaꞌa ndyuꞌni tlyu ma ̱ jiꞌi ̱ ycuiꞌ Ndyosi laca
nguꞌ. Si tyalaa nguꞌ biꞌ su ndyuꞌu tiꞌi̱ ma ̱
tsa tlyu ti, loꞌo liꞌ ñaꞌa̱ nguꞌ jiꞌi ̱ ma ̱ chaꞌ xcuiꞌ
chaꞌcña jiꞌi̱ xaꞌ ñati ̱nchcuiꞌma ̱, liꞌ ñacui ̱nguꞌ
biꞌ chaꞌ cua ngua loco ma ̱. 24Xaꞌ ñaꞌa̱ caca si
xcuiꞌ chaꞌ nu cua nda ycuiꞌ Ndyosi loꞌo ma ̱
laca chaꞌ nu chcuiꞌma ̱ loꞌo tyaꞌa ma̱; nu loꞌo
tyalaanguꞌ sundyuꞌu tiꞌi̱ma ̱, si nguꞌnubilya
xñi chaꞌ jiꞌi ̱ Jesús, nu siꞌi tyaꞌa ndyuꞌni tlyu
ma ̱ jiꞌi̱ ycuiꞌ Ndyosi laca nguꞌ, liꞌ ca tyujuꞌu
tiꞌ nguꞌ biꞌ jiꞌi̱ quiꞌya nu ntsuꞌu jiꞌi ̱ nguꞌ, nu
loꞌo cuna nguꞌ chaꞌ nu nchcuiꞌ ma ̱. Liꞌ caca
cuayáꞌ tiꞌ nguꞌ chaꞌ cuxi tsa laca ycuiꞌ nguꞌ,
25ycuiꞌ ca tinguꞌ cacacuayáꞌ tiꞌ lcaachaꞌ cuxi
nu ntsuꞌu yacu̱ꞌ ti neꞌ cresiya jiꞌi ̱ nguꞌ. Loꞌo
juaꞌa̱ tyatu ̱ sti ̱ꞌ nguꞌ liꞌ chaꞌ cuaꞌni tlyu nguꞌ
jiꞌi̱ ycuiꞌ Ndyosi, ñacui ̱ nguꞌ chaꞌ chañi chaꞌ
ndiꞌi̱ Xtyiꞌi ycuiꞌNdyosi loꞌo cuꞌma ̱.

Tsoꞌo ti cuaꞌni na loꞌo tyaꞌa na loꞌo tyuꞌu
tiꞌi ̱ na chaꞌ cuaꞌni tlyu na jiꞌi ̱ ycuiꞌNdyosi

26 Cuꞌma ̱ tyaꞌa ngusñi na chaꞌ jiꞌi ̱ Jesús,
ndiꞌya̱ cuaꞌni ma ̱ nu loꞌo tyuꞌu tiꞌi ̱ ma ̱ loꞌo
tyaꞌa ma ̱: Tyatu ̱ tsaca ma ̱ chaꞌ cachaꞌ ni
ji ̱i̱ caca nu cula tuꞌba ma ̱ cuentya jiꞌi̱ ycuiꞌ
Ndyosi; cuati tyatu̱ chaca nu culuꞌu chaꞌ jiꞌi ̱
ycuiꞌNi jiꞌi ̱ tyaꞌama ̱; loꞌo liꞌ chcuiꞌ tsaca nguꞌ
sca chaꞌ nu ntiꞌ Ni ta Ni loꞌo ma ̱; loꞌo juaꞌa̱
taca ta ma ̱ xi chaꞌ loꞌo chaꞌcña jiꞌi ̱ xaꞌ ñati,̱ si
loꞌo nchca jiꞌi̱ ma̱ xtyacui ma̱ chaꞌ biꞌ, chaꞌ
caca cuayáꞌ tiꞌ lcaa ñati ̱nu ngaꞌa ̱ ca ndacua.
Lcaa ñaꞌa̱ nu cuaꞌnima̱ ntsuꞌu chaꞌ tyatí ̱ la tiꞌ
tyiquee lcaa ñati ̱ tyaꞌa ndyuꞌu tiꞌi ̱ ma ̱. 27Nu
loꞌo chcuiꞌma ̱ chaꞌcña jiꞌi̱ xaꞌ ñati ̱ni, liꞌ tsoꞌo
masi tucua sna tyaꞌa tima ̱ chcuiꞌma ̱, sa scaa
ti ma ̱ chcuiꞌ ma ̱ liꞌ. Cuayáꞌ tsa jua ti nguꞌ.

Loꞌo juaꞌa̱ ngaꞌa̱ chaꞌ caja scanuxtyacui chaꞌ
biꞌ, chaꞌ caca cuayáꞌ tiꞌ lcaa ma ̱; 28 pana si
ná caja sca nu xtyacui chaꞌ biꞌ, liꞌ tsoꞌo la
masi ná chcuiꞌ ma ̱ chaꞌcña jiꞌi̱ xaꞌ ñati ̱ laja
loꞌo ndyuꞌu tiꞌi̱ ma ̱. Sca ti tsoꞌo si chcuiꞌ
ma ̱ chaꞌcña biꞌ ca su ntucua ma ̱ ycuiꞌ ti ma̱.
Sca ti ycuiꞌ Ndyosi caca cuayáꞌ tiꞌ chaꞌ biꞌ
liꞌ. 29 Loꞌo chcuiꞌ ma ̱ sca chaꞌ nu cua ntiꞌ Ni
ta Ni loꞌo nguꞌ tyaꞌa ma ̱ ni, liꞌ chcuiꞌ tucua
sna tyaꞌa ti ma ̱; nu xaꞌ la ñati ̱ tyaꞌa ndiꞌi ̱ ma ̱
ca ndacua, culacua tiꞌ ma ̱ si liñi ca ndyuꞌu
chaꞌ nu nchcuiꞌ tyaꞌa ma ̱. 30 Loꞌo liꞌ si ta Ni
sca chaꞌ loꞌo chaca ñati ̱nu ngaꞌa̱ loꞌo ma ̱ ca
ndacua, tsoꞌo la si cuaꞌa ma ̱ jiꞌi ̱ nu nchcuiꞌ
clyo, chaꞌxutacui chaꞌnunchcuiꞌyu. 31Lcaa
tyaꞌa ma ̱ nu cua ngujui sca chaꞌ jiꞌi̱ ma ̱, sca
chaꞌ nu cua ntiꞌ Ni ta Ni loꞌo ma ̱, tsoꞌo si
chcuiꞌ sa scaa ma ̱ liꞌ lacua, chaꞌ ca tsaꞌa̱ ma ̱
ca taꞌama ̱ chaꞌbiꞌ, loꞌo liꞌ caca tlyu la tyiquee
ma ̱. 32 Cuꞌma ̱ nu nchcuiꞌ loꞌo nguꞌ sca chaꞌ
nu cua nda ycuiꞌ Ndyosi loꞌo ma ̱, ycuiꞌ ca
ma ̱ ngaꞌa̱ chaꞌ cuaꞌama ̱ jiꞌi̱ ycuiꞌma ̱, chaꞌ ná
tyeje tacui ma ̱ chacuayáꞌ jiꞌi̱ scaa ma ̱. 33Ntiꞌ
Ni chaꞌ tsoꞌo ti cuaꞌni na loꞌo tyaꞌa na loꞌo
tyuꞌu tiꞌi̱ na, ná tsoꞌo ntiꞌNi si lye tsa nguixaꞌ
nu nduꞌni na.
Ndiꞌya̱ nduꞌni ca taꞌa nguꞌ tyaꞌa ngusñi na

chaꞌ jiꞌi ̱ Jesús scaa quichi ̱, nu loꞌo ndyuꞌu
tiꞌi ̱ nguꞌ: 34 Ná nda nguꞌ chacuayáꞌ chcuiꞌ
nguꞌ cunaꞌa̱ ca su ndyuꞌni tlyu nguꞌ jiꞌi ̱ ycuiꞌ
Ndyosi; ngaꞌa ̱ chaꞌ tucuá nu cunaꞌa ̱ chaꞌ nu
nchcuiꞌ nu quiꞌyu, chaꞌ juaꞌa̱ cña ngulo Ni
jiꞌi̱ nguꞌ chaꞌ cuaꞌni nguꞌ. 35 Ca toniꞌi̱ taca
xcuanenucunaꞌa̱ jiꞌi̱ clyoꞌo si ntsuꞌu sca chaꞌ
nu ntiꞌ nguꞌ chaꞌ caca cuayáꞌ tiꞌ nguꞌ. Siꞌi
chaꞌ tsoꞌo laca si chcuiꞌ sca nu cunaꞌa̱ laja su
ndyuꞌu tiꞌi ̱ nguꞌ.

36 Ngaꞌa̱ chaꞌ tyiꞌu tiꞌ ma ̱ chaꞌ siꞌi cuꞌma ̱
laca nu ya̱a̱ nchcuiꞌ chaꞌ jiꞌi̱ ycuiꞌ Ndyosi nu
ngua suclyo, ni siꞌi nguꞌ tyaꞌaquichi ̱ tyi tima ̱
nucuandyunachaꞌbiꞌ tya clyo. 37¿Hantsuꞌu
chacuayáꞌ jiꞌi ̱ma̱ chaꞌ chcuiꞌma ̱ chaꞌ nu cua
nda ycuiꞌ Ndyosi loꞌo nguꞌ ntiꞌ ma ̱? ¿Ha jiꞌi̱
cuꞌma ̱ ti cuandaNiXtyiꞌi ycuiꞌNi chaꞌ cuaꞌni
ma ̱ cña jiꞌi̱ Ni? Cuaꞌa ̱ jyaca ̱ ma ̱ lacua; cña
nu nclyo naꞌ jiꞌi̱ ma̱ loꞌo nscua naꞌ quityi re,
chacuayáꞌ jiꞌi̱ ycuiꞌ Ndyosi laca cña biꞌ, 38biꞌ
chaꞌ ná tucuá ma ̱ chaꞌ jiꞌi ̱ ñati ̱nu ná ntajaꞌa̱
taquiyaꞌ jiꞌi̱ chaꞌ re.

39 Juaꞌa̱ caca lacua, cuꞌma̱ tyaꞌa ngusñi
na chaꞌ jiꞌi̱ Jesús, jña ma ̱ chacuayáꞌ jiꞌi̱ ycuiꞌ
Ndyosi chaꞌ caca chcuiꞌ ma ̱ lcaa chaꞌ jiꞌi̱ Ni
nu cua ntiꞌ Ni chaꞌ ta Ni loꞌo ñati.̱ La cuiꞌ
juaꞌa̱ tsoꞌo laca si ná cuaꞌa ma ̱ jiꞌi ̱ ñati ̱ nu
nchcuiꞌ chaꞌcña jiꞌi̱ xaꞌ ñati.̱ 40 Tsa biꞌ ti chaꞌ,
xcuiꞌ tsoꞌo ti cuaꞌni ma ̱ loꞌo tyuꞌu tiꞌi̱ ma ̱ loꞌo
tyaꞌa ma ̱; liñi ti cuaꞌni ma ̱, ñiꞌya̱ nu ngaꞌa̱
chaꞌ caca.

15
Cua ndyuꞌú Jesucristo chaca quiyaꞌ

1 Cuꞌma ̱ tyaꞌa ngusñi na chaꞌ jiꞌi̱ Jesús,
cua ntiꞌ naꞌ chaꞌ tyiꞌu tiꞌ ma ̱ jiꞌi ̱ chaꞌ nu cua
ndachaꞌ naꞌ jiꞌi̱ ma ̱ tya clyo, chaꞌ nduꞌni lyaá
ycuiꞌ Jesús jiꞌna jiꞌi̱ nu cuxi; biꞌ laca chaꞌ
nu cua ndyuna ma̱ tya clyo, loꞌo juani cua
ndyanu tsoꞌo ti chaꞌ biꞌ neꞌ cresiya jiꞌi̱ ma ̱.
2 Xquiꞌya chaꞌ cua nchcuiꞌ naꞌ chaꞌ jiꞌi̱ Jesús
loꞌo ma ̱, biꞌ chaꞌ ngulaá ma ̱ jiꞌi̱ nu cuxi; loꞌo
juani tyangaꞌa̱ chaꞌ taquiyaꞌ tsoꞌoma ̱ jiꞌi̱ chaꞌ
biꞌ, chaꞌ ná ngusñi ma ̱ jiꞌi ̱ chaꞌ biꞌ chaꞌ culiji
yuꞌu chaꞌ biꞌ juaꞌa̱ ti.

3 Tya clyo cua ndachaꞌ naꞌ jiꞌi ̱ ma ̱ lcaa
chaꞌ jiꞌi̱ Jesucristo nu cua nguluꞌu nguꞌ ꞌna.
Ndiꞌya̱nguluꞌunaꞌ jiꞌi ̱ma ̱, chaꞌngujuii Cristo
lo crusi chaꞌ cuityi ̱Ni quiꞌya nu ntsuꞌu jiꞌna;
la cuiꞌñiꞌya̱ nu cuanscua lo quityi cusuꞌ chaꞌ
caca jiꞌi̱ Cristo, juaꞌa̱ ngua. 4 Liꞌ nguxatsiꞌ
nguꞌ jiꞌi ̱ jyoꞌo biꞌ neꞌ cuaá; pana loꞌo nduꞌu
scua sna tsa̱, liꞌ ndyuꞌú yu chaca quiyaꞌ. Cua
ndachaꞌ liñiquityi cusuꞌ tya clyo la chaꞌ juaꞌa̱
caca jiꞌi̱ nu Cristo biꞌ. 5 Loꞌo liꞌ nguluꞌu loo
Jesús jiꞌi ̱ Pedro, loꞌo juaꞌa ̱ jiꞌi ̱ ca taꞌa tii chaca
nguꞌ nu ngua tsaꞌa ̱ jiꞌi ̱ tya clyo. 6 Tiyaꞌ la liꞌ
nguluꞌu loo Jesús jiꞌi̱ tyu̱u̱ tsa tyaꞌa ñati,̱ nteje
tacui caꞌyu siyento tyaꞌa ñati ̱nu ndiꞌi ̱ seꞌi̱ ti
liꞌ. Loꞌo ñaꞌa ̱ ti tya tyu ̱u̱ tyaꞌa nguꞌ biꞌ tya luꞌú
nguꞌ, masi ntsuꞌu xi nguꞌ biꞌ nu cua ngujuii.
7 Loꞌo liꞌ nguluꞌu loo Jesús jiꞌi ̱ Jacobo, loꞌo
juaꞌa̱ jiꞌi̱ lcaa tyaꞌa nguꞌ nu ndyaꞌa̱ nchcuiꞌ
chaꞌ jiꞌi ̱ Jesús loꞌo ñati ̱tyijyuꞌ la.

8 Su cua ndye liꞌ, loꞌo ꞌna nguluꞌu loo Ni
ꞌna, masi ná ntsuꞌu chaꞌ cuaꞌni Ni loꞌo naꞌ
juaꞌa̱. Laca naꞌ ñiꞌya̱ si laca ̱ sca cubiꞌ nu
ngula cuañiꞌ ti, chaꞌ ná loꞌo naꞌ ngutaꞌa̱ naꞌ
loꞌo ñati ̱ nu ngua tsaꞌa ̱ tya clyo. 9 Ná tsoꞌo
naꞌ tsiyaꞌ ti ntiꞌ naꞌ, masi ngusubi Ni ꞌna chaꞌ
sañi naꞌ chaꞌ jiꞌi ̱ Jesús ca xaꞌ quichi ̱ tyijyuꞌ,
chaꞌ ntsuꞌu xaꞌ la nguꞌ tyaꞌa ya nu nchca la
jiꞌi ̱ nguꞌ cuaꞌni nguꞌ cña biꞌ. Ná stuꞌba naꞌ
loꞌo nguꞌ biꞌ, chaꞌ tya tsubiꞌ la lyaꞌ tsa tiꞌ naꞌ
jiꞌi ̱ lcaa ñati ̱ jiꞌi ̱ Jesucristo. 10 Pana tyaꞌna tiꞌ
ycuiꞌ Ndyosi, biꞌ chaꞌ tsoꞌo ti ntsuꞌu tyiquee
Ni ñaꞌa ̱ Ni jnaꞌ; juaꞌa̱ nguaꞌni Ni chaꞌ ndyaꞌa̱
naꞌ cña jiꞌi ̱ Ni liꞌ. Ni siꞌi na nguliji yuꞌu chaꞌ
biꞌ juaꞌa̱ ti loꞌo nguaꞌni Ni chaꞌ tsoꞌo loꞌo naꞌ;
masi loꞌonuxaꞌ la nguꞌ tyaꞌa yandyuꞌni nguꞌ
la cuiꞌ cña nu ndyuꞌni naꞌ, pana tlyu la cña
ntsuꞌu jnaꞌ que nguꞌ biꞌ. Siꞌi na nchca tsa
ꞌna, pana ycuiꞌ Ndyosi laca nu nduꞌni loꞌo
naꞌ chaꞌ caca chcuiꞌ naꞌ loꞌo ñati,̱ chaꞌ tsoꞌo ti
ntsuꞌu tyiquee Ni ñaꞌa̱ Ni ꞌna. 11 Loꞌo juani
nánduꞌni chaꞌ jnaꞌ tilaca lacanunchcuiꞌ loꞌo
ma ̱, masi nchcuiꞌ naꞌ, masi nchcuiꞌ xaꞌ la
ñati;̱ sca ti cuayáꞌnchcuiꞌ lcaa ya loꞌonchcuiꞌ
ya chaꞌ biꞌ loꞌo ñati,̱ la cuiꞌ ti chaꞌ nu cua
ngusñima ̱.

Tyuꞌú ñati ̱ chaca quiyaꞌ loꞌo cua ngujuii
nguꞌ

12 Chañi laca chaꞌ nu nda ya loꞌo cuꞌma ̱,
chaꞌ cuandyuꞌúCristo chacaquiyaꞌ loꞌongu-
juii yu. ¿Ni chaꞌ laca lacua nchcuiꞌ xi ñati ̱

tyaꞌacuꞌma ̱ chaꞌngaꞌaantsuꞌuchaꞌ tyuꞌúñati ̱
chaca quiyaꞌ loꞌo cua ngujuii nguꞌ? 13 Si
chañi laca chaꞌ ngaꞌaa ntsuꞌu chaꞌ tyuꞌú ñati ̱
chaca quiyaꞌ loꞌo cua ngujuii nguꞌ, ni ycuiꞌ
Cristo ná ndyuꞌú yu loꞌo cua ngujuii yu
lacua. 14 Na ñiloꞌo nguꞌ jiꞌna si juaꞌa̱, ni ná
caja chaꞌ nu ta ya loꞌo ma ̱ liꞌ, si chaꞌ cuiñi
laca chaꞌ ndyuꞌú Cristo chaca quiyaꞌ. Juaꞌa ̱
ná caja chaꞌ jiꞌi ̱ Jesús nu xñi ma ̱ si chañi
chaꞌ ngaꞌaa ndyuꞌú yu biꞌ. 15 La cuiꞌ ti nguꞌ
cuiñi laca ya cuentya jiꞌi ̱ ycuiꞌ Ndyosi si ná
ngua juaꞌa̱. Cua nchcuiꞌ ya tya clyo chaꞌ
cua ndyuꞌú Cristo chaca quiyaꞌ chacuayáꞌ
jiꞌi ̱ ycuiꞌ Ndyosi; pana ná ngua cuaꞌni ycuiꞌ
Ndyosi juaꞌa̱ loꞌo Jesús, si ngaꞌaa caca tyuꞌú
ñati ̱chaca quiyaꞌ loꞌo cua ngujuii nguꞌ. 16Ná
chañi chaꞌ ndyuꞌú Cristo chaca quiyaꞌ loꞌo
cua ngujuii yu si ngaꞌaa caca tyuꞌú ñati ̱
chaca quiyaꞌ. 17 La cuiꞌ ti ná ntsuꞌu chaꞌ
xñi ma ̱ chaꞌ jiꞌi ̱ Jesús si juaꞌa̱ ngua, chaꞌ ná
ndyuꞌú yu chaca quiyaꞌ liꞌ, ñaꞌa̱ ti tya ntsuꞌu
quiꞌya chu̱ꞌma ̱ lacua. 18Loꞌo juaꞌa̱ lcaa jyoꞌo
cusuꞌ nu ngusñi chaꞌ jiꞌi ̱ Cristo tya tsubiꞌ la,
cua ngunaꞌ chaꞌ jiꞌi̱ nguꞌ biꞌ si juaꞌa̱. 19 Tsoꞌo
tsa chaꞌ siꞌi sca ti nde chalyuu su ndu̱ tiꞌ na
jiꞌi ̱ Cristo chaꞌ ñaꞌa̱ na jiꞌi̱. Si nde chalyuu ti
xtyucua Cristo jiꞌna, xñiꞌi ̱ tsa tiꞌ na caca na
su ndiꞌi̱ na liꞌ; xñiꞌi ̱ la tiꞌ na caca na que lcaa
nguꞌ, ntiꞌ naꞌ. Pana ná ndyaca juaꞌa̱ loꞌo na,
chaꞌ cua ndyuꞌú Cristo chaca quiyaꞌ.

20 Chañi tsa chaꞌ cua ndyuꞌú Cristo chaca
quiyaꞌ lacua. Loꞌo ca tiyaꞌ la, liꞌ tyuꞌú
quiñaꞌa̱ la ñati ̱ chaca quiyaꞌ, lcaa ñati ̱ nu
ntsuꞌu chaꞌ jiꞌi̱ nguꞌ loꞌo Cristo; tyuꞌú jyoꞌo
su ntsiya nguatsiꞌ nquichaꞌ, xaꞌ tyuꞌú nguꞌ
chaca quiyaꞌ, liꞌ tsaa nguꞌ tyiꞌi ̱ nguꞌ loꞌo
Cristo. Pana juani cua yala la ndyuꞌú Cristo
chaca quiyaꞌ chaꞌ ta na cuentya ñiꞌya ̱ caca
chaꞌ biꞌ. 21 Xquiꞌya quiꞌya nu ntsuꞌu jiꞌi ̱
sca ti ñati,̱ biꞌ chaꞌ ntsuꞌu chaꞌ ndyijii na;
la cuiꞌ juaꞌa̱ sca ñati ̱ ngua nu nguaꞌni chaꞌ
tyuꞌú na chaca quiyaꞌ, masi cua ngujuii na.
22 Adán naa ñati ̱nu ngutuꞌu tucua chalyuu
clyo, loꞌo lcaa na laca na ñati ̱ nu ngutuꞌú
jiꞌi ̱ jyoꞌo Adán tiyaꞌ la, biꞌ chaꞌ ntsuꞌu chaꞌ
ndyijii na nde chalyuu. Cristo laca nu ñati ̱
nu ndyuꞌú chaca quiyaꞌ biꞌ, xquiꞌya biꞌ taca
tyuꞌú na chaca quiyaꞌ si ntsuꞌu chaꞌ jiꞌna loꞌo
nuCristo biꞌ. 23Ntsuꞌuñiꞌya̱ caca chaꞌ re: tya
clyo cua ndyuꞌú ycuiꞌ Cristo chaca quiyaꞌ;
tiyaꞌ la loꞌo tyalaa tsa̱ nu ca ̱a̱ Cristo chaca
quiyaꞌ, liꞌ tyuꞌú na, lcaa na nu ntsuꞌu chaꞌ
jiꞌna loꞌo ycuiꞌ Ni; 24 liꞌ tye chalyuu. Cuaꞌni
tye Cristo jiꞌi ̱ lcaa nu laca loo, jiꞌi̱ lcaa nguꞌ
tisiya, jiꞌi ̱ lcua ti ñaꞌa ̱ ñati ̱ nu nxu̱u̱ tyaꞌa
loꞌo ycuiꞌ Ndyosi. Liꞌ chaca quiyaꞌ tya Jesús
lcaa chacuayáꞌ nu cua nda ycuiꞌ Ndyosi jiꞌi ̱
tya clyo, chaꞌ caca Ni loo jiꞌi̱ lcua ti lo ñati ̱
liꞌ. 25 Ndiꞌya̱ ndyaca chaꞌ: Juani tya ntsuꞌu
chacuayáꞌ culo Jesús cña jiꞌi ̱ lcaa ñati,̱ ñaꞌa ̱
cuayáꞌ cuaꞌni tye ycuiꞌ Ndyosi jiꞌi̱ lcaa ñati ̱
nu nxu ̱u̱ tyaꞌa loꞌo Jesús. 26 Loꞌo cua ndye

lcaa chaꞌ, liꞌ cuaꞌni tye Ni chaꞌ ndyijii ñati.̱
27 Pana juani ti cua nda ycuiꞌ Ndyosi Sti yu
lcaa chacuayáꞌ jiꞌi ̱ Sñiꞌ Ni, chaꞌ caca Cristo
loo jiꞌi̱ lcaa lo na nu ntsuꞌu chalyuu. Nu
loꞌo nacui ̱ quityi chaꞌ lcaa na tsiyaꞌ ti caca
cuentya jiꞌi̱ Cristo, cua jlo tiꞌ na chaꞌ ná loꞌo
jiꞌi̱ ycuiꞌ Ndyosi Sti yu culo Cristo cña, chaꞌ
ycuiꞌNi lacanu cuanda chacuayáꞌ jiꞌi ̱ SñiꞌNi
tya clyo; ná nchcuiꞌNi chaꞌ jiꞌi̱ ycuiꞌ ca Ni liꞌ.
28Tiyaꞌ la liꞌ, nu loꞌo cuandaquiyaꞌ lcaa lo na
nu ntsuꞌu chalyuu jiꞌi̱ Cristo, liꞌ tsaa Jesús ca
su ntucua ycuiꞌ Ndyosi Sti yu, loꞌo liꞌ xaꞌ tya
Jesús lcaa cña cuentya jiꞌi̱ ycuiꞌNdyosi Sti yu
chaca quiyaꞌ. Biꞌ laca nu cua nda chacuayáꞌ
jiꞌi̱ Cristo tya clyo, chaꞌ laca yu Sñiꞌ ycuiꞌ Ni.
Loꞌo liꞌ sca ti ycuiꞌNdyosi caca loo jiꞌi̱ lcaa ca
na nu ntsuꞌu chalyuu, juaꞌa̱ loꞌo lcaa ca na
nu ntsuꞌu nde cua ̱.

29Ntsuꞌu xi nguꞌ tyaꞌa ma ̱ nu ntyucuatya
nguꞌ, masi siꞌi cuentya jiꞌi̱ ycuiꞌ ca nguꞌntyu-
cuatya nguꞌ biꞌ, cuentya jiꞌi ̱ jyoꞌo tyaꞌa nguꞌ
ntyucuatya nguꞌ. Cua jlya tiꞌ jyoꞌo nguꞌ jiꞌi ̱
Jesús loꞌo tya luꞌú nguꞌ chalyuu, pana ná
ngulala jiꞌi ̱ jyoꞌo ntyucuatya liꞌ. ¿Ni chaꞌ
laca ntyucuatya nguꞌ biꞌ si ngaꞌaa tyuꞌú ñati ̱
chaca quiyaꞌ loꞌo cua ngujuii nguꞌ?

30 Loꞌo cuare, quiñaꞌa̱ tsa chaꞌ cuxi ndy-
acua jiꞌi̱ ya ca sundyaꞌa̱ ya tyijyuꞌ; ná tsaa ya
tsiyaꞌ ti si ná jlo tiꞌ ya chaꞌ cua ndyuꞌú Jesús
chaca quiyaꞌ. 31Loꞌo naꞌ, cua ñaꞌa̱ ca tsa̱ cua
cajaa ti naꞌ xquiꞌya Cristo; pana ná talo naꞌ
cuaꞌni naꞌ cña biꞌ si ná ndyuꞌú Jesús chaca
quiyaꞌ. Loꞌo juani tsoꞌo tsa ntsuꞌu tyiquee
naꞌ chaꞌ ngusñi ma ̱ chaꞌ jiꞌi ̱ Jesucristo nu
Xuꞌnana, tyu̱u̱ tyaꞌa cuꞌma ̱ caquichi ̱Corinto
biꞌ. 32 Loꞌo ngutaꞌa ̱ naꞌ ca quichi ̱ Efeso, lye
tsa nguaꞌni lyaꞌ tiꞌ nguꞌ quichi ̱ biꞌ ꞌna; tyaala
tsanguaꞌninguꞌ ꞌna, hastangusu ̱u̱ tyaꞌanguꞌ
loꞌo naꞌ ñiꞌya̱ nduꞌni naꞌni tyaala. ¿Ni chaꞌ
laca ndyaꞌa̱ naꞌ cajua si ná jlo tiꞌ naꞌ chaꞌ
cua ndyuꞌú Jesús chaca quiyaꞌ? Siꞌi ngana
ndyaꞌa̱ naꞌ cajua. Ntsuꞌu ñati ̱ nu nchcuiꞌ
ndiꞌya̱: “Cacu na tyaja, coꞌo na lcui, chaꞌ la
quee ti cajaa na”, nduꞌni nguꞌ loꞌo na. Juaꞌa̱
cuaꞌni naꞌ si ná jlo tiꞌ naꞌ chaꞌ luꞌú Jesús.

33 Chañi tsa laca chaꞌ nu nchcuiꞌ ñati ̱
ndiꞌya̱: “Si xcuiꞌ loꞌo ñati ̱ cuxi ndyaꞌa ̱ na,
xtyanu na jiꞌi̱ chaꞌ tsoꞌo nu nduꞌni na liꞌ”.
Ná tucuá ma ̱ chaꞌ jiꞌi ̱ ñati ̱ nu ñacui ̱ chaꞌ ná
cacacuxi tyiqueena loꞌonduꞌninachaꞌ cuxi.
34 Ngaꞌa̱ chaꞌ xtyanu ma ̱ jiꞌi ̱ chaꞌ cuxi nu
ndyuꞌni ma ̱, xana culacua tsoꞌo tiꞌ ma̱ liꞌ;
tsoꞌo ti cuaꞌni ma ̱ loꞌo tyaꞌa ma ̱. Ntiꞌ naꞌ chaꞌ
ntsuꞌu xi cuꞌma ̱ nu bilya ca cuayáꞌ tsoꞌo tiꞌ
ma ̱ chaꞌ jiꞌi̱ ycuiꞌ Ndyosi, biꞌ chaꞌ nchcuiꞌ naꞌ
loꞌoma ̱ juaꞌa̱ chaꞌ caca tyujuꞌu tiꞌma ̱.

Ñiꞌya ̱ ñaꞌa ̱ nguꞌ loꞌo tyuꞌú nguꞌ chaca
quiyaꞌ

35 Ná tyiqueeꞌ xcuane ma ̱ ꞌna ndiꞌya̱:
“¿Ñiꞌya̱ caca tyuꞌú ñati ̱ nu cua ngujuii?
¿Ñiꞌya̱ ñaꞌa̱ tyucui ñaꞌa̱ nguꞌ biꞌ, nu loꞌo tyuꞌú

nguꞌ chaca quiyaꞌ?” 36Ná tsoꞌo ndyuꞌu chaꞌ
si chcuiꞌ ma ̱ juaꞌa̱. Loꞌo cataa na sca siꞌyu
ni, catsuꞌ scuaꞌ siꞌyu biꞌ ñiꞌya̱ laca si na cua
ngujuii, chaꞌ tyucua biꞌ liꞌ. 37 Siꞌi na cua laca
ntyucua siꞌyu loꞌo ndyataa na jiꞌi̱; siꞌyu ti
ndyataa na, masi siꞌyu trigo, masi xi xaꞌ la
siꞌyu. 38 Tiyaꞌ la liꞌ nduꞌni ycuiꞌ Ndyosi chaꞌ
caluuna cuiñiibiꞌ liꞌ, ndyaluuñiꞌya ̱nungaꞌa̱
chaꞌ caluu biꞌ, chaꞌ sca siꞌyu caca sca lo na
cuiñii. Xquiꞌya chaꞌbiꞌ caca cuayáꞌ tiꞌna chaꞌ
ntsuꞌu sa scaa ca ñaꞌa̱ sca lo na luꞌú biꞌ, 39ná
stuꞌba ñaꞌa ̱ lcaa lo na biꞌ: tsaca lo ñaꞌa̱ ñati ̱
chalyuu, xaꞌ lo ñaꞌa̱ naꞌni, xi xaꞌ lo ñaꞌa̱ naꞌni
luꞌbe, chaca lo ñaꞌa̱ cualya; ntsuꞌu sa scaa ca
ñaꞌa̱ sca lo na nu ntsuꞌu chalyuu. 40Ntsuꞌu
na nu ngaꞌa̱ nde cua̱, cuati juaꞌa̱ xaꞌ lo na
ntsuꞌu chalyuu. Pana xaꞌ ñaꞌa̱ laca sca na
nu ngaꞌa̱ nde cua̱, chaca lo ñaꞌa̱ na nu ntsuꞌu
nde lo yuu chalyuu: 41 xaꞌ ñaꞌa̱ xee cuichaa,
loꞌo juaꞌa̱ xaꞌ ñaꞌa ̱ xee cooꞌ, xaꞌ ñaꞌa̱ xee cuii
nu ngaꞌa ̱ nde cua̱. Juaꞌa ̱ nu cuii biꞌ, siꞌi sca ti
cuayáꞌ ñaꞌa̱ xee biꞌ. 42 La cuiꞌ juaꞌa̱ caca na
loꞌo tyuꞌú na chaca quiyaꞌ. Loꞌo cua ndyaa
jyoꞌo neꞌ yuu, catsuꞌ biꞌ liꞌ; pana loꞌo tyuꞌú biꞌ
chaca quiyaꞌ, ngaꞌaa quiñuꞌu̱ biꞌ tsiyaꞌ ti liꞌ.
43 Chiyaꞌa̱ ñaꞌa̱ jyoꞌo loꞌo tyatsiꞌ, pana lubii
tsa ñaꞌa̱ caca loꞌo tyuꞌú chaca quiyaꞌ; sca na
nu xcuiꞌ quicha ti tiꞌ laca jyoꞌo nu tyatsiꞌ,
pana nguula tiꞌ biꞌ loꞌo tyuꞌú chaca quiyaꞌ;
44 cuañaꞌ tya na laca nu tyatsiꞌ, pana xaꞌ ñaꞌa̱
caca tyucui ñaꞌa ̱ na nu loꞌo tyuꞌú na chaca
quiyaꞌ. Nde chalyuu ti cuaꞌnijoꞌo cuañaꞌ na,
ñiꞌya̱ nu laca na juani; pana chaꞌa̱ tyucui
ñaꞌa̱ na chaꞌ caca tyiꞌi ̱ na loꞌo ycuiꞌ Ndyosi
chalyuu nde loo la.

45Ndiꞌya̱ nscua lo quityi jiꞌi ̱ ycuiꞌ Ndyosi:
“Ñati ̱ luꞌú ngua Adán nu ñati ̱nu ngutiꞌi̱ cha-
lyuu clyo, loꞌo juaꞌa̱ ycuiꞌNdyosi laca nu cua
nda cresiya jiꞌi̱ yu”. Juaꞌa ̱ chaꞌ nda quityi
cusuꞌ. Tiyaꞌ la liꞌ nda Ni jiꞌi ̱ chaca ñati ̱ nu
ya̱a̱ chalyuu; ngua biꞌ ñati,̱ la cuiꞌ ñiꞌya ̱ nu
ngua Adán ñati.̱ Pana tsoꞌo la ñaꞌa̱ ñati ̱ngua
nu Jesús biꞌ; cua nda ycuiꞌ yu chaca cresiya
nu tsoꞌo la jiꞌi̱ ñati,̱ chaꞌ caca stuꞌba chaꞌ
jiꞌi̱ yu loꞌo ycuiꞌ Ndyosi. 46 Loꞌo ngula na
chalyuu tya lyiji caca tsoꞌo tyucui ñaꞌa ̱ na
chaꞌ caja chalyuu cucui jiꞌna, chaꞌ tya clyo
ndyaꞌ na ñiꞌya̱ nu laca cuañaꞌ ti na; tiyaꞌ la
liꞌ ntsuꞌu chaꞌ caca tsoꞌo tyucui ñaꞌa̱ na chaꞌ
taca tsaa tyiꞌi̱ na loꞌo ycuiꞌ Ndyosi. 47 Loꞌo
yuu ti ngüiñá Ni jiꞌi̱ Adán nu ngutiꞌi ̱ chalyuu
clyo. Pana ca slo ycuiꞌ Ndyosi ngutuꞌu nu
chaca ñati ̱nu ya ̱a̱ chalyuu ca tiyaꞌ la, la cuiꞌ
Jesucristo nu Xuꞌna na. 48Ñiꞌya ̱ laca ñati ̱nu
ndyaꞌ loꞌo yuu ti biꞌ, juaꞌa̱ laca lcaa na chaꞌ
laca na ñati ̱ chalyuu; ñiꞌya̱ laca Cristo nu
ngutuꞌuya ̱a̱ ndecua̱, juaꞌa̱ tacacacanasixñi
na chaꞌ jiꞌi̱ yu. 49Loꞌo ndiꞌi̱ na chalyuu, xti ti
tyempo talo tyucuiñaꞌa̱ na; pana loꞌo tsaana
tyiꞌi ̱ na slo ycuiꞌNi, liꞌ xaꞌ ñaꞌa̱ caca na. Ñiꞌya̱
nu laca ycuiꞌ Cristo, juaꞌa̱ caca na liꞌ.

50 Cuꞌma ̱ tyaꞌa ngusñi na chaꞌ jiꞌi̱ Cristo,
ntsuꞌu sca chaꞌ nu ntiꞌ naꞌ chcuiꞌ naꞌ loꞌo
ma ̱: Ñiꞌya̱ nu ñaꞌa ̱ ti cuañaꞌ na juani, ná caca
tyuꞌu chaꞌ jiꞌna loꞌo ycuiꞌNdyosi loꞌo culo Ni
cña loꞌo cua ndye chalyuu; ná caca tsaa na
ñiꞌya ̱ nu quicha ti tiꞌ na ca chalyuu cucui nu
caca nde loo la, su ná ntsuꞌu quicha tsiyaꞌ
ti. 51 Ntiꞌ naꞌ chaꞌ caca cuayáꞌ tiꞌ ma ̱ sca
chaꞌ nu bilya cuna ñati:̱ Ná lcaa na cajaa
na; ntsuꞌu na nu ñaꞌa ̱ luꞌú ti na caca na loꞌo
quiꞌya Ni jiꞌna, nu loꞌo cua tye ti chalyuu.
Pana lcaana tsi tsiyaꞌ ca chaꞌa̱ tyucui ñaꞌa̱ na
52 laja loꞌo nchquiña ti quiji ̱ cloo na. Liꞌ cañi
culaꞌá cuiꞌchcua ̱ jiꞌi ̱ ycuiꞌ Ndyosi. Loꞌo cañi
cuiꞌchcua ̱ biꞌ, liꞌ tyuꞌú lcaa jyoꞌo nu ngusñi
chaꞌ jiꞌi̱ ycuiꞌ Ndyosi loꞌo ya̱a̱ nguꞌ chalyuu;
tyuꞌú nguꞌ chaca quiyaꞌ chaꞌ ngaꞌaa ntsuꞌu
chaꞌ cajaa nguꞌ biꞌ tsiyaꞌ ti. Liꞌ xcutsaꞌa̱ Ni jiꞌi̱
tyucui ñaꞌa̱ tsaca na. 53Nde chu̱ꞌ la loꞌo tya
ndiꞌi ̱ na chalyuu, ná tsoꞌo ycuiꞌ na tsiyaꞌ ti,
chaꞌ xcuiꞌ na quiñuꞌu̱ ti na; pana nde loo la,
tsoꞌo tsa caca tyucui ñaꞌa̱ na, ngaꞌaa ntsuꞌu
chaꞌ quiñuꞌu̱ na, ngaꞌaa ntsuꞌu chaꞌ tye na
tsiyaꞌ ti. 54Loꞌo cua ngua nguxcutsaꞌa̱ Ni jiꞌi̱
tyucui ñaꞌa̱ na chaꞌ ngaꞌaa quiñuꞌu̱ na tsiyaꞌ
ti liꞌ, ngaꞌaacacanañiꞌya̱nunguana tyempo
nu nteje tacui; xcutsaꞌa̱ Ni lcaa chaꞌ jiꞌna.
Liꞌ tyuꞌu scua sca chaꞌ nu nscua lo quityi
cusuꞌ nu nchcuiꞌ ndiꞌya̱: “Cua nguaꞌni tye Ni
chaꞌ ndyijii ñati ̱ chalyuu, cua ntiji̱loo ycuiꞌ
Ndyosi jiꞌi ̱ lcaa tyaꞌa ngusu̱u̱ Ni; 55 ngaꞌaa
caca cuaꞌni nu xñaꞌa̱ ngana jiꞌna chaꞌ cajaa
na, ngaꞌaa caca cuaꞌni lyaꞌ tiꞌ chaꞌ tiꞌí biꞌ jiꞌna
juani”, nacui ̱ quityi biꞌ. 56Tiꞌí tsa chaꞌ nchca
jiꞌna loꞌo ndyijii na xquiꞌya chaꞌ ntsuꞌu tsa
quiꞌya jiꞌna. Jlo tiꞌ na chaꞌ ntsuꞌu quiꞌya
jiꞌna, xquiꞌya chaꞌ ná ndaquiyaꞌ na cña nu
ngulo ycuiꞌ Ndyosi jiꞌna tya clyo chaꞌ cuaꞌni
na. 57 Pana cua xaꞌ ñaꞌa̱ laca juani, cua nda
Ni chacuayáꞌ chaꞌ tyiji ̱loo na jiꞌi̱ nu xñaꞌa̱
xquiꞌya cña nu nguaꞌni Jesús nu loꞌo ndyuꞌú
yu chaca quiyaꞌ, biꞌ chaꞌ quiñaꞌa̱ tsa xlyaꞌbe
ta na jiꞌi̱ ycuiꞌNdyosi lacua.

58 Cuꞌma̱ tyaꞌa ngusñi na chaꞌ jiꞌi̱ Jesús,
ntsuꞌu tsa tyiquee naꞌ ñaꞌa ̱a̱ jiꞌi ̱ cuꞌma ̱.
Ndiꞌya̱ ñacui ̱naꞌ jiꞌi ̱ma ̱, chaꞌ ñaꞌa̱ ti xñi tsoꞌo
ma ̱ chaꞌ jiꞌi̱ ycuiꞌ Ndyosi, lcaa tsa̱ jlya tiꞌ ma ̱
jiꞌi ̱Ni; xcuiꞌ lye tsa cuaꞌnima ̱ cña jiꞌi ̱ ycuiꞌ nu
Xuꞌna na, ná ca taja tiꞌma ̱ loꞌo cuaꞌnima ̱ cña
biꞌ. Cua jlo tiꞌma̱chaꞌnáculiji juaꞌa̱ ti sca cña
nu ndyuꞌni ma ̱ cuentya jiꞌi ̱ ycuiꞌNdyosi.

16
Msta ̱ chaꞌ xtyucua jiꞌi ̱ tyaꞌa tiꞌi ti nguꞌ ca

Jerusalén
1Cuandanaꞌ chaꞌnundyaaslo ca taꞌanguꞌ

nu ndyuꞌu tiꞌi̱ chaꞌ cuaꞌni tlyu nguꞌ jiꞌi̱ ycuiꞌ
Ndyosi ca lcaa quichi ̱ ca loyuu su cuentya
Galacia; cua nchcuiꞌ naꞌ ñiꞌya̱ cuaꞌni nguꞌ
loꞌo xtiꞌi ̱ nguꞌ msta ̱. La cuiꞌ juaꞌa̱ cuaꞌni
cuꞌma ̱ nu loꞌo xtiꞌi ̱ma ̱msta ̱ biꞌ, chaꞌ xtyucua

ma ̱ jiꞌi ̱ nguꞌ tiꞌi tyaꞌa ngusñi na chaꞌ jiꞌi̱ Jesús
nu ndiꞌi̱ ca loyuu su cuentya Judea. 2 Tsa̱
clyonunxanasca semana, liꞌ tsoꞌosi lcaama ̱
xñima ̱ xi xcayaꞌma ̱, cayaꞌ nu cua ngujui jiꞌi ̱
ma ̱ semana nu ndye. Tyucoꞌo biꞌ liꞌ, loꞌo liꞌ
ná ntsuꞌu chaꞌ xtiꞌi ̱ ma ̱ msta̱ biꞌ yala ntchaa
ti nu loꞌo tyalaa naꞌ. 3Loꞌo cua ngulaa naꞌ, liꞌ
ta na xi ñati ̱nu tsaa ca quichi ̱ Jerusalén, cua
ñaꞌa̱ ca nguꞌ nu cuane ma ̱ jiꞌi ̱ chaꞌ tsaa nguꞌ,
ñati ̱ nu cua ndyuloo tsoꞌo ma ̱ jiꞌi̱. Ta na xi
quityi cuiꞌya nguꞌ tsaa nguꞌ, quityi biꞌ cachaꞌ
ñiꞌya ̱ laca cña nu ndyaꞌa̱ nguꞌ. Liꞌ tsaa loꞌo
nguꞌ biꞌ jiꞌi̱ msta ̱ nu ta ma ̱ jiꞌi ̱ nguꞌ tiꞌi tyaꞌa
ngusñi na chaꞌ jiꞌi̱ Jesús ca Jerusalén biꞌ. 4Ca
liꞌñacui ̱naꞌ si tsaꞌa̱, si ná tsaꞌa̱ loꞌonguꞌbiꞌ. Ná
jlo tiꞌnaꞌñiꞌya̱ caca cña re ꞌna, si ta chacuayáꞌ
tsaꞌa̱.

Tyucui ̱i ̱ su tsaa Pablo
5 Ntsuꞌu cña tsaꞌa ̱ tyu̱u̱ quichi̱ ca loyuu

su cuentya Macedonia; loꞌo tye cña biꞌ,
liꞌ tyalaa naꞌ ca quichi ̱ tyi ma ̱ ca ndacua,
6 tyanu naꞌ xi loꞌo ma ̱ liꞌ. Ná tyiqueeꞌ tyanu
naꞌ loꞌo ma ̱ tyucui tyempo tlyaꞌ. Laja loꞌo
tyiꞌi̱ naꞌ loꞌo cuꞌma ̱, liꞌ taca xtyucua ma ̱ xi
ꞌna chaꞌ quiñi la tyucui̱i ̱ ꞌna chaꞌ tsaꞌa̱ tyijyuꞌ
la, macala su ntsuꞌu chaꞌ tsaꞌa ̱. 7Ná ntiꞌ naꞌ
chaꞌ tyeje tacui naꞌ juaꞌa̱ ti sloma̱; na cuantiꞌ
naꞌ tyanu naꞌ xi tyempo loꞌo ma ̱, chacuayáꞌ
jiꞌi ̱ ycuiꞌ nu Xuꞌna na. 8 Juani ti tyanu naꞌ
ca quichi ̱ Efeso re ñaꞌa̱ cuayáꞌ tyalaa tsa̱ taꞌa
Pentecostés. 9 Tsoꞌo tsa ndyaca ꞌna su ndiꞌi ̱
naꞌ quichi ̱ re, chaꞌ ntsuꞌu tsa nguꞌ quichi ̱ nu
tsoꞌo tsa ndacaꞌa̱ jyaca ̱ loꞌo nchcuiꞌ naꞌ loꞌo
nguꞌ, masi ñaꞌa ̱ ti ntsuꞌu tsa ñati ̱ nu nxu ̱u̱
tyaꞌa loꞌo naꞌ.

10Si tyalaa Timoteo cajua, chcuiꞌ tsoꞌoma ̱
loꞌo yu, chaꞌ ná ca xñiꞌi̱ tiꞌ yu laja loꞌo tyiꞌi ̱
yu loꞌo ma ̱. Cuentya jiꞌi̱ ycuiꞌ nu Xuꞌna na
ndyaꞌa̱ yu, la cuiꞌ tyaꞌa cña nu ndyaꞌa̱ naꞌ.
11Ni tsaca ma ̱, ná cñaꞌa̱ tiꞌí ma ̱ jiꞌi ̱ yu; tsoꞌo
la si xtyucuama ̱ jiꞌi̱ yu chaꞌ quiñi tyucui ̱i̱ jiꞌi ̱
yu chaꞌ tyalaa yu ca slo naꞌ. Ntajatya tsa ya
jiꞌi ̱ yu, naꞌ loꞌo lcaa tyaꞌa ngusñi na chaꞌ jiꞌi ̱
Cristo ca nde.

12 Cua nchcuiꞌ tsa naꞌ loꞌo Apolos tyaꞌa
tsoꞌo ma̱, chaꞌ ca ̱a̱ naꞌa̱ yu xi jiꞌi̱ ma ̱; ca̱a̱ yu
loꞌo xaꞌ la nguꞌ tyaꞌa na re. Pana ná ntajaꞌa ̱
yu ca̱a̱ yu yala ti; ca loꞌo laja jiꞌi ̱ yu, ca liꞌ ca̱a ̱
yu su ndiꞌi̱ ma ̱.

Chaꞌ nu nguscua Pablo su cua tye quityi
13 Tii ti tiꞌ ma ̱ tyiꞌi̱ ma̱ chalyuu. Xñi tsoꞌo

ma ̱ chaꞌ jiꞌi̱ Jesús. Cuaꞌni tlyu tyiqueema ̱, ná
cutsi ̱i̱ ma ̱. 14 Xcuiꞌ tsoꞌo ti tyuꞌu tyiquee ma ̱
ñaꞌa̱ma ̱ jiꞌi ̱ñati ̱lcua ti seꞌi ̱ sundyuꞌnima ̱ cña.

15 Cuꞌma ̱ tyaꞌa ngusñi na chaꞌ jiꞌi ̱ Jesús,
cua jlo tiꞌ ma ̱ chaꞌ lcaa nguꞌ tyaꞌa Estéfanas
ngusñi nguꞌ chaꞌ jiꞌi ̱ Jesús clyo; clyo ca ngua
nguꞌ biꞌ jiꞌi̱ lcaa cuꞌma ̱ nguꞌ quichi ̱ nu ndiꞌi ̱
cacua ti nde Acaya. Lcaa tsa̱ ntajaꞌa̱ nguꞌ
biꞌ xtyucua nguꞌ jiꞌi ̱ ñati ̱tyaꞌa ngusñi na chaꞌ
jiꞌi ̱ ycuiꞌ Ndyosi. 16 Ntiꞌ naꞌ chaꞌ taquiyaꞌ

ma ̱ jiꞌi ̱ nguꞌ biꞌ; la cuiꞌ juaꞌa ̱ taquiyaꞌ ma ̱ jiꞌi ̱
lcaa nguꞌ nu cuaꞌni cña stuꞌba ti loꞌo nguꞌ biꞌ,
loꞌo juaꞌa̱ jiꞌi̱ lcaa ñati ̱nu tsoꞌo tsa cuaꞌni cña
ñiꞌya̱ nu ndyuꞌni nguꞌ biꞌ. 17Tsoꞌo tsa ntsuꞌu
tyiquee naꞌ chaꞌ cua ndyalaa Estéfanas loꞌo
Fortunato loꞌo Acaico slo naꞌ ca nde. Ná
nduꞌni chaꞌ masi ná ndiꞌi̱ ma ̱ loꞌo naꞌ juani,
chaꞌ nu nguꞌ biꞌ ni, nxtyucua tsa nguꞌ ꞌna;
18 cua nguaꞌni nguꞌ biꞌ chaꞌ nguula la tiꞌ
tyiquee naꞌ, la cuiꞌ ñiꞌya̱ nu nguaꞌni nguꞌ biꞌ
loꞌo cuꞌma ̱. Ngaꞌa̱ chaꞌ taquiyaꞌ ma ̱ jiꞌi ̱ lcaa
ñati ̱nu ndyuꞌni cña juaꞌa ̱.

19Lcaa quichi ̱ ca loyuu su cuentya Asia su
ntsuꞌu ñati ̱ nu ndyuꞌu tiꞌi̱ cuentya jiꞌi ̱ Jesús,
nda nguꞌ xlyo niꞌi ̱ jiꞌi̱ ma ̱. Loꞌo juaꞌa̱ Aquila
loꞌo Priscila, cuati juaꞌa̱ lcaa ñati ̱nu ndyuꞌu
tiꞌi̱ toꞌ tyi nguꞌ biꞌ, nda nguꞌ xlyo niꞌi ̱ jiꞌi̱ ma ̱
cuentya jiꞌi̱ ycuiꞌ nu Xuꞌna na. 20 Lcaa nguꞌ
tyaꞌa ngusñi na chaꞌ jiꞌi ̱ Jesús, cua ntiꞌ nguꞌ
chcuichaꞌ nguꞌ jiꞌi ̱ ma ̱; tyucui tyiquee ma ̱
quityi ma ̱ jiꞌi̱ tyaꞌama ̱ chacuayáꞌ jiꞌi̱ Cristo.

21Loꞌo ycuiꞌnaꞌndanaꞌxlyoniꞌi̱ jiꞌi ̱ma ̱, nu
nscua naꞌ xtañi naꞌ lo quityi re, Pablo.

22 Chaca tya chaꞌ chcuiꞌ naꞌ loꞌo ma ̱ juani:
Si ntsuꞌu nguꞌ tyaꞌa ndyuꞌu tiꞌi̱ ma ̱ nu ná liñi
chaꞌ tsoꞌo ntsuꞌu tyiquee nguꞌ ñaꞌa̱ nguꞌ jiꞌi ̱
ycuiꞌ nu Xuꞌna na, xtyanu tiꞌi̱ ma ̱ jiꞌi ̱ nguꞌ
liꞌ, chaꞌ xcubeꞌ ycuiꞌ Ndyosi jiꞌi̱. ¡Tyaa̱̱ nuꞌu̱,
Xuꞌna, ca su ndiꞌi̱ ya!

23Xtyucua Jesucristo nu Xuꞌna na jiꞌi ̱ma ̱.
24Tyiꞌu tiꞌma ̱ ꞌna, chaꞌ ntsuꞌu tsa tyiquee naꞌ
ñaꞌa̱ naꞌ jiꞌi̱ ma ̱ xquiꞌya Jesucristo. Juaꞌa ̱ caca
chaꞌ lacua.

Quityi nchca tyucuaa nu
nguscua San Pablo ndyaa
ca slo ñati ̱jiꞌi ̱ Jesucristo
nde quichi̱ Corinto

1 Pablo laca naꞌ. Seꞌi̱ ti ndiꞌi̱ naꞌ ca nde
loꞌo Timoteo tyaꞌa ngusñi na chaꞌ jiꞌi̱ Cristo.
Nscua ya quityi re chaꞌ ca ̱a̱ slo lcaa cuꞌma ̱ ca
quichi ̱ Corinto nu tsa tlyu ti ndyuꞌni tlyuma ̱
jiꞌi ̱ ycuiꞌ Ndyosi, loꞌo juaꞌa̱ tyaa quityi re slo
lcaa ñati ̱nu ntsuꞌu chaꞌ jiꞌi ̱ loꞌo ycuiꞌ Ndyosi
tyucui ñaꞌa ̱ loyuu su cuentya Acaya. Cua
nda ycuiꞌNdyosi cña ꞌna chaꞌ tsaꞌa naꞌ chcuiꞌ
naꞌ loꞌo nguꞌ xaꞌ quichi ̱ ca tyijyuꞌ la, lcaa chaꞌ
nu jiꞌi̱ Jesucristo. 2 Cua ntiꞌ tsa ya chaꞌ ñaꞌa̱
ti cuaꞌni ycuiꞌ Ndyosi Sti na chaꞌ tsoꞌo loꞌo
ma ̱, chaꞌ cuaꞌni Ni chaꞌ ti ̱ ti tyiꞌi̱ tyiquee ma ̱
xquiꞌya Jesucristo nu Xuꞌna na.

Nxtyucua tsa ycuiꞌ Ndyosi jiꞌna loꞌo
quiñaꞌa ̱ tsa chaꞌ tiꞌí ndyacua jiꞌna

3Cuaꞌni tlyu na jiꞌi̱ ycuiꞌNdyosi nu laca Sti
Jesucristo nu Xuꞌna na, xquiꞌya chaꞌ tyaꞌna
tiꞌ Ni ñaꞌa̱ Ni jiꞌna, loꞌo juaꞌa̱ nxtyucua tsa Ni
jiꞌna loꞌo ndyacua cua ñaꞌa̱ ca chaꞌ tiꞌí jiꞌna.
4 Nu nxtyucua Ni jiꞌna ni, juaꞌa̱ nduꞌni Ni
chaꞌ tiyaꞌ la taca xtyucua na jiꞌi̱ xaꞌ ñati,̱ nu
loꞌo tyacua cua ñaꞌa̱ ca chaꞌ tiꞌí jiꞌi̱ nguꞌ; ñiꞌya̱
loꞌo nguxtyucua ycuiꞌ Ndyosi jiꞌna, la cuiꞌ
juaꞌa̱ taca xtyucua na jiꞌi̱ xaꞌ ñati ̱ liꞌ. 5Ñiꞌya̱
loꞌo nguaꞌni lyaꞌ tiꞌ ñati ̱ jiꞌi̱ Cristo tya saꞌni la,
juaꞌa̱ ndanguꞌquiñaꞌa ̱ tsa chaꞌ tiꞌí jiꞌna juani,
nu loꞌo nchcuiꞌ na chaꞌ jiꞌi̱ Cristo; pana ñaꞌa̱
ti nxtyucua tsa Cristo jiꞌna, la cuiꞌ hora loꞌo
nchcubeꞌ na. 6 Masi tyacua chaꞌ tiꞌí jiꞌi̱ ya,
masi lyaꞌ tiꞌ nguꞌ jiꞌi ̱ ya, xquiꞌya cuꞌma ̱ laca
chaꞌ tiꞌí biꞌ, chaꞌ taca xtyucua la ycuiꞌNdyosi
jiꞌi ̱ma ̱ chaꞌ caja ñiꞌya̱ clyaáma ̱ jiꞌi̱ nu cuxi liꞌ.
Nu loꞌo xtyucua Ni jiꞌi̱ ya ni, xquiꞌya cuꞌma ̱
nduꞌni Ni juaꞌa̱ liꞌ, chaꞌ caja ñiꞌya̱ xtyucua
ya jiꞌi̱ ma ̱; juaꞌa̱ ta Ni juersa jiꞌi ̱ma ̱ chaꞌ loꞌo
cuꞌma ̱ talo ma ̱ jiꞌi̱ chaꞌ tiꞌí, la cuiꞌ ñaꞌa̱ chaꞌ
tiꞌí nu ndyaca jiꞌi̱ ya. 7 Ndyiꞌu tsa tiꞌ ya jiꞌi̱
cuꞌma ̱. Jlo tiꞌ ya chaꞌ ñiꞌya̱ ndyuꞌni lyaꞌ tiꞌ
nguꞌ jiꞌi̱ ya, juaꞌa̱ cuaꞌni lyaꞌ tiꞌ nguꞌ jiꞌi ̱ ma ̱;
pana ñiꞌya̱ nxtyucuaNi jiꞌi ̱ ya, juaꞌa̱ xtyucua
Ni jiꞌi̱ cuꞌma ̱.

8Cuꞌma ̱ tyaꞌangusñina chaꞌ jiꞌi̱ Cristo, cua
ntiꞌ ya chaꞌ caca cuayáꞌ tiꞌma̱ ñiꞌya̱ ngua loꞌo
ngujui chaꞌ tiꞌí jiꞌi ̱ ya ca quichi ̱ su ndyaa ya
ca loyuu su cuentya Asia, chaꞌ tlyu tsa chaꞌ
cuxi nu ndyacua jiꞌi̱ ya nu ngua liꞌ. Ná jlo
tiꞌ ya tsiyaꞌ ti ñiꞌya̱ caca chaꞌ tyiji ̱loo ya jiꞌi̱
chaꞌ cuxibiꞌnquichaꞌ; ngua tiꞌyachaꞌngaꞌaa
tyuꞌú ya, 9 chaꞌ cua ndyalaa tyempo nu cua
cajaa ti ya. Pana juaꞌa̱ ngua chaꞌ tsoꞌo la jlya
tiꞌ ya jiꞌi ̱ sca ti ycuiꞌNdyosi, chaꞌ nchca jiꞌi ̱Ni
cuaꞌni Ni chaꞌ tyuꞌú ñati ̱ chaca quiyaꞌ masi
cua ngujuii nguꞌ; biꞌ chaꞌ nchca jiꞌi̱ Ni cuaꞌni

lyaá Ni jiꞌna, siꞌi na culacua tiꞌ na chaꞌ ycuiꞌ
ca ti na ntsuꞌu chaꞌ cuaꞌni na chaꞌ clyaá na
laja chaꞌ cuxi biꞌ. 10 Cua nguaꞌni lyaá ycuiꞌ
Ndyosi jiꞌi ̱ ya tyempo biꞌ, chaꞌ ná ngujuii ya,
masi cuxi tsa ngua chaꞌ ca biꞌ; loꞌo juaꞌa̱ tya
cuaꞌni lyaá la Ni jiꞌi ̱ ya ca nde loo la. Cua
ngusñi ya chaꞌ jiꞌi̱ ycuiꞌ Ndyosi, biꞌ chaꞌ jlya
tiꞌ ya jiꞌi̱ ycuiꞌ Ni, chaꞌ ñaꞌa̱ ti tya cuaꞌni lyaá
Ni jiꞌi̱ ya. 11Loꞌo juaꞌa ̱ taca xtyucuama ̱ jiꞌi̱ ya
nu loꞌo chcuiꞌ ma ̱ loꞌo ycuiꞌ Ndyosi cuentya
jiꞌi ̱ cuare. Tucuá Ni chaꞌ nu chcuiꞌ ma ̱ loꞌo
Ni, chaꞌ tyu ̱u̱ tyaꞌama ̱; liꞌ cuaꞌni Ni chaꞌ caca
tsoꞌo jiꞌi̱ ya. Loꞌo liꞌ tyu̱u̱ tyaꞌa ma ̱ taca tya
ma ̱ xlyaꞌbe jiꞌi̱ ycuiꞌ Ndyosi cuentya jiꞌi̱ ya,
nu loꞌo cua ngulaá ya jiꞌi ̱ nu cuxi.

Ná ngua jiꞌi ̱ Pablo tsaa nde Corinto
12Tsoꞌo tsantiꞌyachaꞌxcuiꞌnguaꞌni tyucui

tyiquee ya loꞌo ma ̱, xcuiꞌ nda ya chaꞌ liñi
loꞌo ma ̱, ñiꞌya̱ nu nguaꞌni ya loꞌo xaꞌ ñati;̱
juaꞌa̱ ntiꞌ ya. Ngua jiꞌi ̱ ya cuaꞌni ya juaꞌa ̱
loꞌoma ̱ xquiꞌya chaꞌ lye tsa nguaꞌni tyaꞌna tiꞌ
ycuiꞌNdyosi jiꞌna laja ti; siꞌi chaꞌ ndaꞌya chaꞌ
hique ti ya, biꞌ chaꞌ nduꞌni ya juaꞌa̱. 13-14Tsa
lo cua ti chaꞌ nguscua ya lo quityi nu ca̱a ̱
slo ma ̱, sca chaꞌ nu taca chcuiꞌ cuꞌma ̱, sca
chaꞌ nu taca ca cuayáꞌ tiꞌma ̱. Masi juani cua
ngua cuayáꞌ tiꞌ ma ̱ xi, pana cua ntiꞌ ya chaꞌ
tya caca cuayáꞌ tsoꞌo la tiꞌ ma ̱ chaꞌ biꞌ. Loꞌo
tyalaa tsa̱ biꞌ, nu loꞌo ca̱a ̱ Jesús nu Xuꞌna na
chaca quiyaꞌ, liꞌ caca tsoꞌo tyiquee ma ̱ ñaꞌa ̱
ma ̱ jiꞌi̱ ya; juaꞌa̱ cuare tsoꞌo ca tiꞌ ya ñaꞌa̱ ya
jiꞌi ̱ma ̱ ca liꞌ.

15 Juaꞌa̱ ngua tiꞌ naꞌ, biꞌ chaꞌ ngulacua tiꞌ
naꞌ tsaꞌa naꞌ slo cuꞌma ̱ tya clyo. Ná tyiqueeꞌ
tsaa naꞌa̱ naꞌ jiꞌi̱ cuꞌma ̱ tucua quiyaꞌ ngua
tiꞌ naꞌ nquichaꞌ, chaꞌ ca tsoꞌo cresiya jiꞌi̱ ma ̱.
16Clyongua tiꞌnaꞌ tyeje tacuinaꞌnde sundiꞌi ̱
ma ̱ tyucui̱i ̱ loꞌondyaꞌanaꞌ caMacedonia. Nu
loꞌo nguxtyu̱u̱ naꞌ ndyaꞌa naꞌ ca Macedonia
biꞌ, tya̱a̱ naꞌ ca su ndiꞌi ̱ ma ̱ chaca quiyaꞌ,
chaꞌ caca xtyucua cuꞌma ̱ jnaꞌ tsaꞌa naꞌ nde
tyucui ̱i̱ Judea, ngua tiꞌ naꞌ. 17 Pana loꞌo ná
ya ̱a̱ naꞌ slo cuꞌma ̱ ni, liꞌ ngua tiꞌ ma ̱ chaꞌ ná
ngulacua tsoꞌo tiꞌ naꞌ. Ná tsoꞌo chaꞌ chcuiꞌ
ma ̱ chaꞌ laca naꞌ sca ñati ̱nu nchcuiꞌ tucua ti
chaꞌ; nu loꞌo ngüiñi tyucui ̱i̱ ꞌna tya clyo, ná
nñiloꞌo naꞌ jiꞌi̱ ni sca ñati.̱ 18 Cua jlo tiꞌ ycuiꞌ
Ndyosi chaꞌ ná nchcuiꞌ ya tucua chaꞌ loꞌo
cuꞌma ̱, ñiꞌya̱ si nacui ̱ ya chaꞌ juaꞌa ̱ laca, loꞌo
liꞌnacui ̱ ya chaꞌ siꞌi juaꞌa̱. Ná nduꞌni ya juaꞌa̱,
19 chaꞌ nu Jesucristo biꞌ, nu sca ti Sñiꞌ ycuiꞌ
Ndyosi ni, siꞌi tucua chaꞌ ntsuꞌu tyiquee Ni.
Cua nchcuiꞌ ya chaꞌ jiꞌi̱ Ni su ndiꞌi ̱ cuꞌma ̱, loꞌo
naꞌ, loꞌo Silvano, loꞌo Timoteo, nchcuiꞌ cua
chaꞌ jiꞌi̱ Ni. NáchcuiꞌNichaꞌ siꞌi juaꞌa̱ laca sca
chaꞌ si cua nchcuiꞌNi tsaca quiyaꞌ chaꞌ juaꞌa ̱
laca chaꞌ biꞌ. Sca ti Cristo laca nu chañi chaꞌ
nchcuiꞌ Ni chaꞌ liñi, 20 sca ti nu Cristo biꞌ nu
nduꞌni chaꞌ chañi chaꞌ tyuꞌu tucua lcaa chaꞌ
nu nda ycuiꞌNdyosi loꞌo na; biꞌ chaꞌ xquiꞌya
Jesucristo taca chcuiꞌ na: “Amén, juaꞌa̱ caca

chaꞌ lacua”. Juaꞌa ̱ ñacui ̱ na laja loꞌo nduꞌni
tlyu na jiꞌi ̱ ycuiꞌ Ndyosi. 21Ycuiꞌ Ndyosi laca
nu nguaꞌni loꞌo ya chaꞌ ngusñi tsoꞌo ya chaꞌ
jiꞌi̱ Cristo, loꞌo juaꞌa ̱ nguaꞌni Ni loꞌo cuꞌma ̱;
na cua nguaꞌni ycuiꞌNdyosi chaꞌ laca na ñati ̱
jiꞌi̱ Ni. 22Ndiꞌya̱ laca ñiꞌya̱ si ngusta ycuiꞌ Ni
sca cuayáꞌ nu jiꞌi̱ Ni hichu ̱ꞌ na, nu loꞌo nda
NiXtyiꞌi ycuiꞌNinundyanuneꞌ cresiya jiꞌna.
Xtyiꞌi ycuiꞌ Ndyosi laca nu nda ycuiꞌ Ndyosi
jiꞌnayala la, chaꞌ cacacuayáꞌ tiꞌnachaꞌ chañi
chaꞌ cuaꞌni Ni loꞌo na lcaa ñaꞌa̱ chaꞌ nu nacui ̱
Ni chaꞌ cuaꞌni Ni.

23Ná ngutaꞌa̱ naꞌ quichi ̱ tyi ma ̱ tuꞌni, chaꞌ
nántiꞌnaꞌ chaꞌ cacañasiꞌ̱naꞌ jiꞌi ̱ cuꞌma ̱. Chañi
chaꞌ xquiꞌya chaꞌ biꞌ ti, biꞌ chaꞌ ná ndyaꞌa̱ naꞌ
ca slo ma ̱ liꞌ. Cua jlo tiꞌ ycuiꞌ Ndyosi chaꞌ
biꞌ. Quiꞌya ycuiꞌ Ndyosi cresiya ꞌna si ná
chañi chaꞌ nu nchcuiꞌ naꞌ re. 24 Pana tsoꞌo
lamasi siꞌi xquiꞌya cuare ti taquiyaꞌma ̱ chaꞌ
jiꞌi̱ ycuiꞌNdyosi, chaꞌ neꞌ tyiquee ycuiꞌ cama ̱
cua ngusñi tsoꞌo ma ̱ chaꞌ jiꞌi ̱ Jesús. Na cua
ntiꞌ ya xtyucua ya jiꞌi̱ ma ̱ chaꞌ ca chaa la
tiꞌ ma ̱ laja loꞌo ndyuꞌni tlyu ycuiꞌ ca ma ̱ jiꞌi ̱
Jesús.

2
1Biꞌ chaꞌngulacua tiꞌnaꞌ chaꞌngaꞌaa suꞌba

naꞌ chaꞌ xñiꞌi̱ tiꞌ tyiquee ma ̱ loꞌo tsaꞌa̱ slo ma ̱
chaca quiyaꞌ. 2 Ndiꞌya̱ laca chaꞌ: tsoꞌo tsa
ntiꞌ naꞌ loꞌo ñaꞌa̱ naꞌ ñiꞌya̱ nu ndyuꞌni cuꞌma ̱;
cua nda naꞌ chaꞌ xñiꞌi̱ tiꞌ jiꞌi̱ ma ̱ tsaca quiyaꞌ,
biꞌ chaꞌ ná tsoꞌo si juaꞌa̱ cuaꞌni naꞌ chaca
quiyaꞌ, 3chaꞌ juaꞌa̱ ngua chaꞌnunguscua naꞌ
lo quityi biꞌ tya tsubiꞌ la. Ná ntiꞌ naꞌ tsaꞌa naꞌ
slo cuꞌma ̱ nquichaꞌ; ná tyiqueeꞌ cuaꞌni ma ̱
chaꞌ ca xñiꞌi ̱ tiꞌ naꞌ, ngua tiꞌ naꞌ. Pana tsoꞌo
la si tsoꞌo ti caca tyiquee naꞌ, chaꞌ juaꞌa ̱ si
tsoꞌo ntsuꞌu tyiquee naꞌ, loꞌo cuꞌma ̱ tsoꞌo ti
caca tyiquee ma ̱ liꞌ, ngua tiꞌ naꞌ. 4 Nu loꞌo
nguscua naꞌ quityi biꞌ, quiñaꞌa̱ tsa ngulacua
tiꞌ naꞌ liꞌ; xñiꞌi̱ tsa tiꞌ naꞌ ngua liꞌ, hasta
ndyunaanaꞌxquiꞌya cuꞌma ̱. Pana siꞌi chaꞌ ca
xñiꞌi ̱ tiꞌ cuꞌma ̱ nguscua naꞌ quityi biꞌ; ngua
tiꞌ naꞌ chaꞌ ca cuayáꞌ tiꞌ cuꞌma ̱ chaꞌ ntsuꞌu
tsa tyiquee naꞌ ñaꞌa̱ naꞌ jiꞌi̱ cuꞌma ̱, biꞌ chaꞌ
nguscua naꞌ quityi biꞌ.

Tyuꞌu chaꞌ clyu tiꞌ jiꞌi̱ cuꞌma ̱ loꞌo nguꞌ cuxi
biꞌ

5 Cua ngua xñiꞌi ̱ tiꞌ ma ̱ xquiꞌya chaꞌ cuxi
nu nguaꞌni nu ñati ̱biꞌ. Loꞌo nguaꞌni yu juaꞌa̱
ni, siꞌi sca ti naꞌ ngua xñiꞌi̱ tiꞌ naꞌ liꞌ; loꞌo lcaa
cuꞌma ̱ ngua xñiꞌi̱ xi tiꞌ tyiquee ma ̱ xquiꞌya
chaꞌ cuxi biꞌ. Pana juani ngaꞌaa ntsuꞌu chaꞌ
cuxi biꞌ, biꞌ chaꞌ ngaꞌaa ntiꞌ naꞌ cuaꞌni tyaala
naꞌ jiꞌi̱ cuꞌma ̱. 6 Cuayáꞌ tsa chaꞌ nu nguaꞌni
cuꞌma ̱ loꞌo yu biꞌ, chaꞌ cati ̱ xquiꞌya yu biꞌ,
nu loꞌo ndyuꞌu tiꞌi ̱ma ̱ tsa tlyu ti nu ngua liꞌ.
7 Biꞌ chaꞌ juani cuiꞌya cuꞌma̱ chaꞌ clyu tiꞌ jiꞌi ̱
yu biꞌ, xaalaꞌma ̱ cresiya jiꞌi ̱ma ̱ loꞌo yu, chaꞌ
ná chcunaꞌ chalyuu jiꞌi̱ yu biꞌ xquiꞌya chaꞌ
xñiꞌi ̱ tsa tiꞌ yu. 8Ndijña ya chaꞌ clyu tiꞌ jiꞌi ̱ma ̱

juani chaꞌ xtyucua ma ̱ xi jiꞌi̱ yu biꞌ, chaꞌ ca
cuayáꞌ tiꞌ yu chaꞌ ñaꞌa̱ ti tya ntsuꞌu tyiquee
ma ̱ ñaꞌa̱ ma ̱ jiꞌi̱ yu. 9 Cua laca nguscua naꞌ
quityi biꞌ, chaꞌ lijya ̱ slo cuꞌma ̱, chaꞌ ngua tiꞌ
naꞌ quijeloo chaꞌ ꞌna si chañi chaꞌ jiꞌi ̱ma ̱ chaꞌ
cuaꞌni cuꞌma ̱ ñiꞌya̱ nu ni naꞌ jiꞌi̱ ma ̱ liꞌ; ná jlo
tiꞌ naꞌ nquichaꞌ, si tyajaꞌa ̱ cuꞌma ̱ cuaꞌni ma ̱
juaꞌa̱. 10Loꞌonaꞌ, cuiꞌyanaꞌ chaꞌ clyu tiꞌ jiꞌi ̱yu
biꞌ, si cua nguaꞌni clyu tiꞌ cuꞌma ̱ jiꞌi̱ yu. Loꞌo
cuꞌma ̱ cua nguaꞌni yu chaꞌ cuxi biꞌ, pana naꞌ
ngüiꞌya̱ chaꞌ clyu tiꞌ jiꞌi ̱ yu biꞌ cuentya jiꞌi̱ ma̱,
masi tyijyuꞌ ndiꞌi̱ naꞌ, masi sca ti Cristo ndu̱
loꞌo naꞌ. Biꞌ chaꞌ juaꞌa̱ culacua tsoꞌo tiꞌ ma ̱
lacua, 11 chaꞌ ná caca tyiji ̱loo nu xñaꞌa ̱ nu
naa Satanás jiꞌna; cua jlo tsa tiꞌna chaꞌ tajuaꞌ
tsa nu xñaꞌa̱ biꞌ.

Ngulacua tsa tiꞌ Pablo ngaꞌa ̱ yu ca quichi ̱
Troas

12 Ndyaꞌa ̱ naꞌ ca quichi ̱ Troas tya tsubiꞌ
la, ndyaa cachaꞌ naꞌ chaꞌ jiꞌi ̱ Jesús jiꞌi ̱ nguꞌ
quichi ̱ biꞌ. Loꞌo juaꞌa̱ ngua liꞌ, chaꞌ tsoꞌo
tsa ndyuna nguꞌ quichi ̱ biꞌ chaꞌ jiꞌi ̱ ycuiꞌ
Ndyosi, xquiꞌya chaꞌ cua nda ycuiꞌ nu Xuꞌna
na chacuayáꞌ ꞌna chaꞌ cuaꞌni naꞌ cña jiꞌi̱ Ni
ca ndacua. 13 Pana ná ndalo naꞌ ca biꞌ,
chaꞌ ngulacua tsa tiꞌ naꞌ ni chaꞌ laca bilya
tyalaa Tito tyaꞌa ndyaꞌa̱ ya cña slo naꞌ; biꞌ
chaꞌ yala ti ngusalyaꞌnaꞌ loꞌo nguꞌ quichi ̱ biꞌ.
Liꞌ tya ndyaa la naꞌ nde loyuu su cuentya
Macedonia.

Ntiji̱loo na jiꞌi ̱ nu cuxi xquiꞌya Cristo
14-15Ndya tsa naꞌ xlyaꞌbe jiꞌi ̱ ycuiꞌ Ndyosi

chaꞌ stuꞌba chaꞌ jiꞌna loꞌo Cristo. Laca chaꞌ
ñiꞌya̱ si ndyaꞌa̱ loꞌo ycuiꞌNdyosi jiꞌna ndyaꞌa̱
quiꞌi ti na calle, chaꞌ ndyuꞌni chi ̱ Ni loo
Jesucristo chaꞌ cua ntiji̱loo yu jiꞌi̱ nu cuxi.
Juaꞌa̱ jiꞌna ta Ni su tyaꞌa̱ na laja ñati ̱biꞌ, chaꞌ
loꞌo na nsañi na chaꞌ jiꞌi̱ ycuiꞌ Cristo ca slo
lcaa ñati;̱ ndachaꞌ na chaꞌ jiꞌi ̱ ycuiꞌ Ndyosi
ca slo ñati,̱ masi nchcuiꞌ na loꞌo ñati ̱nu ntiꞌ
clyaá jiꞌi̱ nu cuxi, masi nchcuiꞌ na loꞌo xaꞌ
ñati ̱nu ná ntiꞌ cuna chaꞌ tsoꞌo biꞌ. Pana ñiꞌya̱
laca sca na tyixi xtyiꞌi nu nda xtyiꞌi ntyucua
lcaa seꞌi̱, juaꞌa̱ laca cñanunduꞌni na cuentya
jiꞌi̱ ycuiꞌ Ndyosi. Ndiya tsa tiꞌ ycuiꞌ Ndyosi
jiꞌi̱, la cuiꞌ juaꞌa̱ ndiya tiꞌ Ni cña nu ndyuꞌni
Cristo nde chalyuu xquiꞌya na. 16 Ñati ̱ nu
chiyaꞌa ̱ tsa nduꞌni ni, ná ndiyaꞌ tiꞌ nguꞌ chaꞌ
nunchcuiꞌna tsiyaꞌ ti; na ndacane la chaꞌbiꞌ
jiꞌi̱ nguꞌ chaꞌ cua chcunaꞌ ti chalyuu jiꞌi ̱ nguꞌ
xquiꞌya chaꞌ cuxi nu ndyuꞌni nguꞌ. Pana ñati ̱
nu ntiꞌ clyaá jiꞌi̱ nu cuxi ni, xaꞌ ñaꞌa ̱ nduꞌni
nguꞌ biꞌ; cua jlo tiꞌ nguꞌ chaꞌ ntsuꞌu chaca
chalyuu tsoꞌo la nu caja jiꞌi ̱ nguꞌ. Ntsuꞌu tsa
ñati ̱nuná caca cuaꞌni cña biꞌ; pana cuare ni,
taca cuaꞌni ya jiꞌi̱ chacuayáꞌ jiꞌi ̱ ycuiꞌNdyosi.
17 Siꞌi ngana ndyuꞌni ya loꞌo chaꞌ jiꞌi ̱ ycuiꞌ
Ndyosi biꞌ, siꞌi na nchcutsaꞌa̱ ya jiꞌi̱ loꞌo xaꞌ
la chaꞌ; tyucui tiꞌ tyiquee ya nchcuiꞌ ya loꞌo
ñati ̱ ñiꞌya̱ laca si na ndiꞌi ̱ ycuiꞌ Ndyosi slo
ya, xquiꞌya chaꞌ ycuiꞌNdyosi laca nu nguaꞌa̱

loo jiꞌi̱ ya chaꞌ cuaꞌni ya cña biꞌ cuentya jiꞌi̱
Cristo.

3
Nde laca sca chaꞌ nu cua nguxana ca ti

1Ná nchcuiꞌ tyucuaa tiꞌ ya loꞌo cuꞌma ̱. Ná
ntiꞌ ya chaꞌ chcuiꞌ ma ̱ chaꞌ tlyu tsa ñati ̱ laca
ya. Loꞌo ndyaꞌa ̱ ya slo ma̱, ná ntsuꞌu chaꞌ
quiꞌya ya sca quityi nu ñacui ̱ chaꞌ tsoꞌo ti
ndyuꞌni ya cña; juaꞌa̱ loꞌo ndyaa ya chaca
seꞌi ̱, ná ntsuꞌu chaꞌ jña ya sca quityi juaꞌa̱ jiꞌi̱
ma ̱. 2Ná ntsuꞌu chaꞌ tyuꞌú quityi jiꞌi̱ ya juaꞌa̱,
chaꞌ taca ñaꞌa̱ nguꞌ jiꞌi ̱ cuꞌma ̱. Cua jlo tiꞌ nguꞌ
chaꞌ xquiꞌya cuare tsoꞌo tsa ndyunama ̱ chaꞌ
jiꞌi ̱ Jesús, jlo tiꞌ nguꞌ chaꞌ ntsuꞌu tsa tyiquee
ya ñaꞌa̱ ya jiꞌi ̱ cuꞌma ̱. 3Cristo nguaꞌni cña biꞌ
neꞌ cresiya jiꞌi̱ cuꞌma̱, nu loꞌo nda Ni jiꞌi̱ cua
chaꞌ ndyaa ya ca su ndiꞌi ̱ma ̱; biꞌ laca sca cña
jiꞌi ̱ Xtyiꞌi ycuiꞌ Ndyosi nu luꞌú ca, nu nguaꞌni
Ni neꞌ cresiya jiꞌi̱ cuꞌma ̱ ñati ̱ chalyuu, ni siꞌi
chaꞌ nscua sca chaꞌ chu ̱ꞌ quee cuajaꞌ ti.

4Taca chcuiꞌ na juaꞌa̱, chaꞌ tlyu tsa ndyaca
tyiquee na xquiꞌya chaꞌ jlya tiꞌ na jiꞌi ̱ ycuiꞌ
Ndyosi, chaꞌ cua ngusñi na chaꞌ jiꞌi ̱ Jesús.
5Cuentya jiꞌna, ná nchca jiꞌna cuaꞌni na cña
jiꞌi ̱ycuiꞌNdyosi tsiyaꞌ ti; panaycuiꞌNinduꞌni
Ni loꞌo na chaꞌ taca jiꞌna cuaꞌni na lcaa lo
cña jiꞌi ̱ Ni nu ndyuꞌni na. 6 Laca biꞌ sca chaꞌ
nu cua nguxana ca ti, sca cña nu ndyuꞌni
Xtyiꞌi ycuiꞌNdyosi laca. Ná laca biꞌñiꞌya̱ laca
sca cña nu ndacane ti quityi cusuꞌ jiꞌna chaꞌ
cuaꞌnina. Ndyijii naxquiꞌyayabeꞌnuntsuꞌu
jiꞌna xquiꞌya cña nu nclyo quityi cusuꞌ biꞌ
jiꞌna, pana juani ndyiji chalyuu cucui jiꞌna
xquiꞌya Xtyiꞌi ycuiꞌNdyosi.

7Cña nu ngulo Moisés jiꞌi̱ nguꞌ biꞌ cuentya
jiꞌi ̱ ycuiꞌ Ndyosi ni, chu̱ꞌ quee cuajaꞌ nscua
chaꞌ biꞌ; nguscua Ni letra hichu ̱ꞌ quee cuajaꞌ
biꞌ, chaꞌ chcuiꞌ nguꞌ lo. Ndubi tsa ñaꞌa̱ xee
jiꞌi ̱ ycuiꞌ Ndyosi ngua, nu loꞌo nda ca ti Ni
chaꞌ cusuꞌ biꞌ; hasta tyucui ñaꞌa̱ loo nu cusuꞌ
Moisés ndubi tsa ñaꞌa̱ ngua, ni ngaꞌaa ngua
ñaꞌa ̱ tyaꞌa nguꞌ Israel jiꞌi ̱ loo nu cusuꞌ biꞌ.
Pana yala ti nteje tacui chaꞌ biꞌ, xtyiꞌi ti
nguliji xee biꞌ loo yu liꞌ. Loꞌo xee ndubi
ndyalaa chaꞌ cusuꞌbiꞌ lacua,masi xcuiꞌ juaꞌa̱
ndyijii ñati ̱ loꞌo yabeꞌ nu ntsuꞌu jiꞌi ̱ nguꞌ
xquiꞌya cña nu nclyo chaꞌ cusuꞌ biꞌ; 8 pana
juani tlyu la chaꞌ ndyaca nu loꞌo nda na chaꞌ
jiꞌi ̱ Jesús loꞌo ñati,̱ loꞌo liꞌ nduꞌni Xtyiꞌi ycuiꞌ
Ni cña neꞌ cresiya jiꞌi̱ nguꞌ biꞌ. 9Cña nu nclyo
chaꞌ cusuꞌ ni, biꞌ nduꞌni chaꞌ quijeloo quiꞌya
nu ntsuꞌu jiꞌi ̱ ñati;̱ ntsuꞌu chaꞌ chcubeꞌ nguꞌ
liꞌ, masi ndubi tsa ñaꞌa̱ xee nu ngua ca su
ntucua quiyaꞌ chaꞌ cusuꞌ biꞌ. Biꞌ chaꞌ juani
tlyu la chaꞌ laca chaꞌ jiꞌi ̱ ycuiꞌ Jesús biꞌ, chaꞌ
juaꞌa̱ ndyaca lubii cresiya jiꞌna cuentya jiꞌi̱
ycuiꞌ Ndyosi xquiꞌya Jesús biꞌ. 10 Juani tlyu
la chaꞌ tsoꞌo ndyaca ca su ndiꞌi̱ na, biꞌ chaꞌ
ngaꞌaa ñaꞌa ̱ na jiꞌi̱ chaꞌ tsoꞌo nu ngua jiꞌi̱ chaꞌ
cusuꞌ biꞌ, masi tsoꞌo tsa ñaꞌa ̱ngua chaꞌ biꞌ tya
clyo la. 11Xti ti tyempo ndalo nu chaꞌ cusuꞌ

biꞌ, masi tlyu xi xee ngua loꞌo tya lyiji calo
chaꞌbiꞌ. Pana tyucui tyemponu lijya̱ nde loo
la, nángaꞌa ̱ chaꞌ tye chaꞌnunguxana ca ti biꞌ
juani; tlyu la chaꞌ laca biꞌ tsiyaꞌ ti.

12Loꞌo juani ngaꞌaa ntsi ̱i̱ na chcuiꞌ na loꞌo
ñati,̱ chaꞌ jlo tiꞌ na chaꞌ tsoꞌo tsa laca chaꞌ
jiꞌi ̱ Jesús nu nchcuiꞌ na re. 13 Ngaꞌaa ntiꞌ
chaꞌ tyacu̱ꞌ sca lateꞌ loo na ñiꞌya̱ nu nguaꞌni
jyoꞌo Moisés nu ngua saꞌni biꞌ, chaꞌ ná ñaꞌa ̱
nguꞌ Israel loo yu loꞌo nguliji xee biꞌ juaꞌa ̱
ti. 14-15 Ndyacu̱ꞌ tsa chaꞌ hique nguꞌ Israel
nu ngua liꞌ, chaꞌ ná ngua cuayáꞌ tiꞌ nguꞌ
chaꞌ jiꞌi̱ ycuiꞌ Ndyosi tsiyaꞌ ti. Masi cha-
lyuu juani, juaꞌa ̱ laca loꞌo quityi chaꞌ joꞌó nu
nguscua jyoꞌo Moisés, la cuiꞌ cña nu ngulo
ycuiꞌ Ndyosi jiꞌi ̱ ñati ̱ nu ngua saꞌni biꞌ; nu
loꞌo chcuiꞌ ti nguꞌ judío lo quityi chaꞌ joꞌó biꞌ,
ñaꞌa̱ ti ná nchca caꞌya chaꞌ biꞌ hique nguꞌ biꞌ.
Tsiyaꞌ ti taca caꞌyachaꞌbiꞌhiquenguꞌ loꞌoxñi
nguꞌ biꞌ chaꞌ jiꞌi̱ Jesús; liꞌ saala Ni hique nguꞌ
chaꞌ cuna tsoꞌo nguꞌ chaꞌ jiꞌi ̱ Ni. 16 Pana loꞌo
xñi na chaꞌ jiꞌi ̱ ycuiꞌ nu Xuꞌna na, liꞌ tye chaꞌ
nu ndyacu ̱ꞌ hique na. 17 Loꞌo nchcuiꞌ ca ti
quityi re chaꞌ jiꞌi̱ nu “Xuꞌna na”, biꞌ ntiꞌ ñacui ̱
chaꞌXtyiꞌi ycuiꞌNdyosi lacanubiꞌ. Loꞌo juaꞌa ̱
nu loꞌo laca Xtyiꞌi ycuiꞌ Ndyosi nu Xuꞌna na
loo jiꞌna, ngaꞌaa tucui caca jiꞌi̱ tatsaa jiꞌna
chaꞌ cuaꞌnina cuañaꞌa̱ ca cña cuxi liꞌ. 18 Juaꞌa ̱
laca chaꞌ jiꞌna, lcaana loꞌo tyaꞌananuntsuꞌu
chaꞌ jiꞌna loꞌo Jesús, tyaca̱ꞌ tyijyuꞌ chaꞌ cua
nda nu Xuꞌna na xee nu tyuꞌu loo na. Pana
ná ngaꞌa̱ chaꞌ tyacu̱ꞌ sca lateꞌ loo na, chaꞌ la
cuiꞌ chaꞌ tlyu biꞌ laca nu ñaꞌa̱ ti tya lye la
ndyuꞌni cña loꞌona chaꞌ chaꞌa̱ tyucui ñaꞌa̱ na,
chaꞌ cacanañiꞌya̱ lacaycuiꞌNdyosinuXuꞌna
na tsiyaꞌ ti. Ca slo ycuiꞌ nu Xuꞌna na nu laca
Xtyiꞌi biꞌ, ca biꞌ ndyuꞌu nu chaꞌ tlyu biꞌ.

4
1 Biꞌ chaꞌ ná nchca taja tiꞌ ya jiꞌi̱ cña nu

ndyuꞌni ya. La cuiꞌ ycuiꞌ Ndyosi laca nu cua
nda cña biꞌ jiꞌi ̱ ya, xquiꞌya chaꞌ tyaꞌna tiꞌ Ni
ñaꞌa̱ Ni jiꞌi ̱ ya. 2 Cua nguxtyanu ya jiꞌi̱ lcaa
chaꞌ cuxi nu ndyuꞌni nguꞌ cuaana ti, lcaa
chaꞌ nu ntyujuꞌu tsa tiꞌ nguꞌ cuaꞌni nguꞌ jiꞌi̱.
Siꞌi na nñiloꞌo ya jiꞌi̱ nguꞌ, la cuiꞌ juaꞌa̱ ná
nchcutsaꞌa ̱ ya chaꞌ jiꞌi̱ ycuiꞌ Ndyosi loꞌo xi
xaꞌ la chaꞌ, nu loꞌo nchcuiꞌ ya chaꞌ biꞌ loꞌo
nguꞌ; tsoꞌo ti nclyuꞌu ya tyucui chaꞌ jiꞌi ̱ Jesús
jiꞌi ̱ nguꞌ. Loꞌo juaꞌa̱ chañi tsa laca chaꞌ biꞌ,
chaꞌ juaꞌa̱ caca cuayáꞌ tiꞌ lcaa ñati ̱chaꞌ tyucui
tyiquee ya nduꞌni ya cña jiꞌi ̱ ycuiꞌ Ndyosi;
juaꞌa̱ ntiꞌ ycuiꞌ Ni ñaꞌa̱ Ni jiꞌi̱ ya. 3 Loꞌo liꞌ
si ntsuꞌu ñati ̱nu ñacui ̱ chaꞌ tucui tsa ndyuꞌu
chaꞌ tsoꞌo jiꞌi ̱ Jesús nu nchcuiꞌ ya loꞌo nguꞌ,
liñi la ñacui ̱na liꞌ chaꞌ ñati ̱biꞌ laca nu ngunaꞌ
nduꞌni, biꞌ chaꞌ ná nchca cuaꞌa ̱ jyaca ̱ ñati ̱biꞌ
jiꞌi ̱ chaꞌ biꞌ. 4 Ná ntajaꞌa̱ nguꞌ biꞌ xñi nguꞌ
chaꞌ biꞌ xquiꞌya nu xñaꞌa̱ nu ñiloꞌo jiꞌi̱ ñati ̱
chalyuu. Ndacu ̱ꞌnucuxibiꞌ chaꞌ jiꞌi ̱nguꞌ chaꞌ
nácunanguꞌ chaꞌ tsoꞌonucuentya jiꞌi ̱Cristo,
biꞌ chaꞌ ná nchca tyanu xee lubii jiꞌi ̱ Cristo

neꞌ cresiya jiꞌi̱ nguꞌ biꞌ. Tlyu tsa chaꞌ laca
jiꞌi̱ Cristo; lcaa chaꞌ nu ntsuꞌu jiꞌi̱ Ni, stuꞌba
ntsuꞌu chaꞌ jiꞌi̱ Ni loꞌo ycuiꞌ Ndyosi Sti Ni ca
su ntucua Ni juani. 5 Nu chaꞌ nu nda ya
loꞌo nguꞌ ni, siꞌi chaꞌ jiꞌi ̱ ycuiꞌ ca ya nchcuiꞌ
ya. Ndiꞌya ̱ laca chaꞌ nu nchcuiꞌ ya loꞌo nguꞌ:
Jesucristo laca Xuꞌna tyucui ñaꞌa̱ nde cua̱,
loꞌo la cuiꞌ Ni laca Ni loo jiꞌi̱ tyucui ñaꞌa̱ nde
chalyuu. Biꞌ chaꞌ ñacui ̱ya chaꞌ xquiꞌya Jesús
nu Xuꞌna na ndyuꞌni ya cña cuentya jiꞌi̱ ma ̱.
6 La cuiꞌ ycuiꞌ Ndyosi laca nu nda xee lubii
jiꞌi̱ Ni chaꞌ tyanu neꞌ cresiya jiꞌna; biꞌ chaꞌ
caca cuayáꞌ tiꞌ na lcaa chaꞌ tlyu nu tsoꞌo tsa
nu ntsuꞌu jiꞌi ̱ ycuiꞌ Ndyosi, la cuiꞌ ti chaꞌ nu
nchca tii na chaꞌ ndyuꞌni Ni cña neꞌ cresiya
jiꞌna nu loꞌo xñi na chaꞌ jiꞌi ̱ Cristo. Ycuiꞌ Ni
ngulo Ni cña chaꞌ tyucua xee ca su ngua
chalyuu talya nu ngua tya saꞌni la.

Ndiꞌya ̱ tyiꞌi̱ na nde chalyuu loꞌo ngusñi na
chaꞌ jiꞌi ̱ ycuiꞌNdyosi

7Masi tlyu tsa chaꞌ tsoꞌo nu ntsuꞌu neꞌ cre-
siya jiꞌna xquiꞌya Cristo, pana ñati ̱ chalyuu
ti laca na, siꞌi na nguula tsa tiꞌ na ycuiꞌ ca
na. Ñiꞌya̱ laca sca quityu ̱ꞌ nu ndyaꞌ loꞌo yuu
ti nu xtyiꞌi ti nclaꞌa, juaꞌa̱ ti laca na. Tsoꞌo la
juaꞌa̱, chaꞌ liꞌ taca ca cuayáꞌ tiꞌ na chaꞌ sca ti
ycuiꞌ Ndyosi laca nu lcaa cña nchca jiꞌi ̱ Ni;
ngaꞌaa siꞌi ycuiꞌ ca na nu nchca jiꞌna. 8Lcua
ti seꞌi̱ su ndyaꞌa ̱ ya, tlyu tsa cña ndyacua jiꞌi ̱
ya, pana ná nchca tyiji ̱loo nu cuxi jiꞌi ̱ ya.
Luꞌba ti nclyacua tsa tiꞌ ya, pana ná nchca
taja tiꞌ ya loꞌo xñiꞌi̱ tiꞌ ya. 9 Ntsuꞌu tsa tyaꞌa
cusu ̱u̱ ya, pana la cuiꞌ ti chaꞌ ná lyiji tyaꞌa
tsoꞌo ya. Masi ntsuꞌu nguꞌ nu ndyuꞌni chaꞌ
quicha ya, pana ná nchca cuaꞌni tye nguꞌ
jiꞌi̱ ya. 10Macala su ndyaꞌa̱ ya nde chalyuu,
luꞌba ti nchca quicha ya, ntsuꞌu tsa chaꞌ tiꞌí
nu ndyuꞌni nguꞌ loꞌo ya, tsa ñaꞌa̱ nu ngua
jiꞌi̱ Cristo loꞌo ya̱a̱ yu nde chalyuu, nu loꞌo
ndyujuii nguꞌ jiꞌi̱ yu. Pana liꞌ ca jlo tiꞌ xaꞌ
ñati ̱ chaꞌ ñaꞌa̱ ti tya luꞌú ycuiꞌ Cristo, nu loꞌo
ñaꞌa̱ nguꞌ biꞌ chaꞌ ñaꞌa̱ ti tya luꞌú ya. 11 Cua
ñaꞌa̱ ca hora loꞌo ndiꞌi̱ ya chalyuu ntsuꞌu tsa
chaꞌ cuxi nu taca cujuii jiꞌi ̱ ya, chaꞌ quiñaꞌa̱
tsa chaꞌ cuxi ndyacua jiꞌi ̱ ya lcaa seꞌi ̱ su
ndyaꞌa̱ ya xquiꞌya Jesús. Pana juaꞌa̱ tacañaꞌa̱
nguꞌ chaꞌ tya ndiꞌi̱ Jesús loꞌo ya; biꞌ chaꞌ laca
tya ntsuꞌu chalyuu jiꞌi ̱ ya, masi quicha ti tiꞌ
ya ndyaꞌa̱ ya. 12 Juaꞌa̱ laca chaꞌ jiꞌi̱ cuare,
na ncliji tyucui ñaꞌa̱ ya xquiꞌya chaꞌ tiꞌí nu
ndyacua jiꞌi̱ ya nde chalyuu; pana cuꞌma ̱ ni,
cua ngujui chalyuu nu ná ngaꞌa̱ chaꞌ tye jiꞌi ̱
ma ̱ xquiꞌya cña nu nguaꞌni ya.

13Ntsuꞌu sca chaꞌ nu nscua lo quityi cusuꞌ
sunchcuiꞌnguꞌndiꞌya ̱: “Jlya tiꞌnaꞌ chaꞌ chañi
laca chaꞌ biꞌ, biꞌ chaꞌ nchcuiꞌ naꞌ chaꞌ liñi
biꞌ loꞌo xaꞌ ñati”̱, nacui̱ jyoꞌo cusuꞌ biꞌ. Loꞌo
juaꞌa̱ cuare, nchcuiꞌ ya chaꞌ jiꞌi ̱ Jesús chaꞌ
cua ndyatí ̱ tyiquee ya jiꞌi̱ yu, xquiꞌya chaꞌ
ngusñi ya chaꞌ jiꞌi ̱ yu. 14Chañi jlya tiꞌ ya chaꞌ
ngulo ycuiꞌ Ndyosi jiꞌi̱ Jesús nu Xuꞌna na ca

su ntsiya yu nguatsiꞌ yu, loꞌo la cuiꞌ juaꞌa̱
ca̱quiꞌya Ni jiꞌna, chaꞌ stuꞌba ti tyalaa na ca
su ntucua ycuiꞌ Ni. 15Ndalo ya jiꞌi ̱ lcaa chaꞌ
tiꞌí nu ndyacua jiꞌi ̱ ya xquiꞌya cuꞌma ̱; tiyaꞌ
la liꞌ tyatu̱ quiñaꞌa̱ la tyaꞌa ñati ̱ma ̱ nu taca
tya xlyaꞌbe jiꞌi̱ ycuiꞌ Ndyosi cuentya jiꞌi̱ ya,
chaꞌ juaꞌa̱ quiñaꞌa̱ tsa tyaꞌa ñati ̱ma ̱ntsuꞌunu
cuangujui xlyaꞌbenu ta ycuiꞌNdyosi jiꞌi̱ ma̱.
Loꞌo liꞌ stuꞌba ti taca cuaꞌni chi ̱ na loo ycuiꞌ
Ndyosi.

16 Biꞌ chaꞌ ná nchca taja tiꞌ na jiꞌi ̱ cña nu
ndyuꞌni na cuentya jiꞌi̱ ycuiꞌ Ndyosi, masi
ncliji tyucuiñaꞌa ̱ cuañaꞌna juaꞌa ̱ ti; panañaꞌa̱
ti luꞌba ti nduꞌni ycuiꞌ Ndyosi chaꞌ ca tsoꞌo
la cresiya jiꞌna. 17 Siꞌi na tlyu tsa chaꞌ tiꞌí nu
ndyacua jiꞌnachalyuure juani, xti ti tyempo
talo chaꞌ tiꞌí biꞌ; pana tiyaꞌ la ni, tlyu tsa
chaꞌ tsoꞌo ngaꞌa ̱ chaꞌ tyacua jiꞌna ca slo ycuiꞌ
Ndyosi, loꞌo ná ngaꞌa̱ chaꞌ tye biꞌ tsiyaꞌ ti. Ná
stuꞌba chaꞌ tiꞌí re loꞌo chaꞌ tsoꞌo nungaꞌa̱ chaꞌ
tyacua jiꞌna nde loo la. 18Ná ntsuꞌu tyiquee
na jiꞌi ̱ sca na nu tsoꞌoñaꞌa̱ ti, chaꞌná talo lcaa
nanu tsoꞌoñaꞌa̱ biꞌ tsiyaꞌ ti; nanclyanana jiꞌi̱
sca chaꞌnunánchcañaꞌa̱ na jiꞌi̱ juani ti, pana
nde loo la tyuꞌu tucua chaꞌ biꞌ, ñaꞌa̱ na jiꞌi̱ liꞌ.
Biꞌ laca nu ná ngaꞌa̱ chaꞌ tye chaꞌ jiꞌi̱.

5
1 Jlo tiꞌ na chaꞌ ñiꞌya ̱ ntiꞌ sca niꞌi̱ cantaꞌ ti,

juaꞌa̱ ntiꞌ cuañaꞌna, chaꞌ si cua ngujuii na ni,
cua ndye cuañaꞌ na nguti ̱. Pana cua nguaꞌni
choꞌoycuiꞌNdyosi chacaniꞌi̱ nu tyacua jiꞌna,
chaca chaꞌ laca biꞌ; ycuiꞌ Ndyosi xcutsaꞌa̱
tyucui ñaꞌa̱ na, loꞌo ná ngaꞌa̱ chaꞌ tye chaꞌ
jiꞌna tsiyaꞌ ti liꞌ. Ca su ntucua ycuiꞌ Ndyosi
laca chaꞌ biꞌ, siꞌi ñati ̱ nu cuiñá niꞌi ̱ biꞌ. 2 Ná
tsoꞌo ntiꞌ na ndiꞌi̱ na nde chalyuu, chaꞌ xcuiꞌ
quicha tsa tiꞌ na. Chañi chaꞌ cua ntiꞌ na
tyuꞌutsuꞌna nde chalyuu, tyaa clya na ca slo
ycuiꞌ Ndyosi, chaꞌ yala la caja niꞌi̱ cucui biꞌ
jiꞌna liꞌ. 3Niꞌi ̱ biꞌ laca nu tacu ̱ꞌ lo tyucui ñaꞌa̱
na, chaꞌ caja su tyiꞌi ̱ cresiya jiꞌna, chaꞌná tyiꞌi̱
na juaꞌa̱ ti. 4Nchca taja tiꞌ na su ndiꞌi ̱ na nde
chalyuu, chaꞌ ndyacua tsa chaꞌ tiꞌí jiꞌna. Siꞌi
na ntiꞌ na chaꞌ cajaa na yala ti, pana ntiꞌ tsa
na chaꞌ caca cucui tyucui ñaꞌa̱ na; biꞌ laca
nu cuaꞌni ycuiꞌ Ndyosi loꞌo tyalaa na ca su
ntucua Ni. Loꞌo liꞌ tye chaꞌ cuxi jiꞌna, tye
tyucui ñaꞌa ̱ cuañaꞌ na nu nscua chaꞌ cajaa,
chaꞌ liꞌ taca quije chaca chalyuu nu tsoꞌo la
jiꞌna, nu ná ngaꞌa̱ chaꞌ tye tsiyaꞌ ti. 5Na cua
nguaꞌni choꞌo ycuiꞌ Ndyosi chaꞌ juaꞌa̱ caca
jiꞌna ca liꞌ; cua nda Ni Xtyiꞌi ycuiꞌ Ni chaꞌ
tyanu neꞌ cresiya jiꞌna juani. Laca biꞌ sca
chaꞌ nu nda Ni jiꞌna yala ti, chaꞌ tyiꞌu tiꞌ na
lcaa chaꞌ nu cuaꞌni Ni cuentya jiꞌna ca nde
loo la.

6 Biꞌ chaꞌ nchca tlyu tyiquee na, chaꞌ ndu̱
tiꞌ na chaꞌ juaꞌa̱ cuaꞌni ycuiꞌ Ndyosi. Nu loꞌo
tya luꞌú na chalyuu, jlo tiꞌ na chaꞌ tyijyuꞌ tsa
toꞌ tyi na ca slo ycuiꞌ Ndyosi, chaꞌ tya lyiji
tyalaa na ca su ntucua ycuiꞌ nu Xuꞌna na.

7Ndalo na ndiꞌi̱ na chalyuu xquiꞌya chaꞌ jlya
tiꞌ na chaꞌ nu nda Ni loꞌo na, siꞌi na cua naꞌa̱
na ñiꞌya̱ caca chaꞌ nde loo la. 8 Chaꞌ nu tlyu
nchca tyiqueena, biꞌ chaꞌ cuantiꞌ tsa na chaꞌ
xtyanu na jiꞌi ̱ chalyuu re su quicha ti tiꞌ na
ndiꞌi ̱ na, chaꞌ tsaa na tyiꞌi ̱ na ca slo ycuiꞌ nu
Xuꞌna na; 9 ndyuꞌni cña tiꞌ na chaꞌ cuaꞌni
na lcaa ñaꞌa̱ cña nu ndiyaꞌ la tiꞌ nu Xuꞌna
na, masi tya luꞌú na, masi cua ngujuii na.
10 Lcaa na loꞌo tyaꞌa na ngaꞌa̱ chaꞌ tyalaa na
ca su ntucua ycuiꞌ Cristo chaꞌ cuaꞌni cuayáꞌ
Ni jiꞌna. Loꞌo liꞌ tyacua chaꞌ jiꞌi ̱ scaa na, ñaꞌa̱
chaꞌ nu ngaꞌa̱ chaꞌ tyacua jiꞌna xquiꞌya cña
nu cua nguaꞌni scaa na nde chalyuu, si chaꞌ
tsoꞌo nguaꞌni na, si chaꞌ cuxi nguaꞌni na.

Chcuiꞌ na sca chaꞌ, ñiꞌya̱ nu caca cati̱
quiꞌya jiꞌna loꞌo ycuiꞌNdyosi

11 Xquiꞌya chaꞌ ndube tsa tiꞌ ya chaꞌ ñaꞌa̱
ycuiꞌ Ndyosi jiꞌi̱ ya, biꞌ chaꞌ nchcuiꞌ tsa ya
chaꞌ jiꞌi ̱ Jesús loꞌo xaꞌñati.̱ Tsoꞌo tsa nslo ycuiꞌ
Ndyosi jiꞌi ̱ ya, ñiꞌya ̱ nduꞌni sa scaa ya. Loꞌo
juaꞌa̱ cuꞌma ̱, ntiꞌ ya chaꞌ liñi tsa ndyuloo ma ̱
jiꞌi ̱ ya, 12 siꞌi chaꞌ tyixi ti ya nchcuiꞌ tsoꞌo ti
ya chaꞌ jiꞌi̱ ycuiꞌ ca ti ya. Ndiꞌya̱ ntiꞌ ya: caja
ñiꞌya ̱ xtyacui ma ̱ chaꞌ loꞌo nguꞌ cuentya jiꞌi̱
ya, si tsoꞌo ti ntiꞌ ma ̱ ñaꞌa̱ ma ̱ jiꞌi ̱ ya. Ntsuꞌu
ñati ̱ ca biꞌ nu ná ndube tiꞌ ñiꞌya̱ nduꞌni nguꞌ
loꞌo tyaꞌa nguꞌ, pana ndube la tiꞌ nguꞌ biꞌ
ñiꞌya ̱ nduꞌni chi ̱ nguꞌ loo ycuiꞌ ca nguꞌ. 13Ná
nduꞌni chaꞌmasi ñacui ̱nguꞌ biꞌ chaꞌ tonto tsa
ya; juaꞌa̱ laca ya tuꞌni, xquiꞌya chaꞌ ndyuꞌni
ya cña jiꞌi̱ ycuiꞌ Ndyosi. Masi juaꞌa̱ laca ya
ntiꞌ nguꞌ biꞌ, pana tyucui tyiquee ya taca
xtyucua ya jiꞌi̱ cuꞌma ̱ liꞌ. 14Cua jlo tiꞌ na chaꞌ
sca ti ycuiꞌ Cristo ngujuii lo crusi cuentya
jiꞌi ̱ lcaa ñati ̱chalyuu; ñiꞌya̱ ntiꞌ si cua ngujuii
lcaa ñati ̱ chalyuu xquiꞌya quiꞌya nu ntsuꞌu
jiꞌi ̱ nguꞌ, juaꞌa ̱ laca chaꞌ, xquiꞌya chaꞌ ngujuii
yu lo crusi biꞌ. Loꞌo juani jlo tiꞌ na chaꞌ
ntsuꞌu tsa tyiquee Cristo ñaꞌa̱ Ni jiꞌi̱ lcaa ñati ̱
chalyuu, biꞌ chaꞌngaꞌa̱ chaꞌ chcuiꞌna chaꞌ jiꞌi̱
Jesús loꞌoxaꞌñati.̱ 15Xquiꞌya lcaañati,̱ biꞌ chaꞌ
ntajaꞌa̱ Cristo ngujuii yu lo crusi. Cua ntiꞌ yu
chaꞌ ngaꞌaa tyiꞌi̱ ñati ̱ chalyuu chaꞌ jiꞌi̱ ycuiꞌ
ti nguꞌ; tyiꞌi̱ nguꞌ ni, pana xcuiꞌ cuentya jiꞌi̱
Cristo, chaꞌ biꞌ laca nu cua ngujuii cuentya
jiꞌi ̱ nguꞌ, biꞌ laca nu cua ndyuꞌú chaca quiyaꞌ
cuentya jiꞌi̱ nguꞌ. 16 Biꞌ chaꞌ juani ngaꞌaa
chcuiꞌ tyucuaa tiꞌ na loꞌo xaꞌ ñati ̱si ná ndiya
tiꞌ na ñiꞌya ̱ nduꞌni nguꞌ biꞌ nde chalyuu. Nu
ngua tya saꞌni la, la cuiꞌ ti chaꞌnándiya tiꞌ ya
cña nu nguaꞌni ycuiꞌ Cristo; siꞌi ñati ̱nguula,
siꞌi ñati ̱ tlyu laca yu ngua tiꞌ ya tya liꞌ. Pana
juani ngaꞌaa siꞌi juaꞌa̱ nclyacua tiꞌ ya ñaꞌa̱ ya
jiꞌi ̱ Cristo. 17 Loꞌo juani nu loꞌo cua ngusñi
sca ñati ̱ chaꞌ jiꞌi ̱ Cristo, liꞌ cua nguxcutsaꞌa̱
Ni chaꞌ jiꞌi̱ ñati ̱biꞌ; cua ndye chaꞌ jiꞌi ̱ yu loꞌo
chaꞌ cuxinunguaꞌniyunungua tya tsubiꞌ la.
Chaca chalyuu cucui, biꞌ laca nu cua ngujui
jiꞌi ̱ yu juani.

18 Ycuiꞌ Ndyosi laca nu nduꞌni lcaa chaꞌ
biꞌ, chaꞌ cua ndyaca stuꞌba chaꞌ jiꞌna loꞌo
Ni xquiꞌya Cristo. Loꞌo juani cua nda Ni
cña jiꞌna chaꞌ chcuiꞌ na loꞌo nguꞌ ñiꞌya ̱ caca
stuꞌba chaꞌ jiꞌi̱ nguꞌ loꞌo ycuiꞌ Ni. 19 Xquiꞌya
Cristo nduꞌni Ni chaꞌ cati̱ quiꞌya nu ntsuꞌu
jiꞌi ̱ ñati ̱ chalyuu loꞌo Ni, ngaꞌaa culotu̱ Ni jiꞌi ̱
chaꞌ cuxi nu cua nguaꞌni ñati.̱ Loꞌo liꞌ cua
nguaꞌa̱ loNi jiꞌna, chaꞌ cuaꞌni na cña cuentya
jiꞌi ̱ Ni, chaꞌ chcuiꞌ na loꞌo ñati ̱ ñiꞌya̱ taca ca
stuꞌba chaꞌ jiꞌi̱ nguꞌ loꞌo ycuiꞌ Ndyosi; 20 biꞌ
chaꞌ laca ndyaꞌa̱ ya ca slo ma ̱ chacuayáꞌ jiꞌi ̱
ycuiꞌ Cristo. Ndiꞌya̱ laca loꞌo nchcuiꞌ ya loꞌo
ma ̱, ñiꞌya̱ laca si ycuiꞌ Ndyosi nchcuane Ni
jiꞌi ̱ma ̱ chaꞌ cuaꞌa̱ jyaca ̱ma ̱ jiꞌi ̱ chaꞌnunchcuiꞌ
Cristo. Nchcuiꞌ ya loꞌo cuꞌma ̱ chacuayáꞌ
jiꞌi ̱ Cristo lacua, chaꞌ cuaꞌni ma ̱ chaꞌ caca
stuꞌba chaꞌ jiꞌi ̱ ma ̱ loꞌo ycuiꞌ Ndyosi. 21Masi
ná ntsuꞌu quiꞌya jiꞌi̱ Cristo tsiyaꞌ ti, pana
ycuiꞌNdyosi nguaꞌni chaꞌ ndyanu quiꞌya nu
ntsuꞌu jiꞌna hichu ̱ꞌ Cristo. Si cua ngua stuꞌba
chaꞌ jiꞌna loꞌo Cristo, liꞌ caca lubii cresiya
jiꞌna ñiꞌya̱ nu ntiꞌ ycuiꞌNdyosi chaꞌ caca na.

6
1Nguꞌ tyaꞌandyuꞌninacña jiꞌi ̱ycuiꞌNdyosi

laca ma ̱; biꞌ chaꞌ nchcuiꞌ tsa ya loꞌo cuꞌma ̱,
chaꞌ ná culiji ma ̱ chaꞌ tsoꞌo juaꞌa̱ ti, chaꞌ tsoꞌo
nu cua nda Ni chaꞌ tyanu neꞌ cresiya jiꞌi̱ ma ̱.
Na cua ngusñi ma ̱ chaꞌ biꞌ tsaca quiyaꞌ, biꞌ
chaꞌ ñaꞌa̱ ti taquiyaꞌ ma̱ jiꞌi̱ chaꞌ biꞌ juani.
2Ndiꞌya ̱ nchcuiꞌ sca chaꞌ nu nscua lo quityi
jiꞌi ̱ ycuiꞌNdyosi saꞌni la:
Cua ntiꞌ tsa naꞌ chaꞌ cuaꞌni choꞌo naꞌ cresiya

jiꞌi̱ ma ̱, nacui ̱ ycuiꞌ Ndyosi, biꞌ chaꞌ
ntucuánaꞌ chaꞌ jiꞌi̱ ma ̱ loꞌonchcuiꞌma ̱
loꞌu̱.

Cua ntiꞌ naꞌ chaꞌ cuaꞌni lyaá naꞌ jiꞌi̱ ma ̱, biꞌ
chaꞌ nguxtyucua tsa naꞌ jiꞌi ̱ma ̱.

Juaꞌa ̱ nacui ̱ ycuiꞌ Ndyosi. Loꞌo nu juani cua
laca tyempo chaꞌ cuaꞌni choꞌo Ni cresiya jiꞌi ̱
ma ̱, juani cua laca la cuiꞌ tyempo chaꞌ cuaꞌni
lyaá ycuiꞌNdyosi jiꞌi ̱ma ̱ jiꞌi̱ nu cuxi.

3 Ná ntiꞌ ya chaꞌ xtyí loꞌo nguꞌ jiꞌi ̱ ya
xquiꞌya cña nu ndyuꞌni ya, chaꞌ loꞌo jiꞌi̱ ycuiꞌ
Ndyosi xtyí loꞌo nguꞌ biꞌ liꞌ; biꞌ chaꞌ ná ta ya
chacuayáꞌ chaꞌ tyuꞌu tucua sca chaꞌ cuxi, nu
xquiꞌya biꞌ taca chcuiꞌ nguꞌ jiꞌi̱ ya. 4 Tsoꞌo
la ntiꞌ ya si caca cuayáꞌ tiꞌ nguꞌ chaꞌ ndyaꞌa ̱
ya lo cña jiꞌi̱ ycuiꞌ Ndyosi, nu loꞌo ñaꞌa̱ nguꞌ
cña nu ndyuꞌni ya cuentya jiꞌi ̱ Ni. Ndalo tsa
ya jiꞌi̱ chaꞌ tiꞌí nu nduꞌni nguꞌ loꞌo ya, masi
ntsuꞌu tsa na nu lyiji jiꞌi ̱ ya, masi ntsuꞌu tsa
chaꞌ tucui nu ndyaca jiꞌi̱ ya. 5 Cua ngujuiꞌi ̱
juata nguꞌ jiꞌi̱ ya, juaꞌa̱ cua ngusuꞌba nguꞌ
jiꞌi ̱ ya neꞌ chcua̱; cua ndyuꞌu tiꞌi̱ tsa tlyu ti
ñati ̱ ca slo ya chaꞌ cuaꞌni lyaꞌ tiꞌ nguꞌ jiꞌi̱ ya;
loꞌo juaꞌa̱ ntsuꞌu quiyaꞌ nteje tacui ya cuayáꞌ
cña nu ndyuꞌni ya, ntsuꞌu quiyaꞌ ná nchca
cajaꞌ ya, ntsuꞌu quiyaꞌ nu lye tsa ntyuteꞌ ya.
6 Pana ndiꞌya̱ ca cuayáꞌ tiꞌ nguꞌ chaꞌ cña jiꞌi ̱
ycuiꞌ Ndyosi laca nu ndyaꞌa̱ ya loꞌo: na cua

ngua lubii cresiya jiꞌi̱ ya cuentya jiꞌi̱ ycuiꞌ
Ni; liñi tsa nchca cuayáꞌ tiꞌ ya chaꞌ jiꞌi̱ Ni;
ndalo tsa tyiquee ya ñaꞌa ̱ ya jiꞌi ̱ nguꞌ, chaꞌ
ndyanuXtyiꞌi ycuiꞌNdyosi neꞌ cresiya jiꞌi ̱ ya,
loꞌo juaꞌa̱ chañi chaꞌ ntsuꞌu tsa tyiquee ya
ñaꞌa̱ ya jiꞌi ̱ tyaꞌa ñati ̱ ya; 7 liñi tsa chaꞌ jiꞌi ̱
ycuiꞌNdyosinunchcuiꞌya loꞌoñati,̱ loꞌo juaꞌa̱
tyucui chacuayáꞌ jiꞌi ̱ ycuiꞌ Ndyosi nda Ni nu
ndyaꞌa̱ loꞌo ya. Biꞌ chaꞌ nu loꞌo ñaꞌa̱ nguꞌ lcaa
chaꞌ nu ndyaca jiꞌi̱ ya, liꞌ taca ca cuayáꞌ tiꞌ
nguꞌ chaꞌ cña jiꞌi ̱ ycuiꞌNdyosi laca nu ndyaꞌa̱
ya loꞌo. Na cua ngua tsoꞌo cresiya jiꞌi̱ ya
juani cuentya jiꞌi ̱ ycuiꞌNi, biꞌ chaꞌ cuangujui
juersa jiꞌi̱ ya chaꞌ taca xu ̱u̱ tyaꞌa ya loꞌo nu
xñaꞌa̱; juaꞌa ̱ taca cuaꞌa ya jiꞌi̱ nu biꞌ, chaꞌ ná
cuaꞌni ñuꞌu̱ nu biꞌ jiꞌi̱ ya. 8 Ntsuꞌu quiyaꞌ
nu nduꞌni chi ̱ nguꞌ loo ya; xaꞌ la tyempo, liꞌ
nchcuiꞌnguꞌ chaꞌ tiꞌí jiꞌi̱ ya. Nchcuiꞌnguꞌ chaꞌ
tsoꞌo jiꞌi ̱ ya, loꞌo juaꞌa̱ nchcuiꞌ nguꞌ chaꞌ cuxi
jiꞌi̱ ya. Nchcuiꞌ nguꞌ chaꞌ nu cuiñi tsa ya;
xaꞌ la tyempo, liꞌ nchcuiꞌ nguꞌ chaꞌ liñi tsa
chaꞌ nu nchcuiꞌ ya. 9 Ntsuꞌu quiyaꞌ nduꞌni
nguꞌ chaꞌ ndyuloo nguꞌ jiꞌi̱ ya; xaꞌ la quiyaꞌ,
liꞌ nduꞌni nguꞌ chaꞌ ná nslo nguꞌ jiꞌi ̱ ya tsiyaꞌ
ti. Ntsuꞌu quiyaꞌ ndyaꞌa̱ ya su cua cajaa ti
ya nchca, pana ñaꞌa ̱ ti tya luꞌú ya; nchcubeꞌ
tsa nguꞌ jiꞌi̱ ya, pana ná nchca cujuii nguꞌ jiꞌi ̱
ya. 10 Masi xñiꞌi̱ tsa tiꞌ ya xquiꞌya chaꞌ tiꞌí
nu ndyacua jiꞌi ̱ ya tuꞌni, pana ñaꞌa̱ ti chaa tiꞌ
ya; tiꞌi tsa ya tuꞌni, pana ndyiji juersa jiꞌi̱ ya
chaꞌ xtyucua ya jiꞌi̱ tyu ̱u̱ tyaꞌa ñati.̱ Masi ná
sca na ntsuꞌu jiꞌi ̱ ya tsiyaꞌ ti loꞌo ndiꞌi ̱ ya nde
chalyuu; pana ycuiꞌNdyosi nxtyucua jiꞌi ̱ ya,
lcaa na ntsuꞌu jiꞌi̱ ya liꞌ.

11 Cuꞌma ̱ nguꞌ tyaꞌa na, nguꞌ Corinto,
ntsuꞌu tsa tyiquee ya ñaꞌa̱ ya jiꞌi̱ ma ̱, biꞌ chaꞌ
cua liñi tsa nchcuiꞌ ya loꞌo cuꞌma ̱ lcaa chaꞌ
nu ntsuꞌu tyiquee ya. 12 Siꞌi na ngaꞌaa ntiꞌ
ya xtyucua ya jiꞌi̱ ma ̱, la cuiꞌ cuꞌma ̱ laca nu
lquiꞌya tsa ntajaꞌa̱ ma ̱ xtyucua ma ̱ jiꞌi̱ ya;
13 biꞌ chaꞌ juani tyaꞌna tsa nchcuiꞌ naꞌ loꞌo
cuꞌma ̱. Ndiꞌya̱ ntiꞌ naꞌ chcuiꞌ naꞌ loꞌo cuꞌma ̱,
ñiꞌya̱ nchcuiꞌ nguꞌ loꞌo sñiꞌ nguꞌ: Cuiꞌya ma ̱
chaꞌ clyu tiꞌ jiꞌi ̱ ya, tyucui tyiquee ma ̱ cuaꞌni
choꞌoma ̱ tyiqueema ̱ ñaꞌa ̱ma ̱ jiꞌi̱ ya.

Tyacaꞌa tsa na jiꞌi ̱ ycuiꞌNdyosi nu luꞌú ca
14 Ná clyana ma ̱ ñiꞌya̱ caca quiñi chaꞌ jiꞌi ̱

ma ̱ loꞌo ñati ̱ nu ná ntsuꞌu chaꞌ jiꞌi ̱ loꞌo ycuiꞌ
Ndyosi, ná cuaꞌni tyaꞌama ̱ loꞌo ñati ̱biꞌ tsiyaꞌ
ti. Ná taca ca stuꞌba chaꞌ jiꞌi̱ ma ̱ loꞌo nguꞌ
biꞌ, chaꞌ nu ñati ̱nu cua ngua lubii cresiya jiꞌi ̱
cuentya jiꞌi ̱ ycuiꞌ Ndyosi ni, ná taca cuaꞌni
tyaꞌa nguꞌ loꞌo ñati ̱ nu ná ndaquiyaꞌ jiꞌi̱ Ni
tsiyaꞌ ti; loꞌo juaꞌa ̱ ñati ̱nu ntsuꞌu xee jiꞌi̱ ycuiꞌ
Ndyosi neꞌ cresiya jiꞌi ̱, ná taca ca stuꞌba chaꞌ
jiꞌi̱ nguꞌ biꞌ loꞌo ñati ̱ nu ndiya la tiꞌ chalyuu
talya. 15 Ná taca tsiyaꞌ ti ca stuꞌba chaꞌ jiꞌi ̱
Cristo loꞌo Satanás; loꞌo juaꞌa̱ ñati ̱ nu cua
ngusñi chaꞌ jiꞌi ̱ Cristo ni, ná taca cuaꞌni tyaꞌa
nguꞌ loꞌo ñati ̱nu ná ntajaꞌa̱ xñi chaꞌ biꞌ tsiyaꞌ
ti. 16 Ñiꞌya̱ ntiꞌ cuꞌma ̱ nu tyacaꞌa tsa ma ̱ jiꞌi ̱

ycuiꞌ Ndyosi ni, ná taca cuaꞌni tyaꞌa ma ̱ loꞌo
xaꞌ ñati ̱ nu ngusñi chaꞌ jiꞌi̱ cua ñaꞌa̱ ca joꞌó;
tyacaꞌa tsa na jiꞌi̱ ycuiꞌ Ndyosi nu luꞌú ca
xquiꞌya chaꞌ ndyanu Xtyiꞌi ycuiꞌ Ndyosi neꞌ
cresiya jiꞌna. Ndiꞌya̱ nacui ̱ ycuiꞌNdyosi:
Tyiꞌi̱ naꞌ ca slo ñati ̱biꞌ, loꞌo juaꞌa̱ tyaꞌa̱ naꞌ loꞌo

ñati ̱biꞌ;
caca naꞌ ycuiꞌNdyosi cuentya jiꞌi̱ nguꞌ biꞌ,
biꞌ chaꞌ taca caca nguꞌ biꞌ ñati ̱ ꞌna.
Juaꞌa̱ nacui̱ Ni. 17Loꞌo juaꞌa̱ nchcuiꞌ ycuiꞌ nu
Xuꞌna na chaca quiyaꞌ loꞌo na, nu ngusñi na
chaꞌ jiꞌi̱ Ni. Ndiꞌya̱ nacui ̱Ni:
Tyuꞌutsuꞌ ma ̱ nde su ndiꞌi ̱ nguꞌ cuxi; ná

cuaꞌni tyaꞌama ̱ loꞌo nu nguꞌ cuxi biꞌ,
chaꞌ ná tyatí ̱ chaꞌ jiꞌi̱ ma ̱ loꞌo chaꞌ cuxi nu

ndyuꞌni nguꞌ biꞌ.
Liꞌ quiñi chaꞌ ꞌna loꞌoma ̱,
18 caca naꞌ Sti ma ̱;
juaꞌa̱ cuꞌma ̱ cacama ̱ sñiꞌnaꞌ,masinucunaꞌa̱,

masi nu quiꞌyu.
Juaꞌa̱ nacui̱ ycuiꞌ Ndyosi nu Xuꞌna ma ̱, nu

lcaa tsiyaꞌ ti cña nchca jiꞌi ̱Ni.

7
1 Cuꞌma̱ nguꞌ tyaꞌa na, nu ntsuꞌu tsa ty-

iquee naꞌ ñaꞌa̱ naꞌ jiꞌi̱ ma ̱, juaꞌa̱ laca chaꞌ
nu cua nda ycuiꞌ Ndyosi loꞌo na, chaꞌ nu
caca jiꞌna nde loo la. Biꞌ chaꞌ lacua, ntsuꞌu
chaꞌ cuaꞌni tye na jiꞌi ̱ lcaa chaꞌ cuxi nu ntiꞌ
cuaꞌni ñuꞌu̱ jiꞌi̱ cresiya jiꞌna, jiꞌi̱ tyucui ñaꞌa̱
na. Loꞌo juaꞌa̱ lye tsa cuaꞌni na cña chaꞌ caca
na ñati ̱ jiꞌi ̱ ycuiꞌNi; na laca nu cuaꞌni na nde
chalyuu, cuaꞌni na jiꞌi̱ ñiꞌya̱ ntiꞌ si cua ndu̱
ycuiꞌNdyosi ñaꞌa̱ Ni jiꞌna.

Nguxtyanu nguꞌ chaꞌ cuxi nu cua nguaꞌni
nguꞌ

2 Cuaꞌni choꞌo tyiquee ma ̱ ñaꞌa̱ ma ̱ jiꞌi̱ ya
lacua. Ni sca quiyaꞌ ná nguaꞌni ya chaꞌ cuxi
loꞌo cuꞌma̱, ni scaa cuꞌma ̱ ná nguaꞌni ñuꞌu̱ ya
chalyuu jiꞌi̱ ma ̱; ná ntsuꞌumala su nñiloꞌo ya
jiꞌi̱ ma̱, ni sca tyaꞌa ma ̱. 3Ná ntiꞌ naꞌ sta naꞌ
quiꞌya hichu ̱ꞌ ma ̱. Ndiꞌya̱ ntiꞌ naꞌ chcuiꞌ naꞌ
loꞌoma ̱, ñiꞌya ̱nunacui ̱naꞌ jiꞌi ̱ma ̱ tsubiꞌ: lcaa
tyempo ntsuꞌu tsa tyiquee naꞌ ñaꞌa̱ naꞌ jiꞌi̱
cuꞌma ̱; masi cua ngujuii na, masi ñaꞌa̱ ti tya
tyiqueeꞌ tyiꞌi̱ na chalyuu, pana ñaꞌa̱ ti stuꞌba
ntsuꞌu tyiquee naꞌ loꞌo cuꞌma ̱. 4Tsoꞌo tsa ntiꞌ
naꞌ loꞌo ndyiꞌu tiꞌ naꞌ jiꞌi ̱ cuꞌma ̱, la cuiꞌ juaꞌa̱
ntiꞌ naꞌ loꞌo nchcuiꞌ naꞌ chaꞌ jiꞌi̱ ma ̱ loꞌo xaꞌ
ñati.̱ Ñaꞌa̱ ti ndyaca tlyu tyiquee naꞌ, ñaꞌa̱ ti
chaa ti tiꞌ naꞌ ndiꞌi̱i ̱, masi cua ngua lcaa chaꞌ
tiꞌí biꞌ jiꞌi̱ ya.

5Tya loꞌo ndyalaa ya ca loyuu su cuentya
Macedonia re, ngaꞌaa ngujui tyempo chaꞌ
chcaꞌa̱ cñaꞌ ya tsiyaꞌ ti, chaꞌ lcua ti seꞌi ̱ tucui
tsa cña ndyacua jiꞌi̱ ya. Lcaa seꞌi ̱ su ndyaꞌa̱
ya nda tsa nguꞌ chaꞌ cusu ̱u̱ loꞌo ya, loꞌo juaꞌa̱
hasta ca neꞌ cresiya jiꞌi̱ ya ndyatí ̱ chaꞌ ntsi ̱i̱
ya. 6 Pana ycuiꞌ Ndyosi ni, nda la Ni juersa
jiꞌi̱ ñati ̱nu xñiꞌi ̱ ti tiꞌ ngaꞌa̱; biꞌ chaꞌ xaꞌ juersa
nda Ni jiꞌi̱ ya chaꞌ caca nguula la tyiquee ya,

xquiꞌya chaꞌ cua ndyalaa Tito ca nde. 7Loꞌo
juaꞌa̱ tsoꞌo tsa chaꞌnunda yu loꞌo ya cuentya
jiꞌi ̱ cña nu ndyuꞌni cuꞌma ̱; nacui ̱ yu chaꞌ cua
ntiꞌ tsa cuꞌma ̱ñaꞌa ̱ looma ̱ jiꞌi ̱yachacaquiyaꞌ,
loꞌo juaꞌa̱ nacui ̱ yu chaꞌ ntyujuꞌu ti tiꞌ ma ̱
ndiꞌi ̱ ma ̱ xquiꞌya chaꞌ cuxi nu ngua jiꞌi ̱ ma ̱
tya liꞌ, nacui ̱ yu chaꞌngaꞌaa ndiya tiꞌma ̱ chaꞌ
cuxi nu nchcuiꞌ nguꞌ ꞌna tsubiꞌ la. Xquiꞌya
lcaa chaꞌ biꞌ, chaa la tiꞌ naꞌ ndiꞌi̱ naꞌ juani.

8 Chañi chaꞌ ndube tiꞌ naꞌ chaꞌ ngua xñiꞌi̱
xi tiꞌ ma ̱ xquiꞌya quityi nu nguscua naꞌ tya
liꞌ, pana ná ntyujuꞌu tiꞌ naꞌ; ná tyaꞌa̱chu ̱ꞌ naꞌ
jiꞌi ̱ chaꞌ nu cua nguscua naꞌ liꞌ, masi ntsuꞌu
tsa̱ nu ntyujuꞌu tiꞌ naꞌ chaꞌ nguscua naꞌ chaꞌ
biꞌ. Jlo tiꞌ naꞌ chaꞌ ngua xñiꞌi̱ tiꞌma ̱ nquichaꞌ,
pana xtyiꞌi ti ngualo chaꞌ biꞌ. 9Nu juani tsoꞌo
tsantsuꞌu tyiqueenaꞌ chaꞌ cuandaquiyaꞌma ̱
chaꞌ biꞌ, chaꞌ cua ngua xñiꞌi ̱ xi tiꞌ ma ̱, loꞌo liꞌ
nguxtyanu ma ̱ chaꞌ cuxi nu nguaꞌni ma ̱ tya
liꞌ. Ngua xñiꞌi̱ tiꞌma ̱ tuꞌni, pana ngua tiꞌ ycuiꞌ
Ndyosi chaꞌ caca tsoꞌo jiꞌi̱ ma ̱ loꞌo cua ndye
chaꞌ, biꞌ chaꞌ siꞌi na cua ngunuꞌu̱ tyiqueema ̱
juani xquiꞌya chaꞌ ngua tyaala naꞌ jiꞌi̱ ma ̱ liꞌ.
10 Nu loꞌo ndube tiꞌ na jiꞌi̱ ycuiꞌ Ndyosi laja
loꞌo ngaꞌa̱ na xñiꞌi ̱ tiꞌ na, liꞌ caja ñiꞌya̱ xtyanu
na jiꞌi̱ chaꞌ cuxi nu ndyuꞌni na; clyaá na jiꞌi̱
nu cuxi liꞌ, ngaꞌaa ntsuꞌu chaꞌ culacua tsa tiꞌ
na liꞌ. Pana ñati ̱nu xñiꞌi̱ xi tiꞌ, nu ná ndube
tiꞌ jiꞌi̱ ycuiꞌ Ndyosi ni, ná ntajaꞌa̱ ñati ̱ biꞌ ca
tyujuꞌu tiꞌ jiꞌi ̱ quiꞌya nu ntsuꞌu jiꞌi ̱; chcunaꞌ
chalyuu jiꞌi̱ nguꞌ biꞌ juaꞌa̱ ti liꞌ. 11 Culacua
xi tiꞌ ma ̱ ñiꞌya̱ ndyaca jiꞌi ̱ ma̱ juani, tya loꞌo
nguaꞌni naꞌ chaꞌ ngua xñiꞌi ̱ tiꞌ ma ̱ nu ngua
liꞌ: tyucui tyiquee ma ̱ nclyacua tiꞌma ̱ juani,
chaꞌ cua ntiꞌ tsa ma ̱ juani chaꞌ tyuꞌu lubii
ma ̱ jiꞌi̱ chaꞌ biꞌ; tsa claꞌbe ngua ñasiꞌ̱ ma ̱, tsa
claꞌbe ti ndyutsi ̱i̱ ma ̱, pana ndyiꞌu tsa tiꞌma ̱
jnaꞌ liꞌ, ñaꞌa̱ cuayáꞌ nu lye tsa ngua tiꞌ ma ̱
chaꞌ ñaꞌa̱ loo ma ̱ ꞌna chaca quiyaꞌ; yala ti
ngua tiꞌ ma ̱ chcubeꞌ ma ̱ jiꞌi̱ yu nu nguaꞌni
chaꞌ cuxi biꞌ. Juaꞌa̱ nchca cuayáꞌ tiꞌ ya chaꞌ
ngaꞌaa ndyanu yabeꞌ jiꞌi ̱ ma ̱ xquiꞌya chaꞌ
cuxibiꞌ. 12Biꞌ chaꞌ lacanguscuanaꞌnuquityi
biꞌ; siꞌi na ngulacua tsa tiꞌ naꞌ xquiꞌya yu nu
nguaꞌni chaꞌ cuxi biꞌ, ni siꞌi na ngulacua tsa
tiꞌ naꞌ xquiꞌya nguꞌ nu ngua cuxi jiꞌi̱. Ngua
tiꞌ naꞌ chaꞌ culacua tsoꞌo tiꞌ ma ̱ jiꞌi ̱ chaꞌ nu
cuanchcuiꞌya loꞌoma ̱, ñiꞌya̱ laca sindu ̱ycuiꞌ
Ndyosi ñaꞌa̱ Ni jiꞌna; biꞌ chaꞌ nguscua naꞌ
quityi nu ndyaa slo ma ̱ biꞌ. 13 Loꞌo nu juani
tsoꞌo la ntiꞌ ya cuentya jiꞌi ̱ cuꞌma ̱.
Tsoꞌo ti ntiꞌ ycuiꞌ ya lacua; loꞌo juaꞌa̱ lye la

chaa tiꞌya juani chaꞌ cuanaꞌa̱ ya jiꞌi ̱Tito, chaꞌ
tsoꞌo tsa ngua tiꞌ yu. Ca taꞌa cuꞌma ̱ nguaꞌni
ma ̱ chaꞌ ti ̱ ti cresiya jiꞌi̱ yu ndyalaa yu juani.
14 Loꞌo tya ndiꞌi̱ yu ca slo naꞌ, cua ni naꞌ jiꞌi̱
yu chaꞌ tsoꞌo tsangusñima̱chaꞌ jiꞌi̱ Jesús, loꞌo
juaꞌa̱ chañi tsa chaꞌ biꞌ. La cuiꞌ juaꞌa̱ lcaa
quiyaꞌ loꞌo nchcuiꞌ ya, chañi tsa laca chaꞌ jiꞌi̱
Jesús nu nchcuiꞌ ya loꞌo ma ̱; loꞌo juaꞌa ̱ chañi
ngua chaꞌ nu ni naꞌ jiꞌi ̱ Tito, chaꞌ tsoꞌo ti ntiꞌ
ycuiꞌ ya ñaꞌa ̱ ya jiꞌi ̱ ma ̱. 15 Tya cuayáꞌ nu

tsoꞌo la ntsuꞌu tyiquee Tito ñaꞌa̱ yu jiꞌi ̱ ma ̱
juani, nu loꞌondyiꞌu tiꞌ yu jiꞌi̱ lcaa cuꞌma ̱ chaꞌ
cua ndaquiyaꞌ tsa ma ̱ jiꞌi ̱ lcaa chaꞌ nu cua
nacui ̱ yu jiꞌi ̱ ma ̱; naꞌa ̱ yu chaꞌ ndube tsa tiꞌ
ma ̱ xquiꞌya chaꞌ nu cua nda yu loꞌo ma ̱, loꞌo
juaꞌa̱ ná nguxtyacui ma ̱ xi xaꞌ la chaꞌ loꞌo yu
liꞌ. 16 Loꞌo juaꞌa̱ naꞌ, tsoꞌo tsa ntiꞌ naꞌ juani
chaꞌ taca tyiꞌu tiꞌ naꞌ jiꞌi̱ cuꞌma ̱ juaꞌa ̱.

8
Nda nguꞌ cñi chaꞌ caca msta̱ cuentya jiꞌi ̱

Cristo
1-2 Cuꞌma ̱ tyaꞌa ngusñi na chaꞌ jiꞌi ̱ Cristo,

juani ta naꞌ sca chaꞌ loꞌo ma̱ cuentya jiꞌi̱ la
cuiꞌ nguꞌ tyaꞌa na, nu ñati ̱ jiꞌi ̱ Cristo nu ndiꞌi ̱
ca loyuu Macedonia. Tsoꞌo tsa ngua tiꞌ ca
taꞌa nguꞌ nu ndiꞌi ̱ tyu ̱u̱ quichi ̱ su cuentya
Macedonia biꞌ; cua tlyu tsamsta ̱ nu nguxtiꞌi ̱
nguꞌbiꞌ, ñiꞌya ̱ laca si na culiyaꞌ tsanguꞌ. Masi
lye tsa ngua tiꞌ nguꞌ biꞌ xquiꞌya chaꞌ tiꞌí nu
cua ndyacua jiꞌi̱ nguꞌ, pana ñaꞌa̱ ti tsoꞌo tsa
ntsuꞌu tyiquee nguꞌ liꞌ. Loꞌo juaꞌa̱ ngua jiꞌi ̱
nguꞌ nda nguꞌ msta ̱ biꞌ xquiꞌya chaꞌ quiñaꞌa ̱
tsa chaꞌ tsoꞌo nguaꞌni ycuiꞌ Ndyosi loꞌo nguꞌ
juaꞌa̱ ti, juaꞌa̱ ngulacua tiꞌ nguꞌ biꞌ. 3 Chañi
tsa chaꞌnu tanaꞌ loꞌoma ̱ cuentya jiꞌi̱ nguꞌbiꞌ:
Chaꞌ tsoꞌo ti tyiquee nguꞌ biꞌ ni, cua nda nguꞌ
lcaañaꞌa̱ nungujui ti xi jiꞌi ̱nguꞌ; loꞌo juaꞌa̱ tya
quiñaꞌa̱ la cñindanguꞌ, masi ná ndyuꞌu scua
cñi nu ndyanu jiꞌi̱ nguꞌ. 4Hasta ngüijña nguꞌ
chacuayáꞌ jiꞌi ̱ ya chaꞌ ta nguꞌ msta ̱ biꞌ, chaꞌ
xtyucua nguꞌ jiꞌi̱ xaꞌ la tyaꞌa ñati,̱ nguꞌnu cua
ngusñi chaꞌ jiꞌi̱ Jesús ca xaꞌ quichi ̱ su ntsuꞌu
tsa na nu lyiji jiꞌi ̱ nguꞌ. 5 Ni ná ngulacua
tiꞌ ya chaꞌ ta nguꞌ juaꞌa̱. Tya clyo ntajaꞌa ̱
nguꞌ tyucui tyiquee nguꞌ chaꞌ cuaꞌni nguꞌ
ñiꞌya ̱ nu ntiꞌ ycuiꞌ Ndyosi; loꞌo liꞌ nacui ̱ nguꞌ
chaꞌ cuaꞌni nguꞌ ñiꞌya ̱ nu ntiꞌ ya chaꞌ cuaꞌni
nguꞌ chacuayáꞌ jiꞌi ̱ ycuiꞌ Ndyosi. 6 Biꞌ chaꞌ
cua nchcuiꞌ ya loꞌo yu Tito biꞌ, chaꞌ cuaꞌni
lyiji yu chaꞌ xtiꞌi ̱ yu msta ̱ nu nda cuꞌma ̱ chaꞌ
tsoꞌontsuꞌu tyiqueema ̱, chaꞌ tya tsubiꞌ la cua
nguxana nxtiꞌi ̱ yu msta ̱ biꞌ. 7 Nu cuꞌma ̱ ni,
tsoꞌo tsa jlya tiꞌma ̱ jiꞌi̱ ycuiꞌNdyosi, tsoꞌo tsa
nchca jiꞌi̱ ma̱ culuꞌuma ̱ chaꞌ jiꞌi̱ ycuiꞌNdyosi
jiꞌi ̱ xaꞌñati,̱ tsoꞌo tsa nchca cuayáꞌ tiꞌma ̱ñiꞌya ̱
ndyuꞌu sca chaꞌ; na cua ntiꞌ tsa ma ̱ xtyucua
ma ̱ jiꞌi ̱ nguꞌ, la cuiꞌ juaꞌa ̱ ntsuꞌu tsa tyiquee
ma ̱ ñaꞌa̱ ma̱ jiꞌi̱ ya. Nchca tsa jiꞌi̱ ma ̱ cuentya
jiꞌi ̱ lcaa cña, ntiꞌ ya; biꞌ chaꞌ nclyacua tiꞌ ya
chaꞌ ná tyiqueeꞌ yala tsa cuaꞌni ma ̱ chaꞌ xtiꞌi ̱
ma ̱ cñi biꞌ.

8 Siꞌi na nclyo naꞌ cña jiꞌi̱ ma ̱ re; nu loꞌo
ñaꞌa̱ ma ̱ jiꞌi̱ xaꞌ la nguꞌ tyaꞌa na, chaꞌ ntiꞌ tsa
nguꞌ xtyucua nguꞌ jiꞌi ̱ tyaꞌa ñati ̱ jiꞌi̱ Cristo, liꞌ
taca cuaꞌni cuayáꞌma ̱ jiꞌi ̱ycuiꞌ cama ̱ si chañi
ca chaꞌ ntsuꞌu tyiquee ma ̱ ñaꞌa ̱ma ̱ jiꞌi ̱ la cuiꞌ
nguꞌ tyaꞌa ma ̱. 9 Cua jlo tiꞌ ma ̱ ñiꞌya̱ nduꞌni
Jesucristo nu Xuꞌna na, chaꞌ xcuiꞌ tsoꞌo tsa
nduꞌni Ni loꞌo ñati.̱ Lcaa na cua ntsuꞌu jiꞌi ̱Ni,
pana cua ntajaꞌa̱ Ni ngua Ni sca ñati ̱ ti, ñiꞌya ̱

ntiꞌ sca ñati ̱ tiꞌi nu ná sca na ntsuꞌu jiꞌi ̱ tsiyaꞌ
ti. Xquiꞌya cuꞌma ̱, biꞌ chaꞌ nguaꞌni Ni juaꞌa̱,
chaꞌ tiyaꞌ la liꞌ taca caja lcaa na nu ntsuꞌu jiꞌi ̱
ycuiꞌNi jiꞌi̱ ma ̱.

10 Ndiꞌya̱ ntiꞌ naꞌ, tsoꞌo la si cuaꞌni ma ̱
chaꞌ xcua seꞌi̱ cña biꞌ lacua, chaꞌ tya yija ̱ na
ndyuꞌni ma ̱ jiꞌi̱. Siꞌi la xña cuaꞌni ti ma ̱ jiꞌi̱;
pana xquiꞌya chaꞌ ndiya tiꞌ ma ̱ nduꞌni ma ̱
juaꞌa̱, biꞌ chaꞌ ta ma ̱msta ̱ biꞌ. 11La cuiꞌ juaꞌa̱
cuaꞌni ma ̱ cña biꞌ, ñaꞌa̱ cuayáꞌ nu xcua seꞌi ̱
cñabiꞌ. Tsoꞌo tsangua tiꞌma ̱nu loꞌonguxana
cña biꞌ, loꞌo juaꞌa̱ tsoꞌo si tyucui tyiquee ma ̱
cuaꞌni lyiji ma ̱ jiꞌi̱, tsa ñaꞌa̱ cuayáꞌ chaꞌ tsoꞌo
nu ntsuꞌu jiꞌi ̱ scaa ma ̱ ta ma̱ msta ̱ biꞌ. 12 Si
chañi chaꞌ ntsuꞌu tyiquee nguꞌ ta nguꞌ tsa
ñaꞌa̱ nu ntsuꞌu xi jiꞌi̱ nguꞌ, tsoꞌo ti xñi ycuiꞌ
Ndyosimsta ̱ biꞌ jiꞌi ̱ nguꞌ, ñiꞌya̱ nu nchca ti jiꞌi ̱
nguꞌ liꞌ; ná ntiꞌ Ni chaꞌ ta nguꞌmsta ̱ si ná sca
na ntsuꞌu jiꞌi ̱ nguꞌ.

13 Ná ntiꞌ naꞌ chaꞌ lyiji tsa na jiꞌi ̱ ma ̱ laja
loꞌo tama ̱ cñi, chaꞌ caja nanu lyiji jiꞌi̱ nguꞌ tiꞌi
tyaꞌa na. 14Laca chaꞌ cua ngujui xi chaꞌ tsoꞌo
jiꞌi̱ ma ̱ juani ti, biꞌ chaꞌ ntsuꞌu ñiꞌya ̱ nu taca
xtyucua ma ̱ jiꞌi̱ xaꞌ la nguꞌ tyaꞌa na nu lyiji
tsa chaꞌ jiꞌi̱. Nde loo la liꞌ, si lyiji ñiꞌya ̱nu tyiji ̱
yuꞌu jiꞌi̱ ma ̱ chalyuu, ná tyiqueeꞌ loꞌo nguꞌ
biꞌ taca xtyucua nguꞌ jiꞌi ̱ cuꞌma ̱ liꞌ, chaꞌ juaꞌa̱
caca stuꞌba chaꞌ jiꞌi ̱ ma ̱ loꞌo xaꞌ la nguꞌ tyaꞌa
ngusñi na chaꞌ jiꞌi̱ ycuiꞌ Ndyosi. 15 La cuiꞌ
juaꞌa̱ nscua lo quityi jiꞌi̱ ycuiꞌNdyosi. Ndiꞌya ̱
nacui ̱: “Masi nteje tacui cuayáꞌ nguxutiꞌi ̱
nguꞌna cacunguꞌ, ngaꞌaantyucua la jiꞌi̱ nguꞌ
tsiyaꞌ ti liꞌ; loꞌonunguꞌnunguxutiꞌi̱ xti ti chaꞌ
biꞌ, ngaꞌaa lyiji jiꞌi ̱ nguꞌ tsiyaꞌ ti loꞌo cua ndye
chaꞌ liꞌ”.

Sca chaꞌ cuentya jiꞌi ̱ Tito loꞌo tyaꞌa ndyaꞌa ̱
yu

16Tsoꞌo tsa ntiꞌ ya loꞌo nchcuiꞌ ya loꞌo ycuiꞌ
Ndyosi, chaꞌ nu Tito, tyaꞌa ndyaꞌa̱ ya cña biꞌ
ni, ntiꞌ tsa yuxtyucuayu jiꞌi ̱ma̱. Stuꞌba ti ntiꞌ
yu loꞌonaꞌ chaꞌxtyucuaya jiꞌi ̱ cuꞌma ̱. 17Tsoꞌo
tsa ntsuꞌu tyiquee yu nguaꞌni yu cña nu cua
ni naꞌ jiꞌi̱ yu; loꞌo juani ntiꞌ tsa yu xtyucua yu
jiꞌi̱ ma ̱, biꞌ chaꞌ tsaa yu tsaa naꞌa̱ yu jiꞌi ̱ cuꞌma ̱
chaca quiyaꞌ, chaꞌ jiꞌi̱ ti yu.

18Loꞌo yu ta ya chaca yu tyaꞌa ntsuꞌu chaꞌ
jiꞌna loꞌo Cristo, chaꞌ ca̱a ̱ loꞌo Tito jiꞌi ̱ yu ca
slo ma ̱. Cua laca ndyuloo ma ̱ jiꞌi̱ yu biꞌ,
chaꞌ tsoꞌo tsa nchcuiꞌ nguꞌ jiꞌi̱ yu macala su
ndyuꞌu tiꞌi ̱ nguꞌ cuentya jiꞌi̱ Cristo, chaꞌ tsoꞌo
tsa nda yu chaꞌ jiꞌi ̱ Cristo loꞌo nguꞌ. 19 La
cuiꞌ juaꞌa̱ nuñati ̱jiꞌi̱ Cristo nundyuꞌu tiꞌi̱ lcaa
quichi ̱ cua ngusubi nguꞌ jiꞌi ̱ yu tyaꞌa na biꞌ,
chaꞌ tyaꞌa̱ yu loꞌo ya, chaꞌ xtyucua yu jiꞌi ̱ ya
loꞌo ndyuꞌni ya cña chaꞌ xtiꞌi̱ ya msta̱ nu nda
nguꞌ. Ndyuꞌniyacñabiꞌ cuentya jiꞌi̱ nuXuꞌna
na, chaꞌ juaꞌa̱ taca cuaꞌni chi ̱ ya loo Ni; loꞌo
juaꞌa̱ ntiꞌ ya chaꞌ yala ti cuaꞌni ma ̱ cña biꞌ,
xquiꞌya chaꞌ ndiya tiꞌ ma ̱ nduꞌni ma ̱ juaꞌa̱.
20 Liꞌ ná taca chcuiꞌ nguꞌ jiꞌi̱ ya xquiꞌya chaꞌ
cua nxtiꞌi̱ ya cñi nu nda ma ̱ chaꞌ xlyaꞌbe ti

biꞌ. 21Ndube tiꞌ ya jiꞌi ̱ ycuiꞌ nu Xuꞌna na, loꞌo
juaꞌa̱ ndube tiꞌyañiꞌya ̱nuchcuiꞌñati;̱ biꞌ chaꞌ
ntiꞌyachaꞌxcuiꞌ lubii ti cuaꞌniya lcaa cñabiꞌ.

22 Loꞌo juaꞌa̱ tya nda ya chaca yu tyaꞌa
ntsuꞌu chaꞌ jiꞌna loꞌo Cristo chaꞌ stuꞌba ti ca ̱a̱
yu loꞌo nu xaꞌ ñati ̱nguꞌ tyaꞌa na biꞌ. Quiñaꞌa̱
tsa cña cua nguaꞌni yu cuentya jiꞌi̱ nu Xuꞌna
na, biꞌ chaꞌ jlo ti ya chaꞌ ndiya tiꞌ yu cuaꞌni
yu cña loꞌo na. Masi juani tyaca̱ꞌ tyijyuꞌ chaꞌ
ndyiꞌu tsa tiꞌ yu jiꞌi̱ ma ̱. 23 Biꞌ chaꞌ juani si
xcuane nguꞌ jiꞌi̱ ma ̱ ni cña laca ndyaꞌa̱ Tito,
ndiꞌya̱ ñacui ̱ma ̱ jiꞌi̱ nguꞌ: Tyaꞌandyaꞌa̱ na cña
laca yu re. Loꞌo juaꞌa̱ xacui ̱ma ̱ chaꞌ jiꞌi ̱ nguꞌ
chaꞌ stuꞌba ndyuꞌni yu cña loꞌo cua cuentya
jiꞌi̱ cuꞌma ̱. La cuiꞌ juaꞌa ̱ si xcuanenguꞌ jiꞌi̱ma̱,
ni cña laca nu ndyaꞌa ̱ xaꞌ la tyaꞌa ndyaꞌa̱ Tito
biꞌ, ndiꞌya̱ xacui̱ ma ̱ chaꞌ jiꞌi ̱ nguꞌ liꞌ: Ndyaꞌa̱
nguꞌbiꞌ cuentya jiꞌi ̱ lcaa latyanguꞌxaꞌquichi ̱
nu ndyuꞌni tlyu jiꞌi̱ Cristo, chaꞌ nduꞌni chi ̱
nguꞌ looCristo. 24Biꞌ chaꞌ chcuiꞌ tsoꞌoma ̱ loꞌo
nguꞌ biꞌ lacua, chaꞌ ca cuayáꞌ tiꞌ xaꞌ la nguꞌ
tyaꞌa na chaꞌ chañi chaꞌ ntsuꞌu tyiquee ma ̱
ñaꞌa̱ ma ̱ jiꞌi ̱ Tito loꞌo tyaꞌa ndyaꞌa̱ yu. Loꞌo
juaꞌa̱ tsoꞌo tsa ntiꞌ ya loꞌo ñaꞌa̱ ya ñiꞌya̱ nu
ndyuꞌni ma ̱ loꞌo nguꞌ biꞌ. Ca tiyaꞌ la liꞌ caja
chaꞌbiꞌ jiꞌi̱ lcaa tajuñati ̱nucuentya jiꞌi ̱Cristo
biꞌ.

9
Msta̱nundama ̱chaꞌxtyucua jiꞌi ̱ tyaꞌañati ̱

ma ̱
1 Ngaꞌaa ntiꞌ chaꞌ chcuiꞌ la naꞌ loꞌo cuꞌma ̱

cuentya jiꞌi ̱ msta ̱ nu nxtiꞌi ̱ ma ̱ chaꞌ xtyucua
jiꞌi̱ nguꞌ tyaꞌa ma ̱ nu ntsuꞌu chaꞌ jiꞌi ̱ loꞌo
Cristo, 2 chaꞌ cua jlo tiꞌ naꞌ chaꞌ tsoꞌo ti ntiꞌ
ma ̱ ñaꞌa ̱ma ̱ jiꞌi̱ nguꞌ. Luꞌba ti nchcuiꞌ naꞌ loꞌo
nguꞌ ca tyi re, ca loyuu su cuentya Mace-
donia re, chaꞌ tsoꞌo tsa ndyuꞌni ma ̱, cuꞌma ̱
nguꞌ ca tyi nde loyuu su cuentya Acaya biꞌ;
ni naꞌ jiꞌi ̱ nguꞌ chaꞌ yala tsa tiꞌ cuꞌma̱, chaꞌ
tya yija̱ na nguaꞌni cña tiꞌ ma ̱ chaꞌ xtiꞌi̱ ma ̱
msta ̱ biꞌ. Loꞌo nu nguꞌMacedonia re ni, cua
ngua chaa la tiꞌ tyiquee nguꞌ loꞌo naꞌa ̱ nguꞌ
chaꞌ yala tsa ndyuꞌni ma ̱ cña. 3 Masi juaꞌa̱
ñaꞌa̱ ti tya ta naꞌ jiꞌi ̱ nguꞌ tyaꞌa na biꞌ, chaꞌ ca ̱a̱
nguꞌ ca slo ma ̱. Liꞌ taca cuaꞌni ma ̱ tsa ñaꞌa̱
nu cua nacui̱ naꞌ jiꞌi̱ nguꞌ chaꞌ nduꞌni ma̱,
siꞌi chaꞌ laja ti nchcuiꞌ naꞌ jiꞌi ̱ ma ̱ lacua. Biꞌ
chaꞌ cuaꞌnima ̱ chaꞌxtiꞌi̱ma ̱msta ̱biꞌ, chaꞌ cua
laca ti nguscua seꞌi̱ chaꞌ biꞌ nu loꞌo ca ̱a̱ naꞌ.
4Ná jlo tiꞌ naꞌ si loꞌo xi tyaꞌa na nu laca nguꞌ
Macedonia re ca ̱a̱ naꞌ liꞌ. ¿Ñiꞌya̱ cuaꞌni na
liꞌ, si ñaꞌa̱ nguꞌ chaꞌ ná nguaꞌni yala ma ̱? Ca
tyujuꞌu tsa tiꞌ ya liꞌ, chaꞌ cua nchcuiꞌ ya loꞌo
nguꞌ chaꞌ tsoꞌo tsa nduꞌni ma ̱; juaꞌa̱ cuꞌma ̱
caca tyujuꞌu tiꞌ ma ̱ liꞌ. 5 Biꞌ chaꞌ cua nchcuiꞌ
naꞌ loꞌo nguꞌ tyaꞌa na re, chaꞌ tsaa nguꞌ nde
loo la que naꞌ, chaꞌ xtyucua nguꞌ jiꞌi̱ ma ̱ chaꞌ
cuaꞌni choꞌoma ̱msta ̱, ñiꞌya ̱ nu nacui̱ ma ̱ ꞌna
chaꞌ ta ma ̱; cua laca nscua seꞌi ̱ ti chaꞌ biꞌ loꞌo
ca̱a̱ naꞌ liꞌ. Juaꞌa̱ laca biꞌ sca cña tsoꞌo nu

nguaꞌni ma ̱ xquiꞌya chaꞌ ndiya tiꞌma ̱ nduꞌni
ma ̱ jiꞌi ̱, siꞌi sca cña nu ndatsaa tsa ya jiꞌi̱ ma ̱
laca nu nguaꞌni ma ̱ liꞌ.

6 Tyiꞌu tiꞌ ma ̱ ñiꞌya ̱ ndyaca loꞌo ntyaa na
na cuiñii. Si xti ti siꞌyu na cuiñii biꞌ cataa
na, xti ti chaꞌ tsoꞌo tyuꞌu jiꞌna liꞌ; pana si
quiñaꞌa̱ siꞌyu cataa na, quiñaꞌa̱ la chaꞌ tsoꞌo
tyuꞌu liꞌ. 7La cuiꞌ juaꞌa̱ loꞌo ta na cñi xlyaꞌbe
ti, ngaꞌa̱ chaꞌ quiñi tiꞌ na ni tsa lo ta scaa na.
Ná tsoꞌo si chaꞌ cuiñi ti na ta na jiꞌi ̱, la cuiꞌ ti
ná tsoꞌo si chaꞌ juersa ti ta na jiꞌi̱; ndiya la
tiꞌ ycuiꞌ Ndyosi si tsoꞌo ntsuꞌu tyiquee na ta
na jiꞌi ̱. 8 Taca xtyucua ycuiꞌ Ndyosi jiꞌi̱ ma ̱
loꞌo quiñaꞌa̱ tsa chaꞌ, loꞌo liꞌ tyuꞌu scua jiꞌi ̱ma ̱
lcaa chaꞌ nu lyiji jiꞌi̱ ma ̱; loꞌo juaꞌa̱ tya caja la
ñiꞌya ̱ xtyucuama ̱ jiꞌi̱ xaꞌ ñati ̱ loꞌo cua ñaꞌa̱ ca
cña tsoꞌo. 9Ndiꞌya̱ nchcuiꞌ chaꞌ nu nscua lo
quityi cusuꞌ:
Sca ñati ̱nu ndaquiyaꞌ tsoꞌo jiꞌi ̱ ycuiꞌ Ndyosi,

quiñaꞌa̱ tsa chaꞌ xlyaꞌbe nda yu jiꞌi̱
nguꞌ tiꞌi tyaꞌa yu;

biꞌ chaꞌ lcaa tyempo tyiꞌu tiꞌnguꞌ jiꞌi̱ cña tsoꞌo
nu nduꞌni yu.

10Nda ycuiꞌ Ndyosi na cuiñii cataa na, juaꞌa̱
nda Ni na cacu na; la cuiꞌ juaꞌa̱ ta Ni lcaa na
nu lyiji jiꞌi ̱ ma ̱ chaꞌ cuaꞌni ma̱ sca cña tsoꞌo
loꞌo ñati ̱ chalyuu. Loꞌo juaꞌa̱ xtyucua Ni jiꞌi̱
ma ̱ chaꞌ tyuꞌu scua chaꞌ tsoꞌonundyuꞌnima ̱,
chaꞌ xquiꞌya biꞌ caca tsoꞌo tyiquee ñati.̱ 11Biꞌ
chaꞌ juaꞌa̱ ndyaca, chaꞌ cua ndyiji lcaa na jiꞌi̱
ma ̱, ñaꞌa̱ cuayáꞌ taca ta ma ̱ chaꞌ xlyaꞌbe jiꞌi̱
xaꞌ ñati.̱ Loꞌo cua ndye, liꞌ tsoꞌo tsa tya nguꞌ
xlyaꞌbe jiꞌi̱ ycuiꞌNdyosi xquiꞌyamsta ̱ nu cua
nda ma ̱, nu tsaa loꞌo ya jiꞌi̱ chaꞌ tyalaa ca su
ndiꞌi ̱ nguꞌ tiꞌi biꞌ. 12 Nu loꞌo nda ma ̱ na nu
xtyucua jiꞌi ̱ nguꞌ tyaꞌa na ni, liꞌ caja na nu
lyiji chaꞌ tyiji̱ yuꞌu jiꞌi̱ nguꞌ biꞌ chalyuu; juaꞌa̱
tsoꞌo tsa caca tyiquee nguꞌ biꞌ. Loꞌo chcuiꞌ
nguꞌ loꞌo ycuiꞌ Ndyosi, 13 cuaꞌni tlyu nguꞌ jiꞌi̱
ycuiꞌ Ndyosi liꞌ. Taca ñaꞌa̱ nguꞌ biꞌ jiꞌi̱ ma ̱,
chaꞌ chañi chaꞌ ndaquiyaꞌ ma ̱ jiꞌi̱ chaꞌ tsoꞌo
nu cua nda Cristo loꞌo ma ̱; ca cuayáꞌ tiꞌ nguꞌ
chaꞌ biꞌ loꞌo ñaꞌa̱ nguꞌ cña nu cua nguaꞌni
ma ̱ chaꞌ caja xlyaꞌbe jiꞌi̱ nguꞌ biꞌ. Cuaꞌni chi̱
nguꞌ loo ycuiꞌ Ndyosi liꞌ, xquiꞌya chaꞌ tsoꞌo
tsa nda ma ̱msta ̱ jiꞌi ̱ nguꞌ biꞌ, la cuiꞌ ñiꞌya̱ nu
ndama ̱ jiꞌi̱ lcaa ñati.̱ 14Liꞌ chcuiꞌ nguꞌ biꞌ loꞌo
ycuiꞌ Ndyosi cuentya jiꞌi̱ ma ̱, chaꞌ tsoꞌo tsa
ntsuꞌu tyiquee nguꞌ ñaꞌa̱ nguꞌ jiꞌi̱ ma ̱; tyiꞌu tiꞌ
nguꞌ chaꞌ quiñaꞌa̱ tsa chaꞌ tsoꞌo nduꞌni ycuiꞌ
Ndyosi loꞌo ñati ̱xquiꞌyamsta ̱nu cuandama ̱
jiꞌi ̱ nguꞌ biꞌ. 15Tsoꞌo tsa laca si tya na xlyaꞌbe
jiꞌi ̱ ycuiꞌNdyosi lacua, chaꞌ tlyu tsa chaꞌ tsoꞌo
laca nu cua nda Ni jiꞌna, ni ngaꞌaa nchca ca
cuayáꞌ tiꞌ na chaꞌ biꞌ.

10
Ycuiꞌ Ndyosi nda chacuayáꞌ macala su

cuaꞌni Pablo cña
1 Pablo laca naꞌ nu nchcuiꞌ naꞌ loꞌo cuꞌma ̱

juani; tyuꞌu chaꞌ clyu tiꞌ jiꞌi̱ ma ̱, masi chcuiꞌ

liñinaꞌ loꞌoma ̱. Nacui ̱nguꞌ chaꞌntsi̱i̱ naꞌ loꞌo
nchcuiꞌ naꞌ loꞌo ma ̱ nu loꞌo ndiꞌi ̱ naꞌ slo ma ̱,
pana tyaala tsa nduꞌni naꞌ loꞌo ma ̱ nu loꞌo
ngaꞌa̱ naꞌ tyijyuꞌ; juaꞌa̱ chaꞌ nda nguꞌ. Tyiꞌu
tiꞌ ma ̱ lacua, chaꞌ xcuiꞌ tsoꞌo ti ntiꞌ Cristo
loꞌo ñaꞌa̱ Ni jiꞌna. 2 Nu juani tyaꞌna nchcuiꞌ
naꞌ loꞌo ma ̱, chaꞌ ná cuaꞌni lye ma ̱ loꞌo naꞌ,
chaꞌ juaꞌa ̱ ná cuaꞌni tyaala naꞌ loꞌoma ̱ chaca
quiyaꞌ loꞌo tyalaa naꞌ ca su ndiꞌi ̱ ma ̱. Taca
cuaꞌni tyaala naꞌ loꞌo ñati ̱ tuꞌni, ñati ̱nu cua
nñiloꞌo jiꞌi̱ ma ̱ chaꞌ cuxi tsa cña ndyuꞌni ya.
3 Chañi tsa chaꞌ laca na ñati ̱ chalyuu, pana
nándyuꞌni nangana jiꞌi ̱nguꞌñiꞌya̱ nunduꞌni
xaꞌ ñati;̱ 4 siꞌi na nxu ̱u̱ tyaꞌa na loꞌo nguꞌ cuxi
ñiꞌya ̱ nu nxu ̱u̱ tyaꞌa sca ñati ̱ chalyuu. Ycuiꞌ
Ndyosi ni, nchca tsa jiꞌi ̱Ni, biꞌ laca nu stuꞌba
ti nduꞌni cña loꞌo na chaꞌ taca tyiji ̱loo na jiꞌi ̱
lcaa chaꞌ cuxi nu nxu̱u̱ loꞌo na. 5Ntsuꞌu chaꞌ
tyiji ̱loo na jiꞌi ̱ lcaa chaꞌ cuiñi nu nchcuiꞌ nguꞌ
jiꞌi ̱Cristo; juaꞌa̱ ntsuꞌuchaꞌ tyiji̱loona jiꞌi̱ lcaa
chaꞌ cuxi nu tiji̱ꞌ tsa tiꞌ nguꞌ jiꞌi̱, nu ndacaꞌa
tsa jiꞌi̱ nguꞌ chaꞌ ná xñi nguꞌ chaꞌ jiꞌi ̱ ycuiꞌ
Ndyosi. Nu loꞌo cua nguxtyanu nguꞌ jiꞌi̱ lcaa
chaꞌ cuxi biꞌ, liꞌ taca cuaꞌni na chaꞌ taquiyaꞌ
nguꞌ jiꞌi̱ chaꞌ nu ntsuꞌu jiꞌi ̱ Cristo. 6 Biꞌ chaꞌ
loꞌo cuꞌma ̱ ni, ngaꞌa̱ chaꞌ taquiyaꞌ lyiji ma ̱
lcaa chaꞌ nu ntsuꞌu jiꞌi ̱ Cristo, chaꞌ tiyaꞌ la liꞌ
taca culoꞌo ya jiꞌi ̱ nu xaꞌ la ñati ̱nu ná ntajaꞌa ̱
taquiyaꞌ jiꞌi ̱ chaꞌ biꞌ tsiyaꞌ ti.

7Na la xña nchcuiꞌ ti ma ̱ jiꞌi̱ ya. Pana tsoꞌo
la si culacua xi tiꞌma ̱ ñiꞌya̱ ndyuꞌu scaa chaꞌ
nu liñi ca; nu ñati ̱ nu ntiꞌ chaꞌ cuentya jiꞌi ̱
Cristo laca nguꞌ biꞌ ni, nduꞌni chaꞌ culacua
tsoꞌo la xi tiꞌ nguꞌ biꞌ, chaꞌ caca cuayáꞌ tiꞌ
nguꞌ liꞌ, chaꞌ loꞌo cuare laca ya cuentya jiꞌi ̱
Cristo. 8Cua nchcuiꞌ tsa naꞌ loꞌoma ̱ chaꞌ cua
nda ycuiꞌ nu Xuꞌna na chacuayáꞌ jiꞌi̱ ya, nu
loꞌo ndyaꞌa̱ ya slo cuꞌma ̱; loꞌo juaꞌa̱ ná nchca
tyujuꞌu tiꞌ naꞌmasi nchcuiꞌ naꞌ juaꞌa̱ loꞌoma ̱.
Cua loꞌo chacuayáꞌ jiꞌi̱ ycuiꞌ Ndyosi ndyaꞌa ̱
ya, chaꞌ taca tyatí̱ la tiꞌ tyiquee ma̱ chaꞌ jiꞌi ̱
Ni; siꞌi na cuaꞌni ñuꞌu̱ lyiji ya jiꞌi̱ ma ̱. 9Ná ntiꞌ
naꞌ chaꞌ ñacui ̱ma ̱ chaꞌ na nchcutsi ̱i̱ ti naꞌ jiꞌi ̱
ma ̱ loꞌo quityi nu nscua naꞌ chaꞌ ya̱a̱ slo ma ̱.
10Nacui̱ nguꞌ: Tonu tsa chaꞌnundanuPablo
biꞌ, tyaala tsa nduꞌni yu loꞌo na, nu loꞌo ndiꞌi ̱
yu tyijyuꞌ. Nda yu chaꞌ nu lijya ̱ ca slo na,
nacui ̱ nguꞌ jiꞌi̱ ma ̱, pana ná nchca culo tsoꞌo
yu cña jiꞌna nu loꞌo ndiꞌi̱ yu slo na; ná nduna
na tsiyaꞌ ti chaꞌ nu nda yu liꞌ, nacui ̱ nguꞌ biꞌ
liꞌ. 11 Tsoꞌo si caca cuayáꞌ tiꞌ nguꞌ biꞌ lacua,
chaꞌ sca ti cuayáꞌ ndyuꞌu chaꞌ nu nscua ya lo
quityi nu loꞌongaꞌa̱ ya tyijyuꞌ, la cuiꞌñiꞌya̱ nu
cuaꞌni ya loꞌoma ̱ nu loꞌo tyiꞌi̱ ya ca slo ma ̱.

12 Siꞌi na caca stuꞌba chaꞌ jiꞌi̱ ya loꞌo ñati ̱
biꞌ, ntiꞌ ya; tyixi tsa nduꞌni nguꞌ biꞌ loꞌo tyaꞌa
nguꞌ, tonto tsa nguꞌ biꞌ. Na ñaꞌa̱ cuayáꞌ nguꞌ
biꞌ jiꞌi̱ ycuiꞌ ca nguꞌ, biꞌ chaꞌ ntiꞌ nguꞌ chaꞌ
tsoꞌo tsa ndyuꞌni ycuiꞌ nguꞌ. 13 Pana nu
cuare ni, ná ntiꞌ ya chaꞌ chcuiꞌ tsoꞌo ti nguꞌ
jiꞌi ̱ ya cuentya jiꞌi̱ sca cña nu cua nguaꞌni
xaꞌ ñati;̱ tsoꞌo masi chcuiꞌ nguꞌ jiꞌi̱ cña nu



2 CORINTIOS 10:14 263 2 CORINTIOS 11:15

ndyuꞌniycuiꞌ caya, chaꞌycuiꞌNdyosi lacanu
nda chacuayáꞌ macala su ngaꞌa̱ chaꞌ cuaꞌni
scaa ya cña. Loꞌo juaꞌa ̱ nda Ni chacuayáꞌ
chaꞌ ndyalaa ya ca slo cuꞌma ̱, nguꞌ Corinto.
14Biꞌ chaꞌ lacua, cua loꞌo chacuayáꞌ jiꞌi̱ ycuiꞌ
Ndyosi ndyaa ya ca slo ma ̱ tya clyo, chaꞌ
nchcuiꞌ ya chaꞌ tsoꞌo nu ntsuꞌu jiꞌi̱ Cristo loꞌo
ma ̱; siꞌi na ntyiji ̱loo ya jiꞌi̱ chacuayáꞌ nu nda
Ni jiꞌi ̱ ya biꞌ. 15 Ná ntsuꞌu chaꞌ chcuiꞌ ya
jiꞌi̱ cña nu ndyuꞌni xaꞌ ñati ̱ cuentya jiꞌi ̱ ycuiꞌ
Ndyosi, chcuiꞌ ya jiꞌi̱ tsa biꞌ ti cña nu nda Ni
chacuayáꞌ chaꞌ cuaꞌni ycuiꞌ ca ya ca slo ma ̱.
Na cua ntiꞌ ya chaꞌ xñi tsoꞌo la ma ̱ chaꞌ jiꞌi ̱
ycuiꞌ Ndyosi nde loo la, chaꞌ liꞌ quiñaꞌa ̱ la
cña taca cuaꞌni ya laja nguꞌ tyaꞌa ma ̱, ñiꞌya ̱
nu cua nda Ni chacuayáꞌ chaꞌ cuaꞌni ya.
16 Loꞌo liꞌ xquiꞌya cuꞌma ̱ caja ñiꞌya̱ chcuiꞌ ya
chaꞌ tsoꞌo nu ntsuꞌu jiꞌi ̱ Cristo loꞌo nguꞌ xaꞌ
quichi ̱ nu ndiꞌi̱ tyijyuꞌ la, nde loo la ca su
ndiꞌi̱ cuꞌma ̱. Biꞌ chaꞌ lacua, ná nduꞌni chaꞌ
chcuiꞌ ya chaꞌ jiꞌi ̱ cña nu cua nguaꞌni xaꞌ ñati ̱
cuentya jiꞌi ̱ Cristo.

17 Si ngaꞌa̱ chaꞌ chcuiꞌ na jiꞌi̱ sca chaꞌ, tsoꞌo
la chcuiꞌ na jiꞌi ̱ sca cña nu ndyuꞌni ycuiꞌ
Ndyosi lacua. 18Siꞌi na taquiyaꞌ tsoꞌo laNi jiꞌi ̱
ñati ̱nunchcuiꞌ tsa jiꞌi ̱ cñanundyuꞌni ycuiꞌ ca
nguꞌ; nu loꞌo tsoꞌo ti ntiꞌNi ñaꞌa̱ Ni jiꞌi̱ ñati,̱ liꞌ
taquiyaꞌNi jiꞌi ̱ cña nu ndyuꞌni nguꞌ biꞌ.

11
Nu nguꞌ nu cuiñi ti nclyuꞌu chaꞌ jiꞌi ̱ Jesús

1 Loꞌo juani tyuꞌu chaꞌ clyu tiꞌ jiꞌi̱ ma ̱ loꞌo
naꞌ, talo tyiqueema̱xi jnaꞌ,masi chaꞌ tonto ti
naꞌnchcuiꞌ tsa naꞌ chaꞌ jiꞌi ̱ ycuiꞌ ca ti naꞌ. 2Na
tiji ̱ꞌ tsa tiꞌnaꞌñaꞌa̱ naꞌ jiꞌi ̱ cuꞌma ̱. Ni tyiqueeꞌ la
cuiꞌ juaꞌa̱ ntiꞌ ycuiꞌ Ndyosi ñaꞌa̱ Ni jiꞌi̱ cuꞌma ̱.
Na cua ngüiñi chaꞌ ꞌna loꞌo ycuiꞌNdyosi chaꞌ
ta naꞌ jiꞌi ̱ma ̱ chaꞌ cacama ̱ ñati ̱jiꞌi ̱ Cristo, ñati ̱
nu lubii tyiquee, la cuiꞌ ñiꞌya̱ laca loꞌo sca
nu cunaꞌa̱ cuañiꞌ nu caja clyoꞌo loꞌo sca ti nu
quiꞌyu jiꞌi ̱; 3ndube tsa tiꞌ naꞌ si quiñuꞌu̱ chca
cresiya jiꞌi ̱ ma ̱. Tya saꞌni ni, cua nguñiloꞌo
nu cuaña jiꞌi ̱ Eva, chaꞌ tajuaꞌ tsa nchcuiꞌ nu
xñaꞌa̱ biꞌ. Pana ná ntiꞌ naꞌ chaꞌ quiñuꞌu̱ chaꞌ
jiꞌi̱ ma ̱ loꞌo Cristo juaꞌa̱, ná ntiꞌ naꞌ chaꞌ ñiloꞌo
nu xñaꞌa jiꞌi̱ ma ̱ xquiꞌya xaꞌ ñati;̱ juani tsoꞌo
tsa chaꞌ tyucui tyiquee ma ̱ cua ngusñi ma ̱
chaꞌ jiꞌi ̱ ycuiꞌ Cristo. 4 Ngujui chaꞌ jnaꞌ chaꞌ
ndiꞌya̱ nduꞌni ma ̱: tsoꞌo tsa nchcuiꞌ ma ̱ loꞌo
cua ñaꞌa̱ ca ñati ̱nu lijya̱ ca slo ma ̱, masi xaꞌ
ñaꞌa̱ chaꞌnundanguꞌ cuentya jiꞌi ̱ Jesús,masi
ná stuꞌba chaꞌ nu nda nguꞌ biꞌ loꞌo chaꞌ nu
cua nda ya loꞌo ma ̱ tya clyo la. La cuiꞌ juaꞌa̱
ndunama ̱ chaca chaꞌ, pana siꞌi chaꞌ tsoꞌo jiꞌi ̱
Jesús nu nduꞌni lyaá jiꞌna jiꞌi ̱ nu cuxi nu cua
nchcuiꞌ ya loꞌoma̱ laca biꞌ. Biꞌ chaꞌ laca chaꞌ
chaca xtyiꞌi ndyuꞌú neꞌ cresiya jiꞌi̱ ma ̱ juani,
ngaꞌaa siꞌi Xtyiꞌi ycuiꞌ Ndyosi laca biꞌ. 5 Ni
siꞌi na cuxi la laca chaꞌ nu nchcuiꞌ naꞌ, siꞌi
na tsoꞌo la chaꞌ nu nchcuiꞌ nu xaꞌ ñati ̱ biꞌ;
ntiꞌma ̱ juaꞌa̱, masi cua nguñiloꞌo nguꞌ jiꞌi ̱ma ̱

loꞌonchcuiꞌnguꞌ chaꞌ lacanguꞌ cña jiꞌi̱ Cristo.
6Masi ná nchca ꞌna chcuiꞌ liñi naꞌ loꞌo ñati,̱
ntiꞌma ̱, pana ndye chaꞌ ngua tsaꞌa̱ tsoꞌo naꞌ
chaꞌ jiꞌi̱ Jesús biꞌ; loꞌo juaꞌa̱ jlo tiꞌ ma ̱ chaꞌ
chañi tsa chaꞌ nu nchcuiꞌ naꞌ re, chaꞌ tyu ̱u̱
quiyaꞌ cua naꞌa̱ ma ̱ ꞌna, lcaa ca chaꞌ nu cua
ngua ꞌna.

7 Ná ngusñi naꞌ cayaꞌ jiꞌi̱ ma ̱ tsiyaꞌ ti nu
loꞌo ndiꞌi ̱ naꞌ nguluꞌu naꞌ chaꞌ tsoꞌo jiꞌi̱ ycuiꞌ
Ndyosi jiꞌi ̱ ma ̱. Cua ntajaꞌa̱ naꞌ liꞌ chaꞌ caca
tiꞌí la naꞌ xquiꞌya cuꞌma ̱, chaꞌ caja ñiꞌya̱ caca
tsoꞌo la tyiqueeycuiꞌ cuꞌma ̱. ¿Haná tsoꞌochaꞌ
nguaꞌni naꞌ juaꞌa̱, ntiꞌ cuꞌma ̱? 8 Ca taꞌa taju
nguꞌ tyaꞌa na nu ngusñi chaꞌ jiꞌi ̱ Jesucristo
xaꞌ quichi ̱ ni, biꞌ laca nguꞌ nu nxtyucua ꞌna
loꞌo cñi tyucui tyempo loꞌo nguaꞌni naꞌ cña
ca su ndiꞌi̱ cuꞌma ̱; ná ngusñi ti naꞌ cayaꞌ jiꞌi̱
nguꞌ biꞌ, chaꞌ juaꞌa̱ ngua nxtyucua naꞌ jiꞌi̱ ma ̱
liꞌ. 9 Tyucui tyempo nu loꞌo ngutiꞌi̱ naꞌ loꞌo
cuꞌma ̱, nu loꞌo lyiji cñi ꞌna, liꞌ ná ngüijña naꞌ
jiꞌi̱ ma ̱ chaꞌ xtyucuama ̱ xi ꞌna; nu nguꞌ ca tyi
Macedonia, tyaꞌa ngusñi na chaꞌ jiꞌi̱ Cristo,
cua ya̱a̱ ya̱loꞌo nguꞌ biꞌ lcaa na nu nguliji ti
xi ꞌna. Juaꞌa ̱ nguaꞌni naꞌ nu ngua liꞌ, chaꞌ ná
ta naꞌ quiñaꞌa̱ tsa cña jiꞌi̱ cuꞌma ̱, ngua tiꞌ naꞌ.
La cuiꞌ juaꞌa̱ tya cuaꞌni la naꞌ tyemponde loo
la, ntiꞌ naꞌ. 10 Tsoꞌo la ntiꞌ naꞌ chaꞌ ndyaca
jnaꞌ juaꞌa̱. Biꞌ chaꞌ juani macala su tyaꞌa̱ naꞌ
tyucui loyuu su cuentya Grecia, ngaꞌaa ntiꞌ
naꞌ chaꞌ ta nguꞌ cayaꞌ ꞌna; cua jlo tiꞌma ̱ chaꞌ
chañi tsa chaꞌnunchcuiꞌnaꞌ re, xquiꞌya chaꞌ
laca naꞌ ñati ̱ jiꞌi̱ Cristo. 11 Siꞌi xquiꞌya chaꞌ ná
ntsuꞌu tyiquee naꞌ ñaꞌa ̱ naꞌ jiꞌi̱ ma ̱, biꞌ chaꞌ
nchcuiꞌnaꞌ juaꞌa ̱; cua jlo tiꞌ ycuiꞌNdyosi chaꞌ
tsoꞌo tsa ntiꞌ naꞌ ñaꞌa̱ naꞌ jiꞌi̱ cuꞌma ̱.

12 Loꞌo juaꞌa ̱ tya cuaꞌni la naꞌ ñaꞌa ̱ nu
nduꞌni ti naꞌ juani, chaꞌ juaꞌa̱ ná caca chcuiꞌ
lye nu xaꞌ ñati ̱biꞌ jiꞌi̱ ya, loꞌo ñacui ̱nguꞌ chaꞌ
ndyuꞌni ya cña ñiꞌya̱ nu nduꞌni ycuiꞌ nguꞌ.
13 Ná chañi chaꞌ ndyuꞌni nguꞌ biꞌ cña jiꞌi̱
Cristo; na cuiñi ti nguꞌ biꞌ, quiñaꞌa̱ tsa chaꞌ
cuiñi nda nguꞌ biꞌ loꞌo ñati ̱macala su ndyaꞌa̱
nguꞌ. Xaꞌ ñaꞌa̱ xi nduꞌni loo nguꞌ biꞌ, chaꞌ
ñiloꞌo nguꞌ jiꞌi̱ xaꞌ ñati ̱ chaꞌ laca nguꞌ biꞌ ñati ̱
tsoꞌo, chaꞌ ñati ̱nu ndyuꞌni cña jiꞌi ̱ Cristo laca
nguꞌ biꞌ. 14Ná tlyu cña laca chaꞌ nduꞌni nguꞌ
biꞌ juaꞌa̱, chaꞌ loꞌo nu xñaꞌa̱ nu naa Satanás
taca jiꞌi ̱ ñiloꞌo jiꞌi ̱ ñati,̱ nu loꞌo xaꞌ ñaꞌa ̱ cuaꞌni
loo yu ñaꞌa̱ cuayáꞌ nu ca tiꞌ nguꞌ chaꞌ laca yu
sca xca̱ nu ndyuꞌu tucua loꞌo xee jiꞌi ̱ ycuiꞌ
Ndyosi; pananáchañi laca chaꞌbiꞌ. 15Lacuiꞌ
juaꞌa̱ loꞌonguꞌnundyuꞌni cña cuentya jiꞌi̱ nu
xñaꞌa̱ biꞌ; ná tlyu cña chaꞌ cuaꞌninguꞌ chaꞌxaꞌ
ñaꞌa̱ loonguꞌ, ñaꞌa̱ cuayáꞌnuñiloꞌonguꞌbiꞌ jiꞌi̱
xaꞌ la ñati ̱ chaꞌ cña jiꞌi ̱ ycuiꞌ Ndyosi laca nu
ndyuꞌni nguꞌ biꞌ. Pana nu loꞌo tyalaa hora
chaꞌ caca cuayáꞌ jiꞌi̱ nguꞌ loꞌo ycuiꞌNdyosi, liꞌ
chcubeꞌ nguꞌ biꞌ ñiꞌya̱ nu ngaꞌa̱ chaꞌ tyacua
jiꞌi̱ nguꞌxquiꞌya cña cuxinu cuanguaꞌninguꞌ
loꞌo ya̱a̱ nguꞌ chalyuu.

Chaꞌ tiꞌí nu cua ngujui jiꞌi ̱ Pablo lcaa su

ngutaꞌa̱ yu
16Chaca quiyaꞌ chcuiꞌ naꞌ loꞌo ma ̱, chaꞌ ná

ngaꞌa ̱ chaꞌ chcuiꞌma ̱ chaꞌnu tonto ti lacanaꞌ.
Masi juaꞌa̱ ntiꞌma ̱, chaꞌ tonto laca naꞌ, pana
ta ma ̱ xi chacuayáꞌ ꞌna chcuiꞌ naꞌ xi jiꞌi ̱ lcaa
chaꞌ nu cua ngua ꞌna. 17Ná ndiya tiꞌ naꞌ chaꞌ
nchcuiꞌ naꞌ jiꞌi ̱ chaꞌ biꞌ, chaꞌ siꞌi chaꞌ nu cua
ndaycuiꞌNdyosi chaꞌ chcuiꞌnaꞌ loꞌoñati ̱laca
chaꞌ biꞌ, ntiꞌ naꞌ. Chañi chaꞌ tonto tsa naꞌ, ntiꞌ
naꞌ, si lye tsa chcuiꞌ naꞌ chaꞌ jiꞌi̱ ycuiꞌ ca naꞌ.
18 Pana ná ndube tiꞌ naꞌ, chcuiꞌ naꞌ xi juani,
chaꞌntsuꞌu tsa nguꞌnu juaꞌa̱ nchcuiꞌ tsa nguꞌ
chaꞌ caca chi ̱ la loo ycuiꞌ ca nguꞌ, ntiꞌ nguꞌ;
biꞌ chaꞌ loꞌo naꞌ ntsuꞌu chacuayáꞌ chcuiꞌ naꞌ
xi, ntiꞌ naꞌ. 19 ¡Nu cuꞌma ̱ nchca tsa jiꞌi̱ ma ̱! Biꞌ
chaꞌ tsoꞌo tsa ndalo tyiquee ma ̱ jiꞌi̱ nguꞌ nu
tonto ti nduꞌni. 20Na ndalo tsa tyiquee ma ̱
jiꞌi ̱ lcaanguꞌ tontobiꞌ,masi lye tsanclyonguꞌ
cña jiꞌi̱ ma ̱, masi ndyuꞌni nguꞌ ngana jiꞌi ̱ma ̱,
masi ndatsaa tsa nguꞌ jiꞌi̱ ma ̱ chaꞌ cuaꞌni ma ̱
chaꞌ cuxi, masi nduꞌni tyucuaa tsa tiꞌ nguꞌ
loꞌo ma ̱, masi luꞌba ti ntyijiꞌi ̱ nguꞌ sacaꞌ ma ̱;
cua ndalo tsa tyiqueema ̱ jiꞌi ̱ nguꞌ biꞌ. 21Loꞌo
liꞌnacui̱ma ̱ chaꞌnángulo tsoꞌoyacña jiꞌi̱ma ̱.
¡Chañi chaꞌ ná nguaꞌni tyaala ya jiꞌi ̱ cuꞌma ̱
ñiꞌya ̱ nu ndyuꞌni nu ñati ̱biꞌ!
Tsoꞌo lacua, chcuiꞌ naꞌ xi chaꞌ jiꞌi̱ ycuiꞌ ca

ti naꞌ, masi chaꞌ tonto ti ndyuꞌni naꞌ juaꞌa̱;
siꞌi nguꞌbiꞌ ti nuntsuꞌuchacuayáꞌ chcuiꞌnguꞌ
jiꞌi ̱ ycuiꞌ ca nguꞌ. 22 Laca naꞌ nguꞌ hebreo
stuꞌba ti loꞌo nguꞌ biꞌ; juaꞌa̱ laca naꞌ nguꞌ
Israel stuꞌba ti loꞌonguꞌbiꞌ, chaꞌ juaꞌa̱ ndyuꞌu
chaꞌ jnaꞌ loꞌo jyoꞌo Abraham stuꞌba ti loꞌo
nguꞌ biꞌ. 23Nacui̱ nguꞌ biꞌ, chaꞌ cña jiꞌi̱ Cristo
ndyuꞌni nguꞌ; la cuiꞌ cña biꞌ ndyuꞌni naꞌ.
Masi tonto tinchcuiꞌnaꞌ, pana tsoꞌo la cñanu
ndyuꞌni naꞌ que cña nu ndyuꞌni nguꞌ biꞌ; lye
la nguaꞌni naꞌ cña, luꞌba la ngusuꞌba nguꞌ ꞌna
neꞌ chcua ̱, tyu ̱u̱ tsa quiyaꞌ cua ngujuiꞌi ̱ nguꞌ
juata hichu ̱ꞌ naꞌ, luꞌba ti ndyaca chaꞌ cua
cajaa ti naꞌ xquiꞌya Cristo. 24 Calaa tyii ntu-
cua caa quiyaꞌ ndyaꞌni nguꞌ cuxi cuentya jiꞌi̱
nguꞌ judío ni, loꞌo juaꞌa̱ caꞌyu quiyaꞌ ngujuiꞌi̱
nguꞌ judío ꞌna tsa lo cua quiyaꞌ; 25 juaꞌa̱ sna
quiyaꞌngujuiꞌi̱ nguꞌ romanoyacahichu ̱ꞌnaꞌ,
loꞌo juaꞌa̱ tsacaquiyaꞌngu ̱nguꞌquee ꞌna chaꞌ
ngua tiꞌnguꞌ cujuii nguꞌ ꞌna. Snaquiyaꞌngua
cuxi jiꞌi ̱ yaca niꞌi̱ su ndyaꞌa̱ naꞌ, ngüilyuꞌu biꞌ
ndeneꞌhitya; loꞌo juaꞌa̱ sna quiyaꞌngua chaꞌ
ndyanu naꞌ nchcuatya ti naꞌ lo hitya sca tsa̱
loꞌo sca talya. 26Quiñaꞌa ̱ tsa seꞌi ̱ ndyaꞌa ̱ naꞌ
tyucui̱i ̱ su caca cuxi ꞌna nquichaꞌ: ntsuꞌu
hora ndyacua naꞌ claꞌbe staꞌa̱ loꞌo ndyaluu
biꞌ; la cuiꞌ juaꞌa̱ ntsuꞌu tsa ñati ̱ cuaana tyu-
cui ̱i̱; masi nguꞌ judío tyaꞌa naꞌ, masi nguꞌ
xaꞌ tsuꞌ, ngua tiꞌ nguꞌ cuaꞌni cuxi nguꞌ loꞌo
naꞌ; la cuiꞌ juaꞌa̱ masi ndyaꞌa̱ naꞌ nde quichi ̱
tonu, masi ndyaꞌa̱ naꞌ nde neꞌ quixi ̱ꞌ, masi
ndyaꞌa̱ naꞌnde lo tyujoꞌo, ntsuꞌutsachaꞌ cuxi
nu ndyacua ꞌna; loꞌo juaꞌa̱ ntsuꞌu nguꞌ nu
stuꞌba ndyaꞌa̱ loꞌo ñati ̱ jiꞌi ̱ Jesucristo, pana
chaꞌ cuiñi ndyuꞌni nguꞌ biꞌ, cuxi ti ngulacua

tiꞌ nguꞌ ñaꞌa̱ nguꞌ ꞌna. 27 Tucui tsa cña nu
ndyacua ꞌna, tiꞌí tsa cña ndyacua ꞌna ca su
ndyaꞌa̱ naꞌ, ñaꞌa̱ cuayaꞌ tyu ̱u̱ tsa quiyaꞌ ná
ngua cajaꞌ naꞌ; ntsuꞌu quiyaꞌ ntyuteꞌ naꞌ,
juaꞌa̱ ntsuꞌu quiyaꞌ nguityi naꞌ hitya, loꞌo
juaꞌa̱ ntsuꞌu tsa ̱nunángujui tsiyaꞌ ti na cacu
naꞌ, ntsuꞌu tsa̱ loꞌo lye tsa nchca tlyaꞌ naꞌ, la
cuiꞌ juaꞌa̱ ná ngujui lateꞌ cacuꞌ naꞌ. Lcaa chaꞌ
biꞌ ndyacua ꞌna ca su ndyaꞌa̱ naꞌ.

28Loꞌo juaꞌa̱ tya ntsuꞌu la xi xaꞌ la chaꞌ ꞌna;
lcaa tsa̱ ndube tsa tiꞌnaꞌñiꞌya̱ndyaca jiꞌi ̱ lcaa
taju ñati ̱nu cuentya jiꞌi̱ Cristo ca xaꞌ quichi ̱,
lye tsa nclyacua tiꞌ naꞌ neꞌ cresiya jnaꞌ loꞌo
ndyiꞌu tiꞌ naꞌ jiꞌi ̱ nguꞌ biꞌ. 29 Loꞌo ná ndyiji
juersa jiꞌi ̱ scaa nguꞌ biꞌ, liꞌ caca ñuꞌu̱ tiꞌ naꞌ
cuentya jiꞌi̱ nguꞌ biꞌ; loꞌo ndyacua quiꞌya jiꞌi ̱
scaa nguꞌ biꞌ, la cuiꞌ juaꞌa ̱ naꞌ, xñiꞌi ̱ tsa tiꞌ naꞌ
liꞌ. 30 Laja loꞌo nchcuiꞌ ti naꞌ, tsoꞌo si chcuiꞌ
naꞌ jiꞌi̱ lcaa chaꞌ nu ná nda chacuayáꞌ chaꞌ
caja juersa jnaꞌ suntucuaycuiꞌ ti naꞌ. 31Ycuiꞌ
Ndyosi Sti Jesucristo nu Xuꞌna na ni, tyucui
tyempo ngaꞌa̱ chaꞌ cuaꞌni tlyu na jiꞌi ̱ Ni: la
cuiꞌ Ni jlo tiꞌ Ni chaꞌ siꞌi chaꞌ cuiñi laca nu
nda naꞌ loꞌo cuꞌma ̱. 32Ndiꞌya̱ chaꞌ ngua ꞌna
loꞌo ngutiꞌi ̱ naꞌ ca quichi ̱ Damasco: Nu laca
xuꞌna quichi ̱ ca jua, cuentya jiꞌi ̱ rey Aretas
laca yu cña; loꞌo juaꞌa ̱ ngulo yu biꞌ cña jiꞌi ̱
nguꞌ policia chaꞌ tsatu̱ nguꞌ toꞌ loꞌo quichi ̱ biꞌ
chaꞌ tejeyaꞌ nguꞌ ꞌna, chaꞌ tyaa loꞌo nguꞌ ꞌna
nde neꞌ chcua ̱ liꞌ. 33 Pana xaꞌ tyucui ̱i̱ ngusñi
naꞌ ngutaꞌa̱ naꞌ liꞌ; ya ̱a̱ loꞌo nguꞌ tyaꞌa na sca
chcubi, chaꞌ chcaꞌa̱ naꞌ nde neꞌ chcubi biꞌ,
loꞌo liꞌ ngusuꞌba nguꞌ ꞌna toniꞌi̱ ventana chaꞌ
nguaꞌya tiꞌi̱ naꞌ nde chu ̱ꞌ loꞌo quichi ̱ biꞌ nde
liyaꞌ. Juaꞌa̱ ngua, biꞌ chaꞌ laca chaꞌngulaánaꞌ
jiꞌi ̱ xuꞌna quichi ̱ biꞌ.

12
Nguluꞌuloo ycuiꞌ Ndyosi jiꞌi ̱ Pablo laja

xcalá yu
1Tya ntiꞌ chaꞌ chcuiꞌ naꞌ la xi chaꞌ jiꞌi ̱ ycuiꞌ

ca ti naꞌ, masi ná tsoꞌo chcuiꞌ naꞌ juaꞌa ̱ loꞌo
xaꞌ ñati.̱ Juani ta naꞌ sca chaꞌ loꞌo ma ̱ ñiꞌya ̱
nu cua nchcuiꞌ xcalá naꞌ tsaca quiyaꞌ. Laja
xcalá ti naꞌ, liꞌ nguluꞌuloo ycuiꞌ nu Xuꞌna na
ꞌna, loꞌo juaꞌa̱ ndaNi sca chaꞌ loꞌonaꞌ liꞌ. 2Sca
ñati ̱ nu cua ngusñi chaꞌ jiꞌi ̱ Cristo laca naꞌ;
nu juani cua ntsuꞌu tii jlyacua yija ̱ tya loꞌo
ngua tiꞌ naꞌ chaꞌ ya ̱a̱ ycuiꞌ Ndyosi ya ̱quiꞌya
Ni ꞌna, chaꞌ liꞌndyaꞌa ̱a̱ ca chaca chalyuu nde
cua ̱ la, ca su ntucua ycuiꞌNdyosi. Ngaꞌaa jlo
tiꞌ naꞌ si chañi chaꞌ ndyaꞌa̱ naꞌ ca ndacua, si
laja xcalá ti naꞌ nguluꞌuloo ti chaꞌ biꞌ ꞌna; sca
ti ycuiꞌ Ndyosi jlo tiꞌ. 3 Chaca quiyaꞌ chcuiꞌ
naꞌ loꞌo cuꞌma ̱ chaꞌ ná jlo tiꞌ naꞌ si chañi chaꞌ
ndyaa loꞌo lyeycuiꞌNdyosi ꞌnacachalyuubiꞌ
su tsoꞌo tsa ñaꞌa̱ lcaa na, si na nchcuiloꞌo ti
ꞌna chaꞌ ndyaꞌa̱ naꞌ ca biꞌ; sca ti ycuiꞌNdyosi
jlo tiꞌ. 4 Ca biꞌ cua ndyuna naꞌ quiñaꞌa̱ tsa
chaꞌ; cua ntsuꞌu tsa chaꞌ nu ná nchca chcuiꞌ
naꞌ jiꞌi̱, juaꞌa̱ ná cajañiꞌya ̱ chcuiꞌñati ̱chalyuu



2 CORINTIOS 12:5 265 2 CORINTIOS 12:21

jiꞌi̱ chaꞌ biꞌ tsiyaꞌ ti. 5 Pana tsoꞌo si chcuiꞌ naꞌ
xi loꞌoma ̱, chaꞌ juaꞌa ̱ngua ꞌna tya liꞌ; ná tsoꞌo
chcuiꞌ naꞌ xaꞌ la chaꞌ cuentya jiꞌi ̱ ycuiꞌ ca naꞌ,
sca ti si chcuiꞌ lanaꞌxi jiꞌi̱ scaachaꞌnunánda
chacuayáꞌ ꞌna chaꞌ caja juersa ꞌna su ntucua
naꞌ ycuiꞌ ti naꞌ. 6 Ni siꞌi na tonto laca naꞌ
chaꞌ nchcuiꞌ tsa naꞌ jiꞌi̱ ycuiꞌ ca ti naꞌ juaꞌa̱,
chaꞌ liñi laca nu nda naꞌ loꞌoma ̱ juani. Pana
ngaꞌaa ntiꞌ naꞌ chcuiꞌ naꞌ quiñaꞌa̱ la chaꞌ loꞌo
ma ̱ juani, chaꞌnántiꞌnaꞌ chaꞌ cuaꞌni chi ̱nguꞌ
loo naꞌ si bilya ñaꞌa̱ nguꞌ ñiꞌya ̱ ndyuꞌni naꞌ,
si bilya cuna nguꞌ chaꞌ nu nda naꞌ; tsa ñaꞌa̱
cuayáꞌ nu ndyuloo ti nguꞌ ꞌna, juaꞌa̱ ti taca
cuaꞌni chi ̱ nguꞌ loo naꞌ ntiꞌ naꞌ.

7 Loꞌo liꞌ nda ycuiꞌ Ndyosi chacuayáꞌ chaꞌ
caja xi chaꞌ chcubeꞌ naꞌ, chaꞌ ná lye tsa caca
tyucuaa tiꞌ naꞌ loꞌo ñati ̱ xquiꞌya chaꞌ tlyu
ca nde cua ̱ nu cua naꞌa̱ naꞌ laja xcalá̱; nda
Ni sca lo quicha ꞌna nu tiꞌí tsa ndyuꞌni loꞌo
naꞌ. Loꞌo juaꞌa̱ laca biꞌ ñiꞌya ̱ laca loꞌo ntsuꞌu
na yaꞌ nu xñaꞌa ̱ nchcubeꞌ jiꞌna, chaꞌ tiꞌí tsa
ndyuꞌni quicha biꞌ loꞌo naꞌ, chaꞌ ná caca
tyucuaa tiꞌ naꞌ loꞌo xaꞌ ñati.̱ 8Cua ndyaꞌa sna
quiyaꞌ nchcuiꞌ naꞌ loꞌo ycuiꞌ Ndyosi; tyaꞌna
tsa nchcuiꞌ naꞌ loꞌo Ni cuentya jiꞌi̱ quicha biꞌ
chaꞌ tyuꞌutsuꞌ biꞌ jnaꞌ. 9Pana ndiꞌya ̱ nacui ̱Ni
ꞌna liꞌ: “Tsa biꞌ ti chaꞌngaꞌa̱ chaꞌ tyiꞌu tiꞌnuꞌu̱,
chaꞌxcuiꞌ chaꞌ tsoꞌonduꞌninaꞌ loꞌonuꞌu ̱ juaꞌa̱
ti. Lye la caca cuaꞌninaꞌ cñaxquiꞌyanuꞌu̱, nu
loꞌo ná quiñaꞌa̱ tsa juersa ntsuꞌu jiꞌi̱ ycuiꞌ ca
nuꞌu̱”, nacui ̱ Ni jnaꞌ. Biꞌ chaꞌ juani tsoꞌo tsa
ntiꞌnaꞌmasi nándyiji juersa ꞌna, chaꞌ liꞌ taca
tyanu juersa jiꞌi̱ ycuiꞌ Cristo neꞌ cresiya ꞌna.
10Tsoꞌo ntiꞌ naꞌ lacua, masi ná ntsuꞌu juersa
ꞌna tsiyaꞌ ti, masi quiñaꞌa̱ tsa chaꞌ tiꞌí nchcuiꞌ
nguꞌ jnaꞌ, masi tiꞌi tsa naꞌ, masi lyaꞌ tsa tiꞌ
nguꞌ ꞌna, masi tucui tsa laca cña su ndyaꞌa̱
naꞌ cuentya jiꞌi̱ Cristo; la cuiꞌ tyempo loꞌo ná
nchca ꞌna tsiyaꞌ ti, la cuiꞌ hora biꞌ tsoꞌo tsa
ndyiji juersa ꞌna xquiꞌya Cristo.

Ndube tsa tiꞌ Pablo ñiꞌya ̱ ndyaca jiꞌi ̱ nguꞌ
Corinto nu ngusñi chaꞌ jiꞌi ̱ Cristo

11 Cuꞌma ̱ nguaꞌni ma ̱ loꞌo naꞌ chaꞌ nchcuiꞌ
naꞌ chaꞌ tonto re, pana cuꞌma ̱ laca nu ngaꞌa̱
chaꞌ chcuiꞌ tsoꞌo ma ̱ ꞌna nquichaꞌ. Masi ná
sca chaꞌ ndyaca ꞌna tsiyaꞌ ti, siꞌi na xti la cña
nchca ꞌna loꞌo quiñaꞌa̱ la cña nchca jiꞌi̱ nu
nguꞌ cuiñi biꞌ, masi tyacaꞌa tsa ndyuꞌni ma ̱
jiꞌi̱ nguꞌ; siꞌi juaꞌa ̱ ndyuꞌu chaꞌ. 12 Cua ndalo
tsa naꞌ laja lcaa chaꞌ cuxi nu ngua ꞌna, chaꞌ
ndyuꞌni naꞌ cña nu cua nda nu Xuꞌna na ꞌna,
chaꞌ ndu̱ naꞌ nchcuiꞌ naꞌ loꞌo cuꞌma ̱. Cua jlo
tiꞌma ̱ chaꞌ ycuiꞌ Ndyosi laca nu cua nda cña
biꞌ ꞌna nu loꞌo cua naꞌa̱ ma ̱ chaꞌ tlyu nu cua
nguaꞌni Ni ca slo ma ̱ xquiꞌya naꞌ, chaꞌ juaꞌa̱
cube la tiꞌ ma ̱ jiꞌi̱ ycuiꞌ Ndyosi. Ná nchca
cuaꞌni ñati ̱chalyuu cña biꞌ juaꞌa̱ ti. 13Tsa biꞌ
ti chaꞌ, ná ngüijñanaꞌ jiꞌi̱ cuꞌma ̱ chaꞌ xtyucua
ma ̱ ꞌna, biꞌ chaꞌ ntiꞌma ̱ chaꞌ chi ̱i ̱ ntiꞌ naꞌ ñaꞌa̱
naꞌ jiꞌi ̱ cuꞌma̱; tsoꞌo la nduꞌni naꞌ loꞌo nguꞌ xaꞌ
quichi ̱, ntiꞌ ma ̱. Tyuꞌu xi chaꞌ clyu tiꞌ jiꞌi̱ ma ̱

loꞌo naꞌ lacua, chaꞌ ná ndijña naꞌ chaꞌ biꞌ jiꞌi̱
cuꞌma ̱.

14 Cua tya̱a ̱ ti naꞌ ca su ndiꞌi̱ ma ̱ chaca
quiyaꞌ. Cua tyaꞌa ti sna quiyaꞌ chaꞌ ca ̱a̱ naꞌ
slo ma̱ juani, loꞌo ñaꞌa̱ ti ná lijya ̱ naꞌ chaꞌ
culo naꞌ sca cña tlyu jiꞌi̱ cuꞌma ̱. Sca ti ntiꞌ
naꞌ chaꞌ cacama ̱ ñati ̱jiꞌi ̱ ycuiꞌNdyosi, ná ntiꞌ
naꞌ chaꞌ jña naꞌ cñi jiꞌi̱ ma ̱. Ñiꞌya̱ ntiꞌ na ni,
si ntsuꞌu sñiꞌ na, ycuiꞌ ti na ta na cayaꞌ lo
na laca nu lyiji jiꞌi ̱ sñiꞌ na; siꞌi sñiꞌ na nu ta
cayaꞌ lo ycuiꞌ na. 15 Loꞌo juaꞌa ̱ naꞌ, tsoꞌo tsa
ntiꞌ naꞌ masi culiji naꞌ lcaa na nu ntsuꞌu xi
ꞌna,masi tye juersa jiꞌi̱ ycuiꞌnaꞌ tsiyaꞌ ti, chaꞌ
caja ñiꞌya ̱ xtyucua naꞌ xi jiꞌi ̱ cuꞌma ̱. Biꞌ chaꞌ
ná tsoꞌo laca si xti ti ntsuꞌu tyiquee ma ̱ ñaꞌa̱
ma ̱ ꞌna,masi tsoꞌo lantsuꞌu tyiqueenaꞌñaꞌa̱a̱
jiꞌi̱ cuꞌma ̱.

16 Ná quiñaꞌa ̱ tsa cñi nguliji ma ̱ lo naꞌ liꞌ;
pana ñaꞌa ̱ ti tya ntsuꞌu xi nguꞌ tyaꞌa ma ̱ nu
nchcuiꞌ chaꞌ cua nguñiloꞌo naꞌ jiꞌi̱ ma̱ chaꞌ
cuaꞌni naꞌ ngana jiꞌi̱ ma ̱. 17 ¿Ñiꞌya̱ juaꞌa̱? Ná
nda naꞌ ñati ̱ lijya̱ ca slo ma ̱ chaꞌ cuaꞌni nguꞌ
ngana jiꞌi̱ ma ̱ cuentya ꞌna, siꞌi juaꞌa̱ ntiꞌ naꞌ.
18Chañi chaꞌ nchcuiꞌ naꞌ loꞌo yu Tito biꞌ, chaꞌ
tsubiꞌ ti tsaa yu ca su ndiꞌi ̱ma ̱; ndyaa yu loꞌo
chaca yu tyaꞌa ngusñi na chaꞌ jiꞌi̱ Jesús biꞌ liꞌ.
Pana siꞌi Tito laca nu nguaꞌni ngana jiꞌi ̱ma ̱;
sca ti cuayáꞌndyuꞌni yu cñañiꞌya̱ nundyuꞌni
naꞌ cña, sca ti chaꞌntsuꞌu tyiquee tyucuaaya.

19Ni siꞌi xcuiꞌna cuantiꞌya chaꞌ tyuꞌu lubii
chaꞌ jiꞌi̱ ya loꞌo cuꞌma ̱; laca chaꞌ ndube tiꞌ ya
chaꞌ ñaꞌa̱ ycuiꞌ Ndyosi jiꞌi̱ ya, biꞌ chaꞌ tsa lo
cua ti chaꞌ nchcuiꞌ ya, tsa ñaꞌa̱ chaꞌ nu ntiꞌ
ycuiꞌ Cristo chaꞌ chcuiꞌ ya loꞌo cuꞌma ̱. La cuiꞌ
juaꞌa̱ lcaa cña nu ndyuꞌni ya, na xtyucua ya
jiꞌi̱ ma ̱ laca cña biꞌ, chaꞌntsuꞌu tsa tyiquee ya
ñaꞌa̱ ya jiꞌi̱ cuꞌma ̱ tyaꞌa tsoꞌo na. 20 Quiñaꞌa̱
xi nclyacua tiꞌ naꞌ xquiꞌya cuꞌma ̱ juani. Loꞌo
tyalaa naꞌ ca su ndiꞌi ̱ ma ̱, si quije chaꞌ ꞌna
loꞌo ma ̱ chaꞌ xaꞌ ñaꞌa̱ nduꞌni ma ̱, ngaꞌaa siꞌi
ñiꞌya̱ nu nguluꞌu naꞌ jiꞌi̱ ma ̱ tya clyo, ¿ñiꞌya̱
cuaꞌni ta naꞌ loꞌo ma ̱ liꞌ? Ca cuayáꞌ tiꞌ ma ̱
chaꞌ taca cuaꞌni tyaala naꞌ xi loꞌoma ̱ liꞌ, masi
ná ndiya tiꞌma ̱ chaꞌ cuaꞌni naꞌ juaꞌa̱. Ndube
tiꞌ naꞌ chaꞌ tya ntsuꞌu xi nguꞌ tyaꞌa ma ̱ nu
ñaꞌa̱ ti nxu ̱u̱ tyaꞌa nguꞌ, nu tiꞌí tsa tiꞌ nguꞌ
ñaꞌa̱ jiꞌi̱ tyaꞌa nguꞌ, nu ñasiꞌ̱ tsa nguꞌ ñaꞌa̱ jiꞌi̱
tyaꞌa nguꞌ, nu sca ti jiꞌi̱ ycuiꞌ ca nguꞌ ndube
tiꞌ nguꞌ; loꞌo juaꞌa̱ nchcuiꞌ caꞌa̱ ti nguꞌ jiꞌi̱
tyaꞌanguꞌ, cuentyu tsa tiꞌnguꞌ loꞌo tyaꞌanguꞌ,
ntyucuaa tsa tiꞌ nguꞌ ndyuꞌni nguꞌ loꞌo tyaꞌa
nguꞌ. Lcaa lo chaꞌ cuxi biꞌ ndyuꞌni nguꞌ chaꞌ
ná ndube tiꞌ nguꞌ tsiyaꞌ ti. 21Nu loꞌo tyalaa
naꞌ chaca quiyaꞌ ca slo ma ̱ juani ti, si quije
chaꞌ jnaꞌ chaꞌ juaꞌa̱ nduꞌni ma̱, ná tyiqueeꞌ
quiñaꞌa̱ tsa chaꞌ tyujuꞌu tiꞌ caca ꞌna cuentya
jiꞌi̱ ycuiꞌ Ndyosi nu laca Xuꞌna naꞌ, nu loꞌo
ñaꞌa̱ naꞌ jiꞌi ̱ cuꞌma ̱. Xiꞌya tsa naꞌ liꞌ, ñaꞌa̱
cuayáꞌ xñii hitya cloo naꞌ; xiꞌya naꞌ xquiꞌya
nguꞌ nu nguaꞌni chaꞌ cuxi biꞌ tya tsubiꞌ la,
chaꞌ bilya ca tyujuꞌu tiꞌ nguꞌ biꞌ jiꞌi ̱ chaꞌ subaꞌ

nu nguaꞌni nguꞌ, chaꞌ ntsuꞌu tsa chaꞌ cuxi
nu ndyuꞌni nguꞌ loꞌo tyaꞌa nguꞌ, chaꞌ ná lubii
cresiya jiꞌi̱ nguꞌ biꞌ tsiyaꞌ ti.

13
Liñi nchcuiꞌ Pablo loꞌo nguꞌ loꞌo ndye

nguscua yu quityi
1Cua tyaꞌa ti snaquiyaꞌ juani chaꞌ ca̱a̱ naꞌa̱

naꞌ jiꞌi̱ cuꞌma ̱. Ndiꞌya̱ cuaꞌni na juani: Xcuiꞌ
ngaꞌa ̱ chaꞌ cuaꞌni cuayáꞌ na jiꞌi̱ ñati ̱cuxi loꞌo
tucua sna tyaꞌa ñati ̱nu cua naꞌa ̱ jiꞌi ̱ chaꞌ cuxi
biꞌ. 2 Biꞌ laca chaꞌ nu nchcuiꞌ naꞌ loꞌo lcaa
cuꞌma ̱ nguꞌ Corinto nu cua ngusñi chaꞌ jiꞌi̱
Jesucristo, loꞌo juaꞌa̱ nchcuiꞌ naꞌ loꞌo cuꞌma ̱
nguꞌ taju jiꞌi ̱ Jesús ca ndacua nunguaꞌni chaꞌ
cuxi tya tsubiꞌ la. Nu loꞌo ñaa naꞌ nu ndyaca
tyucuaa quiyaꞌ ni, cua laca nda naꞌ chaꞌ re
loꞌocuꞌma ̱ liꞌ, pana juani loꞌondiꞌi̱ naꞌ tyijyuꞌ,
tya chaca quiyaꞌ chcuiꞌ naꞌ chaꞌ biꞌ loꞌo ma ̱,
chaꞌ ni sca ñati ̱nu nduꞌni chaꞌ cuxi ná ngaꞌa̱
chaꞌ clyaá nguꞌ loꞌo ca̱a̱ naꞌ chaca quiyaꞌ;
cuaꞌni cuayáꞌ naꞌ jiꞌi̱ lcaa nguꞌ biꞌ. 3 Ca liꞌ
caca cuayáꞌ tiꞌ ma ̱ chaꞌ ycuiꞌ Cristo laca nu
nda chaꞌ nu nchcuiꞌ naꞌ; loꞌo juaꞌa̱ siꞌi na xti
ti cña nchca jiꞌi̱ Cristo loꞌo xcubeꞌ Ni jiꞌi ̱ ma ̱,
masi lye tsa cuaꞌni Ni cña chaꞌ chcubeꞌ ma ̱
liꞌ. 4 Chañi tsa chaꞌ ndye juersa jiꞌi ̱ Cristo
nu loꞌo ndyujuii nguꞌ jiꞌi ̱, loꞌo ngujuiꞌi ̱ caꞌa̱
nguꞌ jiꞌi ̱ lo crusi; pana tlyu tsa cña nguaꞌni
ycuiꞌNdyosi cuentya jiꞌi̱ yu, biꞌ chaꞌ laca chaꞌ
ñaꞌa ̱ ti tya luꞌú yu juani. Ñiꞌya ̱ ntiꞌ Cristo,
chaꞌná nguxlyú chaꞌ hichu̱ꞌñati ̱nundyujuii
jiꞌi ̱, la cuiꞌ juaꞌa̱ cuare, siꞌi na lye tsa nclyo
ya cña jiꞌi ̱ cuꞌma ̱ nquichaꞌ; pana juani caca
cuayáꞌ tiꞌ ma ̱ chaꞌ ñaꞌa̱ ti tya luꞌú ya xi, chaꞌ
la cuiꞌ chacuayáꞌ jiꞌi̱ ycuiꞌNdyosi ndyaꞌa̱ loꞌo
ya lijya̱ ya, la cuiꞌ tyaꞌa chacuayáꞌ nu ntsuꞌu
jiꞌi ̱ Cristo.

5 Cuaꞌni cuayáꞌ ma ̱ jiꞌi̱ ycuiꞌ ca ma ̱ lacua,
chaꞌ ca cuayáꞌ tiꞌma ̱ si chañi chaꞌ tyandyanu
tyucui chaꞌ jiꞌi̱ Jesucristo neꞌ cresiya jiꞌi̱ ma ̱.
Ngaꞌa̱ chaꞌ tyiꞌu tiꞌ ma ̱ chaꞌ ndyanu Xtyiꞌi
Jesucristo neꞌ cresiya jiꞌi̱ sa scaama̱; sca ti si
cua ngunuꞌu̱ cresiya jiꞌi̱ ma ̱ loꞌo ycuiꞌNdyosi
tsiyaꞌ ti, ngaꞌaa tyanu Ni loꞌo ma ̱ liꞌ. 6 Loꞌo
juaꞌa̱ ntiꞌ naꞌ chaꞌ caca cuayáꞌ tiꞌma ̱ chaꞌ jiꞌi̱
cuare, chaꞌ siꞌi na ngunuꞌu̱ cresiya jiꞌi̱ ya loꞌo
Ni. 7Luꞌba ti ndijña ya chaꞌ jiꞌi̱ ycuiꞌ Ndyosi,
chaꞌ ná ta Ni chacuayáꞌ chaꞌ cuaꞌni ma ̱ xaꞌ
la chaꞌ cuxi; na cua ntiꞌ ya chaꞌ xtyucua Ni
jiꞌi ̱ ma ̱ chaꞌ tsoꞌo ti caca tyiquee ma ̱. Ná
ndube tiꞌ ya, masi ñacui ̱nguꞌ chaꞌ ná nchca
jiꞌi ̱ ya tsiyaꞌ ti. 8Ná ntsuꞌu chaꞌ cuaꞌni tyaala
ya loꞌo ma ̱ si ñaꞌa̱ ti tya ndyanu tsoꞌo chaꞌ
neꞌ cresiya jiꞌi̱ ma ̱, nu chaꞌ jiꞌi ̱ Jesús nu cua
ngusñi ma ̱; pana si ndyuꞌni ñuꞌu̱ ca ma ̱ jiꞌi̱
nu chaꞌ jiꞌi̱ Jesús biꞌ, liꞌ cuaꞌni tyaala ya loꞌo
ma ̱. 9 Si tsoꞌo tsa ndyanu tachaa chaꞌ jiꞌi̱
ycuiꞌ Ndyosi neꞌ cresiya jiꞌi̱ ma ̱, tsoꞌo tsa ntiꞌ
ya liꞌ, masi xti ti chaꞌ nchca jiꞌi ̱ ycuiꞌ ya; biꞌ
chaꞌ ndijña ya chaꞌ jiꞌi̱ ycuiꞌ Ndyosi cuentya

jiꞌi ̱ cuꞌma ̱ lacua, chaꞌ juaꞌa̱ caca tyucui la tiꞌ
tyiquee ma ̱ ñaꞌa̱ ma ̱ jiꞌi ̱ ycuiꞌ Ndyosi. 10Loꞌo
juaꞌa̱ nscua naꞌ quityi re, masi tyijyuꞌ tsa
ndiꞌi̱ naꞌ cuentya jiꞌi ̱ cuꞌma ̱, chaꞌ ná caca
tyaala naꞌ loꞌo cuꞌma ̱ nu loꞌo cua ndyalaa
naꞌ ca quichi ̱ tyi ma ̱. Chañi chaꞌ cua nda
ycuiꞌnuXuꞌnanachacuayáꞌ ꞌna, panandiꞌya ̱
ndyuꞌu chaꞌ biꞌ: cuaꞌni naꞌ chaꞌ caja ñiꞌya ̱
tyanu tachaa la chaꞌ biꞌ neꞌ cresiya jiꞌi̱ ma ̱;
ná ntsuꞌu chacuayáꞌ ꞌna chaꞌ cuaꞌni ñuꞌu̱ lyiji
naꞌ jiꞌi̱ cuꞌma ̱.

11 Cuꞌma ̱ tyaꞌa ngusñi na chaꞌ jiꞌi̱ Jesu-
cristo, chcuiꞌ salyaꞌnaꞌ loꞌoma ̱ juani, nu loꞌo
cua tye ti xcua seꞌi ̱ chaꞌnunscuanaꞌ loquityi
re. Cuaꞌni lyiji ma ̱ ñiꞌya ̱ nu ngaꞌa̱ chaꞌ cuaꞌni
ma ̱ chaꞌ laca ma ̱ ñati ̱ jiꞌi̱ ycuiꞌ Ndyosi. Cuaꞌa ̱
jyaca ̱ ma ̱ jiꞌi ̱ lcaa chaꞌ nu nda naꞌ lo quityi
re. Cuaꞌni ma̱ chaꞌ caca stuꞌba tyiquee ma ̱
loꞌo xaꞌ ñati ̱ tyaꞌa ma ̱. Tsoꞌo ti tyiꞌi̱ ma ̱ loꞌo
lcaa ñati.̱ Loꞌo liꞌ la cuiꞌ ycuiꞌ Ndyosi laca
nu tyiꞌi ̱ loꞌo ma ̱ lcaa tsa̱; ntsuꞌu tsa tyiquee
Ni ñaꞌa ̱ Ni jiꞌna, loꞌo juaꞌa ̱ nduꞌni Ni chaꞌ ti ̱
ti tyiꞌi̱ tyiquee na. 12 Chcuichaꞌ ma ̱ jiꞌi̱ tyaꞌa
ma ̱ tyucui tyiquee ma ̱, quityi ma ̱ jiꞌi ̱ tyaꞌa
ma ̱ chacuayáꞌ jiꞌi ̱ Cristo. 13 Lcaa nguꞌ tyaꞌa
ngusñi na chaꞌ jiꞌi ̱ ycuiꞌ Ndyosi ca nde, cua
ntiꞌ nguꞌ ta nguꞌ xlyo niꞌi ̱ jiꞌi ̱ lcaa nguꞌ tyaꞌa
ma ̱ nu ndiꞌi̱ cajua.

14 Loꞌo juani ntiꞌ tsa naꞌ chaꞌ ná tye chaꞌ
stuꞌba chaꞌ jiꞌi̱ lcaa cuꞌma̱ cajua loꞌo Jesu-
cristo nu Xuꞌna na, la cuiꞌNi laca nu quiñaꞌa ̱
tsa chaꞌ tsoꞌo nduꞌni loꞌo na lcaa tsa̱. Juaꞌa ̱
ntiꞌ naꞌ chaꞌ lcaa tsa ̱ caca stuꞌba chaꞌ jiꞌi̱ ma ̱
loꞌo ycuiꞌNdyosi, la cuiꞌNi laca nuntsuꞌu tsa
tyiquee Ni ñaꞌa ̱ Ni jiꞌna. Juaꞌa̱ ntiꞌ naꞌ chaꞌ
tyanu Xtyiꞌi ycuiꞌ Ndyosi neꞌ cresiya jiꞌi ̱ma ̱,
la cuiꞌ Ni laca nu nduꞌni chaꞌ stuꞌba ntsuꞌu
chaꞌ jiꞌna loꞌo Ni, juaꞌa̱ loꞌo xaꞌ la nguꞌ tyaꞌa
ngusñi na chaꞌ jiꞌi ̱ ycuiꞌ Ndyosi. Juaꞌa̱ caca
chaꞌ lacua.

Quityi nu nguscua San
Pablo ndyaa ca slo ñati ̱jiꞌi ̱
Jesucristo nde Galacia

1 Pablo laca naꞌ nu nscua ̱ quityi re. Cña
ꞌna laca chaꞌ tsaꞌa naꞌ chcuiꞌ naꞌ chaꞌ jiꞌi ̱
Jesucristo loꞌo lcaa ñati.̱ Siꞌi ñati ̱ chalyuu ti
laca nu cua nda cña biꞌ ꞌna, siꞌi ñati ̱ laca nu
nguane ꞌna chaꞌ cuaꞌni naꞌ cña biꞌ; Jesucristo
loꞌo ycuiꞌ Ndyosi Sti Jesús, biꞌ laca nu cua
nda cña biꞌ ꞌna. Ycuiꞌ Ndyosi ni, biꞌ laca nu
nguaꞌni chaꞌ ndyuꞌú Jesús chaca quiyaꞌ loꞌo
ngujuii yu. 2 Loꞌo naꞌ, loꞌo lcaa tyaꞌa ndiꞌi ̱
naꞌ ca nde nu ntsuꞌu chaꞌ jiꞌi ̱ nguꞌ loꞌo Jesús,
nscua ya quityi re chaꞌ tsaa lcaa quichi̱ tyi
cuꞌma ̱ nguꞌ gálatas, lcaa quichi ̱ su ntsuꞌu
cuꞌma ̱ taju ñati ̱ jiꞌi̱ Jesucristo. 3 Ntiꞌ tsa naꞌ
chaꞌñaꞌa̱ ti tya cuaꞌni ycuiꞌNdyosi Sti na chaꞌ
tsoꞌo loꞌo ma ̱, chaꞌ cuaꞌni Ni chaꞌ ti ̱ ti tyiꞌi ̱
cresiya jiꞌi ̱ ma ̱ xquiꞌya Jesucristo nu Xuꞌna
na. 4La cuiꞌ Jesús lacanunda jiꞌi̱ ycuiꞌ ca loꞌo
ngujuii yu chaꞌ cuityi ̱ quiꞌya nu ntsuꞌu jiꞌna,
chaꞌ juaꞌa̱ cuaꞌni lyaáNi jiꞌnande chalyuu su
ngunuꞌu̱ tsa tyiquee ñati ̱ xquiꞌya chaꞌ cuxi;
ngulo ycuiꞌ Ndyosi Sti na cña jiꞌi̱ Jesús, liꞌ
nguaꞌni yu cña biꞌ cuentya jiꞌna. 5Biꞌ chaꞌ ná
ngaꞌa̱ chaꞌ tye tsa̱ nu cuaꞌni tlyu na jiꞌi̱ ycuiꞌ
Ndyosi. Juaꞌa̱ caca chaꞌ biꞌ lacua.

Ngaꞌaa ntsuꞌu xaꞌ la chaꞌ nu taca cuaꞌni
lyaá jiꞌi ̱ ñati ̱ jiꞌi ̱ nu cuxi

6Ndube tsa tiꞌ naꞌ chaꞌ yala ti ngutaꞌa̱chu̱ꞌ
ma ̱ jiꞌi̱ ycuiꞌ Ndyosi, masi ngusubi Ni jiꞌi ̱ma ̱
xquiꞌya chaꞌ ntsuꞌu tsa tyiquee Cristo ñaꞌa̱
jiꞌna; ndube tiꞌnaꞌ chaꞌndunama ̱ chaca chaꞌ
nu siꞌi chaꞌ jiꞌi ̱ ycuiꞌ Ndyosi laca, nu nacui ̱
nguꞌ chaꞌ taca cuaꞌni lyaá jiꞌna jiꞌi̱ nu cuxi.
7 Pana liñi la ñacui ̱na chaꞌ ngaꞌaa ntsuꞌu xaꞌ
la chaꞌ tsoꞌo jiꞌi ̱ Jesucristonu taca cuaꞌni lyaá
jiꞌna. Ndiꞌya̱ ndyaca chaꞌ: Ntsuꞌu xi ñati ̱
nu ndyuꞌni chaꞌ quichi̱ yaa chaꞌ hique ma ̱;
cua ntiꞌ tsa nguꞌ biꞌ, chaꞌ xcutsaꞌa̱ nguꞌ ñiꞌya ̱
ntsuꞌu chaꞌ jiꞌi ̱ Cristo. 8 Pana tlyu tsa quiꞌya
sta Ni jiꞌi ̱ ñati ̱ nu chcuiꞌ sca chaꞌ cuiñi loꞌo
ma ̱ ñiꞌya ̱ nu caca clyaá ma ̱ jiꞌi ̱ chaꞌ cuxi, nu
culuꞌu jiꞌi ̱ma ̱ sca chaꞌ nu siꞌi la cuiꞌ chaꞌ liñi
laca, nu siꞌi chaꞌ nu cua nchcuiꞌ ya loꞌo ma ̱
tya clyo. Loꞌo cuare, sta ycuiꞌ Ndyosi quiꞌya
jiꞌi̱ ya si xcutsaꞌa̱ ya chaꞌ nu cua nda ya loꞌo
ma ̱; masi sca xca̱ nu ngutuꞌu ca slo ycuiꞌ
Ndyosi lacanuchcuiꞌchaꞌcuiñi juaꞌa̱, xcubeꞌ
Ni jiꞌi ̱, chaꞌ tlyu tsa quiꞌya laca biꞌ. 9 Juaꞌa̱ ni
naꞌ jiꞌi̱ ma̱ tya tsubiꞌ la, loꞌo la cuiꞌ chaꞌ laca
nu tanaꞌ loꞌoma ̱ chacaquiyaꞌ juani: Tlyu tsa
chaꞌ tiꞌí tyacua jiꞌi ̱ ñati ̱ si ta nguꞌ xaꞌ la chaꞌ
loꞌoma ̱, ñiꞌya̱ nu cuaꞌnima ̱ chaꞌ clyaáma ̱ jiꞌi ̱
nucuxi, nusiꞌi la cuiꞌ chaꞌnucuandyunama ̱
tya clyo.

10 Loꞌo nacui ̱ naꞌ juaꞌa̱, siꞌi chaꞌ ndyuꞌni
cña tsa tiꞌ naꞌ chaꞌ caja ñati ̱ ꞌna nu cuaꞌni chi ̱
loo naꞌ. Tsa biꞌ ti chaꞌ tsoꞌo ntiꞌ naꞌ, si ycuiꞌ
Ndyosi cuaꞌni chi ̱ Ni loo naꞌ; siꞌi na cua ntiꞌ
naꞌ chaꞌ tsoꞌo ti chcuiꞌ ñati ̱ jnaꞌ. Ngaꞌaa caca
cuaꞌni naꞌ cña jiꞌi̱ Cristo, si xcuiꞌ chaꞌ cuaꞌni
tyaꞌa naꞌ loꞌo ñati ̱ntsuꞌu tyiquee naꞌ.

Ñiꞌya ̱ ngua chaꞌ ngujui cña jiꞌi̱ Pablo
11 Cua ntiꞌ naꞌ chaꞌ caca cuayáꞌ tsoꞌo tiꞌ

ma ̱ chaꞌ biꞌ, chaꞌ siꞌi sca chaꞌ nu nguaꞌya
hique ti ñati ̱ laca chaꞌ nu cua nda naꞌ loꞌo
ma ̱; chaꞌ jiꞌi̱ Jesús laca biꞌ, chaꞌ nu nchcuiꞌ
ñiꞌya̱ taca clyaá ma ̱ jiꞌi ̱ nu cuxi. 12 Siꞌi ñati ̱
laca nu nda chaꞌ biꞌ loꞌo naꞌ tya clyo, ni sca
ñati ̱ chalyuu ná nguluꞌu chaꞌ biꞌ ꞌna; ycuiꞌ
Jesucristo nguluꞌu loo yu ꞌna, ycuiꞌ biꞌ laca
nu cua nda chaꞌ biꞌ loꞌo naꞌ liꞌ.

13 Cua jlo tiꞌ ma ̱ ñiꞌya̱ nu nguaꞌni naꞌ nde
chalyuu tya saꞌni la, ñiꞌya̱ ndaquiyaꞌ tsa naꞌ
jiꞌi̱ lcaa cña tacati nu nduꞌni nguꞌ judío tyaꞌa
ya. Cua jlo tiꞌ ma ̱ chaꞌ tiꞌí tsa nguxcubeꞌ naꞌ
jiꞌi̱ lcaa ñati ̱nu ntsuꞌu chaꞌ jiꞌi ̱ loꞌo Jesucristo
nu ngua liꞌ; ngua tiꞌ naꞌ cuaꞌni tye naꞌ jiꞌi̱
ñati ̱ biꞌ tsiyaꞌ ti. 14 Lye la nguaꞌni naꞌ lcaa
cña tacati nu nduꞌni nguꞌ judío tyaꞌa ya nu
loꞌo nduꞌni tlyu ya jiꞌi ̱ ycuiꞌ Ndyosi. Xaꞌ
nguꞌ quichi ̱ tyi naꞌ nu tyaꞌa stuꞌba ti naꞌ
loꞌo, ná stuꞌba nguaꞌni nguꞌ ñiꞌya̱ nu nguaꞌni
naꞌ; lye la ndaquiyaꞌ naꞌ jiꞌi ̱ lcaa lo chaꞌ nu
ntsuꞌu jiꞌi̱ ya, nu cua nda jyoꞌo cusuꞌ loꞌo
nguꞌ judío tyaꞌa ya tya saꞌni la. 15 Pana
yala la nguaꞌni ycuiꞌNdyosi; masi bilya cala
naꞌ cua ngusubi Ni ꞌna chaꞌ caca naꞌ ñati ̱
jiꞌi̱ Ni, xquiꞌya chaꞌ juaꞌa̱ ngua tiꞌ ycuiꞌ Ni;
na cua ngusubi Ni ꞌna xquiꞌya chaꞌ ntsuꞌu
tsa tyiquee Ni ñaꞌa ̱ Ni ꞌna. 16-17 Loꞌo juaꞌa̱
nguaꞌni Ni chaꞌ ndyuloo naꞌ jiꞌi ̱ Jesús, nu
sca ti Sñiꞌ ycuiꞌ Ni, chaꞌ liꞌ nchca ꞌna ta naꞌ
chaꞌ jiꞌi̱ Ni loꞌo lcaa cuꞌma ̱, ñati ̱nu ndiꞌi ̱ xaꞌ
tsuꞌ. Liꞌ ndachaꞌ naꞌ jiꞌi ̱ lcaa ma ̱ chaꞌ xquiꞌya
Jesús taca clyaá ma ̱ jiꞌi ̱ chaꞌ cuxi nu ntsuꞌu
jiꞌi̱ ma ̱. Nu loꞌo ngusñi ca ti naꞌ chaꞌ biꞌ, liꞌ
hora ti nduꞌu naꞌ ngutaꞌa ̱ naꞌ nde loyuu su
naa Arabia; ca biꞌ ngutiꞌi ̱ naꞌ ycuiꞌ ti naꞌ. Ná
ngutaꞌa̱ naꞌ ndyaana naꞌ sca cui ̱i ̱ nu ta sca
ñati ̱ loꞌo naꞌ; la cuiꞌ ti juaꞌa̱ ná ngutaꞌa̱ naꞌ
ndequichi̱ Jerusalén chaꞌ chcuiꞌnaꞌ loꞌonguꞌ
tyaꞌa ndyuꞌni naꞌ cña nu ndiꞌi̱ nde jua, masi
cua nda nguꞌ biꞌ chaꞌ jiꞌi̱ Jesús loꞌo ñati ̱ clyo
la, nu loꞌo tya lyiji cuna naꞌ chaꞌ biꞌ. Pana
ngutaꞌa̱ naꞌ nde Arabia, loꞌo tiyaꞌ la liꞌ ngux-
tyu̱u̱ naꞌ ngutaꞌa̱ naꞌ nde quichi̱ Damasco.

18 Ngaꞌaa ndyaꞌa naꞌ nde Jerusalén liꞌ;
pana ca loꞌo nduꞌu scua sna yija̱, liꞌ ngutaꞌa̱
naꞌ nde jua. Loꞌo liꞌ ndyuloo naꞌ jiꞌi̱ Pe-
dro, ngutiꞌi̱ naꞌ tiꞌñu tsa̱ loꞌo yu liꞌ. 19 Ná
naꞌa̱ naꞌ jiꞌi ̱ xaꞌ tyaꞌa nguꞌ nu ngua tsaꞌa̱ jiꞌi̱
Cristo tya clyo ca biꞌ; sca ti yu Jacobo tyaꞌa
Jesús nu Xuꞌna na, biꞌ nu cua naꞌa ̱ naꞌ jiꞌi̱.
20Chacuayáꞌ jiꞌi ̱ ycuiꞌNdyosi, liñi tsa chaꞌ nu

nscua naꞌ lo quityi re; ni sca chaꞌ cuiñi ná
nscua naꞌ tsiyaꞌ ti re.

21 Tiyaꞌ la liꞌ ngutaꞌa̱ naꞌ nde loyuu su
cuentya Siria, juaꞌa̱ nde loyuu su cuentya
Cilicia. 22 Pana nu xaꞌ la taju ñati ̱ tyaꞌa
ngusñi na chaꞌ jiꞌi ̱ Jesucristo nu ndiꞌi̱ quichi ̱
su cuentya Judea, tya lyiji tyuloo nguꞌ biꞌ ꞌna
nungua liꞌ. 23Panacuandyunanguꞌ chaꞌ ꞌna
loꞌonchcuiꞌñati ̱ꞌnandiꞌya̱: “Nuñati ̱nungua
tiꞌ cuaꞌni tye jiꞌna biꞌ, juani cua nguxcutsaꞌa̱
Ni cresiya jiꞌi ̱ yu, chaꞌ cua ntsuꞌu chaꞌ jiꞌi ̱ yu
loꞌo Jesús”, nacui ̱ nguꞌ jiꞌi ̱ tyaꞌa nguꞌ. “Juani
ndyaꞌa̱ yu nda yu chaꞌ loꞌo xaꞌ la ñati,̱ chaꞌ
loꞌo ñati ̱ biꞌ caca xñi nguꞌ chaꞌ jiꞌi̱ Jesús”,
nacui ̱ nguꞌ. 24 Loꞌo liꞌ nguxana nguaꞌni tlyu
nguꞌ jiꞌi̱ ycuiꞌNdyosi xquiꞌya naꞌ.

2
Nu xaꞌ la tyaꞌa ñati ̱nde Jerusalén ntucuá

nguꞌ chaꞌ nu nchcuiꞌ Pablo
1 Cua ndyaꞌa tii jlyacua yija ̱, liꞌ xaꞌ ndyaꞌa̱

nde Jerusalén chaca quiyaꞌ; loꞌo Bernabé
ndyaꞌa̱, loꞌo juaꞌa ̱ ndyaa loꞌo ya jiꞌi̱ Tito.
2 Ndyaa ya Jerusalén, xquiꞌya chaꞌ cua
nguaꞌni ycuiꞌ Ndyosi chaꞌ nguaꞌya sca chaꞌ
hique naꞌ chaꞌ tyaa ya; biꞌ chaꞌ loꞌo cua
ndyalaa yaquichi ̱biꞌ, liꞌndyaꞌa̱ ca suntucua
nguꞌ ycuiꞌ ti nguꞌ, nchcuiꞌ naꞌ loꞌo nguꞌ nu
laca loo la jiꞌi ̱ taju tyaꞌa ñati ̱ jiꞌi ̱ Cristo quichi ̱
biꞌ. Liꞌ ndachaꞌ naꞌ jiꞌi ̱ nguꞌ biꞌ, nchcuiꞌ naꞌ
ni chaꞌ nu nda naꞌ loꞌo nguꞌ xaꞌ tsuꞌ cuentya
jiꞌi ̱Cristo, chaꞌnguaꞌni lyaáCristo jiꞌna jiꞌi̱ nu
cuxi. Juaꞌa̱ nchcuiꞌ naꞌ loꞌo nguꞌ biꞌ, xquiꞌya
chaꞌ ná ntiꞌ naꞌ chaꞌ culacua cuxi tiꞌ nguꞌ biꞌ
ñaꞌa ̱ nguꞌ jnaꞌ; ná ntiꞌ naꞌ chaꞌ chcuiꞌ nguꞌ
chaꞌ ná tsoꞌo laca chaꞌ nu nda naꞌ loꞌo cuꞌma ̱
nguꞌ xaꞌ tsuꞌ tya tsubiꞌ la, masi chcuiꞌ nguꞌ
chaꞌ ná tsoꞌo nduꞌni naꞌ juani. 3 Loꞌo juaꞌa̱
yu Tito tyaꞌa ndyaꞌa̱ naꞌ ni, ná nchcuiꞌ nguꞌ
loꞌo yu chaꞌ siꞌyu quiji ̱ yu chaꞌ culacua ̱ yu
ñiꞌya ̱ nduꞌni nguꞌ judío, masi nguꞌ xaꞌ tsuꞌ
laca yu. 4Pana ngulaa xi xaꞌ la ñati ̱slo ya liꞌ,
nguꞌ nu cuiñi ti nchcuiꞌ chaꞌ ntsuꞌu chaꞌ jiꞌi̱
nguꞌ loꞌo Cristo; na nduꞌni ti nguꞌ chaꞌ tyaꞌa
na laca nguꞌ biꞌ. Cuaana ti ngutiꞌi̱ nguꞌ biꞌ
laja lcaa tyaꞌa na chaꞌ ñaꞌa̱ cuayáꞌ nguꞌ biꞌ
jiꞌi ̱ ya, si culacua̱ nguꞌ nu ndyaꞌa̱ loꞌo ya, si
ná culacua ̱ nguꞌ. Ngua tiꞌ nguꞌ biꞌ tacu ̱ꞌ chaꞌ
tsoꞌo jiꞌi ̱ Jesús loꞌo na, chaꞌ ná ndiya tiꞌ nguꞌ
chaꞌ tsoꞌo ndiꞌi ̱ tyiquee na chalyuu xquiꞌya
Jesús; ngua tiꞌ nguꞌ biꞌ tatsaa nguꞌ jiꞌna chaꞌ
cuaꞌni na lcaa lo cña nu ngulo jyoꞌo cusuꞌ jiꞌi̱
nguꞌ judío tyaꞌa ya. 5 Pana ná ndaquiyaꞌ ya
jiꞌi ̱ chaꞌ nu nchcuiꞌ nguꞌ biꞌ tsiyaꞌ ti. Ngua tiꞌ
ya chaꞌ ná chcunaꞌ tsiyaꞌ ti ni sca chaꞌ liñi nu
cua nda Cristo loꞌo na, nu loꞌo cua nguaꞌni
lyaáyu jiꞌna; ngua tiꞌya chaꞌ tyanu tsoꞌo lcaa
chaꞌ biꞌ neꞌ cresiya jiꞌi ̱ma ̱.

6Nándube tiꞌnaꞌmasinacui̱ nguꞌ chaꞌ tlyu
tsa ñati ̱ laca nu nguꞌ nu laca loo jiꞌna biꞌ; jlo
tiꞌ naꞌ chaꞌ sca ti cuayáꞌ laca lcaa na cuentya

jiꞌi ̱ ycuiꞌNdyosi. Panamasi loo laca nguꞌ biꞌ,
ná ngulo nguꞌ biꞌ cña jnaꞌ chaꞌ culuꞌu naꞌ xaꞌ
la chaꞌ jiꞌi ̱ cuꞌma ̱ nguꞌ xaꞌ tsuꞌ. 7Ndiꞌya̱ ngua:
ngutucuá nguꞌ biꞌ jiꞌi̱ chaꞌ nu nchcuiꞌ naꞌ loꞌo
nguꞌ; cua ngüiñi chaꞌ jiꞌi̱ nguꞌ biꞌ loꞌo naꞌ liꞌ;
cua ngua cuayáꞌ tiꞌ nguꞌ chaꞌ cua nda ycuiꞌ
Ndyosi cña ꞌnachaꞌ tsaꞌa ̱ tanaꞌ chaꞌ jiꞌi̱ Ni loꞌo
cuꞌma ̱ nguꞌ xaꞌ tsuꞌ, ñiꞌya ̱ taca clyaá ma ̱ jiꞌi ̱
nu cuxi. Loꞌo juaꞌa̱ nacui̱ nguꞌ chaꞌ cua nda
Ni la cuiꞌ cña jiꞌi̱ nu Pedro biꞌ, chaꞌ chcuiꞌ yu
chaꞌ tsoꞌo biꞌ loꞌo nguꞌ judío. 8 La cuiꞌ ycuiꞌ
Ndyosi nu nda jiꞌi ̱ Pedro ndyaa nclyuꞌu yu
chaꞌ jiꞌi̱ Ni jiꞌi̱ nguꞌ judío, la cuiꞌ ycuiꞌ Ndyosi
biꞌ laca nu cua ndaNi ꞌna ndyaꞌa naꞌnclyuꞌu
naꞌ chaꞌ tsoꞌo biꞌ jiꞌi ̱ nguꞌ xaꞌ tsuꞌ.

9 Biꞌ chaꞌ ngutucuá nguꞌ cña ꞌna, nu Ja-
cobo loꞌo Pedro loꞌo Juan biꞌ, la cuiꞌ nguꞌ
nu laca loo jiꞌi ̱ nguꞌ tyaꞌa ngusñi na chaꞌ jiꞌi ̱
Cristo. Stuꞌba ti nchcuiꞌ nguꞌ biꞌ, chaꞌ tsoꞌo
tsa nguaꞌni ycuiꞌ Ndyosi loꞌo naꞌ nu loꞌo nda
Ni cñabiꞌ ꞌna. Liꞌngusñi yaꞌ tyaꞌa ya loꞌonguꞌ
biꞌ, naꞌ loꞌo Bernabé, chaꞌ caca cuayáꞌ tiꞌ ya
chaꞌ tsoꞌo ti ntiꞌ nguꞌ ñaꞌa̱ nguꞌ jiꞌi ̱ ya, chaꞌ
stuꞌba ntsuꞌu chaꞌ jiꞌi ̱ nguꞌ loꞌo ya, chaꞌ tya
tsaa layaquichi ̱ tyinguꞌxaꞌ tsuꞌ. Tyanuycuiꞌ
nguꞌ biꞌ ca su ndiꞌi̱ tyaꞌa ya, nu nguꞌ judío biꞌ
liꞌ. 10 Tsa biꞌ ti chaꞌ nchcuiꞌ nguꞌ loꞌo ya, nu
ngüijña nguꞌ jiꞌi̱ ya chaꞌ lcaa tyempo tyiꞌu tiꞌ
na na laca nu lyiji jiꞌi̱ nu nguꞌ tiꞌi tyaꞌa na nu
ndyanu nde Judea. Biꞌ laca nu ndyuꞌni cña
tiꞌ naꞌ chaꞌ cuaꞌni naꞌ.

Lyexi nchcuiꞌPablo loꞌoPedrondequichi ̱
Antioquía

11 Loꞌo liꞌ ndyalaa Pedro nde quichi ̱ An-
tioquía, ca su ndiꞌi ̱ naꞌ. Tiyaꞌ la liꞌ ndyaꞌa ̱
naꞌ slo yu, nguaꞌa naꞌ jiꞌi̱ yu xquiꞌya chaꞌ cua
ntsuꞌu sca chaꞌ cuxi nu ndyuꞌni yu. 12Ndiꞌya ̱
ngua chaꞌ biꞌ: Nu loꞌo ndyalaa ca ti yu, ná
ngua tyujuꞌu tiꞌ yu; ndyacuyu loꞌonguꞌ tyaꞌa
na ca biꞌ, masi nguꞌ xaꞌ tsuꞌ laca nguꞌ. Pana
nu loꞌo ndyalaa xi xaꞌ la tyaꞌa nguꞌ judío
nu nda Jacobo jiꞌi̱ lijya ̱, liꞌ ngutaꞌa̱chu̱ꞌ yu;
ngaꞌaa ntajaꞌa̱ cacu yu loꞌo nguꞌ xaꞌ tsuꞌ biꞌ
liꞌ. Cua ndyutsi ̱i̱ yu si ñaꞌa̱ nguꞌ judío tyaꞌa
yu jiꞌi̱ yu chaꞌ ndyacu yu loꞌo nguꞌ xaꞌ tsuꞌ
biꞌ, chaꞌ ná ntsuꞌu chacuayáꞌ jiꞌi ̱ nguꞌ judío
chaꞌ cacu nguꞌ loꞌo nguꞌ xaꞌ tsuꞌ, xquiꞌya chaꞌ
ná lubii nguꞌ xaꞌ tsuꞌ tsiyaꞌ ti ngua tiꞌ nguꞌ
judío. 13 Loꞌo liꞌ la cuiꞌ juaꞌa̱ nguaꞌni xaꞌ la
nguꞌ judío tyaꞌa ntsuꞌu chaꞌ jiꞌna loꞌo Cristo,
sca ti cuayáꞌ siyaꞌ tyiquee nguꞌ loꞌo Pedro;
loꞌo ycuiꞌBernabéngua tiꞌ yu cuaꞌni yuñiꞌya ̱
nu nguaꞌni nguꞌ biꞌ, chaꞌ siyaꞌ tsa tyiquee
nguꞌ. 14Pana nu loꞌo ngua cuayáꞌ tiꞌ naꞌ chaꞌ
ná ndyuꞌni nguꞌ ñiꞌya ̱ nu ndyuꞌu chaꞌ tsoꞌo
nu nguluꞌu Cristo jiꞌna chaꞌ clyaá na jiꞌi̱ nu
cuxi, liꞌ nchcuiꞌ naꞌ loꞌo Pedro slo lcaa nguꞌ
nu ngusñi chaꞌ jiꞌi ̱ Cristo quichi ̱ biꞌ. Ndiꞌya ̱
ni naꞌ jiꞌi̱ yu liꞌ: “Nguꞌ judío laca nuꞌu̱”, nacui ̱
naꞌ jiꞌi ̱ Pedro biꞌ. “Tya loꞌo ndyalaa nuꞌu̱ ca
nde, cua nguaꞌni nuꞌu̱ ñiꞌya ̱ nu nduꞌni nguꞌ

xaꞌ tsuꞌ re, chaꞌ tyaꞌa na laca nguꞌ cuentya
jiꞌi̱ Cristo; ná nguaꞌni nuꞌu̱ ñiꞌya̱ nu nduꞌni
nguꞌ judío tyaꞌa quichi ̱ tyi na. Biꞌ chaꞌ lacua,
ná tsoꞌo si juani ntiꞌ nuꞌu̱ chaꞌ tatsaa nuꞌu̱
jiꞌi̱ nguꞌ xaꞌ tsuꞌ re, chaꞌ cuaꞌni nguꞌ ñiꞌya̱ nu
nduꞌni nguꞌ judío.” Juaꞌa̱ nacui ̱ naꞌ jiꞌi̱ yu.

Stuꞌba chaꞌ laca jiꞌi ̱nguꞌ judío loꞌo lcaañati ̱
chalyuu

15Nu cuare ni, nguꞌ judío laca ya tya loꞌo
ngula ya chalyuu nu ndaquiyaꞌ jiꞌi̱ lcaa chaꞌ
nundaycuiꞌNdyosi loꞌoya; siꞌi nandaquiyaꞌ
ya jiꞌi ̱ cua ñaꞌa̱ ca chaꞌ cuxi ñiꞌya̱ nduꞌni nguꞌ
xaꞌ tsuꞌ. 16 Pana jlo tiꞌ ya chaꞌ ná taca ca
tsoꞌo cresiya jiꞌi ̱ ya cuentya jiꞌi̱ ycuiꞌ Ndyosi,
masinduꞌni ti ya cuañaꞌa̱ ca cñanunda jyoꞌo
Moisés chaꞌ cuaꞌni ya; sca ti si jlya tiꞌ ya jiꞌi ̱
cña nu nguaꞌni Jesucristo cuentya jiꞌna, liꞌ
taca ca tsoꞌo cresiya jiꞌi̱ ya. Biꞌ chaꞌ loꞌo cuare
cuangusñiya chaꞌ jiꞌi̱ Jesucristo, chaꞌ taca ca
tsoꞌo cresiya jiꞌi̱ ya cuentya jiꞌi̱ ycuiꞌ Ni, chaꞌ
nu jlya ti tiꞌ ya jiꞌi̱ Jesús, ngaꞌaa siꞌi xquiꞌya
cña nu ndyuꞌni ya nu nda jyoꞌo Moisés jiꞌi ̱
ya. Ni sca na ná taca jiꞌna ca tsoꞌo cresiya
jiꞌna cuentya jiꞌi̱ ycuiꞌ Ndyosi xquiꞌya chaꞌ
ndaquiyaꞌ ti na sca chaꞌ nu nda jyoꞌo cusuꞌ
loꞌo na.

17 Tsoꞌo lacua. Masi nguꞌ judío laca ya,
cua jlo tiꞌ ya chaꞌ xquiꞌya cña nu cua nguaꞌni
Cristo cuentya jiꞌna, biꞌ chaꞌ taca caca lubii
cresiya jiꞌi ̱ ya cuentya jiꞌi̱ ycuiꞌ Ndyosi. La
cuiꞌ ti chaꞌ, ngaꞌa̱ chaꞌ chcuiꞌ ya jiꞌi ̱ ycuiꞌ ca
ya chaꞌ loꞌo lcaa nguꞌ judío tyaꞌa ya ntsuꞌu
quiꞌya jiꞌi̱ ya, ñiꞌya̱ loꞌo nacui ̱ ya chaꞌ ntsuꞌu
quiꞌya jiꞌi̱ nguꞌ xaꞌ tsuꞌ. Pana siꞌi Cristo laca
nu nguaꞌni chaꞌ laca ya ñati ̱ cuxi. 18 Biꞌ
chaꞌ ngaꞌaa ndaquiyaꞌ ya jiꞌi ̱ chaꞌ cusuꞌ nu
jlya tsa tiꞌ ya jiꞌi̱ nquichaꞌ; loꞌo juani si xaꞌ
taquiyaꞌ ya jiꞌi ̱ chaꞌ cusuꞌ nu ntsuꞌu jiꞌi̱ ya, liꞌ
ntsuꞌu quiꞌya jiꞌi̱ ya loꞌo ycuiꞌ Ndyosi chaca
quiyaꞌ xquiꞌya chaꞌ siꞌi na tyucui tyiquee ya
ngusñi ya chaꞌ jiꞌi̱ Jesucristo. 19 Loꞌo naꞌ ni,
ná nchca cuaꞌni naꞌ lcaa chaꞌ cusuꞌ biꞌ, biꞌ
chaꞌ cua ndye chaꞌ jnaꞌ loꞌo chaꞌ biꞌ; juani
xcuiꞌ ndiꞌi ̱ naꞌ chalyuu chaꞌ cuaꞌni naꞌ lcaa
ñaꞌa̱ cña nu ntiꞌ ycuiꞌ Ndyosi chaꞌ cuaꞌni naꞌ.
20 Cuentya jiꞌi̱ chaꞌ cusuꞌ biꞌ laca naꞌ ñiꞌya ̱
laca si cua ngujuii naꞌ, ñiꞌya̱ laca si stuꞌba
ti ngaꞌa̱ naꞌ lo crusi loꞌo Jesús; juani ngaꞌaa
siꞌi ycuiꞌ ca ti naꞌ laca naꞌ loo neꞌ cresiya ꞌna,
chaꞌ Cristo laca nu laca loo neꞌ cresiya ꞌna
juani. Ndiꞌi̱ tsoꞌo ti naꞌ chalyuu juani sca ti
xquiꞌyachaꞌ jlya tiꞌnaꞌ jiꞌi̱ cñanucuanguaꞌni
ycuiꞌ Jesús, nu sca ti Sñiꞌ ycuiꞌ Ndyosi; biꞌ
laca nu ntsuꞌu tsa tyiquee ñaꞌa ̱ jnaꞌ, biꞌ laca
nu cua nda chacuayáꞌ jiꞌi ̱ nguꞌ chaꞌ cujuii
nguꞌ jiꞌi̱ ycuiꞌ yu cuentya jnaꞌ. 21 Siꞌi chaꞌ ná
ndube tiꞌ naꞌ jiꞌi ̱ lcaa chaꞌ tsoꞌo nu nguaꞌni
ycuiꞌ Ndyosi loꞌo nguꞌ judío tyaꞌa ya; laca
chaꞌ ndube tsa tiꞌ naꞌ chaꞌ ná taca ca tsoꞌo
cresiya jiꞌna cuentya jiꞌi ̱ ycuiꞌ Ndyosi, masi
tsoꞌo tsa ndaquiyaꞌ na jiꞌi ̱ cña nu nclyo chaꞌ

cusuꞌ biꞌ jiꞌna. Ndube tsa tiꞌ naꞌ chaꞌ ná
ngujuii Jesús juaꞌa̱ ti; ntsuꞌu cña nu nguaꞌni
yu loꞌongujuii yu lo crusi biꞌ, na cuanguaꞌni
tsoꞌo yu jiꞌi ̱ cresiya jiꞌna cuentya jiꞌi̱ ycuiꞌ
Ndyosi nu ngua liꞌ.

3
Sca ti loꞌo xñi na chaꞌ jiꞌi̱ Cristo, liꞌ caca

quiñi tsoꞌo chaꞌ jiꞌna loꞌo ycuiꞌNdyosi
1Na tonto tsa ma ̱, cuꞌma ̱ nguꞌ gálatas, chaꞌ

nduna ma ̱ chaꞌ nu nda nu nguꞌ cuiñi biꞌ;
laca ma ̱ ñiꞌya ̱ si ntsuꞌu nu nguaꞌni cuchaꞌa̱
jiꞌi̱ ma ̱. Biꞌ chaꞌ juani ngaꞌaa ntiꞌ ma ̱ xñi la
ma ̱ chaꞌ liñi nu cua nda Cristo loꞌo na. Pana
loꞌo nda ya chaꞌ jiꞌi̱ Cristo loꞌoma ̱ tya clyo, liꞌ
nguluꞌu tsa ya jiꞌi̱ ma ̱ ñiꞌya ̱ ngua loꞌo ngujuii
Jesucristo lo crusi xquiꞌya na; juaꞌa̱ nguluꞌu
ya jiꞌi̱ ma ̱ñaꞌa ̱ cuayáꞌnungua cuayáꞌ tsoꞌo tiꞌ
ma ̱ chaꞌ biꞌ. 2 Xacui̱ ma ̱ chaꞌ ꞌna lacua: ¿Ha
cua ndyanu Xtyiꞌi ycuiꞌ Ndyosi neꞌ cresiya
jiꞌi̱ ma ̱ juani? ¿Ñiꞌya̱ ngua jiꞌi ̱ma ̱ chaꞌ ngujui
Xtyiꞌi ycuiꞌ Ndyosi jiꞌi̱ ma ̱ lacua? ¿Ha ngujui
Xtyiꞌi Ni jiꞌi̱ ma ̱ xquiꞌya chaꞌ cua nguaꞌni ma ̱
cñanunscua lo chaꞌ cusuꞌbiꞌ chaꞌ cuaꞌnima ̱?
Siꞌi. Cua jlo tiꞌma̱ chaꞌ ngujui Xtyiꞌi ycuiꞌ Ni
jiꞌi̱ ma ̱ loꞌongusñima ̱ chaꞌ liñinu cuanda ya
loꞌo ma ̱, chaꞌ jiꞌi̱ ycuiꞌ Cristo. 3 ¿Ni chaꞌ laca
tonto tsa nclyacua tiꞌma ̱ juani? Xquiꞌya cña
nu ndyuꞌni Xtyiꞌi ycuiꞌ Ndyosi loꞌo ma ̱, biꞌ
chaꞌnguxanaca tima ̱ chaꞌntsuꞌuchaꞌ jiꞌi ̱ma ̱
loꞌo ycuiꞌ Ndyosi nquichaꞌ; pana nu juani
ni, xquiꞌya chaꞌ lye tsa cuaꞌni cña tiꞌ ycuiꞌ ca
ma ̱, juaꞌa̱ ntiꞌ ma̱ chaꞌ caca jiꞌi ̱ ycuiꞌ ca ma ̱
quiñi tsoꞌo chaꞌ jiꞌi ̱ ma ̱ loꞌo ycuiꞌ Ni. 4Masi
nguaꞌni Ni quiñaꞌa ̱ chaꞌ tlyu ca slo ma ̱ tya
tsubiꞌ la, ntsuꞌu quiyaꞌ nclyacua tiꞌ naꞌ chaꞌ
ná ngua tsoꞌo cresiya jiꞌi̱ ma ̱ tsiyaꞌ ti, nu loꞌo
ñaꞌa̱ naꞌ ñiꞌya̱ nu ndyuꞌni ma ̱. Pana jlo tiꞌ naꞌ
chaꞌ ngua tsoꞌo la xi cresiya jiꞌi̱ ma ̱ xquiꞌya
chaꞌ tlyu biꞌ. 5Na cua nda ycuiꞌNdyosi Xtyiꞌi
ycuiꞌ Ni chaꞌ tyanu neꞌ cresiya jiꞌi ̱ ma ̱, loꞌo
xquiꞌya nu biꞌ cua ngujui ñiꞌya̱ caca tyu ̱u̱
lo chaꞌ tlyu nu ndyuꞌni ycuiꞌ Ndyosi nde su
ndiꞌi ̱ cuꞌma ̱. Loꞌo nduꞌni Ni juaꞌa̱, siꞌi xquiꞌya
chaꞌ ndaquiyaꞌ ma ̱ jiꞌi ̱ chaꞌ cusuꞌ biꞌ; pana
nduꞌni Ni juaꞌa̱, xquiꞌya chaꞌ jlya tiꞌ ma ̱ loꞌo
ndyunama ̱ chaꞌ tsoꞌo jiꞌi ̱ cña nu cua nguaꞌni
Jesús cuentya jiꞌna.

6 Nu jyoꞌo cusuꞌ jiꞌi ̱ ya, nu Abraham biꞌ
ni, cua jlya tsa tiꞌ nu cusuꞌ biꞌ lcaa chaꞌ nu
cua nda ycuiꞌ Ndyosi loꞌo yu. Xquiꞌya chaꞌ
cua jlya tiꞌ yu chaꞌ biꞌ, liꞌ ntucuá Ni chaꞌ jiꞌi̱
yu ñiꞌya ̱ si ngua yu sca ñati ̱nu nduꞌni xcuiꞌ
chaꞌ tsoꞌo. 7 Loꞌo juaꞌa̱ ngaꞌa̱ chaꞌ ca cuayáꞌ
tiꞌ ma ̱ chaꞌ cua ñaꞌa̱ ca ñati ̱ nu ngusñi chaꞌ
jiꞌi̱ Cristo, chañi chaꞌ laca ñati ̱ biꞌ ñiꞌya laca
nguꞌ judío, chaꞌ ndyuꞌni nguꞌ biꞌ la cuiꞌ ñiꞌya̱
nu nguaꞌni jyoꞌo Abraham, masi tyempo
juani. 8Cua nscua lo quityi cusuꞌ chaꞌndiꞌya̱
nchcuiꞌ ycuiꞌ Ndyosi loꞌo nu Abraham biꞌ
nu ngua saꞌni: “Caca tsoꞌo cresiya jiꞌi̱ lcaa

ñati ̱nu ndiꞌi ̱ xaꞌ tsuꞌ xquiꞌya nuꞌu̱”, nacui̱ Ni
jiꞌi ̱ Abraham. Ycuiꞌ Ndyosi laca nu cua nda
chaꞌ biꞌ loꞌo jyoꞌo biꞌ yala la, chaꞌ juaꞌa̱ loꞌo
cuꞌma ̱ nguꞌ xaꞌ tsuꞌ caca tsoꞌo cresiya jiꞌi̱ ma ̱
cuentya jiꞌi ̱ ycuiꞌ Ndyosi nde loo la, nu loꞌo
xñima ̱ chaꞌ jiꞌi ̱ ycuiꞌNi. 9Tsoꞌo ti ntiꞌNi ñaꞌa̱
Ni jiꞌi̱ Abraham nu ngua saꞌni, xquiꞌya chaꞌ
ngusñi nu cusuꞌ biꞌ chaꞌ nu nchcuiꞌ ycuiꞌ Ni
loꞌo yu; biꞌ chaꞌ caca cuayáꞌ tiꞌ na chaꞌ tsoꞌo
ntiꞌNi ñaꞌa ̱Ni jiꞌna, cua ñaꞌa̱ ca na nu xñi na
chaꞌ jiꞌi ̱ Cristo.

10 Pana cua ñaꞌa̱ ca ñati ̱ nu tsa biꞌ ti cña
ntiꞌ chaꞌ taquiyaꞌ jiꞌi ̱ chaꞌ cusuꞌ nu nguscua
jyoꞌo Moisés, tyanu yabeꞌ hichu ̱ꞌ ñati ̱ biꞌ,
chaꞌ ndiꞌya̱ nchcuiꞌ quityi jiꞌi̱ ycuiꞌ Ndyosi:
“Tyanu yabeꞌ hichu ̱ꞌ lcaa ñati ̱ si ná taquiyaꞌ
nguꞌ jiꞌi̱ lcaa ca chaꞌ nu nscua lo quityi biꞌ”.
11 Biꞌ chaꞌ caca jlo tiꞌ na chaꞌ ná nchca ca
lubii cresiya jiꞌna cuentya jiꞌi ̱ ycuiꞌ Ndyosi
loꞌo ndaquiyaꞌ ti na jiꞌi̱ cñanunda chaꞌ cusuꞌ
biꞌ, chaꞌ ná nchca tyiꞌu tiꞌ na lcaa ca chaꞌ
biꞌ. Chaca chaꞌ nchcuiꞌ quityi biꞌ: “Caca
tsoꞌo cresiya jiꞌna cuentya jiꞌi̱ ycuiꞌ Ndyosi
xquiꞌya chaꞌ ngusñi na chaꞌ jiꞌi̱ ycuiꞌ Ni; liꞌ
taca caja sca chalyuu nu ná ngaꞌa̱ chaꞌ tye
tsiyaꞌ ti jiꞌna”. 12 Pana loꞌo xcuiꞌ ndaquiyaꞌ
na jiꞌi̱ chaꞌ cusuꞌ biꞌ, liꞌ ná ntsuꞌu sca chaꞌ
jiꞌi ̱ Cristo nu ngaꞌa̱ chaꞌ xñi na hasta ca neꞌ
cresiya jiꞌna, chaꞌ ndiꞌya ̱ nchcuiꞌ chaꞌ cusuꞌ
biꞌ loꞌo na: “Sca ti si cuaꞌni na lcaa ca cña nu
culo ycuiꞌ Ndyosi jiꞌna, caca tyiꞌi ̱ tsoꞌo ti na
chalyuu liꞌ”, nacui ̱ quityi biꞌ.

13 Cua ngulo Cristo jiꞌna jiꞌi̱ yabeꞌ nu
ngusta ycuiꞌ Ndyosi hichu̱ꞌ na xquiꞌya chaꞌ
ná ndaquiyaꞌ na jiꞌi̱ lcaa chaꞌ tsiyaꞌ ti nu
nda Ni loꞌo na; yabeꞌ nu ntsuꞌu jiꞌna biꞌ cua
ndyanu hichu̱ꞌ ycuiꞌ Jesús liꞌ. Ndiꞌya̱ nscua
chaꞌ lo quityi jiꞌi̱ ycuiꞌ Ndyosi: “Si tlyu tsa
yabeꞌ ntsuꞌu jiꞌi̱ sca ñati,̱ ntsuꞌu chaꞌ cujuiꞌi̱
caꞌa̱ nguꞌ jiꞌi̱ ñaꞌa̱ luꞌú ti lo sca yaca ndu̱ chaꞌ
cajaa yu”. 14 Juaꞌa̱ ngua chaꞌ loꞌonguꞌxaꞌ tsuꞌ
caja chaꞌ tsoꞌo jiꞌi̱ nguꞌ xquiꞌya Jesucristo,
chaꞌ tsoꞌo nu cua ngüiñi jiꞌi̱ ycuiꞌNdyosi loꞌo
nu jyoꞌo Abrahambiꞌ nu ngua saꞌni. Liꞌ caca
jiꞌi ̱nguꞌ xaꞌ tsuꞌñiꞌya ̱nunchcuiꞌ ycuiꞌNdyosi
loꞌo Abraham, chaꞌ caja Xtyiꞌi ycuiꞌ Ni jiꞌi̱
lcaa na nu loꞌo xñi na chaꞌ jiꞌi ̱ Cristo.

Saꞌni la cua ngüiñi chaꞌ jiꞌi ̱ ycuiꞌ Ndyosi
loꞌo Abraham

15Cuꞌma ̱ tyaꞌa ntsuꞌu chaꞌ jiꞌna loꞌo Cristo,
ta naꞌ sca cui ̱i̱ loꞌo ma ̱ juani cuentya jiꞌi ̱ sca
ñati ̱ nu ntiꞌ quiñi sca chaꞌ jiꞌi̱ yu loꞌo tyaꞌa
yu. Clyo culo nguꞌ sca quityi. Loꞌo cua ndye
ngua stuꞌba chaꞌ biꞌ jiꞌi ̱ nguꞌ, liꞌ ngaꞌaa caca
jiꞌi ̱ xaꞌ ñati ̱tacu ̱ꞌ nguꞌ jiꞌi ̱ chaꞌ biꞌ; ngaꞌaa caca
xcutsaꞌa̱ la nguꞌ chaꞌ biꞌ. 16 Juaꞌa̱ nguaꞌni
ycuiꞌNdyosi loꞌonuAbrahambiꞌ; cuangüiñi
chaꞌ jiꞌi̱ Ni loꞌo jyoꞌo cusuꞌ biꞌ, juaꞌa̱ loꞌo sca
ñati ̱nu tyuꞌu jiꞌi̱ jyoꞌo cusuꞌ biꞌ tyempo nde
loo la. Ná nacui̱ quityi jiꞌi ̱ ycuiꞌ Ndyosi chaꞌ
quiñi chaꞌ jiꞌi̱ Ni loꞌo tyu ̱u̱ tyaꞌa ñati ̱biꞌ. “Na

cua ngüiñi chaꞌ jiꞌi ̱ ycuiꞌ Ndyosi loꞌo sca ti
ñati ̱nu tyuꞌu jiꞌi̱ Abraham nde loo la”, nacui ̱
quityi. Loꞌo nu sca ti ñati ̱biꞌ ni, Cristo laca
biꞌ. 17 Ndiꞌya ̱ chaꞌ ntiꞌ naꞌ chcuiꞌ naꞌ loꞌo
ma ̱: Cua ngua stuꞌba chaꞌ jiꞌi ̱ ycuiꞌ Ndyosi
loꞌo Abraham nu ngua liꞌ; cua ndyaꞌa jacua
siyento ntucua calaa tyii yija ̱ tya loꞌo cua
ngüiñi chaꞌ jiꞌi̱ ycuiꞌ Ni loꞌo nu cusuꞌ biꞌ, loꞌo
liꞌndaycuiꞌNdyosi chaꞌ loꞌoMoisés chaꞌ culo
yu cña jiꞌi̱ nguꞌ cuentya jiꞌi̱ Ni. Biꞌ chaꞌ ná
ngua jiꞌi̱ chaꞌ nu nda Moisés biꞌ tacu ̱ꞌ lo chaꞌ
nu cua ngüiñi jiꞌi ̱ ycuiꞌNdyosi loꞌo Abraham
nu ngua saꞌni la, chaꞌ ná taca cuaꞌa nguꞌ jiꞌi ̱
chaꞌ biꞌ tsiyaꞌ ti. 18 Si ntsuꞌu chaꞌ taquiyaꞌ
na jiꞌi̱ lcaa cña nu ngulo Moisés jiꞌna, chaꞌ
juaꞌa̱ clyaá na jiꞌi̱ nu cuxi, liꞌ ngaꞌaa ntiꞌ chaꞌ
jlya tiꞌ na chaꞌ nu cua ngüiñi jiꞌi ̱ ycuiꞌNdyosi
loꞌo na chaꞌ cuaꞌni lyaá Ni jiꞌna. Pana chaꞌ
liñi laca chaꞌ cua ngüiñi chaꞌ jiꞌi ̱ ycuiꞌNi loꞌo
Abraham, chaꞌ cuaꞌniNi sca chaꞌxlyaꞌbe loꞌo
na nu loꞌo cuaꞌni lyaá Ni jiꞌna.

19 ¿Ni chaꞌ laca ngulo ycuiꞌ Ndyosi cña jiꞌi ̱
nu jyoꞌo Moisés biꞌ, chaꞌ nguscua yu cña biꞌ
lo quityi cuentya jiꞌi ̱ Ni lacua? Tiyaꞌ la ngua
chaꞌ nda Ni chaꞌ biꞌ loꞌo Moisés, chaꞌ caca
cuayáꞌ tiꞌnañiꞌya̱ nunacui̱ ycuiꞌNdyosi chaꞌ
laca scaa chaꞌ cuxi. Pana xti ti tyempondalo
chaꞌ biꞌñaꞌa̱ cuayáꞌnundyalaa Cristo, la cuiꞌ
tyaꞌa ñati ̱ jiꞌi ̱ jyoꞌo Abraham; na cua nchcuiꞌ
ycuiꞌ Ndyosi chaꞌ jiꞌi ̱ nu Cristo biꞌ nu loꞌo
cua ngüiñi chaꞌ jiꞌi ̱ ycuiꞌ Ni loꞌo jyoꞌo cusuꞌ
Abraham biꞌ tya clyo. Nu loꞌo nda Ni chaꞌ
biꞌ loꞌo nu jyoꞌo Moisés biꞌ ni, loꞌo xca̱ jiꞌi ̱
ycuiꞌ Ni ndu ̱ lo xlya caꞌya biꞌ cuentya jiꞌi ̱
ycuiꞌNdyosi, chaꞌ chcuiꞌ loꞌonucusuꞌMoisés
biꞌ. Claꞌbe la biꞌ ngutu̱ jyoꞌo Moisés biꞌ chaꞌ
chcuiꞌ yu loꞌo ñati,̱ chaꞌ tuꞌba jiꞌi̱ ycuiꞌNdyosi
ngua nu cusuꞌ biꞌ. 20 Pana juani ná nduꞌni
chaꞌ caja sca ñati ̱ chalyuu nu caca tuꞌba jiꞌi ̱
ycuiꞌ Ndyosi chaꞌ chcuiꞌ Ni loꞌo na. Cua
ngüiñi chaꞌ jiꞌi ̱Ni loꞌonanungua saꞌni si jlya
tiꞌ na jiꞌi̱ chaꞌ biꞌ, la cuiꞌ chaꞌ nu cua nguaꞌni
Jesús cuentya jiꞌna juani.

Nde laca cña nu nguaꞌni chaꞌ cusuꞌ biꞌ
21Tsoꞌo si cuaꞌni na cña nu nscua lo quityi

cusuꞌ chaꞌ cuaꞌni na lacua. Loꞌo juaꞌa̱ nduꞌni
tsa chaꞌ xñi na lcaa chaꞌ nu nda ycuiꞌNdyosi
loꞌo ñati.̱ Panamasi taquiyaꞌ na jiꞌi ̱ lcaa chaꞌ
cusuꞌ biꞌ, ná taca caja chalyuu cucui biꞌ jiꞌna
juaꞌa̱ ti; ná taca ca tsoꞌo cresiya jiꞌna cuentya
jiꞌi ̱ ycuiꞌ Ni xquiꞌya chaꞌ ndyuꞌni ti na lcaa
cña nu nscua lo quityi cusuꞌ biꞌ chaꞌ cuaꞌni
na; ná caca juaꞌa̱ tsiyaꞌ ti. 22 Cua nchcuiꞌ
quityi jiꞌi̱ ycuiꞌ Ndyosi chaꞌ nu cuxi laca loo
la jiꞌi̱ lcaa ñati ̱ chalyuu, ñiꞌya̱ si na cua laca
na preso jiꞌi̱. Si jlo tiꞌna chaꞌnu cuxi laca loo
jiꞌna, liꞌ taca jiꞌi ̱ Ni cuaꞌni lyaá Ni jiꞌna; ta Ni
chalyuu cucui jiꞌna liꞌ, nu loꞌo xñi na chaꞌ jiꞌi ̱
ycuiꞌ Jesucristo. Biꞌ laca nu chaꞌ tsoꞌo nu cua
ngüiñi jiꞌi̱ ycuiꞌNi loꞌo na.

23 Loꞌo tya lyiji ca ̱a̱ Jesucristo ni, tya lyiji

caja ñiꞌya ̱ jlya tsoꞌo tiꞌ na chaꞌ jiꞌi̱ ycuiꞌ Ni;
biꞌ chaꞌ ngua chaꞌ cusuꞌ biꞌ loo jiꞌna, ñaꞌa̱
cuayáꞌ caca jlya tsoꞌo tiꞌ na jiꞌi̱ Ni xquiꞌya
Cristo. 24 Laca chaꞌ cusuꞌ biꞌ loo jiꞌna ñiꞌya ̱
ntiꞌ si lacana scanu sube; nguluꞌuchaꞌ cusuꞌ
biꞌ xi chaꞌ liñi jiꞌna ñaꞌa̱ cuayáꞌ nu ñaa ycuiꞌ
Cristo. Pana juani cuaꞌni Cristo chaꞌ caca
tsoꞌo cresiya jiꞌna cuentya jiꞌi̱ ycuiꞌ Ndyosi,
ñiꞌya̱ nu ntiꞌ ycuiꞌ Ni chaꞌ caca na nu loꞌo
jlya tiꞌ na jiꞌi̱ nu Cristo biꞌ. 25 Loꞌo juani
taca jlya tsoꞌo tiꞌ na jiꞌi ̱ ycuiꞌ Ndyosi xquiꞌya
Jesucristo, ngaꞌaa siꞌi chaꞌ cusuꞌ nu laca loo
jiꞌna.

26 Sñiꞌ ycuiꞌ Ndyosi laca lcaa cuꞌma ̱ juani
loꞌo ngusñi ma ̱ chaꞌ jiꞌi̱ Jesucristo, xquiꞌya
chaꞌ cua ntsuꞌu chaꞌ jiꞌi ̱ ma ̱ loꞌo Ni. 27 Loꞌo
ngua stuꞌba chaꞌ jiꞌna loꞌo Ni, liꞌ cua ntyu-
cuatya nguꞌ jiꞌi ̱ lcaa na chacuayáꞌ jiꞌi̱ Cristo,
chaꞌ juaꞌa̱ cua ndyanu lcaa chaꞌ jiꞌi ̱ Cristo
neꞌ cresiya jiꞌna, ñiꞌya̱ ntiꞌ si cua laca chaꞌ
biꞌ sca lateꞌ nu quixi̱i̱ chu̱ꞌ na. 28 Nu loꞌo
cua ngua stuꞌba chaꞌ jiꞌna loꞌo Jesucristo, la
cuiꞌ tyempo biꞌ ngua stuꞌba chaꞌ jiꞌna loꞌo
tyaꞌa ñati ̱ na; biꞌ chaꞌ ngaꞌaa chcuiꞌ na chaꞌ
nguꞌ judío laca ya, chaꞌ nguꞌ xaꞌ tsuꞌ lacama ̱;
ngaꞌaa chcuiꞌ na chaꞌ msu nu ngüiꞌya ñati ̱
laca ma ̱, chaꞌ ñati ̱ nu ndiꞌi ̱ tsoꞌo ti laca na;
ngaꞌaa chcuiꞌ na chaꞌ quiꞌyu laca na, chaꞌ
cunaꞌa̱ laca ma ̱. Lcaa na, stuꞌba chaꞌ jiꞌna
loꞌo tyaꞌa na juani. 29Nu loꞌo ngusñi na chaꞌ
jiꞌi̱ ycuiꞌ Cristo, liꞌ la cuiꞌ juaꞌa̱ laca na ñati ̱nu
ndyuꞌu jiꞌi ̱ jyoꞌo Abraham, masi tiyaꞌ la ñaa
na chalyuu. Su cua ndye, liꞌ tyanu chaꞌ jiꞌna,
lcaa ñaꞌa̱ chaꞌ nu cua ngüiñi jiꞌi̱ ycuiꞌ Ndyosi
loꞌo nu Abraham biꞌ cua saꞌni la chaꞌ tyacua
jiꞌna.

4
1 Ndiꞌya̱ chaꞌ ntiꞌ naꞌ ta naꞌ loꞌo ma ̱: Sca

nu sube ni, masi nguxtyanu jyoꞌo sti lcaa
chaꞌ tsoꞌo jiꞌi̱ loꞌo ngujuii sti, chaꞌ tya cuañiꞌ
nu sube biꞌ, stuꞌba ntiꞌ loꞌo msu nu ngüiꞌya
ti sti; na jiꞌi̱ nu sube biꞌ laca lcaa chaꞌ tsoꞌo
biꞌ, pana tya lyiji casuꞌ yu. 2Ni jacuaꞌ tyalaa
tsa ̱ nu caja chaꞌ nu nguxtyanu jyoꞌo sti nu
sube biꞌ jiꞌi̱, xaꞌ ñati ̱ laca loo jiꞌi̱ nu sube biꞌ,
xaꞌ ñati ̱ laca nu ndyiꞌya loo cña jiꞌi ̱ nu sube
biꞌ. 3 La cuiꞌ juaꞌa ̱ laca jiꞌna loꞌo Jesús. Loꞌo
tya lyiji cuna na chaꞌ jiꞌi̱ Jesús, caca ñacui ̱na
chaꞌ tya sube na, xquiꞌya chaꞌ tya nduꞌni na
cña nu ndatsaa cua ñaꞌa̱ ca joꞌó jiꞌna, ñiꞌya ̱
nu nduꞌni ti xaꞌ ñati.̱ 4Pana loꞌo cua ndyalaa
tsa ̱ nu nduꞌu scua chaꞌ nu ngüiñi jiꞌi ̱ Ni loꞌo
na, liꞌ cua nda ycuiꞌ Ndyosi jiꞌi̱ Sñiꞌ ycuiꞌ ca
Ni ñaa chalyuu; sñiꞌ sca nu cunaꞌa̱ nguꞌ judío
ngua nu Jesús biꞌ, loꞌo juaꞌa̱ ndaquiyaꞌ tsa
yu jiꞌi̱ lcaa chaꞌ cusuꞌ nu jlya tiꞌ nguꞌ judío.
5 Juaꞌa̱ ñaa Jesúsndechalyuuchaꞌcuaꞌni lyaá
yu jiꞌna jiꞌi ̱ yabeꞌ nu ntsuꞌu jiꞌna xquiꞌya chaꞌ
cusuꞌ biꞌ. Loꞌo juaꞌa̱ ta Ni chacuayáꞌ juani
chaꞌ cua cusuꞌ la na, chaꞌ tyanu chaꞌ jiꞌna

ñiꞌya̱nunscuachaꞌ tyacua jiꞌna, xquiꞌyachaꞌ
laca na sñiꞌ ycuiꞌNi.

6 Biꞌ chaꞌ laca cua nda ycuiꞌ Ndyosi Xtyiꞌi
ycuiꞌ Ni nu tyanu neꞌ cresiya jiꞌi ̱ ma ̱, chaꞌ
culuꞌu Ni jiꞌi̱ ma ̱ chaꞌ cua laca ma ̱ sñiꞌ ycuiꞌ
Ni. Xtyiꞌi ycuiꞌ Ni nduꞌni chaꞌ taca chcuiꞌ na
loꞌo ycuiꞌ Ndyosi chañi ca: “¡Papá! ¡Sti naꞌ!”
ñacui ̱ na. 7 Ngaꞌaa laca ma ̱ ñiꞌya̱ laca sca
msu nu ngüiꞌya ti ñati,̱ na cua laca ma ̱ sñiꞌ
ycuiꞌ Ndyosi; biꞌ chaꞌ juani ta Ni lcaa chaꞌ
nu ndyanu chaꞌ tyacua jiꞌi ̱ma ̱ chacuayáꞌ jiꞌi̱
Cristo, chaꞌ laca ma ̱ sñiꞌ ycuiꞌNi.

Ndube tsa tiꞌPabloñiꞌya ̱nunguñiloꞌonguꞌ
jiꞌi ̱ nguꞌ gálatas

8 Saꞌni la loꞌo tya lyiji caca cuayáꞌ tsoꞌo tiꞌ
ma ̱ chaꞌ jiꞌi̱ ycuiꞌ Ndyosi, xaꞌ la joꞌó ndatsaa
jiꞌi̱ ma ̱ chaꞌ cuaꞌni ma ̱ cña jiꞌi ̱, joꞌó nu siꞌi
joꞌó nu chañi ca. 9 Loꞌo juani cua nslo ma ̱
jiꞌi̱ ycuiꞌ Ndyosi; hasta tsoꞌo la ñacui ̱na, cua
ndyuloo ycuiꞌNi jiꞌi ̱ma ̱. ¿Ni chaꞌ laca ntiꞌma ̱
tyaꞌa̱chu ̱ꞌma ̱ jiꞌi̱ chaꞌ jiꞌi̱ ycuiꞌ Ndyosi lacua?
Xaꞌ cuaꞌnima ̱ cñanundatsaa cuañaꞌa̱ ca joꞌó
nu cuxi ti biꞌ jiꞌi̱ ma ̱ liꞌ, joꞌó nu ntsuꞌu jiꞌi̱ ñati ̱
ti; pana ná ndyuꞌu tsoꞌo chaꞌ biꞌ tsiyaꞌ ti, ná
caca cuaꞌni lyaá joꞌó biꞌ jiꞌna. 10 Loꞌo juani
caca tsoꞌo cresiya jiꞌi̱ ma ̱ cuentya jiꞌi̱ ycuiꞌ
Ndyosi si taquiyaꞌ ma ̱ jiꞌi ̱ tsa̱ tacati jiꞌi̱ nguꞌ
judío, ntiꞌ ma̱, masi taꞌa nu ndacui snuꞌ tsa̱,
masi taꞌa loꞌo cuañiꞌ coꞌ, masi taꞌa nu nduꞌni
nguꞌ ndacui sca yija ̱; 11 biꞌ chaꞌ quiñaꞌa̱ tsa
chaꞌ nclyacua tiꞌ naꞌ si ná nguaꞌnijoꞌo tsiyaꞌ
ti lcaa chaꞌ nu nguluꞌu naꞌ jiꞌi ̱ma ̱, si xlyaꞌbe
ti nguluꞌu naꞌ chaꞌ biꞌ jiꞌi̱ ma ̱.

12 Cuꞌma ̱ tyaꞌa ntsuꞌu chaꞌ jiꞌna loꞌo Jesu-
cristo, tyaꞌna chcuiꞌ naꞌ loꞌo ma ̱ juani, chaꞌ
cua ntiꞌ naꞌ chaꞌ caca ma ̱ ñiꞌya̱ nu laca naꞌ
tsiyaꞌ ti. Ngaꞌaa nchca tatsaa nguꞌ ꞌna juani
loꞌo chaꞌ cusuꞌ biꞌ, masi nguꞌ judío laca naꞌ;
stuꞌba ti laca naꞌ loꞌo cuꞌma̱ juani, chaꞌ cua
ngulaá naꞌ jiꞌi ̱ nu chaꞌ cusuꞌ nu ndatsaa tsa
ꞌna. Tya loꞌo ñaa naꞌ ca slo ma ̱ tya clyo, ná
sca chaꞌ cuxi nguaꞌni ma ̱ loꞌo naꞌ. 13 Cua jlo
tiꞌ ma ̱ ñiꞌya̱ ngua ꞌna nu loꞌo nda naꞌ chaꞌ
loꞌo ma ̱ tya clyo, chaꞌ taca cuaꞌni lyaá Cristo
jiꞌna; quicha tsa naꞌnungua liꞌ, biꞌ chaꞌngua
laja ꞌna chaꞌ ta naꞌ chaꞌ biꞌ loꞌo ma ̱. 14 Loꞌo
juaꞌa̱ ná nchcuiꞌ cuxi ma̱ ꞌna liꞌ, ná nguloꞌo
ma ̱ ꞌna, masi tya xi tya ndalo ma ̱ ꞌna chaꞌ
quicha tsa naꞌ; xaꞌ ñaꞌa ̱ nguaꞌni ma ̱ loꞌo naꞌ
liꞌ, ntucuá ma̱ chaꞌ jnaꞌ ñiꞌya̱ si cua laca naꞌ
sca xca̱ jiꞌi̱ ycuiꞌ Ndyosi, ñiꞌya̱ si cua laca naꞌ
ycuiꞌ Jesucristo. 15 Tsoꞌo tsa ntsuꞌu tyiquee
ma ̱ ñaꞌa ̱ ma ̱ ꞌna nu ngua tyempo biꞌ; hasta
culo ma ̱ la cuiꞌ ca siꞌyu cloo ma ̱ chaꞌ ta ma ̱
ꞌnangua tiꞌma ̱nquichaꞌ, chaꞌ cuantiꞌ tsama ̱
xtyucuama ̱ jnaꞌ. Loꞌo juani ni, ¿na lacangua
jiꞌi̱ ma ̱ juani? 16 ¿Ha ntiꞌma ̱ chaꞌ tyaꞌa cusu ̱u̱
ma ̱ laca naꞌ xquiꞌya chaꞌ liñi nu nda naꞌ loꞌo
ma ̱?

17 Chañi chaꞌ ntiꞌ tsa nu nguꞌ cuiñi biꞌ,
chaꞌ taquiyaꞌma ̱ jiꞌi ̱ chaꞌ nu nchcuiꞌ nguꞌ biꞌ

loꞌo ma ̱. Pana siꞌi chaꞌ tsoꞌo tyiquee nguꞌ
ndyuꞌni nguꞌ juaꞌa ̱; na cua ntiꞌ nguꞌ biꞌ, chaꞌ
ngaꞌaa taquiyaꞌ ma ̱ jiꞌi̱ chaꞌ nu nchcuiꞌ ya
loꞌo ma ̱, chaꞌ taquiyaꞌ la ma ̱ jiꞌi̱ ycuiꞌ ca nguꞌ
biꞌ. 18Tsoꞌo tsa si loꞌoxaꞌ la ñati ̱culuꞌunguꞌ la
xi chaꞌ liñi jiꞌi ̱ma̱, si ntsuꞌu chaꞌ tsoꞌo tyiquee
nguꞌ ñaꞌa̱ nguꞌ jiꞌi̱ ma ̱. Tsoꞌo si juaꞌa̱ caca
tyucui tyempo, masi ndiꞌi̱ naꞌ loꞌo ma ̱, masi
ná ndiꞌi̱ naꞌ. 19 Chaca quiyaꞌ tiꞌí tsa ntsuꞌu
tyiquee naꞌ ñaꞌa ̱ naꞌ jiꞌi̱ ma ̱, chaꞌ ñiꞌya̱ laca
sñiꞌnaꞌ, juaꞌa ̱ lacama ̱; ñaꞌa̱ naꞌ jiꞌi ̱ma ̱ñiꞌya̱ si
laca naꞌ sca nu cunaꞌa̱ nu tiꞌí tsa nchcubeꞌ jiꞌi̱
chaꞌ cua cala ti sñiꞌ. Talo chaꞌ tiꞌí biꞌ ꞌna ñaꞌa̱
cuayáꞌ nu tyuꞌu xcuiꞌ chaꞌ jiꞌi̱ Cristo tyiquee
ma ̱. 20 Pana ná jlo tiꞌ naꞌ tsiyaꞌ ti ñiꞌya̱ scua
naꞌ quityi re nu tsaa slo ma̱ juani; tsoꞌo la
si caja ñiꞌya̱ nu tsaꞌa naꞌ slo ma ̱ chaꞌ chcuiꞌ
naꞌ xi loꞌo ma ̱, chaꞌ ná tyiqueeꞌ xaꞌ ñaꞌa̱ chaꞌ
chcuiꞌ na liꞌ.

Ñiꞌya ̱ ngua chaꞌ jiꞌi ̱Agar loꞌo jiꞌi ̱ Sara
21 Cuꞌma ̱, cua ntiꞌma ̱ taquiyaꞌma ̱ jiꞌi ̱ chaꞌ

cusuꞌ biꞌ ti. Tsoꞌo lacua. ¿Ha bilya cuna
ma ̱ chaꞌ re, nu nchcuiꞌ chaꞌ jiꞌi ̱ Abraham?
22 Nacui̱ quityi chaꞌ ngula tucua tyaꞌa sñiꞌ
jyoꞌo Abraham biꞌ: nu clyo ngua sñiꞌ nu
cunaꞌa̱ cuaꞌ, sca nu cunaꞌa̱ nu cua ngüiꞌya
yu chaꞌ cuaꞌni cña jiꞌi̱ yu; nu chaca biꞌ ngua
sñiꞌ ycuiꞌ clyoꞌo yu, sca nu cunaꞌa̱ nu ndiꞌi̱
tsoꞌo ti. 23Sñiꞌ nu cunaꞌa ̱ cuaꞌ biꞌ ni, ngula biꞌ
juaꞌa̱ ti, ñiꞌya ̱nunclya lcaanu sube chalyuu;
pana sñiꞌ ycuiꞌ clyoꞌo yuni, ngula biꞌ xquiꞌya
sca chaꞌ nu cua nda ycuiꞌ Ndyosi loꞌo sti,
xtyaꞌa̱ saꞌni la, nu loꞌo nacui ̱ Ni chaꞌ cala
sñiꞌ nguꞌ. 24 Sca cui ̱i̱ nu nda naꞌ loꞌo ma ̱
laca chaꞌ biꞌ: tucua tyaꞌa nguꞌ cunaꞌa̱ ngua
biꞌ, nu juaꞌa ̱ ntiꞌ ñacui ̱ chaꞌ ntsuꞌu tucua lo
chaꞌ nu nda ycuiꞌ Ndyosi loꞌo ñati ̱ chalyuu.
Lo xlya caꞌya Sinaí nu nscua nde Arabia,
ca biꞌ nguxana tsaca chaꞌ; stuꞌba ntiꞌ chaꞌ
biꞌ loꞌo Agar, nu cunaꞌa̱ nu ngüiꞌya ti jyoꞌo
Abraham. Ñati ̱nu jlya tsa tiꞌ jiꞌi ̱ chaꞌ biꞌ, laca
nguꞌ ñiꞌya ̱ laca sca msu nu ngüiꞌya ti ñati.̱
25 Stuꞌba ñaꞌa̱ naa Agar biꞌ loꞌo caꞌya Sinaí
biꞌ, chaꞌ juaꞌa̱ ndyuꞌu chaꞌbiꞌ chaꞌcña jiꞌi̱ nguꞌ
Arabia; la cuiꞌ caꞌya biꞌ laca su nda ycuiꞌ
Ndyosi chaꞌ loꞌo nguꞌ judío tya clyo. Hasta
juani tlyu tsa cña ngaꞌa̱ chaꞌ cuaꞌni lcaa nguꞌ
judío cuentya jiꞌi̱ chaꞌ cusuꞌ biꞌ, tsa lo cña
ñiꞌya ̱ nu nguaꞌni jyoꞌo Agar cuentya jiꞌi ̱ jyoꞌo
Abraham nu ngua saꞌni la. Loꞌo nu nguꞌ
judío nu ndiꞌi̱ quichi ̱ Jerusalén ni, cua ntiꞌ
nguꞌ biꞌ tatsaa nguꞌ jiꞌna juani chaꞌ taquiyaꞌ
na jiꞌi̱ lcaa cña biꞌ. 26 Pana cua ngujui chaca
chaꞌ jiꞌna, xquiꞌya chaca nu cunaꞌa̱ biꞌ nu
ngua clyoꞌo Abraham, nu cunaꞌa̱ nu ndiꞌi̱
tsoꞌo ti biꞌ. Chaca lo Jerusalén cucui laca loo
jiꞌna, biꞌ laca ñiꞌya̱ si laca quichi ̱ tyi lcaa na
nu jlya tiꞌ na jiꞌi̱ Jesucristo; taca tyiꞌi ̱ tsoꞌo
ti na ca biꞌ. 27 Ntsuꞌu sca chaꞌ nu nscua lo
quityi cusuꞌ nu nchcuiꞌ ndiꞌya̱:

Cuaꞌni chaa tiꞌ nuꞌu̱, maꞌ cusuꞌ nu ná ndyiji
sñiꞌ, masi ná tucui ntsuꞌu jinuꞌu̱.

Chaa tiꞌ xiꞌya nuꞌu̱, maꞌ cusuꞌ, masi bilya
jlo tiꞌ nuꞌu̱ ñiꞌya̱ ndyaa chaꞌ nclya nu
sube.

Ntsuꞌuquiñaꞌa ̱ la sñiꞌnucunaꞌa̱ nunángujui
sñiꞌ tya clyo;

ndiꞌi̱ xti la sñiꞌ nu cunaꞌa̱ nu ntsuꞌu quiꞌyu
jiꞌi̱.

Juaꞌa ̱ nscua lo quityi jiꞌi̱ ycuiꞌNdyosi.
28 Isaac sñiꞌ ycuiꞌ clyoꞌo Abraham ngula

xquiꞌya sca chaꞌ nu cua nda ycuiꞌ Ndyosi
loꞌo nguꞌ cusuꞌ jiꞌi̱, chaꞌ caca juaꞌa̱. Loꞌo
cuꞌma ̱, tyaꞌa ngusñi na chaꞌ jiꞌi̱ Jesús ni, loꞌo
cuꞌma ̱ loꞌonaꞌ lacana sñiꞌycuiꞌNdyosi juani,
xquiꞌya sca chaꞌ nu cua nda Ni loꞌo na. 29Nu
loꞌo ngutiꞌi̱ jyoꞌo Abraham biꞌ chalyuu, nu
sñiꞌ nu ngula juaꞌa̱ ti ni, biꞌ laca nu nguaꞌni
lyaꞌ tiꞌ jiꞌi̱ Isaac, sñiꞌ ycuiꞌ clyoꞌo yu, masi
ngula nu Isaac biꞌ xquiꞌya sca chaꞌ nu nda
Xtyiꞌi ycuiꞌ Ndyosi loꞌo nguꞌ. La cuiꞌ juaꞌa ̱
laca juani, chaꞌ nxu̱u ̱ tyaꞌa nguꞌ biꞌ loꞌo na,
chaꞌ siꞌi sñiꞌ ycuiꞌNdyosi lacanguꞌbiꞌ. 30Loꞌo
juaꞌa̱ ntsuꞌu chaca chaꞌ nu nchcuiꞌ quityi
cusuꞌ biꞌ, chaꞌ ndiꞌya̱ nacui ̱ clyoꞌo Abraham
biꞌ: “Culoꞌo jiꞌi ̱ nu cunaꞌa̱ nu ngüiꞌya ti nuꞌu̱
chaꞌ tyaa choꞌ, tyaaloꞌo jiꞌi̱ sñiꞌ biꞌ. Ná taca
tyanu chaꞌ tsoꞌo nu ntsuꞌu jinuꞌu̱ loꞌo tyu-
cuaa sñiꞌ nuꞌu̱. Ná nchca ca stuꞌba chaꞌ jiꞌi ̱
sñiꞌ nu cunaꞌa̱ cuaꞌ biꞌ loꞌo sñiꞌ naꞌ, chaꞌ sca
nu cunaꞌa̱ nu ndiꞌi̱ tsoꞌo ti laca naꞌ”, nacui ̱
clyoꞌo Abraham biꞌ. 31 Loꞌo lcaa na tyaꞌa
ngusñinachaꞌ jiꞌi̱ Cristoni, siꞌi sñiꞌnucunaꞌa ̱
nu ndiꞌi ̱ ndyuꞌni cñamsu ti laca na; na ndiꞌi ̱
tsoꞌo ti na ñiꞌya ̱ ngutiꞌi̱ Isaac, sñiꞌ nu cunaꞌa ̱
nu ndiꞌi̱ tsoꞌo ti biꞌ.

5
Ñaꞌa ̱ ti tya tyiꞌi ̱ tsoꞌo ti na chalyuu lacua

1 Cua nguaꞌni lyaá Cristo jiꞌna, chaꞌ taca
tyiꞌi̱ tsoꞌo ti na chalyuu. Biꞌ chaꞌ ñaꞌa̱ ti tya
tyiꞌi̱ tsoꞌo ti ma ̱ chalyuu lacua; ngaꞌaa ta ma ̱
tyempo chaꞌ caca loo xaꞌ ñati ̱ jiꞌi ̱ma ̱, ñiꞌya̱ si
cua ngüiꞌya nguꞌ jiꞌi̱ ma ̱ chaꞌ cuaꞌni ma ̱ cña
jiꞌi ̱ nguꞌ.

2 Cuaꞌa̱ jyaca ̱ ma ̱ jiꞌi̱ chaꞌ nu nchcuiꞌ naꞌ
loꞌoma̱. Pablo lacanaꞌnundanaꞌchaꞌ re loꞌo
ma ̱. Ndiꞌya̱ nacui̱ naꞌ jiꞌi̱ ma ̱: Ngaꞌaa caca
xtyucua Cristo jiꞌi̱ ma ̱ si ta ma ̱ chacuayáꞌ
chaꞌ siꞌyu nguꞌ quiji ̱ma ̱ ñiꞌya̱ nu nduꞌni nguꞌ
judío chaꞌ culacua ̱ nguꞌ. 3Tya chcuiꞌ naꞌ chaꞌ
biꞌ loꞌo ma ̱ chaca quiyaꞌ: Loꞌo ngulacua ̱ ma ̱
ñiꞌya ̱ si lacama ̱ sca nguꞌ judío, liꞌ ntsuꞌu chaꞌ
cuaꞌni ma ̱ lcaa ñaꞌa̱ chaꞌ nu nscua lo quityi
cusuꞌ cuentya jiꞌi ̱ nguꞌ judío biꞌ. 4Nu cuꞌma ̱
nu jlya tsa tiꞌ ma ̱ chaꞌ caca tsoꞌo cresiya jiꞌi ̱
ma ̱ cuentya jiꞌi ̱ ycuiꞌ Ndyosi si nduꞌni tacati
ma ̱ jiꞌi ̱ chaꞌ cusuꞌbiꞌ, na cuangulochu̱ꞌma ̱ jiꞌi ̱
Cristo; ngaꞌaa ndube tiꞌ ma ̱ chaꞌ ntsuꞌu tsa
tyiquee ycuiꞌ Ndyosi ñaꞌa̱ Ni jiꞌi ̱ ma ̱ si juaꞌa ̱
nduꞌni ma̱. 5 Pana nu na ni, tsoꞌo tsa ntsuꞌu

tyiquee na ndu ̱ tiꞌ na chaꞌ cuaꞌni Ni chaꞌ
ca tsoꞌo lijyi cresiya jiꞌna cuentya jiꞌi̱ ycuiꞌ
Ni, nu loꞌo tsaa na tsaa tyiꞌi̱ na loꞌo Ni. Biꞌ
laca cña nu nduꞌni Xtyiꞌi ycuiꞌNi neꞌ cresiya
jiꞌna, xquiꞌya chaꞌ ngusñi na chaꞌ jiꞌi̱ Cristo.
6 Loꞌo juaꞌa̱ si chañi chaꞌ stuꞌba ntsuꞌu chaꞌ
jiꞌna loꞌo Jesucristo, liꞌ ná nduꞌni chaꞌ masi
ngulacua ̱ na, masi ná ngulacua̱ na. Sca ti
chaꞌ ndulo tsa jiꞌna chaꞌ cuaꞌni na, chaꞌ xñi
tsoꞌo lana chaꞌ jiꞌi̱ ycuiꞌNi; loꞌo liꞌ caca cuaꞌni
na chaꞌ tsoꞌo ti tyuꞌu tyiquee na ñaꞌa̱ na jiꞌi ̱
tyaꞌa ñati ̱na.

7 Tsoꞌo tsa ndyuꞌni ma ̱ nquichaꞌ. ¿Tilaca
laca nu ndacu̱ꞌ chaꞌ jiꞌi ̱ ma ̱, chaꞌ ngaꞌaa
taquiyaꞌ lama ̱ jiꞌi̱ chaꞌ liñi nu cua nda Cristo
loꞌo ma̱? 8 Ycuiꞌ Ndyosi ngusubi jiꞌi ̱ ma ̱ tya
clyo, pana siꞌi ycuiꞌ Ni laca nu nguaꞌni chaꞌ
nñiloꞌo nguꞌ jiꞌi ̱ma ̱ juani. 9Culacua xi tiꞌma ̱
ni cña cuaꞌni xi ca ti scua ̱ tiyeꞌ, nu loꞌo suꞌba
nguꞌ jiꞌi ̱ lo quiñaꞌa̱ catyá xlyá; la cuiꞌ juaꞌa̱
cña nu cuaꞌni chaꞌ cuxi nu nda nguꞌ biꞌ loꞌo
ma ̱. 10 Cuentya jnaꞌ, ndyiꞌu tsa tiꞌ naꞌ jiꞌi ̱ma ̱
xquiꞌya ycuiꞌ nu Xuꞌna na, chaꞌ jlya tiꞌ naꞌ
chaꞌ stuꞌba ti ntsuꞌu tyiquee ma ̱ loꞌo chaꞌ nu
cuanchcuiꞌ ca naꞌ. Nánduꞌni chaꞌ tilaca laca
nu ndyaꞌa ̱ nchcuiꞌ chaꞌ cuiñi loꞌo ma ̱ chaꞌ
xcutsi ̱i̱ jiꞌi ̱ma ̱, xcubeꞌ tsa ycuiꞌNdyosi jiꞌi ̱ñati ̱
biꞌ.

11Cuꞌma ̱ tyaꞌa ngusñina chaꞌ jiꞌi ̱ Cristo, jlo
tiꞌ ma ̱ chaꞌ ngaꞌaa cuaꞌni lyaꞌ tiꞌ nguꞌ judío
ꞌna si cachaꞌnaꞌ jiꞌi ̱ma ̱ chaꞌ culacua ̱ma̱ñiꞌya ̱
nduꞌni nguꞌ biꞌ; pana ñaꞌa̱ ti tiꞌí tiꞌ nguꞌ biꞌ
jnaꞌ, xquiꞌya chaꞌ ná nda naꞌ chaꞌ biꞌ loꞌo
ma ̱, chaꞌ sca ti nchcuiꞌ naꞌ loꞌo cuꞌma ̱ ñiꞌya ̱
ndyuꞌu chaꞌ loꞌo ngujuii Jesús lo crusi. 12Nu
nguꞌ nu ndyaꞌa̱ ndatsaa jiꞌi̱ ma̱ chaꞌ culacua ̱
ma ̱ cuentya jiꞌi ̱ nguꞌ, tsoꞌo lamasi tye cuañaꞌ
ycuiꞌ ca nguꞌ siꞌyu nguꞌ, si juaꞌa̱ ntiꞌ nguꞌ.

13 Cua ngusubi ycuiꞌ Ndyosi jiꞌi ̱ ma ̱ chaꞌ
caca tyiꞌi̱ tsoꞌo ti ma ̱ chalyuu. Tsa biꞌ ti chaꞌ,
tii ti tiꞌ ma ̱ tyiꞌi ̱ ma ̱ chalyuu; ná clyana ma ̱
chaꞌ cuxi nu cuaꞌni ma ̱ laja loꞌo ndiꞌi̱ tsoꞌo
ti ma̱, chaꞌ siꞌi na ndiꞌi̱ tsoꞌo ti na chaꞌ culiji
na na nu ntsuꞌu jiꞌna juaꞌa̱ ti. Ntsuꞌu chaꞌ
xtyucua na jiꞌi ̱ tyaꞌa ñati ̱ na xquiꞌya chaꞌ
ntsuꞌu tsa tyiquee na ñaꞌa ̱ na jiꞌi ̱ nguꞌ, biꞌ
chaꞌ ndiꞌi ̱ tsoꞌo ti na. 14 Liꞌ taca cuaꞌni na
lcaa cña nu ntiꞌ ycuiꞌ Ndyosi chaꞌ cuaꞌni na,
si taquiyaꞌ na jiꞌi̱ sca ti chaꞌcña nu nchcuiꞌ
ndiꞌya̱: “Ngaꞌa̱ chaꞌ tsoꞌo ti tyuꞌu tyiquee na
ñaꞌa̱ na jiꞌi ̱xaꞌ la ñati,̱ ñiꞌya ̱nu tsoꞌo tsantsuꞌu
tyiquee na ñaꞌa̱ na jiꞌi̱ ycuiꞌ ca ti na”. 15Pana
si xcuiꞌ chaꞌ cusu̱u̱ ntsuꞌu jiꞌi ̱ ma ̱ loꞌo tyaꞌa
ma ̱, si xcuiꞌ na cuaꞌni ñuꞌu̱ ma ̱ jiꞌi̱ tyaꞌa ma ̱
ntiꞌma ̱, ná tyiqueeꞌ tye chaꞌ jiꞌi ̱ma ̱ loꞌo tyaꞌa
ma ̱ tsiyaꞌ ti. Ngaꞌa̱ chaꞌ cuiꞌya ma ̱ cuentya
chaꞌ ná cuaꞌni ma ̱ juaꞌa̱.

Tsoꞌo la si cube tiꞌ na jiꞌi ̱ chaꞌ nu ndaXtyiꞌi
ycuiꞌNdyosi chaꞌ tyanu neꞌ cresiya jiꞌna

16 Ndiꞌya ̱ chaꞌ ta naꞌ loꞌo ma̱: Ta ma ̱
chacuayáꞌ chaꞌ caca Xtyiꞌi ycuiꞌ Ndyosi loo

neꞌ cresiya jiꞌi̱ ma ̱ ca su ndiꞌi̱ ma ̱; liꞌ ngaꞌaa
jña tiꞌ tyiquee ma ̱ chaꞌ cuaꞌni ma ̱ cua ñaꞌa̱
ca chaꞌ cuxi nu ndiya tiꞌ ma̱, chaꞌ laca ma ̱
ñati ̱ chalyuu. 17 Nu chaꞌ cuxi nu ndiya tiꞌ
na ni, nxu̱u̱ tyaꞌa chaꞌ biꞌ loꞌo chaꞌ nu nda
Xtyiꞌi ycuiꞌ Ndyosi chaꞌ tyanu neꞌ cresiya
jiꞌna. Loꞌo juaꞌa̱ Xtyiꞌi ycuiꞌ Ndyosi ni, biꞌ
laca nu nxu ̱u̱ tyaꞌa loꞌo chaꞌ cuxi nu ndiya tiꞌ
na chaꞌ cuaꞌni na, chaꞌ laca na ñati ̱chalyuu.
Ná stuꞌba chaꞌ biꞌ tsiyaꞌ ti; biꞌ chaꞌ ngaꞌaa
caca cuaꞌni ma ̱ cua ñaꞌa̱ ca chaꞌ cuxi nu
ndiya tiꞌ ma ̱, nu nguaꞌni ma ̱ cua tsubiꞌ la.
18 Loꞌo taquiyaꞌ ma ̱ jiꞌi ̱ chaꞌ nu nda Xtyiꞌi
ycuiꞌNdyosi chaꞌ tyanuneꞌ cresiya jiꞌi̱ ma ̱, liꞌ
ngaꞌaa siꞌi chaꞌ cusuꞌ nu nda ñati ̱ ti nu caca
loo jiꞌi ̱ma ̱ liꞌ.

19 Ndiꞌya ̱ laca chaꞌ cuxi nu ndiya tiꞌ ñati ̱
chalyuu, si ná ta nguꞌ chacuayáꞌ chaꞌ caca
Xtyiꞌi ycuiꞌ Ndyosi loo neꞌ cresiya jiꞌi̱ nguꞌ:
xcuiꞌ na nñiloꞌo ti nguꞌ jiꞌi̱ nu cunaꞌa ̱, xcuiꞌ
nanduꞌni subaꞌnguꞌ loꞌoñati,̱ cuxi tsanduꞌni
nguꞌ loꞌo tyaꞌa ñati ̱nguꞌ; 20 juaꞌa ̱ nduꞌni tlyu
nguꞌ jiꞌi ̱ lcui ̱ joꞌó; juaꞌa̱ nduꞌni cuchaꞌa̱ nguꞌ
biꞌ jiꞌi ̱ tyaꞌa ñati ̱nguꞌ, loꞌo juaꞌa̱ liyeꞌ tiꞌ nguꞌ
ñaꞌa̱ nguꞌ jiꞌi ̱ tyaꞌa ñati ̱ nguꞌ, lye tsa nxu̱u̱
tyaꞌa nguꞌ; juaꞌa̱ ndacui tsa tiꞌ nguꞌ jiꞌi̱ chaꞌ
tsoꞌo nu ntsuꞌu jiꞌi ̱ tyaꞌa ñati ̱ nguꞌ, chaꞌ xi
ndaca tsa nchca ñasiꞌ̱ nguꞌ; ná ntajaꞌa̱ nguꞌ
tsiyaꞌ ti tyaꞌa̱ tyiquee nguꞌ chaꞌ jiꞌi ̱ tyaꞌa ñati ̱
nguꞌ, tsa cuꞌ ti ndyaꞌa̱ tyiquee nguꞌ chaꞌ jiꞌi̱
ycuiꞌ ca nguꞌ; juaꞌa̱ nclyana tsa nguꞌ chaꞌ
cusu ̱u̱ loꞌo tyaꞌa ñati ̱ nguꞌ, ndatsaa nguꞌ jiꞌi̱
tyaꞌa ñati ̱nguꞌ chaꞌ ná cuaꞌni stuꞌba chaꞌ jiꞌi̱
nguꞌ loꞌoxaꞌ la tyaꞌanguꞌ; 21 la cuiꞌ juaꞌa̱ xcuiꞌ
na nxlyaá ti nguꞌ na nu ntsuꞌu jiꞌi̱ tyaꞌa ñati ̱
nguꞌ, ndujuii nguꞌ jiꞌi ̱ tyaꞌa nguꞌ; xcuiꞌ na
cuꞌbi ti nguꞌ, loꞌo juaꞌa̱ ntsuꞌu nguꞌ nu chcu̱ꞌ
tsa ndacu, chaꞌ quiñaꞌa̱ tsa na ntiꞌ nguꞌ biꞌ
cacu nguꞌ; loꞌo juaꞌa̱ tya ntsuꞌu xaꞌ la chaꞌ
cuxi nu nduꞌni nguꞌ. Liñi tsa chaꞌ nu ta naꞌ
loꞌoma ̱ juani ñiꞌya ̱nuni naꞌ jiꞌi̱ ma ̱ tya tsubiꞌ
la, chaꞌ ná caca tyuꞌu chaꞌ jiꞌna loꞌo ycuiꞌ
Ndyosi nu loꞌo caca ycuiꞌ Ni loo ca nde loo
la, si tsa cuꞌ ti cuaꞌni na chaꞌ cuxi juaꞌa̱.

22 Xaꞌ ñaꞌa ̱ cña nduꞌni Xtyiꞌi ycuiꞌ Ndyosi
neꞌ cresiya jiꞌna: nduꞌni Ni chaꞌ tyuꞌu ty-
iquee na ñaꞌa̱ na jiꞌi ̱ tyaꞌa ñati ̱ na; juaꞌa̱
nduꞌni Ni chaꞌ chaa tiꞌ na cuentya jiꞌi̱ Ni,
chaꞌ ti ̱ ti tyiꞌi̱ tyiquee na, chaꞌ talo tyiquee
na jiꞌi̱ tyaꞌa ñati ̱ na; juaꞌa̱ nduꞌni Ni chaꞌ ca
tyaꞌna tiꞌna ñaꞌa̱ na jiꞌi̱ ñati,̱ chaꞌ xcuiꞌ tsoꞌo ti
cuaꞌni na loꞌo ñati,̱ chaꞌ liñi ti cuaꞌni na loꞌo
ñati;̱ 23 juaꞌa̱ nduꞌni Xtyiꞌi ycuiꞌ Ndyosi loꞌo
na chaꞌ ná quiñaꞌa̱ chaꞌ ntsuꞌu tyiquee na
cuentya jiꞌi̱ ycuiꞌ ca na, nduꞌni Ni chaꞌ taca
jiꞌnacuaꞌana jiꞌi ̱ycuiꞌ cana liꞌ. Ngaꞌaantsuꞌu
chaꞌ sta ycuiꞌNdyosi quiꞌya jiꞌna, si cuaꞌnina
juaꞌa̱. 24Cua ngujuii Cristo lo crusi chaꞌ cati̱
quiꞌya nu ntsuꞌu jiꞌna; biꞌ chaꞌ cua nguaꞌni
tyena jiꞌi̱ lcaa chaꞌ cuxi nuntsuꞌuneꞌ cresiya
jiꞌna tya tsubiꞌ la, lcaa na nu ndacui tiꞌ na
jiꞌi̱ nquichaꞌ, nguaꞌni tye na jiꞌi̱ xquiꞌya chaꞌ

ntsuꞌu chaꞌ jiꞌna loꞌo ycuiꞌ Cristo. Loꞌo juaꞌa̱
lcaa chaꞌ nu tiji̱ꞌ tiꞌ na jiꞌi ̱, cua nguxtyanu
na jiꞌi̱ chaꞌ cuxi biꞌ juani. 25 Tya loꞌo ngusñi
na chaꞌ biꞌ clyo, liꞌ ngujui chalyuu tsoꞌo jiꞌna
xquiꞌya Xtyiꞌi ycuiꞌ Ndyosi. Juani tsoꞌo la si
taquiyaꞌ na chaꞌ nu nda Xtyiꞌi ycuiꞌ Ndyosi
loꞌo na chaꞌ tyanu neꞌ cresiya jiꞌna lcaa seꞌi̱
su ndiꞌi ̱ na.

26 La cuiꞌ ti ná tsoꞌo si chcuiꞌ tyucuaa tiꞌ
na loꞌo ñati,̱ chaꞌ juaꞌa̱ caja quiñaꞌa̱ tsa chaꞌ
cusu ̱u̱ jiꞌna loꞌo tyaꞌa ñati ̱ na liꞌ, chaꞌ tyixi
tyiquee na. Loꞌo juaꞌa̱ ná tsoꞌo si ñaꞌa̱ tiꞌí na
jiꞌi ̱ tyaꞌa na.

6
Xtyucua na jiꞌi ̱ ñati ̱ tyaꞌa ntsuꞌu chaꞌ jiꞌna

loꞌo Cristo
1 Cuꞌma ̱ nguꞌ tyaꞌa na, ndiꞌya̱ ngaꞌa̱ chaꞌ

cuaꞌni ma ̱ loꞌo ñaꞌa̱ ma ̱ chaꞌ ngua cuxi cre-
siya jiꞌi ̱ sca nguꞌ tyaꞌa ngusñi ma ̱ chaꞌ jiꞌi̱
ycuiꞌ Ndyosi, xquiꞌya chaꞌ nguaꞌni yu sca
chaꞌ cuxi: ngaꞌa ̱ chaꞌxtyucuama ̱xi jiꞌi̱ yubiꞌ,
chaꞌ cati ̱ quiꞌya nu ntsuꞌu jiꞌi̱ yu, chaꞌ tucuá
yu cña jiꞌi̱ Cristo chaca quiyaꞌ, chaꞌ tyaꞌa
ntsuꞌu chaꞌ jiꞌi ̱ ma ̱ loꞌo Xtyiꞌi ycuiꞌ Ndyosi
laca yu. Tsa tsoꞌo ti chcuiꞌ ma ̱ loꞌo yu biꞌ.
Loꞌo juaꞌa̱ tii ti tiꞌma̱ tyiꞌi̱ ycuiꞌ cama ̱ chaꞌ ná
cuaꞌni ma ̱ la cuiꞌ chaꞌ cuxi ñiꞌya̱ nu nguaꞌni
yubiꞌ. 2Cuaꞌnima ̱ chaꞌ stuꞌba ti caca tyiquee
ma ̱ loꞌo tyaꞌa ma ̱, chaꞌ caca xtyucua ma ̱ jiꞌi̱
nguꞌ loꞌo sca chaꞌ nu ntsuꞌu jiꞌi ̱ nguꞌ, chaꞌ ná
cuaꞌni nguꞌ sca chaꞌ cuxi. Juaꞌa ̱ taca taquiyaꞌ
tsoꞌo na lcaa cña nu nda Cristo chaꞌ cuaꞌni
na.

3 Na ñiloꞌo ti na jiꞌi̱ ycuiꞌ ca na si culacua
tiꞌ na chaꞌ tsoꞌo tsa laca na cuentya jiꞌi̱ ycuiꞌ
Ndyosi; tsoꞌo la si ta na cuentya chaꞌ ná sca
na laca na cuentya jiꞌi̱ ycuiꞌ Ni. 4 Ntsuꞌu
chaꞌ cuiꞌya na cuentya ñiꞌya̱ nu ndiꞌi̱ scaa
na chalyuu. Si chañi chaꞌ tsoꞌo tsa nduꞌni
na, chaꞌ jiꞌi ̱ ycuiꞌ na laca chaꞌ biꞌ; ná ntsuꞌu
chaꞌ cuaꞌni tyucuaa tiꞌ na loꞌo xaꞌ la ñati.̱
5Ngaꞌa̱ chaꞌ talo na jiꞌi̱ cña jiꞌna, lcaa chaꞌ nu
ndyacua jiꞌna chalyuu.

6 Lcaa tyaꞌa na nu ndyaca tsaꞌa̱ na chaꞌ
tsoꞌo nu cua nda Cristo biꞌ, ntsuꞌu chaꞌ ta na
xi chaꞌ tsoꞌonuntsuꞌu jiꞌna chaꞌ caja cuañaꞌa̱
ca na nu tyiji ̱ yuꞌu jiꞌi̱ mstru nu nguluꞌu chaꞌ
tsoꞌo biꞌ jiꞌna.

7Ná culacua tiꞌma ̱ chaꞌ caca cñiloꞌo na jiꞌi̱
ycuiꞌ Ndyosi. Ná tucui caca jiꞌi̱ cuaꞌni juaꞌa̱,
chaꞌ ñiꞌya ̱ nu ndyuꞌni sa scaa na chalyuu,
juaꞌa̱ tyacua chaꞌ jiꞌna tiyaꞌ la nde slo ycuiꞌ
Ndyosi. Ñiꞌya ̱ ntiꞌ loꞌo cataa na sca siꞌyu ni,
chaꞌ la cuiꞌ siꞌyu nu ndyataa na, nde loo la
la cuiꞌ biꞌ tyuꞌu lo na nu ndyataa na, siꞌi xaꞌ
lo siꞌyu; 8 juaꞌa̱ laca ñati ̱na loꞌo ndiꞌi̱ na cha-
lyuu, chaꞌ loꞌo cuaꞌni na cuañaꞌa̱ ca chaꞌ cuxi
nu ndiya tiꞌ na chaꞌ cuaꞌni na, ná sca chaꞌ
tsoꞌo tyacua jiꞌna nu loꞌo cua ndye chalyuu.
Tsa lo cua ti chaꞌ, ntsuꞌu chaꞌ cajaa na, loꞌo

juaꞌa̱ ti culiji yuꞌu ti lcaa chaꞌ tsoꞌo nu ntsuꞌu
jiꞌna. Pana si cuaꞌni na lcaa ñaꞌa̱ cña nu ntiꞌ
Xtyiꞌi ycuiꞌ Ndyosi chaꞌ cuaꞌni na, tsoꞌo tsa
tyuꞌu chaꞌ jiꞌna liꞌ; caja chalyuu nu ná ngaꞌa ̱
chaꞌ tye jiꞌna. Talo ycuiꞌ ca na liꞌ, ná tye cña
jiꞌna juaꞌa̱ ti. 9 Biꞌ chaꞌ ná tsoꞌo si ca taja tiꞌ
na chaꞌ cuaꞌni na chaꞌ tsoꞌo laja loꞌo ndiꞌi̱ na
chalyuu. Loꞌo tyalaa hora biꞌ, liꞌ tyuꞌu tucua
chaꞌ tsoꞌo nu nacui ̱ Ni chaꞌ tyacua jiꞌna nde
loo la, la cuiꞌ chaꞌ nu tyiqueeꞌ tsa ngujuatya
na jiꞌi ̱; pana ntsuꞌu chaꞌ talo na, chaꞌ ná ca
taja tiꞌnanduꞌni na cña tsoꞌo. 10Biꞌ chaꞌ tsoꞌo
si lcaa quiyaꞌ loꞌo ñaꞌa̱ na ñiꞌya̱ caca xtyucua
na jiꞌi̱ cua ñaꞌa̱ ca ñati,̱ liꞌ cuaꞌni clya na chaꞌ
xtyucua na jiꞌi̱ nguꞌ biꞌ. Clyo nduꞌni chaꞌ
xtyucua na jiꞌi ̱ tyaꞌa na, nu nguꞌ nu ntsuꞌu
chaꞌ jiꞌi̱ loꞌo Cristo.

Chaꞌ nu nscua Pablo su cua tye ti quityi
11Loꞌo juani scua ycuiꞌ ca ti naꞌ tucua sna

tya siꞌyu chaꞌ lo quityi re. Tyaca̱ꞌ chaꞌ tonu
letra nscua naꞌ. 12Nu ñati ̱nu ndatsaa tsa jiꞌi ̱
ma ̱ chaꞌ siꞌyu quiji ̱ ma ̱ ñiꞌya̱ nu nduꞌni nguꞌ
judío chaꞌ culacua ̱ nguꞌ ni, nduꞌni nguꞌ juaꞌa ̱
chaꞌ ntiꞌ nguꞌ chaꞌ caca stuꞌba chaꞌ jiꞌi̱ ycuiꞌ
nguꞌ loꞌo tyaꞌa nguꞌ judío; liꞌ ná cuaꞌni lyaꞌ
tiꞌ tyaꞌa nguꞌ judío jiꞌi̱ nguꞌ biꞌ si ngusñi nguꞌ
chaꞌ jiꞌi̱ Jesucristo nu ngujuii lo crusi, ntiꞌ
nguꞌ. 13Loꞌoycuiꞌnguꞌnucuangulacua̱nguꞌ
juaꞌa̱ ni, ná ndaquiyaꞌnguꞌ jiꞌi ̱ lcaa ca cñanu
nscua lo chaꞌ cusuꞌ chaꞌ cuaꞌni na biꞌ. Tsa
biꞌ ti chaꞌ ntiꞌ nguꞌ, chaꞌ caja ñiꞌya̱ nu chcuiꞌ
nguꞌ chaꞌ tyixi loꞌo tyaꞌa nguꞌ: Cua ngulacua ̱
nguꞌ jua xquiꞌya ycuiꞌ ya, ñacui ̱nguꞌ jiꞌi̱ tyaꞌa
nguꞌ liꞌ. 14 Pana nu naꞌ ni, sca ti chaꞌ tsoꞌo
ntsuꞌu chalyuu ntiꞌ naꞌ, chaꞌ nu ngujuii ycuiꞌ
JesucristonuXuꞌnana locrusi cuentya jiꞌna;
biꞌ chaꞌ ngaꞌaa ntiꞌ naꞌ ta naꞌ xaꞌ la chaꞌ loꞌo
ñati.̱ Loꞌo juaꞌa̱ xquiꞌya chaꞌ ngujuii ycuiꞌ
Cristo, ngaꞌaa caca tatsaa nu cuxi nu ntsuꞌu
chalyuu jnaꞌ, chaꞌngaꞌaantsuꞌuchaꞌ jnaꞌ loꞌo
chaꞌ cuxi nu ntsuꞌu chalyuu juani. 15 Nu
loꞌo stuꞌba ntsuꞌu chaꞌ jiꞌna loꞌo Jesucristo,
ná nduꞌni chaꞌ masi ngulacua̱ na, masi ná
ngulacua̱ na, sca ti cuayáꞌ laca na. Sca ti
chaꞌ nu ndulo la jiꞌna juani, chaꞌ xcutsaꞌa ̱
Ni tsiyaꞌ ti lcaa chaꞌ nu nduꞌni na loꞌo ndiꞌi ̱
na chalyuu, chaꞌ xcuiꞌ chaꞌ tsoꞌo cuaꞌni na
liꞌ. 16Lcaa ñati ̱nu nduꞌni juaꞌa̱ xquiꞌya Jesús
laja loꞌondiꞌi̱ nguꞌ chalyuu, taca tyiꞌi ̱ tyiquee
nguꞌ ti ̱ ti liꞌ, loꞌo juaꞌa̱ cuaꞌni tyaꞌna tiꞌ ycuiꞌ
Ndyosi jiꞌi ̱nguꞌbiꞌ liꞌ; juaꞌa̱ cuaꞌniNi loꞌo lcaa
na nu chañi chaꞌ laca na ñati ̱ jiꞌi̱ Ni.

17 Tya tsubiꞌ la, tlyu tsa cña nda ma ̱ ꞌna,
chaꞌ ná ndaquiyaꞌ ma ̱ jiꞌi ̱ chaꞌ nu nchcuiꞌ
naꞌ loꞌo ma ̱; biꞌ chaꞌ juani ngaꞌaa cuaꞌni ma ̱
chaꞌ cusu ̱u̱ loꞌo naꞌ chaca quiyaꞌ. Cua ntsuꞌu
cuayáꞌnunscua lo cuañaꞌnaꞌ, biꞌ laca cuayáꞌ
su nguxcubeꞌ nguꞌ ꞌna xquiꞌya chaꞌ ndyuꞌni
naꞌ cña jiꞌi ̱ Jesús.

18 Cuꞌma ̱ tyaꞌa ngusñi na chaꞌ jiꞌi ̱ ycuiꞌ

Ndyosi, lcaa hora tyiꞌu tiꞌ ma ̱ jiꞌi ̱ ycuiꞌ Jesu-
cristo nu Xuꞌna na, chaꞌ xcuiꞌ tsoꞌo ti nduꞌni
Ni loꞌoma ̱. Loꞌo juaꞌa̱ chañi tsa chaꞌ cacachaꞌ
biꞌ.

Quityi nu nguscua San
Pablo ndyaa ca slo ñati ̱jiꞌi ̱
Jesucristo nde quichi̱

Efeso
1 Pablo laca naꞌ nu nscua naꞌ quityi re.

Ngulo ycuiꞌ Ndyosi cña ꞌna, biꞌ chaꞌ ndyaꞌa̱
naꞌ nchcuiꞌ naꞌ chaꞌ jiꞌi ̱ Jesucristo loꞌo nguꞌ
xaꞌ quichi ̱ tyijyuꞌ la. Loꞌo nu juani nscua naꞌ
quityi re chaꞌ ca ̱a̱ ca slo cuꞌma ̱ nguꞌ Efeso,
chaꞌ laca ma ̱ ñati ̱ jiꞌi ̱ ycuiꞌ Ndyosi, chaꞌ tsoꞌo
tsa ngusñi ma ̱ chaꞌ jiꞌi̱ Jesucristo. 2 Ndiꞌya̱
ntiꞌ naꞌ, chaꞌ ñaꞌa̱ ti cuaꞌni Ni chaꞌ tsoꞌo loꞌo
ma ̱, chaꞌ cuaꞌni ycuiꞌ Ndyosi Sti na chaꞌ ti ̱ ti
tyiꞌi̱ tyiquee ma ̱ si xñima ̱ chaꞌ jiꞌi ̱ Jesucristo
nu Xuꞌna na.

Lcaa chaꞌ tsoꞌo nu tyacua jiꞌna xquiꞌya
Cristo

3 Lye tsa tya na xlyaꞌbe jiꞌi ̱ ycuiꞌ Ndyosi
Sti na, nu laca Sti Jesucristo nu Xuꞌna na.
Cua ndyaca stuꞌba chaꞌ jiꞌna loꞌo Cristo; biꞌ
chaꞌ loꞌo ycuiꞌNdyosi, tsoꞌo tsa ntiꞌNi ñaꞌa̱ Ni
jiꞌna. Lcaa lo chaꞌ tsoꞌo nu tyacua jiꞌna chaꞌ
ngusñi na chaꞌ jiꞌi ̱ Jesucristo, cua nguaꞌni Ni
chaꞌ biꞌ loꞌo na xquiꞌya Cristo. 4 Loꞌo tya
lyiji tyaꞌ chalyuu, tya liꞌ cua ngusubi ycuiꞌ
Ndyosi jiꞌna chaꞌ caca na ñati ̱ jiꞌi̱ ycuiꞌNi, nu
loꞌo caca stuꞌba chaꞌ jiꞌna loꞌo Cristo. Ngua
tiꞌ Ni chaꞌ tyuꞌutsuꞌ na jiꞌi ̱ lcaa lo chaꞌ cuxi,
chaꞌ juaꞌa̱ ngaꞌaa ntiꞌ chaꞌ sta Ni quiꞌya jiꞌna
tsiyaꞌ ti. 5 Ntsuꞌu tsa tyiquee ycuiꞌ Ndyosi
ñaꞌa ̱ Ni jiꞌna, biꞌ chaꞌ tya liꞌ, ngua tiꞌ Ni chaꞌ
tyatí ̱ chaꞌ jiꞌna loꞌo Ni, ñiꞌya̱ si laca na sñiꞌNi
xquiꞌya Jesucristo. 6 Loꞌo juani ntsuꞌu chaꞌ
cuaꞌni tlyuna jiꞌi ̱ycuiꞌNdyosi, chaꞌ juaꞌa̱ tlyu
tsa chaꞌ tsoꞌo nu nguaꞌni Ni loꞌo na. Xlyaꞌbe
tsa ntiꞌ Ni ñaꞌa̱ Ni jiꞌna, chaꞌ cua nda Ni jiꞌi̱
Sñiꞌ ycuiꞌ ca Ni lijya ̱, nu tyacaꞌa tsa jiꞌi ̱ Ni,
chaꞌ juaꞌa̱ caca stuꞌba chaꞌ jiꞌna loꞌoNi. 7Cua
ngulaána jiꞌi ̱nucuxinuntsuꞌu jiꞌna, xquiꞌya
chaꞌ cuangujuii SñiꞌycuiꞌNi lo crusi cuentya
jiꞌna, chaꞌ cua ngüiꞌya Ni chaꞌ clyu tiꞌ jiꞌna
jiꞌi ̱ quiꞌya nu ntsuꞌu jiꞌna liꞌ; tlyu tsa chaꞌ
tsoꞌo nu cua nguaꞌni ycuiꞌ Ndyosi loꞌo na
laca biꞌ. 8Ntsuꞌu tsa tyiquee Ni ñaꞌa̱ Ni jiꞌna,
biꞌ chaꞌ nguaꞌni Ni juaꞌa̱. Nduꞌni Ni chaꞌ ca
jlo tiꞌ na lcaa chaꞌ jiꞌi̱ Ni, chaꞌ ca cuayáꞌ tiꞌ
na ñiꞌya̱ caca chaꞌ biꞌ. 9 Ñiꞌya ̱ nu nguaꞌya
chaꞌ hique Ni tya saꞌni, juaꞌa̱ nguaꞌni Ni liꞌ;
masi ná ndachaꞌNi jiꞌi ̱ ñati ̱chalyuu nu ngua
saꞌni ñiꞌya ̱ caca chaꞌ biꞌ, tya liꞌ ngua tiꞌ Ni
chaꞌ cuaꞌni Ni chaꞌ cala Cristo nde chalyuu.
Hasta juani cuangua cuayáꞌ tsoꞌo tiꞌnañiꞌya̱
ngua tiꞌ ycuiꞌ Ndyosi chaꞌ cuaꞌni Ni xquiꞌya
Cristo; 10 ngua tiꞌ Ni chaꞌ caca stuꞌba lcaa lo
na nu ntsuꞌu nde chalyuu, loꞌo sca ti Cristo
nu Xuꞌna na caca loo la liꞌ. Loꞌo tyalaa
tyempo biꞌ, liꞌ xutiꞌi ̱ Ni lcaa na nu ntsuꞌu

loyuu chalyuu, loꞌo juaꞌa ̱ lcaa na nu ntsuꞌu
nde cua ̱; liꞌ sca ti Cristo caca loo jiꞌi̱ lcaa na
biꞌ.

11Lcaa chaꞌ nu ndyaca nde chalyuu, ndy-
aca biꞌ xquiꞌya chaꞌ ntiꞌ Ni chaꞌ caca juaꞌa̱.
Loꞌo juaꞌa̱ na ni, tya clyo cua ngusubi Ni
jiꞌna chaꞌ caca na ñati ̱jiꞌi̱ Ni, chaꞌ caca stuꞌba
chaꞌ jiꞌna loꞌo Cristo, xquiꞌya chaꞌ juaꞌa̱ ntiꞌ
ycuiꞌ Ndyosi chaꞌ caca. 12 Juaꞌa̱ ngua chaꞌ
nu nguaꞌni Ni, chaꞌ taca chcuiꞌ ñati ̱chaꞌ tlyu
tsa laca Ni, nu loꞌo ñaꞌa ̱ nguꞌ jiꞌi̱ ya laja loꞌo
ndiꞌi̱ ya nde chalyuu; chaꞌ nu cuare ni, cua
ngusñi ya chaꞌ jiꞌi ̱ Cristo nde loo la jiꞌi̱ xaꞌ
ñati.̱ 13Loꞌo liꞌ la cuiꞌ juaꞌa̱ ndyaca loꞌocuꞌma ̱.
Clyo ndyuna ma ̱ chaꞌ liñi biꞌ jiꞌi̱ Cristo; tsoꞌo
tsa ngua tiꞌma ̱ loꞌo ndachaꞌ nguꞌ chaꞌ biꞌ jiꞌi ̱
ma ̱, chaꞌ cua nguaꞌni lyaá Ni jiꞌi ̱ ma ̱ yaꞌ nu
cuxi. Ngusñi ma ̱ chaꞌ jiꞌi̱ Cristo liꞌ, loꞌo liꞌ
nda Ni Xtyiꞌi ycuiꞌ Ni chaꞌ tyanu neꞌ cresiya
jiꞌi ̱ ma ̱, ñiꞌya ̱ si na cua ngusta Ni cuayáꞌ nu
jiꞌi ̱ ycuiꞌ ca Ni hichu ̱ꞌ ma ̱ chaꞌ laca ma ̱ ñati ̱
jiꞌi ̱ Ni; la cuiꞌ cña nu nacui̱ Ni chaꞌ cuaꞌni Ni,
cua laca nguaꞌni Ni liꞌ. 14Xtyiꞌi ycuiꞌ Ndyosi
ni, biꞌ laca nu nda Ni jiꞌna yala la, chaꞌ caca
cuayáꞌ tiꞌ na chaꞌ chañi chaꞌ cuaꞌni Ni loꞌo
na ñiꞌya̱ nu nacui ̱ Ni chaꞌ cuaꞌni Ni loꞌo lcaa
ñati ̱ jiꞌi̱ Ni; ndyuꞌni Xtyiꞌi ycuiꞌ Ni chaꞌ taca
ca cuayáꞌ tiꞌ na chaꞌ tye cuaꞌni lyaá lyiji Ni
jiꞌi ̱ lcaa na nu ngusñi na chaꞌ jiꞌi ̱ Ni. ¡Biꞌ chaꞌ
ntsuꞌu chaꞌ cuaꞌni tlyu na jiꞌi ̱ ycuiꞌ Ni, chaꞌ
tlyu tsa chaꞌ tsoꞌo nu ndyuꞌni Ni loꞌo na!

Cua ntiꞌ Pablo chaꞌ tsoꞌo la caca cuayáꞌ tiꞌ
nguꞌ chaꞌ jiꞌi ̱ Cristo

15 Cua ndyuna naꞌ ñiꞌya̱ nu ndyuꞌni ma ̱
tya loꞌo ngusñi tsoꞌo ma ̱ chaꞌ jiꞌi̱ Jesús nu
Xuꞌna na; nacui̱ nguꞌ chaꞌ ntsuꞌu tsa tyiquee
ma ̱ ñaꞌa̱ ma ̱ jiꞌi̱ ñati ̱ tyaꞌa ngusñi ma ̱ chaꞌ
jiꞌi ̱ ycuiꞌ Ndyosi. 16 Biꞌ chaꞌ juani, tsa cuꞌ
ti ndya naꞌ xlyaꞌbe jiꞌi̱ ycuiꞌ Ndyosi xquiꞌya
cuꞌma ̱; ndyiꞌu tiꞌ naꞌ jiꞌi̱ ma ̱ laja loꞌo ngaꞌa ̱
naꞌ ndyuꞌni tlyu naꞌ jiꞌi̱ ycuiꞌ Ndyosi. 17Tlyu
tsa chaꞌ tsoꞌo ntsuꞌu jiꞌi̱ ycuiꞌ Ndyosi Sti na,
la cuiꞌ ycuiꞌ Ndyosi nu laca Sti Jesucristo
nu Xuꞌna na. Nchcuiꞌ naꞌ loꞌo Ni chaꞌ ta Ni
Xtyiꞌi ycuiꞌ Ni jiꞌi̱ ma ̱, chaꞌ juaꞌa ̱ ca cuayáꞌ tiꞌ
ma ̱ lcaa chaꞌ liꞌ; culuꞌu Xtyiꞌi ycuiꞌ Ni jiꞌi̱ ma ̱
ñiꞌya ̱ laca ycuiꞌ Ni, loꞌo liꞌ taca tyuloo tsoꞌo
la ma ̱ jiꞌi ̱ ycuiꞌ Ndyosi. 18 Loꞌo juaꞌa̱ nchcuiꞌ
naꞌ loꞌo Ni chaꞌ saala Ni hique ma ̱, chaꞌ ca
cuayáꞌ tsoꞌo tiꞌ ma ̱ ñaꞌa̱ chaꞌ tsoꞌo nu tyacua
jiꞌi ̱ma̱ juani, chaꞌ cuangusubiNi jiꞌi̱ ma ̱; tlyu
tsa chaꞌ tsoꞌo cua nacui̱ Ni chaꞌ tyacua jiꞌi ̱
ma ̱, loꞌo jiꞌi ̱ lcaa ñati ̱ nu ngusñi chaꞌ jiꞌi̱ Ni.
19Nchcuiꞌ naꞌ loꞌo Ni chaꞌ ca cuayáꞌ tsoꞌo tiꞌ
ma ̱ lcaa chaꞌ nu nchcuiꞌ naꞌ re, chaꞌ nduꞌni
tsaNi cñaneꞌ cresiya jiꞌna, lcaananungusñi
na chaꞌ jiꞌi ̱ Ni. Cña nu nduꞌni Ni loꞌo na
chaꞌ caca na ñati ̱ jiꞌi̱ Ni, 20 la cuiꞌ tyaꞌa cña
tonu laca, ñiꞌya ̱ nu nguaꞌni Ni nu loꞌo ndaNi
xtyiꞌi ñaa neꞌ cresiya jiꞌi ̱ Cristo chaca quiyaꞌ,
chaꞌ tyuꞌú yu nu loꞌo ngujuii yu; tiyaꞌ la liꞌ

ndyaloꞌo Ni jiꞌi ̱ yu chaꞌ ndyaa tucua yu laꞌa
tsuꞌ cui ̱ ca su ntucua ycuiꞌ Ndyosi, ca chaca
chalyuu tsoꞌo la hasta ca nde cua ̱. 21 Ca biꞌ
laca Cristo loo la jiꞌi̱ lcaa ñati;̱ ngaꞌaa ntsuꞌu
nu tlyu la que Cristo ca biꞌ, ngaꞌaa ntsuꞌu
nu culo cña jiꞌi̱ yu. Ná ntsuꞌu chaca xuꞌna
ñati ̱nde chalyuu nu taca tyiji̱loo jiꞌi̱ Cristo;
la cuiꞌ ti ca chaca chalyuu ca nde cua ̱ ni, ná
ntsuꞌu cuiꞌi̱ cuxi, ni ná ntsuꞌu ñati ̱ cuentya
jiꞌi̱ ycuiꞌ Ndyosi nu taca tyiji̱loo jiꞌi ̱ Cristo.
22 Cua nda Ni lcaa na tsiyaꞌ ti jiꞌi̱ Cristo chaꞌ
culo yu cña jiꞌi̱. Loꞌo liꞌ xquiꞌya chaꞌ laca yu
Xuꞌna lcaa ca chalyuu, biꞌ chaꞌ ngusta Ni jiꞌi ̱
Cristo chaꞌ caca yu loo jiꞌi̱ lcaa taju ñati ̱ nu
ngusñi chaꞌ jiꞌi ̱ Cristo cua ñaꞌa̱ ca quichi ̱ su
ndiꞌi̱ nguꞌ. 23Ca taꞌa na nu ngusñi na chaꞌ jiꞌi ̱
Cristo scaa quichi̱, tsa tlyu ti na ntsuꞌu chaꞌ
jiꞌna loꞌo Cristo. Ndiꞌya̱ laca na cuentya jiꞌi ̱
Cristo: ñiꞌya ̱ ntiꞌ si laca na sca tsuꞌ yaꞌ Cristo,
chaꞌ cuaꞌni na cña nu ntsuꞌu jiꞌi ̱ Ni chalyuu.
La cuiꞌ juaꞌa̱, lcaa ca na nu ñaꞌa̱ na nu ntsuꞌu
ndechalyuuni, cuantsuꞌubiꞌxquiꞌyaCristo.

2
Nguaꞌni lyaá Cristo jiꞌna juaꞌa ̱ ti, chaꞌ

ntsuꞌu tsa tyiquee Ni ñaꞌa ̱Ni jiꞌna
1 Cua nda ycuiꞌ Ndyosi chalyuu jiꞌi̱ ma ̱

chaca quiyaꞌ xquiꞌya chaꞌ cua ndyuꞌú Cristo
chaca quiyaꞌ. Nu ngua tsubiꞌ la, ñiꞌya ̱ laca
si na cua ndye chalyuu jiꞌi ̱ ma ̱, juaꞌa̱ ngua
ma ̱ xquiꞌya quiꞌyanuntsuꞌu jiꞌi̱ ma ̱ loꞌo ycuiꞌ
Ndyosi, chaꞌ ná ndaquiyaꞌ ma ̱ tsiyaꞌ ti jiꞌi ̱
chaꞌ nu nchcuiꞌ ycuiꞌ Ndyosi. 2 Nu ngua
tyempo biꞌ, ndyaꞌa ̱ tsa ma̱ nduꞌni ma ̱ cua
ñaꞌa̱ ca chaꞌ cuxi nu nduꞌni ñati ̱ chalyuu;
ndaquiyaꞌ tsama ̱ jiꞌi ̱ nu xñaꞌa̱ nu laca loo jiꞌi ̱
lcaa cuiꞌi̱ cuxi nundyaꞌa ̱nde chalyuu, la cuiꞌ
nu cuxi biꞌ laca nu ndatsaa jiꞌi̱ ñati ̱ chalyuu
chaꞌ ná taquiyaꞌ nguꞌ jiꞌi ̱ ycuiꞌ Ndyosi. 3 Ca
taꞌanani, chañi chaꞌñiꞌya̱nundaquiyaꞌnguꞌ
biꞌ jiꞌi ̱ nu cuxi, juaꞌa ̱ nguaꞌni na tya tsubiꞌ la;
nguaꞌni na cua ñaꞌa̱ ca chaꞌ cuxi nu ndijña
tiꞌ cresiya jiꞌna. Na laca nu ngua tiꞌ ycuiꞌ ca
na chaꞌ cuaꞌni na, nguaꞌni na jiꞌi ̱ liꞌ; cua ñaꞌa̱
ca chaꞌ cuxi nu nguaꞌya hique ti na, nguaꞌni
na chaꞌ biꞌ. Biꞌ chaꞌndyanu chaꞌ xcubeꞌ ycuiꞌ
Ndyosi jiꞌna, chaꞌ ñasiꞌ̱ tsa Ni xquiꞌya chaꞌ
cuxi nu nguaꞌni na loꞌo Ni; stuꞌba ti xcubeꞌ
Ni jiꞌna loꞌo cua ñaꞌa ̱ ca ñati ̱chalyuu liꞌ.

4Panandyiꞌya tsaycuiꞌNdyosi chaꞌ clyu tiꞌ
jiꞌna, chaꞌ ntsuꞌu tsa tyiquee Ni ñaꞌa̱ Ni jiꞌna;
5 biꞌ chaꞌ nda ycuiꞌ Ndyosi chalyuu jiꞌna
chaca quiyaꞌ, xquiꞌya chaꞌ cua ndyuꞌúCristo
chaca quiyaꞌ. Cua ndye chalyuu jiꞌna ngua
tiꞌ na nquichaꞌ, xquiꞌya chaꞌ ná ndaquiyaꞌ
na jiꞌi̱ chaꞌ nu nchcuiꞌ ycuiꞌ Ndyosi; pana
xquiꞌya chaꞌ xcuiꞌ tyaꞌna tsa tiꞌ Ni ñaꞌa̱ Ni
jiꞌna, biꞌ chaꞌ cua ngulaá na jiꞌi̱ nu cuxi,
chaꞌ cua ngüityi ̱ Ni quiꞌya nu ntsuꞌu jiꞌna.
6 Cua chcunaꞌ ti cresiya jiꞌna nquichaꞌ, loꞌo
liꞌ cua nguaꞌni lyaá Ni jiꞌna, chaꞌ cua ngua

stuꞌba chaꞌ jiꞌna loꞌo Jesús. Ñiꞌya ̱ loꞌo nda
Ni xtyiꞌi ñaa neꞌ cresiya jiꞌi ̱ Jesucristo chaca
quiyaꞌ, chaꞌ tyuꞌúyunu loꞌongujuii yu, juaꞌa̱
nguaꞌni Ni loꞌo na, chaꞌ clyaá na jiꞌi̱ nu cuxi.
Cua ntiꞌ Ni chaꞌ caca stuꞌba chaꞌ jiꞌna loꞌo
Jesús, masi chalyuu juani, masi ca chaca
chalyuu tsoꞌo la nde cua ̱ ca su laca ycuiꞌ Ni
loo. 7 Sca ti quiyaꞌ nguaꞌni Ni lcaa chaꞌ biꞌ,
chaꞌ ca cuayáꞌ tiꞌ lcaa ñati ̱ nu ca̱a̱ chalyuu
nde loo la chaꞌ ntsuꞌu tsa tyiquee Ni ñaꞌa̱
Ni jiꞌi̱ ñati ̱ chalyuu. Xquiꞌya chaꞌ ntsuꞌu tsa
tyiquee Jesucristo ñaꞌa̱ Ni jiꞌna, biꞌ chaꞌ ca
cuayáꞌ tiꞌnachaꞌnántsuꞌusu tye chaꞌnduꞌni
tsoꞌo ycuiꞌ Ndyosi loꞌo na; 8 na cua ngulaá
na jiꞌi ̱ nu cuxi, xquiꞌya chaꞌ juaꞌa̱ ti nduꞌni
Ni chaꞌ tsoꞌo loꞌo na loꞌo ngusñi na chaꞌ jiꞌi̱
Cristo. Ni siꞌi sca cña nu nguaꞌni ycuiꞌ ca
na laca biꞌ, sca chaꞌ tsoꞌo nu nguaꞌni ycuiꞌ
Ndyosi cuentya jiꞌna juaꞌa ̱ ti laca biꞌ. 9 Ná
caca chcuiꞌ tyucuaa tiꞌma ̱ loꞌo xaꞌñati ̱lacua,
chaꞌ siꞌi cuꞌma ̱ nu nguaꞌni chaꞌ tlyu biꞌ, chaꞌ
juaꞌa̱ ndyaca jiꞌi ̱ma ̱ juani. 10Na cua ngüiñá
Ni jiꞌi ̱ ca taꞌa na, cua nguaꞌni stuꞌba Ni chaꞌ
jiꞌna loꞌo Jesucristo; juani cua ntiꞌ Ni chaꞌ
xcuiꞌ chaꞌ tsoꞌo ti cuaꞌni na loꞌo ndiꞌi̱ na
chalyuu, chaꞌ cua laca nda Ni cña tsoꞌo nu
taca cuaꞌni sa scaa na nde chalyuu.

Nguaꞌni Jesús chaꞌ sca ti ñati ̱ laca na
11 Cuꞌma ̱ tyaꞌa ngusñi na chaꞌ jiꞌi ̱ Cristo,

tyiꞌu tiꞌ ma ̱ ñiꞌya̱ ngua jiꞌi ̱ ma ̱ tya tsubiꞌ la;
xaꞌ lo ñati ̱ laca ma ̱ tyempo biꞌ, xaꞌ quichi ̱
tyijyuꞌ la ngula ma ̱, ná stuꞌba tsiyaꞌ ti chaꞌ
jiꞌi̱ ma ̱ loꞌo nguꞌ judío tyaꞌa naꞌ nu ngua liꞌ.
Nduꞌni nguꞌ judío jiꞌi̱ ma ̱ chaꞌ laca ma ̱ ñati ̱
nu ná ngulacua̱ Ni jiꞌi̱; pana ycuiꞌ nguꞌ judío
ni, cua ngulacua̱ Ni jiꞌi̱ nguꞌ, nacui̱ nguꞌ. Nu
ngulacua̱ nguꞌ biꞌ ni, biꞌ laca sca cuayáꞌ su
nsiꞌyu nguꞌ judío quiji ̱ nguꞌ quiꞌyu sñiꞌ nguꞌ.
12 Ñati ̱ nu ndiꞌi̱ xaꞌ chalyuu laca cuꞌma ̱, biꞌ
chaꞌ ná stuꞌba chaꞌ jiꞌi ̱ ma ̱ loꞌo nguꞌ judío,
nu nguꞌ nu cua ngusubi ycuiꞌ Ndyosi jiꞌi ̱ nu
ngua saꞌni, chaꞌ caca nguꞌ biꞌ ñati ̱ jiꞌi̱ Ni. Ni
sca quiyaꞌ saꞌni la ná nda Ni chaꞌ loꞌo cuꞌma ̱
nguꞌ xaꞌ tsuꞌ; ná ntsuꞌu chaꞌ tsoꞌo nu caca
jiꞌi̱ ma ̱ nde loo la, chaꞌ ná jlo tiꞌ ma ̱ ni sca
chaꞌ jiꞌi̱ ycuiꞌNdyosi tsiyaꞌ ti chalyuubiꞌca su
ndiꞌi ̱ma ̱. Ná ntsuꞌu chaꞌ jiꞌi̱ cuꞌma̱ loꞌo Cristo
tsiyaꞌ ti nu ngua tsubiꞌ.

13 Pana juani xaꞌ ñaꞌa̱ chaꞌ ndyaca jiꞌi̱ ma̱,
tya loꞌo ngua stuꞌba chaꞌ jiꞌi̱ ma ̱ loꞌo Jesu-
cristo. Nu ngua saꞌni la, ná nslo ma ̱ jiꞌi̱
ycuiꞌNdyosi tsiyaꞌ ti; tyijyuꞌ tsa ntucua ycuiꞌ
Ndyosi ca su ndiꞌi̱ ma ̱, ngua tiꞌ ma ̱. Pana
juani cacua tsa ntucua ycuiꞌ Ndyosi jiꞌi̱ ma ̱;
cua nguije Ni jiꞌi̱ ma̱, xquiꞌya chaꞌngujuii nu
Cristo biꞌ lo crusi. 14 Cristo laca nu nguaꞌni
chaꞌ ngua ti ̱ chaꞌ jiꞌna loꞌo ycuiꞌ Ndyosi, loꞌo
juaꞌa̱ nguaꞌni Cristo chaꞌ nguaalaꞌ chaꞌ jiꞌi̱
nguꞌ judío tyaꞌa naꞌ loꞌo nguꞌ xaꞌ tsuꞌ tyaꞌa
ma ̱; biꞌ chaꞌ juani cua ndyaca na sca ti ñati.̱
Saꞌni la cua ntsuꞌu sca chaꞌ nu ndacaꞌa jiꞌna;

ndatsaa tsa chaꞌ biꞌ jiꞌna chaꞌ ná cuaꞌni tyaꞌa
nguꞌ judío tyaꞌa naꞌ loꞌo xaꞌ ñati ̱tsiyaꞌ ti, chaꞌ
ná nchca tyaalaꞌ chaꞌ jiꞌi̱ ya loꞌo nguꞌ xaꞌ tsuꞌ.
15 La cuiꞌ chaꞌ cusuꞌ nu jlya tsa tiꞌ nu nguꞌ
judío tyaꞌa naꞌ jiꞌi̱, biꞌ laca nu nñiloꞌo jiꞌi ̱ ya
chaꞌ ná ca ti ̱ chaꞌ, chaꞌ ntsuꞌu tsa su ndatsaa
chaꞌ biꞌ jiꞌi̱ ya. Pana cua nguaꞌni tye Jesús
jiꞌi ̱ chaꞌ cusuꞌ biꞌ, nu loꞌo ngujuii yu lo crusi;
biꞌ chaꞌ tyucuaa lo ñati ̱ na, cua ndyaca na
chaca tya ñati ̱ juani, xquiꞌya chaꞌ cua ngua
stuꞌba chaꞌ jiꞌna loꞌo ycuiꞌNdyosi. Loꞌo juaꞌa̱
nduꞌni Ni chaꞌ caja ñiꞌya ̱ caca tyiꞌi̱ ti ̱ ti na
loꞌo Ni, juaꞌa̱ loꞌo tyaꞌa ñati ̱na. 16 Loꞌo juaꞌa̱
ngua chaꞌ nguaꞌni tye Cristo jiꞌi ̱ chaꞌ cusu ̱u̱
nu ntsuꞌu jiꞌi ̱ ya loꞌo cuꞌma ̱ nguꞌ xaꞌ tsuꞌ, nu
loꞌo ngujuii yu lo crusi; juani ngua ti ̱ chaꞌ jiꞌi̱
tyucuaa lo ñati ̱na loꞌo ycuiꞌ Ndyosi xquiꞌya
Cristo, chaꞌ nguaꞌni Cristo chaꞌ ndyaca na
sca ti ñati.̱

17 Cua ñaa Cristo ni, nda yu sca cui ̱i̱ nu
tsoꞌo tsa loꞌo nguꞌ tyaꞌa na, chaꞌ ti ̱ ti tyiꞌi̱
na loꞌo ycuiꞌ Ndyosi, juaꞌa̱ loꞌo tyaꞌa ñati ̱na;
cua nchcuiꞌ Cristo loꞌo cuꞌma ̱ nguꞌ nu ndiꞌi̱
tyijyuꞌ, loꞌo juaꞌa̱ cua nchcuiꞌ yu loꞌo nguꞌ
judío tyaꞌa naꞌ nu ndiꞌi̱ cacua ti. 18 Loꞌo
juani ná nduꞌni chaꞌmasi nguꞌ judío laca ya,
masi xaꞌ ñati ̱ laca ma ̱, sca ti lo ñati ̱ laca na
loꞌo lcaa tyaꞌa na xquiꞌya Cristo, sca ti Xtyiꞌi
ycuiꞌ Ndyosi nduꞌni chaꞌ tyuloo na jiꞌi ̱ Ni;
19 biꞌ chaꞌ juani ngaꞌaa tyijyuꞌ ycuiꞌ Ndyosi
jiꞌi ̱ cuꞌma ̱. Cuentya jiꞌi ̱ ycuiꞌ Ndyosi ni, ná
laca ma ̱ ñiꞌya̱ si laca ma ̱ nguꞌ xta nu ndiꞌi̱
sca chalyuu tyijyuꞌnu siꞌi quichi ̱ tyima ̱; lcaa
chacuayáꞌ nu ntsuꞌu jiꞌi ̱ ycuiꞌ Ni cua nda
ycuiꞌ Ndyosi jiꞌi ̱ ma ̱ juani, chaꞌ laca ma̱ ñati ̱
jiꞌi ̱Ni. Stuꞌba ntsuꞌu chaꞌ jiꞌi̱ ma ̱ loꞌo lcaa ñati ̱
nungusñi chaꞌ jiꞌi ̱ycuiꞌNdyosi xaꞌquichi ̱, biꞌ
chaꞌ laca ma ̱ ñiꞌya ̱ ntiꞌ si stuꞌba ti ndiꞌi̱ ma ̱
loꞌo ycuiꞌNdyosi. 20-21Lcaa cuꞌma ̱nungusñi
ma ̱ chaꞌ jiꞌi̱ Cristo, cua laca ma ̱ tyaꞌa na; sca
ti Cristo laca nu ndulo tsa chaꞌ jiꞌi ̱ cuentya
jiꞌna. Xquiꞌya Cristo, biꞌ chaꞌ cua ndyanu
tsoꞌo chaꞌ jiꞌi̱ ma ̱ loꞌo ycuiꞌ Ndyosi; xquiꞌya
Cristo, biꞌ chaꞌ cua ngujui cña nu cuaꞌni scaa
ma ̱, chaꞌ caca ma ̱ cña jiꞌi ̱ Ni, chaꞌ cua ngua
stuꞌba chaꞌ jiꞌi ̱ ma ̱ loꞌo Ni. Ñiꞌya̱ ntiꞌ sca niꞌi̱
nu tsoꞌo tsa ndyaꞌ, juaꞌa̱ ntiꞌma ̱. Tachaa tsa
ntsuꞌu quiyaꞌ niꞌi̱ biꞌ, chaꞌ ntsuꞌu sca quee
tlyu nu cuiꞌya jiꞌi̱, nu ta juersa jiꞌi̱ niꞌi ̱ biꞌ;
chu̱ꞌ biꞌ lijya ̱ ndyaꞌ ñaꞌa̱ tsaca niꞌi ̱ liꞌ. Nu nguꞌ
nu ngua tsaꞌa̱ jiꞌi̱ Jesús tya clyo, loꞌo juaꞌa̱
jyoꞌo cusuꞌ nu ngua tuꞌba jiꞌi ̱ ycuiꞌ Ndyosi
nchcuiꞌ Ni loꞌo ñati ̱nu ngua saꞌni la, nguꞌ biꞌ
laca nungusta su̱u̱ chaꞌ, chaꞌngusñima ̱ chaꞌ
jiꞌi ̱ ycuiꞌ Ndyosi; pana sca ti Cristo laca nu
ndulo la chaꞌ jiꞌi̱ cuentya jiꞌi ̱ma ̱. 22Cua ngua
stuꞌba chaꞌ jiꞌi̱ ma̱ loꞌo Cristo; biꞌ chaꞌ juani
loꞌo cuꞌma ̱, loꞌo lcaa xaꞌ ñati ̱nu ngusñi chaꞌ
jiꞌi ̱ ycuiꞌ Ndyosi, stuꞌba ti taca ca stuꞌba chaꞌ
jiꞌi ̱ ma̱ loꞌo ycuiꞌ Ndyosi. Loꞌo liꞌ taca tyiꞌi̱
ycuiꞌ Ndyosi loꞌo ma ̱, xquiꞌya Xtyiꞌi ycuiꞌ Ni
nu cua nda Ni jiꞌi̱ ma ̱.

3
Tyijyuꞌ ndyaꞌa ̱ Pablo, chaꞌ nchcuiꞌ yu chaꞌ

jiꞌi ̱ Cristo loꞌo nguꞌ xaꞌ tsuꞌ
1 Xquiꞌya chaꞌ nu cua nchcuiꞌ ca naꞌ, biꞌ

chaꞌ nchcuiꞌ tsa naꞌ loꞌo Cristo cuentya jiꞌi ̱
cuꞌma ̱. La cuiꞌ Pablo laca naꞌ; ntsuꞌu naꞌ
neꞌ chcua̱ juani xquiꞌya chaꞌ cua nchcuiꞌ naꞌ
chaꞌ jiꞌi̱ Jesucristo loꞌo ñati,̱ chaꞌ nguxtyucua
naꞌ jiꞌi ̱ cuꞌma ̱ nu siꞌi nguꞌ judío laca ma ̱.
2 Cua ngua cuayáꞌ tiꞌ ma ̱ chaꞌ ycuiꞌ Ndyosi
laca nu nda cña biꞌ ꞌna, chaꞌ xtyucua naꞌ
jiꞌi ̱ ma ̱, xquiꞌya chaꞌ ntsuꞌu tsa tyiquee Ni
ñaꞌa̱ Ni jiꞌna. 3 Cua ndachaꞌ Ni jnaꞌ ñiꞌya ̱
nu ntiꞌ Ni cuaꞌni Ni nde chalyuu. Masi ná
ndachaꞌ Ni jiꞌi̱ ñati ̱ saꞌni la ñiꞌya̱ cuaꞌni Ni
nde chalyuu, hasta juani ndachaꞌNi chaꞌ biꞌ
jnaꞌ, la cuiꞌ ti chaꞌ nu cua nscua tya saꞌni nu
caca tyempo juani; cua laca nscua naꞌ xiꞌ
chaꞌ biꞌ lo quityi re nu cua ca ̱a̱ ti slo cuꞌma ̱.
4 Loꞌo chcuiꞌ ma ̱ lo quityi re, liꞌ caca cuayáꞌ
tiꞌ ma ̱ chaꞌ nu nda naꞌ loꞌo ma̱ cuentya jiꞌi ̱
cñanuntiꞌCristo cuaꞌnindechalyuu; 5ni sca
ñati ̱ná ngujui ñiꞌya ̱ caca cuayáꞌ tiꞌ nguꞌ chaꞌ
biꞌ tyempo nu cua nteje tacui. Pana juani
xquiꞌya Xtyiꞌi ycuiꞌ Ni cua nguluꞌu Ni chaꞌ
biꞌ jiꞌi ̱ nguꞌ nu laca cña jiꞌi̱ ycuiꞌ Ndyosi, nu
nguꞌ nu ngua tsaꞌa̱ jiꞌi̱ Jesús tya clyo biꞌ. La
cuiꞌ juaꞌa̱ nguluꞌu Ni chaꞌ biꞌ jiꞌi̱ nguꞌ nu tya
nda la chaꞌ jiꞌi ̱ ycuiꞌ Ndyosi loꞌo ñati ̱ juani.
6 Bilya cuna ñati ̱ chalyuu chaꞌ nu ndachaꞌ
Ni ꞌna. Pana ndiꞌya̱ ndyuꞌu chaꞌ biꞌ: Nguꞌ
nu siꞌi nguꞌ judío laca nguꞌ ni, caca nguꞌ biꞌ
la cuiꞌ ñiꞌya̱ laca nguꞌ judío nu ntsuꞌu chaꞌ
jiꞌi ̱ loꞌo ycuiꞌ Ndyosi, nu loꞌo ca cuayáꞌ tiꞌ
nguꞌ chaꞌ jiꞌi̱ Cristo; si xñi nguꞌ biꞌ chaꞌ jiꞌi ̱
Jesucristo, loꞌo nguꞌ biꞌ caca tsoꞌo cresiya jiꞌi ̱
nguꞌ cuentya jiꞌi̱ ycuiꞌNdyosi liꞌ. Caca stuꞌba
chaꞌ jiꞌi̱ tyucuaa lo nguꞌ liꞌ, chaꞌ tsa tlyu ti
tyaꞌa ngusñi nguꞌ chaꞌ jiꞌi ̱ Cristo caca nguꞌ.
Loꞌo jiꞌi ̱ nguꞌ nu siꞌi nguꞌ judío laca nguꞌ biꞌ,
tyacua lcaa chaꞌnu cuanacui ̱Ni chaꞌ tyacua
jiꞌi ̱ nguꞌ xquiꞌya Jesucristo.

7 Cua nda ycuiꞌ Ndyosi cña biꞌ jnaꞌ chaꞌ
tsaꞌa̱ chcuiꞌ naꞌ loꞌo ñati,̱ masi tyijyuꞌ ntsuꞌu
nguꞌ, xquiꞌya chaꞌ tsoꞌo ti ntiꞌ ycuiꞌ Ndyosi
ñaꞌa̱ Ni ꞌna. Tlyu tsa cña nguaꞌni Ni loꞌo naꞌ
chaꞌ caca naꞌ cña biꞌ. 8Ná tsoꞌo la naꞌ tsiyaꞌ ti
que cua ñaꞌa̱ ca ñati ̱nu ngusñi chaꞌ jiꞌi ̱ ycuiꞌ
Ndyosi, tsoꞌo la nguꞌ biꞌ que naꞌ; pana nda
Ni chacuayáꞌ chaꞌ tsaꞌa ̱ slo ñati ̱ nu ndiꞌi̱ xaꞌ
tsuꞌ. Tsoꞌo tsa cña nda Ni ꞌna, chaꞌ cachaꞌ naꞌ
chaꞌ tsoꞌo biꞌ jiꞌi ̱ nguꞌ, masi tya lyiji tsa chaꞌ
tye ca cuayáꞌ tiꞌ ycuiꞌ naꞌ lcaa chaꞌ tsoꞌo nu
nduꞌni Cristo loꞌo ñati.̱ 9 Cua nchcuiꞌ Ni loꞌo
naꞌ lacua. Ycuiꞌ Ndyosi nu ngüiñá Ni lcaa
na nu ntsuꞌu chalyuu, ntiꞌNi chaꞌ culuꞌu naꞌ
chaꞌ biꞌ jiꞌi̱ lcaa ñati,̱ chaꞌ liꞌ caca cuayáꞌ tiꞌ
nguꞌñiꞌya̱ lacacñanuntiꞌNichaꞌ cuaꞌninguꞌ.
Nu ngua tya saꞌni la, bilya cuna ñati ̱ chaꞌ
nu ngua tiꞌ ycuiꞌ Ndyosi cuaꞌni Ni xquiꞌya
Cristo; 10pana juani caca cuayáꞌ tiꞌ lcaa cuiꞌi ̱

nu laca loo nde cua̱, nu loꞌo ñaꞌa̱ cuiꞌi̱ biꞌ jiꞌi ̱
ñati ̱ chalyuu nu tsa tlyu ti ndyuꞌni tlyu jiꞌi ̱
Cristo. Loꞌo juaꞌa̱ cuiꞌi̱ nu ngua tiꞌ tyiji ̱loo
jiꞌi̱ ycuiꞌ Ndyosi saꞌni la ni, caca cuayáꞌ tiꞌ
cuiꞌi̱ biꞌ chaꞌ nchca la jiꞌi̱ ycuiꞌ Ndyosi que
cua ñaꞌa̱ ca na nungüiñá ycuiꞌNi. 11Nguaꞌni
Ni chaꞌ tlyu biꞌ, nu loꞌo nda Ni jiꞌi̱ Jesucristo
nuXuꞌnanañaa chalyuu, ñiꞌya̱ nungua tiꞌNi
cuaꞌni Ni tya loꞌo bilya tyaꞌ chalyuu. 12 Loꞌo
juani cua ntsuꞌu chacuayáꞌ jiꞌna chaꞌ tyuꞌu
chaꞌ jiꞌna loꞌo ycuiꞌ Ndyosi xquiꞌya la cuiꞌ
Jesucristo biꞌ; tyucui tyiquee na taca chcuiꞌ
na loꞌo ycuiꞌ Ndyosi xquiꞌya chaꞌ ngusñi na
chaꞌ jiꞌi ̱ Jesucristo Sñiꞌ ycuiꞌ Ni. Loꞌo juaꞌa̱
ngaꞌaa ntsuꞌu chaꞌ cutsi ̱i̱ na loꞌo chcuiꞌ na
loꞌo ycuiꞌ Ndyosi. 13 Biꞌ chaꞌ juani chcuiꞌ
naꞌ loꞌo ma ̱ chaꞌ ná ca taja tiꞌ ma ̱, chaꞌ ná
tyaꞌa̱chu̱ꞌma ̱ jiꞌi̱ ycuiꞌNdyosi,masinchcubeꞌ
naꞌxi ca sundiꞌi ̱naꞌ re cuentya jiꞌi̱ cuꞌma ̱; sca
chaꞌ tsoꞌo cuentya jiꞌi̱ cuꞌma ̱ laca chaꞌ biꞌ.

Ntsuꞌu tsa tyiquee Cristo ñaꞌa ̱ yu jiꞌi ̱ ñati ̱
14 Ndyu ̱ sti̱ꞌ naꞌ loꞌo nchcuiꞌ naꞌ loꞌo ycuiꞌ

Ndyosi Sti Jesucristo nu Xuꞌna na lacua.
15 Lcaa na loꞌo tyaꞌa na ndyuꞌu tsa na jiꞌi ̱
ycuiꞌ Ndyosi ni, chaꞌ ngüiñá Ni lcaa lo ñati,̱
masi nde cua̱, masi nde loyuu chalyuu. Loꞌo
juaꞌa̱ ndaNi xtañi lcaa na. 16 Juani chcuiꞌnaꞌ
loꞌo ycuiꞌ Ndyosi Sti na cuentya jiꞌi ̱ cuꞌma ̱;
quiñaꞌa̱ tsa chaꞌ tsoꞌo ntsuꞌu jiꞌi̱ Ni, biꞌ chaꞌ
taca xtyucuaNi jiꞌi̱ ma ̱. Ndijñanaꞌ jiꞌi̱ Ni chaꞌ
taNi juersa nu tyanuneꞌ cresiya jiꞌi ̱ma ̱, chaꞌ
caca tlyu tyiqueema ̱nu loꞌo taNi Xtyiꞌi ycuiꞌ
Ni chaꞌ tyiꞌi̱ biꞌ loꞌo ma ̱; 17 ndijña naꞌ jiꞌi̱ Ni
chaꞌ ca cuayáꞌ tiꞌma ̱ chaꞌnguaꞌniNi chaꞌ cua
ndyanu Xtyiꞌi ycuiꞌ Jesús neꞌ cresiya jiꞌi ̱ma ̱,
nu loꞌo ngusñi tsoꞌoma ̱ chaꞌ jiꞌi̱ ycuiꞌNdyosi;
ndijña naꞌ jiꞌi̱ Ni chaꞌ tsa cuꞌ ti tyuꞌu tyiquee
ma ̱ ñaꞌa̱ ma ̱ jiꞌi̱ tyaꞌa ñati ̱ma ̱, xquiꞌya chaꞌ
tsoꞌo tsa ngusñi su ̱u̱ chaꞌ biꞌ neꞌ cresiya jiꞌi ̱
ma ̱; 18ndijña naꞌ jiꞌi̱ Ni chaꞌ taca ca cuayáꞌ tiꞌ
ma ̱ ñiꞌya̱ nu nduꞌni ycuiꞌ Cristo loꞌo na, chaꞌ
ntsuꞌu tsa tyiquee Ni ñaꞌa̱ Ni jiꞌna. Nu ntsuꞌu
tyiqueeCristoñaꞌa̱ Ni jiꞌi ̱ñati ̱ni, jyacuaNi jiꞌi ̱
cua ñaꞌa̱ ca ñati,̱ ta Ni chaꞌ biꞌ loꞌo nguꞌ, masi
ñati ̱ tlyu laca nguꞌ, masi laca nguꞌ ñati ̱ juaꞌa̱
ti. 19 Biꞌ chaꞌ ntiꞌ tsa naꞌ chaꞌ ca cuayáꞌ tsoꞌo
tiꞌ ma ̱ chaꞌ ntsuꞌu tsa tyiquee Cristo ñaꞌa̱ Ni
jiꞌna, masi sca chaꞌ tlyu tsa nu ná nchca ca
cuayáꞌ tsoꞌo tiꞌ na jiꞌi̱ laca chaꞌ biꞌ. Loꞌo juaꞌa̱
ntiꞌ naꞌ chaꞌ tyiꞌi ̱ ycuiꞌ Ndyosi loꞌo lcaa ma ̱,
chaꞌ ná tyuꞌu tyiqueema ̱ jiꞌi̱ xaꞌ la chaꞌ tsiyaꞌ
ti.

20Tsoꞌo lacua. Chcuiꞌ na chaꞌ tlyu tsa laca
ycuiꞌNdyosi. Nchca tsa jiꞌi̱ Ni, hasta nde loo
la nduꞌni Ni cuentya jiꞌi ̱ lcaa chaꞌ nu ndijña
na jiꞌi ̱ Ni; ná nchca ca cuayáꞌ tiꞌ na ñiꞌya ̱
nduꞌni Ni lcaa chaꞌ biꞌ. La cuiꞌ ycuiꞌ Ndyosi
nduꞌni cña laja na, hasta nde neꞌ cresiya
jiꞌna, chaꞌ cuaꞌni Ni cña nu ntiꞌ Ni cuaꞌni Ni
loꞌo na. 21 Cuaꞌni tlyu na jiꞌi ̱ ycuiꞌ Ndyosi,
lcaananu tsa tlyu ti ndyuꞌni tlyuna jiꞌi ̱Ni; la

cuiꞌ ti tlyu tsa laca Ni cuentya jiꞌi̱ Jesucristo.
Juaꞌa̱ caca jiꞌi̱ Ni tyucui tyempondechalyuu,
la cuiꞌ ti ná ntsuꞌu tsa ̱nu tye chaꞌ jiꞌi ̱Ni tsiyaꞌ
ti. Juaꞌa ̱ caca chaꞌ tuꞌni.

4
Sca ti chaꞌ ntsuꞌu jiꞌi ̱ ca taꞌa na nu cua

ngusñi na chaꞌ jiꞌi ̱ Cristo
1Preso laca naꞌ juani xquiꞌya chaꞌ nda naꞌ

chaꞌ jiꞌi̱ nu Xuꞌna na loꞌo ñati.̱ Pana nchcuiꞌ
naꞌ loꞌo ma ̱ chaꞌ tsoꞌo ti cuaꞌni ma ̱ loꞌo xaꞌ
ñati;̱ ñiꞌya ̱ nu nchcuiꞌ chaꞌ jiꞌi̱ ycuiꞌ Ndyosi
nu ngua tsaꞌa̱ ma ̱ tya loꞌo ngusubi Ni jiꞌi̱
ma ̱ tya clyo, la cuiꞌ juaꞌa̱ cuaꞌni ma ̱ loꞌo xaꞌ
ñati.̱ 2 Ná cuaꞌni tyucuaa tiꞌ ma ̱ loꞌo tyaꞌa
ñati ̱ma ̱, tsoꞌo ti chcuiꞌma ̱ loꞌo lcaa nguꞌ, talo
tyiquee ma̱ jiꞌi̱ nguꞌ; juaꞌa̱ xtyucua ma ̱ jiꞌi̱
nguꞌ chaꞌ ca cuayáꞌ tiꞌ xaꞌñati ̱chaꞌ chañi chaꞌ
ntsuꞌu tyiquee ma ̱ ñaꞌa̱ ma ̱ jiꞌi̱ tyaꞌa ñati ̱ma̱.
3 Cuaꞌni cña tiꞌ ma ̱ lacua, loꞌo juaꞌa̱ xtyucua
Xtyiꞌi ycuiꞌ Ndyosi jiꞌi ̱ ma ̱, chaꞌ sca ti chaꞌ
taca tyuꞌu tyiquee ma ̱ loꞌo nguꞌ tyaꞌa ntsuꞌu
chaꞌ jiꞌi̱ ma ̱ loꞌo Cristo lcaa tsa̱. Loꞌo juaꞌa̱
cuaꞌni stuꞌba chaꞌ jiꞌi ̱ ma ̱ loꞌo tyaꞌa ma ̱ chaꞌ
taca tyiꞌi ̱ tsoꞌo ti ma ̱ loꞌo nguꞌ. 4 Lcaa na nu
ngusñi na chaꞌ jiꞌi̱ Cristo, sca ti ñati ̱ laca na,
sca ti Xtyiꞌi ycuiꞌNdyosi ndiꞌi̱ loꞌo na; ndu̱ tiꞌ
na chaꞌ stuꞌba ti tyacua chaꞌ jiꞌna chalyuu ca
nde loo la, biꞌ chaꞌ cuangusubiNi jiꞌna. 5Sca
ti Xuꞌna na ntsuꞌu jiꞌi̱ ca taꞌa na, sca ti chaꞌ
jlya tiꞌ na cuentya jiꞌi̱ Cristo, sca ti cuayáꞌ
ntyucuatya na cuentya jiꞌi ̱ Cristo, 6 chaꞌ sca
ti ycuiꞌNdyosi ntsuꞌu; la cuiꞌ Sti lcaa na laca
biꞌ, loꞌo juaꞌa̱ la cuiꞌ biꞌ laca loo jiꞌi ̱ lcaa na.
Nduꞌni Ni cña laja lcaa ñati ̱ nu cua ngusñi
chaꞌ jiꞌi̱ Ni, loꞌo juaꞌa̱ ndiꞌi ̱Ni loꞌo lcaa ñati ̱jiꞌi̱
Ni.

7Pana cua nda Ni sca cña chaꞌ cuaꞌni scaa
na cuentya jiꞌi̱ Ni; tsa ñaꞌa̱ juersa nu nda
Cristo jiꞌi ̱ scaana, juaꞌa̱ taca cuaꞌninacñabiꞌ.
8Ndiꞌya ̱ nscua lo quityi cusuꞌ biꞌ:
Nu loꞌo ngutuꞌu Ni ndyacuí̱ Ni ndyaa Ni nde

cua ̱, ndyaloꞌoNi jiꞌi ̱quiñaꞌa̱ tsañati ̱nu
ngua preso nde chalyuu.

Loꞌo liꞌ nda tsa Ni tyu̱u̱ lo chaꞌ tsoꞌo jiꞌi̱ ñati ̱
chalyuu nu ngusñi chaꞌ jiꞌi̱ Ni.

Juaꞌa̱ nscua lo quityi biꞌ.
9 ¿Ni chaꞌ laca nacui ̱ quityi chaꞌ cua ndyaa

Ni nde cua ̱? Na cua nguaꞌya tiꞌi ̱ Ni clyo,
ñaa Ni loyuu chalyuu ca su ndiꞌi̱ ñati ̱ cuxi
tyaꞌa na. 10 La cuiꞌ Jesús nu nguaꞌya nde
loyuu ni, biꞌ laca nu ndyacuí̱ ndyaa ca su
tlyu la, ca suntucuaycuiꞌNi candecua̱. Loꞌo
juani cuantsuꞌuXtyiꞌi ycuiꞌ Jesús tyucui ñaꞌa̱
loyuu chalyuu, loꞌo juaꞌa̱ ntsuꞌu Xtyiꞌi ycuiꞌ
Jesús lcaa seꞌi̱ nde cua̱. 11Xquiꞌya chaꞌ tyu ̱u̱
lo chaꞌ tsoꞌo nda Jesús loꞌo ñati ̱ chalyuu, biꞌ
chaꞌ taca cuaꞌni ñati ̱ cña nu nda Ni jiꞌi ̱ nguꞌ
chaꞌ cuaꞌni nguꞌ: clyo cua nguaꞌa̱lo Cristo
cña jiꞌi ̱ la cuiꞌ ñati ̱nu ngua tsaꞌa ̱ jiꞌi ̱ yu; loꞌo
juaꞌa̱ cua ndaNi cña jiꞌi ̱nguꞌ chaꞌ caca chcuiꞌ

nguꞌ na laca nu cua cuaꞌni ti ycuiꞌ Ndyosi
chalyuu; loꞌo xaꞌ la ñati ̱ jiꞌi ̱ Ni ntsuꞌu cña
jiꞌi ̱ chaꞌ cachaꞌ liñi jiꞌi̱ ñati ̱ ñiꞌya̱ caca clyaá
nguꞌ jiꞌi ̱ nu cuxi; loꞌo juaꞌa̱ nguaꞌa̱lo Ni cña
jiꞌi ̱ ñati ̱nu caca loo jiꞌi̱ tyaꞌa, chaꞌ caca nguꞌ
biꞌ mstru, chaꞌ culuꞌu nguꞌ biꞌ chaꞌ jiꞌi̱ ycuiꞌ
Ndyosi jiꞌi ̱ tyaꞌa nguꞌ. 12 Juaꞌa̱ nduꞌni choꞌo
Ni jiꞌna, ñati ̱nu ntsuꞌu chaꞌ jiꞌi ̱ loꞌo Ni, chaꞌ
taca cuaꞌninacña jiꞌi̱ Ni, chaꞌ tachaa la tyanu
chaꞌ neꞌ cresiya jiꞌna nu tsa tlyu ti ngusñi na
chaꞌ jiꞌi̱ Cristo. 13Loꞌo juaꞌa̱ lcaa na loꞌo tyaꞌa
na, sca ti cuayáꞌ taca xñi na chaꞌ jiꞌi ̱ Cristo,
sca ti cuayáꞌ taca tyuloo na jiꞌi ̱ Jesús nu sca
ti Sñiꞌ ycuiꞌ Ndyosi. Liꞌ caca na ñati ̱ tyucui
tyiquee, taca cacanañiꞌya ̱nuntiꞌCristo chaꞌ
caca na. 14 Liꞌ ngaꞌaa cuaꞌni na ñiꞌya̱ nduꞌni
nu sube nu luꞌba ti nchaꞌa̱ cña jiꞌi ̱, chaꞌ nu
ndijya nguꞌ; ni ná ta na chacuayáꞌ cojolaqui
nguꞌ jiꞌna xaꞌ tyucui̱i ̱, nu loꞌo chcuiꞌ nguꞌ loꞌo
na cua ñaꞌa̱ ca chaꞌ nu bilya cuna na jiꞌi ̱.
Ntsuꞌu tsa chaꞌ cuiñi nu nda ñati ̱ nu tajuaꞌ
tsanchcuiꞌ loꞌona, ñati ̱nuntiꞌ tsa chaꞌ tsaloꞌo
jiꞌnande tyucui̱i ̱ cuxi. 15Panaxaꞌñaꞌa̱ cuaꞌni
na. Chcuiꞌ na loꞌo nguꞌ jiꞌi̱ lcaa chaꞌ liñi nu
ntsuꞌu jiꞌi ̱ ycuiꞌ Ndyosi; culuꞌu na jiꞌi̱ nguꞌ
chaꞌ ntsuꞌu tsa tyiquee na ñaꞌa̱ na jiꞌi ̱ lcaa
tyaꞌañati ̱na, chaꞌngaꞌa̱ chaꞌ xñi tsoꞌona lcaa
chaꞌ jiꞌi̱ Cristo chaꞌ caca stuꞌba chaꞌ jiꞌna loꞌo
ycuiꞌNi. NuCristobiꞌni, la cuiꞌbiꞌ laca loo jiꞌi̱
lcaa tyaꞌa na nu tsa tlyu ti ngusñi na chaꞌ jiꞌi̱
Ni; 16xquiꞌya Cristo, biꞌ chaꞌndyaca na sca ti
ñati ̱cuentya jiꞌi̱ ycuiꞌNdyosi. Ntsuꞌucña chaꞌ
cuaꞌni sa scaa na loꞌo tyaꞌa na; ngaꞌa ̱ chaꞌ
cuaꞌa na jiꞌi̱ tyaꞌa na chaꞌ ná xñi na tyucui̱i̱
cuxi, chaꞌ juaꞌa̱ stuꞌba ti ntsuꞌu tyiquee na
loꞌo tyaꞌa na. Si tsoꞌo ti ndiꞌi̱ na loꞌo tyaꞌa
na, liꞌ tsa tlyu ti xtyucua na jiꞌi ̱ tyaꞌa na, chaꞌ
tachaa la tyanu chaꞌ jiꞌi̱ Jesús neꞌ cresiya jiꞌi̱
scaa na, xquiꞌya chaꞌ ntsuꞌu tsa tyiquee na
ñaꞌa ̱ na jiꞌi̱ tyaꞌa na.

Chalyuu cucui nu ngujui jiꞌna xquiꞌya
Cristo

17 Chacuayáꞌ jiꞌi̱ ycuiꞌ nu Xuꞌna na chcuiꞌ
naꞌ xi loꞌo cuꞌma ̱ juani: Ntiꞌ tsa naꞌ culo naꞌ
cña jiꞌi ̱ cuꞌma ̱ chaꞌ ngaꞌaa cuaꞌnima ̱ ñiꞌya̱ nu
nduꞌni nguꞌnunánslo jiꞌi̱ ycuiꞌNdyosi tsiyaꞌ
ti; cua ñaꞌa̱ ca chaꞌ cuxi nu ndaꞌya hique
nguꞌ, xcuiꞌ juaꞌa̱ nduꞌni nguꞌ biꞌ chalyuu. Sca
chaꞌ tonto tsa nduꞌni nguꞌ biꞌ, 18 talya tsiyaꞌ
ti chalyuu nu ntsuꞌu jiꞌi ̱ nguꞌ biꞌ; biꞌ chaꞌ ná
nchca ca cuayáꞌ tiꞌ nguꞌ tsiyaꞌ ti. Ná ntsuꞌu
chaꞌ jiꞌi̱ nguꞌ biꞌ loꞌo chalyuu cucui nu cua
nda ycuiꞌ Ndyosi jiꞌna chaꞌ tyiꞌi̱ tsoꞌo ti na,
xquiꞌya chaꞌ ná jlo tiꞌ nguꞌ biꞌ tsiyaꞌ ti, chaꞌ
ná ntajaꞌa̱ nguꞌ biꞌ xñi tyiquee nguꞌ sca chaꞌ
liñi. 19Ngaꞌaanchca ca tyujuꞌu tiꞌnguꞌbiꞌ, biꞌ
chaꞌ quiñaꞌa̱ la chaꞌ cuxi ndyuꞌni nguꞌ, ñaꞌa̱
cuayáꞌ nda nguꞌ chacuayáꞌ jiꞌi̱ cua ñaꞌa̱ ca
chaꞌ cuxi chaꞌ caca biꞌ loo jiꞌi ̱ nguꞌ. Ná tucui
caca cuaꞌa jiꞌi ̱ nguꞌ biꞌ loꞌo nduꞌni nguꞌ cua
ñaꞌa ̱ ca chaꞌ subaꞌ loꞌo tyaꞌa nguꞌ. 20 Pana

nu cuꞌma ̱ ni, siꞌi na ngua tsaꞌa̱ ma ̱ jiꞌi ̱ Cristo
chaꞌ cuaꞌni ma ̱ chaꞌ cuxi biꞌ. 21 Chañi chaꞌ
cua ndyuna ma ̱ chaꞌ jiꞌi ̱ Cristo, cua ngua
tsaꞌa̱ tsoꞌo ma ̱ chaꞌ liñi jiꞌi̱ Jesús nu nguluꞌu
nguꞌ jiꞌi ̱ma ̱; 22biꞌ chaꞌ cuaꞌni tye ma ̱ jiꞌi ̱ chaꞌ
cuxi nu nguaꞌni ma ̱ tya saꞌni la. Quiñaꞌa ̱ tsa
chaꞌ ndatsaa chaꞌ cuxi biꞌ jiꞌi̱ ma ̱ nu ngua liꞌ,
ndacui tsa tiꞌma ̱ jiꞌi̱ chaꞌ cuxi biꞌ, ñaꞌa̱ cuayáꞌ
nu chcunaꞌ tsiyaꞌ ti chalyuu jiꞌi̱ ma ̱ xquiꞌya
chaꞌ cuxi biꞌ. 23 Juani ngaꞌa̱ chaꞌ cuaꞌni cucui
ma ̱ jiꞌi ̱ lcaa chaꞌ nu ntsuꞌu neꞌ cresiya jiꞌi̱ ma ̱,
juaꞌa̱ lcaa chaꞌ nu caꞌya hique ma̱; 24 ngaꞌa ̱
chaꞌ xñi tsoꞌo ma ̱ chaꞌ jiꞌi̱ ycuiꞌ Ndyosi chaꞌ
xaꞌ ñaꞌa̱ cuaꞌni ma ̱ su ndiꞌi ̱ma ̱ chalyuu, chaꞌ
taca cuaꞌnima ̱ñiꞌya̱ nuntiꞌycuiꞌNdyosi chaꞌ
cuaꞌnima ̱. Biꞌ chaꞌ xcuiꞌ chaꞌ tsoꞌo cuaꞌnima ̱
chalyuu, xcuiꞌ chaꞌ lubii cuaꞌni ma ̱, si chañi
chaꞌ laca ma ̱ ñati ̱ jiꞌi̱ ycuiꞌNdyosi.

25 Juani ngaꞌaa chcuiꞌ ma ̱ chaꞌ cuiñi loꞌo
tyaꞌañati ̱ma ̱ lacua; xcuiꞌ chaꞌ liñi chcuiꞌ scaa
ma ̱ loꞌo tyaꞌa ma ̱, chaꞌ sca ti ñati ̱ laca na, sca
ti chaꞌ ntsuꞌu jiꞌna loꞌo tyaꞌa na.

26 Loꞌo ntsuꞌu quiyaꞌ ñasiꞌ̱ ma ̱ xi, cuiꞌya
ma ̱ cuentya chaꞌ ná tyanu quiꞌya jiꞌi ̱ ma ̱ liꞌ;
ná tsoꞌo si caca ñasiꞌ̱ tiꞌ ma ̱ tyucui tsa̱, tsa
tyeje tacui ti chaꞌ cuaꞌni ma ̱ jiꞌi ̱. 27Ná ta ma ̱
tyempo tsiyaꞌ ti jiꞌi̱ nu xñaꞌa̱ chaꞌ caca biꞌ loo
jiꞌi ̱ma ̱.

28Cuꞌma ̱ nu nguaana ma ̱ na nu ntsuꞌu jiꞌi ̱
ñati ̱ tya tsubiꞌ la, ngaꞌa̱ chaꞌ xtyanu ma ̱ cña
biꞌ jiꞌi̱ ma ̱, clyana ma ̱ cña tsoꞌo la nu cuaꞌni
ycuiꞌ ma ̱; tsoꞌo la si cuaꞌni ma ̱ cña loꞌo yaꞌ
ycuiꞌma ̱, chaꞌ juaꞌa̱ caja xi ñiꞌya ̱ nu xtyucua
ma ̱ jiꞌi ̱ tyaꞌama ̱ nu lyiji tsa jiꞌi̱.

29Ná chcuiꞌma ̱ chaꞌ tiꞌí loꞌo tyaꞌa ñati ̱ma ̱;
clyana ma ̱ chaꞌ tsoꞌo nu chcuiꞌma ̱ loꞌo tyaꞌa
ma ̱; clyana ma ̱ ñiꞌya̱ nu caca xtyucua ma ̱
jiꞌi ̱ nguꞌ chaꞌ tyatí ̱ la tiꞌ nguꞌ jiꞌi ̱ ycuiꞌ Ndyosi,
chaꞌ tyanu sca chaꞌ tsoꞌo neꞌ cresiya jiꞌi̱ nguꞌ
nu loꞌo cuna nguꞌ chaꞌ nu chcuiꞌ ma ̱. 30 Ná
cuaꞌnima ̱ chaꞌ ca xñiꞌi ̱ tiꞌ Xtyiꞌi ycuiꞌNdyosi;
nu Xtyiꞌi ycuiꞌ Ndyosi ni, ñiꞌya̱ laca si cua
ngusta Ni cuayáꞌnu jiꞌi̱ ycuiꞌ caNi hichu ̱ꞌna,
chaꞌ laca na ñati ̱ jiꞌi̱ Ni, juaꞌa̱ laca biꞌ. Tyanu
biꞌ loꞌo na ñaꞌa̱ cuayáꞌ nu tye chalyuu jiꞌna,
ñaꞌa̱ cuayáꞌ nu tyalaa tsa̱ nu cuaꞌni lyaá Ni
jiꞌna.

31 Cuaꞌni tye ma ̱ jiꞌi̱ lcaa chaꞌ su chi ̱i ̱ ntiꞌ
ma ̱ñaꞌa̱ma ̱ jiꞌi̱ tyaꞌañati ̱ma ̱ lacua; juaꞌa̱ chaꞌ
liyeꞌ tiꞌma ̱, juaꞌa̱ chaꞌ ñasiꞌ̱ tiꞌma ̱, cuaꞌni tye
ma ̱ jiꞌi̱ lcaa chaꞌbiꞌ. Ngaꞌaaxiꞌya cui ̱i̱ ma ̱ chaꞌ
subaꞌ jiꞌi ̱ tyaꞌama ̱, ngaꞌaa chcuiꞌma ̱ cuentyu
jiꞌi ̱ tyaꞌa ma ̱, ngaꞌaa ntsuꞌu chaꞌ chcuiꞌ cuxi
ma ̱ jiꞌi ̱ tyaꞌa ma ̱ tsiyaꞌ ti. 32 Xaꞌ ñaꞌa̱ cuaꞌni
ma ̱ juani. Xcuiꞌ tsoꞌo ti cuaꞌni ma̱ loꞌo tyaꞌa
ñati ̱ma ̱, tyuꞌu tsachaꞌ clyu tiꞌ jiꞌi ̱ma̱ loꞌo tyaꞌa
ma ̱; cuaꞌni clyu tiꞌ ma ̱ jiꞌi ̱ quiꞌya nu ntsuꞌu
jiꞌi ̱ nguꞌ, chaꞌ juaꞌa̱ cua nguaꞌni clyu tiꞌ ycuiꞌ
Ndyosi jiꞌna xquiꞌya Cristo.

5
Ngaꞌa ̱ chaꞌ cuaꞌni na chaꞌ tsoꞌo loꞌo ndiꞌi ̱

na chalyuu, si laca na sñiꞌ ycuiꞌNdyosi
1 Ntsuꞌu tsa tyiquee ycuiꞌ Ndyosi ñaꞌa̱ Ni

jiꞌi̱ ma ̱, xquiꞌya chaꞌ laca ma̱ sñiꞌ ycuiꞌNi; biꞌ
chaꞌ cuaꞌni ma ̱ chaꞌ caca ma̱ ñiꞌya ̱ nu laca
ycuiꞌNdyosi tsiyaꞌ ti. 2Tsoꞌo ti tyuꞌu tyiquee
ma ̱ ñaꞌa ̱ ma ̱ jiꞌi̱ ñati,̱ chaꞌ la cuiꞌ juaꞌa̱ ntsuꞌu
tsa tyiquee Cristo ñaꞌa̱ Ni jiꞌna. Nu loꞌo ñaa
Jesús chalyuu ni, cua ntajaꞌa̱ Jesús nda yu
tyucui ñaꞌa̱ ycuiꞌ ca yu chaꞌ caca scamsta ̱ jiꞌi ̱
ycuiꞌNdyosi cuentya jiꞌna. Tsoꞌo tsa ngua tiꞌ
ycuiꞌNdyosi liꞌ.

3 Nu juani chaꞌ laca ma ̱ ñati ̱ jiꞌi̱ ycuiꞌ
Ndyosi, ná tsoꞌo si xcuiꞌ chaꞌ jiꞌi ̱ nu cunaꞌa̱
ntsuꞌu tyiquee ma ̱; ná cuaꞌni ma ̱ chaꞌ subaꞌ
loꞌo ñati,̱ ni ná chcuiꞌma ̱ tsiyaꞌ ti jiꞌi̱ lcaa chaꞌ
biꞌ loꞌo tyaꞌa ñati ̱ ma ̱; ná tyacui tiꞌ ma ̱ jiꞌi ̱
chaꞌ tsoꞌo nu ntsuꞌu jiꞌi̱ ñati.̱ 4Ngaꞌaa ntsuꞌu
chaꞌ tyuꞌu chaꞌ subaꞌ tuꞌba ma ̱. La cuiꞌ ti
ná chcuiꞌ ma̱ chaꞌ tonto, ná chcuiꞌ ma ̱ sca
chaꞌ ngunaꞌ ti loꞌo tyaꞌa ñati ̱ma ̱. Tsoꞌo la si
tya ma ̱ xlyaꞌbe jiꞌi̱ ycuiꞌ Ndyosi. 5 Sca chaꞌ
chañi tsa laca re: Ñati ̱nu juaꞌa̱ xcuiꞌ chaꞌ cuxi
nduꞌni ni, ná caja chacuayáꞌ tyaa nguꞌ biꞌ ca
su ntucua ycuiꞌNdyosi loꞌo Cristo ca tiyaꞌ la,
nu loꞌo caca Ni loo; ñati ̱nu xcuiꞌ chaꞌ jiꞌi̱ nu
cunaꞌa̱ ntsuꞌu tyiquee nguꞌ, ñati ̱ nu nduꞌni
subaꞌ, ñati ̱ nu ndacui tiꞌ, ná caja chacuayáꞌ
tyaa nguꞌ biꞌ ca su ntucua Ni. Nu ndacui tiꞌ
na jiꞌi̱ sca chaꞌni, laca chaꞌntsuꞌu tsa tyiquee
na jiꞌi̱ chaꞌ biꞌ, ñiꞌya ̱ loꞌo ntsuꞌu tyiquee na
ñaꞌa̱ na jiꞌi̱ sca joꞌó. 6 Ná ta ma ̱ chacuayáꞌ
chaꞌ ñiloꞌo nguꞌ jiꞌi̱ ma ̱ loꞌo sca chaꞌ tonto ti.
Xquiꞌya chaꞌ cuxi biꞌ ñasiꞌ̱ tsa ycuiꞌ Ndyosi
jiꞌi̱ ñati ̱chalyuu nu ná ndaquiyaꞌ jiꞌi ̱ chaꞌ nu
nchcuiꞌ Ni; xcubeꞌ tsa Ni jiꞌi̱ nguꞌ biꞌ loꞌo tye
chalyuu. 7 Biꞌ chaꞌ nchcuiꞌ naꞌ loꞌo ma ̱, chaꞌ
ná tyuꞌu chaꞌ jiꞌi ̱ma ̱ loꞌo ñati ̱nunduꞌni juaꞌa̱.

8 Nu ngua saꞌni la, talya tsiyaꞌ ti chalyuu
jiꞌi̱ ma ̱; pana juani cua ngua xee chalyuu
jiꞌi̱ ma ̱, tya loꞌo ngusñi ma ̱ chaꞌ jiꞌi̱ ycuiꞌ nu
Xuꞌna na. Ñiꞌya̱ nduꞌni ñati ̱nu cua ntsuꞌu lo
xee jiꞌi̱ Cristo, juaꞌa̱ ngaꞌa ̱ chaꞌ cuaꞌni ma ̱ su
ndiꞌi̱ ma ̱ chalyuu juani. 9Na cua ntsuꞌu nu
xee lubii jiꞌi̱ ycuiꞌ Ndyosi neꞌ cresiya jiꞌi̱ ma ̱,
biꞌ lacanunduꞌni loꞌoma ̱ chaꞌ cuaꞌnima ̱ chaꞌ
tsoꞌo; nduꞌnibiꞌ chaꞌ tsoꞌo ti tyuꞌu tyiqueema ̱
ñaꞌa̱ ma ̱ jiꞌi ̱ xaꞌ ñati,̱ chaꞌ xcuiꞌ chaꞌ liñi chcuiꞌ
ma ̱. 10 Clyana ma ̱ cua ñaꞌa̱ ca chaꞌ tsoꞌo nu
ntiꞌ ycuiꞌ nu Xuꞌna na chaꞌ cuaꞌni ma ̱, loꞌo
liꞌ cuaꞌni chaꞌa ̱ma ̱ chaꞌ tsoꞌo biꞌ. 11Ná tyuꞌu
chaꞌ jiꞌi̱ ma ̱ loꞌoñati ̱nuxcuiꞌ chaꞌ cuijya ti, nu
xcuiꞌ chaꞌ tonto ti nduꞌni nguꞌ, xquiꞌya chaꞌ
talya chalyuu nu ntsuꞌu jiꞌi ̱ nguꞌ; ta ma ̱ sca
cui ̱i ̱ loꞌo nguꞌ biꞌ, chaꞌ ca cuayáꞌ tiꞌ nguꞌ chaꞌ
cuxi ti ndyuꞌni nguꞌ. 12Panantsuꞌu chaꞌ cuxi
nu nduꞌni nguꞌ cuaana ti, nu tyujuꞌu tsa tiꞌ
na si chcuiꞌna jiꞌi ̱ chaꞌ biꞌ. 13Nu loꞌo quijeloo
chaꞌ jiꞌi ̱ tyaꞌa quichi ̱ tyi nguꞌ ñiꞌya̱ ngua chaꞌ
cuxi biꞌ, liꞌ ca cuayáꞌ liñi tiꞌ lcaa nguꞌ cua ñaꞌa̱

ca chaꞌ cuxinunguaꞌninguꞌ. Liñi tsa scachaꞌ
nu cua nduꞌu lubii. 14Biꞌ chaꞌ ndiꞌya̱ nchcuiꞌ
quityi cusuꞌ:
Quee tiꞌ cuꞌma ̱, chaꞌ ñiꞌya̱ laca si na lajaꞌ

ma ̱, si na ngujuii ma ̱, juaꞌa̱ laca ma ̱
xquiꞌya quiꞌya nu ntsuꞌu jiꞌi̱ ma ̱.

Ngaꞌaa tyuꞌu chaꞌ jiꞌi̱ ma ̱ loꞌo chaꞌ cuxi,
chaꞌ liꞌ taca ta Cristo xee nu tyuꞌúneꞌ cresiya

jiꞌi ̱ma ̱.
Juaꞌa̱ nscua lo quityi.

15 Tsoꞌo lacua, culacua tsoꞌo tiꞌ ma ̱ ñiꞌya̱
nu cuaꞌni ma ̱ laja loꞌo ndiꞌi̱ ma ̱ chalyuu; ná
cuaꞌni ma ̱ ñiꞌya ̱ nu nduꞌni ñati ̱nu ná nduna
tsiyaꞌ ti, cuaꞌni ma ̱ ñiꞌya ̱ nu nduꞌni ñati ̱ nu
nclyacua tsoꞌo tiꞌ. 16Clyanama ̱ chaꞌ tsoꞌo nu
cuaꞌnima ̱ laja loꞌo ndiꞌi ̱ma ̱ chalyuu, chaꞌ ná
tyuꞌu chaꞌ jiꞌi̱ ma ̱ loꞌo chaꞌ cuxi nu ndyuꞌni
xaꞌ ñati ̱ tyempo juani; 17 ná caca ma ̱ tonto
lacua, cuaꞌni chaꞌa ̱ma ̱ lcaa ñaꞌa̱ chaꞌ nu ntiꞌ
ycuiꞌ nu Xuꞌna na chaꞌ cuaꞌni ma ̱ chalyuu.
18Nácacuꞌbima ̱; nduꞌniñuꞌu̱ tsanuxñaꞌa̱ jiꞌi̱
ñati ̱ chaꞌ chcunaꞌ chalyuu jiꞌi ̱ nguꞌ, xquiꞌya
chaꞌ cuꞌbi nguꞌ. Xaꞌ ñaꞌa̱ cuaꞌni ma ̱, chaꞌ
xtyucua Xtyiꞌi ycuiꞌ Ndyosi jiꞌi ̱ ma ̱ loꞌo cua
ñaꞌa̱ ca cña nu cuaꞌni ma ̱ chalyuu. 19 Cula
tuꞌba ma ̱ lcaa lo ji̱i̱ jiꞌi̱ ycuiꞌ Ndyosi nu loꞌo
tyuꞌu tiꞌi̱ ma ̱ loꞌo tyaꞌa ma̱ chaꞌ cuaꞌni tlyu
ma ̱ jiꞌi̱ Ni, masi ji̱i ̱ salmo nu nscua lo quityi
tya saꞌni, masi cua ñaꞌa̱ ca ji ̱i̱ nu nchcuiꞌ chaꞌ
jiꞌi̱ ycuiꞌ Ndyosi nu caꞌya hique ma ̱; tyucui
tyiquee ma ̱ cuaꞌni tlyu ma ̱ jiꞌi̱ ycuiꞌ Ndyosi
loꞌo ji̱i̱ biꞌ. 20 Loꞌo juaꞌa̱ cua ñaꞌa̱ ca hora
tsoꞌo tya ma ̱ xlyaꞌbe jiꞌi ̱ ycuiꞌ Ndyosi Sti na
chacuayáꞌ jiꞌi̱ Jesucristo nu Xuꞌna na; tya
ma ̱ xlyaꞌbe jiꞌi ̱ Ni cuentya jiꞌi̱ lcaa chaꞌ nu
ndyaca jiꞌi̱ ma ̱, masi tsoꞌo chaꞌ biꞌ, masi ná
tsoꞌo chaꞌ biꞌ.

Nu loꞌo tyucuaa nguꞌ loꞌo clyoꞌo nguꞌ
ngusñi nguꞌ chaꞌ jiꞌi ̱ ycuiꞌNdyosi

21 Taquiyaꞌ tsoꞌo ma ̱ jiꞌi ̱ clyoꞌo ma ̱ xquiꞌya
ycuiꞌNdyosi.

22 Cuꞌma ̱ nguꞌ cunaꞌa̱ ni, taquiyaꞌma ̱ chaꞌ
nunchcuiꞌ clyoꞌoma ̱ñiꞌya ̱ loꞌo ndaquiyaꞌna
chaꞌ nu nchcuiꞌ ycuiꞌ nu Xuꞌna na. 23 Loo
laca sca nu quiꞌyu jiꞌi ̱ clyoꞌo yu. La cuiꞌ
juaꞌa̱ Cristo laca loo jiꞌi ̱ lcaa ñati ̱nu tsa tlyu
ti ndyuꞌni tlyu jiꞌi̱ ycuiꞌ Ni; Cristo laca nu
ndacaꞌa jiꞌi̱ lcaa ñati ̱ jiꞌi̱ yu, chaꞌ ná cuaꞌni
ñuꞌu̱ nu cuxi jiꞌi ̱nguꞌ loꞌo tyaꞌanguꞌ. 24Cuꞌma ̱
nguꞌ cunaꞌa̱ tyaꞌa ngusñi na chaꞌ jiꞌi̱ Cristo,
ngaꞌa̱ chaꞌ cuaꞌni chi ̱ma ̱ loo clyoꞌoma ̱; tucuá
ma ̱ lcaa cña nu culo clyoꞌo ma ̱ jiꞌi̱ ma ̱, ñiꞌya̱
nundyaca loꞌo lcaanguꞌ tyaꞌama ̱nu tsa tlyu
ti ndyuꞌni tlyu ma ̱ jiꞌi ̱ Cristo, ntucuá ma ̱ cña
jiꞌi̱ Cristo.

25 Nu cuꞌma ̱ nguꞌ quiꞌyu ni, tyuꞌu tsoꞌo
tyiqueema ̱ñaꞌa̱ma ̱ jiꞌi̱ clyoꞌoma ̱, chaꞌ la cuiꞌ
juaꞌa̱ tsoꞌo tsa ntsuꞌu tyiquee Cristo ñaꞌa ̱ yu
jiꞌi̱ ñati ̱ jiꞌi̱ yu nde chalyuu; biꞌ chaꞌ ntajaꞌa̱
yu nguaꞌa̱ yu lo crusi xquiꞌya ñati ̱ nu xñi
chaꞌ jiꞌi ̱ yu ca tiyaꞌ la. 26Ngujuii yu chaꞌ caja

ñiꞌya ̱ cuaꞌni lubii yu jiꞌi ̱ ñati ̱ nu xñi chaꞌ jiꞌi̱
yu; ngua tiꞌ Jesús chaꞌ cuna nguꞌ lcaa chaꞌ jiꞌi̱
ycuiꞌ yu, chaꞌ taca cuityi ̱Ni quiꞌya nu ntsuꞌu
jiꞌi ̱ nguꞌ, chaꞌ ta Ni chalyuu cucui jiꞌi̱ nguꞌ.
Juaꞌa̱ nguaꞌni Ni chaꞌ sca ti quiyaꞌ laca nguꞌ
biꞌ ñati ̱ jiꞌi ̱Ni. Loꞌo liꞌ taca tyucuatya nguꞌ jiꞌi̱
nguꞌ biꞌ cuentya jiꞌi ̱ Jesús. 27Ngua tiꞌ Cristo
chaꞌ tyiꞌi̱ ñati ̱ jiꞌi ̱ yu ca slo ycuiꞌ Ndyosi loꞌo
tye chalyuu; tlyu tsa chaꞌ tsoꞌo caca nu loꞌo
tyiꞌi̱ na ñati ̱ jiꞌi̱ Ni ca slo Ni tsa tlyu ti, nu
loꞌo lubii tyiquee na, nu loꞌo ngaꞌaa ntsuꞌu
quiꞌya jiꞌna, nu ná loꞌo yabeꞌ jiꞌna, nu ná loꞌo
chaca chaꞌ cuxi, chaꞌ ná talo ycuiꞌ Ndyosi
ñaꞌa ̱ Ni jiꞌi̱ ni sca chaꞌ cuxi. 28 Cuꞌma ̱ nguꞌ
quiꞌyu nu ntsuꞌu clyoꞌo ma ̱ ni, ngaꞌa̱ chaꞌ
cuaꞌni tyacaꞌama ̱ jiꞌi̱ clyoꞌoma ̱, ñiꞌya̱ nduꞌni
tyacaꞌa ma ̱ jiꞌi̱ ycuiꞌ ca ma ̱. Si tyacaꞌa clyoꞌo
na jiꞌna, laca chaꞌ nduꞌni na sca chaꞌ tsoꞌo jiꞌi̱
ycuiꞌ ca na, 29 chaꞌ ni sca na, ni sca quiyaꞌ
ná nchca cuxi tyiquee na ñaꞌa ̱ na jiꞌi̱ ycuiꞌ ca
na. Na ndacu tsoꞌo na, na ñaꞌa̱si ̱i̱ tsoꞌo na
jiꞌi ̱ ycuiꞌ ca na; la cuiꞌ juaꞌa̱ nduꞌni tyacaꞌa
Cristo jiꞌi̱ ñati ̱ jiꞌi ̱, 30 chaꞌ sca ti taju laca ca
taꞌa na cuentya jiꞌi̱ Cristo, chaꞌ ntsuꞌu cña nu
nduꞌni scaa na cuentya jiꞌi ̱Ni. 31Ndiꞌya̱ laca
chaꞌ nu nscua lo quityi cusuꞌ: “Xtyanu sca
nuquiꞌyu jiꞌi ̱ sti yu jiꞌi̱ xtyaꞌa̱ yu sundiꞌi̱ nguꞌ,
chaꞌ tsaa tyiꞌi̱ yu loꞌo clyoꞌo yu; loꞌo liꞌ nu
tyucuaa nguꞌ biꞌ caca nguꞌ sca ti ñati ̱ tsiyaꞌ
ti cuentya jiꞌi̱ ycuiꞌNdyosi”, nacui̱ quityi biꞌ.
32 Tlyu tsa chaꞌ nu nscua lo quityi cusuꞌ biꞌ.
Ntiꞌnaꞌ chaꞌ cuentya jiꞌi ̱Cristo nchcuiꞌquityi
biꞌ, loꞌo juaꞌa̱ cuentya jiꞌi̱ ca taꞌananunduꞌni
tlyu na jiꞌi̱ Ni tsa tlyu ti, biꞌ laca chaꞌ nu
nchcuiꞌ ycuiꞌ Ndyosi lo quityi biꞌ. 33 Pana la
cuiꞌ juaꞌa ̱ nchcuiꞌ quityi biꞌ cuentya jiꞌi ̱ lcaa
cuꞌma ̱, chaꞌ cuaꞌni tyacaꞌa cuꞌma ̱nguꞌquiꞌyu
ma ̱ jiꞌi̱ clyoꞌoma ̱ ñiꞌya̱ nu nduꞌni tyacaꞌa ma ̱
jiꞌi ̱ycuiꞌ cama̱. Lacuiꞌ juaꞌa̱ ngaꞌa ̱ chaꞌ cuaꞌni
chi ̱ nguꞌ cunaꞌa̱ ma ̱ loo clyoꞌoma ̱.

6
1 Cuꞌma ̱ nguꞌ cuañiꞌ ni, tucuá ma ̱ cña nu

culo nguꞌ cusuꞌ jiꞌi ̱ma ̱, chaꞌ cua ntiꞌ tsa ycuiꞌ
Ndyosi nu Xuꞌna na chaꞌ cuaꞌni ma ̱ juaꞌa̱.
2 Sca chaꞌ nu nda ycuiꞌ Ndyosi loꞌo ñati ̱ tya
clyo, ndiꞌya̱ nscua chaꞌ biꞌ: “Cuaꞌni chi ̱ ma ̱
loo sti ma ̱, loo xtyaꞌa̱ ma ̱”. Loꞌo liꞌ nda ycuiꞌ
Ndyosi chaca chaꞌ loꞌo na si cuaꞌni na juaꞌa̱:
3 “Chaꞌ juaꞌa̱ caca tsoꞌo tyiquee ma ̱; loꞌo liꞌ
quiñaꞌa̱ yija ̱ taloma ̱ tyiꞌi̱ ma ̱ chalyuu”, nacui̱
ycuiꞌNdyosi.

4 Cuꞌma ̱ nu laca ma ̱ sti nu sube ni, ná
suꞌba ñasiꞌ̱ ma̱ jiꞌi̱ sñiꞌ ma ̱. Laja loꞌo ndyuꞌni
cuꞌú ma ̱ jiꞌi ̱ sñiꞌ ma ̱, tyaꞌni nguꞌ xi si chañi
chaꞌ cuxi ndyuꞌni nguꞌ; culuꞌu tsoꞌo ma̱ jiꞌi̱
nguꞌ chaꞌ taca taquiyaꞌ nguꞌ chaꞌ jiꞌi̱ ycuiꞌ nu
Xuꞌna na.

5 Cuꞌma ̱ nguꞌ msu nu ngüiꞌya ñati ̱ jiꞌi̱ ma ̱
chaꞌ cuaꞌni ma ̱ cña jiꞌi ̱ nguꞌ laja ti, cuaꞌni ma ̱
lcaa cña nu culo xuꞌna ma̱ jiꞌi̱ ma ̱ nde loyuu
chalyuu. Cube xi tiꞌ ma ̱ ñiꞌya̱ nu cuaꞌni ma ̱

cña jiꞌi ̱ nguꞌ, chaꞌ tyucui tyiquee ma ̱ cuaꞌni
ma ̱ cña biꞌ; cuaꞌnima ̱ cña biꞌ ñiꞌya̱ laca si cña
jiꞌi ̱ Cristo laca cña nu ndyuꞌni ma ̱.

6 Cuaꞌni ma ̱ cña jiꞌi̱ nguꞌ lacua; siꞌi na
cuaꞌni ti ma ̱ juaꞌa̱ chaꞌ tyanu tsoꞌo ma ̱
loꞌo nguꞌ, nu loꞌo ndu ̱ ti nguꞌ ndyiꞌya nguꞌ
cuentya jiꞌi̱ ma ̱ si ndyuꞌnima ̱ cña. Tsoꞌo la si
tyiꞌu tiꞌma ̱ chaꞌ la cuiꞌmsu jiꞌi̱ Cristo lacama ̱,
biꞌ chaꞌ tyucui tyiquee ma ̱ cuaꞌni ma ̱ lcaa
ñaꞌa̱ cña nu ntiꞌ ycuiꞌ Ndyosi chaꞌ cuaꞌni na.
7 Tsoꞌo ti cuaꞌni ma ̱ lcaa cña lacua, tyiꞌu tiꞌ
ma ̱ chaꞌ cña jiꞌi̱ ycuiꞌ nu Xuꞌna na laca nu
ndyuꞌni ma ̱, siꞌi cña jiꞌi̱ ñati ̱ chalyuu ti. 8Ná
nduꞌni chaꞌmasi msu nu ngüiꞌya ti ñati ̱ laca
ma ̱, masi msu nu ndiꞌi ̱ tsoꞌo ti laca ma ̱; cua
jlo tiꞌ na chaꞌ ycuiꞌ nu Xuꞌna na tya chaꞌ tsoꞌo
jiꞌi ̱ lcaa ñati ̱nu nduꞌni cña tsoꞌo cuentya jiꞌi ̱
Ni.

9 Nu cuꞌma ̱ nguꞌ xuꞌna msu biꞌ ni, la cuiꞌ
juaꞌa̱ ngaꞌa̱ chaꞌ cñaꞌa̱si ̱i̱ tsoꞌo ma ̱ jiꞌi ̱msu jiꞌi ̱
ma ̱. Ná xcutsi ̱i̱ ma ̱ jiꞌi ̱ nguꞌ, ni ná cuaꞌni
tyaala ma̱ loꞌo nguꞌ biꞌ; tyiꞌu tiꞌ ma ̱ chaꞌ sca
ti nu Xuꞌna na laca loo jiꞌi ̱ cuꞌma ̱ loꞌo jiꞌi ̱ nguꞌ
biꞌ, loꞌo juaꞌa̱ sca ti cuayáꞌ nduꞌni Ni loꞌo cua
ñaꞌa̱ ca ñati.̱

Yaꞌ xña nu cuaꞌnijoꞌo jiꞌi ̱ nguꞌ nu ngusñi
chaꞌ jiꞌi ̱ Cristo, chaꞌ xu ̱u̱ tyaꞌa nguꞌ loꞌo nu
xñaꞌa̱

10 Juani ni, cuaꞌni ma ̱ chaꞌ caca nguula
tiꞌ tyiquee ma ̱, chaꞌ stuꞌba ti nduꞌni ma̱ cña
loꞌo ycuiꞌ nu Xuꞌna na, loꞌo juaꞌa̱ nguula tsa
juersa ntsuꞌu jiꞌi ̱ ycuiꞌ Ni. 11 Lcaa tyempo
tyiꞌu tiꞌma ̱ lcaa chaꞌnu cuanda ycuiꞌNdyosi
loꞌo ma ̱, chaꞌ taca cuaꞌa ma ̱ jiꞌi̱ ycuiꞌ ca ma ̱,
chaꞌ ná cñiloꞌo nu xñaꞌa̱ jiꞌi ̱ ma ̱. 12 Siꞌi na
nxu ̱u̱ tyaꞌa na loꞌo ñati ̱ chalyuu ti, siyaꞌ la
juersa ntsuꞌu jiꞌi ̱nguꞌbiꞌ; tyaꞌa cusu̱u̱na laca
lcaa cuiꞌi ̱ cuxi nu ntsuꞌu nde cua ̱. Nguula
tsa nu biꞌ, hasta ngua tiꞌ biꞌ tyiji ̱loo jiꞌi̱ ycuiꞌ
Ndyosi; pana ná ngua jiꞌi ̱. La cuiꞌ laca nu
ngua tiꞌ caca xuꞌna chalyuu, loꞌo juaꞌa̱ nclyo
biꞌ cña jiꞌi ̱ ñati ̱ chaꞌ cuaꞌni nguꞌ lcaa lo chaꞌ
cuxi nde chalyuu juani. 13Pana chaꞌ nu cua
nchcuiꞌ ycuiꞌ Ndyosi loꞌo na ni, ñiꞌya ̱ laca
steꞌ sendarunundyaꞌa̱ cusu ̱u̱, juaꞌa̱ laca chaꞌ
biꞌ; xcuiꞌ chcua ̱ laca steꞌ sendaru chaꞌ cuaꞌa
jiꞌi ̱ ycuiꞌ ca nguꞌ. Taquiyaꞌ ma ̱ jiꞌi̱ chaꞌ biꞌ,
xñi tsoꞌo ma ̱ jiꞌi ̱ chaꞌ biꞌ juani; loꞌo tyalaa
tyempo cuxi biꞌ, liꞌ taca talo ma̱ chaꞌ xu ̱u̱
tyaꞌa ma ̱ loꞌo nu xñaꞌa̱, chaꞌ ngusñi ma̱ chaꞌ
tsoꞌo biꞌ, masi tyaꞌa cusu ̱u̱ na laca nu xñaꞌa ̱
biꞌ. Si juaꞌa̱ cuaꞌni ma ̱, nu loꞌo tye chaꞌ
cusu ̱u̱ biꞌ, liꞌ tya tyu̱ ma ̱ ñiꞌya̱ nu ndu̱ ti ma ̱.
14 Biꞌ chaꞌ cuaꞌni tajuaꞌ ma ̱ lacua; ñiꞌya̱ loꞌo
ndyaaca ̱ꞌneꞌ sendaru loꞌo juata chaꞌ xñi caꞌa ̱
tsoꞌo steꞌ nguꞌ, juaꞌa̱ cuꞌma ̱, xñi tsoꞌoma ̱ chaꞌ
nu nchcuiꞌ Ni biꞌ. Xcuiꞌ chaꞌ liñi chcuiꞌ ma ̱,
chaꞌ liꞌ taca xu ̱u̱ tyaꞌa ma ̱ loꞌo nu cuxi. Sca
sendaruni, ndyacu ̱ꞌ chcua ̱ lo tyiquee yu loꞌo
nde chu ̱ꞌ yu, chaꞌ cuaꞌa yu jiꞌi ̱ tyiquee yu.
Loꞌo juaꞌa̱ cuꞌma ̱, ná taca sta nguꞌ quiꞌya jiꞌi ̱

ma ̱ si xcuiꞌ chaꞌ liñi nduꞌni ma ̱. 15 Ndyuꞌu
xapatu quiyaꞌ sendaru. Loꞌo juaꞌa̱ cuꞌma̱ ni,
quiñi tiꞌma ̱ chaꞌ tsaa chcuiꞌma ̱ chaꞌ jiꞌi̱ ycuiꞌ
Ndyosi loꞌo ñati;̱ chcuiꞌ ma ̱ chaꞌ taca cuaꞌni
lyaá Ni jiꞌi̱ nguꞌ biꞌ chaꞌ taca cuaꞌni Ni chaꞌ
ti ̱ ti tyiꞌi̱ tyiquee nguꞌ. 16 Loꞌo juaꞌa̱ ndacui
scachcua ̱ cuajaꞌyaꞌ sendaru; nu loꞌocu̱ tyaꞌa
cusu ̱u̱ yu clya nu ngaꞌa̱ quiiꞌ lo jiꞌi̱ yu, liꞌ
cuaꞌa yu jiꞌi ̱ ycuiꞌ ca yu loꞌo chcua ̱ cuajaꞌ biꞌ.
Juaꞌa̱ caca jiꞌi ̱ ma ̱ si chañi chaꞌ ngusñi ma ̱
chaꞌ jiꞌi̱ ycuiꞌ Ndyosi, taca cuaꞌa ma ̱ jiꞌi̱ ycuiꞌ
ca ma ̱ lcaa hora chaꞌ ná cuaꞌni lyaꞌ tiꞌ nu
cuxi jiꞌi ̱ ma ̱. 17 Smalyu chcua ̱ ntucua hique
nguꞌ sendaru chaꞌ cuaꞌa jiꞌi̱ hique nguꞌ. Loꞌo
juaꞌa̱ cuꞌma ̱, cua nguaꞌni lyaá Ni jiꞌi ̱ ma ̱, biꞌ
chaꞌ ntsuꞌu nu ñaꞌa̱si ̱i̱ jiꞌi ̱ma ̱ liꞌ. Xñima ̱ lcaa
chaꞌ nu nda Xtyiꞌi ycuiꞌ Ndyosi loꞌo ma ̱ chaꞌ
caja ñiꞌya̱ nu chcuiꞌ ma ̱ loꞌo sca ñati,̱ ñiꞌya ̱
laca si cua ngusñi ma ̱ sca maxtyi cusu ̱u̱ jiꞌi ̱
sendaru. 18 Chcuiꞌ ma ̱ loꞌo ycuiꞌ Ndyosi nu
loꞌo nxu̱u̱ tyaꞌa ma ̱ loꞌo nu cuxi, chaꞌ jñama ̱
chacuayáꞌ jiꞌi̱ Ni; lcaa tyempo xtyucua Xtyiꞌi
ycuiꞌ Ndyosi jiꞌi ̱ ma ̱ chaꞌ taca chcuiꞌ ma ̱ loꞌo
Ni. Loꞌo juaꞌa̱ chcuiꞌ ma ̱ loꞌo Ni cuentya jiꞌi ̱
lcaa ñati ̱nu cua ngusñi chaꞌ jiꞌi ̱ Ni. Biꞌ chaꞌ
lacua, tii ti tiꞌma ̱ chcuiꞌma ̱ loꞌoNi, chaꞌná ca
taja tiꞌma ̱. 19La cuiꞌ juaꞌa̱ tsoꞌo si chcuiꞌma ̱
loꞌo ycuiꞌNdyosi Sti na cuentya jnaꞌ, chaꞌ tya
ta la Ni chaꞌ nu chcuiꞌ naꞌ loꞌo ñati,̱ chaꞌ caca
tlyu la tyiquee naꞌ chcuiꞌ naꞌ loꞌo ñati ̱ ñaꞌa̱
cuayáꞌ nu ca cuayáꞌ tiꞌ nguꞌ chaꞌ taca cuaꞌni
lyaá Cristo jiꞌi̱ nguꞌ yaꞌ nu cuxi; sca chaꞌ nu
bilya cuna nguꞌ laca biꞌ. 20 Cua ngusubi Ni
ꞌna chaꞌ tsaꞌa̱ tyijyuꞌ, chaꞌ ta naꞌ chaꞌ biꞌ loꞌo
ñati;̱ biꞌ chaꞌ laca naꞌ preso juani. Chcuiꞌ
ma ̱ loꞌo ycuiꞌNdyosi cuentya jnaꞌ lacua, chaꞌ
taca chcuiꞌ liñi naꞌ chaꞌ biꞌ loꞌo ñati,̱ ñiꞌya̱ nu
ngaꞌa̱ chaꞌ chcuiꞌ naꞌ.

Ngusalyaꞌ Pablo loꞌo nguꞌ
21 Cua nda naꞌ jiꞌi ̱ yu Tíquico chaꞌ ca̱a̱ slo

ma ̱. Tsoꞌo tsa ntsuꞌu tyiquee ya chaꞌ stuꞌba
tsa nduꞌni ya cña jiꞌi ̱ ycuiꞌ nu Xuꞌna na loꞌo
yu. Cachaꞌ lyiji yu jiꞌi̱ ma ̱ lcaa chaꞌ ñiꞌya ̱
nu ndyaca ꞌna ca nde, ñiꞌya̱ cña nu ndyuꞌni
naꞌ. 22Biꞌ chaꞌ cua nda naꞌ jiꞌi̱ yu lijya ̱ yu slo
cuꞌma ̱, chaꞌ tsoꞌo la tyanu tyiquee ma̱ loꞌo
cunama ̱ ñiꞌya̱ nu ndyaca chaꞌ jiꞌi̱ cuare.

23 Chcuiꞌ naꞌ loꞌo ycuiꞌ Ndyosi Sti na, loꞌo
juaꞌa̱ loꞌo Jesucristo nu Xuꞌna na cuentya jiꞌi ̱
cuꞌma ̱ tyaꞌa ngusñi na chaꞌ jiꞌi̱ Cristo; cuaꞌni
Ni chaꞌ ti ̱ ti tyiꞌi ̱ tyiqueema̱, chaꞌ tsoꞌo ti tyuꞌu
tyiquee ma ̱ ñaꞌa̱ ma ̱ jiꞌi ̱ tyaꞌa na, chaꞌ lcaa
tyempo jlya tiꞌ ma ̱ jiꞌi ̱ ycuiꞌ Ndyosi. 24 Loꞌo
juaꞌa̱ ntiꞌ naꞌ chaꞌ ñaꞌa̱ ti cuaꞌni Ni chaꞌ tsoꞌo
loꞌo lcaa cuꞌma ̱ nu ntsuꞌu tyiquee ma ̱ jiꞌi ̱
Jesucristo nu Xuꞌna na, cuꞌma ̱nungaꞌaa ntiꞌ
tyaꞌa̱chu̱ꞌma ̱ jiꞌi̱ Cristo. Chañi chaꞌ juaꞌa̱ caca
chaꞌ biꞌ.



FILIPENSES 1:1 284 FILIPENSES 1:22

Quityi nu nguscua San
Pablo ndyaa slo ñati ̱jiꞌi̱
Jesucristo nde quichi̱

Filipos
1 Pablo loꞌo Timoteo laca cuare. Tyucuaa

ya ndyuꞌni ya cña jiꞌi ̱ Jesucristo, biꞌ chaꞌ
nscua ya quityi re chaꞌ ca ̱a̱ ca slo cuꞌma ̱,
chaꞌ tyaꞌa ñati ̱ jiꞌi̱ ycuiꞌ Ndyosi laca na. Cua
ngusñi na chaꞌ jiꞌi̱ Jesucristo, biꞌ chaꞌ laca na
ñati ̱ jiꞌi ̱ ycuiꞌNdyosi. La cuiꞌ juaꞌa ̱ loꞌo quityi
re chcuiꞌyaxi loꞌo lcaanguꞌ cusuꞌnu laca loo
jiꞌi ̱ ñaꞌa̱ taju cuꞌma ̱, juaꞌa̱ chcuiꞌ ya xi loꞌo xaꞌ
la nguꞌ nu laca cña, nu ntsuꞌu chaꞌ xtyucua
jiꞌi ̱ ma ̱. 2 Ndiꞌya̱ ntiꞌ naꞌ, chaꞌ ñaꞌa̱ ti cuaꞌni
ycuiꞌ Ndyosi Sti na chaꞌ tsoꞌo loꞌo ma ̱, chaꞌ
ti ̱ ti tyiꞌi ̱ tyiquee ma ̱ xquiꞌya Jesucristo nu
Xuꞌna na.

Nchcuiꞌ Pablo loꞌo ycuiꞌ Ndyosi cuentya
jiꞌi ̱ nguꞌ Filipos biꞌ

3Lcaaquiyaꞌ loꞌondyiꞌu tiꞌnaꞌ jiꞌi ̱ cuꞌma ̱, liꞌ
tsoꞌo tsa ntsuꞌu tyiqueenaꞌ; ndyanaꞌ xlyaꞌbe
jiꞌi ̱ ycuiꞌNdyosi cuentya jiꞌi ̱ lcaama ̱ liꞌ. 4Loꞌo
nchcuiꞌ naꞌ loꞌo Ni cuentya jiꞌi̱ ma̱, chaa ti tiꞌ
naꞌ nchcuiꞌ naꞌ loꞌo Ni liꞌ. 5 Tya loꞌo ndyuna
ma ̱ chaꞌ tsoꞌo jiꞌi̱ Cristo tya clyo, ñaꞌa̱ ti tsa
cuꞌ ti nxtyucuama̱ ꞌna chaꞌ chcuiꞌnaꞌ chaꞌbiꞌ
loꞌo xaꞌ la ñati;̱ 6 biꞌ chaꞌ cua jlo tiꞌ naꞌ juani
chaꞌ ñaꞌa ̱ ti tya cuaꞌni ycuiꞌ Ndyosi cña neꞌ
cresiya jiꞌi ̱ma̱, ñaꞌa̱ cuayáꞌ nu tyuꞌu scua cña
biꞌ, nu loꞌo tya ̱a̱ Jesucristo chaca quiyaꞌ, chaꞌ
la cuiꞌ ycuiꞌ Ni laca nu nguxana nguaꞌni cña
neꞌ cresiya jiꞌi ̱ma ̱ tya clyo. 7Tsoꞌo si culacua
xi tiꞌ naꞌ juaꞌa̱ cuentya jiꞌi̱ cuꞌma ̱, xquiꞌya
chaꞌ lcaa tsa ̱ ntsuꞌu tsa tyiquee naꞌ ñaꞌa̱ naꞌ
jiꞌi ̱ cuꞌma ̱; stuꞌba ti ndyaca chaꞌ jiꞌi ̱ cuꞌma ̱ loꞌo
naꞌ, tsoꞌo tsa ndyuꞌni Ni loꞌo na chaꞌ ndyuꞌni
na cña jiꞌi̱ Jesucristo. Nguxtyucua ma̱ jnaꞌ
tsubiꞌ loꞌo ngutaꞌa ̱ naꞌ slo nguꞌ nu laca loo
chaꞌ nxacui ̱ naꞌ chaꞌ jiꞌi̱ nguꞌ biꞌ; nacui ̱ naꞌ
jiꞌi ̱ nguꞌ chaꞌ tsoꞌo tsa laca chaꞌ nu cua nda
ycuiꞌ Ndyosi loꞌo na, loꞌo juaꞌa ̱ ndachaꞌ liñi
naꞌ jiꞌi̱ nguꞌ ñiꞌya ̱ laca chaꞌ liñi biꞌ. Loꞌo juani
tya nxtyucua ma ̱ ꞌna, masi ntsuꞌu naꞌ neꞌ
chcua ̱ xquiꞌya chaꞌ nchcuiꞌ naꞌ chaꞌ jiꞌi ̱ Jesús
loꞌo ñati.̱ 8 Cua jlo tiꞌ ycuiꞌ Ndyosi chaꞌ ñiꞌya̱
ntsuꞌu tyiquee ycuiꞌ Jesucristo ñaꞌa̱ Ni jiꞌi̱
lcaa cuꞌma ̱, la cuiꞌ juaꞌa̱ ntsuꞌu tsa tyiquee
naꞌ ñaꞌa̱ naꞌ jiꞌi̱ cuꞌma ̱. 9 Ndiꞌya̱ laca chaꞌ
nu nchcuiꞌ naꞌ loꞌo ycuiꞌ Ndyosi cuentya jiꞌi̱
ma ̱: ndijña naꞌ chacuayáꞌ jiꞌi ̱ Ni chaꞌ ñaꞌa ̱ ti
tsoꞌo la tyuꞌu tyiquee ma ̱ ñaꞌa̱ ma ̱ jiꞌi̱ tyaꞌa
ñati ̱ma ̱, chaꞌ juaꞌa̱ taca ca cuayáꞌ la tiꞌ ma ̱
lcaa chaꞌ, chaꞌ juaꞌa̱ taca culacua tsoꞌo la tiꞌ
ma ̱; 10ndijñanaꞌ chaꞌ lcaa tyempo taca caꞌya
chaꞌ hique ma ̱ ñiꞌya̱ nu tsoꞌo la chaꞌ cuaꞌni
ma ̱. Juaꞌa̱ ngaꞌaa tyajaꞌa̱ ma ̱ cuaꞌni la ma ̱
chaꞌ cuxi, ngaꞌaa tyanu yabeꞌ hichu̱ꞌ ma ̱ nu

loꞌo tyalaa tsa̱ chaꞌ ca̱a̱ Cristo chaca quiyaꞌ.
11Quiñaꞌa̱ tsa chaꞌ tsoꞌo taca cuaꞌni ma ̱ lcaa
su ndiꞌi ̱ma ̱ chalyuu xquiꞌya Jesucristo, chaꞌ
ndyuꞌni Cristo cñaneꞌ cresiya jiꞌi̱ ma ̱; biꞌ chaꞌ
taca cuaꞌni tlyu ma ̱ jiꞌi ̱ ycuiꞌ Ndyosi, taca
cuaꞌni chi̱ ma̱ loo Ni.

Sca ti chaꞌ ntiꞌ Pablo nde chalyuu, chaꞌ
caca yu cña jiꞌi ̱ Cristo

12 Cuꞌma ̱ nguꞌ tyaꞌa ngusñi na chaꞌ jiꞌi ̱
Cristo, ntiꞌ naꞌ chaꞌ caca cuayáꞌ tsoꞌo tiꞌ ma ̱
chaꞌ cua lijya̱ ngañi la chaꞌ tsoꞌo jiꞌi̱ Jesús laja
nguꞌ quichi ̱ re, xquiꞌya chaꞌ cuxi nu ndyaca
ꞌna re. 13Ngaꞌa ̱ naꞌ neꞌ chcua ̱ juani, biꞌ chaꞌ
jlo tiꞌ lcaa ñati ̱nu ndiꞌi ̱ niꞌi ̱ tlyu jiꞌi ̱ gobierno
re, chaꞌ cua ngusuꞌba nguꞌ ꞌna neꞌ chcua ̱
xquiꞌya chaꞌ ndyaꞌa̱ naꞌ lo cña jiꞌi ̱ Cristo;
masi lcaa sendaru nu ndiꞌi̱ ca nde, masi xaꞌ
la ñati,̱ cua jlo tiꞌ nguꞌ. 14 Loꞌo juaꞌa̱ cua ñaꞌa ̱
canguꞌ tyaꞌangusñina chaꞌ jiꞌi ̱ Jesús, tsa ndu ̱
cua tsoꞌo la jlya tiꞌ nguꞌ chaꞌ jiꞌi ̱ nu Xuꞌna
na juani, cua tlyu la xi tyiquee nguꞌ juani;
ngaꞌaa ntsi̱i̱ nguꞌ chcuiꞌ nguꞌ chaꞌ jiꞌi ̱ ycuiꞌ
Ndyosi loꞌo xaꞌ ñati,̱ xquiꞌya chaꞌ ná ntsi̱i ̱ naꞌ
loꞌo ntsuꞌu naꞌ neꞌ chcua ̱ re.

15Chañi chaꞌntsuꞌuñati ̱nunchcuiꞌ chaꞌ jiꞌi ̱
Cristo loꞌo tyaꞌa xquiꞌya chaꞌ chi ̱i̱ ti ntiꞌ ñati ̱
biꞌ, na cua ntiꞌ tsa ñati ̱biꞌ xu ̱u̱ tyaꞌa loꞌo ya;
pana tya ntsuꞌu la xi xaꞌ la nguꞌ nu nchcuiꞌ
chaꞌ biꞌ xquiꞌya chaꞌ tsoꞌo ti tyiquee nguꞌ.
16-17Ntsuꞌu tsa tyiquee nguꞌ biꞌ ñaꞌa ̱ nguꞌ jiꞌi ̱
ycuiꞌ Ndyosi, loꞌo juaꞌa̱ jlo tiꞌ nguꞌ chaꞌ cua
nda Ni cña ꞌna chaꞌ xacui ̱ naꞌ chaꞌ jiꞌi̱ ñati ̱nu
xu ̱u̱ tyaꞌa loꞌonaxquiꞌya chaꞌ tsoꞌo jiꞌi̱ Cristo.
Nu ñati ̱nu chi ̱i̱ ntiꞌ ni, siꞌi na tyucui tyiquee
ñati ̱biꞌ nchcuiꞌ nguꞌ chaꞌ jiꞌi ̱ Cristo; laca chaꞌ
cua ntiꞌ nguꞌ tyiji̱loo nguꞌ jiꞌi ̱ tyaꞌa nguꞌ. Loꞌo
juaꞌa̱ cua ntiꞌ tsa nguꞌ chaꞌ ta la nguꞌ chaꞌ tiꞌí
ꞌna laja loꞌo ndiꞌi̱ naꞌ neꞌ chcua̱. 18Ná ndube
tiꞌ naꞌ ñiꞌya̱ ndyuꞌni nguꞌ biꞌ, masi tyucui
tyiquee chcuiꞌ nguꞌ chaꞌ jiꞌi ̱ Cristo loꞌo ñati,̱
masi chaꞌ cuiñi ti ntsuꞌu tyiquee nguꞌnu loꞌo
nchcuiꞌnguꞌ chaꞌbiꞌ; pana tsoꞌo tsa ntiꞌnaꞌ si
ñaꞌa̱ ti tya cañi la chaꞌ jiꞌi̱ Cristo biꞌ.
Loꞌo juaꞌa̱ tya caca chaa la tiꞌ naꞌ tyempo

nde loo la. 19 Ndu ̱ tiꞌ naꞌ chaꞌ yala ti caca
tsoꞌo la chaꞌ jnaꞌ re, chaꞌ cua jlo tiꞌ naꞌ ñiꞌya ̱
ndijña tsa ma ̱ jiꞌi ̱ ycuiꞌ Ndyosi chaꞌ tyuꞌu
naꞌ neꞌ chcua ̱ re, chaꞌ tyuꞌu naꞌ nde liyaꞌ;
jlo tiꞌ naꞌ chaꞌ nxtyucua tsa la cuiꞌ Xtyiꞌi
ycuiꞌ Jesucristo ꞌna. 20Ndiꞌya̱ ntiꞌ naꞌ cuaꞌni
naꞌ: ntiꞌ tsa naꞌ chaꞌ ná caca tyujuꞌu tiꞌ naꞌ
loꞌo chcuiꞌ naꞌ chaꞌ jiꞌi ̱ Jesús loꞌo ñati;̱ masi
tyempo nu lijya̱ nde loo la, masi tyempo
juani, tlyu caca tyiquee naꞌ loꞌo chcuiꞌ naꞌ
chaꞌ jiꞌi̱ Jesús. Juaꞌa̱ ntiꞌ naꞌ cuaꞌni naꞌ, chaꞌ
ñaꞌa̱ ti cuaꞌni tlyu naꞌ jiꞌi̱ Cristo,masi tya luꞌú
ti naꞌ, masi cua ngujuii naꞌ. 21 Sca ti chaꞌ
ntiꞌ naꞌ cuaꞌni naꞌ nde chalyuu, chaꞌ caca naꞌ
cña jiꞌi̱ Cristo. Tsoꞌo la masi cajaa naꞌ, ntiꞌ
naꞌ, chaꞌ liꞌ taca ñaꞌa ̱ naꞌ jiꞌi̱ ycuiꞌ Ni; 22 pana
ná jlo tiꞌ naꞌ na laca nu tsoꞌo la chaꞌ cuaꞌni

naꞌ, chaꞌ ná tyiqueeꞌ tya taca cuaꞌni naꞌ tya
quiñaꞌa̱ la xi cña jiꞌi̱ nu Xuꞌna na, si tya tyiꞌi ̱
la naꞌ xi chalyuu. 23Tyucuaa lo chaꞌ ntiꞌ naꞌ
chaꞌ caca ꞌna lacua: Ntiꞌ tsa naꞌ chaꞌ xtyanu
naꞌ jiꞌi ̱ chalyuu re, chaꞌ liꞌ taca tyiꞌi ̱ naꞌ loꞌo
Cristo, chaꞌ biꞌ nu tsoꞌo la ntiꞌ naꞌ; 24 pana
juani ni, ndulo la chaꞌ jiꞌi̱ cuꞌma ̱ si tya tyiꞌi ̱
la naꞌ xi chalyuu. 25 Nda tiꞌ naꞌ chaꞌ juaꞌa̱
caca ꞌna, chaꞌ tya tyiꞌi̱ la naꞌ xi chalyuu. Liꞌ
taca xtyucua la naꞌ jiꞌi̱ lcaa cuꞌma ̱, chaꞌ xñi
tsoꞌo la ma ̱ chaꞌ jiꞌi̱ Cristo; juaꞌa̱ caca chaa la
tiꞌma ̱ loꞌo jlya tsoꞌo tiꞌma ̱ jiꞌi̱ Ni. 26 Loꞌo ca ̱a̱
naꞌ chaꞌ tyiꞌi ̱ naꞌ sloma ̱ chaca quiyaꞌ, liꞌ tsoꞌo
tsa caca tyiquee ma ̱ cuentya jiꞌi̱ Jesucristo
xquiꞌya naꞌ.

27 Biꞌ chaꞌ juani, cuiꞌya ma ̱ cuentya ñiꞌya ̱
ngaꞌa̱ chaꞌ cuaꞌni ma ̱ chalyuu cuentya jiꞌi ̱
chaꞌ jiꞌi ̱ Cristo nu cua ngusñi ma ̱. Si juaꞌa̱
nduꞌni ma ̱, liꞌ ná nduꞌni chaꞌ masi ca ̱a̱ naꞌ
ca quichi ̱ tyi ma ̱, masi ná caca ca̱a ̱ naꞌ. Ná
tyiqueeꞌ caja chaꞌ ꞌna chaꞌ sca ti chaꞌ ntsuꞌu
tyiquee ma ̱ loꞌo tyaꞌa ma ̱, chaꞌ ndalo tsa
tyiquee ma ̱ jiꞌi ̱ tyaꞌa cusu ̱u̱ ma ̱ ca biꞌ; ná
tyiqueeꞌ stuꞌba ti culacua tiꞌ ma ̱ loꞌo tyaꞌa
ma ̱ laja loꞌo tyiqueeꞌ tsa nchcuiꞌ ma ̱ loꞌo
nguꞌ chaꞌ xñi nguꞌ chaꞌ tsoꞌo biꞌ jiꞌi̱ Cristo.
28 Loꞌo nduꞌni ma ̱ juaꞌa ̱, liꞌ ngaꞌaa ntsuꞌu
chaꞌ cutsi̱i ̱ ma ̱ jiꞌi̱ nguꞌ tyaꞌa cusu ̱u̱ ma ̱, chaꞌ
taca ca cuayáꞌ tiꞌ nguꞌ chaꞌ cua nscua chaꞌ
cuityi ̱ ycuiꞌ Ndyosi jiꞌi̱ lcaa ñati ̱ cuxi. Pana
cuꞌma ̱ ni, cua ngulaá ma ̱ jiꞌi̱ nu cuxi biꞌ;
ycuiꞌ Ndyosi nduꞌni chaꞌ taca tyiji̱loo ma ̱ jiꞌi ̱
ñati ̱ cuxi biꞌ. 29 Tsoꞌo tsa laca chaꞌ nda ycuiꞌ
Ndyosi chacuayáꞌ chaꞌ ngusñi ma ̱ chaꞌ jiꞌi ̱
Cristo; pana cua nscua chaꞌ caja xi chaꞌ tiꞌí
jiꞌi̱ ma ̱, nu loꞌo cua ngusñima̱ chaꞌ jiꞌi̱ Cristo
biꞌ. 30Stuꞌba ti ndyaca chaꞌ jiꞌi̱ cuꞌma ̱ loꞌonaꞌ,
tiꞌi̱ tsa cñanu cuangujui jiꞌna. Pana cuanaꞌa̱
ma ̱ ñiꞌya̱ nguaꞌni naꞌ cña tya tsubiꞌ la, chaꞌ
lye tsanxu ̱u̱ tyaꞌanaꞌ loꞌonu cuxi; loꞌoñaꞌa ̱ ti
taca ca cuayáꞌ tiꞌma ̱ chaꞌ lye tsa ndyuꞌni naꞌ
cña juani.

2
Ngua Jesús sca nguꞌ tiꞌi loꞌo ya ̱a ̱ yu cha-

lyuu, chaꞌ tiyaꞌ la liꞌ tlyu tsa chacuayáꞌ nda
ycuiꞌNdyosi jiꞌi ̱ yu

1Ná tyiqueeꞌ cua nguula la tiꞌ tyiquee ma ̱
juani, xquiꞌya chaꞌ cua ngusñi ma ̱ chaꞌ jiꞌi ̱
Cristo; cua tsoꞌo la ntiꞌma ̱ chaꞌ ntsuꞌu tsa ty-
iqueeNiñaꞌa̱Ni jiꞌi̱ma ̱. La cuiꞌ ti chaꞌxquiꞌya
nu Xtyiꞌi ycuiꞌ Ndyosi stuꞌba ti ntsuꞌu chaꞌ
jiꞌi̱ ma ̱ loꞌo tyaꞌa ma ̱, juaꞌa̱ loꞌo ycuiꞌ Ni, ñaꞌa̱
cuayáꞌ nu nchca tyaꞌna tiꞌ ma̱ ñaꞌa ̱ ma ̱ jiꞌi ̱
tyaꞌama ̱, ñaꞌa̱ cuayáꞌnu tsoꞌo ntsuꞌu tyiquee
ma ̱ ñaꞌa̱ ma ̱ jiꞌi̱ tyaꞌa ma ̱. 2 Biꞌ chaꞌ lacua, si
chañi chaꞌ juaꞌa̱ ntiꞌ ma ̱, liꞌ cuaꞌni ma ̱ chaꞌ
caca tsoꞌo tyiquee naꞌ; juaꞌa ̱ caca nu loꞌo
ñaꞌa̱ naꞌ chaꞌ stuꞌba tsa ntsuꞌu chaꞌ jiꞌi ̱ ma ̱
loꞌo tyaꞌa ma ̱, chaꞌ sca ti chaꞌ ntsuꞌu tyiquee
ma ̱, chaꞌ sca ti chaꞌ nclyacua tiꞌma ̱, chaꞌ sca

ti cuayáꞌ tsoꞌo ti ntiꞌ ma ̱ ñaꞌa̱ ma ̱ jiꞌi ̱ tyaꞌa
ma ̱. 3 Cuaꞌni ma ̱ chaꞌ ná quiñaꞌa̱ chaꞌ tyuꞌu
tyiquee ma ̱ loꞌo cuaꞌni ma ̱ sca cña; siꞌi xcuiꞌ
chaꞌ jiꞌi̱ ycuiꞌ ca ma ̱ culacua tiꞌma ̱, ni siꞌi na
cuaꞌni tyucuaa tiꞌ ma̱ loꞌo tyaꞌa ma ̱. Tsoꞌo
la si culacua tiꞌ ma ̱ chaꞌ tsoꞌo la laca nu xaꞌ
la nguꞌ tyaꞌa ma ̱, pana ná tsoꞌo ycuiꞌ ca ma ̱;
4cube la tiꞌma̱ñiꞌya̱ cacachaꞌ ca tsoꞌochaꞌ jiꞌi̱
xaꞌ la nguꞌ tyaꞌama ̱, siꞌi xcuiꞌ chaꞌ jiꞌi ̱ ycuiꞌ ca
ma ̱ nu ngaꞌa̱ chaꞌ cube tiꞌma ̱.

5 Tsoꞌo si culacua tiꞌ ma̱ ñiꞌya̱ nclyacua tiꞌ
ycuiꞌ Jesucristo. Ndiꞌya̱ ngua chaꞌ jiꞌi ̱ yu:
6 Tyucui tyempo ycuiꞌ Ndyosi tsiyaꞌ ti laca
Jesucristo, ná ntsuꞌu tyempo nu ná laca yu
ycuiꞌ Ndyosi; pana loꞌo ya̱a̱ yu lo yuu cha-
lyuu, nángulacua tiꞌ Jesús chaꞌ ca ̱loꞌoyu lcaa
chacuayáꞌ jiꞌi ̱ ycuiꞌ Ndyosi, masi ntsuꞌu tsa
chacuayáꞌ jiꞌi ̱ yu slo Ni nquichaꞌ, chaꞌ stuꞌba
ti ntsuꞌu chaꞌ jiꞌi ̱ yu loꞌo ycuiꞌ Ndyosi Sti yu.
7 Pana nguxtyanu yu chacuayáꞌ nu ntsuꞌu
jiꞌi̱ yu ca slo ycuiꞌ Ndyosi Sti yu, chaꞌ tsoꞌo
la ngua tiꞌ yu loꞌo nguaꞌni yu juaꞌa̱. Loꞌo liꞌ
ntajaꞌa̱ yu ngua yu ñati,̱ chaꞌ caja ñiꞌya̱ xtyu-
cuayu jiꞌna; ñiꞌya̱nclya lcaañati,̱ juaꞌa̱ ngula
yunde chalyuu, ñati ̱tsiyaꞌ ti nguayu. 8Ngua
yu sca ñati ̱ tiꞌi, loꞌo juaꞌa̱ tsoꞌo tsa ndaquiyaꞌ
yu cña nu cua nda ycuiꞌNdyosi Sti yu jiꞌi ̱ yu;
ngujuii yu, hasta ngujuii yu lo crusi, masi
juaꞌa̱ ndujuii nguꞌ jiꞌi̱ nguꞌ nu xñaꞌa̱ tsa nu
ngua liꞌ. 9Biꞌ chaꞌ juani cua ndyaa loꞌo Ni jiꞌi̱
yu chaꞌ stuꞌba ti tyiꞌi ̱ yu ca su tlyu la ca su
ntucua ycuiꞌNi; juani tlyu tsa chacuayáꞌ cua
nda Ni jiꞌi ̱ Jesús. Tyucui ñaꞌa̱ chalyuu ngaꞌaa
ntsuꞌu la xaꞌ chacuayáꞌ nu tlyu la, 10 chaꞌ
juaꞌa̱ tyu ̱ sti̱ꞌ lcaa na luꞌú nde loo Jesús,masi
ñati,̱ masi cuiꞌi ̱. Ná ntsuꞌu su tye chaꞌ cuaꞌni
chi̱ nguꞌ loo yu xquiꞌya chacuayáꞌ nu cua
ndaNi jiꞌi ̱ yu,masi nu ndiꞌi ̱ ca nde cua ̱, masi
nu ndiꞌi ̱ nde lo yuu chalyuu, masi nguꞌ nu
cua nguatsiꞌ, loꞌo jyoꞌo biꞌ cuaꞌni chi ̱ nguꞌ loo
yu. 11Cui̱i̱ tsa chcuiꞌ lcaa ñati ̱chaꞌ Jesucristo
laca Xuꞌna lcaa ca chalyuu, juaꞌa ̱ tsoꞌo tsa
cuaꞌni tlyu nguꞌ jiꞌi ̱ ycuiꞌNdyosi Sti na.

Ñiꞌya ̱ nu ntyijiꞌi ̱ xee cuii nde talya, juaꞌa ̱
cuaꞌni na loꞌo ndiꞌi ̱ na chalyuu

12 Cuꞌma ̱ nguꞌ tyaꞌa na nu tyacaꞌa tsa ma ̱
ꞌna, cuandaquiyaꞌ tsama ̱ jiꞌi ̱ chaꞌnunchcuiꞌ
naꞌ lcaa tsa ̱ loꞌo ngutiꞌi̱ naꞌ loꞌo ma ̱; ñaꞌa̱ ti
tya ndulo tsa chaꞌ jiꞌi̱ ma̱ chaꞌ taquiyaꞌ la ma ̱
jiꞌi̱ chaꞌ nu nchcuiꞌ naꞌ, masi tyijyuꞌ tsa ngaꞌa̱
naꞌ ca su ndiꞌi̱ ma ̱ juani. Ñaꞌa̱ ti cuaꞌni cña
tiꞌ ma ̱ chaꞌ caca lyiji lcaa chaꞌ nu ngua tiꞌ
ycuiꞌNdyosi cuaꞌni Ni neꞌ cresiya jiꞌi̱ ma ̱ loꞌo
nguaꞌni lyaá Jesucristo jiꞌi̱ ma ̱. Xti ti chaꞌ
tyuꞌu tyiqueema ̱ cuentya jiꞌi̱ ycuiꞌma ̱, pana
cube la tiꞌma ̱ jiꞌi ̱ ycuiꞌNdyosi. 13Tyiꞌu tiꞌma ̱
chaꞌ lcaa tsa̱ nduꞌni ycuiꞌNdyosi cña laja neꞌ
cresiya jiꞌi ̱ ma̱, chaꞌ taca cuaꞌni ma̱ cña jiꞌi̱
Ni; juaꞌa̱ nduꞌniNi chaꞌ tyajaꞌa̱ma ̱ cuaꞌnima ̱
lcaa ñaꞌa ̱nuntiꞌ ycuiꞌNdyosi chaꞌ cuaꞌnima̱.

14 Lcaa lo cña nu cuaꞌni ma ̱ ni, ná caca
chi ̱i̱ ntiꞌ ma ̱ ñaꞌa̱ ma ̱ jiꞌi ̱ nguꞌ loꞌo ndyuꞌni
ma ̱ cña biꞌ, ná xlyú ma ̱ chaꞌ hichu ̱ꞌ nguꞌ,
15 chaꞌ ná caca ñacui ̱nguꞌ chaꞌ ntsuꞌu quiꞌya
jiꞌi ̱ ma ̱ liꞌ, loꞌo juaꞌa̱ ná caja su lyiji cuaꞌni
ma ̱ sca chaꞌ liꞌ. Tsoꞌo la si caca cuayáꞌ tiꞌ
nguꞌ chaꞌ chañichaꞌ lacama ̱ sñiꞌycuiꞌNdyosi
tyucui tyiquee ma ̱, masi xcuiꞌ ndiꞌi̱ ti ma ̱
chalyuu laja ñati ̱ cuxi, laja ñati ̱ nu chi ̱i ̱ ntiꞌ
nguꞌ ñaꞌa̱ jiꞌi ̱ tyaꞌa nguꞌ. Xquiꞌya cuꞌma ̱ ngaꞌa̱
chaꞌ cañi chaꞌ jiꞌi ̱ Jesús lcaa su ndiꞌi̱ ñati ̱biꞌ;
ñiꞌya ̱nuntyijiꞌi̱ xee cuii nde talya, juaꞌa̱ caca
ma ̱ xee nde chalyuu, 16 nu loꞌo ta ma̱ chaꞌ
loꞌo nguꞌ, si chcuiꞌma ̱ chaꞌ tsoꞌo jiꞌi̱ Cristo nu
taca ta chalyuununángaꞌa̱ chaꞌ tye jiꞌi̱ nguꞌ.
Si juaꞌa̱ cuaꞌni ma ̱, tsoꞌo tsa caca tyiquee
naꞌ ñaꞌa̱ naꞌ jiꞌi̱ ma ̱ loꞌo tyalaa tsa̱ nu cuaꞌni
cuayáꞌ Cristo jiꞌi̱ lcaa ñati.̱ Liꞌ taca ca cuayáꞌ
tiꞌ naꞌ chaꞌ tsoꞌo ti ngutuꞌu scua cña biꞌ ꞌna,
siꞌi na nguliji yuꞌu cña biꞌ juaꞌa̱ ti. 17-18 Jlo
tiꞌ naꞌ chaꞌ siꞌi chaꞌ xca ti laca nu nguaꞌni
ma ̱ loꞌo ngusñi ma ̱ chaꞌ jiꞌi ̱ ycuiꞌ Ndyosi;
quiñaꞌa̱ tsa na nguxtyanu ma ̱, tyu ̱u̱ quiyaꞌ
cua ndama ̱ tyucui ñaꞌa̱ ma ̱ chaꞌ cacama ̱ cña
jiꞌi ̱ Cristo, xquiꞌya chaꞌ cua ngusñi ma ̱ chaꞌ
jiꞌi ̱ Ni. Loꞌo juani loꞌo naꞌ ni, cujuii nguꞌ ꞌna,
ntiꞌnaꞌ; chcunaꞌ chalyuu ꞌna juaꞌa̱ ti cuentya
jiꞌi ̱ cuꞌma ̱. Pana ná ntsi̱i ̱ naꞌ; masi juaꞌa̱ caca
ꞌna, chaa tsa tiꞌ naꞌ ndiꞌi ̱i̱. Loꞌo juaꞌa̱ ntiꞌ naꞌ
chaꞌ ca chaa tiꞌ cuꞌma ̱, chaꞌ stuꞌba ti ca chaa
tiꞌ naꞌ loꞌo cuꞌma ̱.

Nchcuiꞌ Pablo chaꞌ jiꞌi ̱ Timoteo loꞌo jiꞌi ̱
Epafrodito

19 Chacuayáꞌ jiꞌi ̱ Jesús nu Xuꞌna na, ná
tyiqueeꞌ ta naꞌ jiꞌi ̱ yu Timoteo chaꞌ tsaa yu ca
sundiꞌi̱ ma̱ yala ti, chaꞌquije xi chaꞌ ꞌnañiꞌya̱
nundiꞌi̱ cama ̱; tsoꞌo tsa caca tyiquee naꞌ loꞌo
cunanaꞌ chaꞌbiꞌ. 20Sca ti yubiꞌ lacanuchañi
chaꞌ stuꞌba ti ntiꞌ yu loꞌo naꞌ, nu chañi chaꞌ
ntsuꞌu tyiquee yu ñaꞌa̱ yu jiꞌi ̱ cuꞌma ̱; 21 ná
ndiꞌi ̱ xaꞌ la nguꞌ tyaꞌa na ca nde nu ndube
tiꞌ ñiꞌya̱ ndyaca cña jiꞌi ̱ Jesucristo ca su ndiꞌi̱
ma ̱, xcuiꞌ na ntsuꞌu la tyiquee nguꞌ jiꞌi̱ cña
jiꞌi ̱ ycuiꞌ ca nguꞌ. 22 Loꞌo cuꞌma ̱, cua jlo tiꞌ
ma ̱ chaꞌ lubii tsa cña nu ndyuꞌni yu Timoteo
biꞌ. Stuꞌba ti ndyuꞌni yu cña loꞌo naꞌ ñiꞌya̱
ntiꞌ si cua laca yu sñiꞌ naꞌ, stuꞌba ti ndyaꞌa̱
ya nchcuiꞌ ya chaꞌ tsoꞌo jiꞌi̱ Jesús loꞌo xaꞌ ñati.̱
23 Loꞌo tye caca cuayáꞌ jnaꞌ, liꞌ ta naꞌ jiꞌi̱ yu
chaꞌ hora ti tsaa yu ca su ndiꞌi̱ ma ̱, 24masi
nda tiꞌnaꞌ chaꞌ loꞌo ycuiꞌnaꞌ taca ca̱a ̱naꞌ yala
ti ca su ndiꞌi̱ ma ̱ chacuayáꞌ jiꞌi ̱ ycuiꞌnuXuꞌna
na.

25 Loꞌo juaꞌa̱ nduꞌni tsa chaꞌ ca̱a̱ chaca yu
ca slo ma ̱, ntiꞌ naꞌ; Epafrodito laca yu biꞌ.
La cuiꞌ yu tyaꞌa ndyaꞌa ̱ ya cña laca yu, loꞌo
juaꞌa̱ nguula tsa cña nguaꞌni yu loꞌo ya loꞌo
nguxacui̱ ya chaꞌ jiꞌi ̱ nguꞌ cuxi. La cuiꞌ yu
biꞌ laca nu nda ma ̱ ya ̱a̱ ca slo naꞌ tya tsubiꞌ
la, chaꞌ xtyucua yu ꞌna loꞌo na laca nu lyiji
xi ꞌna chaꞌ tyiji̱ yuꞌu ꞌna chalyuu. 26 Tiji̱ꞌ tsa

tiꞌ yu jiꞌi ̱ cuꞌma ̱, biꞌ chaꞌ ntiꞌ yu ca̱a̱ naꞌa̱ yu
jiꞌi ̱ma ̱ chaca quiyaꞌ; ngulacua tsa tiꞌ yu loꞌo
ngujui chaꞌ jiꞌi ̱ yu chaꞌ cua ndyuna ma ̱ chaꞌ
quicha tsa yu. 27Chañi tsa chaꞌquicha tsa yu
nu ngua liꞌ, cua cajaa ti yu ngua; pana ycuiꞌ
Ndyosi nguaꞌni tyaꞌna tiꞌ Ni jiꞌi ̱ yu. La cuiꞌ
juaꞌa̱ ngua tyaꞌna tiꞌ Ni ñaꞌa̱ Ni ꞌna, chaꞌ cua
laca ngujui tsa chaꞌ xñiꞌi ̱ tiꞌ ꞌna ca nde; loꞌo liꞌ
lye languaxñiꞌi̱ tiꞌnaꞌ si cuangujuii yu, pana
ndyaca tsoꞌoyu liꞌ. 28Biꞌ chaꞌ tsoꞌo tsantiꞌnaꞌ
juani si yala ti ca̱a ̱ yu ca slo cuꞌma ̱, chaꞌ loꞌo
cuꞌma ̱ caca chaa tsa tiꞌ ma ̱, nu loꞌo ñaꞌa ̱ ma ̱
jiꞌi ̱ yu chaca quiyaꞌ. Ngaꞌaa culacua tsa tiꞌ
naꞌ cuentya jiꞌi ̱ cuꞌma ̱ liꞌ. 29Caca chaa tiꞌma ̱
loꞌo yu lacua; tsoꞌo tsa chcuiꞌma ̱ loꞌo yu loꞌo
tyalaa yu ca sloma ̱, chaꞌ laca yu tyaꞌangusñi
ma ̱ chaꞌ jiꞌi̱ nu Xuꞌna na. Loꞌo juaꞌa̱ cuaꞌni
chi ̱ ma ̱ loo cua ñaꞌa̱ ca ñati ̱ nu cuaꞌni ñiꞌya ̱
nunguaꞌni yubiꞌ; 30nándyutsi ̱i̱ yu,masi cua
cajaa ti yu laja loꞌo nguxtyucua yu jiꞌi ̱ ya loꞌo
cña jiꞌi̱ Cristo re tya tsubiꞌ. Masi ná ngua ca̱a ̱
cuꞌma ̱ ca nde, pana cua nda ma ̱ jiꞌi ̱ ycuiꞌ yu
lijya ̱ yu chaꞌ cuaꞌni yu la cuiꞌ cña nu ná ngua
cuaꞌni cuꞌma ̱, nu nxtyucua tsa jiꞌi ̱ ya liꞌ.

3
Ñiꞌya ̱ nu chañi ca chaꞌ ca ti ̱ quiꞌya nu

ntsuꞌu jiꞌna cuentya jiꞌi ̱ ycuiꞌNdyosi
1 Cuꞌma ̱ tyaꞌa ngusñi na chaꞌ jiꞌi ̱ Jesús,

juani cua ntiꞌ tsa naꞌ chaꞌ ca chaa tiꞌ ma ̱
xquiꞌya ycuiꞌ nu Xuꞌna na. Ná nduꞌni chaꞌ
ꞌna, masi tya chaca quiyaꞌ chcuiꞌ naꞌ la cuiꞌ
tyaꞌa chaꞌ nu nguscua naꞌ tya clyo; ná ty-
iqueeꞌ xtyucua naꞌ xi jiꞌi ̱ ma ̱, si chcuiꞌ naꞌ
chaca quiyaꞌ. 2 Tii ti tiꞌ ma ̱, cuiꞌya tsoꞌo ma ̱
cuentya jiꞌi̱ nunguꞌ cuxibiꞌ, chaꞌñiꞌya ̱nduꞌni
xneꞌ taja, juaꞌa̱ ndyuꞌni nguꞌ biꞌ. Xquiꞌya
chaꞌ cusuꞌ nu jlya tsa tiꞌ nguꞌ biꞌ jiꞌi ̱, biꞌ chaꞌ
ndatsaa nguꞌ jiꞌi̱ xaꞌ ñati ̱chaꞌ xiꞌyu nguꞌ quiji ̱
nguꞌ, masi sca cña nu cuaꞌni ñuꞌu̱ jiꞌi̱ nguꞌ
laca; siꞌi sca chaꞌ tsoꞌo laca biꞌ. 3 Pana nu
na ni, chañi laca chaꞌ ngulacua̱ ycuiꞌNdyosi
jiꞌna, masi xaꞌ ñaꞌa̱ nchcuiꞌ nu nguꞌ biꞌ. Cua
nduꞌni tlyu na jiꞌi ̱ ycuiꞌNdyosi xquiꞌya Xtyiꞌi
ycuiꞌ Ni; chaa tsa tiꞌ na ndiꞌi̱ na chalyuu nu
loꞌo cua ngujui chalyuu jiꞌna xquiꞌya Jesu-
cristo, chaꞌ ngaꞌaa jlya tiꞌ na jiꞌi ̱ sca chaꞌ nu
ndatsaa ñati ̱chalyuu jiꞌna chaꞌ cuaꞌni na jiꞌi̱.
4 Loꞌo naꞌ, jlya tsa tiꞌ naꞌ jiꞌi ̱ nu chaꞌ cusuꞌ
biꞌ. Tya tsubiꞌ la ni, ná njyacua xaꞌ la ñati ̱
ꞌna, lye la ndaquiyaꞌ naꞌ lcaa chaꞌ cusuꞌ nu
ntsuꞌu jiꞌi ̱ nguꞌ judío tyaꞌa ya. 5 Cua snuꞌ
ti tsa ̱ ntsuꞌu naꞌ loꞌo ngusiꞌyu nguꞌ quiji ̱ naꞌ
chaꞌ ngulacua̱ nguꞌ ꞌna; nguꞌ judío laca naꞌ
tya loꞌo ngula naꞌ, tañi nguꞌ hebreo laca tañi
naꞌ. Juaꞌa̱ la cuiꞌ tyaꞌa ñati ̱ jiꞌi̱ nguꞌ Benjamín
nguanguꞌ cusuꞌ ꞌna. Nguꞌ fariseo lacanaꞌ, biꞌ
chaꞌ ndaquiyaꞌ tsa naꞌ lcaa ca cña nu ntsuꞌu
chaꞌ cuaꞌni ya cuentya jiꞌi ̱ chaꞌ cusuꞌ jiꞌi ̱ nguꞌ
judío; 6 chaꞌ jlya tsa tiꞌ naꞌ jiꞌi ̱ nu chaꞌ cusuꞌ
biꞌ, biꞌ chaꞌ nguxcubeꞌ tsa naꞌ jiꞌi ̱ lcaa ñati ̱

nu ngusñi chaꞌ jiꞌi ̱ Jesucristo, lyaꞌ tsa tiꞌ naꞌ
jiꞌi̱ nguꞌ biꞌ. Loꞌo juaꞌa̱ ná ntsuꞌu quiꞌya ꞌna
loꞌonguꞌ judío cuentya jiꞌi̱ chaꞌ cusuꞌbiꞌ, chaꞌ
cua ndaquiyaꞌ tsa naꞌ lcaa nu chaꞌ cusuꞌ biꞌ;
tya saꞌni cua ngua lubii cresiya jnaꞌ, si chañi
chaꞌ caca tsoꞌo cresiya jiꞌna cuentya jiꞌi̱ ycuiꞌ
Ndyosi juaꞌa̱ ti. 7 Saꞌni la ngua tiꞌ naꞌ chaꞌ
tsoꞌo tsa ñati ̱ laca naꞌ xquiꞌya chaꞌ cusuꞌ biꞌ,
pana juani ngaꞌaanclyacua tiꞌnaꞌ jiꞌi̱ chaꞌbiꞌ
xquiꞌya Cristo. 8Loꞌo juaꞌa̱, masi tucunaꞌ naꞌ
lcaa chaꞌnundiya tsa tiꞌnaꞌnde chalyuu, ná
cube tiꞌ naꞌ; tlyu la tsiyaꞌ ti laca chaꞌ tsoꞌo nu
cuangujui ꞌna juani, laja loꞌondyuloonaꞌ jiꞌi ̱
Jesucristo nu Xuꞌna naꞌ. Xquiꞌya Cristo, biꞌ
chaꞌ cua nguxtyanu naꞌ jiꞌi̱ lcaa chaꞌ cusuꞌ
biꞌ; ngaꞌaa tsoꞌo chaꞌ cusuꞌ biꞌ tsiyaꞌ ti, ntiꞌ
naꞌ, hasta xcua̱a̱ naꞌ jiꞌi ̱, ntiꞌ naꞌ. Tsa biꞌ
ti chaꞌ ntiꞌ naꞌ, chaꞌ xñi tsoꞌo naꞌ chaꞌ jiꞌi ̱
Cristo, 9 chaꞌ stuꞌba ti tyuꞌu tyiquee naꞌ loꞌo
Ni. Ná ngüityi ̱ ycuiꞌ Ndyosi quiꞌya ꞌna nu
loꞌo ndaquiyaꞌ tsa naꞌ jiꞌi̱ nu chaꞌ cusuꞌ biꞌ;
laca chaꞌ cua ngüityi ̱ycuiꞌ Ni quiꞌya ꞌna loꞌo
jlya ti tiꞌ naꞌ jiꞌi̱ cña nu nguaꞌni Cristo, tsa biꞌ
ti chaꞌ. Biꞌ chaꞌ nguaꞌni Ni chaꞌ caca tsoꞌo
cresiya jnaꞌ. 10 Loꞌo juani ni, tsa biꞌ ti chaꞌ
ntiꞌ naꞌ, chaꞌ tyuloo lyiji naꞌ jiꞌi ̱ Cristo, chaꞌ
ca tii naꞌ chaꞌ tya ndyuꞌni ycuiꞌ Ndyosi cña
loꞌo naꞌ loꞌo la cuiꞌ tyaꞌa juersa nu cua ntsuꞌu
jiꞌi̱ Ni loꞌonguaꞌniNi chaꞌndyuꞌú Jesús chaca
quiyaꞌ. Ná nduꞌni chaꞌ masi juaꞌa̱ chcubeꞌ
naꞌ ñiꞌya̱ nu cua nchcubeꞌ ycuiꞌ Jesús, masi
chcunaꞌ chalyuu ꞌna tsiyaꞌ ti ñiꞌya ̱ loꞌo cua
ngujuii ycuiꞌ Cristo lo crusi. 11 Loꞌo juani
ndu ̱ tiꞌ naꞌ chaꞌ caja chaca chalyuu ꞌna tiyaꞌ
la, sca chalyuu nu ná ngaꞌa ̱ chaꞌ tye, masi
cua ngujuii naꞌ.

Cuaꞌni cña tiꞌ na chaꞌ jyacua na jiꞌi ̱ chaꞌ
tlyu nu caja jiꞌna nde loo la

12 Ná nacui ̱ naꞌ chaꞌ cua ndye ngua tsoꞌo
cresiya jnaꞌ cuentya jiꞌi ̱ ycuiꞌ Ndyosi sca ti
quiyaꞌ, loꞌo juani ngaꞌaa ntsuꞌu quiꞌya ꞌna;
ná ni naꞌ juaꞌa̱. Na cua laca nacui ̱ Jesucristo
chaꞌ laca naꞌ ñati ̱ jiꞌi̱ ycuiꞌ Ni, biꞌ chaꞌ lye tsa
ndyuꞌni cña tiꞌ naꞌ chaꞌ ca tsoꞌo lyiji cresiya
ꞌna. 13 Cuꞌma ̱ nguꞌ tyaꞌa ngusñi na chaꞌ jiꞌi ̱
Cristo, cua jlo tiꞌ naꞌ chaꞌ tya lyiji caca juaꞌa̱
loꞌo naꞌ. Tsa biꞌ ti chaꞌ ndulo tsa cuentya
ꞌna, chaꞌ cuaꞌni yalanaꞌ juani chaꞌ jyacuanaꞌ
jiꞌi̱ chaꞌ tlyu nu cua lijya̱ nde loo la, chaꞌ ca
tsoꞌo lyiji cresiya ꞌna loꞌo ycuiꞌ Ndyosi, masi
ngaꞌaa tyiꞌu tiꞌ naꞌ lcaa ñaꞌa̱ chaꞌ nu ngua ꞌna
nu ngua tya saꞌni la. 14 Biꞌ chaꞌ lacua, liñi
tyucui ̱i̱ nxñi naꞌ chaꞌ jyacua naꞌ jiꞌi ̱ nu chaꞌ
tlyu biꞌ, chaꞌ biꞌ laca nu cua nguaꞌni choꞌo
ycuiꞌNdyosi cuentya jiꞌna ca suntucuaycuiꞌ
Ni. Taca caja chaꞌ biꞌ jiꞌna ca liꞌ, xquiꞌya chaꞌ
cua ngua stuꞌba chaꞌ jiꞌna loꞌo Jesucristo.

15 Tsoꞌo tsa si la cuiꞌ juaꞌa ̱ culacua tiꞌ ca
taꞌa na nu cua ngusñi tsoꞌo na chaꞌ jiꞌi̱ Jesús;
ycuiꞌ Ndyosi laca nu culuꞌu liñi la jiꞌi̱ ma ̱ liꞌ,
si ntsuꞌu nguꞌ tyaꞌama ̱ nu nclyacua tiꞌ xi xaꞌ

la chaꞌ. 16Tsoꞌo lacua, tya cuaꞌni la na la cuiꞌ
tyaꞌa chaꞌ, ñiꞌya ̱ nu ngua cuayáꞌ tsoꞌo tiꞌ na
tya clyo.

17 Cuꞌma ̱ nguꞌ tyaꞌa ngusñi na chaꞌ jiꞌi̱
Jesús, tsoꞌo si cuaꞌni ma ̱ tsa ñaꞌa̱ chaꞌ nu cua
naꞌa̱ ma ̱ ꞌna chaꞌ nduꞌni naꞌ. La cuiꞌ juaꞌa̱
cuiꞌya tsoꞌoma ̱ cuentya ñiꞌya̱ nu ndyuꞌni xaꞌ
la nguꞌ tyaꞌa na, nu nduꞌni ñiꞌya̱ nu nduꞌni
ti cuare, chaꞌ juaꞌa̱ cuaꞌni ma ̱. 18 Cua tyu ̱u̱
tsa quiyaꞌ cua nda ya la cuiꞌ chaꞌ re loꞌo
cuꞌma ̱, loꞌo juani chcuiꞌnaꞌ chaca quiyaꞌ loꞌo
ma ̱, masi xñiꞌi̱ tsa tiꞌ naꞌ chcuiꞌ naꞌ ndiꞌya ̱:
Ntsuꞌu tsa nguꞌ tyaꞌa cusu ̱u̱ Cristo, masi cua
ngujuii yu lo crusi cuentya jiꞌi̱ nguꞌ; tyaꞌa
cusu ̱u̱ Cristo laca nguꞌ biꞌ, chaꞌ ntsuꞌu tsa
chaꞌ cuxi nu nduꞌni nguꞌ lcaa seꞌi̱ su ndyaꞌa̱
nguꞌ. 19Ngaꞌa̱ chaꞌ tyaa nguꞌ biꞌ ca chalyuu
talya nu loꞌo cajaa nguꞌ, xquiꞌya chaꞌ sca
ndyosi cuiñi ntsuꞌu jiꞌi̱ nguꞌ biꞌ; cua ñaꞌa̱ ca
na nu ndacui tsa tiꞌ nguꞌ jiꞌi̱ chaꞌ caja jiꞌi̱
nguꞌ nde chalyuu, biꞌ laca ndyosi jiꞌi̱ nguꞌ
biꞌ. Loꞌo juaꞌa ̱ tyixi tsa nduꞌni nguꞌ loꞌo tyaꞌa
nguꞌ, masi ngaꞌa̱ chaꞌ ca tyujuꞌu tsa tiꞌ nguꞌ;
xcuiꞌ ntsuꞌu tyiquee nguꞌ jiꞌi̱ cua ñaꞌa̱ ca na
nu ntsuꞌu nde chalyuu. 20Pana nu na ni, ca
su ntucua ycuiꞌ Ndyosi tsiyaꞌ ti, ca ndacua
ntsuꞌu quichi̱ tyi na nu chañi ca. Loꞌo juani
chaa tsa tiꞌ na ntajatya na jiꞌi̱ Jesucristo
nu Xuꞌna na, ni jacuaꞌ tyuꞌu Ni nde cua̱ su
ntsuꞌu quichi ̱ nu ca tyi na, chaꞌ ca̱quiꞌya Ni
jiꞌna nde chalyuu, chaꞌ cuaꞌni lyaá lyiji Ni
jiꞌna. 21 Xcutsaꞌa̱ Ni jiꞌi̱ tyucui ñaꞌa̱ na liꞌ,
chaꞌ caca na ñiꞌya ̱ laca ycuiꞌ Ni. Quicha ti tiꞌ
tyucui ñaꞌa̱ na juani, pana ycuiꞌ Ndyosi ni,
tsoꞌo tsañaꞌa̱ tyucui ñaꞌa̱ Ni; la cuiꞌ juaꞌa̱ caca
tyucui ñaꞌa̱ na nde loo la liꞌ. Taca jiꞌi̱ Ni culo
Ni cña jiꞌi̱ lcaa lo na nu ntsuꞌu chalyuu, loꞌo
juaꞌa̱ taca jiꞌi ̱Nixcutsaꞌa̱ Ni jiꞌi ̱ tyucui ñaꞌa̱ na
tsiyaꞌ ti.

4
Lcaa tsa̱ caca chaa tiꞌ na xquiꞌya ycuiꞌ nu

Xuꞌna na
1 Cuꞌma ̱ tyaꞌa ngusñi na chaꞌ jiꞌi̱ Jesús,

tyacaꞌa tsa cuꞌma ̱ ꞌna; ñati ̱nu cua nda ycuiꞌ
Ndyosi jnaꞌ laca cuꞌma ̱, xquiꞌya chaꞌndyuꞌni
naꞌ cña jiꞌi̱ Ni. Tsoꞌo tsa ntsuꞌu tyiquee naꞌ
xquiꞌya cuꞌma ̱, loꞌo juaꞌa̱ xñiꞌi ̱ xi tiꞌ naꞌ loꞌo
ná ndiꞌi ̱ naꞌ ca slo cuꞌma ̱. Ngaꞌa̱ chaꞌ cuaꞌni
ma ̱ chaꞌ tyanu tsoꞌo chaꞌ jiꞌi̱ ycuiꞌ nu Xuꞌna
na neꞌ cresiya jiꞌi̱ ma ̱.

2 Loꞌo cuꞌma ̱ maꞌ Evodia loꞌo maꞌ Síntique
ni, cuiꞌya ma ̱ chaꞌ clyu tiꞌ ꞌna, cuaꞌni ma ̱
chaꞌ stuꞌba ti tyuꞌu tyiqueema ̱ loꞌo tyaꞌama̱.
Nguꞌ tyaꞌa na laca ma ̱ xquiꞌya nu Xuꞌna na,
biꞌ chaꞌ cuaꞌni ma ̱ chaꞌ cati ̱ chaꞌ cusu ̱u̱ nu
ntsuꞌu jiꞌi̱ ma ̱ loꞌo tyaꞌa ma ̱. 3 Loꞌo nuꞌu̱ nu
tsoꞌo tsa tyaꞌandyaꞌa̱ na cña, cuantiꞌnaꞌ chaꞌ
xtyucua nuꞌu̱ jiꞌi ̱ tyucuaa maꞌ cusuꞌ biꞌ, chaꞌ
taca ca tsoꞌo tyiquee nguꞌ biꞌ loꞌo tyaꞌa nguꞌ.
Tyucuaa maꞌ cusuꞌ biꞌ cua nguaꞌni tsa nguꞌ

cña chaꞌ cañi la chaꞌ tsoꞌo jiꞌi̱ Jesús nquichaꞌ;
stuꞌba ti nguaꞌni nguꞌ biꞌ cña loꞌo naꞌ, loꞌo
Clemente, loꞌo xaꞌ la nguꞌ tyaꞌa ndyaꞌa̱ ya
cña. Cua nscua xtañi lcaa nguꞌ biꞌ lo quityi
jiꞌi ̱ ycuiꞌ Ndyosi, nu nscua xtañi ñati ̱nu caja
chalyuu nu ná ngaꞌa̱ chaꞌ tye jiꞌi ̱.

4 Ntiꞌ naꞌ chaꞌ lcaa tsa̱ caca chaa tiꞌ ma ̱
xquiꞌyaycuiꞌnuXuꞌnana;masi tucuaquiyaꞌ
chcuiꞌ naꞌ chaꞌ biꞌ loꞌo ma ̱: Ntiꞌ naꞌ chaꞌ caca
chaa tiꞌ ma ̱. 5 Xcuiꞌ cuaꞌni tyaꞌna tsa tiꞌ ma ̱
loꞌo lcaa ñati,̱ chaꞌ ca cuayáꞌ tiꞌ ñati ̱chaꞌ juaꞌa̱
nduꞌnima ̱. Cuangulala ti ca ̱a̱ ycuiꞌnuXuꞌna
na chaca quiyaꞌ.

6Ni sca chaꞌná culacua tsa tiꞌma ̱ jiꞌi̱, pana
jñama ̱ chaꞌ jiꞌi ̱ ycuiꞌ Ndyosi cuentya jiꞌi̱ cua
ñaꞌa ̱ ca chaꞌnu tyacua xi jiꞌi ̱ma ̱. Loꞌo juaꞌa̱ ta
ma ̱ xlyaꞌbe jiꞌi̱ ycuiꞌ Ndyosi chaꞌ juaꞌa̱ ndy-
aca chaꞌ jiꞌi̱ ma ̱, nu loꞌo chcuiꞌ ma ̱ loꞌo ycuiꞌ
Ni. 7 Loꞌo liꞌ cuaꞌni Ni chaꞌ ti ̱ ti tyiꞌi̱ tyiquee
ma ̱, masi ná caca cuayáꞌ tiꞌ ñati ̱ chalyuu ni
chaꞌ laca ma ̱ juaꞌa̱. Ngaꞌaa caꞌya chaꞌ cuxi
hiquema ̱ liꞌ, ngaꞌaa caca cuxi cresiya jiꞌi ̱ma ̱
liꞌ, xquiꞌya chaꞌ cua ngua stuꞌba chaꞌ jiꞌi ̱ ma ̱
loꞌo Jesucristo.

Tyuꞌu tyiquee na jiꞌi ̱ cua ñaꞌa ̱ ca chaꞌ nu
tsoꞌo laca

8 Cuꞌma ̱ tyaꞌa ngusñi na chaꞌ jiꞌi̱ Cristo,
ndiꞌya ̱ ti culacua tiꞌ ma ̱ tyucui tyempo nu
ndiꞌi ̱ma ̱ chalyuu: Cua ñaꞌa ̱ ca chaꞌ nu chañi
tsa chaꞌ juaꞌa̱ laca, biꞌ laca nu ngaꞌa ̱ chaꞌ
tyuꞌu tyiquee ma ̱ jiꞌi̱; juaꞌa̱ lcaa chaꞌ nu
cuaꞌni chi̱ nguꞌ loo, lcaa chaꞌ nu liñi ca, lcaa
chaꞌ su lubii ntsuꞌu tyiquee na, lcaa chaꞌ nu
tsoꞌo tsa ñaꞌa̱, lcaa chaꞌ nu tsoꞌo tsa ntiꞌ nguꞌ
ñaꞌa ̱nguꞌ jiꞌi̱, masi lcaa chaꞌ tsoꞌobiꞌ, nu juaꞌa̱
tsoꞌo tsa nchcuiꞌ nguꞌ jiꞌi̱, biꞌ laca nu ngaꞌa̱
chaꞌ tyuꞌu tyiquee ma ̱ jiꞌi̱. 9 Cuaꞌni ma ̱ chaꞌ
tyiꞌu tiꞌ ma ̱ jiꞌi̱ lcaa chaꞌ nu cua ngua tsaꞌa̱
ma ̱ ꞌna,masi sca chaꞌ nu cua ndyunama ̱ tya
loꞌo nda naꞌ chaꞌ loꞌo ma ̱, masi sca chaꞌ nu
cua naꞌa̱ ma ̱ chaꞌ ndyuꞌni naꞌ; biꞌ laca chaꞌ
nu ngaꞌa̱ chaꞌ cuaꞌni ma ̱, loꞌo liꞌ cuaꞌni ycuiꞌ
Ndyosi chaꞌ ti ̱ ti tyiꞌi̱ tyiqueema ̱.

Tsoꞌo tsa ntsuꞌu tyiquee Pablo chaꞌ cua
ya ̱a ̱ loꞌo nguꞌmsta̱ chaꞌ xtyucua jiꞌi ̱

10Tsoꞌo tsa ntsuꞌu tyiquee naꞌ loꞌo naꞌa̱ naꞌ
chaꞌ cua ndyalaa msta ̱ nu nda cuꞌma ̱ lijya̱
slo naꞌ. Tsoꞌo ntiꞌ naꞌ chaꞌ cua ndyiꞌu tiꞌ ma ̱
ꞌna chaca quiyaꞌ, loꞌo juaꞌa̱ tsoꞌo tsa ntiꞌ naꞌ
chaꞌ cua nda ma ̱ msta ̱ biꞌ ꞌna xquiꞌya ycuiꞌ
nu Xuꞌna na. Jlo tiꞌ naꞌ chaꞌ siꞌi na ngujlyaa
tiꞌ ma ̱ ꞌna, laca chaꞌ ngaꞌaa ngujui ñiꞌya̱ nu
xtyucua ma ̱ ꞌna tya tsubiꞌ la. 11 Ná nacui̱
naꞌ chaꞌ lyiji tsa chaꞌ tsoꞌo ꞌna, chaꞌ tsoꞌo tsa
ndyaalaꞌ tiꞌnaꞌ loꞌona lacanundyiji ti xi ꞌna.
12 Ntsuꞌu quiyaꞌ lyiji tsa chaꞌ ꞌna, loꞌo juaꞌa̱
ntsuꞌu quiyaꞌ quiñaꞌa̱ tsa chaꞌ tsoꞌo ndyiji
ꞌna; juaꞌa̱ ti nguiꞌi ̱ naꞌ, chaꞌ cua nguiꞌi̱ naꞌ
chaꞌ tyaalaꞌ tiꞌ naꞌ lcaa su tyaꞌa̱ naꞌ lo cña
re. Ná nduꞌni chaꞌ masi tsoꞌo tsa ndyiji na
cacu ̱, masi ntyuteꞌ ti naꞌ; masi quiñaꞌa̱ tsa

na ntsuꞌu ꞌna, masi xti ti chaꞌ, ná ndulo chaꞌ
biꞌ ꞌna. 13 Cua nda ycuiꞌ Cristo juersa ꞌna
chaꞌ talo naꞌ jiꞌi̱ cua ñaꞌa̱ ca chaꞌ, na laca
nu tyacua ti xi ꞌna. 14 Masi juaꞌa̱, tsoꞌo tsa
ntiꞌ naꞌ chaꞌ cua nguxtyucuama ̱ ꞌna laja loꞌo
ndyacua chaꞌ cuxi ꞌna ca nde.

15 Cuꞌma ̱ nguꞌ Filipos, cua jlo tiꞌ ma ̱ ñiꞌya ̱
ngua loꞌo ngutuꞌu naꞌ nde loyuu su cuentya
Macedonia, ndyaꞌa̱ naꞌ nchcuiꞌ naꞌ chaꞌ jiꞌi ̱
Jesús loꞌo nguꞌ biꞌ; liꞌ sca ti taju cuꞌma ̱ nu
ndyuꞌni tlyu ma ̱ jiꞌi ̱ ycuiꞌ Ndyosi ca jua, cua
ndya ma ̱ msta ̱ chaꞌ caca sca xlyaꞌbe ꞌna,
xquiꞌya chaꞌ tsoꞌo tsa ngua tsaꞌa̱ ma ̱ chaꞌ jiꞌi ̱
Jesús laja loꞌo ngutiꞌi ̱ naꞌ loꞌo ma ̱. 16 Loꞌo
juaꞌa̱ tyu ̱u̱ quiyaꞌ cua ndama ̱ sca xlyaꞌbe ꞌna
nu loꞌo nguliji xi chaꞌ tyiji̱ yuꞌu ꞌna ca quichi ̱
Tesalónica. 17Ni siꞌi chaꞌ caja sca chaꞌxlyaꞌbe
ti ꞌnanclyacua tiꞌnaꞌ, tsoꞌo lantiꞌnaꞌ si tyanu
tsoꞌo chaꞌ jiꞌi ̱ ycuiꞌNdyosi neꞌ cresiya jiꞌi̱ ma ̱.
18 Ndiꞌya̱ xacui̱ naꞌ chaꞌ jiꞌi̱ ma ̱ juani: Cua
quiñaꞌa̱ tsanandama ̱ ꞌna, biꞌ chaꞌ cuantiꞌ tsa
naꞌ tya naꞌ tsa xlyaꞌbe jiꞌi̱ ma ̱; ngaꞌaa ntsuꞌu
chaca na nu lyiji ꞌna tsiyaꞌ ti juani, tya loꞌo
ya ̱a̱ yu Epafrodito, ya̱loꞌo yu lcaa chaꞌ tsoꞌo
nu cua nda ma̱ ꞌna. Ñiꞌya̱ laca sca msta ̱ nu
ndiya tsa tiꞌ ycuiꞌ Ndyosi jiꞌi ̱, chaꞌ tyixi tsa
xtyiꞌi nda biꞌnundacui lcua ti seꞌi̱, juaꞌa̱ laca
chaꞌ tsoꞌo nu nda ma ̱ ꞌna cuentya jiꞌi ̱ ycuiꞌ
Ndyosi. 19Tlyu tsa chaꞌ tsoꞌo ntsuꞌu jiꞌi̱ ycuiꞌ
Ni, biꞌ chaꞌ ta Ni lcaa na nu lyiji chaꞌ tyiji ̱
yuꞌu jiꞌi ̱ma ̱ chalyuu; cua jlo tiꞌ naꞌ chaꞌ juaꞌa ̱
nduꞌni ycuiꞌ nu Xuꞌna naꞌ loꞌo ñati ̱ xquiꞌya
Jesucristo. 20 Tsoꞌo si tyucui tyempo cuaꞌni
tlyu na jiꞌi̱ ycuiꞌ Ndyosi Sti na lacua. Juaꞌa ̱
caca tuꞌni.

Ngusalyaꞌ yu loꞌo nguꞌ
21 Chacuayáꞌ jiꞌi̱ Jesucristo nda naꞌ xlyo

niꞌi̱ jiꞌi ̱ lcaa tyaꞌa ma ̱, ñati ̱ jiꞌi̱ ycuiꞌ Ndyosi
cajua; la cuiꞌ juaꞌa̱ ntiꞌ lcaa nguꞌ tyaꞌa ndyaꞌa ̱
ya ca nde. 22 Loꞌo lcaa nguꞌ nu ngusñi chaꞌ
jiꞌi ̱ ycuiꞌ Ndyosi ca quichi ̱ re, juaꞌa̱ nguꞌ nu
ndiꞌi̱ ndyuꞌni cña ca niꞌi̱ tlyu cuentya jiꞌi ̱ nu
xuꞌna tlyu nu laca emperador, cua ntiꞌ tsa
nguꞌ chcuichaꞌ nguꞌ jiꞌi ̱ma ̱.

23 Cua ntiꞌ tsa naꞌ chaꞌ ñaꞌa̱ ti tya cuaꞌni
la Jesucristo nu Xuꞌna na chaꞌ tsoꞌo loꞌo ma ̱
tyucui tyemponu lijya̱ nde loo la. Juaꞌa̱ caca
tuꞌni.

Quityi nu nguscua San
Pablo ndyaa ca slo ñati ̱jiꞌi ̱
Jesucristo nde quichi̱

Colosas
1 Pablo laca naꞌ nu nscua naꞌ quityi re.

Ycuiꞌ Ndyosi ngulo cña ꞌna, biꞌ chaꞌ ndyaꞌa̱
naꞌ nchcuiꞌ naꞌ chaꞌ jiꞌi̱ Jesucristo loꞌo nguꞌ
xaꞌ quichi ̱ ca tyijyuꞌ la. Stuꞌba ti ndiꞌi̱ naꞌ ca
nde loꞌo yu Timoteo tyaꞌa ngusñi na chaꞌ jiꞌi ̱
Cristo. 2 Nda naꞌ quityi re chaꞌ ca̱a̱ ca slo
cuꞌma ̱ ca quichi̱ Colosas jua, cuꞌma ̱ nguꞌ nu
ntsuꞌu chaꞌ jiꞌi̱ ma ̱ loꞌo ycuiꞌ Ndyosi, cuꞌma ̱
nu laca ma ̱ nguꞌ tyaꞌa na xquiꞌya chaꞌ cua
ngusñi tsoꞌoma ̱ chaꞌ jiꞌi̱ Cristo.
Ndiꞌya ̱ ntiꞌ naꞌ, chaꞌ ñaꞌa ̱ ti cuaꞌni ycuiꞌ

Ndyosi Sti na chaꞌ tsoꞌo loꞌo ma ̱, chaꞌ cuaꞌni
Ni chaꞌ ti ̱ ti tyiꞌi̱ tyiqueema ̱, ca su ndiꞌi ̱ma ̱ ca
jua.

Nchcuiꞌ Pablo loꞌo ycuiꞌ Ndyosi cuentya
jiꞌi ̱ nguꞌ biꞌ

3 Nu loꞌo nchcuiꞌ ya loꞌo ycuiꞌ Ndyosi Sti
Jesucristo nu Xuꞌna na cuentya jiꞌi ̱ cuꞌma ̱,
luꞌba ti ndya ya xlyaꞌbe jiꞌi̱ ycuiꞌ Ndyosi
xquiꞌya cuꞌma ̱. 4 Cua ngujui chaꞌ jiꞌi̱ ya chaꞌ
tsoꞌo tsa ngusñi ma ̱ chaꞌ jiꞌi̱ Jesucristo, loꞌo
juaꞌa̱ nacui ̱ nguꞌ chaꞌ ntsuꞌu tsa tyiquee ma ̱
ñaꞌa̱ ma ̱ jiꞌi̱ lcaa nguꞌ tyaꞌa ngusñi ma ̱ chaꞌ
jiꞌi̱ ycuiꞌ Ndyosi. 5 Tya clyo loꞌo ndyuna
ma ̱ chaꞌ tsoꞌo biꞌ, chaꞌ nu nchcuiꞌ jiꞌi ̱ ycuiꞌ
Ndyosi nu chañi ca, liꞌ ngua cuayáꞌ tiꞌ ma ̱
chaꞌ tya ntsuꞌu chaca chaꞌ nu cua tlyu la nu
ngaꞌa̱ chaꞌ tyacua jiꞌna tyempo nde loo la
loꞌo tyalaa na ca su ntucua ycuiꞌ Ndyosi. Ca
biꞌ ntsuꞌu coꞌo chaꞌ biꞌ cuentya jiꞌi ̱ ma ̱; biꞌ
laca chaꞌ nu tyacua jiꞌi ̱ma ̱ ca tiyaꞌ la xquiꞌya
chaꞌngusñima ̱ chaꞌ jiꞌi ̱Cristo, loꞌo juaꞌa̱ tsoꞌo
tsa ntsuꞌu tyiqueema ̱ ñaꞌa̱ ma ̱ jiꞌi̱ xaꞌ la tyaꞌa
ñati ̱ma ̱. 6 Cua lijya̱ ngañi la chaꞌ tsoꞌo jiꞌi ̱
Jesús biꞌ tyucui ñaꞌa̱ chalyuu, loꞌo juaꞌa̱ lijya ̱
ndyaca tsoꞌo la cresiya jiꞌi̱ ñati ̱ macala su
nduna nguꞌ chaꞌ biꞌ. La cuiꞌ juaꞌa̱ ndyaca tya
loꞌo ndyuna ma ̱ chaꞌ biꞌ tya clyo; tya liꞌ cua
ndyunama ̱ chaꞌnduꞌni tsa ycuiꞌNdyosi chaꞌ
xlyaꞌbe loꞌo ñati,̱ liꞌ ngua cuayáꞌ tiꞌ ma ̱ chaꞌ
chañi tsa laca chaꞌ biꞌ. 7 Cua ngujui chaꞌ biꞌ
jiꞌi̱ ma ̱ loꞌo nguluꞌu yu Epafras jiꞌi ̱ ma ̱; tsoꞌo
tsa tyaꞌa ndyaꞌa̱ ya cña laca yu biꞌ. Jlo tiꞌ ya
chaꞌ tsoꞌo tsa nchcuiꞌ yu chaꞌ jiꞌi ̱ Cristo loꞌo
nguꞌ lcaa su ndyaꞌa̱ yu cuentya jiꞌi ̱ ya. 8 La
cuiꞌ yu biꞌ laca nu nacui ̱ jiꞌi̱ ya chaꞌ nduꞌni
Xtyiꞌi ycuiꞌ Ndyosi chaꞌ ntsuꞌu tsa tyiquee
ma ̱ ñaꞌa̱ ma ̱ jiꞌi ̱ xaꞌ la ñati.̱

9Biꞌ chaꞌ juani luꞌba ti nchcuiꞌ ya loꞌo ycuiꞌ
Ndyosi cuentya jiꞌi̱ cuꞌma ̱; tya loꞌo ngujui
chaꞌ jiꞌi̱ ya chaꞌ cuangusñima ̱ chaꞌbiꞌ, ndijña
ya chaꞌ jiꞌi̱ ycuiꞌ Ndyosi chaꞌ ta Ni chacuayáꞌ
chaꞌ caca cuayáꞌ lyiji tiꞌ ma̱ lcaa chaꞌ ñiꞌya ̱

nu ntiꞌ Ni chaꞌ cuaꞌni ma ̱, chaꞌ juaꞌa̱ taca cu-
lacua tsoꞌo tiꞌma̱, taca caꞌya chaꞌ tsoꞌo hique
ma ̱ xquiꞌya Xtyiꞌi ycuiꞌ Ndyosi liꞌ. 10 Loꞌo liꞌ
lcaa tsa̱ loꞌo ndyaꞌa̱ ma ̱ chalyuu taca cuaꞌni
ma ̱ cña, cua ñaꞌa̱ ca cña nu ntiꞌ ycuiꞌ Ndyosi
chaꞌ cuaꞌni ma ̱; taca cuaꞌni ma ̱ lcaa lo cña
tsoꞌo cuentya jiꞌi̱ ycuiꞌ Ndyosi liꞌ, loꞌo juaꞌa̱
taca ca cuayáꞌ la tiꞌma ̱ñiꞌya̱ ndyuꞌu lcaa chaꞌ
jiꞌi̱ Ni. 11Nguula tsa cña nduꞌni ycuiꞌ Ndyosi
ca su tlyu ca su ntucua ycuiꞌ Ni; biꞌ chaꞌ cua
ndijña naꞌ jiꞌi ̱ Ni chaꞌ ta Ni la cuiꞌ juersa biꞌ
jiꞌi̱ ma ̱, chaꞌ caca tsoꞌo ti tyiquee ma ̱ talo
ma ̱ jiꞌi ̱ cua ñaꞌa̱ ca chaꞌ cuxi nu tyacua jiꞌi̱
ma ̱. 12 Loꞌo juaꞌa̱ tya ma ̱ xlyaꞌbe jiꞌi ̱ ycuiꞌ
Ndyosi Sti ma ̱ nu cua nda chacuayáꞌ chaꞌ
tyacua chaꞌ tsoꞌo jiꞌi ̱ma ̱, la cuiꞌ ti chaꞌnu cua
nchcoꞌoNi chaꞌ tyacua jiꞌi ̱ñati ̱jiꞌi̱ ycuiꞌNi, nu
loꞌo tyalaa nguꞌ ca su xee tsa ca su ntucua
ycuiꞌ Ni. 13Na cua nguaꞌni lyaá Ni jiꞌna, cua
nguaꞌni tye Ni jiꞌi̱ chalyuu talya su ngutaꞌa̱
na, loꞌo juaꞌa̱ cua nguluꞌu Ni chaca tyucui ̱i̱
jiꞌna nu tsaa ca chalyuu tsoꞌo su laca Cristo
loo jiꞌna. Sñiꞌ ycuiꞌ Ndyosi laca Cristo, loꞌo
juaꞌa̱ tyacaꞌa tsa yu jiꞌi ̱ ycuiꞌ Ni; 14 xquiꞌya
Cristo cua ngulaá na jiꞌi̱ nu cuxi, xquiꞌya
Cristo cua ngüiꞌya Ni chaꞌ clyu tiꞌ jiꞌna jiꞌi̱
quiꞌya nu ntsuꞌu jiꞌna loꞌo Ni.

Cuanguaalaꞌ chaꞌ jiꞌi ̱ycuiꞌNdyosi loꞌoñati ̱
chalyuu

15Ná nchca ñaꞌa ̱ na jiꞌi̱ ycuiꞌ Ndyosi tsiyaꞌ
ti; pana nu loꞌo ya̱a̱ Cristo Sñiꞌ ycuiꞌ Ni cha-
lyuu, liꞌ ngujui ñiꞌya̱ nu ñaꞌa̱ na jiꞌi ̱ ycuiꞌ Ni.
La cuiꞌ yu biꞌ laca nu ngutiꞌi ̱ tya clyo la loꞌo
ycuiꞌNdyosi, la cuiꞌ juaꞌa̱ laca yu loo jiꞌi̱ lcaa
lo na nu ngüiñá Ni chalyuu. 16 Stuꞌba ti ndu̱
yu biꞌ loꞌo ycuiꞌ Ndyosi Sti yu loꞌo ntucua
quiyaꞌndyaꞌ chalyuu,masi loꞌondyaꞌ tyucui
ñaꞌa̱ nde cua ̱,masi loꞌondyaꞌ tyucui ñaꞌa̱ nde
lo yuu. Cua ngüiñá Ni lcaa na nu nchca
ñaꞌa̱ na jiꞌi̱ nde lo yuu chalyuu; loꞌo juaꞌa̱
cua ngüiñá Ni lcaa na nu ná nchca ñaꞌa̱ na
jiꞌi̱, ñiꞌya̱ ntiꞌ lcaa cuiꞌi̱ nu laca loo nde cua ̱;
juaꞌa̱ cuangüiñáNi lcaa lo xuꞌnanu culo cña
jiꞌi̱ nguꞌ, masi nde lo yuu chalyuu, masi nde
cua̱. Stuꞌba ti ndu ̱ Cristo loꞌo ycuiꞌNdyosi Sti
yu nu loꞌo ngüiñá Ni tyucui ñaꞌa̱ chalyuu; la
cuiꞌ juaꞌa̱ xquiꞌya yu biꞌ, biꞌ chaꞌ ndyaꞌ lcaa
lo na. 17 Cua laca ntucua yu biꞌ loꞌo tya lyiji
tyaꞌ chalyuu, loꞌo juaꞌa̱ lcaa tsa̱ nduꞌni yucña
chaꞌ tyiꞌi̱ tsoꞌo ti lcaa na nu ntsuꞌu lo yuu
chalyuu. 18 Ycuiꞌ yu laca yu loo jiꞌi̱ lcaa taju
ñati ̱nu ndyuꞌni tlyu jiꞌi̱ ycuiꞌNdyosi tsa tlyu
ti, ycuiꞌ laca nu nda chalyuu jiꞌi ̱ nguꞌ biꞌ. Tya
clyo la cua ndyuꞌú ycuiꞌ yu chaca quiyaꞌ loꞌo
cua ngujuii yu, chaꞌ liꞌ taca jiꞌi ̱ yu tyucua yu
ca su laca yu loo jiꞌi̱ lcaa lo chaꞌ. 19Cuanacui ̱
ycuiꞌNdyosi chaꞌ caca SñiꞌNi ñiꞌya̱ laca ycuiꞌ
Ni tsiyaꞌ ti, 20 chaꞌ juaꞌa̱ ngua tiꞌNi cuaꞌni Ni,
chaꞌ chaca quiyaꞌ caca Ni loo jiꞌi ̱ tyucui ñaꞌa̱
chalyuu xquiꞌya yu biꞌ. Cua nguaalaꞌ chaꞌ
jiꞌi̱ ycuiꞌNdyosi loꞌoñati ̱chalyuu loꞌongujuii

Cristo lo crusi xquiꞌya na; juaꞌa̱ nguaꞌni yu
chaꞌxaꞌ caca tyucui ñaꞌa̱ chalyuu cuentya jiꞌi̱
ycuiꞌ Ndyosi chaca quiyaꞌ, masi nde lo yuu
chalyuu, masi nde cua̱.

21Nungua cua tsubiꞌ la, tyijyuꞌ tsa ngutaꞌa̱
ma ̱ jiꞌi ̱ ycuiꞌNdyosi; tyaꞌa cusu ̱u̱ ma ̱ jiꞌi̱ ycuiꞌ
Ndyosi ngua ma ̱ tyempo biꞌ xquiꞌya chaꞌ
cuxi nu cua ngulacua tiꞌ ma ̱, xquiꞌya chaꞌ
cuxi nu cua nguaꞌni ma ̱. Pana juani cua
nguaꞌni Ni chaꞌ taca cati̱ quiꞌya nu ntsuꞌu
jiꞌi ̱ ma ̱ loꞌo ycuiꞌ Ni, 22 xquiꞌya chaꞌ tyucui
ñaꞌa ̱ ycuiꞌ Cristo SñiꞌNi, nchcubeꞌ tsa yu loꞌo
ndyujuii nguꞌ jiꞌi̱ lo crusi. Juaꞌa̱ nguaꞌni Ni
tya liꞌ chaꞌ taca caca ma ̱ ñati ̱ jiꞌi ̱ ycuiꞌ Ni,
ñati ̱nu ngaꞌaa ntsuꞌu yabeꞌ hichu ̱ꞌma ̱ tsiyaꞌ
ti, chaꞌ ngaꞌaa caca sta nguꞌ quiꞌya jiꞌi̱ ma ̱
loꞌo Ni, nu loꞌo ca ̱a̱ Ni ca̱quiꞌya Ni jiꞌna chaꞌ
tsaloꞌo Ni jiꞌna ca su ntucua Ni. 23 Pana
juani ñaꞌa̱ ti ndulo tsa chaꞌ jiꞌi ̱ma ̱ chaꞌ tyanu
tachaa la chaꞌ jiꞌi̱ Cristo neꞌ cresiya jiꞌi̱ ma ̱,
chaꞌ ycuiꞌ yu biꞌ laca su̱u̱ lcaa chaꞌ biꞌ. Ná ta
ma ̱ chacuayáꞌ chaꞌ cñiloꞌonguꞌ jiꞌi ̱ma ̱, chaꞌ si
juaꞌa̱, ngaꞌaa culacua tiꞌma ̱ jiꞌi̱ chaꞌ tsoꞌo nu
tyacua jiꞌi ̱ma ̱ nde loo la, la cuiꞌ chaꞌ nu cua
ndyuna ma ̱ jiꞌi̱ tya clyo. Xquiꞌya chaꞌ tsoꞌo
jiꞌi ̱ Cristo biꞌ, biꞌ chaꞌ ndyaꞌa̱ nguꞌ tyucui ñaꞌa̱
chalyuu nchcuiꞌ nguꞌ chaꞌ biꞌ loꞌo ñati.̱ Loꞌo
juaꞌa̱ naꞌ, Pablo, ndyaꞌa̱ tsa naꞌ lo cña biꞌ.

Ndyuꞌni Pablo cña cuentya jiꞌi ̱ ñati ̱ nu
ngusñi chaꞌ jiꞌi ̱ ycuiꞌNi ca lcaa quichi̱

24 Tsoꞌo ntiꞌ naꞌ masi cua ngujui xi chaꞌ
tiꞌí ꞌna cuentya jiꞌi ̱ cuꞌma ̱; tsoꞌo ntiꞌ naꞌ chaꞌ
cuentya jiꞌi̱ ca taꞌa taju ñati ̱ nu ngusñi chaꞌ
jiꞌi ̱ Cristo lcaa quichi ̱, biꞌ chaꞌ ndyacua chaꞌ
tiꞌí biꞌ ꞌna. Nchcubeꞌ tsa Cristo nde chalyuu
xquiꞌya na, chaꞌ laca na ñati ̱ jiꞌi̱ ycuiꞌ yu;
juaꞌa̱ ndyacuachaꞌ tiꞌí ꞌna, chaꞌ cua lijya̱ caca
stuꞌba la chaꞌ jiꞌna loꞌo ycuiꞌ Cristo loꞌo chaꞌ
tiꞌí nu ndyaca jiꞌna nde chalyuu chaꞌ ngusñi
na chaꞌ jiꞌi ̱ Cristo. 25 Ycuiꞌ Ndyosi laca nu
cua nda cña biꞌ ꞌna, chaꞌ caca naꞌ cña jiꞌi̱ ca
taꞌa ñati ̱ nu ngusñi chaꞌ jiꞌi ̱ Ni lcaa quichi ̱,
chaꞌ nguula la caca tyiquee ma ̱. Ngaꞌa̱ chaꞌ
ñaꞌa ̱ ti tya ta la naꞌ chaꞌ jiꞌi ̱ Cristo loꞌo xaꞌ
ñati ̱ ñaꞌa̱ cuayáꞌ nu tye cuna nguꞌ chaꞌ biꞌ.
26Tyucui tyemponungua saꞌni la, nángujui
ñiꞌya ̱ nu caca cuayáꞌ tiꞌ nguꞌ chaꞌ biꞌ; cua
ntsuꞌu yacu ̱ꞌ ti chaꞌ. Pana juani cua nguluꞌu
ycuiꞌ Ndyosi chaꞌ biꞌ jiꞌi̱ lcaa ñati ̱ nu ntsuꞌu
cuentya jiꞌi̱ Ni. 27 Sca chaꞌ tlyu nu tsoꞌo tsa
laca chaꞌ biꞌ, sca chaꞌ nu caja jiꞌi̱ lcaa lo ñati ̱
chalyuu laca chaꞌ jiꞌi ̱ ycuiꞌ Ndyosi biꞌ; pana
ná ngujui chacuayáꞌ chaꞌ caca cuayáꞌ tiꞌ ñati ̱
jiꞌi ̱ ycuiꞌNdyosi chaꞌ biꞌ nu ngua cua saꞌni la.
Ndiꞌya̱ ndyuꞌu chaꞌ biꞌ, chaꞌ nu bilya cuna
nguꞌ: Taca tyiꞌi ̱ Cristo loꞌo na nde chalyuu,
masi juani ti; loꞌo juaꞌa ̱ tiyaꞌ la liꞌ taca tyuꞌu
chaꞌ jiꞌna loꞌo ycuiꞌ Ndyosi ca su tlyu su xee
tsa ca su ntucua ycuiꞌNi.

28Biꞌ chaꞌ lye tsa nchcuiꞌ ya chaꞌ jiꞌi̱ Cristo
loꞌo lcaa ñati;̱ tsoꞌo ti, quiꞌi ti nclyuꞌu ya chaꞌ

biꞌ jiꞌi ̱ nguꞌ, ndacane ya jiꞌi ̱ nguꞌ chaꞌ ngaꞌaa
cuaꞌni nguꞌ chaꞌ cuxi. Cua ntiꞌ tsa ya chaꞌ
tsoꞌo tsa caca tyucui tiꞌ tyiquee scaa nguꞌ
cuentya jiꞌi̱ Cristo nu loꞌo tyalaa nguꞌ ca slo
ycuiꞌ Ni. 29 Biꞌ chaꞌ lye tsa ndyuꞌni naꞌ cña
cuentya jiꞌi ̱ chaꞌ biꞌ; nguula tsa cña ndyuꞌni
naꞌ, loꞌo juaꞌa̱ tlyu tsa juersa nda ycuiꞌ Cristo
ꞌna chaꞌ tyuꞌú neꞌ cresiya ꞌna, chaꞌ talo naꞌ
cuaꞌni naꞌ cña biꞌ.

2
1 Ta naꞌ sca chaꞌ loꞌo ma ̱, chaꞌ caca cuayáꞌ

tiꞌ ma ̱ chaꞌ lye tsa nguaꞌni naꞌ cña cuentya
jiꞌi ̱ ma ̱, loꞌo juaꞌa̱ cuentya jiꞌi ̱ nguꞌ quichi ̱
Laodicea, loꞌo juaꞌa̱ cuentya jiꞌi̱ tyu ̱u̱ tyaꞌa
nguꞌ, masi tya lyiji tyuloo nguꞌ ꞌna. 2 Juaꞌa ̱
ndyuꞌni naꞌ cña, chaꞌ caca tyucui tiꞌ tyiquee
nguꞌ, chaꞌ stuꞌba ti caca tyiquee nguꞌ loꞌo
xaꞌ la tyaꞌa nguꞌ. Ngaꞌaa cutsi ̱i ̱ nguꞌ nu
loꞌo chcuiꞌ nguꞌ chaꞌ jiꞌi̱ Cristo liꞌ, xquiꞌya
chaꞌ tsoꞌo tsa nchca cuayáꞌ tiꞌ nguꞌ jiꞌi̱ chaꞌ
biꞌ. Juaꞌa̱ liꞌ quijeloo chaꞌ jiꞌi ̱ nguꞌ, chaꞌ
ycuiꞌ Cristo laca chaꞌ biꞌ, la cuiꞌ chaꞌ jiꞌi ̱
ycuiꞌ Ndyosi nu bilya caca cuayáꞌ tiꞌ nguꞌ
jiꞌi ̱ cua saꞌni la. 3 Xquiꞌya chaꞌ ngusñi na
chaꞌ jiꞌi ̱ Cristo, biꞌ chaꞌ taca quijeloo chaꞌ
jiꞌna macala su ntucua quiyaꞌ lcaa chaꞌ nu
ntsuꞌu tyiquee ycuiꞌ Ndyosi, masi lcaa chaꞌ
nu ndaꞌya hique Ni chaꞌ cuaꞌni Ni nde cha-
lyuu. 4 Cua ntiꞌ tsa naꞌ chaꞌ ná tucui cñiloꞌo
jiꞌi ̱ ma ̱, masi ntiꞌ ma ̱ chaꞌ tsoꞌo tsa nchcuiꞌ
nguꞌ biꞌ; biꞌ chaꞌ laca nchcuiꞌ naꞌ loꞌo cuꞌma ̱
juaꞌa̱. 5Masi juani ti ná ndiꞌi̱ naꞌ ca su ndiꞌi ̱
ma ̱, pana luꞌba ti ndyiꞌu tiꞌ naꞌ jiꞌi̱ cuꞌma ̱.
Tsoꞌo tsa ntiꞌ naꞌ loꞌo ndyuna naꞌ chaꞌ tsoꞌo
tsa ngusñima ̱ chaꞌ jiꞌi ̱Cristo. Loꞌo juaꞌa̱ tsoꞌo
tsa ntiꞌ naꞌ chaꞌ tsoꞌo ti ndiꞌi ̱ ma̱ loꞌo xaꞌ la
nguꞌ tyaꞌa ngusñima ̱ chaꞌ jiꞌi̱ ycuiꞌNdyosi.

6Na cua ngüiñi tiꞌ ma ̱ loꞌo Jesucristo chaꞌ
caca Ni nu Xuꞌna ma̱, biꞌ chaꞌ cuiꞌya ma ̱
cuentya chaꞌ stuꞌba ti caca tyiquee ma ̱ loꞌo
Ni lcaa tsa̱ loꞌo tyiꞌi ̱ ma ̱ chalyuu. 7 Juaꞌa̱ xñi
tsoꞌo ma ̱ chaꞌ jiꞌi ̱ Jesús, chaꞌ ca cuayáꞌ tiꞌ ma ̱
lcaa chaꞌ nu laca su ̱u̱ chaꞌ biꞌ; chaꞌ nu Jesús
ni, biꞌ laca su ̱u̱ lcaa chaꞌ nu cua ngusñi na,
la cuiꞌ ti chaꞌ nu cua nguluꞌu nguꞌ jiꞌi ̱ma ̱ tya
tsubiꞌ la. Loꞌo juaꞌa̱ lcaa tsa̱ tya ma ̱ xlyaꞌbe
jiꞌi ̱ nu Cristo biꞌ liꞌ.

Xquiꞌya Cristo cua ngulacua̱ nguꞌ
8 Cuiꞌya tsoꞌo ma ̱ cuentya lacua, chaꞌ ná

tucui taca cñiloꞌo jiꞌi̱ ma ̱ loꞌo cua ñaꞌa̱ ca chaꞌ
cuiñi nu chcuiꞌ nguꞌ loꞌo ma ̱, masi tajuaꞌ tsa
chcuiꞌ nguꞌ biꞌ. Siꞌi ycuiꞌ Cristo nu ntucua
quiyaꞌ chaꞌ jiꞌi ̱ nguꞌ loꞌo nchcuiꞌ nguꞌ juaꞌa̱;
biꞌ laca cña cua ̱ ti, biꞌ laca chaꞌ cuiñi nu
nchcuiꞌ ñati ̱ chalyuu ti, masi nchcuiꞌ nguꞌ
chaꞌ jiꞌi̱ sca joꞌó, masi nchcuiꞌ nguꞌ chaꞌ jiꞌi ̱
sca cuiꞌi̱ nu ntsuꞌu nde chalyuu ti.

9 Pana nu Cristo biꞌ ni, ñiꞌya̱ laca tyucui
ñaꞌa̱ ycuiꞌ Ndyosi, juaꞌa ̱ laca yu loꞌo ya̱a̱ yu
nde chalyuu. 10Ycuiꞌ Cristo laca loo jiꞌi̱ lcaa
nu laca xuꞌna na, juaꞌa̱ jiꞌi̱ lcaa cuiꞌi̱ nu laca

loo; loꞌo cuꞌma ̱ ni, xquiꞌya chaꞌ cua ntsuꞌu
chaꞌ jiꞌi̱ ma ̱ loꞌo Cristo, biꞌ chaꞌ cua ngua
tyucui tiꞌ tyiqueema ̱, cua ngujui tyucui cha-
lyuu jiꞌi̱ ma ̱. 11 La cuiꞌ juaꞌa̱ xquiꞌya Cristo
cua ngulacua̱ Ni jiꞌi̱ ma ̱; ni siꞌi na ngusiꞌyu
lo quiji ̱ma ̱ loꞌongulacua̱ma ̱ñiꞌya ̱nunduꞌni
nguꞌ judío loꞌo sñiꞌ nguꞌ, ycuiꞌ Cristo ngu-
lacua ̱ jiꞌi ̱ ma ̱ loꞌo cua nguaꞌni lyaá Ni jiꞌi ̱
ma ̱ jiꞌi̱ quiꞌya nu ntsuꞌu jiꞌi̱ ma̱ nde chalyuu.
12 Loꞌo cua ntyucuatya ma ̱ ni, ñiꞌya̱ laca si
cua nguatsiꞌ ma ̱ neꞌ cuaá loꞌo Cristo, juaꞌa̱
lacama ̱ loꞌoCristo; loꞌo liꞌñiꞌya ̱ si cuandyuꞌú
ma ̱ stuꞌba ti loꞌo Cristo chaca quiyaꞌ, juaꞌa̱
laca chaꞌ biꞌ liꞌ. Ycuiꞌ Ndyosi laca nu nduꞌni
chaꞌ tyuꞌú ma ̱, xquiꞌya chaꞌ ntsuꞌu chaꞌ jiꞌi ̱
ma ̱ loꞌo Ni. 13 Ñiꞌya ̱ laca si cua ngujuii ma ̱,
juaꞌa̱ ngua cuꞌma ̱, xquiꞌya chaꞌ cua ntsuꞌu
tsa quiꞌya jiꞌi̱ ma ̱ loꞌo ycuiꞌNdyosi. Loꞌo juaꞌa̱
ná ngujui ñiꞌya ̱ nu culacua ̱ ycuiꞌ Ndyosi jiꞌi ̱
ma ̱ liꞌ, xquiꞌya chaꞌ ná ntsuꞌu chaꞌ jiꞌi ̱ ma ̱
tsiyaꞌ ti loꞌo Ni nu ngua tyempo biꞌ. Pana
juani cua nguaꞌni Ni chaꞌ tyuꞌú ma ̱ chaca
quiyaꞌ ñiꞌya ̱ nu ndyuꞌú ycuiꞌ Cristo. Cua
ngüiꞌya Ni chaꞌ clyu tiꞌ jiꞌna jiꞌi ̱ lcaa quiꞌya
nu ntsuꞌu jiꞌna loꞌo Ni. 14Cua nguaꞌni tye Ni
chaꞌ jiꞌi ̱ quityi biꞌ su nscua lcaa cña nu ngaꞌa̱
chaꞌ cuaꞌni na cuentya jiꞌi̱ ycuiꞌ Ndyosi. Na
cua ndyanu yabeꞌ chu̱ꞌ na xquiꞌya quityi biꞌ;
pana tya loꞌo ngujuiꞌi̱ caꞌa̱ nguꞌ jiꞌi̱ Cristo lo
crusi, tya liꞌ cua ngüityi ̱ Ni quiꞌya biꞌ jiꞌna
tsiyaꞌ ti. 15 La cuiꞌ ti lo crusi biꞌ cua ntiji ̱loo
Cristo jiꞌi̱ lcaa nu laca xuꞌnana, juaꞌa̱ jiꞌi̱ lcaa
cuiꞌi̱ nu laca loo jiꞌna. Loꞌo nguaꞌni chi ̱ Ni
looCristoxquiꞌyachaꞌ cuantiji̱looyu jiꞌi̱ lcaa
xuꞌna na biꞌ, liꞌ ndyaloꞌo Cristo jiꞌi̱ xuꞌna biꞌ
laja ñati ̱nu lijya ̱ quiꞌi ti, chaꞌ ñaꞌa̱ cuiꞌya lcaa
ñati ̱chaꞌ cua ntiji ̱loo Cristo jiꞌi ̱ lcaa xuꞌna biꞌ.

Tsoꞌo tsa laca cua ñaꞌa ̱ ca chaꞌ tsoꞌo nu
ndyuꞌu ca slo ycuiꞌNdyosi

16 Ngaꞌaa ta ma ̱ chacuayáꞌ chaꞌ culo xaꞌ
ñati ̱ cña jiꞌi̱ ma ̱ lacua, na laca nu cacu ma ̱,
na laca nu coꞌoma ̱ chaꞌ cuaꞌni tacati ma ̱ loꞌo
ycuiꞌ Ndyosi. La cuiꞌ juaꞌa̱ ná tsoꞌo laca si
ñacui ̱ nguꞌ jiꞌi ̱ ma ̱ ni tsa̱ laca nu cuaꞌni ma ̱
taꞌa; masi taꞌa loꞌo ndiꞌi̱ cñaꞌ na nu ndacui
snuꞌ tsa̱ ti, masi taꞌa loꞌo cuañiꞌ coꞌ, masi
chaca taꞌa nu nduꞌni nguꞌ nu ndacui yija ̱ ti,
ná ntsuꞌu chaꞌ cuaꞌa̱ jyaca ̱ ma̱ jiꞌi ̱ nguꞌ biꞌ
tsiyaꞌ ti, ntiꞌ naꞌ. 17 Saꞌni la xcuiꞌ ntsuꞌu taꞌa
biꞌ nde chalyuu, chaꞌ taca ca cuayáꞌ tiꞌ nguꞌ
scaa chaꞌ nu ngua tiꞌ ycuiꞌNdyosi chcuiꞌ loꞌo
nguꞌ nu ngua tya liꞌ; pana juani ni, cua ñaa
ycuiꞌ Cristo chalyuu, biꞌ chaꞌ ngaꞌaa ntiꞌ na
chaꞌ cusuꞌ biꞌ. Cua naꞌa̱ na jiꞌi̱ ycuiꞌ Cristo,
biꞌ laca nu chañi ca. 18 Ná cube tiꞌ ma ̱ jiꞌi ̱
cua ñaꞌa̱ ca ñati ̱ nu cuaꞌni tyucuaa tiꞌ loꞌo
ma ̱, nguꞌ nu tacati la nduꞌni ycuiꞌ nguꞌ, ntiꞌ
nguꞌ, chaꞌ ndyuꞌni tlyu nguꞌ jiꞌi̱ sca xca̱ nu
ntsuꞌu jiꞌi ̱ ycuiꞌ Ndyosi ca nde cua ̱; siꞌi jiꞌi ̱
ycuiꞌ Ndyosi ndyuꞌni tlyu nguꞌ biꞌ. Ñati ̱ nu
nduꞌni juaꞌa̱ ni, ntiꞌ nguꞌ chaꞌ xaꞌ la chaꞌ jiꞌi ̱

ycuiꞌ Ndyosi cua nguluꞌuloo jiꞌi̱ nguꞌ. Lye
tsa nduꞌni tyucuaa tiꞌ nguꞌ biꞌ loꞌo tyaꞌa nguꞌ,
masi ná ntsuꞌu chaꞌ cuaꞌni nguꞌ biꞌ juaꞌa̱,
chaꞌ ñaꞌa̱ ti tya ntsuꞌu chaꞌ cuxi neꞌ cresiya
jiꞌi̱ nguꞌ biꞌ; 19 ngaꞌaa ndaquiyaꞌ nguꞌ biꞌ jiꞌi̱
Cristo nu laca loo la jiꞌna. Cristo laca loo
jiꞌi̱ lcaa taju ñati ̱ nu nduꞌni tlyu jiꞌi̱ ycuiꞌ
Ndyosi tsa tlyu ti; biꞌ chaꞌ tsoꞌo tsa stuꞌba
chaꞌ jiꞌna loꞌo xaꞌ la tyaꞌa ñati ̱ na, biꞌ chaꞌ
tsoꞌo la ndyanu tachaa chaꞌ jiꞌna loꞌoNi, chaꞌ
quiñaꞌa̱ la cña ndyuꞌni Cristo neꞌ cresiya jiꞌi̱
ñati ̱ jiꞌi ̱ Ni, tsa ñaꞌa̱ nu ntiꞌ ycuiꞌ Ndyosi chaꞌ
caca.

20 Pana cuꞌma ̱ ni, cua nguxtyanu ma ̱ jiꞌi̱
xaꞌ la joꞌó nu ngua xuꞌna ma ̱ cua tsubiꞌ la,
cua nguxtyanu ma ̱ jiꞌi̱ lcaa chaꞌ nu jlya tsa
tiꞌ ñati ̱ chalyuu jiꞌi ̱. Tya loꞌo ngujuii Cristo
lo crusi chaꞌ cuaꞌni tye jiꞌi̱ chaꞌ biꞌ, tya liꞌ
cua nguxtyanu ma ̱ jiꞌi ̱ chaꞌ biꞌ. Ngaꞌaa ntiꞌ
chaꞌ tya cuaꞌnima ̱ ñiꞌya̱ nu nduꞌni xaꞌ la ñati ̱
chalyuu; ngaꞌaantiꞌ chaꞌ taquiyaꞌma ̱ jiꞌi ̱ lcaa
xaꞌ la cña nu nclyo nguꞌ jiꞌi ̱ ma ̱, 21 nu loꞌo
ñacui ̱ nguꞌ ndiꞌya̱: “Tacati tsa nu cua. Ná
calaꞌ ma̱ jiꞌi ̱, ná cacu ma ̱ jiꞌi̱”, nacui̱ nguꞌ.
22 Lcaa na biꞌ ni, na culiji ti laca na biꞌ; yaꞌ
nu cua nguliji biꞌ, ngaꞌaa ñaꞌa̱ na jiꞌi̱ liꞌ. Nu
loꞌo nchcuiꞌ nguꞌ juaꞌa ̱, sca cña nu ndyuꞌni
ñati ̱ chalyuu ti laca biꞌ. 23 Chañi laca chaꞌ
tsoꞌo tsa ndyuꞌu chaꞌbiꞌngua tiꞌnanquichaꞌ,
ndatsaa tsa chaꞌ biꞌ jiꞌna chaꞌ cuaꞌni tlyu na
jiꞌi̱ joꞌó biꞌ; loꞌo juaꞌa̱ biꞌ laca nu nduꞌni tsa
chaꞌ caca tacati na, chaꞌ xcubeꞌ na jiꞌi̱ tyucui
ñaꞌa̱ na. Juaꞌa̱ nduꞌni chaꞌ biꞌ tuꞌni; pana siꞌi
juaꞌa̱ ngaꞌa̱ chaꞌ caca, nu cati̱ chaꞌ cuaꞌni na
chaꞌ cuxi nu tiji ̱ꞌ tsa tiꞌ na jiꞌi̱.

3
1Panacuꞌma ̱ni, cuangujui chaca chalyuu

cucui jiꞌi ̱ ma ̱ xquiꞌya chaꞌ cua ngua stuꞌba
chaꞌ jiꞌi̱ ma̱ loꞌo Cristo; biꞌ chaꞌ lacua, xcuiꞌ
na tyuꞌu tyiquee ma ̱ jiꞌi ̱ cua ñaꞌa̱ ca chaꞌ
tsoꞌo nu ndyuꞌu jiꞌi̱ Cristo lijya ̱, chaꞌ ntucua
Cristo nde laꞌa tsuꞌ cui̱ su tlyu su ntucua
ycuiꞌNdyosi. 2Cuaꞌni chaꞌ tyanu tachaa chaꞌ
biꞌ tyiqueema ̱, ngaꞌaa tyaalaꞌ tiꞌma ̱ loꞌo cua
ñaꞌa̱ ca chaꞌ cuxinuntsuꞌundechalyuu. 3Nu
juani ni, ngaꞌaa ntsuꞌu chaꞌ jiꞌi̱ ma ̱ loꞌo chaꞌ
cuxi nu ndyaca nde chalyuu; cua ndyanu
tsoꞌo chaꞌ jiꞌi ̱ ma̱ loꞌo ycuiꞌ Ndyosi xquiꞌya
Cristo. 4Nu chaca chalyuu cucui nu ngujui
jiꞌi̱ ma ̱ xquiꞌya Cristo, biꞌ laca chaꞌ nu ndulo
la chaꞌ jiꞌi̱ ma ̱ juani. Stuꞌba ti tyatu̱ na loꞌo
Cristo tsa̱ biꞌ, nu loꞌo tyuꞌu tucua yu lijya̱ yu
chaca quiyaꞌ; liꞌ taca caca stuꞌba chaꞌ jiꞌi ̱ma ̱
loꞌo nu Cristo biꞌ ca su caca tlyu la ycuiꞌ yu,
ca su ntucua ycuiꞌNdyosi.

Cua nguxtyanu nguꞌ chalyuu cusuꞌ jiꞌi ̱
nguꞌ chaꞌ juaꞌa ̱ ngujui chaca chalyuu cucui jiꞌi ̱
nguꞌ

5 Cuaꞌni tye ma ̱ lcaa chaꞌ cuxi nu ndiya
tsa tiꞌ ma ̱ jiꞌi ̱ lacua: ngaꞌaa cuaꞌni cuxi ma ̱

loꞌo clyoꞌo xaꞌ ñati,̱ ngaꞌaa cuaꞌni ma ̱ chaꞌ
subaꞌ loꞌo tyaꞌa ñati ̱ma ̱, ngaꞌaa tyacuiꞌ tiꞌma ̱
ñaꞌa ̱ ma ̱ jiꞌi ̱ tyaꞌa ñati ̱ma̱, cuaꞌni tye ma ̱ jiꞌi̱
lcaa lo chaꞌ cuxi nu ndijña tsa tiꞌ tyiqueema ̱
chaꞌ cuaꞌni ma ̱ jiꞌi ̱, ngaꞌaa tyacui tiꞌ ma ̱ jiꞌi̱
scaa chaꞌ tsoꞌo nu ntsuꞌu chalyuu. Sca na nu
ndacui tiꞌ na jiꞌi ̱ ni, stuꞌba ti cuxi laca chaꞌ
biꞌ ñiꞌya̱ ntiꞌ si cuaꞌni tlyu na jiꞌi ̱ sca lcui ̱ joꞌó
ti; 6 nchca ñasiꞌ̱ tsa ycuiꞌ Ndyosi loꞌo ñati ̱nu
nduꞌni chaꞌ cuxi juaꞌa̱. 7 La cuiꞌ tyaꞌa chaꞌ
cuxi biꞌ cua nguaꞌni ma ̱ lcaa su ndyaꞌa ̱ ma ̱
nu ngua cua tsubiꞌ la, 8 pana juani ngaꞌa̱
chaꞌ xtyanu ma ̱ jiꞌi ̱ lcaa chaꞌ cuxi biꞌ; masi
nchca ñasiꞌ̱ tsa ma ̱ cua saꞌni la, masi luꞌba
ti nxuꞌba ñasiꞌ̱ ma ̱ jiꞌi̱ ycuiꞌ ca ma ̱ tya liꞌ,
masi liyeꞌ tiꞌ ma ̱ jiꞌi ̱ tyaꞌa ñati ̱ma ̱ tya tsubiꞌ
la, pana ngaꞌaa cuaꞌni ma ̱ juaꞌa̱ juani. La
cuiꞌ juaꞌa̱ ngaꞌaa chcuiꞌma ̱ cuentyu jiꞌi̱ tyaꞌa
ñati ̱ ma̱, ngaꞌaa chcuiꞌ subaꞌ ma ̱ loꞌo nguꞌ,
9 ngaꞌaa ta ma ̱ chaꞌ cuiñi loꞌo tyaꞌa ma ̱; na
cua nguxtyanuma ̱ jiꞌi̱ chalyuu cusuꞌ jiꞌi ̱ma ̱,
juaꞌa̱ cua nguxtyanu ma ̱ jiꞌi ̱ lcaa chaꞌ cuxi
nu nguaꞌnima ̱ tya tsubiꞌ la, 10 chaꞌ juani cua
ngujui chaca chalyuu cucui jiꞌi ̱ma ̱. Chaca lo
ñati ̱cua lacama ̱ juani; cuanguxcutsaꞌa̱ ycuiꞌ
Ndyosi lcaa chaꞌnuntsuꞌuneꞌ cresiya jiꞌi̱ ma ̱
juani, chaꞌ juaꞌa̱ caca ma ̱ ñiꞌya̱ nu laca ycuiꞌ
Ni, nu loꞌo ndyaca tsaꞌa̱ lyiji ma ̱ lcaa chaꞌ nu
ntsuꞌu jiꞌi̱ ycuiꞌ Ni. 11 Biꞌ chaꞌ juani ngaꞌaa
ndulo tsa chaꞌ jiꞌna loꞌo tyaꞌa na, masi la cuiꞌ
nguꞌ judío laca na, masi siꞌi nguꞌ judío laca
ma ̱; ngaꞌaa nduꞌni chaꞌ masi cua ngulacua̱
na,masi ná ngulacua̱ na; ngaꞌaa nduꞌni chaꞌ
si nguꞌ xaꞌ tsuꞌ laca na, masi nguꞌ tyaala laca
na, masi nguꞌ nu ndiꞌi̱ tsoꞌo ti laca na, masi
msunungüiꞌya tiñati ̱lacama ̱ chaꞌ cuaꞌnima ̱
cña jiꞌi ̱ ñati ̱ laja ti. Ngaꞌaa ndulo tsa chaꞌ biꞌ
jiꞌna juani, chaꞌ sca ti Cristo laca nu ndulo
tsa chaꞌ jiꞌi̱ cuentya jiꞌna. Ndiꞌi̱ Cristo loꞌo
lcaa ñati ̱jiꞌi̱ Ni, ñiꞌya̱ nu laca nguꞌ, macala su
ndiꞌi ̱ nguꞌ.

12 Ñati ̱ jiꞌi̱ ycuiꞌ Ndyosi laca cuꞌma ̱ lacua;
na cua ngusubi Ni jiꞌi ̱ ma ̱, xquiꞌya chaꞌ
ntsuꞌu tsa tyiquee Ni ñaꞌa̱ Ni jiꞌi̱ ma ̱. Biꞌ
chaꞌ ntsuꞌu chaꞌ cuaꞌni tyaꞌna tiꞌ ma ̱ jiꞌi ̱ xaꞌ
ñati;̱ tsoꞌo ti cuaꞌni ma ̱ loꞌo nguꞌ, ni ná cuaꞌni
tyucuaa tiꞌ ma ̱ loꞌo nguꞌ, masi tiyaꞌ ti chcuiꞌ
ma ̱ loꞌo nguꞌ, juaꞌa̱ talo tsa tyiquee ma ̱ jiꞌi̱
nguꞌ. 13 Talo tyiquee ma ̱ jiꞌi̱ xaꞌ la tyaꞌa ñati ̱
ma ̱ lacua, ñaꞌa̱ cuayáꞌnu cuiꞌyama ̱ chaꞌ clyu
tiꞌ jiꞌi ̱ nguꞌ loꞌo ntsuꞌu quiꞌya jiꞌi̱ nguꞌ loꞌoma ̱.
Tsa ñaꞌa̱ nu ndyiꞌya nu Xuꞌna na chaꞌ clyu tiꞌ
jiꞌi ̱ma ̱, juaꞌa ̱ ngaꞌa̱ chaꞌ cuaꞌni clyu tiꞌma ̱ jiꞌi̱
tyaꞌa ñati ̱ma ̱. 14 La cuiꞌ juaꞌa̱ tsoꞌo tsa caca
tyiquee ma ̱ ñaꞌa̱ ma ̱ jiꞌi ̱ xaꞌ la tyaꞌa ñati ̱ma ̱,
chaꞌ juaꞌa̱ stuꞌba tsacacachaꞌ jiꞌi̱ma ̱ loꞌonguꞌ
liꞌ. 15Ti̱ ti tyiꞌi ̱ tyiqueema ̱ lacua, xquiꞌya chaꞌ
ycuiꞌ Ndyosi laca loo jiꞌi ̱ ma ̱; cua ngusubi
Ni jiꞌi ̱ ma ̱, juaꞌa̱ jiꞌi̱ xaꞌ la tyaꞌa ñati ̱ma ̱, chaꞌ
caca ma ̱ sca ti taju ñati ̱cuentya jiꞌi̱ ycuiꞌ Ni.
Tsoꞌo si lcaa hora tya ma ̱ xlyaꞌbe jiꞌi̱ ycuiꞌNi
xquiꞌya lcaa lo chaꞌ.

16 Ngaꞌa̱ chaꞌ tyanu tyucui chaꞌ jiꞌi̱ Cristo
ca neꞌ cresiya jiꞌi ̱ ma ̱. Tsoꞌo tsa ndyuꞌu chaꞌ
biꞌ, biꞌ chaꞌ tsoꞌo ti culuꞌuma ̱ chaꞌ biꞌ jiꞌi ̱ tyaꞌa
ma ̱ ñaꞌa̱ cuayáꞌ nu cuna tsoꞌo lcaa nguꞌ. La
cuiꞌ juaꞌa̱ cula tuꞌba ma ̱ lcaa lo ji ̱i̱ nu ntsuꞌu
jiꞌi ̱ ycuiꞌ Ndyosi, masi ji ̱i̱ salmo nu nscua lo
quityi nu ngua saꞌni, masi cua ñaꞌa̱ ca ji̱i ̱
nu caꞌya hique ma ̱ nu nchcuiꞌ chaꞌ jiꞌi̱ ycuiꞌ
Ndyosi; cula tuꞌba ma ̱ ji ̱i̱ chaꞌ cuna ycuiꞌ
Ndyosi, xquiꞌya chaꞌ tsoꞌo tsa ntsuꞌu tyiquee
ma ̱ ñaꞌa̱ ma ̱ jiꞌi̱ ycuiꞌ Ni. 17 Lcaa ñaꞌa̱ cña nu
ntiꞌma̱ chaꞌ cuaꞌni ma ̱, lcaa ñaꞌa̱ chaꞌ nu ntiꞌ
ma ̱ chcuiꞌma ̱ loꞌoñati,̱ chacuayáꞌ jiꞌi ̱ Jesúsnu
Xuꞌna na cuaꞌni ma ̱ jiꞌi̱ lacua. Loꞌo juaꞌa̱ la
cuiꞌ hora biꞌ tya ma ̱ xlyaꞌbe jiꞌi̱ ycuiꞌ Ndyosi
Sti na xquiꞌya Jesús.

Chaꞌ tsoꞌonucuaꞌnina loꞌo lacaCristo loo
jiꞌna

18 Cuꞌma ̱ nguꞌ cunaꞌa̱ ni, taquiyaꞌ ma ̱ jiꞌi ̱
clyoꞌo ma̱. Ndulo tsa chaꞌ jiꞌi̱ ma ̱ chaꞌ cuaꞌni
ma ̱ juaꞌa̱, chaꞌ cua ntsuꞌu chaꞌ jiꞌi ̱ ma ̱ loꞌo
Cristo nu Xuꞌna na. 19Cuꞌma ̱ nguꞌ quiꞌyu ni,
caca tsoꞌo tyiqueema ̱ ñaꞌa̱ ma ̱ jiꞌi̱ clyoꞌoma ̱;
ná cuaꞌni tyaala ma ̱ jiꞌi̱ clyoꞌo ma ̱. 20 Cuꞌma ̱
nguꞌ cuañiꞌ ni, ngaꞌa̱ chaꞌ taquiyaꞌ ma ̱ cña
nu culo nguꞌ cusuꞌ jiꞌi̱ ma ̱, chaꞌ tsoꞌo tsa ntiꞌ
nu Xuꞌna na loꞌo nduꞌni ma ̱ juaꞌa̱. 21 Cuꞌma ̱
nguꞌ cusuꞌ nu ntsuꞌu sñiꞌ ma ̱ ni, ná suꞌba
ñasiꞌ̱ ma ̱ jiꞌi̱ sñiꞌ ma ̱, chaꞌ ná tsoꞌo si caca
taja tiꞌ nguꞌ biꞌ xquiꞌya ma ̱. 22 Cuꞌma ̱ nguꞌ
msu nu ndyuꞌni cña jiꞌi ̱ nguꞌ laja ti, taquiyaꞌ
ma ̱ lcaa cña nu culo ñati ̱nu laca loo jiꞌi ̱ ma ̱
nde chalyuu. Siꞌi na cuaꞌni ti ma ̱ juaꞌa ̱ chaꞌ
tyanu tsoꞌo chaꞌ jiꞌi ̱ ma̱ loꞌo nguꞌ loꞌo ndu ̱ ti
nguꞌ slo ma̱, chaꞌ ndyiꞌya nguꞌ cuentya jiꞌi ̱
ma ̱ si nduꞌni ma ̱ cña; pana tyucui tyiquee
ma ̱ cuaꞌni ma ̱ cña biꞌ, xquiꞌya chaꞌ lcaa hora
ndube tiꞌ ma ̱ jiꞌi ̱ ycuiꞌ nu Xuꞌna na. 23 Cua
ñaꞌa̱ ca cña nu cuaꞌnima ̱, lubii tsa cña cuaꞌni
ma ̱ liꞌ. Ndiꞌya̱ culacua tiꞌ ma ̱: ñiꞌya̱ laca si
cña jiꞌi̱ ycuiꞌ Ndyosi nu Xuꞌna na laca nu
ndyuꞌni ma ̱, ngaꞌaa siꞌi cña jiꞌi̱ ñati ̱ chalyuu
ti. 24Cua jlo tiꞌma ̱ chaꞌycuiꞌnuXuꞌnana laca
nunguxcoꞌo chaꞌ tsoꞌonu tyacua jiꞌi̱ scaama ̱
loꞌo cua tye ti chaꞌ. Cristo laca nu Xuꞌna ma ̱
nu chañi ca; cuentya jiꞌi ̱ ycuiꞌ Cristo biꞌ, biꞌ
chaꞌ ndyuꞌni ma ̱ cña. 25 Pana xcubeꞌ ycuiꞌ
Ndyosi jiꞌi̱ cua ñaꞌa̱ ca ñati ̱ nu nduꞌni chaꞌ
cuxi; stuꞌba ti nduꞌni cuayáꞌNi jiꞌi̱ lcua ti ñaꞌa ̱
ñati,̱ masi ñati ̱tonu, masi ñati ̱sube.

4
1Cuꞌma ̱ nguꞌ xuꞌnamsu, lcaa chaꞌ nu ndy-

aca jiꞌi̱ ma ̱ loꞌo nguꞌ msu jiꞌi̱ ma ̱, cuaꞌni liñi
ma ̱ chaꞌ biꞌ; tsoꞌo ti cuaꞌni ma̱ loꞌo nguꞌ biꞌ.
Tyiꞌu tiꞌ ma ̱ chaꞌ loꞌo cuꞌma ̱, ntsuꞌu nu laca
loo la jiꞌi ̱ ma ̱, ntucua nu biꞌ ca su tlyu ca su
ntucua ycuiꞌNdyosi.

2 Lcaa cuꞌma ̱, ná ca taja tiꞌ ma ̱, lcaa tsa ̱
chcuiꞌ ma ̱ loꞌo ycuiꞌ Ndyosi. Loꞌo juaꞌa ̱ tii ti
ma ̱ tyiꞌi̱ ma ̱ loꞌo chcuiꞌ ma ̱ loꞌo Ni, juaꞌa ̱ ta

ma ̱ xlyaꞌbe jiꞌi̱ Ni loꞌo chcuiꞌma ̱ loꞌo Ni. 3La
cuiꞌ tyempo biꞌ jña ma ̱ chaꞌ clyu tiꞌ jiꞌi̱ ycuiꞌ
Ndyosi cuentya jiꞌi̱ ya chaꞌ caja la juersa jiꞌi ̱
ya, chaꞌ chcuiꞌ ya chaꞌ tsoꞌo jiꞌi̱ Cristo loꞌo xaꞌ
lañati,̱ chaꞌ cunanguꞌ chaꞌbiꞌmasibilya caja
ñiꞌya̱ nu cuna nguꞌ chaꞌ biꞌ yala la; xquiꞌya
chaꞌ cua nchcuiꞌ tsa naꞌ loꞌo nguꞌ juaꞌa̱, biꞌ
chaꞌntsuꞌunaꞌneꞌ chcua ̱ juani. 4Pana chcuiꞌ
ma ̱ loꞌo ycuiꞌ Ndyosi lacua, chaꞌ xtyucua Ni
ꞌna chaꞌ tya chcuiꞌ liñi naꞌ jiꞌi ̱ lcaa chaꞌ biꞌ,
ñiꞌya̱ nu ngaꞌa ̱ chaꞌ chcuiꞌ naꞌ jiꞌi ̱.

5 Tii ti tiꞌ ma ̱ tyiꞌi̱ ma ̱ slo xaꞌ ñati ̱nu bilya
xñi chaꞌ jiꞌi̱ Jesucristo; ná cuaꞌni ma ̱ chaꞌ
tonto slo nguꞌ biꞌ, chaꞌ juaꞌa̱ lcaa quiyaꞌ loꞌo
ta nguꞌ tyempo chaꞌ chcuiꞌ ma ̱ loꞌo nguꞌ, liꞌ
tsoꞌo tsa ta ma ̱ chaꞌ jiꞌi̱ Jesús loꞌo nguꞌ. 6Laja
loꞌonchcuiꞌma ̱ loꞌonguꞌni, tsoꞌo ti chcuiꞌma ̱
ñaꞌa̱ cuayáꞌ nu cuaꞌa̱ jyaca ̱ nguꞌ jiꞌi̱ chaꞌ nu
nchcuiꞌ ma ̱; tsoꞌo si caja ñiꞌya ̱ nu xacui ̱ ma ̱
chaꞌ jiꞌi̱ lcaa nguꞌ.

Chaꞌ nu nchcuiꞌ Pablo su cua tye ti quityi
re

7Yu Tíquico tyaꞌa na ni, ta yu chaꞌ loꞌoma ̱,
lcaa chaꞌñiꞌya ̱nundyaca jnaꞌ cande. Ntsuꞌu
tsa tyiquee na ñaꞌa̱ na jiꞌi̱ yu biꞌ, loꞌo la cuiꞌ
juaꞌa̱ tyaꞌa ndyuꞌni ya cña jiꞌi ̱ nu Xuꞌna na
laca yu; lcaa tsa̱ ndyuꞌni yu cña biꞌ, ná nchca
taja tiꞌ yu jiꞌi̱. 8Biꞌ chaꞌndanaꞌ jiꞌi̱ yu chaꞌ ca ̱a̱
yu ca su ndiꞌi̱ ma ̱, chaꞌ ca chaa tiꞌ ma ̱ chaca
quiyaꞌ loꞌoñaꞌa̱ma ̱ jiꞌi̱ yu; ntiꞌnaꞌ chaꞌ cachaꞌ
yu jiꞌi ̱ ma ̱ ñiꞌya̱ nu ndyaca jiꞌi ̱ lcaa tyaꞌa ya
su ndiꞌi ̱ ya ca nde. 9 Stuꞌba ti ca̱a ̱ yu loꞌo
Onésimo tyaꞌa quichi ̱ tyi ma ̱; na tyacaꞌa tsa
nu Onésimo biꞌ jiꞌi ̱ ya, xquiꞌya chaꞌ ná nchca
taja tiꞌ yu nchcuiꞌ yu chaꞌ jiꞌi̱ nu Xuꞌna na.
Tyucuaa nguꞌ biꞌ, ta nguꞌ chaꞌ loꞌo ma ̱ ñiꞌya ̱
nu ndyaca lcaa chaꞌ ca su ndiꞌi̱ ya ca nde.

10Aristarco tyaꞌantsuꞌunaꞌneꞌ chcua̱, loꞌo
yu nda yu xlyo niꞌi ̱ jiꞌi̱ ma ̱; la cuiꞌ juaꞌa̱ chaꞌ
nda Marcos tyaꞌa Bernabé. (Tya tsubiꞌ la
cua nda naꞌ sca chaꞌ nu ndyaa ca slo cuꞌma ̱
cuentya jiꞌi̱ nuMarcos biꞌ, chaꞌ tsoꞌo ti chcuiꞌ
ma ̱ loꞌo yu nu loꞌo tyalaa yu slo ma ̱). 11Loꞌo
juaꞌa̱ Jesús nu laca xtañi Justo, cua ntiꞌ yu
chcuichaꞌ yu jiꞌi̱ ma ̱. Tyu̱u̱ tyaꞌa nguꞌ judío
cua ngusñi chaꞌ jiꞌi ̱ Cristo nquichaꞌ; pana nu
sna tyaꞌa ti nguꞌ biꞌ ni, Aristarco loꞌoMarcos
loꞌo Justo, tsa biꞌ ti nguꞌ ntajaꞌa̱ tyaꞌa̱ loꞌo naꞌ
ca su ndyaꞌa̱ naꞌ nchcuiꞌ naꞌ loꞌo xaꞌ la ñati ̱
ñiꞌya̱ caca chaꞌ loꞌo caca ycuiꞌNdyosi loo neꞌ
cresiya jiꞌi ̱ ñati.̱ Loꞌo juaꞌa̱ cua nxtyucua tsa
nguꞌ biꞌ ꞌna. 12 Loꞌo yu Epafras tyaꞌa quichi ̱
tyi ma ̱, nda yu xlyo niꞌi̱ jiꞌi ̱ ma ̱; stuꞌba ti
ndyaꞌa̱ yu lo cña jiꞌi ̱ Jesucristo loꞌo ya. Lcaa
tsa ̱ ndijña tsa yu chaꞌ clyu tiꞌ jiꞌi ̱ ycuiꞌNdyosi
cuentya jiꞌi ̱ cuꞌma ̱, ndijña yu chacuayáꞌ jiꞌi ̱
ycuiꞌ Ni chaꞌ ná tyaꞌa̱chu ̱ꞌ ma̱ tsiyaꞌ ti chaꞌ
jiꞌi̱ Ni. Ndiꞌya̱ ntiꞌ yu, chaꞌ tyucui tyiquee
ma ̱ tsiyaꞌ ti cuaꞌni ma ̱ na laca nu ntiꞌ Ni
chaꞌ cuaꞌni ma ̱ nde lo yuu chalyuu. 13 Jlo tiꞌ
naꞌ chaꞌ lye tsa nguaꞌni yu cña chaꞌ xtyucua

yu jiꞌi̱ cuꞌma ̱, juaꞌa ̱ jiꞌi̱ nguꞌ quichi ̱ Laodicea,
juaꞌa̱ jiꞌi̱ nguꞌ quichi ̱ Hierápolis tyaꞌa ngusñi
na chaꞌ jiꞌi ̱ Cristo. 14 Loꞌo Lucas tyaꞌa tsoꞌo
nanundyuꞌni joꞌo jiꞌi ̱nguꞌ, loꞌo juaꞌa̱ Demas,
nda nguꞌ xlyo niꞌi̱ jiꞌi̱ ma ̱.

15 Loꞌo juaꞌa̱ ta ma ̱ xlyo niꞌi̱ jiꞌi̱ nguꞌ
tyaꞌa ngusñi na chaꞌ jiꞌi̱ Cristo nde quichi ̱
Laodicea, loꞌo juaꞌa ̱ jiꞌi̱ maꞌ Ninfas loꞌo lcaa
nguꞌ tyaꞌa na nu ndyuꞌu tiꞌi ̱ ca slo maꞌ cusuꞌ
biꞌ. 16 Chcuiꞌ ma ̱ lo quityi re clyo, loꞌo liꞌ
tya tama ̱ quityi re tsaa ca slo nguꞌ Laodicea
tyaꞌa nduꞌni tlyu na jiꞌi̱ ycuiꞌ Ndyosi. La cuiꞌ
juaꞌa̱ ndulo tsa chaꞌ jiꞌi̱ ma ̱ chaꞌ chcuiꞌ ma ̱
lo chaca quityi nu nda naꞌ chaꞌ ndyalaa slo
nguꞌ Laodicea biꞌ. 17 Ndiꞌya̱ chcuiꞌ ma ̱ loꞌo
yu Arquipo tyaꞌa na: “Cua nguaꞌa̱ lo ycuiꞌ
nu Xuꞌna na jinuꞌu̱ chaꞌ cuaꞌni nuꞌu̱ cña biꞌ
cuentya jiꞌi̱ ycuiꞌ Ni”, ñacui ̱ ma ̱ jiꞌi ̱ yu, “biꞌ
chaꞌ juani cuaꞌni cña tiꞌ nuꞌu̱ chaꞌ caca tsoꞌo
cña biꞌ”.

18 Su cua ndye quityi re, nde laca sca chaꞌ
nu cua nscua naꞌ loꞌo yaꞌ ycuiꞌ ti naꞌ: Pablo
laca naꞌ, nda naꞌ xlyo niꞌi̱ jiꞌi̱ ma ̱; tyiꞌu tiꞌma ̱
jnaꞌ chaꞌ ntsuꞌu naꞌ neꞌ chcua ̱ juani. Loꞌo
juaꞌa̱ tya cuaꞌni la ycuiꞌ Ndyosi chaꞌ xlyaꞌbe
loꞌo ma ̱ tyucui tyempo nu lijya ̱ nde loo la.
Juaꞌa̱ caca chaꞌ lacua.



1 TESALONICENSES 1:1 294 1 TESALONICENSES 2:11

Quityi nu nguscua San
Pablo ndyaa ca slo ñati ̱jiꞌi ̱
Jesucristo nde quichi̱

Tesalónica
1Pablo laca naꞌ. Loꞌo Silvano loꞌo Timoteo

ndiꞌi ̱ nguꞌ ca nde loꞌo naꞌ. Nscua ya quityi
re chaꞌ tsaa slo cuꞌma ̱, ñaꞌa̱ taju ti ma ̱ nguꞌ
quichi ̱ Tesalónica nu ntsuꞌu chaꞌ jiꞌi̱ ma ̱ loꞌo
ycuiꞌ Ndyosi Sti na, juaꞌa̱ ntsuꞌu chaꞌ jiꞌi̱ ma ̱
loꞌo Jesucristo nu Xuꞌna na. Ntiꞌ tsa ya chaꞌ
ñaꞌa ̱ ti cuaꞌni ycuiꞌNdyosi chaꞌ tsoꞌo loꞌoma ̱,
chaꞌ cuaꞌni Ni chaꞌ ti ̱ ti tyiꞌi ̱ tyiqueema ̱.

Tsoꞌo tsa ngusñi nguꞌ biꞌ chaꞌ jiꞌi ̱ ycuiꞌ
Ndyosi

2 Lcaa quiyaꞌ loꞌo nchcuiꞌ ya loꞌo ycuiꞌ
Ndyosi cuentya jiꞌi ̱ cuꞌma ̱, ndya ya xlyaꞌbe
jiꞌi ̱ ycuiꞌ Ni liꞌ. 3Ntsuꞌu tiꞌ ya chaꞌ ntsuꞌu tsa
chaꞌ tsoꞌo nu ndyuꞌni ma ̱, chaꞌ ntsuꞌu tsa ty-
iquee ma ̱ ñaꞌa̱ ma ̱ jiꞌi ̱ tyaꞌa ma ̱, xquiꞌya chaꞌ
ngusñi ma ̱ chaꞌ jiꞌi̱ Jesucristo. Ndalo tsa ty-
iquee ma ̱ xquiꞌya chaꞌ jlo tiꞌma ̱ chaꞌ ntucua
JesucristonuXuꞌnanaca slo ycuiꞌNdyosi Sti
na; biꞌ chaꞌ xcuiꞌ chaꞌ tsoꞌo ndyuꞌnima ̱, masi
tlyu tsa cña. 4 Loꞌo juaꞌa̱ ntsuꞌu tsa tyiquee
ycuiꞌNdyosi ñaꞌa̱ Ni jiꞌi ̱ma ̱. Cuꞌma ̱nguꞌ tyaꞌa
ngusñi na chaꞌ jiꞌi ̱ Jesús, jlo tiꞌ ya chaꞌ cua
ngusubi Ni jiꞌi ̱ma ̱, 5 xquiꞌya chaꞌ ngusñima ̱
chaꞌ tsoꞌo nu cua nchcuiꞌ ya loꞌo ma ̱, la cuiꞌ
chaꞌ tlyu nu nda Xtyiꞌi ycuiꞌNi chaꞌ chcuiꞌ ya
loꞌo ma ̱; Xtyiꞌi ycuiꞌ Ndyosi nguaꞌni cña laja
loꞌo nchcuiꞌ ya loꞌo ma ̱, biꞌ chaꞌ ngusñi ma ̱
chaꞌ biꞌ. Loꞌo juaꞌa̱ jlo tiꞌ ma ̱ ñiꞌya̱ ngua cña
nu nguaꞌni ya loꞌo ngutiꞌi ̱ ya ca slo cuꞌma ̱.

6Biꞌ chaꞌ juani ndyuꞌnima ̱ cña nu ndyuꞌni
ya, la cuiꞌ tyaꞌa cña nu ndyuꞌni ycuiꞌ nu
Xuꞌna na. Cua ngusñi ma ̱ chaꞌ jiꞌi ̱ ycuiꞌ Ni,
masi tiꞌí tsa tiꞌ nguꞌ ñaꞌa̱ nguꞌ jiꞌi̱ ma ̱; pana
tsoꞌo tsa ntsuꞌu tyiquee ma ̱ xquiꞌya Xtyiꞌi
ycuiꞌ Ndyosi. 7 Loꞌo liꞌ naꞌa ̱ xaꞌ la ñati ̱ jiꞌi̱
Jesucristo ñiꞌya ̱ ndyuꞌni ma ̱; biꞌ chaꞌ juani
ndyuꞌni nguꞌ ñiꞌya̱ nu ndyuꞌni cuꞌma ̱, masi
ca taꞌa nguꞌ Macedonia nu ngusñi chaꞌ jiꞌi̱
ycuiꞌ nu Xuꞌna na, masi ca taꞌa nguꞌ Acaya
nu ngusñi chaꞌ biꞌ. 8Cua ngañi chaꞌ jiꞌi ̱ ycuiꞌ
nu Xuꞌna na nde lcaa quichi ̱ xquiꞌya cuꞌma ̱.
Siꞌi nguꞌ Macedonia ti, ni siꞌi nguꞌ Acaya ti,
masi ca taꞌa ñati ̱ jiꞌi ̱ Jesucristo, cua ndyuna
nguꞌ chaꞌ biꞌ tyucui ñaꞌa̱ chalyuu; ngaꞌaa
ntsuꞌu chaꞌ ta ya chaꞌ loꞌo nguꞌ biꞌ cuentya
jiꞌi ̱ma ̱, chaꞌ ngusñima ̱ chaꞌ jiꞌi ̱ ycuiꞌNdyosi,
chaꞌ cua jlo tiꞌ nguꞌ chaꞌ biꞌ. 9La cuiꞌ nguꞌ biꞌ
ndanguꞌ chaꞌ loꞌo ya ñiꞌya̱ ngua loꞌondyalaa
ya slo ma ̱ tya clyo, chaꞌ liꞌ nguxtyanu ma ̱
jiꞌi ̱ lcua ti lo joꞌó nu ntsuꞌu jiꞌi ̱ ma ̱ tya saꞌni
la, chaꞌ cuaꞌni ma ̱ cña jiꞌi̱ ycuiꞌ Ndyosi nu
luꞌú ca, nu sca ti Ndyosi nu chañi ca. 10Loꞌo
juaꞌa̱ nchcuiꞌ nguꞌ chaꞌ juani ndu̱ tiꞌ ma ̱ ni

jacuaꞌ tya ̱a̱ Jesús nu sca ti Sñiꞌ ycuiꞌ Ndyosi,
nu cua tyuꞌu ca su ntucua ycuiꞌ Ndyosi chaꞌ
ca ̱a̱ nde chalyuu chaca quiyaꞌ. La cuiꞌ Jesús
nu ngujuii, loꞌo liꞌ nguaꞌni ycuiꞌ Ndyosi Sti
yu chaꞌ ndyuꞌú yu chaca quiyaꞌ, biꞌ laca nu
nguaꞌni lyaá jiꞌna chaꞌ ngaꞌaa xcubeꞌ ycuiꞌ
Ndyosi jiꞌna, ngaꞌaa caca ñasiꞌ̱ Ni jiꞌna loꞌo
tyalaa tsa̱ biꞌ.

2
Cña nu nguaꞌni Pablo loꞌo ngutiꞌi ̱ yu

quichi ̱ Tesalónica
1Cuꞌma ̱nguꞌ tyaꞌa ngusñina chaꞌ jiꞌi ̱ Jesús,

jlo tiꞌ ma ̱ chaꞌ ná ngunaꞌ cña nu nguaꞌni ya
loꞌo ngutiꞌi̱ ya slo cuꞌma̱. 2Cua nguaꞌni ycuiꞌ
Ndyosi chaꞌ tlyu tyiquee ya, chaꞌ nguluꞌu ya
chaꞌ tsoꞌo nu ntsuꞌu jiꞌi ̱ ycuiꞌ Ndyosi jiꞌi ̱ ma ̱
loꞌongulaaya slo cuꞌma ̱,masi lyaꞌ tsa tiꞌnguꞌ
jiꞌi ̱ ya tya tsubiꞌ la ca quichi̱ Filipos. Jlo tiꞌma ̱
chaꞌ cuxi tsa nguaꞌni nguꞌ biꞌ loꞌo ya liꞌ, loꞌo
juaꞌa̱ ntsuꞌu nguꞌ quichi ̱ tyi ma ̱ nu cuxi ntiꞌ
ñaꞌa̱ nguꞌ jiꞌi ̱ ya. 3 Siꞌi chaꞌ cuiñi nguluꞌu ya
jiꞌi ̱ma ̱nungua liꞌ, siꞌi na cuxi tyiqueeyañaꞌa ̱
ya jiꞌi̱ ma ̱, ni siꞌi na nñiloꞌo ya jiꞌi ̱ ma ̱. 4 Cua
nda ycuiꞌ Ni chaꞌ biꞌ loꞌo ya chaꞌ culuꞌu ya
jiꞌi ̱ ñati,̱ biꞌ chaꞌ liñi nchcuiꞌ ya loꞌo nguꞌ nde
lcaa quichi ̱. Siꞌi ñati ̱ chalyuu laca nu Xuꞌna
na, ycuiꞌ Ndyosi laca nu Xuꞌna na; biꞌ chaꞌ
cuentya jiꞌi̱ ycuiꞌ Ni ncluꞌu ya chaꞌ tsoꞌo biꞌ
jiꞌi ̱ Ni jiꞌi̱ lcaa ma̱, chaꞌ jlo tiꞌ Ni lcaa chaꞌ nu
ntsuꞌu neꞌ cresiya jiꞌi̱ ya. 5 Siꞌi na tsoꞌo tsa
ndyuꞌni ya loꞌo ma ̱ chaꞌ cuaꞌni ya ngana jiꞌi ̱
ma ̱, ni siꞌi na tsoꞌo tsanchcuiꞌ ya loꞌoma ̱ chaꞌ
caja chaꞌ tsoꞌo nu ntsuꞌu jiꞌi̱ ma ̱ jiꞌi̱ ya. Jlo
tiꞌ ycuiꞌ Ndyosi chaꞌ xcuiꞌ chaꞌ liñi nchcuiꞌ
ya; loꞌo juaꞌa̱ cuꞌma ̱, cua ndyunama ̱ chaꞌ biꞌ.
6Ná ntiꞌ ya chaꞌ cuaꞌni chi ̱ ma ̱ loo ya, masi
chacuayáꞌ jiꞌi̱ ycuiꞌ Jesucristo ndyalaa ya slo
cuꞌma ̱; siꞌi na nchcuiꞌ tyucuaa tiꞌ ya loꞌoma ̱,
chaꞌ loo laca ya jiꞌi ̱ma ̱, ni siꞌi na tyixi ya chaꞌ
loo laca ya jiꞌi ̱ xaꞌñati.̱ 7Panañiꞌya̱ nuñaꞌa̱si ̱i ̱
sca nu cunaꞌa̱ jiꞌi̱ sñiꞌ, juaꞌa̱ ngunaꞌa̱si ̱i ̱ ya jiꞌi ̱
ma ̱, nu loꞌo ngutiꞌi ̱ ya ca slo ma ̱ nu ngua
liꞌ. 8 Ntsuꞌu tsa tyiquee ya ñaꞌa̱ ya jiꞌi ̱ ma ̱,
chaꞌ cua nda ya chaꞌ tsoꞌo jiꞌi̱ ycuiꞌ Ndyosi
loꞌo ma ̱; lye tsa nclyacua tiꞌ ya cuentya jiꞌi ̱
ma ̱, hasta tsoꞌontsuꞌu tyiqueeyamasi cujuii
nguꞌ jiꞌi̱ ya xquiꞌya cuꞌma ̱. 9Cuꞌma ̱nguꞌ tyaꞌa
na, tyiꞌu tiꞌ ma ̱ chaꞌ lye tsa nguaꞌni ya cña
chaꞌ caja ñiꞌya ̱ tyiji ̱ yuꞌu ya chalyuu; tsa̱ loꞌo
talya nguaꞌni ya cña loꞌo yaꞌ ti ya, chaꞌ ná
culiji ma ̱ cñi jiꞌi̱ ma ̱ lo ya laja loꞌo nguluꞌu ya
chaꞌ tsoꞌo biꞌ jiꞌi̱ ma ̱.

10 Cua naꞌa̱ ma ̱, loꞌo juaꞌa̱ cua naꞌa̱ ycuiꞌ
Ndyosi, chaꞌ tsoꞌo ti ngutiꞌi̱ ya slo cuꞌma ̱ nu
ntsuꞌu chaꞌ jiꞌi̱ ma ̱ loꞌo Ni. Ñati ̱ lubii laca
ya, ná ntsuꞌu chaꞌ jña nguꞌ quiꞌya jiꞌi̱ ya liꞌ.
11Ñiꞌya ̱nduꞌni scañati ̱loꞌo sñiꞌ, juaꞌa ̱nguluꞌu
ya jiꞌi̱ ma ̱ liꞌ: nu loꞌo nguaꞌni ma ̱ chaꞌ tsoꞌo,
liꞌ nguxtyucua ya jiꞌi ̱ ma ̱; nu loꞌo nguaꞌni
ma ̱ chaꞌ cuxi, liꞌ nda ya sca cui ̱i̱ loꞌo ma ̱.

12Nguxtyucua ya jiꞌi̱ ma ̱ chaꞌ tyucui tyiquee
ma ̱ cuaꞌni ma ̱ ñaꞌa ̱ chaꞌ tsoꞌo nu ntiꞌ ycuiꞌ
Ndyosi chaꞌ cuaꞌni na nde chalyuu, chaꞌ
juaꞌa̱ xñi ma ̱ chaꞌ jiꞌi ̱ ycuiꞌ Ndyosi chaꞌ tsaa
ma ̱ ca su tlyu su xee tsa su laca Ni loo.

13Loꞌo juaꞌa̱ lcaa hora ndya ya xlyaꞌbe jiꞌi ̱
ycuiꞌNdyosi cuentya jiꞌi̱ ma̱, xquiꞌya chaꞌnu
loꞌo ndyuna ma ̱ chaꞌ tsoꞌo jiꞌi̱ ycuiꞌ Ndyosi,
la cuiꞌ chaꞌ nu cua nda ya loꞌo ma ̱, liꞌ jlya
tiꞌ ma ̱ chaꞌ biꞌ. Ngua cuayáꞌ tiꞌ ma ̱ chaꞌ laca
chaꞌ biꞌ nu chaꞌ liñi jiꞌi̱ ycuiꞌ Ndyosi, siꞌi chaꞌ
nguaꞌya hique sca ñati ̱ ti; ngusñi ma ̱ chaꞌ
biꞌ liꞌ, biꞌ chaꞌ ndyuꞌni ycuiꞌ Ndyosi cña neꞌ
cresiya jiꞌi̱ ma̱. 14 Ñiꞌya̱ nu ngua tya tsubiꞌ
la, chaꞌ nguaꞌni lyaꞌ tiꞌ nguꞌ judío jiꞌi ̱ ñaꞌa̱
tajuñati ̱tyaꞌantsuꞌuchaꞌ jiꞌna loꞌo Jesucristo
ca loyuu su cuentya Judea, juaꞌa̱ nguaꞌni
lyaꞌ tiꞌ nguꞌ tyaꞌa quichi ̱ tyi ma ̱ jiꞌi ̱ cuꞌma ̱
liꞌ. Cuꞌma ̱ nguꞌ tyaꞌa na, la cuiꞌ tyaꞌa chaꞌ
tiꞌí ngua jiꞌi̱ ma ̱ ñiꞌya ̱ nu ngua jiꞌi̱ nguꞌ judío
tyaꞌa na biꞌ. 15Ñiꞌya̱ loꞌo ndyujuii nguꞌ judío
cuxi nu ngutiꞌi̱ nu ngua saꞌni la jiꞌi ̱ jyoꞌo nu
ngua tuꞌba jiꞌi̱ ycuiꞌ Ndyosi, la cuiꞌ juaꞌa̱ cua
ndyujuii nu nguꞌ judío cuxi biꞌ jiꞌi̱ ycuiꞌ Jesús
nu Xuꞌna na cua tsubiꞌ. Ca tiyaꞌ la liꞌ loꞌo jiꞌi ̱
cuare nguloꞌo nu nguꞌ judío biꞌ. Ná ndiya
tiꞌ ycuiꞌ Ndyosi chaꞌ ndyuꞌni nguꞌ biꞌ juaꞌa̱,
chaꞌ nxu ̱u̱ tyaꞌa nguꞌ biꞌ loꞌo lcaa ñati.̱ 16Ná
nda nguꞌ judío cuxi biꞌ chacuayáꞌ jiꞌi ̱ ya chaꞌ
chcuiꞌ ya chaꞌ jiꞌi̱ Jesucristo loꞌo nguꞌ xaꞌ tsuꞌ,
chaꞌ cuaꞌni lyaá Ni jiꞌi ̱ nguꞌ xaꞌ tsuꞌ biꞌ liꞌ; biꞌ
chaꞌ juaꞌa̱ nchca tlyu la quiꞌya nu ntsuꞌu jiꞌi ̱
nguꞌ judío cuxibiꞌ, ñaꞌa ̱ cuayáꞌnchcañasiꞌ̱ tsa
ycuiꞌ Ndyosi jiꞌi̱ nguꞌ biꞌ. Ntsuꞌu chaꞌ xcubeꞌ
tsa Ni jiꞌi̱ nguꞌ biꞌ nde loo la.

Ntiꞌ tsa Pablo tsaa naꞌa̱ jiꞌi ̱ nguꞌ chaca
quiyaꞌ

17 Masi xaꞌ quichi ̱ ndiꞌi̱ ya juani, ntiꞌ ya
xtyu ̱u̱ ya slo cuꞌma̱ tyaꞌa ngusñi na chaꞌ jiꞌi ̱
Jesús; ndyiꞌu tsa tiꞌ ya jiꞌi̱ ma ̱, masi ná nchca
ñaꞌa̱ ya jiꞌi ̱ ma ̱, biꞌ chaꞌ ntiꞌ ya tya̱a ̱ ya tya ̱a̱
naꞌa̱ ya jiꞌi̱ ma ̱ chaca quiyaꞌ. 18 Tyu ̱u̱ quiyaꞌ
ngua tiꞌ ya ca̱a ̱ ya nquichaꞌ. Loꞌo naꞌ ni, la
cuiꞌ Pablo laca naꞌ, ntiꞌ tsa naꞌ ca̱a̱ naꞌ; pana
lcaaquiyaꞌnguaꞌaSatanás chaꞌ jiꞌi̱ ya chaꞌná
ca ̱a̱ ya. 19Tsoꞌo tsa ntsuꞌu tyiquee ya xquiꞌya
cuꞌma ̱, chaꞌ loꞌo cuꞌma ̱ nscua chaꞌ tyatu ̱ ma ̱
loꞌo ya slo Jesucristo nu Xuꞌna na loꞌo tya ̱a̱
Jesús nde chalyuu chaca quiyaꞌ. Liꞌ tsoꞌo tsa
caca tyiquee Ni ñaꞌa ̱ Ni jiꞌi ̱ ya, xquiꞌya chaꞌ
tsoꞌo tsangusñima ̱ chaꞌ jiꞌi̱ Ni nucuanchcuiꞌ
ya loꞌo ma ̱. 20 Nchcuiꞌ tsa ya loꞌo xaꞌ ñati ̱
chaꞌ tsoꞌo tsa nduꞌnima ̱, chaꞌ tsoꞌo tsa ntsuꞌu
tyiquee ya xquiꞌya cuꞌma̱.

3
1-2 Loꞌo liꞌ ngaꞌaa ndalo ya, xñiꞌi̱ tsa tiꞌ ya

chaꞌ tyijyuꞌ tsa ndiꞌi̱ ma ̱; biꞌ chaꞌ nda naꞌ jiꞌi ̱
Timoteo ndyaa yu slo ma ̱. Tsoꞌo la tyanu
naꞌ quichi ̱ Atenas ngua tiꞌ naꞌ, masi ná loꞌo
tyaꞌa ndyaꞌa̱ naꞌ. Tyaꞌa na laca nu Timoteo

biꞌ ni, la cuiꞌ cña jiꞌi ̱ ycuiꞌNdyosi ndyuꞌni ya;
tyaꞌa ndyuꞌni ya cña laca yu loꞌo nda ya chaꞌ
tsoꞌo jiꞌi̱ Jesucristo loꞌo ñati.̱ Liꞌ ndyaa nu
Timoteo biꞌ nde sloma ̱ chaꞌ xñi la tiꞌ tyiquee
ma ̱, chaꞌ caca tlyu la tyiquee ma ̱ loꞌo ngusñi
ma ̱ chaꞌ tsoꞌobiꞌ. 3Nántiꞌ ya chaꞌ ca taja tiꞌni
tsacanguꞌ tyaꞌama ̱, masi lye tsandyuꞌni lyaꞌ
tiꞌ nguꞌ jiꞌi̱ ma ̱; jlo tiꞌ ma ̱ chaꞌ juaꞌa ̱ ndyuꞌni
nguꞌ loꞌo ñati ̱ jiꞌi̱ Jesucristo lcua ti lo quichi̱.
4 Loꞌo tya ngutiꞌi ̱ ya slo ma ̱, liꞌ tyu ̱u̱ quiyaꞌ
nda ya chaꞌ loꞌo ma ̱ ndiꞌya̱: “Cuaꞌni lyaꞌ tiꞌ
nguꞌ jiꞌna”, nacui ̱ ya. Loꞌo chañi lyaꞌ tsa tiꞌ
nguꞌ jiꞌi̱ ma ̱ juani. 5 Loꞌo ngua cuayáꞌ tiꞌ naꞌ
chaꞌ biꞌ, ngaꞌaa ndalo naꞌ liꞌ; xñiꞌi̱ tsa tiꞌ naꞌ
chaꞌ ná jlo ta ̱ꞌ ñiꞌya̱ ndyaca chaꞌ jiꞌi ̱ ma ̱. Biꞌ
chaꞌ nda naꞌ jiꞌi̱ yu tyaꞌa na ñaa yu slo ma̱,
chaꞌ ca cuayáꞌ ta ̱ꞌ si ñaꞌa ̱ ti nxñi tsoꞌoma ̱ chaꞌ
tsoꞌo jiꞌi̱ ycuiꞌ Ndyosi, si tyiji ̱loo ma̱ jiꞌi ̱ nu
xñaꞌa̱ nu ntiꞌ chaꞌ cuaꞌni ma ̱ chaꞌ cuxi. Cua
ngunaꞌ cña jiꞌi ̱ ya loꞌo ma ̱ si ná caca tyiji ̱loo
ma ̱ jiꞌi̱ nu xñaꞌa̱ biꞌ.

6 Loꞌo juani tsoꞌo tsa ntsuꞌu tyiquee ya
xquiꞌya cuꞌma ̱. Cua ndyalaa Timoteo ca nde
chaca quiyaꞌ; cua ndachaꞌ yu jiꞌi̱ ya ñiꞌya̱
ndyuꞌni ma̱, chaꞌ tya ngusñi ma ̱ chaꞌ tsoꞌo
jiꞌi̱ ycuiꞌ Ni, chaꞌ ntsuꞌu tsa tyiquee ma ̱ ñaꞌa̱
ma ̱ jiꞌi ̱ tyaꞌa ma ̱ xquiꞌya ycuiꞌ nu Xuꞌna na.
Nacui̱ yu chaꞌndube tsa tiꞌma ̱ jiꞌi̱ ya, ndu̱ tsa
tiꞌma ̱ni jacuaꞌ tyacua tyaꞌa na chaca quiyaꞌ.
Stuꞌba ti ntsuꞌu tyiquee na, ¿ni jacuaꞌ tyacua
tyaꞌa na lacua? 7 Loꞌo cua ndyuna ya chaꞌ
juaꞌa̱ ndyaca chaꞌ biꞌ jiꞌi̱ ma ̱, ngua chaa la
tiꞌ ya liꞌ, masi lyaꞌ tsa tiꞌ nguꞌ jiꞌi̱ ya ca nde,
masi ndyiji tsa chaꞌ tiꞌí jiꞌi̱ ya. Ngusñi tsoꞌo
ma ̱ chaꞌ biꞌ, 8 biꞌ chaꞌ chaa la tiꞌ ya; nguula
la tiꞌ ya xquiꞌya cuꞌma ̱, chaꞌ tlyu tyiquee ma ̱
cuentya jiꞌi ̱ ycuiꞌ nu Xuꞌna na. 9 Ná nchca
tye chaꞌ tya ya xlyaꞌbe jiꞌi̱ ycuiꞌNdyosi Sti na
xquiꞌya cuꞌma ̱, chaꞌ tsoꞌo tsa ntsuꞌu tyiquee
ya xquiꞌya cuꞌma ̱. 10 Nchcuiꞌ ya loꞌo ycuiꞌ
Ndyosi nde tsa̱ loꞌo nde talya. Tyaꞌna tsa
nchcuiꞌ ya loꞌo Ni chaꞌ ta Ni chacuayáꞌ jiꞌi ̱ ya
chaꞌ tyacua tyaꞌa na chaca quiyaꞌ, chaꞌ bilya
tye culuꞌu ya jiꞌi ̱ma ̱ lcaa chaꞌ tsoꞌo nu ngaꞌa̱
chaꞌ caca cuayáꞌ tiꞌ ma ̱, chaꞌ juaꞌa̱ xñi tsoꞌo
ma ̱ chaꞌ jiꞌi ̱ Jesús.

11 Ntajatya ya jiꞌi ̱ ycuiꞌ Ndyosi Sti na
loꞌo jiꞌi ̱ Jesús nu Xuꞌna na ni jacuaꞌ ta Ni
chacuayáꞌ tsaa ya ca slo cuꞌma ̱. 12Loꞌo juaꞌa̱
ndijña ya jiꞌi̱ nu Xuꞌna na chaꞌ cuaꞌni Ni chaꞌ
tsoꞌo la tyuꞌu tyiquee ma̱ ñaꞌa̱ ma ̱ jiꞌi ̱ tyaꞌa
ma ̱, loꞌo juaꞌa ̱ jiꞌi̱ lcaa ñati,̱ chaꞌ ntsuꞌu tsa
tyiquee ya ñaꞌa̱ ya jiꞌi ̱ cuꞌma ̱ xquiꞌya ycuiꞌ
Ndyosi; 13ndijña ya chaꞌ cuaꞌni Ni chaꞌ caca
lubii cresiya jiꞌi̱ ma ̱, chaꞌ tyanu tsoꞌo chaꞌ jiꞌi̱
ycuiꞌ Ndyosi neꞌ cresiya jiꞌi ̱ ma ̱. Liꞌ ngaꞌaa
ntsuꞌu chaꞌ sta ycuiꞌ Ndyosi Sti na quiꞌya jiꞌi̱
ma ̱ tsa̱ biꞌ, nu loꞌo ca ̱a̱ Jesús nu Xuꞌna na nde
chalyuu chacaquiyaꞌ. Ca ̱a̱ ycuiꞌnuXuꞌnana
loꞌo lcaa ñati ̱ jiꞌi̱ Ni tsa̱ biꞌ.

4
Chaꞌ tsoꞌo nu ntiꞌ ycuiꞌNdyosi chaꞌ cuaꞌni

na nde chalyuu
1 Cuꞌma ̱ nguꞌ tyaꞌa na, juani ndijña ya jiꞌi̱

ma ̱ chacuayáꞌ jiꞌi̱ Jesús nu Xuꞌna na, chaꞌ
ñaꞌa ̱ ti cuaꞌni ma ̱ lcaa ñaꞌa̱ chaꞌ tsoꞌo nu ntiꞌ
ycuiꞌNdyosi chaꞌ cuaꞌnima ̱ laja loꞌo tyiꞌi̱ ma ̱
chalyuu. Liꞌ tsoꞌo la caca cuaꞌni ma ̱ cña jiꞌi̱
ycuiꞌ Ndyosi. Chañi chaꞌ tsoꞌo tsa ndyuꞌni
ma ̱, pana cua ntiꞌ ya chaꞌ ñaꞌa̱ ti tya cuaꞌni la
ma ̱ la cuiꞌ cña nu cua nguluꞌu ya jiꞌi ̱ ma ̱ tya
tsubiꞌ la cuentya jiꞌi̱ ycuiꞌNdyosi.

2 Tyiꞌu tiꞌ ma ̱ jiꞌi ̱ cña nu ngulo ya jiꞌi̱ ma ̱
cuentya jiꞌi̱ Jesús nu Xuꞌna na, 3 chaꞌ ndiꞌya̱
ntiꞌ ycuiꞌ Ndyosi: caca lubii cresiya jiꞌi ̱ ma ̱,
ná cuaꞌni subaꞌ ma ̱ loꞌo ñati;̱ 4 lcaa cuꞌma ̱,
tsoꞌo caja clyoꞌo ma ̱, pana ngaꞌaa ñaꞌa̱ ma ̱
jiꞌi ̱ xaꞌ nu cunaꞌa̱ liꞌ. Loꞌo juaꞌa̱ tsoꞌo ti tyiꞌi̱
ma ̱ loꞌo clyoꞌo ma ̱; tyuꞌu tyiquee ma ̱ ñaꞌa̱
ma ̱ jiꞌi ̱ clyoꞌo ma ̱, 5 chaꞌ ná ntiꞌ ycuiꞌ Ndyosi
chaꞌ cuaꞌni subaꞌ ma ̱ loꞌo clyoꞌo ma ̱, ñiꞌya̱
nu nduꞌni nguꞌ nu ná ndaquiyaꞌ jiꞌi̱ ycuiꞌ Ni
tsiyaꞌ ti. 6Ngaꞌaa xlyaá ma ̱ jiꞌi ̱ nu cunaꞌa̱ jiꞌi̱
nguꞌ tyaꞌa ma ̱, masi jiꞌi ̱ clyoꞌo nguꞌ, masi jiꞌi̱
sñiꞌ nguꞌ. Cua nchcuiꞌ tsa ya loꞌo ma ̱ chaꞌ
lcaa chaꞌ ñaꞌa̱ ycuiꞌ nu Xuꞌna na; jlo tiꞌ ycuiꞌ
Ndyosi, loꞌo juaꞌa̱ ntsuꞌu chaꞌ xcubeꞌ Ni jiꞌi̱
lcaa ñati ̱nuná taquiyaꞌ jiꞌi̱ chaꞌbiꞌ, 7chaꞌ cua
ngusubi ycuiꞌ Ndyosi jiꞌna chaꞌ caca na ñati ̱
nu lubii cresiya jiꞌi̱, siꞌi chaꞌ caca na ñati ̱nu
ndyuꞌni subaꞌ. 8 Siꞌi sca chaꞌ nu nchcuiꞌ ñati ̱
chalyuu ti laca chaꞌ nu nchcuiꞌ naꞌ loꞌo ma ̱
juani, chaꞌ liñi nu cua nda ycuiꞌ Ndyosi loꞌo
na laca chaꞌ biꞌ; biꞌ chaꞌ si ná taquiyaꞌ ma ̱
jiꞌi ̱ chaꞌ biꞌ, na cua nguxtyanu ma ̱ jiꞌi̱ ycuiꞌ
Ndyosi nu nda Xtyiꞌi ycuiꞌ Ni chaꞌ tyanu Ni
neꞌ cresiya jiꞌna.

9Ná ngaꞌa̱ chaꞌ scua la naꞌ lo quityi re chaꞌ
tsoꞌo ti tyuꞌu tyiqueema ̱ñaꞌa ̱ma ̱ jiꞌi̱ ñati ̱tyaꞌa
ngusñi ma ̱ chaꞌ jiꞌi̱ ycuiꞌ Ni; cua laca ntsuꞌu
tsa tyiquee ma ̱ ñaꞌa̱ ma ̱ jiꞌi ̱ nguꞌ biꞌ, xquiꞌya
chaꞌ cuanguluꞌuycuiꞌNdyosi jiꞌi̱ma ̱ñiꞌya̱nu
cuaꞌni ma ̱ loꞌo tyaꞌa ma ̱. 10 Ni siꞌi sca ti jiꞌi̱
nguꞌ tyaꞌaquichi̱ tyi tima ̱ntsuꞌu tyiqueema ̱,
loꞌo juaꞌa ̱ ntsuꞌu tsa tyiquee ma ̱ ñaꞌa̱ ma ̱ jiꞌi̱
lcaa nguꞌ tyaꞌa ntsuꞌu chaꞌ jiꞌi̱ ma ̱ loꞌo ycuiꞌ
Ndyosi nde lcaa lo quichi ̱ loyuu su cuentya
Macedonia. Tyaꞌa na laca nguꞌ biꞌ, biꞌ chaꞌ
nchcuiꞌ ya loꞌoma ̱ chaꞌ tya cuaꞌni lama̱ chaꞌ
tsoꞌo biꞌ. 11 Tsoꞌo ti cuaꞌni ma ̱ loꞌo tyaꞌa ma ̱
chaꞌ ti ̱ ti tyiꞌi ̱ tyiquee ma ̱ liꞌ. Ná tsoꞌo si culo
ma ̱ cña jiꞌi̱ taju ñati ̱tyaꞌama ̱, loꞌo liꞌ taja ycuiꞌ
ma ̱; cuaꞌni ma ̱ cña chaꞌ caja xi na cacu ma ̱
ñiꞌya ̱ nu cua nchcuiꞌ ya loꞌo ma ̱, 12 chaꞌ caca
chcuiꞌ nguꞌ jiꞌi ̱ma ̱ chaꞌ tsoꞌo tsa ndyuꞌni ma ̱
cña. Ná ntsuꞌu na laca nu lyiji jiꞌi̱ ma̱ liꞌ.

Tya ca̱a ̱ Jesús nu Xuꞌna na chaca quiyaꞌ
13 Cuꞌma̱ tyaꞌa ngusñi na chaꞌ jiꞌi̱ Jesús,

juani ta ya xi chaꞌ loꞌo ma ̱ cuentya jiꞌi̱ nguꞌ
tyaꞌa na nu cua ngujuii, chaꞌ ca cuayáꞌ tiꞌma ̱
chaꞌ ñiꞌya̱ laca si na lajaꞌ ti nguꞌ, juaꞌa̱ laca

jyoꞌo biꞌ. Ná ca xñiꞌi̱ tiꞌma ̱ cuentya jiꞌi ̱ jyoꞌo
tyaꞌa ma ̱ lacua, chaꞌ ná stuꞌba laca na loꞌo
ñati ̱nu bilya xñi chaꞌ jiꞌi ̱ Jesucristo. 14 Jlo tiꞌ
nachaꞌngujuii Jesús, loꞌo liꞌndyuꞌúyuchaca
quiyaꞌ; biꞌ chaꞌ caca cuayáꞌ tiꞌ na chaꞌ loꞌo
ca ̱a̱ ycuiꞌ Jesús nde chalyuu chaca quiyaꞌ, liꞌ
cuaꞌni ycuiꞌ Ndyosi chaꞌ chaca quiyaꞌ tyuꞌú
lcaa jyoꞌo nu ngusñi chaꞌ jiꞌi̱ Jesucristo tya
clyo la, chaꞌ stuꞌba ti ca̱a̱ nguꞌ loꞌo Jesús liꞌ.

15CuanchcuiꞌycuiꞌnuXuꞌnanañiꞌya̱ caca
jiꞌi ̱ lcaa na tsa̱ biꞌ, nu loꞌo ca ̱a̱ ycuiꞌ nu Xuꞌna
na chaca quiyaꞌ: Lcaa na nu tya luꞌú na
ni, ná tyiji ̱loo na jiꞌi̱ nguꞌ tyaꞌa na nu cua
ngujuii. 16Ndiꞌya ̱cacachaꞌ loꞌo tyalaa tsa̱ biꞌ:
Nde cua ̱ ca̱a ̱ ycuiꞌ nu Xuꞌna na, caꞌya Ni lo
yuu; liꞌ stuꞌba ti cañi Xtyiꞌi ycuiꞌNi loꞌo xtyiꞌi
xca̱ jiꞌi̱ Ni nu laca loo, juaꞌa ̱ cañi cuiꞌchcua ̱ jiꞌi ̱
ycuiꞌNdyosi liꞌ. Clyo tyacuí ̱ lcaa jyoꞌoñati ̱jiꞌi ̱
Jesucristo tyaanguꞌndecua̱; 17 liꞌ tyacuí̱ lcaa
nguꞌ tyaꞌanañaꞌa̱ luꞌú ti na, chaꞌ tyaloꞌoycuiꞌ
Ni jiꞌna. Ca laja coo nde cua̱ tyacua tyaꞌa na
loꞌo jyoꞌo tyaꞌa na liꞌ, chaꞌ lcaa na, stuꞌba ti
tyacua tyaꞌa na loꞌo ycuiꞌ nu Xuꞌna na ca biꞌ.
Tsa cuꞌ ti tyiꞌi ̱ na loꞌo ycuiꞌ Ndyosi liꞌ. 18 Biꞌ
chaꞌ lacua, ta ma ̱ chaꞌ biꞌ loꞌo nguꞌ tyaꞌa ma ̱,
chaꞌ tsoꞌo ti caca tyiquee lcaama ̱.

5
1 Cuꞌma ̱ tyaꞌa ngusñi na chaꞌ jiꞌi̱ Jesús, ná

ntsuꞌu chaꞌ scua ya sca quityi chaꞌ cachaꞌ
ya jiꞌi ̱ ma ̱ ni jacuaꞌ tyalaa tsa̱ loꞌo ca ̱a̱ Jesús
chaca quiyaꞌ, ni jacuaꞌ tyalaa tyempo biꞌ;
2 cua laca ngua cuayáꞌ tiꞌma ̱ chaꞌ ni sca ñati ̱
chalyuu, ná jlo tiꞌ nguꞌ ni tsa̱ ca ̱a̱ ycuiꞌ nu
Xuꞌna na. Ñiꞌya̱ ndyalaa sca nu cuaana toꞌ
niꞌi̱ jiꞌi ̱ nguꞌ talya, juaꞌa̱ cuaana ti ca̱a̱ Jesús.
3 “Ti̱ ti ndiꞌi̱ chalyuu, tsoꞌo ti ndiꞌi ̱ na”, ñacui ̱
nguꞌ; pana la cuiꞌ hora biꞌ tye chaꞌ jiꞌi ̱ lcaa
ñati ̱ chalyuu, ngaꞌaa caja mala xna nguꞌ liꞌ.
Ñiꞌya̱ laca sca nu cunaꞌa̱ tana, chaꞌ ná jlo
tiꞌ ni hora caca nu cala sñiꞌ, ni hora ca ̱a̱ nu
tiꞌí jiꞌi ̱; juaꞌa̱ caca loꞌo cua tyalaa ti hora biꞌ
liꞌ, chaꞌ ná jlo tiꞌ na ni tsa̱ caca. 4 Pana nu
cuꞌma ̱ni, nántsuꞌuchaꞌxcutsi̱i ̱ tsa̱ biꞌ jiꞌi̱ma ̱,
masi jlo tiꞌ ma ̱ chaꞌ cuaana ca ti tyalaa tsa ̱
biꞌ; siꞌi na ndyaꞌa ̱ ma ̱ su talya ñaꞌa ̱ xquiꞌya
chaꞌ cuxi, ñiꞌya ̱ ndyaꞌa ̱ xaꞌ la ñati.̱ 5 Cua
ntsuꞌu xee nu nda ycuiꞌ Ndyosi neꞌ cresiya
jiꞌi ̱ ma ̱; biꞌ chaꞌ ñati ̱ nu ndyaꞌa̱ su xee laca
ma ̱, ñati ̱ nu lubii cresiya jiꞌi̱ laca ma ̱. Ná
laca na ñati ̱ nu ndyaꞌa̱ su talya ñaꞌa̱, chaꞌ
siꞌi ñati ̱ nu ngunaꞌ chalyuu jiꞌi̱ xquiꞌya chaꞌ
cuxi laca na. 6 Biꞌ chaꞌ tii ti tiꞌ na tyiꞌi̱ na
chalyuu; siꞌi ñiꞌya̱ ntiꞌ si xcuiꞌ na lajaꞌ ti na
tyiꞌi̱ na chalyuu,masi juaꞌa̱ nduꞌni xaꞌ la ñati ̱
nu ná ndaquiyaꞌ jiꞌi̱ Jesucristo tsiyaꞌ ti. Loꞌo
juaꞌa̱ ñaꞌa̱si ̱i ̱ na jiꞌi ̱ ycuiꞌ ca na chaꞌ ná caca
cuꞌbi na. 7 Xcuiꞌ na ndyijaꞌ ti ñati ̱ ñiꞌya̱ si
talya laca, xquiꞌya chaꞌ ná ndube tiꞌ nguꞌ;
xcuiꞌ na cuꞌbi ti nguꞌ biꞌ, chaꞌ ná ndube tiꞌ
nguꞌ tsiyaꞌ ti. 8 Pana nu na ni, ntsuꞌu xee jiꞌi ̱

ycuiꞌ Ndyosi neꞌ cresiyaꞌ jiꞌna, biꞌ chaꞌ tii ti
tiꞌ na tyiꞌi̱ na chalyuu; cua ngusñi na chaꞌ jiꞌi ̱
ycuiꞌ Ni, na cua ntsuꞌu tyiquee na ñaꞌa̱ na
jiꞌi̱ tyaꞌa ñati ̱na xquiꞌya Ni, loꞌo juaꞌa ̱ ngaꞌa̱
chaꞌ cuaꞌa na jiꞌi̱ ycuiꞌ ca na chaꞌ ná cuaꞌni
na chaꞌ cuxi nu ntiꞌ cuaꞌni ñuꞌu̱ jiꞌi̱ cresiya
jiꞌna. Na ndu̱ tiꞌ na jiꞌi ̱ ycuiꞌNdyosi, ni jacuaꞌ
tye cuityi ̱Ni jiꞌi̱ lcaa chaꞌ cuxinuntsuꞌu jiꞌna,
biꞌ chaꞌ ngaꞌa̱ chaꞌ ñaꞌa̱si ̱i̱ na jiꞌi̱ ycuiꞌ ca na.
9 Ná ngusubi ycuiꞌ Ni jiꞌna chaꞌ xcubeꞌ Ni
jiꞌna; cua ngusubi Ni jiꞌna chaꞌ cuaꞌni lyaá
Ni jiꞌna xquiꞌya Jesucristo nu Xuꞌna na, 10 la
cuiꞌ nu ngujuii chaꞌ cuityi ̱ quiꞌya nu ntsuꞌu
jiꞌna. Biꞌ chaꞌ taca tyiꞌi̱ na slo ycuiꞌ Ndyosi
liꞌ, masi ñaꞌa ̱ ti tya luꞌú na chalyuu loꞌo ca ̱a̱
Jesús, masi cua ngujuii na liꞌ; stuꞌba ti tyiꞌi ̱
na ca sloNi liꞌ. 11Laja loꞌondu ̱ tiꞌna jiꞌi̱ Jesús,
tya culuꞌuma ̱ chaꞌ biꞌ jiꞌi̱ nu xaꞌ la nguꞌ tyaꞌa
ma ̱, chaꞌ caca tlyu la tyiqueema ̱ liꞌ. Jlo tiꞌnaꞌ
chaꞌ juaꞌa̱ nduꞌni ma ̱ tuꞌni.

Xaꞌ la cui̱i ̱ nu nda Pablo loꞌo nguꞌ
12 Cuꞌma ̱ tyaꞌa ngusñi na chaꞌ jiꞌi ̱ Jesús,

ndijña ya jiꞌi̱ ma ̱ chaꞌ cuiꞌya ma̱ cuentya jiꞌi ̱
lcaa ñaꞌa̱ chaꞌ tsoꞌo nu ndyuꞌni nguꞌ nu laca
cña jiꞌi ̱ ma ̱. Cua nda ycuiꞌ nu Xuꞌna na cña
jiꞌi̱ nguꞌ biꞌ chaꞌ caca nguꞌ loo, chaꞌ culuꞌu
nguꞌ biꞌ jiꞌi ̱ma ̱ cua ñaꞌa̱ ca chaꞌ tsoꞌo nu caca
cuaꞌni ma ̱ cuentya jiꞌi̱ ycuiꞌ Ndyosi. 13 Tsoꞌo
ti cuaꞌni ma ̱ loꞌo nguꞌ biꞌ lacua, chaꞌ tsoꞌo
tsa cña ndyuꞌni nguꞌ biꞌ cuentya jiꞌi ̱ ycuiꞌ
Ndyosi; tsoꞌo ti tyuꞌu tyiqueema̱ ñaꞌa̱ ma ̱ jiꞌi ̱
nguꞌ biꞌ. La cuiꞌ juaꞌa̱ tsoꞌo ti tyuꞌu tyiquee
ma ̱ ñaꞌa̱ ma ̱ jiꞌi ̱ lcaa tyaꞌa ma ̱, chaꞌ ngaꞌaa
tyuꞌu chaꞌ cusu ̱u̱ jiꞌi ̱ma ̱ loꞌo tyaꞌama ̱ liꞌ.

14 Cuꞌma ̱ tyaꞌa ngusñi na chaꞌ jiꞌi ̱ Jesús,
ndiꞌya̱ chcuiꞌ ya loꞌo ma ̱: Culo ma̱ cña jiꞌi ̱
nguꞌ tyaꞌa ma ̱ nu ná ntiꞌ cuaꞌni cña, nu xcuiꞌ
na taja ti ntiꞌ nguꞌ; cuaꞌni ma ̱ chaꞌ caca tlyu
la tyiquee nguꞌ tyaꞌa ma ̱ nu xñiꞌi̱ ti tiꞌ, chaꞌ
xñi tsoꞌo la nguꞌ chaꞌ jiꞌi ̱ Jesús; xtyucua ma ̱
jiꞌi̱ nguꞌ tyaꞌa ma ̱ nu ná ndyiji juersa jiꞌi ̱
chaꞌ xu ̱u̱ tyaꞌa nguꞌ loꞌo nu cuxi, juaꞌa̱ talo
tyiqueema ̱ jiꞌi ̱ cua ñaꞌa̱ ca nguꞌ tyaꞌama ̱.

15Si cuaꞌni xñaꞌa̱ ñati ̱loꞌoma ̱, ná chcuiꞌma ̱
chaꞌ tiꞌí jiꞌi̱ nguꞌ biꞌ liꞌ; xtyucua ma ̱ jiꞌi ̱ nguꞌ
tyaꞌa ma ̱ chaꞌ talo ma ̱ jiꞌi̱ nguꞌ xñaꞌa̱, chaꞌ
xcuiꞌ tsoꞌo ti cuaꞌni ma ̱ loꞌo lcaa ñati,̱ masi
loꞌo tyaꞌama ̱, masi loꞌo xaꞌ ñati.̱

16 Tsoꞌo ti caca tyiquee ma̱ lcaa tsa̱.
17 Tyucui tyempo chcuiꞌ ma ̱ loꞌo ycuiꞌ
Ndyosi. 18 Loꞌo juaꞌa̱ tya ma ̱ xlyaꞌbe jiꞌi ̱
ycuiꞌ Ndyosi cuentya jiꞌi ̱ cua ñaꞌa ̱ ca chaꞌ nu
ndyaca jiꞌi ̱ ma ̱. Ntiꞌ Ni chaꞌ cuaꞌni ma ̱ juaꞌa̱
si chañi chaꞌ ngusñima ̱ chaꞌ jiꞌi ̱ Jesucristo.

19Ñiꞌya ̱ ntiꞌ sca xee, juaꞌa ̱ laca Xtyiꞌi ycuiꞌ
Ndyosi; náxubiꞌma ̱ jiꞌi̱ xeebiꞌ. 20Náxtyí loꞌo
ma ̱ jiꞌi̱ tyaꞌa ma ̱ loꞌo chcuiꞌ nguꞌ sca chaꞌ jiꞌi ̱
ycuiꞌ Ndyosi loꞌo ma ̱; 21 pana cuaꞌni cuayáꞌ
ma ̱ jiꞌi ̱ cua ñaꞌa̱ ca chaꞌ nu nchcuiꞌ nguꞌ biꞌ, si
tsoꞌo ndyuꞌu chaꞌ, si ná tsoꞌo. Liꞌ xñima ̱ chaꞌ

tsoꞌo biꞌ, 22 pana culochu̱ꞌ ma ̱ jiꞌi ̱ lcaa chaꞌ
cuxi liꞌ.

23 Nduꞌni ycuiꞌ Ndyosi chaꞌ ti ̱ ti tyiꞌi̱ ty-
iquee na. Biꞌ chaꞌ juani cuaꞌni Ni chaꞌ caca
ma ̱ ñati ̱ liñi tsiyaꞌ ti; caca tsoꞌo tyiquee ma̱,
caca lubii cresiya jiꞌi ̱ ma ̱, caca ma ̱ ñati ̱ nu
tyucui tyiquee tsiyaꞌ ti. Si lubii cresiya jiꞌi̱
ma ̱ loꞌo ca ̱a̱ ycuiꞌ Jesucristo nu Xuꞌna na
chaca quiyaꞌ, liꞌ ngaꞌaa ntsuꞌu chaꞌ sta Ni
quiꞌya jiꞌi̱ma ̱; 24cuangusubi ycuiꞌNdyosi jiꞌi̱
ma ̱ chaꞌ caca ma ̱ ñati ̱ jiꞌi̱ Ni tsiyaꞌ ti. Siꞌi sca
chaꞌ cuiñi nu nda Ni loꞌo nchcuiꞌ Ni loꞌo ma ̱
juaꞌa̱, chañi chaꞌ cuaꞌni Ni chaꞌ caca ma ̱ ñati ̱
nu lubii cresiya jiꞌi̱ cuentya jiꞌi̱ ycuiꞌNdyosi.

Ngusalyaꞌ Pablo loꞌo nguꞌ
25 Cuꞌma̱ nguꞌ tyaꞌa na, ñaꞌa̱ ti tya chcuiꞌ

ma ̱ loꞌo ycuiꞌNdyosi cuentya jiꞌi ̱ ya.
26Xlyo niꞌi̱ jiꞌi̱ lcaa cuꞌma̱ nguꞌ tyaꞌa na.
27 Nde cña nu culo naꞌ jiꞌi̱ ma ̱ chaꞌ cuaꞌni

ma ̱ cuentya jiꞌi̱ ycuiꞌnuXuꞌnana, chaꞌ chcuiꞌ
ma ̱ lcaa chaꞌ nu nscua lo quityi re ñaꞌa̱
cuayáꞌ cuna lcaa nguꞌ tyaꞌa na.

28 Ndiꞌya̱ ntiꞌ ya chaꞌ ñaꞌa̱ ti cuaꞌni ycuiꞌ
Jesucristo nu Xuꞌna na chaꞌ tsoꞌo loꞌo ma̱.
Juaꞌa̱ caca chaꞌ lacua.

Nguscua San Pablo chaca
quityi ndyaa ca slo ñati ̱jiꞌi̱
Jesucristo nde quichi̱

Tesalónica
1 Pablo, Silvano, Timoteo naa ya. Nscua

ya quityi re chaꞌ tsaa ca slo ñaꞌa̱ taju cuꞌma ̱
nguꞌ quichi ̱ Tesalónica nu ngusñi chaꞌ jiꞌi̱
ycuiꞌ Ndyosi Sti na, cuꞌma ̱ nu cua ngusñi
chaꞌ jiꞌi ̱ Jesucristo nu Xuꞌna na. 2Ndiꞌya̱ ntiꞌ
ya, chaꞌñaꞌa̱ ti cuaꞌni ycuiꞌNdyosi Sti na chaꞌ
tsoꞌo loꞌo ma ̱, chaꞌ cuaꞌni Ni chaꞌ ti ̱ ti tyiꞌi̱
tyiquee ma ̱ xquiꞌya Jesucristo nu Xuꞌna na
laja loꞌo ndiꞌi̱ ma ̱ chalyuu.

Xcubeꞌ ycuiꞌ Ndyosi jiꞌi ̱ ñati ̱ nu ná ntiꞌ
taquiyaꞌ jiꞌi̱ chaꞌ nu nchcuiꞌNi

3 Cuꞌma ̱ tyaꞌa ngusñi na chaꞌ jiꞌi̱ Jesús,
ntsuꞌu chaꞌ tya ya xlyaꞌbe jiꞌi̱ ycuiꞌ Ndyosi
lcaa quiyaꞌ loꞌo chcuiꞌ ya loꞌo Ni cuentya
jiꞌi ̱ cuꞌma ̱; nduꞌni tsa chaꞌ cuaꞌni ya juaꞌa̱,
xquiꞌya chaꞌ lcaa tsa̱ tachaa la ndyanu chaꞌ
jiꞌi ̱ Jesús neꞌ cresiya jiꞌi̱ ma ̱, lcaa tsa ̱ ntsuꞌu
la tyiquee ma ̱ ñaꞌa̱ ma ̱ jiꞌi ̱ tyaꞌa ñati ̱ ma ̱.
4 Tsoꞌo tsa liꞌ. Tsoꞌo tsa ntsuꞌu tyiquee ya
xquiꞌya cuꞌma ̱, biꞌ chaꞌ nda ya chaꞌ jiꞌi ̱ ma ̱
loꞌo lcaa taju nguꞌ tyaꞌa ntsuꞌu chaꞌ jiꞌna loꞌo
ycuiꞌNdyosi. Nacui̱ ya jiꞌi ̱ nguꞌ chaꞌ tsoꞌo tsa
ndyuꞌnima ̱, chaꞌ tlyu tsa tyiqueema ̱xquiꞌya
ycuiꞌ Ndyosi, masi ndyiji tsa chaꞌ tiꞌí jiꞌi ̱ma ̱,
masi lye tsandyuꞌni lyaꞌ tiꞌnguꞌ jiꞌi ̱ma ̱. Tsoꞌo
tsa chaꞌndalo tyiqueema ̱ jiꞌi̱ nguꞌ, masi cuxi
tsa ndyuꞌni nguꞌ biꞌ loꞌo ma ̱ juaꞌa̱. 5 Liñi tsa
nduꞌni cuayáꞌ ycuiꞌ Ndyosi jiꞌi ̱ ñati;̱ biꞌ chaꞌ
caja su tyiꞌi ̱ma ̱ ca su laca ycuiꞌNdyosi loo ca
nde loo la, masi xñaꞌa̱ tsa nguꞌ loꞌo ma̱ juani
xquiꞌya chaꞌ jiꞌi̱ ycuiꞌ Ndyosi nu cua ngusñi
ma ̱.

6 Liñi tsa nduꞌni ycuiꞌ Ndyosi, loꞌo juaꞌa̱
chañi chaꞌ ca tiyaꞌ la xcubeꞌ Ni jiꞌi̱ lcaa ñati ̱
nu nchcubeꞌ jiꞌi ̱ cuꞌma ̱ juani. 7Ngaꞌaa cuaꞌni
lyaꞌ tiꞌnguꞌ jiꞌna tsiyaꞌ ti loꞌo tyuꞌu tucuaycuiꞌ
Jesús nu Xuꞌna na nde cua̱. Laja xee tlyu
tya ̱a̱ Jesús liꞌ; stuꞌba ti ca̱a̱ Ni loꞌo quiñaꞌa̱
tsa nguꞌ xca̱ jiꞌi ̱ Ni, chaꞌ tlyu tsa cña nchca
jiꞌi ̱ xca̱ biꞌ nu nduꞌni nguꞌ cuentya jiꞌi̱ ycuiꞌ
Ndyosi. 8Liꞌ xcubeꞌ ycuiꞌNdyosi jiꞌi̱ cua ñaꞌa̱
cañati ̱nunántajaꞌa ̱ taquiyaꞌ jiꞌi̱ Ni, loꞌo juaꞌa̱
xcubeꞌNi jiꞌi ̱ ñati ̱nu ná ntajaꞌa̱ xñi chaꞌ tsoꞌo
jiꞌi ̱ ycuiꞌ Jesús nu Xuꞌna na. 9 Chañi chaꞌ
xcubeꞌNi jiꞌi ̱ nguꞌ biꞌ; ngaꞌaa ñaꞌa̱ nguꞌ biꞌ jiꞌi̱
ycuiꞌ nu Xuꞌna na tsiyaꞌ ti, ngaꞌa̱ chaꞌ tsaa
nguꞌ ca su ná ngaꞌa̱ chaꞌ tye chaꞌ chcubeꞌ
nguꞌ. Ngaꞌaa ñaꞌa̱ nguꞌ biꞌ xee ndubi jiꞌi ̱ ycuiꞌ
Ni liꞌ, ngaꞌaa ñaꞌa̱ nguꞌ jiꞌi ̱ ycuiꞌ Ndyosi nu
nchca jiꞌi̱ nduꞌni lcaa cña tsiyaꞌ ti. 10 Juaꞌa̱
xcubeꞌNi jiꞌi̱ nguꞌbiꞌ tsa̱ loꞌo tya̱a̱ Jesús chaca
quiyaꞌ. Pana si ntsuꞌu chaꞌ jiꞌna loꞌo Ni, liꞌ
cuaꞌni tlyu na jiꞌi̱ Ni tsa̱ biꞌ; la cuiꞌ juaꞌa̱

cuaꞌni chi ̱ na loo ycuiꞌ Ndyosi loꞌo tyaꞌa na
loꞌo tyalaa tsa̱ biꞌ, si cua ngusñi na chaꞌ jiꞌi ̱
Ni. Loꞌo cuꞌma ̱, stuꞌba ti tyuꞌu tiꞌi ̱ma ̱ loꞌo ya
slo Jesús tsa̱ biꞌ, chaꞌngusñima ̱ chaꞌ jiꞌi̱ Jesús
loꞌo nguluꞌu ya chaꞌ biꞌ jiꞌi ̱ ma ̱ nu ngua tya
clyo la.

11 Biꞌ chaꞌ lcaa tsa̱ nchcuiꞌ ya loꞌo ycuiꞌ
Ndyosi Sti na chaꞌ cuaꞌni Ni cña neꞌ cresiya
jiꞌi ̱ma ̱, chaꞌ tsoꞌo ti cuaꞌni ma ̱ cña nu nda Ni
jiꞌi ̱ ma ̱ tya loꞌo ngusubi Ni jiꞌi̱ ma ̱. Nchcuiꞌ
ya loꞌo Ni chaꞌ xtyucua Ni jiꞌi̱ ma ̱, chaꞌ juaꞌa ̱
cuaꞌni lyiji ma̱ lcaa chaꞌ tsoꞌo nu nclyacua
tiꞌ ma ̱ chaꞌ cuaꞌni ma ̱ cuentya jiꞌi ̱ ycuiꞌ Ni,
lcaa lo chaꞌ tsoꞌonundyuꞌnima ̱ xquiꞌya chaꞌ
ngusñi ma ̱ chaꞌ jiꞌi ̱ ycuiꞌ Ndyosi. 12 Juaꞌa ̱
nduꞌni tlyu ma ̱ jiꞌi ̱ Jesucristo nu Xuꞌna na,
nu loꞌo nduꞌni ma̱ cña jiꞌi ̱ Ni; juaꞌa̱ ca cuayáꞌ
tiꞌ nguꞌ liꞌ chaꞌ ndyanu Xtyiꞌi ycuiꞌ Ni neꞌ
cresiya jiꞌi̱ ma ̱. Loꞌo liꞌ caca cuayáꞌ tiꞌ nguꞌ
chaꞌ tsoꞌo tsa nduꞌni ycuiꞌ Ndyosi loꞌo ma ̱,
chaꞌ stuꞌba ti nduꞌni ycuiꞌ Ndyosi Sti na cña
loꞌo Jesucristo nu Xuꞌna na.

2
Ca ̱a ̱ sca nu xñaꞌa ̱ chalyuu

1 Cuꞌma̱ tyaꞌa ngusñi na chaꞌ jiꞌi̱ Jesús, jlo
tiꞌ na chaꞌ tya ca̱a ̱ Jesucristo nu Xuꞌna na
chacaquiyaꞌ, chaꞌ tsaloꞌoNi jiꞌnachaꞌ tyacua
tyaꞌa na loꞌo Ni ca biꞌ; biꞌ chaꞌ liñi nchcuiꞌ
ya loꞌo ma̱ juani, 2 chaꞌ ná tyaꞌa̱chu̱ꞌ ma ̱ jiꞌi ̱
chaꞌ tsoꞌo biꞌ. Ná cutsi ̱i̱ ma ̱ si ntiꞌnguꞌ xcutsi̱i ̱
nguꞌ jiꞌi̱ ma ̱: masi chcuiꞌ nguꞌ cuentya jiꞌi ̱
Xtyiꞌi ycuiꞌ Ndyosi, nacui ̱ nguꞌ; masi culuꞌu
nguꞌ chaꞌ liñi jiꞌi̱ ma ̱, nacui ̱ nguꞌ; masi chcuiꞌ
nguꞌ lo quityi nu nda ya lijya̱ slo ma ̱, nacui ̱
nguꞌ. Chaꞌ cuiñi laca si ñacui ̱nguꞌ chaꞌ nde
tsa̱ laca nu ca̱a̱ ycuiꞌ nu Xuꞌna na, chaꞌ ná
jlo tiꞌ nguꞌ tsiyaꞌ ti. 3Ná taquiyaꞌma ̱ jiꞌi̱ nguꞌ
cuiñi nu chcuiꞌ juaꞌa̱. Nu loꞌo tya lyiji tyalaa
tsa̱ biꞌ, lye tsa xu ̱u̱ tyaꞌa ñati ̱ chalyuu loꞌo
ycuiꞌ Ndyosi; liꞌ ca ̱a̱ sca ñati ̱ nu nduꞌni cña
jiꞌi ̱nuxñaꞌa̱ nde chalyuu, nuntsuꞌu chaꞌ tsaa
ca bilyaa loꞌo tye chalyuu. 4 Biꞌ laca nu ntiꞌ
cuaꞌa jiꞌi̱ lcaa lo joꞌó chaꞌ ná cuaꞌni tlyu nguꞌ
jiꞌi ̱; ni ná cuaꞌni tlyu nguꞌ jiꞌi ̱ ycuiꞌ Ndyosi,
ntiꞌ yu, chaꞌ ntiꞌ nu yu xñaꞌa̱ biꞌ chaꞌ cuaꞌni
tlyu nguꞌ jiꞌi̱ ycuiꞌ ca yu. Tyatí ̱ yu neꞌ laa
tonu, tsaa tucua yu ca biꞌ; liꞌ chcuiꞌ yu loꞌo
lcaa ñati ̱chaꞌ cuaꞌni tlyu nguꞌ jiꞌi ̱ ycuiꞌ ca yu,
chaꞌ ycuiꞌNdyosi laca ycuiꞌ yu, ñacui ̱yu.

5 Cua jlo tiꞌ ma ̱ chaꞌ tyu ̱u̱ quiyaꞌ nguluꞌu
naꞌ la cuiꞌ ti chaꞌ jiꞌi ̱ yu xñaꞌa̱ biꞌ jiꞌi ̱ ma ̱, nu
loꞌo tya ndiꞌi̱ naꞌ loꞌo cuꞌma ̱; 6 jlo tiꞌma ̱ ñiꞌya ̱
ndacaꞌaNi jiꞌi̱ yu xñaꞌa̱ biꞌ juani, chaꞌná caca
biꞌ loo ñaꞌa̱ cuayáꞌ tyuꞌu tucua tsa̱ jiꞌi̱ yu biꞌ
ca nde loo la. 7Na cua nguxana cña cuxi biꞌ
laja ñati ̱ chalyuu, masi juani ti tya ndacaꞌa
Ni jiꞌi̱ yu xñaꞌa̱ biꞌ; pana loꞌo ngaꞌaa ndacaꞌa
Ni jiꞌi̱ yu biꞌ, chaꞌ cua ndyaa Ni, 8 liꞌ caca yu
xñaꞌa ̱ biꞌ loo. Ca tiyaꞌ la ca̱a ̱ Jesús nu Xuꞌna
na, loꞌo liꞌ cujuii Jesús jiꞌi̱ yu xñaꞌa̱ biꞌ nu loꞌo

culutuꞌu ti Jesús jiꞌi̱ yu biꞌ loꞌo cuiꞌi̱ nu ntsuꞌu
tuꞌba Ni; tye chaꞌ jiꞌi ̱ yu xñaꞌa̱ biꞌ loꞌo ca ̱a̱
Jesús, chaꞌná talo yuñaꞌa̱ yu jiꞌi ̱xeendubi jiꞌi ̱
ycuiꞌ nu Xuꞌna na. 9 Pana loꞌo ca̱a ̱ yu xñaꞌa̱
biꞌ, ca̱a̱ yu loꞌo chacuayáꞌ jiꞌi̱ ycuiꞌ Satanás
biꞌ, biꞌ chaꞌ nchca tsa jiꞌi ̱ yu biꞌ cuaꞌni yu chaꞌ
tlyu chaꞌ cñiloꞌo ti yu jiꞌi̱ ñati ̱ chalyuu, chaꞌ
culacua tiꞌ nguꞌ chaꞌ tlyu tsa laca ycuiꞌ yu
xñaꞌa̱ biꞌ. 10 Tucua chaꞌ ntsuꞌu tyiquee yu
biꞌ, pana ca jlya tiꞌ ñati ̱chalyuu jiꞌi ̱ lcaa chaꞌ
cuiñi nu chcuiꞌ yu biꞌ, jlya tiꞌ nguꞌ xquiꞌya
chaꞌ cua tsaa ti nguꞌ ca bilyaa; ná ntiꞌ nguꞌ
biꞌ xñi nguꞌ chaꞌ tsoꞌo nu caca cuaꞌni lyaá jiꞌi ̱
nguꞌ, 11biꞌ chaꞌ culayaꞌ ycuiꞌNdyosi jiꞌi̱ nguꞌ,
xquiꞌya chaꞌ jlya la tiꞌ nguꞌ jiꞌi̱ nu chaꞌ cuiñi
biꞌ. 12Chañi chaꞌ tsaa nguꞌ biꞌ ca su ná ngaꞌa̱
chaꞌ tye chcubeꞌ nguꞌ, lcaa nguꞌ nu ná jlya tiꞌ
chaꞌ tsoꞌo jiꞌi̱ ycuiꞌ Ndyosi, nguꞌ nu ndiya la
tiꞌ cuaꞌni cua ñaꞌa̱ ca lo chaꞌ cuxi.

Ngusubi Ni jiꞌna chaꞌ clyaá na jiꞌi ̱ nu cuxi
13 Cuꞌma ̱ tyaꞌa ngusñi na chaꞌ jiꞌi ̱ Jesús,

ntsuꞌu tsa tyiquee ycuiꞌ nu Xuꞌna na ñaꞌa̱ Ni
jiꞌi̱ ma ̱. Loꞌo juaꞌa̱ ntsuꞌu chaꞌ tya ya xlyaꞌbe
jiꞌi̱ ycuiꞌNdyosi xquiꞌya cuꞌma ̱, chaꞌngusubi
Ni jiꞌi̱ ma ̱ tya loꞌo nguxana ti chalyuu chaꞌ
cuaꞌni lyaá Ni jiꞌi ̱ ma ̱; biꞌ chaꞌ nguaꞌni Xtyiꞌi
ycuiꞌ Ni chaꞌ ngua lubii cresiya jiꞌi̱ ma ̱ loꞌo
ngusñima ̱ chaꞌ tsoꞌo jiꞌi ̱ ycuiꞌNdyosi. 14Cua
ngusubi Ni jiꞌi̱ ma ̱, biꞌ chaꞌ ndyuna ma ̱ chaꞌ
tsoꞌo jiꞌi̱ Jesucristo nu nguluꞌu ya jiꞌi ̱ma ̱; ntiꞌ
Ni chaꞌ stuꞌba ti tyiꞌi̱ ma ̱ loꞌo Jesucristo nu
Xuꞌna na ca su tlyu su xee tsa su ndiꞌi ̱ ycuiꞌ.

15 Cuꞌma ̱ nguꞌ tyaꞌa na, juani tyiꞌu tsoꞌo tiꞌ
ma ̱ lcaa chaꞌnunguluꞌuya jiꞌi ̱ma ̱; cuaꞌnima ̱
chaꞌ caca cuayáꞌ tsoꞌo tiꞌma ̱ lcaa chaꞌ nu cua
nchcuiꞌ ya loꞌoma̱, lcaa chaꞌnu cuanguscua
ya lo quityi chaꞌ ca̱a ̱ ca slo ma ̱. 16-17Ndiꞌya ̱
ntiꞌ naꞌ chaꞌ cuaꞌni Ni loꞌo ma ̱, masi Jesu-
cristo nu Xuꞌna na, masi ycuiꞌNdyosi Sti na:
cuaꞌni Ni chaꞌ caca nguula tiꞌ tyiquee ma ̱,
chaꞌ caja juersa jiꞌi̱ ma̱, chaꞌ taca cuaꞌni ma ̱
cua ñaꞌa ̱ ca chaꞌ tsoꞌo, chaꞌ xcuiꞌ chaꞌ tsoꞌo
chcuiꞌ ma ̱ loꞌo tyaꞌa ma ̱. Ntsuꞌu tsa tyiquee
ycuiꞌNi ñaꞌa̱ Ni jiꞌna, biꞌ chaꞌ tsoꞌo tsa nduꞌni
Ni loꞌo na, chaꞌ ti ̱ ti tyiꞌi ̱ tyiquee na lcaa hora
laja loꞌo ntajatya na jiꞌi̱ ycuiꞌ Jesús chaꞌ ca ̱a̱
Ni.

3
Chcuiꞌma ̱ loꞌo ycuiꞌNdyosi cuentya jiꞌi ̱ ya

1 Cuꞌma ̱ tyaꞌa ngusñi na chaꞌ jiꞌi ̱ Jesús,
chcuiꞌ ma ̱ loꞌo ycuiꞌ Ndyosi cuentya jiꞌi̱ ya,
chaꞌ xtyucua Ni jiꞌi ̱ ya laja loꞌo nclyuꞌu ya
chaꞌ jiꞌi̱ ycuiꞌ nu Xuꞌna na jiꞌi ̱ nguꞌ, chaꞌ ná
tacu ̱ꞌ nguꞌ lo cua ñaꞌa ̱ ca chaꞌ nu nclyuꞌu ya
jiꞌi̱ nguꞌ. Ñiꞌya ̱ loꞌo ngusñima ̱ chaꞌ biꞌ juani,
juaꞌa̱ ntiꞌya chaꞌyala ti xñi tyaquiñaꞌa ̱ la ñati ̱
chaꞌ biꞌ, nde lcaa quichi ̱ su nchcuiꞌ ya chaꞌ
biꞌ. 2 Chcuiꞌ ma ̱ loꞌo ycuiꞌ Ndyosi chaꞌ cuaꞌa
Ni jiꞌi ̱ ya chaꞌ ná tyiji ̱loo nguꞌ cuxi jiꞌi ̱ ya,
masi nguꞌ nu cuxi tsa tyiquee nguꞌ; ntsuꞌu

tsa ñati ̱ chalyuu nu ná jlya tsoꞌo tiꞌ jiꞌi ̱ ycuiꞌ
Ndyosi. 3Chañi chaꞌnduꞌni nuXuꞌnana lcaa
chaꞌnuñacui ̱Ni jiꞌna, cuaꞌniNi chaꞌ caca tlyu
tyiquee ma ̱, cuaꞌa Ni jiꞌi̱ ma ̱ chaꞌ ná calaꞌ nu
xñaꞌa̱ jiꞌi̱ ma ̱. 4 Jlo tiꞌ ycuiꞌ nu Xuꞌna na chaꞌ
ndyuꞌni ma ̱ cña nu ngulo ya jiꞌi̱ ma̱, chaꞌ tya
cuaꞌni la ma ̱ cña biꞌ. 5Loꞌo juaꞌa̱ cuaꞌni ycuiꞌ
nuXuꞌnana cñaneꞌ cresiya jiꞌi ̱ma ̱, chaꞌ tyiꞌu
tiꞌ ma ̱ chaꞌ ntsuꞌu tsa tyiquee ycuiꞌ Ndyosi
ñaꞌa̱ Ni jiꞌi ̱ ma ̱; liꞌ talo tyiquee ma ̱ ñiꞌya ̱ loꞌo
ndalo tyiquee ycuiꞌ Cristo loꞌo ngutaꞌa̱ yu
loꞌo ñati ̱tya clyo.

Ngaꞌa ̱ chaꞌ cuaꞌni na cña
6 Cuꞌma ̱ tyaꞌa ngusñi na chaꞌ jiꞌi̱ Jesús,

chacaquiyaꞌ culoya cña jiꞌi̱ma ̱ chacuayáꞌ jiꞌi̱
Jesucristo nu Xuꞌna na: ná tyaꞌa̱ ma ̱ stuꞌba ti
loꞌo xaꞌ la nguꞌ tyaꞌa ngusñi ma̱ chaꞌ biꞌ nu
ná ntajaꞌa̱ cuaꞌni cña, la cuiꞌ nguꞌ tyaꞌa ma ̱
nu ná ntajaꞌa ̱ taquiyaꞌ jiꞌi̱ chaꞌ nu cua nda
ya loꞌo ma ̱. 7 Siꞌi na taja ya loꞌo ngutiꞌi̱ ya
loꞌo cuꞌma ̱nungua liꞌ, biꞌ chaꞌ tsoꞌo si tyajaꞌa̱
ma ̱ cuaꞌni ma ̱ cña ñiꞌya̱ nguaꞌni ya loꞌo yaꞌ
ti ya. 8 Ná ndyacu laja ti ya slo cuꞌma ̱ nu
ngua liꞌ; nda ya cayaꞌ chaꞌ nguxacu ma ̱ jiꞌi̱
ya, chaꞌ nguaꞌni ya cña chaꞌ cajá ñiꞌya̱ nu
tyiji̱ yuꞌu jiꞌi̱ ya. Tsa̱ loꞌo talya nguaꞌni ya
cña loꞌo yaꞌ ti ya, chaꞌ siꞌi cuꞌma ̱ nu ngüiꞌya
ma ̱ na nu ndyacu ya liꞌ. 9 Pana tsoꞌo si ta
ma ̱ xi cayaꞌ jiꞌi̱ nguꞌ nu culuꞌu jiꞌi ̱ ma ̱; masi
cuare ni, taca xtyucuama ̱ xi jiꞌi̱ ya si ntiꞌma̱.
Pana ná ngusñi ya cayaꞌ nu ngua liꞌ, xquiꞌya
chaꞌ ngua tiꞌ ya culuꞌu ya jiꞌi ̱ ma ̱ chaꞌ ná ca
taja ma ̱, chaꞌ cuaꞌni ma ̱ cña chaꞌ caja na nu
lyiji chaꞌ tyiji̱ yuꞌu jiꞌi̱ ma ̱ chalyuu. 10 Loꞌo
tya ndiꞌi ̱ ya slo cuꞌma ̱, tya liꞌ ngulo ya cña jiꞌi̱
ma ̱ ndiꞌya ̱: ná ta ma̱ na cacu ñati ̱nu ná ntiꞌ
cuaꞌni cña. 11 Pana juani cua ngujui chaꞌ jiꞌi̱
ya chaꞌ ntsuꞌu xi nguꞌ tyaꞌa ma ̱ nu ná tsoꞌo
nduꞌni; ngaꞌaa ndyuꞌni nguꞌ biꞌ cña, ndyaꞌa̱
nguꞌnchcuiꞌnguꞌ chaꞌ cuiñi ti loꞌo tyaꞌanguꞌ,
xquiꞌya chaꞌ taja nguꞌ. 12Biꞌ chaꞌ juani nclyo
ya cña jiꞌi̱ nguꞌbiꞌ chacuayáꞌ jiꞌi̱ Jesucristonu
Xuꞌnana, chaꞌntsuꞌuchaꞌ cuaꞌninguꞌbiꞌ cña;
juaꞌa̱ caja ñiꞌya cacu nguꞌ cuentya jiꞌi ̱ scaa
nguꞌ.

13 Cuꞌma ̱ nguꞌ tyaꞌa na, ná ca taja tiꞌ ma ̱
chaꞌ cuaꞌni ma̱ chaꞌ tsoꞌo loꞌo ñati.̱ 14Ñati ̱nu
ná ntajaꞌa̱ taquiyaꞌ jiꞌi ̱ lcaa chaꞌ nu nscua ya
lo quityi re ni, cuiꞌyama ̱ cuentya tilaca laca
nguꞌ biꞌ; liꞌngaꞌaa tyaꞌa̱ ma̱ stuꞌba ti loꞌo nguꞌ
biꞌ, chaꞌ juaꞌa̱ caca tyujuꞌu tiꞌ nguꞌ. 15 Pana
siꞌi tyaꞌa cusu ̱u̱ ma ̱ laca nguꞌ biꞌ, tyaꞌa ma ̱
laca nguꞌ; biꞌ chaꞌ ntsuꞌu chaꞌ ta ma ̱ sca cui ̱i̱
loꞌo nguꞌ, ñiꞌya̱ laca loꞌo nchcuiꞌ ma ̱ loꞌo sca
nguꞌ tyaꞌama ̱.

Ngusalyaꞌ Pablo loꞌo nguꞌ
16Cuaꞌni ycuiꞌ nu Xuꞌna na loꞌo ma ̱ chaꞌ ti ̱

ti tyiꞌi̱ tyiquee ma ̱ lcaa tsa̱, masi tsa ̱ tsoꞌo jiꞌi̱
ma ̱, masi tsa̱ cuxi jiꞌi̱ ma ̱, xquiꞌya chaꞌ lcaa
hora ti ̱ ti ndiꞌi̱ tyiquee ycuiꞌ Ni. Loꞌo juaꞌa̱
tyanu ycuiꞌ nu Xuꞌna na loꞌoma ̱ liꞌ.

17Xlyo niꞌi ̱ jiꞌi ̱ma ̱. Pablo laca naꞌ loꞌo ycuiꞌ
naꞌ nscua naꞌ letra juani, chaꞌ caca cuayáꞌ
tiꞌma ̱ chaꞌ chañi chaꞌ quityi nu nguscua naꞌ
lijya ̱ sloma ̱ laca quityi re. 18Ntiꞌ ya chaꞌñaꞌa̱
ti cuaꞌni Jesucristo nu Xuꞌna na chaꞌ tsoꞌo
loꞌo lcaa cuꞌma ̱. Juaꞌa̱ caca chaꞌ lacua.

Quityi nu nguscua San
Pablo tya clyo chaꞌ ndyaa

ca slo Timoteo
1Pablo lacanaꞌ. Scañati ̱nundyaꞌa̱ nchcuiꞌ

chaꞌ jiꞌi ̱ Jesucristo nde xaꞌ quichi̱ laca naꞌ,
chaꞌ ycuiꞌ Ndyosi nu nduꞌni lyaá jiꞌi̱ ñati ̱
ngulo cña jnaꞌ chaꞌ cuaꞌni naꞌ cña biꞌ; ngulo
Jesucristo cña jnaꞌ, la cuiꞌ nu Cristo nu ndu ̱
tiꞌ na jiꞌi ̱ chaꞌ tya ̱a̱ Ni chaca quiyaꞌ. 2Nscua
naꞌ quityi re chaꞌ ca ̱a̱ slo nuꞌu̱, Timoteo,
chaꞌ ñiꞌya̱ si laca nuꞌu̱ sñiꞌ naꞌ, juaꞌa ̱ ntiꞌ
naꞌ ñaꞌa̱ naꞌ jinuꞌu̱, chaꞌ ngusñi nuꞌu̱ chaꞌ
jiꞌi̱ Jesucristo tya loꞌo nguluꞌu naꞌ chaꞌ biꞌ
jinuꞌu̱. Ndiꞌya̱ ntiꞌ naꞌ, chaꞌ ñaꞌa̱ ti cuaꞌni
ycuiꞌ Ndyosi Sti na chaꞌ tsoꞌo loꞌo nuꞌu̱, chaꞌ
cuaꞌni tyaꞌna tiꞌ Ni jinuꞌu̱, chaꞌ juaꞌa̱ cuaꞌni
Ni chaꞌ ti ̱ ti tyiꞌi ̱ cresiya jinuꞌu̱ xquiꞌya Jesu-
cristo nu Xuꞌna na.

Ná tsoꞌo chaꞌ jlya tiꞌ nguꞌ cuentyu ti
3 Loꞌo cua tsaꞌa ti naꞌ ca Macedonia, liꞌ

cua nchcuiꞌ naꞌ loꞌo nuꞌu̱ chaꞌ tyanu nuꞌu̱
nde quichi ̱ Efeso; chaca quiyaꞌ chcuiꞌ naꞌ
loꞌo nuꞌu ̱ juani, chaꞌ tyanu nuꞌu̱ ca quichi ̱
biꞌ. Ntsuꞌu nguꞌ quichi ̱ Efeso nu ncluꞌu xaꞌ
lo chaꞌ jiꞌi̱ nguꞌ tyaꞌa na; ngaꞌa ̱ chaꞌ culo nuꞌu̱
cña jiꞌi ̱ nguꞌ biꞌ, chaꞌ ngaꞌaa culuꞌu tsa nguꞌ
xaꞌ la chaꞌ jiꞌi ̱ tyaꞌa nguꞌ. 4 Loꞌo juaꞌa̱ culo
nuꞌu̱ cña chaꞌ ngaꞌaa ca tsaꞌa̱ nguꞌ cuentyu
cusuꞌ, ngaꞌaa cuaꞌa̱ jyaca ̱ nguꞌ jiꞌi̱ cña cua ̱ nu
ndyanu jiꞌi ̱ jyoꞌo cusuꞌ jiꞌi ̱nguꞌ saꞌni. Nguichi ̱
tsa chaꞌ biꞌ, loꞌo juaꞌa̱ ná tye chca chaꞌ biꞌ
tsiyaꞌ ti. Ná xtyucua chaꞌ biꞌ jiꞌna chaꞌ cuaꞌni
na cña jiꞌi̱ ycuiꞌ Ndyosi; sca ti si xñi na chaꞌ
jiꞌi̱ ycuiꞌ Jesús, liꞌ caca cuaꞌni na cña jiꞌi̱ Ni.

5Culo nuꞌu̱ cña jiꞌi̱ nguꞌ chaꞌ tsoꞌo tsa tyuꞌu
tyiquee nguꞌ ñaꞌa̱ nguꞌ jiꞌi ̱ tyaꞌa nguꞌ, chaꞌ biꞌ
laca cñanunduꞌni ñati ̱nungua lubii cresiya
jiꞌi̱ cuentya jiꞌi ̱ ycuiꞌ Ndyosi; jlo tiꞌ ñati ̱ biꞌ
ñiꞌya̱ laca cña tsoꞌo, loꞌo juaꞌa̱ ndyuꞌni nguꞌ
biꞌ cña tsoꞌo biꞌ liꞌ. Chañi chaꞌ ngusñi nguꞌ biꞌ
chaꞌ jiꞌi ̱ ycuiꞌ Ndyosi si ntsuꞌu tyiquee nguꞌ
ñaꞌa̱ nguꞌ jiꞌi̱ tyaꞌanguꞌ. 6Panantsuꞌuxi xaꞌ la
ñati ̱nunántajaꞌa̱ nguꞌ cunanguꞌ chaꞌbiꞌ; xaꞌ
tyucui ̱i̱ ngusñi nguꞌ biꞌ, chaꞌ nchcuiꞌ tsa nguꞌ
cuentyu. 7Mstru cacanguꞌbiꞌ, ntiꞌnguꞌ, nguꞌ
nu ncluꞌu ñiꞌya ̱ cña nu ngulo ycuiꞌ Ndyosi
jiꞌi̱ ñati,̱ nu nguscua jyoꞌo Moisés; pana ná
nda nguꞌ biꞌ cuentya ñiꞌya̱ ndyuꞌu chaꞌ nu
nchcuiꞌ ycuiꞌ ca nguꞌ, ñiꞌya̱ ndyuꞌu chaꞌ nu
nda chaꞌ cusuꞌ biꞌ, masi lye tsa ncluꞌu nguꞌ
chaꞌ biꞌ jiꞌi̱ tyaꞌa ñati ̱nguꞌ.

8 Jlo tiꞌ na chaꞌ tsoꞌo tsa chaꞌ cusuꞌ nu
nguscua jyoꞌo Moisés biꞌ, si taquiyaꞌ na
jiꞌi̱. 9 Pana siꞌi xquiꞌya ñati ̱ nu tsoꞌo ty-
iquee nda ycuiꞌ Ndyosi chaꞌ cusuꞌ biꞌ; na
cua nda Ni chaꞌ biꞌ xquiꞌya ñati ̱ nu ná ntiꞌ
cuaꞌni chaꞌ tsoꞌo, xquiꞌya ñati ̱nu ná ntajaꞌa̱
taquiyaꞌ jiꞌi̱ chaꞌbiꞌ, xquiꞌyañati ̱nunántsuꞌu

chaꞌ jiꞌi ̱ loꞌo ycuiꞌ Ndyosi, xquiꞌya ñati ̱ nu
ntsuꞌu quiꞌya jiꞌi ̱, xquiꞌya ñati ̱ nu cuxi ty-
iquee, xquiꞌya ñati ̱nu nchcuiꞌ subaꞌ jiꞌi̱ ycuiꞌ
Ndyosi, xquiꞌya ñati ̱nu ndujuii jiꞌi ̱ sti nguꞌ,
jiꞌi̱ xtyaꞌa̱ nguꞌ, xquiꞌya ñati ̱ nu ndujuii jiꞌi̱
tyaꞌa ñati,̱ 10 xquiꞌya ñati ̱ nu nduꞌni subaꞌ
loꞌo nu cunaꞌa̱, xquiꞌya nu cunaꞌa̱ nu nduꞌni
subaꞌ loꞌo nu quiꞌyu, xquiꞌya nu quiꞌyu nu
nduꞌni subaꞌ loꞌo tyaꞌa quiꞌyu ti, xquiꞌya ñati ̱
nu ntucuaana jiꞌi̱ tyaꞌa ñati ̱ chaꞌ tsaloꞌo jiꞌi̱
nguꞌ juaꞌa̱ ti, xquiꞌya nu cuiñi, xquiꞌya ñati ̱
nu nchcuiꞌ chaꞌ cuiñi slo nguꞌ tisiya. Nda
ycuiꞌ Ndyosi chaꞌ cusuꞌ biꞌ, chaꞌ juaꞌa̱ ca
cuayáꞌ tiꞌ lcaa ñati ̱nu ná ntiꞌ taquiyaꞌ jiꞌi ̱ cua
ñaꞌa̱ ca chaꞌ nu liñi ca nu ncluꞌu na cuentya
jiꞌi̱ ycuiꞌ Ndyosi. 11 La cuiꞌ chaꞌ tsoꞌo biꞌ
ncluꞌu naꞌ chacuayáꞌ jiꞌi̱ ycuiꞌ Ndyosi juani,
loꞌoncluꞌunaꞌ chaꞌ tlyu tsa lacaycuiꞌNdyosi,
chaꞌ tsoꞌo tsa ntsuꞌu tyiquee Ni ñaꞌa̱ Ni jiꞌna.

Tsoꞌo tsa nduꞌni ycuiꞌNdyosi loꞌo na
12 Ndya tsa naꞌ xlyaꞌbe jiꞌi̱ Jesucristo nu

Xuꞌna na chaꞌ nguaꞌni Ni chaꞌ caca cuaꞌni
naꞌ cña jiꞌi̱ Ni; ndya naꞌ xlyaꞌbe jiꞌi ̱ Ni chaꞌ
ngusubi Ni jnaꞌ chaꞌ cuaꞌni naꞌ cña jiꞌi ̱ Ni,
chaꞌ jlo tiꞌ Ni chaꞌ ndaquiyaꞌ naꞌ jiꞌi ̱ Ni.
13NgusubiNi jnaꞌ, masi subaꞌ tsa nchcuiꞌnaꞌ
jiꞌi̱ Ni cua saꞌni la, tyempo loꞌo nguxcubeꞌ
naꞌ jiꞌi ̱ ñati ̱ jiꞌi ̱ Jesucristo; tyaala tsa naꞌ nu
ngua liꞌ. Pana ná jlo tiꞌ naꞌ tyempo biꞌ, chaꞌ
bilya xñi naꞌ chaꞌ tsoꞌo jiꞌi ̱ ycuiꞌ Ndyosi, biꞌ
chaꞌ ngua tyaꞌna tsa tiꞌ Ni jnaꞌ. 14 Ntsuꞌu
tsa tyiquee nu Xuꞌna na ñaꞌa̱ Ni ꞌna, biꞌ chaꞌ
ngusñi naꞌ chaꞌ jiꞌi ̱ ycuiꞌ Jesucristo liꞌ; loꞌo
nu juani ntsuꞌu tyiquee naꞌñaꞌa ̱naꞌ jiꞌi̱ Jesús,
loꞌo juaꞌa̱ ntsuꞌu tyiquee naꞌñaꞌa̱ naꞌ jiꞌi̱ tyaꞌa
ñati ̱naꞌ.

15 Taca xñi tsoꞌo nguꞌ chaꞌ nu nchcuiꞌ
ndiꞌya̱: Cua ya̱a̱ Jesucristo nde chalyuu chaꞌ
cuaꞌni lyaá Ni jiꞌi̱ ñati ̱ chalyuu nu ntsuꞌu
quiꞌya jiꞌi̱. Loꞌo naꞌ, tlyu la xquiꞌya naꞌ que
xaꞌ la ñati,̱ chaꞌ cuxi tsa cña nu nguaꞌni
naꞌ loꞌo ñati ̱ jiꞌi ̱ Jesucristo nu ngua saꞌni la.
16Ngüiꞌya tsa Jesucristo chaꞌ clyu tiꞌ ꞌna loꞌo
ngüityi ̱Ni quiꞌya nu ntsuꞌu ꞌna, chaꞌ culuꞌu
ycuiꞌNdyosi jiꞌi̱ xaꞌ la ñati ̱ñiꞌya̱ caca xñinguꞌ
chaꞌ jiꞌi ̱ Ni. Ñiꞌya̱ loꞌo tyaꞌna tiꞌ Jesús jnaꞌ tya
clyo, juaꞌa̱ ca tyaꞌna tiꞌNi jiꞌi̱ lcaa ñati ̱nu xñi
chaꞌ jiꞌi̱ Jesús ca nde loo la, chaꞌ si jlya tiꞌ
nguꞌ jiꞌi̱ Ni, nángaꞌa̱ chaꞌ tye chalyuu jiꞌi̱ nguꞌ
liꞌ. 17 Biꞌ chaꞌ cuaꞌni tlyu na jiꞌi ̱ ycuiꞌ Ndyosi
juani, cuaꞌni chi̱ na loo Ni, chaꞌ ná tye tsa̱ nu
laca Ni loo tyucui ñaꞌa̱ chalyuu; ná tye chaꞌ
jiꞌi̱ ycuiꞌ Ndyosi, chaꞌ ná ntsuꞌu chaꞌ cajaa
Ni. Ná nchca jiꞌna ñaꞌa̱ na jiꞌi̱ Ni chaꞌ laca na
ñati ̱chalyuu ti, pana sca ti ycuiꞌNi laca ycuiꞌ
Ndyosi. Juaꞌa̱ laca chaꞌ jiꞌi ̱Ni tuꞌni.

18 Culo naꞌ cña jinuꞌu̱ juani, Timoteo, chaꞌ
ñiꞌya̱ ntiꞌ naꞌ ñaꞌa̱ naꞌ jiꞌi ̱ sca sñiꞌ naꞌ, juaꞌa̱
ntiꞌ naꞌ ñaꞌa̱ naꞌ jinuꞌu̱: Tya cuaꞌni la nuꞌu̱
cña jiꞌi̱ ycuiꞌ Ndyosi ñiꞌya̱ nu cua nacui ̱ nguꞌ
nu laca tuꞌba jiꞌi ̱ ycuiꞌ Ni chaꞌ cuaꞌni nuꞌu̱;

tyiꞌu tiꞌ nuꞌu̱ chaꞌ nu cua nchcuiꞌ nguꞌ biꞌ
jinuꞌu̱ tya tsubiꞌ la, chaꞌ caca nguula la tiꞌ
tyiquee nuꞌu̱. Liꞌ ñiꞌya̱ caca jiꞌi̱ sca sendaru
tsoꞌo, juaꞌa̱ taca jinuꞌu̱ xu ̱u̱ tyaꞌa loꞌo nu cuxi
nu ntsuꞌu chalyuu; 19 taca xu ̱u̱ tyaꞌa nuꞌu̱
loꞌo nu cuxi biꞌ si xñi tsoꞌo nuꞌu̱ chaꞌ jiꞌi̱
Jesucristo, si xcuiꞌ chaꞌ tsoꞌo cuaꞌni nuꞌu̱ loꞌo
ñati.̱ Ntsuꞌu nguꞌ nu ngua jlo tiꞌ ñiꞌya̱ laca
sca chaꞌ liñi, pana ngaꞌaa ndyuꞌni nguꞌ chaꞌ
liñibiꞌ juani; cuandyaꞌa̱chu̱ꞌnguꞌbiꞌ jiꞌi̱ ycuiꞌ
Ndyosi, chaꞌ nguxtyanu nguꞌ chaꞌ tsoꞌo biꞌ.
20 Ñiꞌya̱ ntiꞌ yu Himeneo loꞌo yu Alejandro
ni, ngaꞌaa ndaquiyaꞌ nguꞌ jiꞌi ̱ chaꞌ liñi, biꞌ
chaꞌ cua nguxtyanu naꞌ jiꞌi ̱ nguꞌ biꞌ yaꞌ nu
xñaꞌa̱, chaꞌ ca cuayáꞌ tiꞌnguꞌ chaꞌ tlyu tsa chaꞌ
cuxi laca loꞌonchcuiꞌnguꞌ chaꞌ subaꞌ jiꞌi̱ ycuiꞌ
Ndyosi.

2
Ndiꞌya ̱ cuaꞌni na loꞌo chcuiꞌ na loꞌo ycuiꞌ

Ndyosi
1 Ngaꞌa̱ chaꞌ chcuiꞌ na loꞌo ycuiꞌ Ndyosi

cuentya jiꞌi ̱ lcaa ñati ̱chalyuu, nu loꞌo jña na
chaꞌ jiꞌi̱ Ni, lcaa chaꞌ nu lyiji jiꞌi̱ ñati;̱ chcuiꞌ
na cuentya jiꞌi ̱ xaꞌ ñati ̱ loꞌo nchcuiꞌ na loꞌo
ycuiꞌ nu Xuꞌna na, juaꞌa̱ loꞌo tya na xlyaꞌbe
jiꞌi ̱ ycuiꞌ Ndyosi cuentya jiꞌi̱ ñati.̱ 2 Ngaꞌa̱
chaꞌ chcuiꞌ na loꞌo ycuiꞌ Ndyosi cuentya jiꞌi̱
lcaa nguꞌ nu laca loo, cuentya jiꞌi ̱ lcaa nguꞌ
nu laca cña; jña ma ̱ chaꞌ cuaꞌni Ni chaꞌ ti ̱
ti tyiꞌi̱ tyiquee na, chaꞌ ná xu ̱u̱ tyaꞌa nguꞌ
laca loo biꞌ loꞌo na, chaꞌ ta nguꞌ biꞌ chacuayáꞌ
chaꞌ cuaꞌni na lcaa lo chaꞌ tsoꞌo, ñiꞌya̱ nu
ntiꞌ ycuiꞌ Ndyosi chaꞌ cuaꞌni na. 3 Juaꞌa̱ ntiꞌ
ycuiꞌ Ndyosi nu nduꞌni lyaá jiꞌna; tsoꞌo ntiꞌ
Ni si juaꞌa̱ chcuiꞌ na loꞌo Ni, 4 chaꞌ ntiꞌ Ni
chaꞌ cuaꞌni lyaá Ni jiꞌi̱ lcaa ñati ̱ chalyuu,
ntiꞌ Ni chaꞌ ca cuayáꞌ tiꞌ lcaa ñati ̱ ñiꞌya̱ nu
ntsuꞌu chaꞌ liñi jiꞌi̱ ycuiꞌNdyosi. 5Sca ti ycuiꞌ
Ndyosi ntsuꞌu tsiyaꞌ ti, loꞌo juaꞌa ̱ntsuꞌu sca ti
ñati ̱ nu ndiꞌi̱ slo ycuiꞌ Ni nu nchcuiꞌ loꞌo Ni
cuentya jiꞌi̱ ñati ̱ chalyuu; la cuiꞌ Jesucristo
laca nu ñati ̱biꞌ. 6Nda Jesucristo chacuayáꞌ
chaꞌ ndyujuii nguꞌ jiꞌi̱ yu cua tsubiꞌ la; juaꞌa̱
nda yu cayaꞌ lo quiꞌya nu ntsuꞌu jiꞌi̱ ñati ̱
chalyuu, nu loꞌo ngujuii yu lo crusi. Nguaꞌni
ycuiꞌ Ndyosi cña biꞌ la cuiꞌ hora loꞌo ngua
tiꞌ Ni chaꞌ cuaꞌni Ni jiꞌi ̱. 7 Ngusubi Ni ꞌna
chaꞌ ndyaꞌa naꞌ nda naꞌ chaꞌ tsoꞌo biꞌ loꞌo
ñati ̱ cuentya jiꞌi ̱ ycuiꞌ Ni, chaꞌ loꞌo nguꞌ xaꞌ
tsuꞌ ndyuna nguꞌ chaꞌ tsoꞌo biꞌ liꞌ; ndyaꞌa naꞌ
nguluꞌu naꞌ jiꞌi ̱ nguꞌ ñiꞌya̱ caca xñi nguꞌ chaꞌ
jiꞌi ̱ ycuiꞌ Ndyosi. Chaꞌ liñi nscua naꞌ nde, siꞌi
chaꞌ cuiñi nchcuiꞌ naꞌ.

8Biꞌ chaꞌ lacua, lcaa seꞌi ̱ su ndyuꞌu tiꞌi̱ nguꞌ
nu ntsuꞌu chaꞌ jiꞌi ̱ loꞌo Jesucristo tsa tlyu ti,
ntiꞌ naꞌ chaꞌ chcuiꞌ nguꞌ loꞌo ycuiꞌ Ndyosi.
Tsoꞌo ti tyiquee nguꞌ ta nguꞌ chaꞌ loꞌo ycuiꞌ
Ndyosi liꞌ, chaꞌ ná tsoꞌo chcuiꞌ nguꞌ loꞌo Ni
si ñasiꞌ̱ nguꞌ, ni ná tsoꞌo chcuiꞌ nguꞌ loꞌo Ni
laja loꞌo nxu̱u̱ tyaꞌa nguꞌ. 9 Loꞌo nu nguꞌ

cunaꞌa̱ ni, cacuꞌ nguꞌ steꞌ tsoꞌo ti, siꞌi lateꞌ nu
quiñaꞌa̱ tsa ngaꞌa̱; ná talyaꞌ lye nguꞌ quicha ̱ꞌ
hique nguꞌ, ná cacuꞌ lye nguꞌ oro ni quee
ndubi nu quiñaꞌa̱ tsa ngaꞌa̱, chaꞌ ná tsoꞌo
chaꞌ cuaꞌni tyixi tsa nguꞌ jiꞌi̱ ycuiꞌ ca nguꞌ
chaꞌ xñaꞌa̱ xaꞌ nu quiꞌyu jiꞌi ̱ nguꞌ liꞌ; 10 tsoꞌo
la ñaꞌa̱ nu cunaꞌa̱ nu xcuiꞌ chaꞌ tsoꞌo nduꞌni
cuentya jiꞌi̱ ycuiꞌNdyosi. 11Ngaꞌa̱ chaꞌ tyiꞌi ̱ ti ̱
ti nguꞌ cunaꞌa̱ loꞌo culuꞌu nguꞌ chaꞌ jiꞌi ̱ ycuiꞌ
Ndyosi laja loꞌo ndyuꞌu tiꞌi ̱ nguꞌ, chaꞌ loꞌo
nguꞌ cunaꞌa̱ biꞌ ca tsaꞌa ̱ loꞌo nguꞌ, chaꞌ loꞌo
nguꞌ cunaꞌa̱ taquiyaꞌ jiꞌi̱ chaꞌ biꞌ. 12Ná ta naꞌ
chacuayáꞌ jiꞌi ̱ sca nu cunaꞌa ̱ chaꞌ culuꞌu chaꞌ
jiꞌi ̱ ycuiꞌNdyosi jiꞌi ̱ tyaꞌa nguꞌ loꞌo ndyuꞌu tiꞌi ̱
nguꞌ tsa tlyu ti, chaꞌná tsoꞌosi culonucunaꞌa ̱
cña jiꞌi ̱ nu quiꞌyu juaꞌa̱. Ti̱ ti tyiꞌi̱ nguꞌ cunaꞌa ̱
tsoꞌo la. 13Nu ngua tya clyo ni, ngüiñá ycuiꞌ
Ndyosi jiꞌi̱ nu quiꞌyu Adán; tiyaꞌ la xi, liꞌ
ngüiñáNi jiꞌi ̱ scanucunaꞌa ̱nunguanaaEva.
14Loꞌo juaꞌa̱ siꞌi jiꞌi ̱ jyoꞌo Adán biꞌ nguaꞌni nu
xñaꞌa ̱ ngana tyempo biꞌ; jiꞌi ̱ nu cunaꞌa̱ jiꞌi ̱ yu
nguaꞌni biꞌ ngana, nu loꞌo nguaꞌni jyoꞌo Eva
biꞌ chaꞌ cuxi. 15 Biꞌ chaꞌ tlyu tsa cña ntsuꞌu
jiꞌi ̱nguꞌ cunaꞌa̱ loꞌo cala sñiꞌnguꞌ juani; pana
cuaꞌni lyaáycuiꞌNdyosi jiꞌi ̱nguꞌ cunaꞌa ̱ si xñi
tsoꞌo nguꞌ chaꞌ jiꞌi̱ Ni, si ntsuꞌu tyiquee nguꞌ
ñaꞌa̱ nguꞌ jiꞌi ̱ tyaꞌa nguꞌ. Cuaꞌni Ni chaꞌ ca
lubii cresiya jiꞌi̱ nguꞌ cunaꞌa̱ biꞌ, si talo nguꞌ
cuaꞌni nguꞌ chaꞌ tsoꞌo biꞌ, si nchca jiꞌi ̱ nguꞌ
cunaꞌa̱ biꞌ cuaꞌa jiꞌi̱ ycuiꞌ ca nguꞌ chaꞌ ná ca
tyucuaa tiꞌ nguꞌ jiꞌi̱ ñati.̱

3
Ñati ̱nucaca loo jiꞌi ̱ tyaꞌangusñinachaꞌ jiꞌi ̱

Jesús
1 Ngaꞌa̱ chaꞌ jlya tsoꞌo tiꞌ ma̱ chaꞌ liñi nu

nchcuiꞌ ndiꞌya̱: Tsoꞌo tsa si tyajaꞌa̱ sca nguꞌ
tyaꞌa ma ̱ caca loo jiꞌi̱ ñaꞌa̱ taju ti ma ̱ nu
ngusñima ̱ chaꞌ jiꞌi̱ ycuiꞌNdyosi, chaꞌ tsoꞌo tsa
cuentya jiꞌi ̱ycuiꞌNdyosi si ntiꞌ scañati ̱cuaꞌni
cña biꞌ. 2Si laca sca ñati ̱loo jiꞌi ̱ñaꞌa ̱ taju tyaꞌa
ñati ̱ jiꞌi ̱ Jesucristo, liꞌ ntsuꞌu chaꞌ cuaꞌni yu
xcuiꞌ chaꞌ tsoꞌo loꞌoñati,̱ chaꞌnácajañiꞌya ̱ jña
nguꞌ quiꞌya jiꞌi̱ yu liꞌ. Caja clyoꞌo yu biꞌ loꞌo
sca ti nu cunaꞌa̱; juaꞌa̱ ntsuꞌu chaꞌ culacua
tsoꞌo tiꞌ yu, chaꞌ cuaꞌa yu jiꞌi̱ chaꞌ cuxi nu
ntsuꞌu tyiquee ycuiꞌ ca yu, chaꞌ tsoꞌo ti tyiꞌi ̱
yu loꞌo tyaꞌa ñati.̱ Ntsuꞌu chaꞌ ta yu niꞌi̱ jiꞌi ̱ yu
loꞌo jña ñati ̱nu lijya̱ tyijyuꞌ, juaꞌa̱ ntsuꞌu chaꞌ
ta yu na cacu nguꞌ biꞌ. Ntsuꞌu chaꞌ culuꞌu yu
chaꞌ jiꞌi̱ ycuiꞌNdyosi jiꞌi ̱ ñati,̱ biꞌ chaꞌ ná tsoꞌo
si ná nchca jiꞌi ̱ yu. 3 Ná caca yu cña biꞌ si
cuꞌbi yu, si xu ̱u̱ tyaꞌa yu loꞌo ñati;̱ ngaꞌa̱ chaꞌ
talo tyiquee yu jiꞌi̱ tyaꞌa ñati ̱yu, chaꞌ ná caja
tyaꞌa cusu ̱u̱ yu. Ná tsoꞌo chaꞌ jña yu cñi jiꞌi ̱
tyaꞌa ñati,̱ chaꞌ caca culiyaꞌ tsa ycuiꞌ ca yu.
4 Ntsuꞌu chaꞌ culo tsoꞌo yu biꞌ cña jiꞌi̱ nguꞌ
tyaꞌa ndiꞌi̱ ti yu, chaꞌ juaꞌa̱ taquiyaꞌ sñiꞌ yu
cña nu nclyo yu jiꞌi ̱ nguꞌ, chaꞌ cuaꞌni chi ̱ sñiꞌ
yu loo yu. 5Ná caca jiꞌi ̱ sca ñati ̱ caca loo jiꞌi ̱
taju tyaꞌa ñati ̱ jiꞌi̱ ycuiꞌNdyosi si ná loꞌo culo



1 TIMOTEO 3:6 303 1 TIMOTEO 4:6

tsoꞌo yu biꞌ cña toꞌ tyi yu; 6 biꞌ chaꞌ ná tsoꞌo
caca loo sca ñati ̱nu ngusñi ca ti chaꞌ jiꞌi̱ ycuiꞌ
Ndyosi, chaꞌ tya lyiji ca tsaꞌa̱ tsoꞌo yu. Ná
tyiqueeꞌ lye tsa cuaꞌni tyucuaa tiꞌ yu jiꞌi̱ tyaꞌa
yu, loꞌo liꞌ ntsuꞌu chaꞌ xcubeꞌ ycuiꞌ Ndyosi
jiꞌi̱ yu ñiꞌya̱ loꞌo xcubeꞌ Ni jiꞌi̱ nu xñaꞌa̱. 7Nu
ñati ̱ nu caca loo biꞌ ni, tsoꞌo si caca yu sca
ñati ̱nu nchcuiꞌ nguꞌ quichi ̱ jiꞌi̱ yu chaꞌ tsoꞌo
ti nduꞌni yu,masi nguꞌ nu ná ndaquiyaꞌ chaꞌ
jiꞌi̱ Jesucristo tsiyaꞌ ti chcuiꞌnguꞌ juaꞌa̱ jiꞌi̱ yu.
Loꞌo liꞌ ná caca chcuiꞌ nguꞌ cuentyu jiꞌi̱ yu
biꞌ, ná caca cojolaqui nu xñaꞌa̱ jiꞌi ̱ yu biꞌ, chaꞌ
cuaꞌni yu chaꞌ cuxi.

Ñati ̱ nu laca cña jiꞌi̱ nguꞌ tyaꞌa ngusñi na
chaꞌ jiꞌi ̱ Jesús

8 Loꞌo juaꞌa̱ ñati ̱nu laca cña jiꞌi̱ nguꞌ tyaꞌa
ngusñi na chaꞌ jiꞌi ̱ Jesús ni, loꞌo nguꞌ biꞌ
ntsuꞌu chaꞌ cuaꞌni nguꞌ xcuiꞌ chaꞌ tsoꞌo. Ná
tsoꞌo si tucuachaꞌntsuꞌu tyiqueenguꞌbiꞌ loꞌo
nduꞌni nguꞌ cña biꞌ; ná tsoꞌo si cuꞌbi nguꞌ biꞌ,
ni ná tsoꞌo si jña nguꞌ biꞌ cñi jiꞌi̱ tyaꞌa ñati ̱
chaꞌ caca culiyaꞌ tsa ycuiꞌ ca nguꞌ. 9 Ntsuꞌu
chaꞌ xñi tsoꞌo nguꞌ biꞌ lcaa chaꞌ liñi jiꞌi ̱ ycuiꞌ
Ndyosi, tyaꞌa chaꞌ nu ngusñi lcaa na, chaꞌ
juaꞌa̱ tyucui tyiquee nguꞌ cuaꞌni nguꞌ xcuiꞌ
chaꞌ tsoꞌo. 10 Loꞌo juaꞌa ̱ ntsuꞌu chaꞌ cuaꞌni
cuayáꞌ ma ̱ jiꞌi ̱ ñati ̱ biꞌ, chaꞌ ñaꞌa̱ ma ̱ si xcuiꞌ
chaꞌ tsoꞌo nduꞌni nguꞌ. Ñati ̱nu nduꞌni tsoꞌo
ni, taca caca nguꞌ cña jiꞌi̱ tyaꞌa nguꞌ chaꞌ
xtyucua nguꞌ jiꞌi ̱ ñaꞌa̱ taju nguꞌ nu ngusñi
chaꞌ jiꞌi̱ Jesús, chaꞌ cuentya jiꞌi ̱ ycuiꞌ Ndyosi
cuaꞌni nguꞌ biꞌ cña liꞌ. 11Loꞌo nu nguꞌ cunaꞌa̱
ni, ntsuꞌu chaꞌ cuaꞌni nguꞌ xcuiꞌ chaꞌ tsoꞌo nu
loꞌo caca nguꞌ cña chaꞌ xtyucua nguꞌ jiꞌi̱ ñaꞌa̱
taju nguꞌ nu ngusñi chaꞌ jiꞌi ̱ Jesús; ná tsoꞌo
chaꞌ chcuiꞌ nu cunaꞌa̱ biꞌ cuentyu jiꞌi ̱ tyaꞌa
nguꞌ loꞌo xaꞌ ñati.̱ Ngaꞌa ̱ chaꞌ culacua tsoꞌo tiꞌ
nu cunaꞌa̱ biꞌ, chaꞌ talo jiꞌi ̱ cña nu nda nguꞌ
jiꞌi̱. 12Ñati ̱nu laca cña jiꞌi̱ ñaꞌa̱ taju nguꞌ nu
ngusñi chaꞌ jiꞌi̱ Jesús ni, caja clyoꞌo ñati ̱ biꞌ
loꞌo sca ti nu cunaꞌa̱; ngaꞌa̱ chaꞌ culo tsoꞌo
ñati ̱ biꞌ cña jiꞌi̱ sñiꞌ nguꞌ, chaꞌ taquiyaꞌ tsoꞌo
lcaa ñati ̱nu ndiꞌi ̱ toꞌ tyi nguꞌ chaꞌ nu chcuiꞌ
nguꞌbiꞌ. 13Loꞌo juaꞌa̱ tsoꞌo tsa chcuiꞌ cuañaꞌa̱
ca ñati ̱ jiꞌi̱ nguꞌ biꞌ si tsoꞌo nduꞌni nguꞌ chaꞌ
laca nguꞌ cña, chaꞌ nxtyucua nguꞌ jiꞌi ̱ nguꞌ
tyaꞌa na; liꞌ tyatí ̱ la tiꞌ nguꞌ jiꞌi̱ Jesucristo, loꞌo
juaꞌa̱ caca tlyu tyiquee nguꞌ chaꞌ culuꞌu nguꞌ
chaꞌ liñi jiꞌi̱ xaꞌ ñati.̱

Ñiꞌya ̱ laca chaꞌ jiꞌi ̱ Jesús nu cua ngusñi na
14-15Yala ti ca ̱a̱ naꞌ slo nuꞌu̱, ntiꞌ naꞌ. Juaꞌa̱

nta ̱ꞌ, pana ná jlo tiꞌ naꞌ ni jacuaꞌ caca ꞌna,
si ntsuꞌu nu tacu ̱ꞌ tyucui̱i ̱ jnaꞌ; biꞌ chaꞌ juani
nscua naꞌ quityi re chaꞌ caca cuayáꞌ la tiꞌ
nuꞌu̱ ñiꞌya ̱ ngaꞌa̱ chaꞌ cuaꞌni ñati ̱ jiꞌi ̱ Jesu-
cristo loꞌo tyaꞌa nguꞌ, ñiꞌya̱ nu ntsuꞌu chaꞌ
cuaꞌni nguꞌ loꞌo ndyuꞌu tiꞌi̱ nguꞌ tsa tlyu ti.
Nduꞌni tlyu na jiꞌi̱ ycuiꞌ Ndyosi nu luꞌú ca,
lcaa taju na loꞌo tyaꞌa na, loꞌo juaꞌa̱ ncluꞌu
lcaa nguꞌ tyaꞌa na chaꞌ liñi jiꞌi̱ ycuiꞌ nu Xuꞌna

na jiꞌi ̱ xaꞌñati.̱ Ná tye chaꞌ liñi biꞌ tsiyaꞌ ti nde
chalyuu xquiꞌya lcaa taju nguꞌ tyaꞌa na liꞌ.
16Chañi chaꞌ tlyu tsa chaꞌ tsoꞌo jiꞌi ̱ Jesucristo
nu ngusñi na. Ndiꞌya̱ nchcuiꞌ chaꞌ biꞌ:
Nu ngua saꞌni la ni, ni sca ñati ̱ ná ngua

cuayáꞌ tiꞌ ñiꞌya̱ cuaꞌni lyaá ycuiꞌ
Ndyosi jiꞌi̱ nguꞌ;

pana nu juani jlo tiꞌ na, xquiꞌya chaꞌ ngula
Jesucristo chalyuu, chaꞌngua ycuiꞌNi
sca ñati.̱

Loꞌo juaꞌa̱ nchcuiꞌ Xtyiꞌi ycuiꞌ Ni chaꞌ jiꞌi̱ yu,
chaꞌ sca ñati ̱nu lubii tsa laca yu;

cuanaꞌa ̱xca ̱ jiꞌi ̱ycuiꞌNdyosi jiꞌi ̱ Jesús,nuñati ̱
lubii biꞌ.

Liꞌ nclyuꞌu nguꞌ chaꞌ jiꞌi ̱ Jesucristo biꞌ jiꞌi̱
ñati ̱ ca quiñaꞌa̱ tsa quichi ̱ tyucui ñaꞌa̱
chalyuu;

ngusñi ñati ̱ lcaa quichi ̱ chaꞌ nu nchcuiꞌ nguꞌ
jiꞌi ̱Ni liꞌ.

Cua ndyaa Jesús ca slo ycuiꞌ Ndyosi Sti na
nde cua ̱, loꞌo juani tlyu tsa laca Jesús
cajua.

4
Tyaꞌa̱chu ̱ꞌnguꞌ jiꞌi ̱ chaꞌ liñi jiꞌi ̱ ycuiꞌNdyosi

ca tiyaꞌ la
1Xquiꞌya Xtyiꞌi ycuiꞌ Ndyosi nchca cuayáꞌ

tiꞌ na ñiꞌya̱ caca tyempo nde loo la, chaꞌ
ntsuꞌu ñati ̱ nu cua ngusñi tyucui ̱i̱ jiꞌi ̱ Jesu-
cristo nquichaꞌ, loꞌo liꞌ tyuꞌutsuꞌ nguꞌ biꞌ tyu-
cui̱i ̱ jiꞌi ̱ ycuiꞌ nu Xuꞌna na. Xtyanu ñati ̱ biꞌ
jiꞌi̱ Ni liꞌ, chaꞌ cñiloꞌo cuiꞌi ̱ cuxi nu nduꞌni
cña cuentya jiꞌi ̱ nu xñaꞌa̱ jiꞌi̱ nguꞌ; tyiji ̱loo
cuiꞌi̱ cuxi biꞌ jiꞌi̱ nguꞌ biꞌ liꞌ. 2Ntsuꞌu nguꞌ nu
nchcuiꞌ tucua lo chaꞌ, nu ngaꞌaa ntyujuꞌu tiꞌ
chaꞌ ngusñi nguꞌ chaꞌ cuiñi nu nchcuiꞌ nu
xñaꞌa̱; jiꞌi ̱nguꞌ cuiñi biꞌ cuna xi nguꞌ tyaꞌa na,
tyuꞌutsuꞌ nguꞌ jiꞌi̱ tyucui ̱i̱ tsoꞌo liꞌ. 3 Ncluꞌu
nguꞌ cuiñi biꞌ chaꞌ ná tsoꞌo caja clyoꞌo na;
ncluꞌu nguꞌ chaꞌ ntsuꞌu tsa na ndacu na nu
ná tsoꞌo cacu na, nacui̱ nguꞌ biꞌ. Tlyu tsa
chaꞌ cuiñinundanguꞌbiꞌ. Panangüiñáycuiꞌ
Ndyosi lcaananundacuna chaꞌ tsoꞌo ti cacu
na jiꞌi̱, lcaa tyaꞌa na nu ntsuꞌu chaꞌ jiꞌna loꞌo
Jesucristo; biꞌ chaꞌ tya na xlyaꞌbe jiꞌi ̱ ycuiꞌ
Ndyosi loꞌo cua cacu ti na, chaꞌ jlo tiꞌ na chaꞌ
tsoꞌo jiꞌi ̱ ycuiꞌ Ni. 4 Tsoꞌo tsa cña nguaꞌni Ni,
tsoꞌo ngüiñá Ni lcaa lo na; biꞌ chaꞌ ná tsoꞌo si
xcua̱a̱ na sca chaꞌ tsoꞌo nu ngüiñá Ni. Xñi na
lcaa chaꞌ tsoꞌobiꞌ, loꞌo liꞌndiꞌya̱ chcuiꞌna loꞌo
ycuiꞌ Ndyosi: “Tsaa xlyaꞌbe jinuꞌu̱, Ndyosi
Sti ya”, ñacui ̱na. 5 Juaꞌa̱ chcuiꞌ na loꞌo ycuiꞌ
Ndyosi chaꞌndaNi lcaananu tsoꞌo chaꞌ cacu
na; culacua ̱ Ni jiꞌi̱ lcaa na nu ndacu na liꞌ,
chaꞌ chacuayáꞌ jiꞌi̱ ycuiꞌNdyosi ndacu na jiꞌi̱.

Ñaꞌa ̱ ti cuaꞌni tsoꞌo nuꞌu ̱ cña jiꞌi ̱ ycuiꞌ
Ndyosi

6 Culuꞌu nuꞌu ̱ lcaa chaꞌ nu nscua naꞌ lo
quityi re jiꞌi ̱ ca taꞌa ñati ̱ jiꞌi̱ Jesucristo cajua,
chaꞌ caca nuꞌu̱ sca ñati ̱ nu tsoꞌo tsa nduꞌni
cña jiꞌi ̱ Jesucristo, Timoteo. Tyiꞌu tsoꞌo tiꞌ

nuꞌu̱ lcaa chaꞌ liñi nu cua ngusñi nuꞌu̱, chaꞌ
jiꞌi ̱ ycuiꞌ Ni; ñaꞌa̱ ti xñi tsoꞌo nuꞌu̱ tyucui̱i̱ jiꞌi̱
ycuiꞌnuXuꞌnana liꞌ, ñiꞌya ̱nundyuꞌni tinuꞌu̱.
7Ná taquiyaꞌ nuꞌu̱ jiꞌi ̱ cuentyu nu ná nchcuiꞌ
chaꞌ liñi jiꞌi̱ ycuiꞌ Ndyosi, chaꞌ cuxi tsa laca
chaꞌ biꞌ. Pana nuꞌu̱ ni, ntsuꞌu chaꞌ quiꞌi ̱ nuꞌu̱
chaꞌ cuaꞌni nuꞌu̱ xcuiꞌ cña nu ndiya tiꞌ ycuiꞌ
Ndyosi. 8 Tsoꞌo xi chaꞌ nguiꞌi̱ quiyaꞌ na chaꞌ
tyaꞌa ̱ na, nguiꞌi̱ yaꞌ na chaꞌ cuaꞌni na cña;
pana tsoꞌo la si quiꞌi ̱ tyiqueena chaꞌ taquiyaꞌ
na jiꞌi̱ ycuiꞌNdyosi lcaa tyempo. Tsoꞌo ti tyiꞌi̱
nande chalyuu, nu loꞌo cuaꞌnina cuañaꞌa̱ ca
cñanuntiꞌnuXuꞌnana chaꞌ cuaꞌni na; la cuiꞌ
tsoꞌo ti tyiꞌi ̱ na ca slo ycuiꞌ Ndyosi, si cuaꞌni
na ñiꞌya ̱ nu ntiꞌNi chaꞌ cuaꞌni na. 9Chañi tsa
chaꞌ nu nscua naꞌ nde, juaꞌa ̱ ntsuꞌu chaꞌ xñi
tsoꞌo na chaꞌ biꞌ. 10 Jlya tiꞌ na jiꞌi ̱ ycuiꞌNdyosi
nu luꞌú ca; biꞌ chaꞌ lye cuaꞌni na cña jiꞌi ̱ Ni,
masi lyaꞌ tsa tiꞌ nguꞌ jiꞌna. Loꞌo ycuiꞌ Ndyosi
ni, cuaꞌni lyaáNi jiꞌi̱ lcaa ñati ̱si taquiyaꞌnguꞌ
jiꞌi ̱ Ni. Loꞌo xñi na chaꞌ jiꞌi̱ Ni, liꞌ ca cuayáꞌ
tsoꞌo la tiꞌ na chaꞌ biꞌ.

11Culo nuꞌu̱ cña nu nguscua naꞌ re jiꞌi̱ lcaa
nguꞌ tyaꞌa ma ̱, culuꞌu tsoꞌo nuꞌu̱ chaꞌ biꞌ jiꞌi̱
nguꞌ. 12Ná ta nuꞌu̱ chacuayáꞌ xtyí loꞌo nguꞌ
jinuꞌu̱ chaꞌ tya cuañiꞌ nuꞌu̱, ntiꞌ nguꞌ. Cuaꞌni
nuꞌu̱ xcuiꞌ cña tsoꞌo chaꞌ ñaꞌa̱ lcaa tyaꞌa ñati ̱
jiꞌi ̱ Jesucristo; xcuiꞌ chaꞌ tsoꞌo chcuiꞌ nuꞌu̱,
xcuiꞌ chaꞌ tsoꞌo cuaꞌni nuꞌu̱, loꞌo juaꞌa̱ tsoꞌo
tsa tyuꞌu tyiquee nuꞌu̱ ñaꞌa̱ nuꞌu̱ jiꞌi̱ xaꞌ la
ñati.̱ Liꞌ ca cuayáꞌ tiꞌ nguꞌ chaꞌ tsoꞌo tsa
ngusñi nuꞌu̱ chaꞌ jiꞌi ̱ Jesucristo, xquiꞌya chaꞌ
xcuiꞌ lubii ti cresiya jinuꞌu̱ ndyuꞌni nuꞌu̱ cña.
13Laja loꞌo tya lyiji ti tyalaa naꞌ slo nuꞌu̱, ñaꞌa̱
ti tya chcuiꞌnuꞌu̱ lcaa chaꞌnunscua lo quityi
jiꞌi ̱ ycuiꞌ Ndyosi loꞌo nguꞌ; tya chcuiꞌ la nuꞌu̱
ñiꞌya ̱ laca chaꞌ liñi biꞌ, tya culuꞌu la nuꞌu ̱ chaꞌ
tsoꞌo biꞌ jiꞌi ̱ nguꞌ tsa tlyu ti loꞌo tyuꞌu tiꞌi ̱ nguꞌ.
14Na cua nda ycuiꞌNdyosi tyucui chacuayáꞌ
jiꞌi ̱Ni jinuꞌu̱ loꞌo ngusta yaꞌ nguꞌ cusuꞌ hique
nuꞌu̱, chaꞌ cuaꞌni nuꞌu̱ cña cuentya jiꞌi̱ ycuiꞌ
nu Xuꞌna na. Cua nchcuiꞌ nguꞌ cuentya jiꞌi̱
Xtyiꞌi ycuiꞌ Ndyosi chaꞌ cuaꞌni nuꞌu̱ cña biꞌ;
biꞌ chaꞌ cuiꞌya tsoꞌo nuꞌu̱ cuentya jiꞌi ̱ chaꞌ
tsoꞌo nu cua nda ycuiꞌ Ndyosi jinuꞌu̱ tsa̱ biꞌ,
chaꞌ talo nuꞌu̱ jiꞌi ̱ cña nu ntsuꞌu jinuꞌu̱.

15 Loꞌo ycuiꞌ nuꞌu̱ ni, cuiꞌya tsoꞌo nuꞌu̱
cuentya jiꞌi̱ lcaa chaꞌ nu nguscua naꞌ nde;
liꞌ ñaꞌa ̱ nguꞌ chaꞌ cua ndyaca tsaꞌa̱ tsoꞌo nuꞌu̱
chaꞌ caca nuꞌu̱ loo jiꞌi̱ nguꞌ. 16 Talo nuꞌu̱ jiꞌi̱
cña biꞌ. Cuaꞌa nuꞌu̱ jiꞌi̱ ycuiꞌ ca chaꞌ xcuiꞌ chaꞌ
tsoꞌo ti cuaꞌni nuꞌu̱. Tsoꞌo ti culuꞌu nuꞌu̱ jiꞌi̱
nguꞌ tyaꞌa na, chaꞌ juaꞌa̱ cuna tsoꞌo nguꞌ chaꞌ
nuncluꞌunuꞌu̱ jiꞌi ̱nguꞌ, chaꞌ cuaꞌni lyaáycuiꞌ
Ndyosi jiꞌi̱ nguꞌ biꞌ liꞌ. Loꞌo juaꞌa ̱ cuaꞌni lyaá
Ni jinuꞌu̱ liꞌ.

5
Tsoꞌo ti cuaꞌni na loꞌo tyaꞌangusñina chaꞌ

jiꞌi ̱ Jesús

1 Ná cuaꞌni tyaala nuꞌu̱ jiꞌi ̱ sca nguꞌ cusuꞌ
si nguaꞌni cuxi yu; ta nuꞌu̱ sca cui ̱i ̱ loꞌo yu
ñiꞌya ̱ loꞌonchcuiꞌna loꞌo sti na. La cuiꞌ ti chaꞌ
loꞌo nu nguꞌ quiꞌyu cuañiꞌ ni, ta sca cui ̱i̱ loꞌo
nguꞌ ñiꞌya ̱ loꞌo ncluꞌu na jiꞌi̱ tyaꞌa na. 2 Loꞌo
sca maꞌ cusuꞌ ni, ta sca cui ̱i̱ loꞌo maꞌ ñiꞌya ̱
loꞌo nchcuiꞌ na loꞌo xtyaꞌa̱ na; la cuiꞌ ti chaꞌ
loꞌo nu nguꞌ cunaꞌa̱ cuañiꞌ ni, ta sca cui ̱i̱ loꞌo
nguꞌ ñiꞌya̱ loꞌo ncluꞌu na jiꞌi̱ sca nu cunaꞌa ̱
tyaꞌa na. Pana xcuiꞌ lubii ti cresiya jinuꞌu̱
ñaꞌa̱ nuꞌu̱ jiꞌi̱ nguꞌ biꞌ.

3 Ntsuꞌu chaꞌ ñaꞌa̱si ̱i ̱ nguꞌ jiꞌi ̱ lcaa nguꞌ
cunaꞌa̱ tiꞌi si cua ngujuii nu laca clyoꞌo nguꞌ,
si ndyanu ycuiꞌ ti nguꞌ. 4 Si ntsuꞌu sñiꞌ nu
cunaꞌa̱ tiꞌi, masi sca sñiꞌ steꞌ, ntsuꞌu chaꞌ
ñaꞌa̱si ̱i̱ nguꞌ biꞌ jiꞌi̱ xtyaꞌa ̱ nguꞌ liꞌ; ngaꞌa̱ chaꞌ
ca tsaꞌa̱ sñiꞌ nguꞌ chaꞌ ñaꞌa̱si ̱i ̱ nguꞌ jiꞌi̱ nguꞌ
cusuꞌ jiꞌi̱, ñiꞌya̱ loꞌo ngunaꞌa̱si ̱i̱ nguꞌ cusuꞌ biꞌ
jiꞌi ̱ sñiꞌ nguꞌ loꞌo ngua cuañiꞌ nguꞌ. Biꞌ laca
cña nu ndacui jiꞌi ̱ nguꞌ cuañiꞌ chaꞌ cuaꞌni
nguꞌ cuentya jiꞌi̱ nguꞌ cusuꞌ jiꞌi̱, chaꞌ tsoꞌo
ntsuꞌu tyiquee ycuiꞌ Ndyosi loꞌo ñaꞌa̱ Ni jiꞌi ̱
nguꞌ cuañiꞌ nu ñaꞌa̱si ̱i̱ tsoꞌo jiꞌi ̱ nguꞌ cusuꞌ jiꞌi̱.
5 Sca ti jiꞌi ̱ ycuiꞌ Ndyosi ndu ̱ tiꞌ nguꞌ cunaꞌa ̱
tiꞌi nu chañi chaꞌ ndyanu ycuiꞌ ti nguꞌ; sca
ti ycuiꞌ Ni xtyucua Ni jiꞌi̱ nguꞌ ntiꞌ nguꞌ, biꞌ
chaꞌ nchcuiꞌ nguꞌ loꞌo ycuiꞌ Ndyosi tsa̱ loꞌo
talya, ndijñanguꞌ jiꞌi̱ Ninacanu lyiji jiꞌi̱ nguꞌ.
6 Siꞌi juaꞌa ̱ nduꞌni nu cunaꞌa̱ tiꞌi nu ndyuꞌni
cua ñaꞌa̱ ca chaꞌ, ñiꞌya̱ nu ntiꞌ ti cresiya jiꞌi ̱
ycuiꞌ nguꞌ; ntiꞌ nguꞌ chaꞌ tsoꞌo ti ndiꞌi̱ nguꞌ
chalyuu, pana cua tye ti chaꞌ jiꞌi̱ nguꞌ biꞌ
cuentya jiꞌi̱ ycuiꞌ Ndyosi. 7Ntsuꞌu chaꞌ culo
nuꞌu̱ cña jiꞌi ̱ lcaa nguꞌ biꞌ, chaꞌ ná caca sta
xaꞌ la ñati ̱quiꞌya jiꞌi ̱ cuꞌma ̱ ñati ̱ jiꞌi̱ Jesucristo
xquiꞌya nguꞌ cunaꞌa ̱ tiꞌi biꞌ. 8Ná tsoꞌo nduꞌni
ñati ̱ nu ná ndube tiꞌ jiꞌi̱ tyaꞌa, masi jiꞌi ̱ sti
nguꞌ, masi jiꞌi̱ xtyaꞌa ̱ nguꞌ, masi jiꞌi ̱ sñiꞌ nguꞌ;
chaꞌ cuiñi nchcuiꞌ nguꞌ loꞌo nacui ̱ nguꞌ chaꞌ
ngusñi nguꞌ chaꞌ jiꞌi ̱ Jesucristo si ná ñaꞌa̱si ̱i ̱
nguꞌ jiꞌi ̱ tyaꞌa nguꞌ, chaꞌ tsoꞌo la ndyuꞌni xaꞌ
ñati ̱nunándaquiyaꞌ chaꞌ jiꞌi̱ Jesucristo tsiyaꞌ
ti.

9 Tsoꞌo la scua nguꞌ cusuꞌ xtañi lcaa nu
cunaꞌa̱ tiꞌi nu cua ndye snayala yija ̱ jiꞌi ̱, maꞌ
cusuꞌ nu sca ti quiyaꞌ ngujui clyoꞌo, nu sca ti
loꞌo clyoꞌo maꞌ ngutiꞌi ̱ maꞌ chalyuu. 10 Scua
nguꞌ xtañimaꞌ cusuꞌ nu nchcuiꞌ nguꞌ jiꞌi ̱ chaꞌ
tsoꞌo tsa cña nduꞌni maꞌ cusuꞌ biꞌ: si cua
nguaꞌni cuꞌú tsoꞌo maꞌ jiꞌi ̱ nu sube; si cua
nda maꞌ su tyiꞌi ̱ ñati ̱ nu lijya̱ tyijyuꞌ; si cua
nguxtyucua maꞌ jiꞌi̱ tyaꞌa ñati ̱ jiꞌi ̱ Jesucristo,
masi tlyu cña ntsuꞌu chaꞌ cuaꞌnimaꞌ; si ngua
tyaꞌna tiꞌ maꞌ jiꞌi̱ ñati ̱nu quicha tiꞌ. Si juaꞌa ̱
xcuiꞌ cña tsoꞌonduꞌnimaꞌ cusuꞌbiꞌ, scuanguꞌ
xtañimaꞌ lo quityi biꞌ lacua.

11-12 Ná scua nguꞌ xtañi nu cunaꞌa̱ cuañiꞌ
la nu ndyanu tiꞌi, chaꞌ ntsuꞌu quiyaꞌ ná talo
nu nguꞌ cuañiꞌ biꞌ. Pana nu cunaꞌa̱ nu nscua
xtañi lo quityi ni, sca ti cuaꞌni nguꞌ cña jiꞌi ̱
Jesucristo ntiꞌ nguꞌ, biꞌ chaꞌ ngüiñi chaꞌ jiꞌi ̱
nguꞌ loꞌo ycuiꞌ Ndyosi liꞌ. Ñiꞌya̱ caca si tiyaꞌ

la xaꞌ caja clyoꞌo nu cunaꞌa̱ cuañiꞌ biꞌ, loꞌo liꞌ
ngaꞌaa cuaꞌni nguꞌ ñiꞌya̱ nu nacui ̱ nguꞌ chaꞌ
cuaꞌni nguꞌ cuentya jiꞌi ̱ Jesucristo liꞌ, juaꞌa̱
ntsuꞌu quiꞌya jiꞌi ̱ nu cunaꞌa̱ biꞌ liꞌ. 13 Biꞌ chaꞌ
tsoꞌo la si ná scua nguꞌ tsiyaꞌ ti xtañi nu
cunaꞌa̱ cuañiꞌ nu ndyanu tiꞌi. Ná tyiqueeꞌ
xcuiꞌ paseya ti tyaꞌa ̱ nguꞌ cuañiꞌ biꞌ slo ñati;̱
pana si juaꞌa̱ cuaꞌni nguꞌ, caca taja nguꞌ
cunaꞌa̱ biꞌ, chcuiꞌ tsa nguꞌ cuentyu jiꞌi̱ xaꞌ
ñati ̱ liꞌ, masi jiꞌi̱ tyaꞌa nguꞌ, masi jiꞌi ̱ xaꞌ la
ñati.̱ Ni siꞌi sca ti chaꞌ taja nu cunaꞌa ̱ tiꞌi nu
nduꞌni juaꞌa̱, masi loꞌo chcuiꞌ tsa nguꞌ cunaꞌa̱
biꞌ loꞌo tyaꞌa nguꞌ lcua ti lo chaꞌ nu ná tsoꞌo
chaꞌ chcuiꞌ na. 14 Biꞌ chaꞌ tsoꞌo la si xaꞌ caja
clyoꞌo nu cunaꞌa̱ cuañiꞌ nu ndyanu tiꞌi, ntiꞌ
naꞌ; caja sñiꞌ nguꞌ liꞌ, ñaꞌa ̱si ̱i̱ nguꞌ toꞌ tyi ycuiꞌ
nguꞌ, chaꞌ ná caja ñiꞌya ̱ nu sta nguꞌ quiꞌya
jiꞌna xquiꞌya nu cunaꞌa ̱ biꞌ. 15 Juaꞌa ̱ nta̱ꞌ chaꞌ
cuaꞌni ma ̱, chaꞌ cua ntsuꞌu xi nguꞌ cunaꞌa̱
cuañiꞌ nu ndyanu tiꞌi nu cua ngulochu ̱ꞌ jiꞌi ̱
chaꞌ jiꞌi ̱ ycuiꞌ Ndyosi, chaꞌ cua ngusñi nguꞌ
tyucui ̱i̱ jiꞌi ̱ Satanás nu xñaꞌa̱ liꞌ.

16 Culo nuꞌu̱ cña jiꞌi̱ ca taꞌa ñati ̱ jiꞌi̱ Jesu-
cristo jua, masi jiꞌi̱ nguꞌ quiꞌyu,masi jiꞌi̱ nguꞌ
cunaꞌa̱, chaꞌ ñaꞌa̱si ̱i̱ nguꞌ jiꞌi̱ nu cunaꞌa ̱ tiꞌi
tyaꞌa nguꞌ; ná xtyanu nguꞌ jiꞌi ̱ nu cunaꞌa̱ tiꞌi
tyaꞌa nguꞌ chaꞌ caca biꞌ cuentya jiꞌi ̱ taju ñati ̱
jiꞌi̱ Jesucristo. Liꞌ caca xtyucua tyucui taju
nguꞌ biꞌ jiꞌi ̱ nu cunaꞌa ̱ nu chañi chaꞌ tiꞌi nguꞌ,
nunguꞌ cunaꞌa̱ tiꞌi nunántsuꞌuni sca ñati ̱jiꞌi ̱
chaꞌ xtyucua jiꞌi̱.

17 Cuaꞌni chi ̱ ma ̱ loo nguꞌ cusuꞌ nu laca
loo jiꞌi̱ taju jiꞌi̱ ma ̱ si tsoꞌo ti nduꞌni nguꞌ loꞌo
ma ̱. Lye la cuaꞌni chi̱ ma ̱ loo nguꞌ cusuꞌ nu
nchcuiꞌ chaꞌ jiꞌi̱ ycuiꞌ Ndyosi loꞌo ma ̱, nguꞌ
cusuꞌ nu ncluꞌu chaꞌ biꞌ jiꞌi̱ ma ̱. Ta ma ̱ cayaꞌ
jiꞌi̱ nguꞌ cusuꞌ biꞌ. 18 La cuiꞌ ti chaꞌ nscua
lo quityi jiꞌi̱ ycuiꞌ Ndyosi nu nchcuiꞌ ndiꞌya̱:
“Ná sca ̱ꞌma̱ tuꞌba toro laja loꞌo nxatá niꞌ jiꞌi ̱
trigo chaꞌ tyuꞌu siꞌyu; cacu niꞌ xi, tsoꞌo la liꞌ”,
nacui ̱ quityi. Xaꞌ nchcuiꞌ lo quityi biꞌ ndiꞌya̱:
“Liñi ndyuꞌu chaꞌ xñi nguꞌ cayaꞌ lo cña nu
nguaꞌni nguꞌ”, nacui ̱ quityi.

19 Ná tucuá nuꞌu̱ chaꞌ jiꞌi̱ nguꞌ si sta sca
ñati ̱ quiꞌya jiꞌi̱ sca nguꞌ cusuꞌ biꞌ; sca ti si
stuꞌba ti sta tucua sna tyaꞌa ñati ̱quiꞌya biꞌ jiꞌi ̱
nguꞌ cusuꞌ biꞌ, liꞌ ngaꞌa̱ chaꞌ tucuá nuꞌu̱ chaꞌ
jiꞌi̱ nguꞌ. 20 Si chañi chaꞌ ndyuꞌni nguꞌ cusuꞌ
biꞌ chaꞌ cuxi, liꞌ chcuiꞌ nuꞌu̱ loꞌo nu cusuꞌ
biꞌ slo tyucui taju ñati ̱ jiꞌi̱ Jesucristo biꞌ, chaꞌ
cube tiꞌ lcaa nguꞌ, chaꞌ ná cuaꞌni cuxi nguꞌ
juaꞌa̱. 21 Nclyo naꞌ cña biꞌ jinuꞌu̱, Timoteo,
chaꞌ cuaꞌni nuꞌu̱ lcaa cña nu nguscua naꞌ lo
quityi re; loꞌo juaꞌa̱ jlo tiꞌ ycuiꞌ Ndyosi chaꞌ
nunguscuanaꞌ re, jlo tiꞌ Jesucristo, jlo tiꞌ xca̱
nu ngusubi ycuiꞌ Ndyosi jiꞌi̱. Nu loꞌo ntsuꞌu
chaꞌ cuaꞌni cuayáꞌ nuꞌu̱ jiꞌi̱ sca nguꞌ tyaꞌama ̱
ni, jatya nuꞌu ̱ xi chaꞌ ca cuayáꞌ tsoꞌo tiꞌ nuꞌu̱
lcaa lo chaꞌ jiꞌi ̱ nguꞌ biꞌ, chaꞌ sca ti cuayáꞌ liñi
tyuꞌu chaꞌ jiꞌi ̱ nguꞌ biꞌ, masi tyaꞌa tsoꞌo nuꞌu̱,
masi chaca tyaꞌa nguꞌ. 22Ná yala tsa cuaꞌni
nuꞌu̱ chaꞌ sta yaꞌ nuꞌu̱ hichu ̱ꞌ sca ñati,̱ chaꞌ

caca yu loo jiꞌi̱ sca taju ñati ̱ jiꞌi Jesucristo;
jatya xi chaꞌ ñaꞌa̱ si chañi chaꞌ ñati ̱nu xcuiꞌ
nduꞌni chaꞌ tsoꞌo laca yu, si chañi chaꞌ tsoꞌo
tsa cña ndyuꞌni yu, chaꞌ ná tyanu quiꞌya yu
hichu̱ꞌ nuꞌu̱ si ntsuꞌu chaꞌ cuxi neꞌ cresiya
jiꞌi̱ yu biꞌ. Loꞌo nuꞌu̱ ni, xcuiꞌ lubii ti cresiya
jinuꞌu̱ cuaꞌni nuꞌu̱ cña.

23 Jlo tiꞌ naꞌ chaꞌ quicha xi tiꞌ nuꞌu̱; biꞌ chaꞌ
ngaꞌaacoꞌonuꞌu̱ xcuiꞌhitya ti, tsoꞌocoꞌonuꞌu̱
xi vinonundyuꞌu lo siꞌyu losuꞌ chaꞌ caca joꞌo
neꞌ nuꞌu̱.

24 Ntsuꞌu ñati ̱ nu ntsuꞌu quiꞌya jiꞌi ̱, pana
jlo tiꞌ xaꞌ ñati ̱ ni chaꞌ cuxi ndyuꞌni nguꞌ biꞌ,
masi bilya caca cuayáꞌ jiꞌi ̱ nguꞌ biꞌ. Loꞌo
juaꞌa̱ ntsuꞌu ñati ̱nu cuxi tyiquee nguꞌ, pana
ná jlo tiꞌ xaꞌ ñati ̱ ni chaꞌ cuxi ndyuꞌni nguꞌ
biꞌ; loꞌo caca cuayáꞌ jiꞌi ̱ nguꞌ biꞌ, hasta liꞌ ca
cuayáꞌ tiꞌ xaꞌ ñati ̱ñiꞌya̱ laca quiꞌya nu ntsuꞌu
jiꞌi̱ nguꞌ biꞌ. 25 La cuiꞌ juaꞌa̱ loꞌo ñati ̱nu tsoꞌo
tsa tyiquee, jlo tiꞌ xaꞌ ñati ̱ ni chaꞌ tsoꞌo nu
ndyuꞌni nguꞌ biꞌ. Pana si ntsuꞌu ñati ̱nu tsoꞌo
tyiquee, nu ná jlo tiꞌ xaꞌ ñati ̱ jiꞌi ̱, ca nde loo
la tyuꞌu tucua chaꞌ, ca cuayáꞌ tiꞌ nguꞌ jiꞌi ̱ chaꞌ
tsoꞌo nu nguaꞌni nguꞌ biꞌ liꞌ.

6
1 Lcaa ñati ̱ jiꞌi ̱ Jesucristo nu laca msu nu

ngüiꞌya ñati ̱ ntsuꞌu chaꞌ cuaꞌni chi̱ nguꞌ loo
xuꞌnanguꞌ, masi tiꞌi ̱ tsa cñanunda xuꞌna jiꞌi̱.
Liꞌ ná caca chcuiꞌ cuxi nguꞌ jiꞌi̱ ycuiꞌ Ndyosi
xquiꞌya msu biꞌ, ni ná caca chcuiꞌ cuxi nguꞌ
jiꞌi̱ chaꞌ jiꞌi ̱ Jesucristo nu ncluꞌu na. 2 Ñati ̱
nu laca msu nu cua ngüiꞌya tyaꞌa ñati ̱ jiꞌi̱
Jesucristo saꞌni la ni, ná tsoꞌo si cuaꞌni tyixi
msu biꞌ loꞌo xuꞌna nguꞌ, chaꞌ stuꞌba ntsuꞌu
tyiquee nguꞌ loꞌo Jesucristo; ntsuꞌu chaꞌ lye
la cuaꞌni chi ̱ msu biꞌ loo xuꞌna nguꞌ, tsoꞌo
la cuaꞌni msu biꞌ cña jiꞌi ̱ xuꞌna nguꞌ, chaꞌ
nu tyaꞌa ngusñi nguꞌ chaꞌ jiꞌi̱ Jesús laca nguꞌ
juani, loꞌo juaꞌa̱ ntsuꞌu tyiquee nguꞌ ñaꞌa̱
nguꞌ jiꞌi̱ tyaꞌa nguꞌ. Stuꞌba ti ngusñi nguꞌ chaꞌ
jiꞌi̱ Jesucristo, biꞌ chaꞌ culuꞌu nuꞌu̱ chaꞌ biꞌ jiꞌi̱
nguꞌ, loꞌo juaꞌa̱ culo nuꞌu̱ cña jiꞌi ̱ nguꞌ chaꞌ
cuaꞌni nguꞌ lcaa lo chaꞌnunscua lo quityi re.

Ná culacua tsa tiꞌ na chaꞌ jiꞌi ̱ cñi
3Liñi tsa chaꞌ jiꞌi̱ ycuiꞌ Jesucristo nu Xuꞌna

na; cua ñaꞌa ̱ ca ñati ̱nu ncluꞌu xi xaꞌ la chaꞌ
jiꞌi̱ ma̱, ná liñi ndyuꞌni nu ñati ̱biꞌ, ná ntajaꞌa̱
nguꞌ tsiyaꞌ ti taquiyaꞌ nguꞌ jiꞌi̱ chaꞌ liñi biꞌ.
4Nancluꞌunguꞌbiꞌxaꞌ la chaꞌxquiꞌyachaꞌná
jlo tiꞌ nguꞌ biꞌ tsiyaꞌ ti, chaꞌ tyixi tsa tyiquee
nguꞌ. Ná tsoꞌo tyiquee nguꞌ biꞌ, chaꞌ xcuiꞌ na
ndiya tsa tiꞌ nguꞌ xu ̱u̱ tyaꞌa nguꞌ cuentya jiꞌi̱
scaa chaꞌ nu nchcuiꞌ nguꞌ; ná tsoꞌo cña nu
nduꞌni nguꞌ biꞌ, chaꞌ juaꞌa̱ caca liyeꞌ tiꞌ nguꞌ
jiꞌi̱ tyaꞌa nguꞌ, loꞌo juaꞌa̱ xu ̱u̱ tyaꞌa nguꞌ biꞌ liꞌ,
chaꞌ xcuiꞌ cuentyu chcuiꞌ nguꞌ jiꞌi ̱ tyaꞌa nguꞌ,
loꞌo juaꞌa ̱ sta nguꞌ quiꞌya laja ti jiꞌi̱ tyaꞌa nguꞌ
liꞌ. 5Lye tsa nchcuiꞌ nguꞌ biꞌ, xquiꞌya chaꞌ ná
ngusñi tsoꞌo nguꞌ chaꞌ liñi jiꞌi ̱ ycuiꞌ Ndyosi,
juaꞌa̱ ngaꞌaa nclyacua tsoꞌo tiꞌ nguꞌ biꞌ; chaꞌ

cuiñi ti nduꞌni tlyu nguꞌ biꞌ jiꞌi̱ ycuiꞌ Ndyosi
chaꞌ caja cñi jiꞌi ̱ nguꞌ, ntiꞌ nguꞌ. Ná tyaꞌa̱ nuꞌu̱
stuꞌba ti loꞌo nguꞌ biꞌ. 6 Chañi chaꞌ ntsuꞌu
xi chaꞌ tsoꞌo nu tyacua jiꞌna xquiꞌya ycuiꞌ
Ndyosi, si cuaꞌni tlyuna jiꞌi̱ Ni tyucui tyiquee
na; pana sca ti si nguaalaꞌ tiꞌ na loꞌo lcaa
chaꞌ tsoꞌo nu ntsuꞌu jiꞌna nde chalyuu. 7Ná
sca na loꞌo jiꞌna nu loꞌo ngula na chalyuu,
loꞌo juaꞌa̱ ná sca na tyaloꞌo na loꞌo cajaa na.
8 Cuayáꞌ jiꞌna nde chalyuu si ntsuꞌu na cacu
na, si ntsuꞌu steꞌna; 9panantsuꞌuñati ̱nuntiꞌ
tsa chaꞌ caca culiyaꞌ nguꞌ. Ná tsoꞌo chaꞌ biꞌ,
chaꞌ liꞌ cuaꞌni cuayáꞌnu xñaꞌa̱ jiꞌi ̱nguꞌ si caca
tyuꞌu chaꞌ cuxi tyiquee nguꞌ; tye chalyuu
jiꞌi ̱ nguꞌ liꞌ, chcunaꞌ cresiya jiꞌi̱ nguꞌ. 10 Loꞌo
ntsuꞌu tsa tyiquee ñati ̱ jiꞌi̱ cñi, biꞌ laca su̱u̱
quiñaꞌa̱ tsa chaꞌ cuxi. Ntsuꞌu ñati ̱nu tiji ̱ꞌ tsa
tiꞌ jiꞌi̱ cñi, biꞌ chaꞌ cua ngulochu ̱ꞌ nguꞌ chaꞌ jiꞌi̱
nu Xuꞌna na, chaꞌ ngaꞌaa taquiyaꞌ nguꞌ biꞌ
chaꞌ jiꞌi ̱ Ni. Xñiꞌi̱ tsa tiꞌ ndiꞌi ̱ nguꞌ biꞌ liꞌ, chaꞌ
nchcubeꞌ nguꞌ jiꞌi ̱ ycuiꞌ ca nguꞌ.

Tya nda Pablo xi chaꞌ loꞌo yu Timoteo
11Loꞌo nuꞌu̱ Timoteo, ñati ̱ jiꞌi̱ ycuiꞌ Ndyosi

laca nuꞌu̱, biꞌ chaꞌ xtyanu nuꞌu̱ jiꞌi̱ lcaa chaꞌ
cuxi biꞌ; xcuiꞌ chaꞌ liñi cuaꞌni nuꞌu̱, cua
ñaꞌa ̱ ca lo chaꞌ tsoꞌo nu ntiꞌ ycuiꞌ Ndyosi
chaꞌ cuaꞌni na. Tya nxñi tsoꞌo nuꞌu̱ chaꞌ
jiꞌi ̱ ycuiꞌ Ndyosi, juaꞌa̱ cuaꞌni nuꞌu̱ chaꞌ tsoꞌo
tsa ntsuꞌu tyiquee nuꞌu̱ ñaꞌa̱ nuꞌu ̱ jiꞌi̱ lcaa
ñati;̱ talo nuꞌu̱ masi xcubeꞌ nguꞌ jinuꞌu̱, juaꞌa̱
cuaꞌni tyaꞌna tiꞌ nuꞌu̱ jiꞌi̱ ñati.̱ 12 Tyucui ty-
iqueenuꞌu̱ cuaꞌni nuꞌu̱ cña jiꞌi̱ ycuiꞌnuXuꞌna
na, xquiꞌya chaꞌ ngusñi tsoꞌo nuꞌu̱ chaꞌ jiꞌi̱
Ni. Cua jlo tiꞌ nuꞌu̱ chaꞌ ná ngaꞌa̱ chaꞌ tye
chalyuu jinuꞌu̱, chaꞌ ngusubi ycuiꞌ Ndyosi
jinuꞌu̱, loꞌo liꞌ cua nda nuꞌu̱ chaꞌ loꞌo tyu̱u̱
tyaꞌa ñati ̱ ñiꞌya̱ ngua loꞌo ngusñi nuꞌu̱ chaꞌ
jiꞌi ̱ Jesucristo; siꞌi sca chaꞌ cuaana ti ngua
biꞌ. 13 Culo naꞌ cña jinuꞌu ̱ juani chacuayáꞌ
jiꞌi ̱ ycuiꞌ Ndyosi nu nduꞌni cuꞌú jiꞌi ̱ lcaa na
luꞌú nu ntsuꞌu chalyuu; la cuiꞌ juaꞌa̱ culo naꞌ
cña jinuꞌu̱ chacuayáꞌ jiꞌi ̱ Jesucristo nu tsoꞌo
tsa nguxacui̱ chaꞌ jiꞌi̱ Poncio Pilato nu laca
loo nu loꞌo ngua cuayáꞌ jiꞌi ̱ Jesús. Ná ntsi̱i ̱ yu
nguxacui̱ yu chaꞌ cuentya jiꞌi ̱ cña nu ndyaca
jiꞌi ̱ yu chaꞌnu sca ti Sñiꞌ ycuiꞌNdyosi laca yu.
14Culo naꞌ cña jinuꞌu̱ chaꞌ xcuiꞌ tsoꞌo ti cuaꞌni
nuꞌu̱, chaꞌ cuaꞌni lyiji nuꞌu̱ lcaa chaꞌnungus-
cua naꞌ lo quityi re, loꞌo juaꞌa̱ ná ta nuꞌu̱
tyempo nu caja ñiꞌya̱ sta nguꞌ quiꞌya jinuꞌu̱.
Na ntajatya na jiꞌi̱ Jesucristo nu Xuꞌna na
ñaꞌa ̱ cuayáꞌ tya ̱a̱ Ni chaca quiyaꞌ, 15 chaꞌ tsa̱
nu ntiꞌ ycuiꞌ Ndyosi chaꞌ ca ̱a̱ Jesús, liꞌ tyuꞌu
tucua Ni chaca quiyaꞌ. Nu ycuiꞌ Ndyosi ni,
tsoꞌo ntsuꞌu tyiquee Ni tyucui tyempo, loꞌo
juaꞌa̱ ycuiꞌNi laca loo tsiyaꞌ ti; laca Ni rey nu
tlyu la, nu Xuꞌna nu laca loo la. 16Ná ntsuꞌu
chaꞌ cajaa ycuiꞌ Ndyosi tsiyaꞌ ti, ná tye chaꞌ
jiꞌi ̱ Ni. Ndubi tsa ñaꞌa̱ xee ca su ntucua ycuiꞌ
Ndyosi, ni ná ntsuꞌu ñati ̱nu caca tsaa ca slo
Ni juaꞌa ̱ ti xquiꞌya xee tlyu biꞌ. La cuiꞌ juaꞌa̱

ná ntsuꞌu ñati ̱nu cua naꞌa̱ jiꞌi ̱ ycuiꞌ Ndyosi,
chaꞌ ná nchca ñaꞌa̱ ñati ̱ jiꞌi̱ Ni nde chalyuu.
Biꞌ chaꞌ cuaꞌni chi̱ na loo ycuiꞌNdyosi lacua,
chaꞌ laca Ni nu tlyu la. Juaꞌa̱ laca chaꞌ tuꞌni.

17 Loꞌo juaꞌa̱ ntsuꞌu chaꞌ culo nuꞌu̱ cña jiꞌi ̱
nguꞌ culiyaꞌ tyaꞌa ngusñi ma ̱ chaꞌ jiꞌi ̱ Jesús,
chaꞌ ná cuaꞌni tyucuaa tiꞌ nguꞌ biꞌ loꞌo tyaꞌa
nguꞌ. Ná tsoꞌo si xcuiꞌ culacua tsa tiꞌ nguꞌ
biꞌ jiꞌi̱ cñi jiꞌi ̱ nguꞌ; la cuiꞌ ti ná culacua tsa
tiꞌ nguꞌ jiꞌi̱ lcaa chaꞌ tsoꞌo nu ntsuꞌu jiꞌi̱ nguꞌ,
chaꞌ yala ti ndye cñi jiꞌna. Tsoꞌo la si cube
tiꞌ nguꞌ biꞌ jiꞌi ̱ ycuiꞌ Ndyosi nu luꞌú ca, chaꞌ
cua nda Ni lcaa lo na nu ntsuꞌu jiꞌna chaꞌ
caca tsoꞌo tyiquee na nde chalyuu. 18 Culo
nuꞌu̱ cña jiꞌi̱ nguꞌ culiyaꞌbiꞌndiꞌya̱: Xcuiꞌ chaꞌ
tsoꞌo cuaꞌni nguꞌ; cuaꞌni tyaꞌna tiꞌnguꞌ jiꞌi ̱ xaꞌ
ñati,̱ loꞌo juaꞌa̱ tyiꞌu tiꞌ nguꞌ jiꞌi̱ nguꞌ tiꞌi, chaꞌ
ta nguꞌ na nu lyiji jiꞌi̱ nguꞌ tiꞌi biꞌ. 19 Juaꞌa ̱
ti caca culiyaꞌ nguꞌ slo ycuiꞌ Ndyosi xquiꞌya
chaꞌ tsoꞌo nu nguaꞌni nguꞌ ca nde, xquiꞌya
chaꞌ ngusñi nguꞌ chaꞌ tsoꞌo jiꞌi̱ ycuiꞌ Ni. Ná
ngaꞌa̱ chaꞌ tye chalyuu jiꞌi̱ nguꞌ biꞌ liꞌ.

Chaca tya cña nclyo Pablo jiꞌi ̱ yu
20 Loꞌo nuꞌu̱ Timoteo, cuaꞌni tyacaꞌa nuꞌu̱

jiꞌi ̱ chaꞌ nu ntsuꞌu chaꞌ culuꞌu nuꞌu̱ jiꞌi ̱ ñati ̱
cuentya jiꞌi̱ ycuiꞌ Ndyosi. Ná taquiyaꞌ nuꞌu̱
tsiyaꞌ ti jiꞌi̱ chaꞌ cuxi nunchcuiꞌnunguꞌ cuiñi
biꞌ. Jlo tsa tiꞌ ycuiꞌ ca nguꞌ, juaꞌa̱ ntiꞌ nu nguꞌ
cuiñi biꞌ; pana ná nda nguꞌ biꞌ cuentya tsiyaꞌ
ti ñiꞌya̱ laca sca chaꞌ liñi. 21 Ntsuꞌu nguꞌ nu
jlya tiꞌ chaꞌ cuiñi nu nchcuiꞌ nguꞌ cuiñi biꞌ,
pana juani ngaꞌaa ndyaꞌa̱ stuꞌba nguꞌ biꞌ loꞌo
nguꞌ tyaꞌa ngusñi na chaꞌ jiꞌi̱ ycuiꞌNdyosi.
Ñaꞌa ̱ ti cuaꞌni ycuiꞌ Ndyosi chaꞌ tsoꞌo loꞌo

nuꞌu̱. Juaꞌa ̱ caca chaꞌ lacua.

Nguscua San Pablo chaca
quityi nu ndyaa ca slo

Timoteo
1Pablo laca naꞌ. Cua nda ycuiꞌNdyosi cña

ꞌna chaꞌ lijya̱ naꞌ tyijyuꞌ candequichi ̱ tyima ̱,
chaꞌ ta naꞌ chaꞌ jiꞌi ̱ Jesucristo loꞌo ma ̱. Nacui̱
Ni chaꞌ ná ngaꞌa̱ chaꞌ tye chalyuu jiꞌi̱ ñati ̱nu
xñi chaꞌ jiꞌi ̱ Jesucristo. 2Nscua naꞌ quityi re
chaꞌ ca̱a̱ slo nuꞌu̱, Timoteo, chaꞌ sñiꞌ naꞌ laca
nuꞌu̱ ntiꞌnaꞌ, juaꞌa̱ ntsuꞌu tsa tyiqueenaꞌñaꞌa̱
naꞌ jinuꞌu̱. Ndiꞌya̱ ntiꞌ naꞌ, chaꞌ ñaꞌa ̱ ti cuaꞌni
ycuiꞌ Ndyosi chaꞌ tsoꞌo loꞌo nuꞌu̱, chaꞌ cuaꞌni
tyaꞌna tiꞌ Ni jinuꞌu̱, chaꞌ juaꞌa̱ cuaꞌni Ni chaꞌ
ti ̱ ti tyiꞌi ̱ cresiya jinuꞌu̱ xquiꞌya Jesucristo nu
Xuꞌna na.

Nchcuiꞌ Pablo jiꞌi ̱ chaꞌ tlyu nu ndyuꞌni
ycuiꞌNdyosi loꞌo ñati ̱

3Ñiꞌya̱ nu tyucui tyiquee jyoꞌo cusuꞌ jiꞌna
nguaꞌni nguꞌ cña jiꞌi ̱ ycuiꞌ Ndyosi nu ngua
saꞌni la, juaꞌa̱ tyucui tyiquee naꞌ ndyuꞌni naꞌ
cña jiꞌi̱ ycuiꞌ Ndyosi juani. Ndya naꞌ xlyaꞌbe
jiꞌi̱ ycuiꞌ Ni loꞌo nchcuiꞌ naꞌ loꞌo Ni cuentya
jinuꞌu̱, chaꞌ tsa ̱ loꞌo talya nchcuiꞌ naꞌ loꞌo
Ni. 4 Ntsuꞌu tiꞌ naꞌ chaꞌ ngusiꞌya nuꞌu̱ loꞌo
nduꞌu naꞌ ndyaa naꞌ, biꞌ chaꞌ ntiꞌ tsa naꞌ
ñaꞌa̱ naꞌ jinuꞌu̱ chaca quiyaꞌ chaꞌ ca chaa tiꞌ
na. 5 Ntsuꞌu tiꞌ naꞌ chaꞌ chañi chaꞌ ngusñi
nuꞌu̱ chaꞌ jiꞌi ̱ Jesús. Xtyaꞌa ̱ cusuꞌ nuꞌu̱, nu
maꞌ Loida ni, biꞌ laca nu cua ngusñi chaꞌ biꞌ
tya clyo; loꞌo liꞌ maꞌ Eunice xtyaꞌa̱ nuꞌu̱ cua
ngusñi chaꞌ biꞌ; la cuiꞌ juaꞌa̱ nuꞌu̱, tsoꞌo tsa
ngusñi nuꞌu̱ chaꞌ jiꞌi ̱ Jesús.

6 Ta naꞌ sca cui ̱i ̱ loꞌo nuꞌu̱ juani: Cuaꞌni
tyacaꞌa nuꞌu̱ jiꞌi ̱ chaꞌ tsoꞌo nu cua nda ycuiꞌ
Ndyosi jinuꞌu̱ tya loꞌo ngusta yaꞌ naꞌ hique
nuꞌu̱, chaꞌ taca cuaꞌni nuꞌu̱ cña cuentya jiꞌi ̱
ycuiꞌ nu Xuꞌna na. 7 Ná ntiꞌ ycuiꞌ Ndyosi
chaꞌ cutsi ̱i̱ na; biꞌ chaꞌ nda Ni Xtyiꞌi ycuiꞌ
Ni chaꞌ tyanu neꞌ cresiya jiꞌna, chaꞌ ca tlyu
tyiqueena, chaꞌ tsoꞌo ti tyuꞌu tyiqueenañaꞌa̱
na jiꞌi̱ tyaꞌa ñati ̱na, chaꞌ taca cuaꞌni na ñiꞌya ̱
nu ntiꞌ ycuiꞌ Ndyosi chaꞌ cuaꞌni na lcaa tsa̱.
8 Ná ca tyujuꞌu tiꞌ nuꞌu̱; ta nuꞌu̱ chaꞌ loꞌo
nguꞌ, ñiꞌya̱ nu ngusñi nuꞌu̱ chaꞌ jiꞌi ̱ ycuiꞌ nu
Xuꞌna na. La cuiꞌ ti ná ca tyujuꞌu tiꞌ nuꞌu̱
chaꞌ ntsuꞌu naꞌ neꞌ chcua̱. Nchcubeꞌ nguꞌ
jnaꞌ xquiꞌya chaꞌnchcuiꞌnaꞌ chaꞌ jiꞌi̱ ycuiꞌnu
Xuꞌna na, biꞌ chaꞌ ná quiñaꞌa̱ tsa culacua tiꞌ
nuꞌu̱ si loꞌo jinuꞌu̱ xcubeꞌ nguꞌ chaꞌ nchcuiꞌ
nuꞌu̱ chaꞌ tsoꞌo jiꞌi̱ Jesucristo loꞌo nguꞌ. Ta
ycuiꞌ Ndyosi juersa jiꞌna chaꞌ talo na, 9 chaꞌ
ycuiꞌ Ndyosi laca nu nguaꞌni lyaá jiꞌna; cua
ngusubi Ni jiꞌna chaꞌ cuaꞌni na cña nu ntiꞌ
Ni chaꞌ cuaꞌni na. Ntajaꞌa̱ Ni cuaꞌni lyaá
Ni jiꞌna chaꞌ tsoꞌo tyiquee ti Ni, masi siꞌi
xquiꞌya chaꞌ tsoꞌo nu nguaꞌni ycuiꞌ ca na.
Ntsuꞌu tsa tyiquee Ni ñaꞌa̱ Ni jiꞌna; juaꞌa̱ laca
chaꞌ nu nguluꞌu Jesucristo jiꞌna, chaꞌ ngua

tiꞌ ycuiꞌ Ndyosi cuaꞌni Ni chaꞌ tsoꞌo loꞌo na
nu loꞌo tya lyiji cuiñá Ni chalyuu. 10 Cua
nchca cuayáꞌ tiꞌ na chaꞌ biꞌ juani, xquiꞌya
chaꞌ cua ya̱a ̱ Jesucristo chalyuu, chaꞌbiꞌ laca
nu nguaꞌni lyaá jiꞌna; ntiji̱loo Jesús tsiyaꞌ ti
jiꞌi̱ nu xñaꞌa̱ nu loꞌo ndyuꞌú yu chaca quiyaꞌ
loꞌo cua ngujuii yu, biꞌ chaꞌ ná ngaꞌa̱ chaꞌ tye
chalyuu jiꞌi̱ lcaa nanuxñina chaꞌ jiꞌi ̱Ni, chaꞌ
nguaꞌni lyaá Jesús jiꞌna.

11 Chaꞌ jiꞌi̱ Jesucristo, biꞌ laca chaꞌ nu
nchcuiꞌ naꞌ loꞌo ñati.̱ Cua ngusubi ycuiꞌ
Ndyosi ꞌna chaꞌ ndyaꞌa naꞌ nclyuꞌu naꞌ chaꞌ
biꞌ jiꞌi ̱ nguꞌ xaꞌ tsuꞌ cuentya jiꞌi̱ ycuiꞌ Ni, 12biꞌ
chaꞌndyiji chaꞌ tiꞌí ꞌna juani. Pananá tyujuꞌu
tiꞌnaꞌ, chaꞌ cua jlo tiꞌnaꞌ tilaca lacanungusñi
naꞌ chaꞌ jiꞌi ̱ Ni. Jlo tiꞌ naꞌ chaꞌ nchca jiꞌi ̱ Ni
ñaꞌa̱si ̱i ̱ Ni ꞌna; nchca jiꞌi̱ Ni xtyucua Ni ꞌna
loꞌo ndyuꞌni naꞌ cña nu nda Ni ꞌna, chaꞌ taca
tyuꞌu tsoꞌo cña ꞌna tsa̱ biꞌ loꞌo tya ̱a̱ Jesús nde
chalyuu chaca quiyaꞌ.

13 Ñaꞌa̱ ti tya tyiꞌu tiꞌ nuꞌu̱ lcaa chaꞌ nu
cua nguluꞌu naꞌ jinuꞌu̱ lacua. Chaꞌ liñi laca
biꞌ, juaꞌa̱ tsoꞌo tsa si xñi tsoꞌo nuꞌu̱ chaꞌ
biꞌ. Tsoꞌo ti tyuꞌu tyiquee nuꞌu̱ ñaꞌa̱ nuꞌu̱
jiꞌi̱ ñati,̱ xquiꞌya chaꞌ ntsuꞌu chaꞌ jinuꞌu̱ loꞌo
Jesucristo. 14 Cuaꞌni tyacaꞌa nuꞌu̱ jiꞌi̱ chaꞌ
tsoꞌo nu nda ycuiꞌ Ndyosi loꞌo na; xtyucua
Xtyiꞌi ycuiꞌNi jinuꞌu̱ chaꞌ cuaꞌni nuꞌu̱ cña biꞌ,
biꞌ chaꞌ ndyanu Xtyiꞌi ycuiꞌ Ni neꞌ cresiya
jiꞌna.

15 Jlo tiꞌnuꞌu̱ chaꞌquiñaꞌa̱ ñati ̱jiꞌi̱ Jesucristo
cua nguxtyanu nguꞌ ꞌna; masi cua ñaꞌa̱ ca
nguꞌ nde loyuu su cuentya Asia, loꞌo yu
Figelo, loꞌo yu Hermógenes, cua nguxtyanu
nguꞌ biꞌ ꞌna. 16 Sca ti yu Onesíforo ni, ngux-
tyucua tsa yu biꞌ ꞌna; ná ngua tyujuꞌu tiꞌ yu
chaꞌ ntsuꞌu naꞌ neꞌ chcua ̱, pana ndyaa yu
ndyaa naꞌa̱ yu ꞌna ca biꞌ. Biꞌ chaꞌ ntiꞌ naꞌ chaꞌ
cuaꞌni tyaꞌna tiꞌ ycuiꞌNdyosi jiꞌi̱ yu, loꞌo juaꞌa̱
jiꞌi̱ lcaa nguꞌ nu ndiꞌi̱ slo yu biꞌ. 17 Nu loꞌo
ndyalaa yu nde quichi ̱ Roma re, liꞌ ngulana
tsa yu ꞌna chaꞌ ca ̱a̱ yu ca slo naꞌ. 18Ntiꞌ naꞌ
chaꞌ cuaꞌni tyaꞌna tiꞌ ycuiꞌ nuXuꞌna na jiꞌi̱ yu
biꞌ, nu loꞌo tyalaa tsa ̱ nu cuaꞌni cuayáꞌ Ni jiꞌi̱
lcaa ñati.̱ Loꞌo juaꞌa̱ cua jlo tsoꞌo tiꞌ nuꞌu̱ lcaa
ñaꞌa̱ cña tsoꞌonunguaꞌni yu loꞌona caquichi ̱
Efeso.

2
Tlyu cuaꞌni tyiquee Timoteo, ntiꞌ Pablo

1Sñiꞌ naꞌ, ntiꞌ naꞌ chaꞌ ta naꞌ chaca cui ̱i̱ loꞌo
nuꞌu̱ juani: Caca tlyu tyiquee nuꞌu̱ xquiꞌya
Jesucristo nu xcuiꞌ chaꞌ tsoꞌo nduꞌni loꞌo na.
2 Cua ndyuna nuꞌu̱ lcaa chaꞌ nu nguluꞌu naꞌ
jiꞌi̱ tyu ̱u̱ tyaꞌa ñati;̱ nu juani la cuiꞌ ñiꞌya̱ nu
nguluꞌu naꞌ, juaꞌa̱ culuꞌu nuꞌu̱ jiꞌi̱ ñati ̱ nu
tyucui tyiquee ntiꞌ nguꞌ culuꞌu nguꞌ chaꞌ biꞌ
jiꞌi̱ xi xaꞌ la ñati,̱ chaꞌ ca tsaꞌa ̱ tsoꞌo nu xaꞌ la
nguꞌ biꞌ chaꞌ jiꞌi ̱ ycuiꞌNdyosi.

3 Ñiꞌya̱ ndalo sca sendaru loꞌo ndyaꞌa̱ yu
cusu ̱u̱, juaꞌa̱ talo nuꞌu̱ si cajá chaꞌ tiꞌí jinuꞌu̱

loꞌo ndyuꞌni lyaꞌ tiꞌ nguꞌ jinuꞌu̱, chaꞌ sendaru
jiꞌi ̱ Jesucristo laca nuꞌu̱ juani. 4 Sca ti cña
sendarucaca cuaꞌni sendaru; ná caca cuaꞌni
yuxi xaꞌ lo cña, si ntiꞌyu chaꞌ ca tsoꞌo tyiquee
xuꞌnayu loꞌoyu, chaꞌbiꞌ lacanucuangusubi
jiꞌi ̱ yu chaꞌ caca yu sendaru. 5 Juaꞌa̱ si ntsuꞌu
sca chaꞌ cuijya jiꞌi̱ nguꞌ loꞌo tyaꞌa nguꞌ ni, cua
laca nscua chaꞌ ñiꞌya̱ nu tsoꞌo la quijya nguꞌ,
chaꞌ taca cuaꞌni tsaca yu ngana jiꞌi̱ tyaꞌa yu.
Si ná taquiyaꞌ nguꞌ jiꞌi̱ chaꞌ nu cua nscua biꞌ,
liꞌná caja chaꞌxlyaꞌbe jiꞌi̱ ñati ̱nucuanguaꞌni
ngana jiꞌi ̱ tyaꞌa yu loꞌo cua ndye chaꞌ cuijya
jiꞌi ̱ nguꞌ liꞌ. 6 Chaca chaꞌ ni, sca ñati ̱nu tlyu
tsa cña nguaꞌni lo xtya ̱ jiꞌi̱ yu, clyo cacu ycuiꞌ
yu na nu ndyuꞌu lo xtya ̱ biꞌ. 7 Culacua xi tiꞌ
nuꞌu̱ jiꞌi̱ chaꞌ nu nguluꞌu ca ti naꞌ jinuꞌu̱, loꞌo
juaꞌa̱ xtyucua ycuiꞌ nu Xuꞌna na jinuꞌu̱ chaꞌ
ca cuayáꞌ tiꞌ nuꞌu̱ lcaa chaꞌ biꞌ.

8 Tyiꞌu tiꞌ nuꞌu̱ jiꞌi ̱ Jesucristo, chaꞌ ycuiꞌ
laca nu ndyuꞌú chaca quiyaꞌ loꞌo ngujuii yu.
Tyaꞌa ñati ̱ jiꞌi ̱ jyoꞌo David laca yu biꞌ. La cuiꞌ
chaꞌ tsoꞌo jiꞌi̱ Jesús nu luꞌú ca nda naꞌ loꞌo
ñati,̱ 9 biꞌ chaꞌ nduꞌni lyaꞌ tiꞌ nguꞌ ꞌna juani.
Ñiꞌya̱nunchcubeꞌnguꞌ jiꞌi̱ scañati ̱cuxi, juaꞌa̱
ngusca ̱ꞌ nguꞌ jnaꞌ neꞌ chcua̱ juani. Ngusuꞌba
nguꞌ jnaꞌ neꞌ chcua ̱ tuꞌni, pana ná nchca jiꞌi̱
nguꞌ suꞌba yacu ̱ꞌ nguꞌ jiꞌi ̱ chaꞌ tsoꞌo jiꞌi̱ ycuiꞌ
Ndyosi juaꞌa ̱; 10 biꞌ chaꞌ talo tyiquee naꞌ jiꞌi̱
nguꞌ, masi nchcubeꞌ tsa nguꞌ jnaꞌ. Talo naꞌ
jiꞌi ̱ chaꞌ cuxi biꞌ cuentya jiꞌi ̱ ca taꞌa ñati ̱ nu
ngusubi ycuiꞌ Ndyosi jiꞌi ̱, chaꞌ loꞌo ñati ̱ biꞌ
nguaꞌni lyaá Jesucristo jiꞌi ̱, chaꞌ caja chalyuu
nu ná ngaꞌa̱ chaꞌ tye jiꞌi̱ ñati ̱ biꞌ. Caca tyiꞌi̱
nguꞌ biꞌ ca slo ycuiꞌ Ndyosi su tsoꞌo tsa ñaꞌa̱
lcaa chaꞌ.

11 Ngaꞌa̱ chaꞌ xñi tsoꞌo ma ̱ chaꞌ liñi nu
ndiꞌya ̱ nchcuiꞌ:
Si cajaa na chaꞌ laca na ñati ̱ jiꞌi ̱ Jesucristo,

loꞌo ti tyaana tyiꞌi ̱na loꞌo ycuiꞌNdyosi
liꞌ.

12 Si talo na loꞌo xcubeꞌ nguꞌ jiꞌna xquiꞌya
chaꞌ jiꞌi ̱Ni, liꞌ caja su tyiꞌi̱ na loꞌo ycuiꞌ
Jesús ca su laca Ni loo ca biꞌ.

Si ñacui ̱ na chaꞌ ná ntsuꞌu chaꞌ jiꞌna loꞌo
Jesucristo, juaꞌa̱ ycuiꞌNi, ñacui ̱Ni chaꞌ
ná ntsuꞌu chaꞌ jiꞌi ̱Ni loꞌo na.

13Masi tyaꞌa ̱chu̱ꞌ na jiꞌi̱ ycuiꞌ Ni, ñaꞌa ̱ ti tya
tsoꞌo tsa nduꞌni Jesucristo loꞌo na;

ná nchaꞌa̱ chaꞌ jiꞌi̱ Jesús, ñaꞌa̱ ti tya cuaꞌni Ni
ñiꞌya̱ nu cuanacui ̱ ycuiꞌNi chaꞌ cuaꞌni
Ni.

Ñati ̱nu tsoꞌo tsa cña ndyuꞌni
14 Luꞌba ti chcuiꞌ nuꞌu̱ loꞌo nguꞌ chaꞌ

taquiyaꞌ nguꞌ lcaa chaꞌ nu nscua naꞌ re. Cua
jlo tiꞌ ycuiꞌ nu Xuꞌna na lcaa ñaꞌa̱ nu ndyuꞌni
scaa nguꞌ, biꞌ chaꞌ culo nuꞌu̱ cña chaꞌ ngaꞌaa
xtyacui nguꞌ chaꞌ loꞌo tyaꞌa nguꞌ cuentya jiꞌi̱
cua ñaꞌa ̱ ca cuentyununchcuiꞌñati.̱ Ná tsoꞌo
tsiyaꞌ ti juaꞌa̱, chaꞌ lye tsa quichi̱ chaꞌ hique
nguꞌ nu ndyuna chaꞌ biꞌ. 15 Lye tsa cuaꞌni
nuꞌu̱ cña nu cua nda ycuiꞌ Ndyosi jinuꞌu̱,

chaꞌ ná ca tyujuꞌu tiꞌ nuꞌu̱ xquiꞌya cña nu
nguaꞌni nuꞌu̱ nu loꞌo tsaa nuꞌu̱ tyiꞌi̱ ca slo
Ni. Chañi tsa laca chaꞌ jiꞌi̱ ycuiꞌ Ndyosi, biꞌ
chaꞌ tya culuꞌu la nuꞌu̱ chaꞌ liñi biꞌ jiꞌi̱ nguꞌ
lacua; tsoꞌo ti caca tyiquee Ni ñaꞌa̱ Ni jinuꞌu̱
liꞌ. 16Nácuaꞌa̱ jyaca ̱nuꞌu̱ tsiyaꞌ ti jiꞌi̱ chaꞌ cuxi
nu nchcuiꞌ nu nguꞌ cuiñi biꞌ, chaꞌ tyijyuꞌ tsa
ndyaꞌa̱chu̱ꞌ nguꞌ biꞌ jiꞌi ̱ ycuiꞌ Ndyosi; ngaꞌaa
ndyaꞌa̱ nguꞌ biꞌ tyucui̱i ̱ jiꞌi ̱ ycuiꞌNdyosi tsiyaꞌ
ti. 17 Chaꞌ cuxi laca nu ncluꞌu nguꞌ biꞌ,
loꞌo juaꞌa ̱ tlyu la caca chaꞌ cuxi biꞌ nde loo
la. Ñiꞌya̱ ndyaluu sca quichuꞌ tyaala nu
ngaꞌa̱ lo cuañaꞌ na, ñaꞌa̱ cuayáꞌ cuaꞌni ñuꞌu̱
jiꞌi ̱ ñaꞌa̱ tsaca cuañaꞌ na, la cuiꞌ juaꞌa̱ laca
chaꞌ cuiñi nu nclyuꞌu yu Himeneo loꞌo yu
Fileto biꞌ. 18 Nguxtyanu nguꞌ biꞌ chaꞌ liñi
jiꞌi ̱ ycuiꞌ Ndyosi, loꞌo nu juani nacui ̱ nguꞌ
biꞌ chaꞌ ngaꞌaa tyuꞌú na chaca quiyaꞌ: “Na
cua ndyuꞌú nguꞌ chaca quiyaꞌ, lcaa nguꞌ nu
ntsuꞌu chaꞌ tyuꞌú”, nacui ̱nguꞌ cuiñi biꞌ. Pana
ntsuꞌuxi nguꞌ tyaꞌananu cuangusñi chaꞌnu
nchcuiꞌ nguꞌ biꞌ, loꞌo juani ngaꞌaa jlo tsoꞌo tiꞌ
nguꞌ ni chaꞌ nu jlya tiꞌ nguꞌ tya clyo. 19 Liñi
tsa laca chaꞌ nu nchcuiꞌ ycuiꞌ Ndyosi; cuaꞌni
Ni chaꞌ ná xtyanu na chaꞌ biꞌ, si jlya tiꞌ na
chaꞌ nu nchcuiꞌ ycuiꞌ Ndyosi ndiꞌya̱: “Cua
nslo ycuiꞌnuXuꞌnana tilaca laca ñati ̱jiꞌi̱ Ni”.
Loꞌo chaca chaꞌ nchcuiꞌ ndiꞌya̱: “Cua ñaꞌa̱ ca
ñati ̱ nu ntsuꞌu chaꞌ jiꞌi̱ loꞌo Cristo ni, ntsuꞌu
chaꞌ xtyanu nguꞌ biꞌ lcaa chaꞌ cuxi”. Juaꞌa ̱
nacui ̱ quityi jiꞌi ̱ ycuiꞌNdyosi.

20Ntsuꞌu tsa yaꞌ xña neꞌ cosiña jiꞌi ̱ sca niꞌi ̱
tlyu: ntsuꞌu na oro, juaꞌa̱ ntsuꞌu na plata,
juaꞌa̱ ntsuꞌu na yaca, loꞌo juaꞌa̱ ntsuꞌu na
yuu. Xcuiꞌ cña tsoꞌo ti nduꞌni nguꞌ loꞌo caꞌña
oro, loꞌo caꞌña plata; pana ná ndube tiꞌ nguꞌ
jiꞌi ̱ caꞌña yaca, jiꞌi̱ caꞌña yuu, chaꞌ tsaꞌña ti
ngaꞌa̱ biꞌ. 21Ñiꞌya ̱ ntiꞌ yaꞌ xña nu ntsuꞌu neꞌ
cosiña, juaꞌa̱ laca ñati ̱ jiꞌi ̱ Jesucristo; ntiꞌ na
chaꞌ cuaꞌni ycuiꞌ nu Xuꞌna na chaꞌ tsoꞌo loꞌo
na, chaꞌ cube tiꞌ Ni jiꞌna ñiꞌya ̱ loꞌo ndube tiꞌ
xuꞌna niꞌi ̱ jiꞌi̱ caꞌña jiꞌi̱, nu quiñaꞌa̱ tsa ngaꞌa̱.
Ná caca cuaꞌni na chaꞌ tsoꞌo biꞌ si ná lubii
cresiya jiꞌna; biꞌ chaꞌ nduꞌni chaꞌ xtyanu na
lcaa chaꞌ cuxi chaꞌ caca lubii cresiya jiꞌna,
chaꞌ sca ti cña nu nda ycuiꞌ Ndyosi jiꞌna
cuaꞌni na liꞌ.

22 Nguꞌ cuañiꞌ laca nuꞌu̱, loꞌo juaꞌa̱ ntsuꞌu
tsa chaꞌ cuxi nu ndiya tiꞌ nguꞌ cuañiꞌ; pana
ngaꞌaa cuaꞌni nuꞌu̱ chaꞌ biꞌ. Ñaꞌa̱ ti tya cuaꞌni
nuꞌu̱ chaꞌ tsoꞌo ndiꞌya̱: xñi tsoꞌo nuꞌu̱ chaꞌ
liñi biꞌ, tsoꞌo ti tyuꞌu tyiquee nuꞌu̱ ñaꞌa̱ nuꞌu̱
jiꞌi ̱ ñati;̱ tsoꞌo ti tyiꞌi ̱ nuꞌu̱ loꞌo tyaꞌa ma ̱ nu
cua ngua lubii cresiya jiꞌi ̱ nguꞌ, la cuiꞌ tyaꞌa
ntsuꞌu chaꞌ jiꞌi̱ ma ̱ loꞌo ycuiꞌ nu Xuꞌna na.
23 Ngaꞌaa xacui ̱ nuꞌu̱ chaꞌ jiꞌi̱ ñati ̱ nu ná jlo
tiꞌ tsiyaꞌ ti ñiꞌya̱ laca sca chaꞌ liñi; ná sca chaꞌ
jlo tiꞌ nguꞌ biꞌ, pana ntiꞌ nguꞌ xu̱u̱ tyaꞌa nguꞌ
loꞌo nuꞌu̱ xquiꞌya sca chaꞌ laja ti. 24Nu ñati ̱
nu ndyuꞌni cña jiꞌi ̱ ycuiꞌ nu Xuꞌna na ni, ná
tsoꞌo si xcuiꞌnxu̱u̱ ti nguꞌndiꞌi ̱nguꞌ loꞌo tyaꞌa

nguꞌ; ntsuꞌu chaꞌ chcuiꞌ tsoꞌo ti nguꞌ biꞌ loꞌo
lcaa ñati.̱ Tsoꞌo si nchca jiꞌi ̱ nguꞌ biꞌ culuꞌu
nguꞌ chaꞌ jiꞌi ̱ ycuiꞌ Ndyosi jiꞌi̱ xaꞌ ñati;̱ juaꞌa̱
ntsuꞌu chaꞌ talo tyiquee nguꞌ biꞌ jiꞌi̱ ñati ̱ nu
cuaꞌni lyaꞌ tiꞌ jiꞌi ̱ nguꞌ, 25 juaꞌa̱ jiꞌi ̱ ñati ̱nu ñasiꞌ̱
jiꞌi̱ nguꞌ. Tsoꞌo ti chcuiꞌ nguꞌ biꞌ loꞌo ñati ̱nu
ñasiꞌ̱, chaꞌ juaꞌa̱ taca cuaꞌni ycuiꞌnuXuꞌnana
cña neꞌ cresiya jiꞌi̱ ñati ̱nu ñasiꞌ̱ biꞌ, chaꞌ taca
culuꞌu Ni jiꞌi̱ nguꞌ ñiꞌya̱ laca loꞌo chaꞌ liñi biꞌ.
Tsoꞌo tsa si culochu̱ꞌñati ̱nuñasiꞌ̱biꞌ lcaa chaꞌ
cuxi nu ndyuꞌni nguꞌ, 26 chaꞌ liꞌ taca culo Ni
jiꞌi̱ nguꞌ yaꞌnuxñaꞌa̱. Na cuangusñinuxñaꞌa̱
jiꞌi̱ ñati ̱ nu ñasiꞌ̱ biꞌ tya tsubiꞌ la chaꞌ cuaꞌni
nguꞌ cña cuxi cuentya jiꞌi̱.

3
Tyempo cuxi nu caca loꞌo cua tye ti cha-

lyuu
1Culacua tsoꞌo xi tiꞌnuꞌu̱, Timoteo; nu loꞌo

cua tye ti chalyuu, liꞌ lye tsa caca chaꞌ jiꞌi ̱
nguꞌ xquiꞌya quiñaꞌa ̱ tsa chaꞌ cuxi. 2Tyempo
nde loo la, liꞌ tyiꞌi ̱ tsa nguꞌ cuxi: masi nguꞌ
nu sca ti cña jiꞌi̱ ycuiꞌ ca nguꞌ cube tiꞌ, masi
nguꞌnu tyacaꞌa tsa cñi jiꞌi ̱, masi nguꞌnu tyixi
tsa cuaꞌni loꞌo tyaꞌa nguꞌ, masi nguꞌ nu ntiꞌ
chaꞌ tlyu tsaycuiꞌ canguꞌ,masinguꞌnusubaꞌ
tsa chcuiꞌ jiꞌi ̱ ycuiꞌ Ndyosi, masi nguꞌ nu ná
taquiyaꞌ jiꞌi̱ sti nguꞌ, ni jiꞌi ̱ xtyaꞌa̱ nguꞌ, masi
nguꞌ nu ná tya xlyaꞌbe jiꞌi̱ ycuiꞌ Ndyosi, ni
jiꞌi̱ tyaꞌa ñati ̱ nguꞌ, masi nguꞌ nu ná tyajaꞌa̱
cuaꞌni chi ̱ nguꞌ loo ycuiꞌ Ndyosi tsiyaꞌ ti,
3masinguꞌnunántsuꞌu tyiqueeñaꞌa̱ nguꞌ jiꞌi ̱
tyaꞌa nguꞌ, masi nguꞌ nu ná cuiꞌya chaꞌ clyu
tiꞌ jiꞌi ̱ tyaꞌa nguꞌ, masi nguꞌ nu lye tsa chcuiꞌ
cuentyu jiꞌi ̱ tyaꞌa nguꞌ loꞌo xaꞌñati,̱ masi nguꞌ
nu ná tyajaꞌa ̱ cuaꞌa jiꞌi̱ ycuiꞌ ca nguꞌ chaꞌ ntiꞌ
nguꞌ cuaꞌni nguꞌ lcaa chaꞌ cuxi nu ndiya tiꞌ
nguꞌ cuaꞌni nguꞌ, masi nguꞌ nu tyaala tsa
cuaꞌni, masi nguꞌ nu ná ndiya tiꞌ tsiyaꞌ ti
ni sca chaꞌ tsoꞌo, 4 masi nguꞌ nu nñiloꞌo jiꞌi ̱
tyaꞌa tsoꞌo ti nguꞌ, masi nguꞌ nu ná cube tiꞌ
tsiyaꞌ tiꞌ si lye tsandyuꞌni tyucuaa tiꞌ jiꞌi ̱ tyaꞌa
nguꞌ; cuaꞌni nguꞌ cua ñaꞌa̱ ca chaꞌ cuxi nu jña
cresiya jiꞌi ̱ ycuiꞌ ca nguꞌ, chaꞌngaꞌaantiꞌnguꞌ
biꞌ taquiyaꞌ nguꞌ jiꞌi ̱ ycuiꞌ Ndyosi. 5Na cuiñi
ti lcaa nguꞌ biꞌ loꞌo cuaꞌni tlyu nguꞌ jiꞌi ̱ ycuiꞌ
Ndyosi, chaꞌnándaquiyaꞌnguꞌbiꞌ jiꞌi̱ chaꞌ jiꞌi ̱
Ni tsiyaꞌ ti.
Xtyanu nuꞌu̱ jiꞌi̱ lcaa nguꞌ biꞌ. 6 Loꞌo juaꞌa̱

ntsuꞌu xi nguꞌ cuxi biꞌ nu nñiloꞌo jiꞌi̱ ñati,̱
nu ndyaꞌa̱ neꞌ niꞌi ̱ jiꞌi̱ ñati ̱ chaꞌ culuꞌu nguꞌ
chaꞌ cuiñi ti jiꞌi̱ nguꞌ cunaꞌa̱ nu ná nclyacua
tsoꞌo tiꞌ. Na tonto tsa nguꞌ cunaꞌa̱ biꞌ, chaꞌ
ntsuꞌu tsa quiꞌya jiꞌi ̱ nguꞌ, chaꞌ ntiꞌ tsa nguꞌ
xñinguꞌ jiꞌi ̱ cuañaꞌa̱ ca chaꞌ cuxi. 7Ntiꞌ tsa nu
nguꞌ cunaꞌa̱ biꞌ ca tsaꞌa̱ nguꞌ sca chaꞌ, pana
ná nchca ca cuayáꞌ tiꞌ nguꞌ ni sca chaꞌ liñi.
8Ñiꞌya ̱ngua tiꞌ jyoꞌo Janes loꞌo jyoꞌo Jambres,
nu nguꞌ cuchaꞌa̱ nu ngusu̱u̱ tyaꞌa loꞌo jyoꞌo
Moisés nu ngua saꞌni, juaꞌa ̱ ntiꞌ nu nguꞌ cuxi
biꞌ; biꞌ chaꞌ nxu ̱u̱ tyaꞌa nguꞌ loꞌo lcaa chaꞌ

liñi. Ngaꞌaa nchca culacua tsoꞌo tiꞌnguꞌ, chaꞌ
ná jlya tiꞌ nguꞌ biꞌ jiꞌi̱ Jesús tsiyaꞌ ti. 9 Pana
ná talo tyiquee ñati ̱ tyu ̱u̱ tsa̱ jiꞌi ̱ chaꞌ cuxi nu
ndyuꞌni nu nguꞌ cuxi biꞌ. Ñiꞌya ̱ loꞌo ngua
cuayáꞌ tiꞌ nguꞌ saꞌni chaꞌ cuiñi tsa jyoꞌo Janes
loꞌo jyoꞌo Jambres nu ngua liꞌ, la cuiꞌ juaꞌa̱ ca
cuayáꞌ tiꞌ lcaañati ̱chaꞌxcuiꞌnanñiloꞌo ti nguꞌ
cuxi biꞌ jiꞌi ̱ ñati ̱chalyuu juani.

Chaca quiyaꞌ nclyo Pablo cña jiꞌi ̱ Timoteo
10 Loꞌo nuꞌu̱ ni, Timoteo, jlo tiꞌ naꞌ chaꞌ ná

nduꞌni nuꞌu̱ ñiꞌya̱ nu nduꞌni nu nguꞌ cuxi biꞌ.
Stuꞌba ti ntiꞌ nuꞌu̱ loꞌo naꞌ, biꞌ chaꞌ nduꞌni
nuꞌu̱ ñiꞌya̱ nu nguluꞌu naꞌ jinuꞌu̱; ndyuꞌni
nuꞌu̱ cña ñiꞌya̱ nu ndyuꞌni naꞌ cña, chaꞌ jlya
tiꞌ nuꞌu̱ chaꞌ jiꞌi̱ Jesús ñiꞌya̱ jlya tiꞌ naꞌ jiꞌi̱.
Cua naꞌa̱ nuꞌu̱ chaꞌ ndalo tyiquee naꞌ jiꞌi̱
ñati,̱ chaꞌ ntsuꞌu tyiquee naꞌ ñaꞌa̱ naꞌ jiꞌi̱ ñati,̱
chaꞌ ndalo naꞌ, 11 masi lye tsa ndyuꞌni lyaꞌ
tiꞌ nguꞌ ꞌna, masi quicha tiꞌ naꞌ. Cua jlo tiꞌ
nuꞌu̱ ñiꞌya̱ ndalo naꞌ ca quichi ̱ Antioquía,
ca quichi ̱ Iconio, ca quichi̱ Listra, nu loꞌo
nguaꞌni lyaꞌ tiꞌ nguꞌ ꞌna ca biꞌ; pana cua
ngulo ycuiꞌ nu Xuꞌna na ꞌna jiꞌi ̱ lcaa chaꞌ
cuxi biꞌ. 12 Chañi chaꞌ xcubeꞌ ñati ̱ jiꞌi ̱ lcaa
tyaꞌa na nu ntiꞌ na chaꞌ caca lubii cresiya
jiꞌna cuentya jiꞌi ̱ Jesucristo. 13 Pana nguꞌ nu
nduꞌni chaꞌ cuxi ni, cua nscua chaꞌ tya cuxi
la cuaꞌni nguꞌ biꞌ; nguꞌ cuiñi ni, cua nscua
chaꞌ tya cuiñi la cuaꞌni nguꞌ, juaꞌa̱ ñaꞌa̱ ti tya
jlya la tiꞌ ycuiꞌ ca nguꞌ chaꞌ cuiñi liꞌ.

14 Pana nuꞌu̱ ni, ñaꞌa̱ ti xñi tsoꞌo nuꞌu̱ lcaa
chaꞌ nu ngua tsaꞌa̱ nuꞌu̱; na cua ngua cuayáꞌ
tiꞌ nuꞌu̱ jiꞌi ̱ chaꞌ biꞌ, chaꞌ liñi laca biꞌ. Cua jlo
tiꞌ nuꞌu̱ tilaca laca nu nguluꞌu chaꞌ biꞌ jinuꞌu̱
tya clyo. 15Tya cuañiꞌ tsa nuꞌu̱ loꞌo nguxana
nuꞌu̱ ndyaca tsaꞌa̱ nuꞌu̱ lo quityi jiꞌi ̱ ycuiꞌ
Ndyosi; quityi biꞌ laca nu culuꞌu liñi jiꞌna
ñiꞌya̱ taca clyaá na jiꞌi ̱nu cuxi, si xñi tsoꞌo na
chaꞌ jiꞌi̱ Jesucristo. 16 Ycuiꞌ Ndyosi nguaꞌni
chaꞌ nguaꞌya chaꞌ hique ñati ̱ chalyuu, chaꞌ
xcua nguꞌ tyucui chaꞌ jiꞌi̱ Ni lo quityi biꞌ,
biꞌ chaꞌ tsoꞌo tsa si tya culuꞌu la na chaꞌ nu
nscua lo quityi biꞌ jiꞌi̱ ñati,̱ chaꞌ ca cuayáꞌ tiꞌ
nguꞌ tyucui chaꞌ jiꞌi̱ ycuiꞌ Ndyosi, chaꞌ cuaꞌa
jiꞌi̱ nguꞌ loꞌo ndyuꞌni nguꞌ chaꞌ cuxi. Culuꞌu
quityi biꞌ jiꞌna ñiꞌya̱ caca xñi tsoꞌo na chaꞌ jiꞌi̱
Ni chaca quiyaꞌ, ñiꞌya ̱ caca ca tsaꞌa̱ na chaꞌ
cuaꞌni na xcuiꞌ chaꞌ tsoꞌo. 17La cuiꞌ quityi biꞌ
laca nu culuꞌu jiꞌi̱ lcaa tyaꞌa na nu laca na
ñati ̱ jiꞌi̱ ycuiꞌ Ndyosi, ñiꞌya̱ taca cuaꞌni tsoꞌo
na lcaacñanundaNi jiꞌnachaꞌ cuaꞌninande
chalyuu.

4
Cua ngulala ti tye chalyuu jiꞌi ̱ Pablo

1 Culo naꞌ cña jinuꞌu̱ chacuayáꞌ jiꞌi̱ ycuiꞌ
Ndyosi, juaꞌa ̱ chacuayáꞌ jiꞌi ̱ Jesucristo nu
cuaꞌni cuayáꞌ jiꞌi ̱ lcaa ñati ̱ luꞌú loꞌo jiꞌi̱ lcaa
ñati ̱ nu cua ngujuii. Ca ̱a̱ Jesucristo chaca
quiyaꞌ chaꞌ caca Ni loo jiꞌi̱ lcaa ñati.̱ 2 Culo
naꞌ cña jinuꞌu̱ chaꞌ culuꞌu nuꞌu̱ chaꞌ jiꞌi̱ ycuiꞌ

Ndyosi jiꞌi ̱ ñati;̱ ñaꞌa ̱ ti tya culuꞌu nuꞌu̱ chaꞌ
biꞌ jiꞌi̱ lcaa ñati,̱ masi ntiꞌ nguꞌ cuna nguꞌ
chaꞌ biꞌ, masi ná ntiꞌ nguꞌ cuna nguꞌ chaꞌ
biꞌ. Tyucui tyiqueenuꞌu̱ culuꞌunuꞌu̱ jiꞌi̱ nguꞌ,
chaꞌ ta nguꞌ cuentya jiꞌi ̱ lcaa chaꞌ cuxi nu
ntsuꞌu neꞌ cresiya jiꞌi̱ nguꞌ; juaꞌa̱ xtyucua
nuꞌu̱ jiꞌi̱ nguꞌ chaꞌ culochu̱ꞌnguꞌ chaꞌ cuxi biꞌ.
Talo tyiquee nuꞌu̱ jiꞌi̱ nguꞌ chaꞌ tsoꞌo ti culuꞌu
nuꞌu̱ chaꞌ tsoꞌo biꞌ jiꞌi ̱ nguꞌ, 3 chaꞌ ca nde loo
la ngaꞌaa tyajaꞌa̱ nguꞌ cuna nguꞌ chaꞌ tsoꞌo
biꞌ liꞌ; culana nguꞌ jiꞌi̱ quiñaꞌa̱ xaꞌ la ñati ̱nu
culuꞌu jiꞌi̱ nguꞌ lcua ti chaꞌ cuxi nu ndiya la
tiꞌ nguꞌ biꞌ cuna nguꞌ. 4 Liꞌ culochu̱ꞌ nguꞌ jiꞌi̱
lcaa chaꞌ liñi nu cua ndyuna nguꞌ nquichaꞌ,
chaꞌ ngaꞌaa ntiꞌ nguꞌ cuna nguꞌ chaꞌ liñi biꞌ;
pana xñi tsoꞌo nguꞌ cua ñaꞌa̱ ca chaꞌ cuiñi,
lcaa cuentyu liꞌ. 5 Loꞌo nuꞌu̱ ni, culacua xi
tiꞌ nuꞌu̱ na laca nu tsoꞌo la chaꞌ cuaꞌni nuꞌu̱,
chaꞌ talo tyiquee nuꞌu̱ loꞌo lyaꞌ tsa tiꞌ nguꞌ
jinuꞌu̱, chaꞌ ñaꞌa̱ ti chcuiꞌ nuꞌu̱ chaꞌ tsoꞌo jiꞌi̱
ycuiꞌNdyosi loꞌo ñati,̱ chaꞌ tya cuaꞌni la nuꞌu̱
lcaa cña nu ntsuꞌu chaꞌ cuaꞌni nuꞌu̱ cuentya
jiꞌi ̱ ycuiꞌNdyosi.

6 Loꞌo naꞌ ni, cua tye ti cña jnaꞌ nde cha-
lyuu cuentya jiꞌi̱ chaꞌ tsoꞌo jiꞌi ̱ ycuiꞌ Ndyosi;
cua ngulala ti cajaa naꞌ, ntiꞌ naꞌ. 7 Cua
ngusu̱u̱ tyaꞌa naꞌ loꞌo nu cuxi; cua ndye
ngutaꞌa̱ naꞌ tyucui ̱i̱ jiꞌi ̱ Jesucristo, biꞌ chaꞌ cua
tyalaa ti naꞌ ca slo ycuiꞌNdyosi. Nuchaꞌ tsoꞌo
nu cua ngusñi naꞌ ni, cua ndyanu tsoꞌo chaꞌ
biꞌ neꞌ cresiya ꞌna, 8 biꞌ chaꞌ jlo tiꞌ naꞌ chaꞌ
ntsuꞌu sca chaꞌ tsoꞌo nu tyacua ꞌna; ta ycuiꞌ
nu Xuꞌna na chaꞌ tsoꞌo biꞌ jnaꞌ nu loꞌo tyalaa
tsa̱ loꞌo cuaꞌni cuayáꞌNi jiꞌi̱ lcaa ñati,̱ chaꞌ liñi
tsa nduꞌni cuayáꞌ ycuiꞌ Ndyosi. Ta Ni chaꞌ
tsoꞌobiꞌ jiꞌi̱ lcaa ñati ̱nuntajatya tsa jiꞌi̱ Cristo
ni jacuaꞌ ca ̱a̱ Ni chaca quiyaꞌ, xquiꞌya chaꞌ
ntsuꞌu tsa tyiquee nguꞌ ñaꞌa̱ nguꞌ jiꞌi̱ Ni; siꞌi
jnaꞌ ti ta Ni chaꞌ biꞌ.

Chaꞌ nu nda Pablo loꞌo ndye quityi
9 Quiñi clya tyucui ̱i̱ jinuꞌu̱ chaꞌ ca̱a̱ ca

nde slo naꞌ yala ti. 10 Cua nguxtyanu De-
mas ꞌna xquiꞌya chaꞌ ndiya la tiꞌ yu jiꞌi̱ chaꞌ
cuxi nu ntsuꞌu chalyuu, ndyaa yu ca quichi ̱
Tesalónica. Nda naꞌ jiꞌi̱ Crescente ndyaa
ca Galacia, juaꞌa̱ nda naꞌ jiꞌi ̱ Tito ndyaa ca
Dalmacia; 11sca ti Lucas tya ndiꞌi ̱ ca nde loꞌo
naꞌ. Tsaananuꞌu̱ jiꞌi̱Marcoschaꞌca ̱loꞌo jiꞌi ̱yu
ca nde, chaꞌ nchca jiꞌi̱ yu xtyucua yu xi ꞌna
loꞌo cña re. 12Ngulo naꞌ cña jiꞌi ̱ Tíquico chaꞌ
tsaa yu ca quichi ̱ Efeso. 13Nu loꞌo ca̱a ̱ nuꞌu̱
ca nde, ca ̱loꞌo jiꞌi̱ capa jnaꞌnunguxtyanunaꞌ
toꞌ tyi Carpo ca quichi ̱ Troas, loꞌo juaꞌa̱ lcaa
quityi ꞌna ca̱loꞌo nuꞌu̱ jiꞌi̱, chaꞌ tiji̱ꞌ tsa tiꞌ naꞌ
jiꞌi ̱ quityi nu nguscua naꞌ lo.

14Alejandro, nu cuityi chcua ̱ biꞌ ni, lye tsa
nguaꞌni lyaꞌ tiꞌ yu ꞌna; cuxi tsa cña nguaꞌni
yu loꞌo naꞌ. Cua jlo tiꞌ ycuiꞌ nu Xuꞌna na lcaa
chaꞌ biꞌ, juaꞌa̱ tya ta Ni chaꞌ cuxi jiꞌi̱ yu biꞌ.
15Pana tii tiꞌnuꞌu̱ chaꞌná tacu ̱ꞌnuAlejandro

biꞌ chaꞌ jinuꞌu̱, nu loꞌo ta nuꞌu̱ chaꞌ tsoꞌo jiꞌi ̱
ycuiꞌNdyosi loꞌo ñati.̱

16 Loꞌo ngutaꞌa̱ naꞌ slo nguꞌ tisiya clyo,
ni sca ñati ̱ ná nguxtyucua nguꞌ ꞌna liꞌ, chaꞌ
ngusna nguꞌ; biꞌ chaꞌ ndijña naꞌ jiꞌi ̱ ycuiꞌ
Ndyosi chaꞌ cuiꞌyaNi chaꞌ clyu tiꞌ jiꞌi ̱nguꞌbiꞌ.
17Nguxtyucua ycuiꞌ nu Xuꞌna na jnaꞌ liꞌ, cua
ndaNi juersa ꞌna chaꞌ tya nguluꞌu la naꞌ chaꞌ
tsoꞌo jiꞌi ̱ Jesucristo ñaꞌa̱ cuayáꞌ ndyuna lcaa
ñati ̱xaꞌ tsuꞌnundiꞌi̱ ca nde. Cua nguaꞌa ycuiꞌ
Ni ꞌna jiꞌi ̱ cuichi tyaala biꞌ. 18 Loꞌo juaꞌa̱ tya
cuaꞌa Ni jnaꞌ jiꞌi ̱ lcaa lo chaꞌ cuxi nu tyacua
naꞌ jiꞌi̱; jlo tiꞌnaꞌ chaꞌñaꞌa̱ ti tyañaꞌa̱si ̱i̱ Ni jnaꞌ,
chaꞌ tsoꞌo ti tyalaa naꞌ su nclyo ycuiꞌ Ndyosi
cña. Ngaꞌaa tye tsa̱ chaꞌ cuaꞌni tlyu na jiꞌi ̱
ycuiꞌNdyosi ca biꞌ. Juaꞌa̱ caca chaꞌ tuꞌni.

Ngusalyaꞌ Pablo loꞌo nguꞌ
19 Ta nuꞌu̱ xlyo niꞌi̱ jiꞌi̱ Prisca, loꞌo jiꞌi ̱

Aquila, loꞌo jiꞌi ̱ lcaa nguꞌ ca toꞌ tyi Onesíforo
cuentya jnaꞌ. 20 Ndyanu Erasto ca quichi ̱
Corinto, loꞌo juaꞌa̱ cua nguxtyanu naꞌ jiꞌi ̱
Trófimo ca quichi ̱ Mileto chaꞌ quicha tiꞌ yu.
21Quiñi clya tyucui ̱i̱ jinuꞌu̱ chaꞌ tyalaa nuꞌu̱
ca nde loꞌo bilya xana tyempo tlyaꞌ. Lcaa
nguꞌ re ndanguꞌ xlyoniꞌi̱ jinuꞌu̱, loꞌoEubulo,
loꞌoPudente, loꞌoLino, loꞌoClaudia, loꞌo lcaa
tyaꞌa ñati ̱ jiꞌi̱ Jesucristo quichi̱ re.

22 Tyanu Xtyiꞌi ycuiꞌ Jesucristo loꞌo nuꞌu̱,
chaꞌ taca caca nguula la tiꞌ tyiquee nuꞌu̱.
Ñaꞌa̱ ti cuaꞌni ycuiꞌNdyosi chaꞌ tsoꞌo loꞌo lcaa
cuꞌma ̱. Juaꞌa̱ caca chaꞌ lacua.

Nguscua San Pablo quityi
ndyaa ca slo Tito

1Pablo laca naꞌ. Ndyaꞌa̱ naꞌ lo cña jiꞌi̱ ycuiꞌ
Ndyosi, loꞌo juaꞌa̱ nguaꞌa ̱ lo Jesucristo cña
ꞌna chaꞌ tsaꞌa̱ chcuiꞌ naꞌ chaꞌ tsoꞌo jiꞌi̱ Jesús
loꞌo xaꞌñati;̱ ngaꞌa̱ chaꞌ chcuiꞌnaꞌ loꞌo ñati ̱nu
cua laca ngusubi ycuiꞌ Ndyosi jiꞌi̱ chaꞌ caca
nguꞌ ñati ̱jiꞌi ̱ ycuiꞌNi, chaꞌ jlya tsoꞌo la tiꞌ nguꞌ
biꞌ jiꞌi ̱Ni liꞌ. Cuanda Jesucristo ꞌna lijya̱a ̱ chaꞌ
ca cuayáꞌ tiꞌ nguꞌ lcaa chaꞌ liñi jiꞌi̱ Ni, chaꞌ
tacacuaꞌni tlyu lcaana jiꞌi̱ ycuiꞌNdyosi, 2 loꞌo
juaꞌa̱ taca jatya na jiꞌi̱ chalyuu nu ná ngaꞌa̱
chaꞌ tye jiꞌna liꞌ. Ná cuiñi ycuiꞌNdyosi. Saꞌni
tsa nchcuiꞌNi chaꞌ caja chalyuu biꞌ jiꞌna, tya
loꞌo ngüiñá Ni chalyuu; tya liꞌ nda Ni chaꞌ
loꞌo ñati ̱ jiꞌi̱ Ni nde chalyuu chaꞌ taca tyiꞌi ̱
nguꞌ slo Ni. 3Loꞌo juani cua ntiꞌNi chaꞌ tsoꞌo
tsa tyempo chaꞌ cañi tyijyuꞌ chaꞌ jiꞌi ̱ ycuiꞌ
Ndyosi nu ndyuꞌni lyaá jiꞌna, loꞌo juaꞌa̱ cua
ngulo Ni cña jnaꞌ chaꞌ culuꞌu naꞌ chaꞌ tsoꞌo
biꞌ jiꞌi ̱ xaꞌ ñati.̱ 4Nscua naꞌ quityi re chaꞌ ca ̱a̱
slo nuꞌu̱, Tito, chaꞌ ñiꞌya ̱ si laca nuꞌu̱ sñiꞌ naꞌ,
juaꞌa̱ ntiꞌ naꞌ ñaꞌa̱ naꞌ jinuꞌu̱, chaꞌ stuꞌba ti
ngusñi na chaꞌ jiꞌi̱ ycuiꞌ Ndyosi. Ndiꞌya ̱ ntiꞌ
naꞌ chaꞌñaꞌa̱ ti cuaꞌni ycuiꞌNdyosi Sti na chaꞌ
tsoꞌo loꞌo nuꞌu̱, juaꞌa ̱ Jesucristo nu nguaꞌni
lyaá jiꞌna; cuaꞌni Ni chaꞌ ti ̱ ti tyiꞌi̱ tyiquee
nuꞌu̱ liꞌ.

Cña nu ndyuꞌni Tito ca loyuu Creta
5Nguxtyanu naꞌ jinuꞌu̱ ca loyuu Creta biꞌ,

chaꞌ cuaꞌni lyiji nuꞌu̱ cñanungaꞌa̱ chaꞌ cuaꞌni
nuꞌu̱, chaꞌ subi nuꞌu̱ jiꞌi̱ nguꞌ cusuꞌ nu caca
loo jiꞌi̱ taju ñati ̱tyaꞌa ngusñi na chaꞌ jiꞌi ̱ Jesús
lcaa quichi ̱ cajua; subi nuꞌu̱ jiꞌi̱ nguꞌ cusuꞌbiꞌ
ñiꞌya̱ nu nacui ̱ naꞌ jinuꞌu̱ tya tsubiꞌ la. 6Xcuiꞌ
tsoꞌo ti ngaꞌa̱ chaꞌ cuaꞌni nguꞌ cusuꞌ biꞌ, chaꞌ
ná taca sta ñati ̱ quiꞌya jiꞌi̱ nguꞌ. Caja clyoꞌo
nguꞌbiꞌ loꞌo sca ti nu cunaꞌa̱, ni ná tsoꞌo tyuꞌu
chaꞌ jiꞌi ̱ nguꞌ biꞌ loꞌo xaꞌ nu cunaꞌa̱. Ntsuꞌu
chaꞌ xñi sñiꞌ nguꞌ cusuꞌ biꞌ chaꞌ jiꞌi ̱ Jesucristo,
loꞌo juaꞌa̱ ná cuaꞌni subaꞌ sñiꞌ nguꞌ loꞌo xaꞌ
ñati;̱ ntsuꞌu chaꞌ taquiyaꞌ sñiꞌnguꞌ jiꞌi ̱ chaꞌnu
nchcuiꞌ nguꞌ cusuꞌ. 7Loꞌo juaꞌa̱ nguꞌ nu caca
loo jiꞌi ̱ taju ñati ̱tyaꞌa na ni, ná tsoꞌo si ntsuꞌu
chaꞌ sta ñati ̱ quiꞌya jiꞌi ̱ nguꞌ biꞌ, chaꞌ cña jiꞌi ̱
ycuiꞌNdyosi ndyuꞌni nguꞌbiꞌ. Biꞌ chaꞌ clyana
nuꞌu̱ jiꞌi ̱ nguꞌ nu ná nduꞌni tyucuaa tiꞌ jiꞌi ̱
tyaꞌa nguꞌ, nguꞌ nu ná ñasiꞌ̱, nguꞌ nu ná cuꞌbi,
nguꞌ nu ná ntsuꞌu chaꞌ cusu ̱u̱ loꞌo tyaꞌa ñati,̱
nguꞌnunándacui tsa tiꞌ jiꞌi̱ cñi; 8clyananuꞌu̱
jiꞌi̱ nguꞌ nu nda su tyiꞌi̱ ñati ̱nu lijya̱ tyijyuꞌ,
nguꞌ nu ndiya tiꞌ cuaꞌni xcuiꞌ chaꞌ tsoꞌo, nguꞌ
nu tsoꞌo tinchcuiꞌ loꞌoñati,̱ nguꞌnusca ti chaꞌ
jiꞌi̱ Jesús ntsuꞌu tyiquee nguꞌ, nu nduꞌni cua
ñaꞌa̱ ca chaꞌ nu ntiꞌ ycuiꞌ Ndyosi chaꞌ cuaꞌni
na, nguꞌ nu nchca jiꞌi ̱ cuaꞌa jiꞌi ̱ ycuiꞌ ca nguꞌ.
9 Tsoꞌo tsa ñati ̱nu cua nguiꞌi ̱ tsa jiꞌi ̱ chaꞌ liñi
nu nguluꞌu na jiꞌi̱, ñati ̱ nu nchca jiꞌi̱ culuꞌu

chaꞌ liñi biꞌ jiꞌi ̱ tyaꞌa ñati,̱ ñati ̱ nu nchca jiꞌi̱
tacu ̱ꞌ tsiyaꞌ ti chaꞌ jiꞌi ̱ nguꞌ cuiñi.

10Cua ntsuꞌu tyu ̱u̱ tyaꞌa nguꞌnunántajaꞌa̱
taquiyaꞌnguꞌ jiꞌi̱ chaꞌnunchcuiꞌnguꞌnu laca
loo, ntsuꞌu quiñaꞌa̱ tsa nguꞌ judío nu ndyuꞌni
juaꞌa̱; cuiñi tsa chaꞌ nu nchcuiꞌ nguꞌ biꞌ, chaꞌ
juaꞌa̱ cñiloꞌo nguꞌ jiꞌi ̱ tyaꞌa nguꞌ. 11Ngaꞌa̱ chaꞌ
tacu ̱ꞌ ma ̱ tuꞌba nguꞌ cuiñi biꞌ, chaꞌ ná tacu ̱ꞌ
nguꞌ chaꞌ jiꞌi̱ quiñaꞌa̱ ñati,̱ ñaꞌa̱ tyaꞌangaꞌa ̱niꞌi̱
ti nguꞌ nu cua ngusñi chaꞌ liñi biꞌ. Nclyuꞌu
nguꞌ cuiñi biꞌ chaꞌ jiꞌi ̱ tyaꞌa na; pana na cuiñi
nguꞌ biꞌ, chaꞌ cua ntiꞌ nguꞌ caja cñi jiꞌi̱ nguꞌ.

12 Chaꞌ liñi nchcuiꞌ sca jyoꞌo cusuꞌ tyaꞌa
quichi ̱ tyi nguꞌ Creta su ndiꞌi̱ nuꞌu̱, nu ngua
tuꞌba jiꞌi ̱ joꞌó jiꞌi ̱ nguꞌ cua saꞌni. Ndiꞌya̱
nchcuiꞌ biꞌ: “Cuiñi tsa lcaa nguꞌ Creta tyaꞌa
naꞌ, xñaꞌa̱ tsa nguꞌ. Loꞌo juaꞌa̱ ndacu tsanguꞌ,
pana ná ntajaꞌa̱ nguꞌ cuaꞌni nguꞌ cña tsiyaꞌ
ti”, nacui ̱ jyoꞌo cusuꞌ biꞌ. 13 Chañi chaꞌ nu
nchcuiꞌ jyoꞌo biꞌ; biꞌ chaꞌ lye chcuiꞌ nuꞌu̱ loꞌo
nguꞌ biꞌ, chaꞌ tsoꞌo ti xñi nguꞌ lcaa chaꞌ jiꞌi̱
Jesús nu nchcuiꞌ na loꞌo nguꞌ, 14 chaꞌ ngaꞌaa
cuaꞌa̱ jyaca ̱ nguꞌ jiꞌi̱ cuentyu nu nchcuiꞌ nguꞌ
judío, chaꞌ ngaꞌaa taquiyaꞌ nguꞌ jiꞌi̱ chaꞌ nu
nchcuiꞌ ñati ̱chalyuu ti nu cua ngulochu ̱ꞌ jiꞌi̱
lcaa chaꞌ liñi.

15 Lubii tsa laca lcaa lo na, juaꞌa̱ ntiꞌ sca
nguꞌ nu lubii cresiya jiꞌi̱ cuentya jiꞌi̱ ycuiꞌ
Ndyosi; pana ná ntsuꞌu na lubii tsiyaꞌ ti ntiꞌ
nguꞌ nu cuxi tyiquee, chaꞌ ná jlya tiꞌ nguꞌ biꞌ
jiꞌi̱ chaꞌ liñi. Loꞌo cuaꞌni nguꞌnu cuxi tyiquee
chaꞌ cuxi, liꞌngaꞌaandanguꞌbiꞌ cuentya chaꞌ
xcuiꞌ chaꞌ cuxi lacanunduꞌni nguꞌ. 16Ñati ̱jiꞌi̱
ycuiꞌ Ndyosi laca nguꞌ biꞌ, nacui̱ ycuiꞌ nguꞌ,
pana ná ndyuꞌni nguꞌ tsiyaꞌ ti ñiꞌya̱ nu ntiꞌ
ycuiꞌ Ndyosi; biꞌ chaꞌ caca cuayáꞌ tiꞌ na chaꞌ
cuiñi nguꞌ biꞌ. Cuxi tsa ndyuꞌni nguꞌ biꞌ, chaꞌ
ná ntajaꞌa̱ nguꞌ taquiyaꞌ nguꞌ jiꞌi ̱ chaꞌ nu liñi
ca; ni sca chaꞌ tsoꞌo ná ca cuaꞌni nguꞌ biꞌ
tsiyaꞌ ti.

2
Chaꞌ liñi culuꞌuTito jiꞌi ̱ñati ̱chaꞌ caca tsoꞌo

tyiquee nguꞌ loꞌo tyaꞌa nguꞌ
1 Loꞌo nuꞌu̱ ni, Tito, xcuiꞌ chaꞌ liñi culuꞌu

nuꞌu̱ jiꞌi ̱ ñati.̱ 2 Culuꞌu nuꞌu̱ jiꞌi̱ nguꞌ nu cusuꞌ
la chaꞌ ná caca cuꞌbi nguꞌ, chaꞌ xcuiꞌ chaꞌ liñi
jlya tiꞌ nguꞌ, chaꞌ cuaꞌa nguꞌ jiꞌi̱ ycuiꞌ ca nguꞌ,
chaꞌ xcuiꞌ chaꞌ tsoꞌo cuaꞌni nguꞌ liꞌ; culuꞌu
nuꞌu̱ jiꞌi ̱ nguꞌ biꞌ chaꞌ jlya tsoꞌo tiꞌ nguꞌ lcaa
chaꞌ liñi, chaꞌ tyuꞌu tyiquee nguꞌ ñaꞌa̱ nguꞌ
jiꞌi̱ tyaꞌa ñati ̱nguꞌ, chaꞌ talo tyiquee nguꞌ loꞌo
ndyuꞌni lyaꞌ tiꞌ ñati ̱ jiꞌi̱ nguꞌ. 3 Loꞌo juaꞌa̱
culuꞌu nuꞌu̱ jiꞌi̱ maꞌ cusuꞌ ñiꞌya̱ nu ngaꞌa̱ chaꞌ
tyiꞌi ̱maꞌ chaꞌ cuaꞌni chi̱maꞌ loo ycuiꞌNdyosi,
chaꞌnáchcuiꞌmaꞌ cuentyu jiꞌi̱ ñati,̱ chaꞌnáca
cuꞌbi maꞌ, chaꞌ culuꞌumaꞌ xcuiꞌ chaꞌ tsoꞌo jiꞌi̱
tyaꞌa ñati ̱maꞌ. 4Liꞌ loꞌo ñaꞌa̱ nu cunaꞌa̱ cuañiꞌ
la jiꞌi̱ maꞌ cusuꞌ, juaꞌa̱ ca tsaꞌa̱ nguꞌ chaꞌ tsoꞌo
tsa tyuꞌu tyiquee nguꞌ ñaꞌa̱ nguꞌ jiꞌi ̱ clyoꞌo
nguꞌ, ñaꞌa̱ nguꞌ jiꞌi ̱ sñiꞌ nguꞌ; 5 ca tsaꞌa̱ nu

cunaꞌa̱ cuañiꞌ la chaꞌ cuaꞌa nguꞌ jiꞌi̱ ycuiꞌ ca
nguꞌ, chaꞌ xcuiꞌ chaꞌ tsoꞌo cuaꞌni nguꞌ, ñiꞌya̱
nu ngaꞌa̱ chaꞌ cuaꞌni nguꞌ nu cua ngua lubii
cresiya jiꞌi̱ cuentya jiꞌi̱ ycuiꞌ Ndyosi; ca tsaꞌa̱
nguꞌ ñiꞌya nu tsoꞌo ti cuaꞌni nguꞌ cña toꞌ tyi
nguꞌ, ñiꞌya̱ caca tyaꞌna tiꞌ nguꞌ jiꞌi ̱ tyaꞌa ñati ̱
nguꞌ, ñiꞌya̱ nu taquiyaꞌ nguꞌ jiꞌi̱ clyoꞌo nguꞌ.
Si xcuiꞌ tsoꞌo ti nduꞌni nu cunaꞌa ̱ cuañiꞌ ni,
liꞌ ná ntsuꞌu chaꞌ chcuiꞌ cuxi xaꞌ ñati ̱ jiꞌi̱ ycuiꞌ
Ndyosi xquiꞌya nguꞌ biꞌ liꞌ.

6 La cuiꞌ juaꞌa̱, ta nuꞌu̱ cui̱i ̱ loꞌo nu nguꞌ
quiꞌyu cuañiꞌ chaꞌ cuaꞌa nguꞌ jiꞌi ̱ ycuiꞌ ca
nguꞌ, chaꞌ xcuiꞌ chaꞌ tsoꞌo cuaꞌni nguꞌ. 7Xcuiꞌ
tsoꞌo ti cuaꞌni nuꞌu̱, chaꞌ juaꞌa̱ ca tsaꞌa̱ nu
nguꞌ cuañiꞌ biꞌ lcaa chaꞌ tsoꞌo loꞌo ñaꞌa̱ nguꞌ
cua ñaꞌa̱ ca chaꞌ nu ndyuꞌni nuꞌu̱; lcaa chaꞌ
liñi culuꞌu tsoꞌo nuꞌu̱ jiꞌi̱ nguꞌ biꞌ, siꞌi chaꞌ
laja ti chcuiꞌ nuꞌu ̱ loꞌo nguꞌ. 8 Xcuiꞌ chaꞌ liñi
culuꞌu nuꞌu̱ jiꞌi ̱ nguꞌ, chaꞌ ná tucui taca ñacui ̱
chaꞌ cuiñi nuꞌu̱. Ca tyujuꞌu tiꞌ nguꞌ nu cuxi
tyiquee liꞌ, chaꞌná caja ñiꞌya ̱ chcuiꞌnguꞌ chaꞌ
cuxi jiꞌna liꞌ.

9 Chcuiꞌ nuꞌu̱ loꞌo nguꞌ nu laca msu nu
ngüiꞌya ñati ̱ chaꞌ taquiyaꞌ nguꞌ jiꞌi̱ lcaa chaꞌ
nu nchcuiꞌ xuꞌna nguꞌ, chaꞌ tsoꞌo ti cuaꞌni
nguꞌ lcaa cña jiꞌi̱ nguꞌ, chaꞌ ná xlyú nguꞌ
chaꞌ hichu ̱ꞌ nu laca xuꞌna nguꞌ. 10 Ná tsoꞌo
si cuaana nguꞌ msu na nu ntsuꞌu jiꞌi ̱ xuꞌna
nguꞌ, masi xtyi ti chaꞌ; xcuiꞌ chaꞌ liñi cuaꞌni
nguꞌ msu lacua. Cuaꞌni chi ̱ nguꞌ loo xuꞌna
nguꞌ, chaꞌ ca cuayáꞌ tiꞌ xaꞌ ñati ̱ chaꞌ tsoꞌo tsa
laca chaꞌ jiꞌi ̱ ycuiꞌ Ndyosi nu ndyuꞌni lyaá
jiꞌna.

11 Tsoꞌo tsa nduꞌni ycuiꞌ Ndyosi loꞌo ñati ̱
chalyuu chaꞌ cua ntiꞌ Ni chaꞌ clyaá nguꞌ jiꞌi̱
nu cuxi; 12 juaꞌa̱ cua nguluꞌu Ni jiꞌna ñiꞌya̱
taca tyiꞌi ̱ tsoꞌo ti na nde chalyuu. NtiꞌNi chaꞌ
cuaꞌana jiꞌi ̱ ycuiꞌ cana, chaꞌ tsoꞌo ti cuaꞌni na
loꞌo tyaꞌañati ̱na. Taca cuaꞌni tlyuna jiꞌi̱ ycuiꞌ
Ndyosi nu loꞌo cuangulochu ̱ꞌna jiꞌi̱ lcaa chaꞌ
cuxi nu ná ndiya tiꞌ Ni jiꞌi̱, nu loꞌo ngaꞌaa
nduꞌni na lcaa chaꞌ subaꞌ nu ndiya tiꞌ ñati ̱
chalyuu ti. 13 Juaꞌa̱ ti nguluꞌu Ni jiꞌna, chaꞌ
taca ca tsoꞌo tyiquee na laja loꞌo ntajatya na
jiꞌi ̱ ycuiꞌ Ndyosi nu tlyu tsa chaꞌ nu ntsuꞌu
jiꞌi ̱ Ni, ni jacuaꞌ ca̱a̱ Ni chaca quiyaꞌ. Ndubi
tsa xee ntsuꞌu jiꞌi̱ Ni liꞌ, nu loꞌo tyuꞌu tucua
Jesucristo nu nguaꞌni lyaá jiꞌna. 14 Nu loꞌo
nda Jesús chacuayáꞌ chaꞌ ndyujuii nguꞌ jiꞌi ̱,
ndayu tyucuiñaꞌa̱ ycuiꞌ cayu chaꞌ taca clyaá
na jiꞌi̱ nu cuxi. Nguaꞌni lubii Ni jiꞌi̱ cresiya
jiꞌna liꞌ chaꞌ caca na ñati ̱ jiꞌi̱ Ni, chaꞌ tyajaꞌa̱
na cuaꞌni na xcuiꞌ chaꞌ tsoꞌo liꞌ.

15 Juaꞌa̱ laca chaꞌ nu ngaꞌa ̱ chaꞌ ta nuꞌu̱ loꞌo
nguꞌ, pana lye chcuiꞌ nuꞌu̱ lcaa chaꞌ biꞌ loꞌo
nguꞌ. Culonuꞌu̱ cña jiꞌi̱ nguꞌ, lcaa lo chaꞌ tsoꞌo
nu cuaꞌni nguꞌ, lcaa lo chaꞌ nu ná tsoꞌo chaꞌ
cuaꞌni nguꞌ, chaꞌ nuꞌu̱ laca loo; ná ta nuꞌu̱
chacuayáꞌ jiꞌi ̱ nguꞌ chaꞌ chcuiꞌ nguꞌ chaꞌ cuxi
jinuꞌu̱.

3
Ñiꞌya ̱ nu ngaꞌa ̱ chaꞌ cuaꞌni na si laca na

ñati ̱ jiꞌi ̱ Jesús
1 Culuꞌu nuꞌu̱ jiꞌi ̱ nguꞌ chaꞌ taquiyaꞌ nguꞌ

jiꞌi ̱ lcaa nguꞌ nu laca loo, jiꞌi̱ lcaa nguꞌ tisiya;
ngaꞌa̱ chaꞌ cuaꞌni nguꞌ lcaa lo cña tsoꞌo nu
culo nguꞌ biꞌ jiꞌi ̱ nguꞌ chaꞌ cuaꞌni nguꞌ. 2 Ná
tsoꞌo chcuiꞌ nguꞌ cuentyu jiꞌi̱ xaꞌ ñati,̱ ni ná
tsoꞌo xu ̱u̱ tyaꞌa nguꞌ loꞌo ñati;̱ ntsuꞌu chaꞌ
cube tiꞌ nguꞌ jiꞌi ̱ xaꞌ ñati,̱ chaꞌ tsoꞌo ti chcuiꞌ
nguꞌ loꞌo lcaa ñati.̱

3 Cua saꞌni la ná nda na cuentya tsiyaꞌ
ti ñiꞌya̱ ntsuꞌu chaꞌ jiꞌi ̱ ycuiꞌ Ndyosi; ná
ndaquiyaꞌ na jiꞌi̱ Ni liꞌ, chaꞌ cua ngüiñiloꞌo
nu xñaꞌa̱ jiꞌna chaꞌ cuaꞌni na lcaa chaꞌ cuxi
nu ndijña cresiya jiꞌna chaꞌ cuaꞌni na. Ngua
chaa tiꞌ na loꞌo ndyuꞌni na chaꞌ cuxi biꞌ liꞌ,
masi nguaꞌni lyaꞌ tiꞌ na jiꞌi ̱ ñati,̱ masi ngua
liyeꞌ tiꞌ na ñaꞌa̱ na jiꞌi̱ nguꞌ, masi ngua tiꞌí tiꞌ
na ñaꞌa̱ na jiꞌi̱ tyaꞌa na; loꞌo juaꞌa ̱ nguꞌ tyaꞌa
na, ngua tiꞌí tiꞌ nguꞌ ñaꞌa̱ nguꞌ jiꞌna. 4 Loꞌo
liꞌ ngua tsaꞌa̱ na chaꞌ ntiꞌ tsa ycuiꞌ Ndyosi
cuaꞌni lyaá Ni jiꞌna, chaꞌ ntsuꞌu tsa tyiquee
Ni ñaꞌa ̱ Ni jiꞌna, ñati ̱ chalyuu na. 5 Loꞌo liꞌ
nguaꞌni lyaá Ni jiꞌna chaꞌ tyaꞌna tsa tiꞌ Ni
ñaꞌa̱ Ni jiꞌna; pana siꞌi chaꞌ nguaꞌni na sca
chaꞌ tsoꞌo, sca cña tacati, loꞌo liꞌ xquiꞌya biꞌ
nguaꞌni tyaꞌna tiꞌ Ni jiꞌna. Siꞌi juaꞌa ̱. Na cua
nguaꞌni lubiiNi jiꞌi̱ cresiya jiꞌna, biꞌ chaꞌ caca
chcuiꞌ na chaꞌ cua ngula na chaca quiyaꞌ;
cua ngua cucui cresiya jiꞌna xquiꞌya cña
nu cua nguaꞌni Xtyiꞌi ycuiꞌ Ndyosi loꞌo na.
6 Tsoꞌo tsa nda Ni Xtyiꞌi ycuiꞌ Ni chaꞌ tyanu
neꞌ cresiya jiꞌna chacuayáꞌ jiꞌi̱ Jesucristo nu
nguaꞌni lyaá jiꞌna; 7 tlyu tsa chaꞌ tsoꞌo nu
nguaꞌni ycuiꞌ Ndyosi loꞌo na juaꞌa̱, chaꞌ caca
na ñiꞌya̱ si laca na sñiꞌ ycuiꞌNi, nu ndu̱ tiꞌ na
chaꞌ caja chalyuu cucui nu ná ngaꞌa̱ chaꞌ tye
jiꞌna.

8 Ngaꞌa̱ chaꞌ jlya tsoꞌo tiꞌ ma̱ chaꞌ liñi nu
nscua naꞌ re, biꞌ chaꞌ lye chcuiꞌ nuꞌu̱ chaꞌ
biꞌ loꞌo lcaa ñati ̱ nu ngusñi chaꞌ jiꞌi ̱ ycuiꞌ
Ndyosi ca biꞌ, chaꞌ xcuiꞌ chaꞌ tsoꞌo cuaꞌni
ma ̱ liꞌ. Tsoꞌo tsa laca chaꞌ liñi, taca xtyucua
chaꞌ biꞌ jiꞌi ̱ cua ñaꞌa̱ ca ñati;̱ 9 pana ná tsoꞌo
chcuiꞌ ma̱ chaꞌ laja ti, juaꞌa̱ ná tsoꞌo si xlyú
ma ̱ chaꞌ hichu̱ꞌ tyaꞌa ma ̱ xquiꞌya jyoꞌo cusuꞌ
jiꞌna,masi xquiꞌya sca chaꞌnunguscua jyoꞌo
Moisés nu ngua saꞌni la. Ná sca chaꞌ tsoꞌo
ná taca cuaꞌnima ̱ juaꞌa̱. Chcunaꞌ tyempo jiꞌi ̱
ma ̱ juaꞌa̱, chaꞌ xcuiꞌ chaꞌ nu ndacui lo cuiꞌi̱ ti
nchcuiꞌma ̱ liꞌ.

10 Tucua quiyaꞌ chcuiꞌ nuꞌu̱ loꞌo nguꞌ chaꞌ
cuaꞌa nuꞌu̱ jiꞌi ̱ nguꞌ nu ntiꞌ xuꞌba chaꞌ cusu ̱u̱
laja cuꞌma ̱ nu laca ma ̱ ñati ̱ jiꞌi̱ Jesucristo.
Si ná cuna nguꞌ biꞌ, liꞌ xtyanu ma ̱ jiꞌi̱ nguꞌ
biꞌ. 11 Cua ngunuꞌu̱ tsiyaꞌ ti chaꞌ nu ntsuꞌu
hique nguꞌ, loꞌo juaꞌa̱ ntsuꞌu quiꞌya jiꞌi ̱ nguꞌ
biꞌ; hasta ycuiꞌnguꞌ biꞌ jlo tiꞌnguꞌ chaꞌntsuꞌu
quiꞌya jiꞌi ̱ nguꞌ.

Ngusalyaꞌ Pablo loꞌo Tito

12 Nu loꞌo tyalaa ti masi Artemas, masi
Tíquico, nu cua nda naꞌ jiꞌi̱ chaꞌ ca̱a̱ slo nuꞌu̱,
liꞌ yala ti tsaa nuꞌu̱ ca quichi ̱Nicópolis si caca
jinuꞌu̱; tyacua tyaꞌa na cajua liꞌ, chaꞌ tyiꞌi ̱ naꞌ
ca quichi ̱ biꞌ tyempo tlyaꞌ nta̱ꞌ. 13 Xtyucua
nuꞌu̱ jiꞌi̱ Zenas, nuyunu laca tuꞌbabiꞌ, loꞌo jiꞌi ̱
Apolos. Liꞌ cuiꞌya nuꞌu ̱ cuentya chaꞌ ngaꞌaa
ntsuꞌunanu lyiji jiꞌi̱ nguꞌ loꞌo tya tsaa la nguꞌ
tyucui ̱i̱. 14 Ntsuꞌu chaꞌ ca tsaꞌa̱ ca taꞌa ñati ̱
jiꞌi̱ Jesucristo tyaꞌa na chaꞌ cuaꞌni nguꞌ lcaa
lo chaꞌ tsoꞌo, chaꞌ taca xtyucua nguꞌ jiꞌi̱ tyaꞌa
ñati ̱nguꞌ nu lyiji xi jiꞌi̱; ná tsoꞌo si taja ti ndiꞌi ̱
nguꞌ chalyuu.

15Lcaanguꞌ ca nde loꞌonaꞌnchcuiꞌ ya xlyo
niꞌi ̱ jinuꞌu̱. Tsoꞌo ti chcuiꞌ nuꞌu̱ loꞌo lcaa nguꞌ
nu tsoꞌo ti ntsuꞌu tyiquee ñaꞌa ̱ nguꞌ jiꞌi̱ cua
chaꞌ laca nguꞌ tyaꞌa ngusñi na chaꞌ jiꞌi ̱ Jesús.
Ñaꞌa ̱ ti cuaꞌni ycuiꞌNdyosi chaꞌ tsoꞌo loꞌo lcaa
cuꞌma ̱. Juaꞌa̱ caca chaꞌ lacua.

Nguscua San Pablo quityi
ndyaa ca slo Filemón

1 Pablo laca naꞌ, loꞌo juani ntsuꞌu naꞌ neꞌ
chcua ̱ cuentya jiꞌi̱ Jesucristo. Nscua naꞌ
quityi re loꞌo Timoteo tyaꞌa na, chaꞌ ta ya
chaꞌ loꞌo nuꞌu̱, Filemón, chaꞌ tsoꞌo tsa tyaꞌa
tsoꞌo na laca nuꞌu̱, chaꞌ la cuiꞌ tyaꞌa cña
ndyuꞌni na. 2 Loꞌo juaꞌa ̱ nscua ya quityi re
chaꞌ taca cuna lcaa nguꞌ nu ndyuꞌu tiꞌi̱ ca
slo nuꞌu̱ chaꞌ nu nchcuiꞌ ya re, loꞌo maꞌ Apia
tyaꞌa na, loꞌo Arquipo nu stuꞌba ti loꞌo cuare
nxu̱u̱ tyaꞌa loꞌo nu cuxi cuentya jiꞌi̱ ycuiꞌ
Ndyosi. 3 Ndiꞌya̱ ntiꞌ naꞌ chaꞌ ñaꞌa̱ ti cuaꞌni
ycuiꞌ Ndyosi Sti na chaꞌ tsoꞌo loꞌo ma ̱, chaꞌ
cuaꞌni Ni chaꞌ ti̱ ti tyiꞌi̱ tyiquee ma ̱ xquiꞌya
Jesucristo nu Xuꞌna na.

Ñaꞌa̱ ti ntsuꞌu tsa chaꞌ jiꞌi ̱ Filemón loꞌo
Jesucristo, chaꞌ ngusñi tsoꞌo yu chaꞌ jiꞌi ̱ ycuiꞌ
Ndyosi

4Ndyanaꞌxlyaꞌbe jiꞌi̱ ycuiꞌNdyosi cuentya
jinuꞌu̱, Filemón, lcaa quiyaꞌ loꞌo nchcuiꞌ naꞌ
loꞌo ycuiꞌ Ndyosi. 5Hasta ca su ndiꞌi ̱ naꞌ re,
cua ndañi chaꞌ tsoꞌo tsa ngusñi nuꞌu̱ chaꞌ jiꞌi̱
Jesús nu Xuꞌna na, juaꞌa̱ ntsuꞌu tsa tyiquee
nuꞌu̱ ñaꞌa̱ nuꞌu̱ jiꞌi ̱ Jesús loꞌo jiꞌi ̱ lcaa ñati ̱
jiꞌi ̱ Cristo cajua. Lcaa chaꞌ biꞌ cua ndyuna
naꞌ jiꞌi̱; 6 biꞌ chaꞌ ndijña naꞌ chaꞌ clyu tiꞌ jiꞌi̱
ycuiꞌNdyosi, chaꞌ ca cuayáꞌ tsoꞌo tiꞌ lcaanguꞌ
nu ndyuna chaꞌ nu nchcuiꞌ nuꞌu̱ loꞌo nguꞌ
cuentya jiꞌi ̱ Jesucristo, chaꞌ loꞌo ñaꞌa̱ nguꞌ
jinuꞌu̱, liꞌ ca cuayáꞌ tsoꞌo tiꞌ nguꞌ chaꞌ xcuiꞌ
tsoꞌo tsa ndyuꞌni Cristo loꞌo na. 7 Tsoꞌo tsa
tyiquee naꞌ juani, tlyu tyiquee naꞌ xquiꞌya
nuꞌu̱, loꞌo ngujui chaꞌ ꞌna chaꞌ ntsuꞌu tsa
tyiquee nuꞌu̱ ñaꞌa̱ nuꞌu̱ jiꞌi ̱ nguꞌ tyaꞌa na, chaꞌ
nxtyucua tsa nuꞌu̱ jiꞌi̱ nguꞌ tyaꞌa na chaꞌ talo
tyiqueenguꞌ. Chañi chaꞌ tyaꞌana cuentya jiꞌi̱
Jesucristo laca nuꞌu̱.

Ndijña Pablo sca chaꞌ tsoꞌo cuentya jiꞌi ̱
Onésimo

8-9 Loꞌo juani ndijña naꞌ sca chaꞌ clyu tiꞌ
jinuꞌu̱. Jlo tiꞌnaꞌñiꞌya ̱ntsuꞌu tsa tyiqueenuꞌu̱
ñaꞌa ̱ nuꞌu̱ jiꞌi̱ ñati,̱ biꞌ chaꞌ siꞌi sca cña nu culo
naꞌ jinuꞌu̱ laca re,masi ntsuꞌuchacuayáꞌ jnaꞌ
chaꞌ chcuiꞌ naꞌ juaꞌa̱. Pablo laca naꞌ, cua
ngusuꞌ naꞌ juani, loꞌo juaꞌa̱ ntsuꞌu naꞌ neꞌ
chcua ̱ juani xquiꞌya chaꞌ nchcuiꞌ naꞌ chaꞌ jiꞌi̱
Jesucristo loꞌo ñati.̱ 10 Pana chcuiꞌ naꞌ sca
chaꞌ loꞌo nuꞌu̱ cuentya jiꞌi̱ yu Onésimo, chaꞌ
ñiꞌya ̱ntiꞌnaꞌñaꞌa̱ naꞌ jiꞌi ̱ sca sñiꞌnaꞌ, juaꞌa̱ ntiꞌ
naꞌ ñaꞌa̱ naꞌ jiꞌi̱ yu biꞌ juani, chaꞌ neꞌ chcua̱ re
ngusñi yu chaꞌ jiꞌi̱ ycuiꞌNdyosi xquiꞌya naꞌ.

11 Nu Onésimo biꞌ ni, ná tsoꞌo ca
nguaꞌnijoꞌo yu jinuꞌu̱ nu ngua tya saꞌni la.
Pana juani xaꞌ ñaꞌa̱ cuaꞌni yu; masi cuentya
jinuꞌu̱, masi cuentya jnaꞌ, tsoꞌo tsa nduꞌni
yu cña juani. 12 Cua ngulo naꞌ cña jiꞌi ̱ yu

chaꞌ xtyu̱u̱ yu tya̱a̱ yu ca slo nuꞌu̱ chaca
quiyaꞌ, masi ñiꞌya̱ laca si la cuiꞌ cresiya ꞌna
cua nda naꞌ ndyaa ca slo nuꞌu̱. 13 Jlo tiꞌ nuꞌu̱
chaꞌ ntsuꞌu naꞌ neꞌ chcua̱ nde xquiꞌya chaꞌ
cua nchcuiꞌ naꞌ chaꞌ tsoꞌo jiꞌi ̱ Jesucristo loꞌo
ñati,̱ loꞌo juaꞌa̱ tsoꞌo tsa ntsuꞌu tyiquee naꞌ
si ndyanu yu ca nde loꞌo naꞌ, chaꞌ xtyucua
yu jnaꞌ ñiꞌya̱ laca si na cua ndiꞌi̱ ycuiꞌ nuꞌu̱
ca nde. 14 Pana ntiꞌ naꞌ quiñi chaꞌ ꞌna loꞌo
nuꞌu̱ clyo, Filemón. Tsoꞌo tsa tyiquee nuꞌu̱,
loꞌo ntiꞌ naꞌ chaꞌ cuaꞌni nuꞌu̱ loꞌo yu ñiꞌya̱ nu
ntiꞌ ycuiꞌ nuꞌu̱; ná ntiꞌ naꞌ culo naꞌ cña jinuꞌu̱
chaꞌ tyanu yu loꞌo naꞌ. 15Ná tyiqueeꞌngusna
yu xi jinuꞌu̱ chaꞌ tya ta la ycuiꞌ Ndyosi jiꞌi̱ yu
chaꞌ tyalaa yu ca slo nuꞌu̱ chaca quiyaꞌ, chaꞌ
juani tyanu yu slo nuꞌu̱ tyucui tyempo nu
tyiꞌi̱ yu chalyuu. 16 Ngaꞌaa siꞌi msu juaꞌa ̱ ti
caca yu juani, tyaꞌa na laca yu; tyaꞌa naꞌ laca
yu nu tsoꞌo tsa ntsuꞌu tyiquee naꞌ ñaꞌa ̱ naꞌ
jiꞌi ̱. Loꞌo juaꞌa̱ tyaꞌa nuꞌu̱ nu tsoꞌo la laca yu
juani; msu tsoꞌo jinuꞌu̱ caca yu juani, chaꞌ la
cuiꞌ tyaꞌa ñati ̱ jiꞌi̱ Jesucristo lacama̱.

17 Biꞌ chaꞌ chcuiꞌ tsoꞌo nuꞌu̱ loꞌo yu loꞌo
tyalaa yu ca slo nuꞌu̱, ñiꞌya̱ nchcuiꞌ tsoꞌo
nuꞌu̱ loꞌo naꞌ loꞌo ndyalaa naꞌ ca slo nuꞌu̱,
xquiꞌya chaꞌ stuꞌba ti ngusñi na chaꞌ jiꞌi ̱ ycuiꞌ
Ndyosi. 18 Si ntsuꞌu cuentya nu ndacui yu
jinuꞌu̱ xquiꞌya chaꞌ cuxi nu nguaꞌni yu cua
saꞌni la, sta nuꞌu̱ taneꞌ biꞌ cuentya ꞌna; 19 tya
naꞌ cñi biꞌ jinuꞌu̱, biꞌ chaꞌ nscua naꞌ xtañi
naꞌ ca nde ndiꞌya ̱: Pablo. Ná chcuiꞌ na jiꞌi ̱
chaꞌ nu ndacui nuꞌu̱ jnaꞌ, masi sca taneꞌ tlyu
laca biꞌ, chaꞌ ngujui chalyuu nu ná ngaꞌa ̱
chaꞌ tye jinuꞌu̱ xquiꞌya naꞌ. 20 Tyaꞌa na laca
yu chacuayáꞌ jiꞌi ̱ Jesucristo, biꞌ chaꞌ ñiꞌya ̱ nu
ngüijñanaꞌ jinuꞌu̱ tsa ̱ chaꞌ tsoꞌo ti chcuiꞌnuꞌu̱
loꞌo yu, juaꞌa̱ cuaꞌni nuꞌu̱ loꞌo yu, chaꞌ juaꞌa ̱
taca xtyucua nuꞌu̱ ꞌna chaꞌ talo naꞌ ca nde.

21 Jlo tiꞌ naꞌ chaꞌ taquiyaꞌ nuꞌu̱ jiꞌi̱ chaꞌ
nu nchcuiꞌ naꞌ loꞌo nuꞌu̱, biꞌ chaꞌ nscua naꞌ
quityi re chaꞌ ca ̱a̱ slo nuꞌu̱; jlo tiꞌ naꞌ chaꞌ
tya quiñaꞌa̱ la chaꞌ tsoꞌo tya cuaꞌni la nuꞌu̱.
22 Loꞌo chaca chaꞌ ni, nduna ycuiꞌ Ndyosi
chaꞌ luꞌba ti ndijñama ̱ sca chaꞌ cuentya jnaꞌ,
biꞌ chaꞌ tsoꞌo si cuaꞌni choꞌo ma ̱ sca seꞌi̱ su
tyiꞌi̱ naꞌ; ndu ̱ tiꞌ naꞌ chaꞌ laja ti tyuꞌu naꞌ neꞌ
chcua ̱ nde, ca ̱a̱ naꞌ ca slo cuꞌma ̱ liꞌ.

Nchcuiꞌ salyaꞌ loꞌo nguꞌ
23 Loꞌo yu Epafras tyaꞌa ntsuꞌu naꞌ neꞌ

chcua ̱ re xquiꞌya Jesucristo, loꞌo yu biꞌ nda
yu xlyo niꞌi ̱ jiꞌi ̱ ma ̱. 24 Loꞌo juaꞌa ̱ Marcos,
loꞌoAristarco, loꞌoDemas, loꞌoLucas, ca taꞌa
nguꞌndyiꞌu tiꞌnguꞌ jinuꞌu̱. Nxtyucua tsanguꞌ
biꞌ ꞌna loꞌo cña jiꞌi ̱ ycuiꞌNdyosi ca nde.

25 Ñaꞌa̱ ti cuaꞌni Jesucristo nu Xuꞌna na
chaꞌ tsoꞌo loꞌo lcaa cuꞌma ̱ lacua. Juaꞌa̱ caca
chaꞌ lacua.

Quityi nu ndyaa ca slo
nguꞌ judío tyaꞌa ngusñi na

chaꞌ jiꞌi ̱ Cristo
Xquiꞌya Cristo, biꞌ chaꞌ cua nchcuiꞌ ycuiꞌ

Ndyosi loꞌo ñati ̱chalyuu
1Nu ngua tya saꞌni la, tyu̱u̱ tsa quiyaꞌ cua

nchcuiꞌ ycuiꞌ Ndyosi loꞌo jyoꞌo cusuꞌ jiꞌna,
quiñaꞌa̱ xi chaꞌ nda Ni loꞌo jyoꞌo biꞌ; cua nda
ycuiꞌ Ndyosi chaꞌ loꞌo jyoꞌo biꞌ, chaꞌ chcuiꞌ
nguꞌ loꞌo lcaa tyaꞌa quichi ̱ tyi nguꞌ. 2 Pana
nu juani loꞌo cua tye ti chalyuu, cua nchcuiꞌ
Ni loꞌo na, xquiꞌya chaꞌ cua ñaa Jesús nde
chalyuu ca su ndiꞌi̱ na, la cuiꞌ Jesús nu laca
sca ti Sñiꞌ ycuiꞌ Ni. Cua ngutiꞌi̱ nu Jesús biꞌ
loꞌo ycuiꞌ Ndyosi Sti yu nu loꞌo ngüiñá Ni
chalyuu tya clyo; tya loꞌo ngüiñá Ni lcaa
lo na nu ntsuꞌu nde cua ̱ loꞌo lcaa lo na nu
ntsuꞌu lo yuu chalyuu, cua laca ndu̱ Jesús
loꞌo ycuiꞌ Ndyosi Sti Jesús liꞌ. Loꞌo juaꞌa̱ cua
ndaNi chacuayáꞌ jiꞌi̱ chaꞌ caca ycuiꞌ Jesús loo
jiꞌi̱ lcaa na biꞌ. 3 Lcaa xee lubii nu ntsuꞌu
ca slo ycuiꞌ Ndyosi, cua ndyanu xee biꞌ lo
JesúsSñiꞌNi loꞌoñaa Jesúsngutiꞌi̱ yuchalyuu.
Ñiꞌya̱ nu laca ycuiꞌ Ndyosi, la cuiꞌ juaꞌa̱ laca
nu Jesús biꞌ; liñi tsa nclyo Jesús cña jiꞌi ̱ lcaa
na nu ntsuꞌu chalyuu tsiyaꞌ ti, biꞌ chaꞌ laca
ndiꞌi̱ tsoꞌo ti lcaanabiꞌ. Nu loꞌondyenguaꞌni
Jesús cña nu ntsuꞌu jiꞌi̱ yu nde chalyuu, chaꞌ
ngüityi ̱ yu yabeꞌ nu ntsuꞌu jiꞌi̱ ñati,̱ liꞌ ngux-
tyu ̱u̱ yu ndyaa yu ca slo ycuiꞌ Ndyosi Sti yu,
ndyaa tucua yunde laꞌa tsuꞌ cui̱ su tlyu ca su
ntucua ycuiꞌNi.

Ná caca stuꞌba chaꞌ jiꞌi ̱ xca ̱ jiꞌi ̱ ycuiꞌNi loꞌo
Jesús

4Tlyu la chacuayáꞌ ntsuꞌu jiꞌi̱ Jesús nu sca
ti Sñiꞌ ycuiꞌ Ndyosi que xca̱ jiꞌi ̱ ycuiꞌ Ni nu
ntsuꞌu nde cua ̱, xquiꞌya cña nu cua nguaꞌni
yu cuentya jiꞌi ̱ Sti yu; quiñaꞌa ̱ tsa chacuayáꞌ
nguxtyanu Ni jiꞌi̱ Jesús, xquiꞌya chaꞌ stuꞌba
chaꞌ jiꞌi ̱ yu loꞌo ycuiꞌNdyosi Sti yu. 5Nde laca
sca chaꞌnucuanchcuiꞌycuiꞌNdyosi cuentya
jiꞌi̱ Jesús nu laca Sñiꞌ ycuiꞌ ca Ni:
Sñiꞌnaꞌ lacanuꞌu̱; cuandanaꞌchalyuu jinuꞌu̱

chaꞌ laca nuꞌu̱ Sñiꞌ naꞌ.
Loꞌo juaꞌa̱ cua nchcuiꞌ ycuiꞌ Ndyosi chaca
chaꞌ cuentya jiꞌi̱ Jesús:
Naꞌ caca ̱ Sti yu; caca yu Sñiꞌ naꞌ lacua.
Siꞌi chaꞌ jiꞌi̱ sca xca̱ nuntsuꞌundecua̱nchcuiꞌ
Ni chaꞌ biꞌ, cuentya jiꞌi̱ Jesús nda Ni chaꞌ biꞌ.
6 Tya clyo loꞌo cua ta ti ycuiꞌ Ndyosi jiꞌi ̱ Sñiꞌ
ycuiꞌ ca Ni chaꞌ ca̱a̱ yu chalyuu, liꞌ nacui̱ Ni:
Lcaa xca ̱ nu ntsuꞌu cuentya jnaꞌ nde cua̱,

ngaꞌa̱ chaꞌ cuaꞌni tlyu nguꞌ xca ̱ biꞌ jiꞌi ̱
Sñiꞌ naꞌ.

7 Juaꞌa̱ nchcuiꞌ ycuiꞌ Ndyosi jiꞌi ̱ Sñiꞌ Ni; pana
nu laca xca ̱ jiꞌi ̱ ycuiꞌ Ndyosi biꞌ ni, ndiꞌya ̱
nchcuiꞌNi cuentya jiꞌi̱ xca ̱ biꞌ:

Laca biꞌ ñiꞌya̱ laca cuiꞌi̱ ti, masi cuiꞌi̱ nu tsoꞌo
tsa nduꞌni.

Ñiꞌya ̱ ndyatu̱ sca quiiꞌ tlyu, chaꞌ tyijyuꞌ tsa
ntyijiꞌi̱ xee, juaꞌa̱ laca xca̱ biꞌ jiꞌi ̱ ycuiꞌ
Ndyosi loꞌo nduꞌni biꞌ cña.

8 Xaꞌ ñaꞌa̱ nchcuiꞌ ycuiꞌ Ndyosi cuentya jiꞌi̱
Jesús nu laca Sñiꞌ ycuiꞌ ca:
Ná ngaꞌa̱ chaꞌ tye chaꞌ caca nuꞌu̱ loo, chaꞌ

ycuiꞌNdyosi laca nuꞌu̱, nacui ̱Ni,
liñi ti nduꞌni nuꞌu̱ loꞌo ñati ̱ ca su laca nuꞌu̱

loo.
9 Ndiya tsa tiꞌ nuꞌu̱ lcaa chaꞌ liñi nu nduꞌni

ñati;̱ ñasiꞌ̱ tsa nuꞌu̱ loꞌo ndyuꞌni ñati ̱
chaꞌ cuxi loꞌo ycuiꞌNdyosi Sti nuꞌu̱.

Biꞌ chaꞌ ngusubi naꞌ jinuꞌu̱ chaꞌ tyaꞌa ̱ nuꞌu̱ lo
cña jnaꞌ, nacui̱ ycuiꞌNdyosi.

Juaꞌa̱ tsoꞌo tsa ntiꞌ nuꞌu̱ juani, chaꞌ tlyu la
chacuayáꞌ cua nda naꞌ jinuꞌu̱ que jiꞌi̱
xaꞌ la ñati,̱ nacui̱ ycuiꞌNdyosi.

10 Tya chaca chaꞌ cua nchcuiꞌ ycuiꞌ Ndyosi
loꞌo Jesús nu laca Sñiꞌ ycuiꞌ ca Ni:
Nuꞌu̱ laca Xuꞌna tyucui ñaꞌa̱ chalyuu, nacui ̱

ycuiꞌNdyosi.
Tya clyo ngüiñá nuꞌu̱ lcaa na nu ntsuꞌu cha-

lyuu, loꞌo juaꞌa̱ ngüiñá nuꞌu̱ lcaa na
nu ntsuꞌu nde cua̱.

11Tiyaꞌ la liꞌ culiji lcaa chaꞌ biꞌ juaꞌa̱ ti; pana
ná sca caca jinuꞌu̱ tsiyaꞌ ti,

masi casu ̱ chalyuu, masi casu ̱ lcaa na nu
ntsuꞌu nde cua ̱ ñiꞌya̱ laca loꞌo ndyasu̱
sca steꞌ na.

12Xcoꞌo nuꞌu̱ chaꞌ biꞌ, ñiꞌya̱ laca loꞌo nchcoꞌo
na sca lateꞌ nu ngaꞌaa cuaꞌnijoꞌo jiꞌna;

nchcutsaꞌa̱ na jiꞌi ̱ chaꞌ caja xaꞌ nu cucui.
Pana ñaꞌa ̱ ti tya ndiꞌi̱ ycuiꞌ nuꞌu̱;
nántsuꞌuchaꞌ casuꞌnuꞌu̱ tsiyaꞌ ti, nacui̱ ycuiꞌ

Ndyosi jiꞌi̱ Jesús Sñiꞌ ycuiꞌ ca Ni.
13Nde ntsuꞌu chaca chaꞌ nu nscua lo quityi
cusuꞌ cuentya jiꞌi ̱ Jesús:
Cua ̱a̱ clya nuꞌu̱ ca nde, tyucua nuꞌu̱ ca su

ntucua naꞌ re;
ñaꞌa̱ cuayáꞌ tyiji̱loo naꞌ jiꞌi̱ lcaa tyaꞌa cusu ̱u̱

nuꞌu̱ tyucua nuꞌu̱, chaꞌ caca nuꞌu̱ loo
jiꞌi ̱ nguꞌ biꞌ tsiyaꞌ ti.

Ni sca quiyaꞌ bilya chcuiꞌ ycuiꞌ Ndyosi juaꞌa̱
cuentya jiꞌi̱ xca̱ jiꞌi̱ Ni nde cua ̱, sca ti loꞌo
Jesús cua nchcuiꞌ Ni juaꞌa̱. 14 Lcaa nu laca
xca̱ jiꞌi̱ ycuiꞌ Ndyosi nde cua ̱ ni, lcaa tsa̱
nduꞌni biꞌ cñanunclyo ycuiꞌNdyosi jiꞌi̱; cuiꞌi̱
nu tsoꞌo tsa laca nu nguꞌ xca̱ biꞌ. Nda Ni jiꞌi̱
nguꞌ xca ̱ biꞌ ca ̱a̱ nde chalyuu, chaꞌ xtyucua
nguꞌ jiꞌi ̱ ca taꞌa ñati ̱ nu cua clyaá ti jiꞌi̱ nu
cuxi xquiꞌya Jesús, chaꞌ cua ngulala ti tye
chalyuu.

2
Tlyu tsa chaꞌ laca chaꞌ cua ngulaá na jiꞌi ̱

nu cuxi
1 Tlyu tsa chaꞌ laca jiꞌi̱ Jesús juani lacua,

biꞌ chaꞌ ngaꞌa ̱ chaꞌ xñi tsoꞌo na lcaa chaꞌ nu
cua nchcuiꞌ Jesús loꞌo na, chaꞌ ná tyuꞌutsuꞌ

na jiꞌi ̱ tyucui̱i ̱ liñi nu ngusñi na. 2 Tyempo
saꞌni la nchcuiꞌ xca̱ biꞌ loꞌo ñati ̱ cuentya jiꞌi̱
ycuiꞌ Ndyosi. Liñi tsa nchcuiꞌ xca̱ biꞌ loꞌo
nguꞌ, chaꞌ tyempobiꞌ lye tsanguxcubeꞌNi jiꞌi̱
lcaa ñati ̱ nu nguaꞌni chaꞌ cuxi; la cuiꞌ juaꞌa̱
nguxcubeꞌ Ni jiꞌi̱ ñati ̱ nu ngaꞌaa ndaquiyaꞌ
jiꞌi ̱ chaꞌ nu nchcuiꞌ Ni. 3 La cuiꞌ ti chaꞌ caca
jiꞌna juani, si ná taquiyaꞌ na jiꞌi ̱ chaꞌ nu cua
ndyuna na biꞌ, chaꞌ clyaá na jiꞌi̱ nu cuxi; ná
caja ñiꞌya̱ clyaá na jiꞌi̱ ycuiꞌ Ndyosi loꞌo cua
ndye chalyuu, nu loꞌo cuaꞌni cuayáꞌ Ni jiꞌi̱
lcaa ñati.̱ Clyo ndachaꞌ ycuiꞌ Jesús nu Xuꞌna
na chaꞌ biꞌ jiꞌi̱ ñati ̱nu ngua tsaꞌa ̱ jiꞌi̱ yu, juaꞌa̱
ndyuna nguꞌ biꞌ chaꞌ nu nchcuiꞌ yu; tiyaꞌ la
liꞌ, loꞌo jiꞌna ndachaꞌ nguꞌ biꞌ chaꞌ biꞌ. Biꞌ chaꞌ
jlo tiꞌ na chaꞌ chañi laca chaꞌ biꞌ. 4Loꞌo juaꞌa̱
nguaꞌni ycuiꞌ Ndyosi cña chaꞌ ca cuayáꞌ tiꞌ
na chaꞌ chañi tsa laca chaꞌ nu nchcuiꞌ nguꞌ,
nguaꞌni Ni quiñaꞌa̱ tsa chaꞌ tlyu slo na chaꞌ
ñaꞌa ̱na jiꞌi̱. Tyu ̱u̱ tsa chaꞌnuná nchca cuaꞌni
ñati ̱chalyuu nguaꞌni Ni, chaꞌ cube tsa tiꞌ na
jiꞌi ̱ ycuiꞌ Ni loꞌo ñaꞌa̱ na chaꞌ tlyu biꞌ. Loꞌo
liꞌ cua nda Ni Xtyiꞌi ycuiꞌ Ni chaꞌ tyanu neꞌ
cresiya jiꞌi̱ ñati ̱ chalyuu, tsa ñaꞌa̱ nu ntsuꞌu
tyiquee ycuiꞌ Ni nda Ni jiꞌi̱ nguꞌ; biꞌ chaꞌ
nchca jiꞌna cuaꞌni na tyu̱u̱ lo cña cuentya
jiꞌi ̱ ycuiꞌ Ndyosi, nu ná nchca jiꞌi̱ ñati ̱ cuaꞌni
ycuiꞌ ca nguꞌ.

Tyaꞌa na laca Jesús xquiꞌya chaꞌ ngua Ni
ñati ̱

5 Chaꞌ jiꞌi̱ chalyuu cucui biꞌ nchcuiꞌ na
juani, pana siꞌi nu nguꞌ xca̱ jiꞌi̱ ycuiꞌ Ndyosi
laca nu cua ngujui chacuayáꞌ jiꞌi̱ chaꞌ caca
nguꞌ loo jiꞌi̱ chalyuu cucui; sca ti ycuiꞌ
Ndyosi culo cña liꞌ. 6 Ntsuꞌu sca chaꞌ nu
nscua lo quityi cusuꞌ; ndiꞌya̱ nchcuiꞌ chaꞌbiꞌ:
Ndyosi Xuꞌna ya, ná sca na tsiyaꞌ ti laca ñati ̱

chalyuu, ná ngaꞌa̱ chaꞌ cube tiꞌ nuꞌu̱
jiꞌi ̱ nguꞌ;

ná ngaꞌa̱ chaꞌ cuaꞌni tyaꞌna tiꞌ nuꞌu ̱ jiꞌi ̱ nguꞌ,
chaꞌ lacanguꞌñati ̱ti, nacui ̱ jyoꞌocusuꞌ.

7Masi sube tsa ñati ̱laca nguꞌ cuentya jinuꞌu̱,
pana cua nda nuꞌu̱ sca ñati ̱ nu lijya̱
chalyuu;

juaꞌa̱ cua laca ti tyempo nda nuꞌu̱ chacuayáꞌ
chaꞌ caca xca̱ jinuꞌu̱ loo jiꞌi ̱ yu biꞌ.

Ca tiyaꞌ la, liꞌ ta nuꞌu̱ sca su tsoꞌo tsa su tyu-
cua yu loꞌo nuꞌu̱, ñiꞌya̱ laca su ntucua
tlyu sca xuꞌna ñati,̱ sca seꞌi̱ su caca chi̱
loo.

8 Loꞌo juaꞌa̱ cua nda nuꞌu̱ chacuayáꞌ chaꞌ
caca yu loo jiꞌi ̱ lcaa na.

Juaꞌa̱ nacui ̱ quityi biꞌ. Cuentya jiꞌi ̱ lcaa ca
na tsiyaꞌ ti nchcuiꞌ quityi biꞌ, nu loꞌo nacui̱
quityi chaꞌ cua nda Ni chacuayáꞌ chaꞌ caca
yu loo jiꞌi̱ lcaa na, masi juani ti bilya ñaꞌa̱
na chaꞌ laca yu loo jiꞌi̱ lcaa na biꞌ. 9 Pana
cua jlo tiꞌ na ñiꞌya̱ ngua jiꞌi̱ Jesús nu ngua
liꞌ, chaꞌ xti ti tyempo ngua lcaa xca̱ jiꞌi ̱ ycuiꞌ
Ndyosi loo la jiꞌi ̱ ycuiꞌ Jesús. Ngujuii yu lo
crusi cuentya jiꞌi̱ lcaa ñati ̱ chalyuu, xquiꞌya

chaꞌ xcuiꞌ tsoꞌo tsa nduꞌni ycuiꞌ Ndyosi loꞌo
na. Loꞌo juaꞌa̱ ndube tsa tiꞌ na ñiꞌya̱ ndyaca
jiꞌi ̱ yu juani, chaꞌ tsoꞌo tsa ndyuꞌni chi ̱ nguꞌ
loo yu; ndyuꞌni tlyu nguꞌ jiꞌi̱ yu xquiꞌya chaꞌ
cua ngujuii yu, xquiꞌya chaꞌ tiꞌí tsa ngua tiꞌ
yu cuentya jiꞌna.

10 Clyo ngüiñá ycuiꞌ Ndyosi lcaa ca na nu
ntsuꞌu chalyuu, juaꞌa ̱ tya ñaꞌa̱si ̱i ̱ Ni lcaa na;
loꞌo juaꞌa ̱ ntiꞌ Ni chaꞌ tyalaa ca taꞌa na nu
laca na sñiꞌ Ni ca su tsoꞌo tsa ca su ntucua
ycuiꞌ Ni. Biꞌ chaꞌ clyo ndulo tsa chaꞌ jiꞌi̱ Ni
chaꞌ tye lcaa cña nu nguaꞌni Jesucristo; loꞌo
nu juani cua ngulaá na jiꞌi ̱ nu cuxi xquiꞌya
Jesús, masi tiꞌí tsa ngua tiꞌ yu loꞌo nguaꞌni
yu cña biꞌ. 11Na cua nguaꞌni lubii Jesús jiꞌi ̱
cresiya jiꞌi ̱ ñati ̱ chalyuu, biꞌ chaꞌ juani laca
ycuiꞌNdyosi Stina; lcaananucuangua lubii
cresiya jiꞌna xquiꞌya Jesús ni, ntsuꞌu sca ti
Sti na loꞌo ycuiꞌ Jesús, chaꞌ laca ycuiꞌ Ndyosi
Sti na juani. Loꞌo juaꞌa ̱ ná ndube tiꞌ Jesús,
nchcuiꞌ yu chaꞌ tyaꞌa ycuiꞌ yu laca na. 12Cua
nscua tsaca chaꞌ nu cua nacui̱ yu ndiꞌya̱:
Ndyosi Sti naꞌ, tsoꞌo ti chcuiꞌ naꞌ chaꞌ jinuꞌu̱

su ndiꞌi̱ naꞌ loꞌo nguꞌ tyaꞌa naꞌ;
cula tuꞌba naꞌ ji ̱i̱ loꞌo cuaꞌni tlyu naꞌ jinuꞌu̱ ca

su ndyuꞌu tiꞌi ̱ lcaa ñati.̱
13Loꞌo juaꞌa̱ chaca chaꞌ nacui̱ yu ndiꞌya̱:
Loꞌo naꞌ xñi naꞌ chaꞌ jiꞌi̱ ycuiꞌ Ndyosi Sti naꞌ,

nacui̱.
Loꞌo liꞌ nchcuiꞌ yu chaca quiyaꞌ ndiꞌya ̱:
Nde ti ndiꞌi̱ ya, chaꞌ stuꞌba ti ndiꞌi̱ naꞌ loꞌo sñiꞌ

naꞌ nu cua nda ycuiꞌNdyosi ꞌna.
Juaꞌa ̱ nchcuiꞌ chaꞌ nu cua nscua lo quityi
cusuꞌ biꞌ.

14Nu na, ñati ̱ chalyuu na ni, sca ti cuañaꞌ
na, sca ti tañi na loꞌo nguꞌ cusuꞌ jiꞌna, juaꞌa ̱
loꞌo nguꞌ tyaꞌa na. Ca taꞌa na nu cua ngusñi
na chaꞌ jiꞌi̱ Jesús laca na ñati ̱ chalyuu; biꞌ
chaꞌ loꞌo nu Jesús biꞌ ngua yu ñati,̱ chaꞌ liꞌ
ngua jiꞌi̱ yu ngujuii yu cuentya jiꞌna. Sca ti
juaꞌa̱ ngujui ñiꞌya ̱ tyiji ̱loo yu jiꞌi̱ nu xñaꞌa̱ nu
nclyo cña nde ca bilyaa, su ntiꞌ nu xñaꞌa̱ biꞌ
chaꞌ tsaa cresiya jiꞌi̱ lcaa ñati.̱ 15 Loꞌo juaꞌa ̱
nguaꞌni lyaáyu jiꞌi̱ ñati ̱nuntsi̱i ̱ tsa chaꞌ cajaa
nguꞌ; lcaa tsa̱ loꞌo ñaa nguꞌ biꞌ chalyuu, cuxi
ti ndiꞌi ̱ nguꞌ biꞌ, tiꞌí tsa cña ntiꞌ nguꞌ, xquiꞌya
chaꞌ xcuiꞌ na ntsi̱i ̱ tsa nguꞌ si cajaa nguꞌ.
Nguaꞌni tye Jesúschaꞌntsi̱i̱ nguꞌ juaꞌa̱, nduꞌni
yu chaꞌ tsoꞌo ti tyiꞌi̱ nguꞌ biꞌ juani. 16Ná ya̱a ̱
Jesús chalyuu chaꞌ xtyucua yu jiꞌi̱ nguꞌ xca ̱
jiꞌi ̱ Ni nde cua̱; cuentya jiꞌna ñati ̱ chalyuu
na ya̱a̱ Jesús, chaꞌ xtyucua yu jiꞌna ngua tiꞌ
yu, chaꞌ ca taꞌa na laca na tyaꞌa ñati ̱ jiꞌi ̱ jyoꞌo
Abraham, masi cua lijya ̱ na chalyuu tiyaꞌ la
xi. 17 Biꞌ chaꞌ lacua, stuꞌba ti ntsuꞌu chaꞌ jiꞌi ̱
Jesús loꞌo ñati ̱ jiꞌi̱ ycuiꞌ nde chalyuu. Ngujuii
yu lo crusi cuentya jiꞌna, loꞌo juani ntucua
yu ca slo ycuiꞌ Ndyosi chaꞌ chcuiꞌ yu loꞌo Ni,
chaꞌ cuityi ̱ Ni quiꞌya nu ntsuꞌu jiꞌna. Juani
laca Jesús ñiꞌya̱ laca sca sti joꞌó nu laca loo
la nu ndyiꞌu tsa tiꞌ jiꞌna, nu juaꞌa ̱ tsoꞌo tsa
nduꞌni tyaꞌna tiꞌ jiꞌna. 18 Juani taca cuaꞌni

lyaá Jesús jiꞌi ̱ ñati ̱ loꞌo ndyojolaqui nu cuxi
jiꞌi̱; nchca jiꞌi ̱ yu cuaꞌni juaꞌa̱, xquiꞌya chaꞌ
loꞌo jiꞌi ̱ycuiꞌyungua tiꞌnucuxi cuaꞌningana
jiꞌi̱, chaꞌ loꞌo ycuiꞌ yu ngua tii yu jiꞌi̱ chaꞌ tiꞌí
loꞌo ya ̱a̱ yu nde chalyuu.

3
Ná stuꞌbaMoisés loꞌo Jesús

1 Cuꞌma ̱ tyaꞌa ngusñi na chaꞌ jiꞌi̱ Cristo,
cuꞌma ̱ nu cua ngusubi ycuiꞌ Ndyosi jiꞌi̱ ma ̱,
culacua tsoꞌo tiꞌ ma ̱ tilaca laca Jesucristo.
Cua nda ycuiꞌ Ndyosi Sti yu jiꞌi ̱ yu chaꞌ ya ̱a̱
yu nde chalyuu, loꞌo nu juani laca yu ñiꞌya ̱
laca sti joꞌó nu laca loo la cuentya jiꞌna, chaꞌ
ngusñi na chaꞌ jiꞌi̱ ycuiꞌ. 2 Ndaquiyaꞌ Jesús
lcaa cña nu ngulo ycuiꞌ Ndyosi Sti yu jiꞌi̱ yu,
ndyiꞌu tiꞌyu jiꞌi ̱ycuiꞌNinunguane jiꞌi̱ yu chaꞌ
ca ̱a̱ yu nde chalyuu tya clyo. La cuiꞌ juaꞌa̱
ndaquiyaꞌ jyoꞌoMoisés jiꞌi̱ cñanunguloycuiꞌ
Ndyosi jiꞌi̱ nu ngua saꞌni biꞌ. 3 Pana juani
lye la nduꞌni tlyu na jiꞌi̱ Jesús, chaꞌ ná stuꞌba
jyoꞌo Moisés loꞌo yu biꞌ. Ñiꞌya̱ laca loꞌo ndye
ndyaꞌ sca niꞌi ̱ ni, tsoꞌo tsa nchcuiꞌ nguꞌ chaꞌ
jiꞌi̱ cuityi nu ngüiñá jiꞌi ̱ niꞌi̱ biꞌ, masi ná
nchcuiꞌ lye nguꞌ chaꞌ jiꞌi̱ ycuiꞌ niꞌi̱; la cuiꞌ
juaꞌa̱ laca loꞌo Jesús ni, lye la ndyiꞌu tiꞌ nguꞌ
jiꞌi̱ ycuiꞌ Jesús,masi ngaꞌaa lye ndyiꞌu tiꞌnguꞌ
jiꞌi̱ nu Moisés biꞌ. 4Cua ñaꞌa ̱ ca niꞌi ̱ nu ndiñá
ñati ̱ni, cua ntsuꞌu xuꞌna niꞌi̱ biꞌ; pana ycuiꞌ
Ndyosi ngüiñá lcaa ca na, loꞌo lcaa ca cha-
lyuu, loꞌo lcaa ñati ̱nu ndiꞌi̱ chalyuu. 5 Tsoꞌo
tsa cña nu nguaꞌni nu Moisés biꞌ loꞌo ngua
yu cña saꞌni, chaꞌ cuentya jiꞌi̱ ñati ̱ jiꞌi̱ ycuiꞌ
Ndyosi nde chalyuunguayucña;nchcuiꞌ tsa
jyoꞌo biꞌ lcaa chaꞌ nu ngua tiꞌ ycuiꞌ Ndyosi
chaꞌ chcuiꞌ Ni loꞌo nguꞌ biꞌ. 6 Pana nu Cristo
biꞌ ni, tsoꞌo la cña nduꞌni yu, xquiꞌya chaꞌ
laca yu Sñiꞌ ycuiꞌ Ndyosi, loꞌo juaꞌa̱ laca yu
loo jiꞌi̱ lcaa ñati ̱nu ntsuꞌu cuentya jiꞌi̱ Ni. La
cuiꞌ ñati ̱ jiꞌi ̱ ycuiꞌNi laca na, si ñaꞌa̱ ti ná ntsi̱i ̱
na ñaꞌa ̱ cuayáꞌ tye chalyuu jiꞌna, si ñaꞌa̱ ti tya
tsoꞌo ntsuꞌu tyiquee na laja loꞌo ndu̱ tiꞌna jiꞌi ̱
Cristo chaꞌ cuaꞌni lyaá lyiji yu jiꞌna.

Caja ñiꞌya ̱ nu tsoꞌo ti tyiꞌi ̱ tyiquee na, si
taquiyaꞌ na jiꞌi ̱ chaꞌ nu nchcuiꞌ ycuiꞌNdyosi

7Loquityi cuanscua sca chaꞌnundaXtyiꞌi
ycuiꞌNdyosi loꞌoñati ̱saꞌni. Ndiꞌya̱ nchcuiꞌNi
loꞌo nguꞌ tya liꞌ:
Juani ti cuaꞌa̱ jyaca ̱ ma ̱ jiꞌi ̱ chaꞌ nu nda naꞌ

loꞌoma ̱:
8Ngaꞌaa tyuꞌu chaꞌ cuxi tyiquee ma ̱ ñaꞌa̱ ma ̱

ꞌna chaca quiyaꞌ,
ni ngaꞌaa cuaꞌni ma ̱ ñiꞌya ̱ nu nguaꞌni jyoꞌo

cusuꞌ jiꞌi ̱ ma ̱ tsaca quiyaꞌ nu ngua
saꞌni la.

Nu ngua liꞌ lye tsa ngusu̱u̱ tyaꞌa nguꞌ loꞌo naꞌ
ca neꞌ quixi̱ꞌ su ngutaꞌa̱ yuꞌu ti nguꞌ,
nacui̱ Ni.

Nu ngua liꞌ ngua tiꞌ nguꞌ cuaꞌni cuayáꞌ nguꞌ
ꞌna, si cuaꞌni tyaala naꞌ jiꞌi ̱ nguꞌ.

9Ngua tiꞌ jyoꞌo cusuꞌ jiꞌi̱ ma ̱ chaꞌ cuaꞌni cuxi
nguꞌ loꞌo naꞌ nu ngua liꞌ;

cua nxtyí loꞌo ti nguꞌ ꞌna tyucui tuꞌba yija̱,
masi naꞌa̱ nguꞌ lcaa chaꞌ tlyu nu cua
nguaꞌni naꞌ cuentya jiꞌi̱ nguꞌ lcaa yija ̱
biꞌ, nacui ̱Ni.

10Biꞌ chaꞌ ngua ñasiꞌ̱ tsa naꞌ jiꞌi̱ nguꞌ biꞌ liꞌ.
Ni naꞌ liꞌ: “Xcuiꞌ cuxi ti nclyacua tiꞌ nguꞌ

biꞌ, ná ntajaꞌa̱ nguꞌ tsiyaꞌ ti chaꞌ tyanu
chaꞌ jnaꞌ neꞌ cresiya jiꞌi ̱ nguꞌ;

ná ntajaꞌa̱ nguꞌ cuaꞌni nguꞌñiꞌya ̱nuni naꞌ jiꞌi̱
nguꞌ chaꞌ cuaꞌni nguꞌ”, nacui ̱ naꞌ liꞌ.

11Nguañasiꞌ̱ tsanaꞌ jiꞌi ̱nguꞌbiꞌ liꞌ, ñaꞌa ̱ cuayáꞌ
lye tsa nchcuiꞌ naꞌ loꞌo nguꞌ biꞌ liꞌ:

“Ngaꞌaa tyalaama ̱ ca slo naꞌ chaꞌ tyiꞌi ̱ tsoꞌo ti
ma ̱ loꞌo naꞌ”.

Juaꞌa̱ ntsuꞌu chaꞌ nu nda ycuiꞌ Ndyosi loꞌo
nguꞌ tya liꞌ.

12 Cuꞌma ̱ tyaꞌa ngusñi na chaꞌ jiꞌi̱ Jesús,
ñaꞌa̱si ̱i ̱ma ̱ jiꞌi ̱ycuiꞌ cama ̱, chaꞌni tsacama ̱ná
tyaꞌa̱chu ̱ꞌma ̱ jiꞌi̱ chaꞌ jiꞌi̱ ycuiꞌNdyosi nu luꞌú
ca, chaꞌ ná caca cuxi cresiya jiꞌi ̱ma ̱, ñiꞌya ̱ si
ngaꞌaa taquiyaꞌma ̱ chaꞌ jiꞌi ̱ Ni. 13Ná tsoꞌo si
cñiloꞌo nu cuxi jiꞌi ̱ma ̱, loꞌo liꞌ xana caca cuxi
cresiya jiꞌi ̱ ma ̱. Biꞌ chaꞌ lcaa tsa̱ ngaꞌa̱ chaꞌ
xtyucua ma ̱ jiꞌi̱ tyaꞌa ma ̱, chaꞌ tyanu tachaa
la chaꞌ jiꞌi ̱ Jesús neꞌ cresiya jiꞌi̱ nguꞌ tyaꞌama̱,
chaꞌ ná cñiloꞌo nu cuxi jiꞌi̱ ma ̱ tyucui loꞌo tya
ndiꞌi ̱ ti ma ̱ chalyuu. 14 Lcaa na loꞌo tyaꞌa
na, tya ntsuꞌu chaꞌ jiꞌna loꞌo Cristo si ñaꞌa̱ ti
xñi na chaꞌ jiꞌi ̱Ni ñaꞌa̱ cuayáꞌ nu tye chalyuu
jiꞌna, la cuiꞌ ñiꞌya̱ loꞌo jlya tiꞌ na jiꞌi ̱ yu nu
ngua tya clyo.

15 Ndiꞌya̱ nchcuiꞌ ycuiꞌ Ndyosi chaꞌ nu
nscua lo quityi biꞌ:
Juani ti cuaꞌa̱ jyaca ̱ma ̱ jiꞌi̱ chaꞌ nu ta naꞌ loꞌo

ma ̱:
Ngaꞌaa tyuꞌu chaꞌ cuxi tyiquee ma ̱ ñaꞌa̱ ma ̱

ꞌna chaca quiyaꞌ,
ngaꞌaa cuaꞌni ma ̱ ñiꞌya̱ nguaꞌni jyoꞌo cusuꞌ

jiꞌi ̱ma ̱ tsaca quiyaꞌ tya saꞌni la;
nu ngua liꞌ lye tsa ngusu ̱u̱ tyaꞌa nguꞌ loꞌo naꞌ.
16 Lcaa ñati ̱ nu cua ndyaloꞌo Moisés jiꞌi ̱ nu
loꞌo ngutuꞌu nguꞌ ca loyuu Egipto ni, biꞌ
ñati ̱ ngua nu cua ndyuna chaꞌ nu nchcuiꞌ
ycuiꞌ Ndyosi loꞌo nguꞌ nu ngua liꞌ, pana lye
tsa ngusu̱u̱ tyaꞌa nguꞌ loꞌo Ni liꞌ; 17 biꞌ chaꞌ
ngua ñasiꞌ̱ tsa ycuiꞌ Ndyosi jiꞌi̱ ñati ̱biꞌ tyucui
tyempo loꞌo ngutuꞌu scua tuꞌba yija ̱, biꞌ chaꞌ
ndyanu tyijya̱ jyoꞌo biꞌ juaꞌa̱ ti toꞌ tyucui̱i ̱ ca
neꞌ quixi̱ꞌ ca su ngutaꞌa̱ yuꞌu ti nguꞌ. 18 Cua
lye tsa nchcuiꞌ Ni chaꞌ jiꞌi ̱ nguꞌ nu ngusu̱u̱
tyaꞌa loꞌo Ni: “Ngaꞌaa tyalaa nguꞌ biꞌ ca slo
naꞌ, chaꞌ tyiꞌi̱ tsoꞌo ti nguꞌ ca nde”, nacui ̱ Ni
liꞌ. 19Nchca cuayáꞌ tiꞌ na lacua, chaꞌ ngaꞌaa
ndyalaa nguꞌ biꞌ ca su nacui ̱ Ni jiꞌi ̱ nguꞌ chaꞌ
tsaa nguꞌ, xquiꞌya chaꞌ ngaꞌaa ndaquiyaꞌ
nguꞌ chaꞌ jiꞌi ̱ ycuiꞌNdyosi.

4
1Chaꞌnu laca juani, cua nguxtyanuNi sca

chaꞌ loꞌona, chaꞌ taca tyalaanacasloNi, chaꞌ



HEBREOS 4:2 318 HEBREOS 5:1

tyiꞌi̱ tsoꞌo ti na ca biꞌ. Tsoꞌo si cube tiꞌ na jiꞌi̱
lcaa nguꞌ tyaꞌa na, chaꞌ ná tyuꞌutsuꞌ ni tsaca
nguꞌ jiꞌi ̱ tyucui̱i̱ liñi nu tsaa ca su tyiꞌi ̱ na
loꞌo ycuiꞌ Ndyosi. 2 Ñiꞌya̱ loꞌo ndyuna jyoꞌo
cusuꞌ biꞌ chaꞌ tsoꞌo nu nchcuiꞌ ycuiꞌ Ndyosi
loꞌo nguꞌ chaꞌ clyaá nguꞌ, la cuiꞌ juaꞌa̱ cua
ndyuna na chaꞌ tsoꞌo nu nchcuiꞌ Jesús. Pana
nu jyoꞌo biꞌni, ná ngua tsoꞌo cresiya jiꞌi ̱nguꞌ,
masi cua ndyuna nguꞌ chaꞌ biꞌ, xquiꞌya chaꞌ
ná jlya tiꞌ nguꞌ chaꞌ biꞌ, ná ngusñi tsoꞌo nguꞌ
chaꞌ biꞌ. 3 Nu loꞌo ngusñi na chaꞌ jiꞌi̱ Ni, liꞌ
taca tyalaana slo ycuiꞌNdyosi chaꞌ tyiꞌi̱ tsoꞌo
ti na ca biꞌ. Pana ñiꞌya ̱ nu nscua lo quityi
re, juaꞌa ̱ ngua chaꞌ jiꞌi̱ jyoꞌo biꞌ, chaꞌ nchcuiꞌ
ycuiꞌNdyosi ndiꞌya̱:
Ngua ñasiꞌ̱ naꞌ liꞌ, nacui ̱ Ni. Lye nchcuiꞌ naꞌ

jiꞌi ̱ nguꞌ biꞌ,
chaꞌ ná tyalaa nguꞌ biꞌ ca slo naꞌ, chaꞌ ná tyiꞌi̱

tsoꞌo ti nguꞌ ca nde.
Nacui̱ ycuiꞌNdyosi juaꞌa ̱,masi cuandye lcaa
cña jiꞌi̱ ycuiꞌNi tya loꞌo ndyaꞌ chalyuu. 4Cua
nscua sca chaꞌ loquityi cusuꞌnunchcuiꞌ chaꞌ
jiꞌi ̱ tsa̱ nchca cati, tsa̱ ndiꞌi̱ cñaꞌ ti na. Ndiꞌya̱
nacui ̱ quityi:
Ngutiꞌi̱ cñaꞌ ycuiꞌNi tsa̱ nu nchca cati liꞌ, chaꞌ

ná nguaꞌni Ni cña tsa̱ biꞌ liꞌ.
5 Pana ndiꞌya̱ nchcuiꞌ lo quityi nu nscua
jyoꞌo biꞌ:
Ngaꞌaa tyalaa nguꞌ biꞌ ca slo naꞌ chaꞌ tyiꞌi̱

tsoꞌo ti nguꞌ ca nde.
6 Biꞌ ñati ̱ laca nu clyo ndyuna chaꞌ tsoꞌo nu
cua nchcuiꞌ Ni loꞌo nguꞌ, chaꞌ clyaá nguꞌ jiꞌi̱
nu cuxi, loꞌo liꞌ ná ngua tyalaa nguꞌ biꞌ ca
slo ycuiꞌNdyosi, ná ngua tyiꞌi̱ tsoꞌo ti nguꞌ ca
su nacui̱ Ni chaꞌ tyiꞌi̱ nguꞌ, xquiꞌya chaꞌ ná
ntajaꞌa̱ nguꞌ biꞌ taquiyaꞌ nguꞌ chaꞌ biꞌ. Pana
tya lyiji xi chaꞌ tyuꞌu tiꞌi ̱ lcaa ñati ̱nu nscua
chaꞌ tyiꞌi̱ tsoꞌo ti ca slo ycuiꞌNdyosi; 7 tya nda
la Ni xi tyempo jiꞌna, chaꞌ juani ti tya taca
cuna na chaꞌ biꞌ. Cua ngua tyu ̱u̱ yija ̱ tya loꞌo
ngujuii jyoꞌoMoisés biꞌ, nu loꞌo nchcuiꞌ ycuiꞌ
Ndyosi loꞌo David. Ndiꞌya̱ nacui ̱Ni:
Juani ti cuaꞌa ̱ jyaca ̱ ma ̱ jiꞌi̱ chaꞌ nu nda naꞌ

loꞌoma ̱,
ná tyuꞌu chaꞌ cuxi tyiqueema ̱ ñaꞌa̱ ma ̱ jnaꞌ.
8 Nu ngua cua saꞌni biꞌ, ná ngua jiꞌi ̱ jyoꞌo
Josué tyaloꞌo yu jiꞌi ̱ ñati ̱ biꞌ sca ti quiyaꞌ ca
su ndiꞌi ̱ ycuiꞌ Ndyosi; biꞌ chaꞌ tiyaꞌ la tya
nda la Ni xi tyempo chaꞌ cuna na chaꞌ biꞌ.
9 Loꞌo juani ni, si ñaꞌa̱ ti tya xñi tsoꞌo na
chaꞌ jiꞌi̱ ycuiꞌ Ndyosi, tya taca tyiꞌi̱ tsoꞌo ti
na loꞌo Ni liꞌ, ñiꞌya ̱ loꞌo nguaꞌa̱ cñaꞌ ycuiꞌ Ni
tsa̱ nchca cati biꞌ. 10Masi tye cña jiꞌna nde
chalyuu, tsaa na ca slo ycuiꞌ Ndyosi, liꞌ taca
tyiꞌi̱ tsoꞌo ti na loꞌo Ni ca biꞌ, ñiꞌya̱ nu ngutiꞌi̱
ycuiꞌNdyosi loꞌonguaꞌni tyeNi cña jiꞌi̱ Ni loꞌo
ngua tsa̱ nchca cati biꞌ. 11 Lcaa tsa̱ cuaꞌni
cña tiꞌ na lacua, chaꞌ ñaꞌa̱ ti tyuꞌu chaꞌ jiꞌna
loꞌo ycuiꞌ Ni, chaꞌ taca tyiꞌi ̱ tsoꞌo ti na. Ná
cuaꞌni na ñiꞌya ̱ nu nguaꞌni jyoꞌo cusuꞌ biꞌ, nu
ná ndaquiyaꞌ tsiyaꞌ ti jiꞌi̱ ycuiꞌ Ndyosi, chaꞌ

liꞌná ngua tyalaa nguꞌ biꞌ ca su nacui ̱Ni chaꞌ
tsaa nguꞌ.

12 Lcaa chaꞌ nu nchcuiꞌ ycuiꞌ Ndyosi loꞌo
ñati ̱ni, ñiꞌya̱ ntiꞌ sca na luꞌú, juaꞌa̱ laca chaꞌ
biꞌ. Lcaa tyempo nduꞌni biꞌ cña neꞌ cresiya
jiꞌi ̱ñati ̱nu cuna chaꞌ biꞌ. Laca chaꞌ biꞌñiꞌya̱ si
laca sca xlyu nu cha tsa tuꞌba tyucuaa chu ̱ꞌ;
nduꞌni biꞌ chaꞌ saala cuañaꞌ na ñaꞌa̱ cuayáꞌ
nu tyalaa ca su ntsuꞌu tyijya̱ na, ñaꞌa ̱ cuayáꞌ
tyaca̱ꞌ ycua nu ntsuꞌu neꞌ tyijya̱ na. La cuiꞌ
juaꞌa̱ laca loꞌo cuna na chaꞌ jiꞌi ̱ ycuiꞌ Ndyosi
biꞌ, na nchcuiꞌ caꞌa̱ ti chaꞌ biꞌ jiꞌi ̱ tyucui ñaꞌa ̱
na, juaꞌa̱ loꞌo cresiya jiꞌna. Loꞌo nduna na
sca chaꞌ nu nchcuiꞌ ycuiꞌ Ndyosi loꞌo ñati,̱
liñi tsa quijeloo chaꞌ jiꞌi ̱ Ni, lcaa chaꞌ nu
ntsuꞌu tyiqueenachaꞌ caja jiꞌna, lcaa chaꞌnu
nclyacua tiꞌ scaa na. 13Ná taca tyuꞌu cuaana
ti chaꞌ tyiquee na, ni tsaca chaꞌ nu ntsuꞌu
jiꞌna, chaꞌ ná ca cuayáꞌ tiꞌ ycuiꞌ Ndyosi jiꞌi ̱
chaꞌ biꞌ. Ná taca. Ñaꞌa̱ Ni jiꞌi̱ lcaa ñati ̱ nu
cua ngüiñá Ni, nu cua ngusta Ni chalyuu;
nchca tii Ni lcaa chaꞌ nu ntsuꞌu jiꞌna. Ná
taca cuaꞌni na ni sca cña ca slo ycuiꞌ Ndyosi
chaꞌ tyuꞌu cuatsiꞌ ti sca chaꞌ, chaꞌ ngaꞌa ̱ chaꞌ
xacui ̱na chaꞌ jiꞌi̱ ycuiꞌNi cuentya jiꞌi ̱ lcaa cña
nu nguaꞌni scaa na nde chalyuu, nu loꞌo tye
chalyuu jiꞌna.

Sti joꞌó cuentya jiꞌna ca slo ycuiꞌ Ndyosi
laca Jesús

14 Loꞌo cua ngusñi na chaꞌ jiꞌi̱ Jesús, liꞌ
ngaꞌa̱ chaꞌ cuaꞌni na chaꞌ tsoꞌo ti tyanu chaꞌ
biꞌ neꞌ cresiya jiꞌna. Cua laca ntsuꞌu sca sti
joꞌónu laca loo lanundu ̱ cuentya jiꞌna; Jesús
laca biꞌ, nu sca ti Sñiꞌ ycuiꞌ Ndyosi laca yu.
Cua ndyaa Jesús ca su ndiꞌi̱ ycuiꞌ Ndyosi Sti
yu; juani ndu ̱ Jesús slo Ni, nchcuiꞌ chaꞌ jiꞌna
loꞌo Ni. 15 Laca Jesús sti joꞌó nu laca loo la
cuentya jiꞌna, loꞌo juaꞌa̱ tyaꞌna tsa tiꞌ Jesús
ñaꞌa̱ yu jiꞌna. Cua jlo tiꞌ yu chaꞌ ntsuꞌu tsa
quiyaꞌ loꞌo cua cuaꞌni ti nu cuxi ngana jiꞌna,
chaꞌ nu loꞌo tya ndiꞌi̱ Jesús lo yuu chalyuu,
la cuiꞌ juaꞌa̱ lye tsa nguaꞌni cuayáꞌ nu xñaꞌa ̱
jiꞌi ̱ yu, si cuaꞌni yu chaꞌ cuxi. Pana nu Jesús
biꞌ ni, ni sca chaꞌ cuxi ná nguaꞌni yu, biꞌ chaꞌ
taca caca yu sti joꞌó nu laca loo la cuentya
jiꞌna, chaꞌ jlo tiꞌ Jesús ñiꞌya̱ nñiloꞌo tsa nu
xñaꞌa ̱ jiꞌna. 16 Ná cutsi ̱i̱ na tsiyaꞌ ti lacua,
tyucui tyiquee na jña na sca chaꞌ jiꞌi ̱ ycuiꞌ
Ndyosi ca su tlyu ca su laca Ni loo; chcuiꞌ
na loꞌo ycuiꞌNdyosi nu xcuiꞌ tsoꞌo tsa nduꞌni
loꞌo ñati,̱ chaꞌ cuiꞌyaNi chaꞌ clyu tiꞌ jiꞌna, chaꞌ
xtyucua Ni jiꞌna, masi la cuiꞌ ca hora nu lyiji
tsa chaꞌ jiꞌna.

5
1Xaꞌ la xuꞌna sti joꞌó nu ndiꞌi̱ nde chalyuu

ni, nsubi nguꞌ jiꞌi̱ tyaꞌa nguꞌ tilaca caca xuꞌna
sti joꞌó, chaꞌ caca yu biꞌ cña jiꞌi̱ ycuiꞌ Ndyosi
cuentya jiꞌi ̱ ñati.̱ Nsta sti joꞌó biꞌ msta ̱ nu
lijya ̱ loꞌo xaꞌ ñati ̱ jiꞌi̱ lo mesa jiꞌi̱ ycuiꞌNdyosi,
juaꞌa̱ ndijña tsa yu chaꞌ clyu tiꞌ jiꞌi ̱Ni xquiꞌya

quiꞌya nu ntsuꞌu jiꞌi ̱ ñati ̱biꞌ liꞌ. 2Ñati ̱chalyuu
ti laca sti joꞌó biꞌ; loꞌo ycuiꞌ yu ntsuꞌu chaꞌ
cuxi nu ndyuꞌni yu, biꞌ chaꞌ tsoꞌo ti nchcuiꞌ
yu loꞌo ñati ̱nuná nduna tsiyaꞌ ti, nu ndyuꞌni
tsa chaꞌ cuxi. 3 La cuiꞌ tyempo loꞌo ndyuꞌni
yu biꞌ cña cuentya jiꞌi̱ xaꞌ ñati,̱ la cuiꞌ juaꞌa̱
cuentya jiꞌi ̱ ycuiꞌ ca yu ngaꞌa̱ chaꞌ jña yu chaꞌ
clyu tiꞌ jiꞌi̱ ycuiꞌ Ndyosi, xquiꞌya quiꞌya nu
ntsuꞌu jiꞌi̱ ycuiꞌ yu.

4Ni sca ñati ̱ná ntsuꞌu chacuayáꞌ chaꞌ caca
yu xuꞌna sti joꞌó hora nu ntiꞌ ti yu chaꞌ caca
yu cña biꞌ; ycuiꞌ Ndyosi laca nu nsubi tilaca
nu tsoꞌo chaꞌ caca xuꞌna sti joꞌó cuentya jiꞌi ̱
Ni, ñiꞌya̱ ngusubi Ni jiꞌi̱ jyoꞌo Aarón chaꞌ
ngua yu xuꞌna sti joꞌó. 5 Loꞌo Cristo ni, laca
Ni sti joꞌó nu laca loo la cuentya jiꞌna; siꞌi
chaꞌ jiꞌi ̱ ycuiꞌ ti Ni nduꞌni Ni juaꞌa̱, chaꞌ ná
ngüijña Ni chaꞌ jiꞌi ̱ ycuiꞌ Ndyosi Sti Ni chaꞌ
caca tlyu la Ni. Ycuiꞌ Ndyosi laca nu cua
nchcuiꞌ loꞌo SñiꞌNi tya clyo:
Sñiꞌ naꞌ laca nuꞌu̱; ycuiꞌ naꞌ cua nda naꞌ

chalyuu jinuꞌu̱, chaꞌ lacanuꞌu̱ Sñiꞌnaꞌ.
Juaꞌa̱ chaꞌ nda Ni loꞌo Cristo. 6 Loꞌo liꞌ cua
nchcuiꞌ ycuiꞌNi chaca chaꞌ ndiꞌya̱:
Lcaa ca tyempo caca nuꞌu̱ sti joꞌó;
la cuiꞌ ñiꞌya ̱ nu nguaꞌni jyoꞌo Melquisedec

nungua cua saꞌni la, juaꞌa̱ cuaꞌni nuꞌu̱
cuentya jiꞌi̱ ñati ̱ juani.

7Nu loꞌo tya ndiꞌi̱ Jesús lo yuu chalyuu, tyu ̱u̱
tsa quiyaꞌngusiꞌya tsa yu loꞌonchcuiꞌ yu loꞌo
ycuiꞌ Ndyosi Sti yu; lye tsa ngua tiꞌ cresiya
jiꞌi̱ yu loꞌo ngüijña yu chaꞌ jiꞌi̱ Ni, chaꞌ nchca
tsa jiꞌi̱ ycuiꞌNdyosi. Ngua jiꞌi̱ Ni cuaꞌa jiꞌi̱ ñati ̱
chaꞌ ná cujuii nguꞌ jiꞌi ̱ Jesús nquichaꞌ; pana
ndyunaNi chaꞌnunchcuiꞌ Jesús loꞌoNi, chaꞌ
ntajaꞌa̱ yu cuaꞌni yu lcaa cña nu ntiꞌ ycuiꞌ
Ndyosi Sti yu. 8Biꞌ chaꞌ ndaquiyaꞌ Jesús lcaa
cña nu ntiꞌ ycuiꞌNi chaꞌ cuaꞌni yu. Nchcubeꞌ
tsa yu loꞌo ngutiꞌi ̱ yu nde chalyuu; masi nu
sca ti Sñiꞌ ycuiꞌ Ndyosi laca yu, pana tya
ngua tsaꞌa̱ la yu cua ñaꞌa̱ ca cña nu cuaꞌni yu
cuentya jiꞌi ̱Ni. 9Tiyaꞌ la liꞌ, loꞌocuangua lcaa
chaꞌ jiꞌi ̱ Jesús chaꞌ cua nguaꞌni yu cña nu cua
nda ycuiꞌNdyosi jiꞌi̱ yu chaꞌ cuaꞌni yu, tya liꞌ
ntucua quiyaꞌ chaꞌ cuaꞌni lyaá Jesús jiꞌi̱ cua
ñaꞌa̱ ca ñati ̱ chalyuu nu tyajaꞌa ̱ cuaꞌa̱ jyaca ̱
jiꞌi̱ chaꞌ nu cua nchcuiꞌ yu loꞌo; ná tye tsiyaꞌ
ti chaꞌ cuaꞌni lyaá Ni jiꞌna jiꞌi̱ chaꞌ cuxi nu
ntsuꞌu jiꞌna. 10Biꞌ chaꞌ cua nacui ̱Ni chaꞌ laca
Jesús sti joꞌó nu laca loo la; la cuiꞌ ñiꞌya ̱ nu
nguaꞌni jyoꞌoMelquisedecnunguacuasaꞌni
la, juaꞌa̱ cuaꞌni Jesús cuentya jiꞌna juani.

Caca cuxi chaꞌ jiꞌna si tyaꞌa ̱chu ̱ꞌ na jiꞌi ̱
Jesús

11 Cua quiñaꞌa̱ tsa chaꞌ ntiꞌ ya chcuiꞌ ya
loꞌo ma ̱ chaꞌ jiꞌi ̱ Cristo, chaꞌ quiñaꞌa̱ tsa chaꞌ
tya lyiji ca cuayáꞌ tiꞌ ma ̱. Pana ná nchca
culuꞌu tsoꞌo ya lcaa chaꞌ biꞌ jiꞌi̱ ma ̱; tlyu
tsa cña caca, xquiꞌya chaꞌ ycuiꞌ cuꞌma ̱ ná
ndyuꞌni yala ma ̱ chaꞌ ca cuayáꞌ tiꞌ ma ̱ chaꞌ
biꞌ. 12 Tya saꞌni tsa ngua loꞌo ndyuna ma ̱

chaꞌ jiꞌi ̱ Cristo tya clyo; cua nteje tacui tyu ̱u̱
tsa tyempo, ñaꞌa ̱ cuayáꞌ taca caca ma ̱mstru
cuentya jiꞌi̱ Cristonquichaꞌ, panañaꞌa̱ ti ndiꞌi̱
ma ̱ juani. Tya ntiꞌ chaꞌ culuꞌu la nguꞌ jiꞌi̱
ma ̱ tya chacaquiyaꞌñiꞌya ̱ntucuaquiyaꞌ chaꞌ
jiꞌi̱ ycuiꞌ Ndyosi, la cuiꞌ chaꞌ nu ngua tiꞌ Ni
chaꞌ cachaꞌ Ni jiꞌi ̱ ñati ̱chalyuu. Ñiꞌya̱ nduꞌni
sca cubiꞌ nu tya ntyiꞌ, chaꞌ bilya cacu biꞌ
tyaja, juaꞌa̱ ndyuꞌni ma ̱, chaꞌ ná nchca ca
cuayáꞌ tiꞌma ̱ chaꞌ jiꞌi ̱ ycuiꞌ Ndyosi biꞌ. 13Tya
cuañiꞌ tsa nguꞌ nu tya ntyiꞌ; la cuiꞌ juaꞌa̱ laca
cuꞌma ̱, chaꞌ ná jlo tiꞌ ma ̱ tsiyaꞌ ti ñiꞌya̱ ngaꞌa̱
chaꞌ cuaꞌnima ̱ loꞌo ngua tsoꞌo cresiya jiꞌi ̱ma ̱
cuentya jiꞌi̱ Jesús, masi ntsuꞌu chaꞌ tsoꞌo nu
ngaꞌa̱ chaꞌ cuaꞌni ma̱ juani. 14 Ñati ̱ nu cua
nguluu xi laca nu ndacu tyaja; loꞌo cuꞌma ̱
caca juaꞌa ̱, si quiꞌi ̱ ma ̱ chaꞌ culacua tsoꞌo tiꞌ
ma ̱ ñiꞌya̱ laca sca chaꞌ, si chaꞌ tsoꞌo laca, si
chaꞌ cuxi laca.

6
1 Cuaꞌni yala na lacua, chaꞌ cuna tsoꞌo na

lcaa chaꞌ nu ntsuꞌu jiꞌi ̱ Cristo; cuaꞌni na chaꞌ
caca na ñati ̱nu nclyacua tsoꞌo ti tiꞌ, chaꞌ ná
tsoꞌo si xcuiꞌ na nchcuiꞌ na jiꞌi̱ chaꞌ nu ngua
tsaꞌa ̱ na tya clyo ti. Juani cua jlo tsoꞌo tiꞌ
namacala ntucua quiyaꞌ chaꞌ jiꞌi̱ Cristo: cua
nchcuiꞌ na ñiꞌya̱ caca tyuꞌutsuꞌ na jiꞌi̱ chaꞌ
cuxi nu nguaꞌni na tya saꞌni la, ñiꞌya ̱ caca
xñi na chaꞌ jiꞌi̱ Cristo; 2 juaꞌa̱ cua nchcuiꞌ na
ñiꞌya̱ caca tyucuatyana chacuayáꞌ jiꞌi ̱Cristo,
ñiꞌya̱ caca sta yaꞌ nguꞌ hique na chacuayáꞌ
jiꞌi̱ Cristo; cua nchcuiꞌ na chaꞌ tya tyuꞌú na
chaca quiyaꞌnde loo la,masi cuangujuii na,
chaꞌ liꞌ ntsuꞌu chaꞌ cuaꞌni cuayáꞌ Ni jiꞌi ̱ lcaa
na loꞌo tyaꞌana. 3Loꞌonu juani ni, ngaꞌa̱ chaꞌ
cuaꞌni yala ti na chaꞌ taquiyaꞌ na lcaa chaꞌ
jiꞌi̱ Jesús nu tya lyiji xñi tsoꞌo na; juaꞌa̱ cuaꞌni
na lacua, si tya ta la ycuiꞌNdyosi xi chalyuu
jiꞌna.

4 Ná caja ñiꞌya ̱ cuaꞌni na loꞌo ñati ̱ nu
nguxtyanu tsiyaꞌ ti jiꞌi ̱ chaꞌ biꞌ. Cua jlo tiꞌ
nguꞌ ñiꞌya ̱ laca loꞌo cua ndyaala hique nguꞌ
chaꞌ ngulacua tsoꞌo tiꞌ nguꞌ, juaꞌa̱ cua jlo tiꞌ
nguꞌ chaꞌ tsoꞌo tsa cua ñaꞌa̱ ca chaꞌ nu nda
ycuiꞌ Ndyosi ya ̱a̱ slo nguꞌ. Loꞌo nguꞌ biꞌ, cua
nguaꞌniXtyiꞌi ycuiꞌNdyosi cñaneꞌ cresiya jiꞌi̱
nguꞌ xquiꞌya Jesúsnquichaꞌ. 5Cua jlo tiꞌnguꞌ
biꞌ, chaꞌ cua naꞌa̱ nguꞌ chaꞌ tsoꞌo tsa lcaa chaꞌ
nu nacui̱ Ni jiꞌna chaꞌ cuaꞌni Ni loꞌo na; cua
naꞌa̱ nguꞌ biꞌ, chaꞌ tlyu tsa chaꞌ nu ndyaca
loꞌo cua nguxana tyalaa chalyuu cucui jiꞌi̱
ycuiꞌ Ndyosi ca su ndiꞌi ̱ nguꞌ. 6 Loꞌo liꞌ cua
ndyaꞌa̱chu̱ꞌ nguꞌ biꞌ jiꞌi ̱ Jesús. Ngaꞌaa caca
cuaꞌni na chaꞌ chaca quiyaꞌ xñi tsoꞌo nguꞌ
biꞌ chaꞌ jiꞌi ̱ Jesús; xcuiꞌ na nda nguꞌ biꞌ chaꞌ
tiꞌí jiꞌi̱ Jesús nu sca ti Sñiꞌ ycuiꞌ Ndyosi, chaꞌ
ndyuꞌni nguꞌ ñiꞌya̱ laca si ntyijiꞌi ̱ caꞌa̱ nguꞌ
jiꞌi̱ Jesús lo crusi chaca quiyaꞌ, chaꞌ xaꞌ xtyí
loꞌo ti ñati ̱chalyuu jiꞌi ̱ yu. 7Ñiꞌya̱ ntiꞌ sca yuu
tsoꞌo su ndyuꞌni nguꞌ cña ni, luꞌba ti ndaꞌya
tyo ndyalú lo yuu biꞌ; ndyiꞌyu yuu hitya tyo

biꞌ liꞌ, chaꞌ juaꞌa̱ nxtyucua ycuiꞌ Ndyosi jiꞌi̱
yuu chaꞌ tyucua na cuiñii nu cua ndyataa lo
yuu, chaꞌ cuaꞌnijoꞌo jiꞌi ̱ nguꞌ nu ndyuꞌni cña
biꞌ. 8 Pana ná tsoꞌo yuu tsiyaꞌ ti si tyucua
xcuiꞌ quixi̱ꞌ, xcuiꞌ yaca quicheꞌ; xtyanu nguꞌ
jiꞌi ̱ yuu nu nduꞌni juaꞌa̱, chaꞌ ñiꞌya̱ laca si
cua ngusta ycuiꞌ Ndyosi yabeꞌ jiꞌi ̱ yuu biꞌ,
juaꞌa̱ ndyuꞌuchaꞌ. Ngaꞌa̱ chaꞌ cuaꞌa̱ nguꞌquiiꞌ
lo yuu biꞌ, chaꞌ tye tyaqui ̱ lcaa na cuxi nu
ntsuꞌu ca ndacua. Ñiꞌya ̱ nu caca jiꞌi̱ yuu nu
ná tsoꞌo tsiyaꞌ ti biꞌ, juaꞌa̱ caca cuxi jiꞌna si
xtyanu na chaꞌ jiꞌi̱ Jesús.

Ñaꞌa̱ ti tya xñi tsoꞌo na chaꞌ jiꞌi ̱ ycuiꞌ
Ndyosi, chaꞌ ná xtyanu chca Ni jiꞌna

9 Cuꞌma ̱ tyaꞌa tsoꞌo na, nu ntsuꞌu tsa ty-
iquee ya ñaꞌa̱ ya jiꞌi̱ ma ̱, ngaꞌaa ntsuꞌu chaꞌ
culacua tiꞌ ya chaꞌ jiꞌi ̱ma ̱ juaꞌa ̱, masi nchcuiꞌ
ya ñiꞌya̱ nu cua nchcuiꞌ ca ti ya. Cua jlo
tiꞌ ya chaꞌ tsoꞌo ti ndyaca jiꞌi ̱ ma ̱ juani, tya
loꞌo nguaꞌni lyaá Jesús jiꞌi̱ ma ̱ jiꞌi̱ nu cuxi.
10 Loꞌo juaꞌa̱ liñi tsa nduꞌni ycuiꞌ Ndyosi
loꞌo na. Ná cjlyaa tiꞌ Ni lcaa chaꞌ tsoꞌo nu
cua ndyuꞌni ma ̱, nu loꞌo nxtyucua ma ̱ jiꞌi̱
nguꞌ tyaꞌa ngusñi na chaꞌ jiꞌi ̱ Jesús, chaꞌ cua
quiñaꞌa̱ xi cña ndyuꞌni ma ̱ cuentya jiꞌi ̱ nguꞌ
biꞌ. Xquiꞌya chaꞌ ndyuꞌni ma ̱ juaꞌa̱, biꞌ chaꞌ
jlo tiꞌ xaꞌ ñati ̱ chaꞌ ntsuꞌu tsa tyiquee ma ̱ jiꞌi̱
Jesús, chaꞌ ñaꞌa̱ ti tya ndyuꞌni ma ̱ chaꞌ tsoꞌo
loꞌo nguꞌ juani. 11 Tsoꞌo si ñaꞌa̱ ti tya cuaꞌni
ma ̱ tyucui tyempo nde loo la ntiꞌ ya, chaꞌ
ndu̱ tiꞌma ̱ jiꞌi̱ ycuiꞌ Ndyosi ñaꞌa ̱ cuayáꞌ tyuꞌu
tucua lcaa chaꞌ nu cua nchcuiꞌ Ni loꞌo ma ̱.
12Ná ntiꞌ ya chaꞌ caca tajama̱; na cua ntiꞌ ya
chaꞌ cuaꞌni ma ̱ ñiꞌya̱ nu nguaꞌni xaꞌ la tyaꞌa
ngusñi na chaꞌ jiꞌi̱ Jesús tya clyo la, nu cua
ndalo tsa tyiquee chaꞌ ndu̱ tiꞌ nguꞌ jiꞌi ̱ ycuiꞌ
Ndyosi. Biꞌ chaꞌ cuangujui lcaa chaꞌ jiꞌi̱ nguꞌ,
ñiꞌya ̱ nu nacui̱ Ni chaꞌ tyacua jiꞌi̱ nguꞌ.

13Nungua saꞌni la loꞌongüiñi chaꞌ jiꞌi ̱ ycuiꞌ
Ndyosi loꞌo jyoꞌo Abraham, liꞌ ngulotu̱ Ni
xtañi ycuiꞌ Ni loꞌo nacui̱ Ni ndiꞌya ̱ jiꞌi̱ nu
cusuꞌ biꞌ: “Chacuayáꞌ jiꞌi̱ ycuiꞌ ca ti naꞌ cuaꞌni
naꞌ cña biꞌ cuentya jinuꞌu̱”, nacui ̱Ni. Ngaꞌaa
ntsuꞌu la xaꞌ ñati ̱nu tlyu la chaꞌ jiꞌi̱ que ycuiꞌ
Ndyosi, biꞌ chaꞌ ngulotu̱ Ni xtañi ycuiꞌ Ni,
chaꞌ quiñi chaꞌ jiꞌi ̱Ni loꞌoAbrahambiꞌ. 14Xaꞌ
nchcuiꞌ Ni loꞌo jyoꞌo biꞌ liꞌ: “Chañi chaꞌ nu
chcuiꞌ naꞌ loꞌo nuꞌu ̱, chaꞌ tsoꞌo tsa cuaꞌni naꞌ
loꞌo nuꞌu̱, chaꞌ quiñaꞌa̱ tsa ñati ̱ jinuꞌu̱ tyatu̱
nde lo yuu tyempo ca nde loo la”. Juaꞌa̱
nacui ̱ Ni nu ngua liꞌ. 15 Ndalo tsa tyiquee
Abraham biꞌ liꞌ, chaꞌ ndu̱ tiꞌ yu jiꞌi ̱ chaꞌ nu
nda ycuiꞌ Ndyosi loꞌo yu; biꞌ chaꞌ ngutuꞌu
tucua lcaa chaꞌ jiꞌi ̱ yu, ñiꞌya ̱ nu cua nacui̱
Ni jiꞌi̱ yu chaꞌ caca jiꞌi ̱. 16Ndiꞌya̱ nduꞌni ñati ̱
chalyuu: Si ntiꞌ nguꞌ chaꞌ tyanu tachaa sca
chaꞌ nu cua quiñi ti jiꞌi ̱ nguꞌ loꞌo tyaꞌa nguꞌ,
liꞌ nclyotu̱ nguꞌ tañi sca joꞌó, masi xtañi sca
ñati ̱tlyu laja loꞌo nda nguꞌ chaꞌ; ná caja ñiꞌya̱
xu ̱u̱ tyaꞌa nguꞌ cuentya jiꞌi ̱ chaꞌ biꞌ liꞌ. 17 La
cuiꞌ juaꞌa ̱ nguaꞌni ycuiꞌ Ndyosi. Ngua tiꞌ Ni

cachaꞌ liñiNi jiꞌi ̱nguꞌñiꞌya̱nucacachaꞌbiꞌ jiꞌi ̱
nguꞌ biꞌ ca nde loo la, chaꞌ ca cuayáꞌ tiꞌ nguꞌ
chaꞌ ngaꞌaa tyaꞌa̱chu ̱ꞌ Ni tsiyaꞌ ti jiꞌi ̱ sca chaꞌ
nu cua nacui ̱ Ni tsaca quiyaꞌ; biꞌ chaꞌ xtañi
ycuiꞌ Ni ngulotu ̱ Ni clyo, chaꞌ juaꞌa̱ ngüiñi
chaꞌ jiꞌi̱ Ni loꞌo jyoꞌo biꞌ. 18Xquiꞌya lcaa chaꞌ
biꞌ cua jlo tiꞌnachaꞌnángaꞌa̱ chaꞌ chaꞌa̱ tsiyaꞌ
ti sca chaꞌ nu cua nacui̱ ycuiꞌ Ndyosi chaꞌ
caca, chaꞌ ná ntiꞌ Ni cñiloꞌo Ni jiꞌna tsiyaꞌ
ti. Tsoꞌo ti ndiꞌi̱ tyiquee na juani, chaꞌ ni
sca chaꞌ cuxi ná taca xcutsi̱i ̱ jiꞌna, xquiꞌya
chaꞌ jlya tiꞌ na chaꞌ nu nda ycuiꞌ Ndyosi
loꞌo na; cua nguaꞌni Ni chaꞌ ndyaca tlyu la
tyiquee na, chaꞌ xñi tsoꞌona lcaa chaꞌnu cua
nchcuiꞌNi loꞌo na ñaꞌa ̱ cuayáꞌnu tyuꞌu tucua
chaꞌ biꞌ. 19Ñiꞌya ̱ ntiꞌ chcua ̱ ngratu nu nsalú
nguꞌ nde siyuꞌ yaca niꞌi ̱, chaꞌ tachaa ti xñi
caꞌa ̱ chcua ̱ biꞌ jiꞌi ̱ quee nde siyuꞌ hitya, chaꞌ
tyacui seꞌi ̱ ti yaca niꞌi̱ biꞌ lo hitya, chaꞌ ná
caca tyuꞌutsuꞌ yaca niꞌi̱ biꞌ tsiyaꞌ ti liꞌ; la cuiꞌ
juaꞌa̱ nduꞌni Jesús loꞌona, chaꞌnduꞌniyuchaꞌ
tyanu tachaa chaꞌ jiꞌi̱ ycuiꞌ Ni neꞌ cresiya
jiꞌna, chaꞌ ná tyaꞌa̱chu ̱ꞌ na jiꞌi̱ Ni tsiyaꞌ ti. Cua
ndyalaa Jesúsnde cua̱, ñiꞌya̱ laca si cuanteje
tacui yu tasá tlyu nu ndacui claꞌbe neꞌ laa
tonu; juani cua ndyaa tucua yu la cuiꞌ ca
su ntucua ycuiꞌ Ndyosi. 20 Cuentya jiꞌna,
cua ndyaa Jesús ca biꞌ nde loo la, chaꞌ taca
xtyucua yu jiꞌna. Ná ngaꞌa̱ chaꞌ tye chaꞌ laca
Jesús sti joꞌó nu laca loo la cuentya jiꞌna; la
cuiꞌ ñiꞌya ̱ nu nguaꞌni jyoꞌo Melquisedec nu
ngua saꞌni, juaꞌa ̱ cuaꞌni Jesús cuentya jiꞌna
juani.

7
Ñiꞌya ̱nguaMelquisedecsti joꞌó, juaꞌa̱ laca

Jesús cuentya jiꞌna juani
1Nu jyoꞌoMelquisedec biꞌni, xuꞌnaquichi ̱

Salem ngua nu cusuꞌ biꞌ; cuentya jiꞌi̱ ycuiꞌ
Ndyosi nu laca loo la nguaꞌni yu cña chaꞌ
ngua yu sti joꞌó. Nu ngua tyempo biꞌ cua
ndyaa lcaꞌa̱ jyoꞌo Abraham jiꞌi ̱ tyu ̱u̱ tyaꞌa
rey xñaꞌa ̱, chaꞌ ngusu ̱u̱ tyaꞌa yu loꞌo nguꞌ biꞌ,
ndyujuii yu jiꞌi̱ nu nguꞌ xñaꞌa̱ biꞌ liꞌ. Tyucui̱i ̱
loꞌo ñaa yu, liꞌ ngutuꞌu nu Melquisedec biꞌ
ndyaa toꞌ tyucui ̱i̱ chaꞌ tyacua tyaꞌa loꞌo nu
Abraham biꞌ; ngulacua̱ jiꞌi̱ yu chacuayáꞌ jiꞌi ̱
ycuiꞌNdyosi liꞌ. 2Biꞌ chaꞌngusaꞌbeAbraham
lcaa yuꞌba nu nquije jiꞌi̱ yu chaca quiyaꞌ, nu
nguaana nu nguꞌ xñaꞌa̱ biꞌ; tii tyaꞌa yuꞌbe
ngusaꞌbe yu lcaa chaꞌ biꞌ, loꞌo liꞌ nda yu
ñaꞌa̱ tsaca yuꞌbe jiꞌi̱ nu cusuꞌ Melquisedec
biꞌ. Ndiꞌya̱ ndyuꞌu xtañi nu cusuꞌ biꞌ: “xuꞌna
quichi ̱ nu liñi ca nduꞌni”, juaꞌa̱ ndyuꞌu chaꞌ
biꞌ chaꞌcña jiꞌna; loꞌo juaꞌa̱ chaꞌ xuꞌna quichi ̱
Salem ngua nu cusuꞌ biꞌ, biꞌ chaꞌ taca chcuiꞌ
na: “ti ̱ ti ndiꞌi ̱ cresiya jiꞌi ̱ nguꞌ xquiꞌya
nu xuꞌna nguꞌ”, chaꞌ juaꞌa̱ ndyuꞌu xquichaꞌ
Salem chaꞌcña jiꞌna. 3 Ná nchcuiꞌ quityi
ñiꞌya ̱ naa sti xtyaꞌa̱ nu Melquisedec biꞌ,
juaꞌa̱ ni sca chaꞌ ná nscua lo quityi cuentya

jiꞌi̱ jyoꞌo cusuꞌ jiꞌi̱ nu cusuꞌ biꞌ; ná nchcuiꞌ
ni jacuaꞌ ngula, ni jacuaꞌ ngujuii. Ñiꞌya ̱
nguaMelquisedec, juaꞌa̱ laca Jesús, chaꞌ lcaa
tyempo laca yu sti joꞌó cuentya jiꞌna; pana
Jesús ni, laca yu nu sca ti Sñiꞌ ycuiꞌNdyosi.

4 Culacua xi tiꞌ ma ̱ lacua, ni chaꞌ ngua nu
cusuꞌ biꞌ tlyu la que Abraham. Jiꞌi ̱ nu cusuꞌ
Melquisedec biꞌ cua nda jyoꞌo cusuꞌ jiꞌna
ñaꞌa̱ tsaca yuꞌbe yuꞌba, la cuiꞌ yuꞌba nu cua
nquije jiꞌi ̱ yu chaca quiyaꞌ, nu nguaana nu
nguꞌ xñaꞌa̱ biꞌ. 5 Chalyuu nu ngua saꞌni biꞌ,
sca ti nu ñati ̱ tyaꞌa jiꞌi̱ jyoꞌo Leví laca sti joꞌó;
biꞌ ti nguꞌ nu nda ycuiꞌ Ndyosi chacuayáꞌ
jiꞌi̱ chaꞌ xñi nguꞌ msta ̱ nu nda cua ñaꞌa̱ ca
nguꞌ Israel jiꞌi ̱ ycuiꞌ Ndyosi. Msta̱ biꞌ laca
sa yuꞌbe lcaa chaꞌ tsoꞌo nu ntsuꞌu jiꞌi ̱ nguꞌ.
Loꞌo juaꞌa̱ laca sti joꞌó biꞌ la cuiꞌ tyaꞌa ñati ̱
loꞌo tyaꞌa quichi ̱ tyi nguꞌ nu cuentya jiꞌi ̱
Abraham. 6 Pana nu cusuꞌ Melquisedec biꞌ
ni, siꞌi tyaꞌa nguꞌ Leví ngua Melquisedec
biꞌ tsiyaꞌ ti, masi ngusñi yu msta ̱ nu cua
nda Abraham jiꞌi ̱ ycuiꞌ Ndyosi; liꞌ ngulacua̱
nu cusuꞌ biꞌ jiꞌi̱ Abraham, xquiꞌya chaꞌ cua
ngüiñi chaꞌ jiꞌi ̱ ycuiꞌ Ndyosi loꞌo Abraham
tya clyo la. 7 Biꞌ chaꞌ cua jlo tiꞌ na chaꞌ
tlyu la ngua jyoꞌo Melquisedec biꞌ que jyoꞌo
Abraham; na cua ngulacua̱ nu cusuꞌ biꞌ jiꞌi ̱
jyoꞌo Abraham nu ngua liꞌ, biꞌ chaꞌ tlyu la
chacuayáꞌ ntsuꞌu jiꞌi ̱ ycuiꞌ nu cusuꞌ biꞌ que
Abraham. 8 Xcuiꞌ na ndyijii sti joꞌó nu nxñi
msta ̱ nu nda ñati ̱chalyuu ti jiꞌi ̱ ycuiꞌNdyosi,
tsa yuꞌbe ti chaꞌ tsoꞌo nu ntsuꞌu jiꞌi̱ scaa nguꞌ
ndanguꞌbiꞌ; pananánscua loquityi cusuꞌni
jacuaꞌ ngujuii nu Melquisedec biꞌ, la cuiꞌ nu
cusuꞌ nu cua ngusñimsta ̱ nu nda Abraham
nu ngua liꞌ. 9 Taca ñacui ̱ na chaꞌ loꞌo ycuiꞌ
jyoꞌo Leví cua nda msta ̱ jiꞌi̱ nu Melquisedec
biꞌ nu ngua tsa ̱ biꞌ, masi tiyaꞌ la ya̱a̱ nu Leví
biꞌ chalyuu; la cuiꞌ jyoꞌo Leví nu ngua jyoꞌo
cusuꞌ jiꞌi̱ lcaa tyaꞌanguꞌLeví nunguaꞌni nguꞌ
cña sti joꞌó, chaꞌ ngusñi nguꞌ msta ̱ nu nda
ñati ̱ chalyuu jiꞌi ̱ ycuiꞌ Ndyosi. 10 Nu loꞌo
ndyacua tyaꞌa Melquisedec loꞌo Abraham,
ñiꞌya̱ laca si loꞌo Leví nda msta ̱, juaꞌa ̱ ngua
liꞌ, masi tya lyiji cala Leví chalyuu, xquiꞌya
chaꞌ Abraham ngua jyoꞌo cusuꞌ jiꞌi̱ yu, chaꞌ
sñiꞌ steꞌ Abraham ngua sti Leví biꞌ.

11 Nu sti joꞌó nu ya ̱a̱ chalyuu tiyaꞌ la biꞌ,
la cuiꞌ juaꞌa ̱ tyaꞌa ñati ̱ jiꞌi̱ jyoꞌo Leví, nclyuꞌu
quiꞌi ̱ nguꞌ biꞌ jiꞌi̱ nguꞌ Israel chaꞌ cuaꞌni nguꞌ
lcaa cñanunguloycuiꞌNdyosi jiꞌi ̱nguꞌ. Pana
ná ndalo sti joꞌó biꞌ cuaꞌni tyucui cña biꞌ, biꞌ
chaꞌ juani ngutuꞌu tucua chaca nu laca sti
joꞌó nu cuentya jiꞌna. Ná laca yu sti joꞌó
ñiꞌya̱ ngua Aarón loꞌo tyaꞌa Aarón sti joꞌó,
masi laca yu sca sti joꞌó nu ñiꞌya̱ nguaꞌni
jyoꞌo Melquisedec nu ngua saꞌni la, la cuiꞌ
juaꞌa̱ cuaꞌni yu cuentya jiꞌna juani. 12Nu loꞌo
nchaꞌa̱ chaꞌ jiꞌi̱ sti joꞌó ni, la cuiꞌ juaꞌa̱ nchaꞌa̱
cña nu ngaꞌa ̱ chaꞌ cuaꞌni na cuentya jiꞌi̱ ycuiꞌ
Ndyosi. 13Chaꞌ jiꞌi̱ Jesús nu Xuꞌna na nchcuiꞌ
chaꞌ nu nscua lo quityi cusuꞌ biꞌ; pana ycuiꞌ

Jesúsni, xaꞌñati ̱lacabiꞌ, siꞌi tyaꞌañati ̱jiꞌi ̱Leví
laca yu. Ni sca ñati ̱tyaꞌa xtañi Jesús ná ngua
nguꞌ sti joꞌóndechu ̱ꞌ la. 14Cua jlo tiꞌnguꞌ chaꞌ
Judánguaxtañi Jesús tya loꞌongulayu; pana
nu loꞌonchcuiꞌ jyoꞌoMoisés tilacanucaca sti
joꞌó, ná nchcuiꞌ tsiyaꞌ ti jiꞌi ̱ nguꞌ tyaꞌa xtañi
Judá biꞌ.

15 Loꞌo nu juani laca Jesús sti joꞌó nu xaꞌ
ñaꞌa̱ cuaꞌni; ñiꞌya̱ nguaꞌni jyoꞌoMelquisedec,
juaꞌa̱ cuaꞌni Ni cña jiꞌi ̱ sti joꞌó. Biꞌ chaꞌ tsoꞌo
la nchca cuayáꞌ tiꞌ na juani chaꞌ cua ntyeje
tacui chaꞌ jiꞌi̱ chaꞌ cusuꞌ biꞌ, chaꞌ cua ngutuꞌu
tucua Jesús nu sti joꞌó cucui jiꞌna. 16 Cua
nda ycuiꞌ Ndyosi cña jiꞌi ̱ Jesús chaꞌ caca Ni
sti joꞌó, xquiꞌya chaꞌnángua jiꞌi̱ ñati ̱chalyuu
cujuii nguꞌ jiꞌi ̱ yu sca ti quiyaꞌ; cua ndyuꞌú
Jesús chaca quiyaꞌ loꞌo cua ngujuii yu. Juani
ná ngaꞌa̱ chaꞌ tye chalyuu jiꞌi ̱ Ni; biꞌ chaꞌ
laca Jesús sti joꞌó cuentya jiꞌna juani, siꞌi chaꞌ
cuaꞌniNi lcaa cñanundyuꞌni nguꞌ tyaꞌa Leví
nu lacañati ̱chalyuu ti. 17Cuanscua loquityi
cusuꞌ chaꞌ ndiꞌya̱ nchcuiꞌ ycuiꞌ Ndyosi loꞌo
Ni:
Lcaa ca tyempo caca nuꞌu̱ sti joꞌó;
ñiꞌya̱ nu nguaꞌni jyoꞌoMelquisedec nu ngua

saꞌni, la cuiꞌ juaꞌa̱ cuaꞌni nuꞌu̱ cuentya
jiꞌi ̱ ñati ̱ juani.

18Biꞌ chaꞌ cua ngulotsuꞌ ycuiꞌNdyosi jiꞌi̱ chaꞌ
cusuꞌ nu lye tsa ngulo cña jiꞌna, chaꞌ ná caca
xtyucua chaꞌ cusuꞌ biꞌ jiꞌna; ná nchca cati̱
quiꞌyanuntsuꞌu jiꞌna loꞌo ycuiꞌNdyosi juaꞌa̱.
19 Tya lyiji tsa chaꞌ ca tsoꞌo cresiya jiꞌna
cuentya jiꞌi ̱ ycuiꞌ Ndyosi, masi cua nguaꞌni
na lcaa cña nu ngulo jyoꞌo Moisés jiꞌi̱ nguꞌ
tyaꞌananungua liꞌ, chaꞌnángua cuaꞌni lyaá
chaꞌ cusuꞌ biꞌ jiꞌna jiꞌi̱ nu cuxi; pana juani
taca xñi na chaꞌ jiꞌi̱ ycuiꞌ Ndyosi. Cacua tsa
laca ycuiꞌ Ni jiꞌna juani xquiꞌya Jesús, chaꞌ
tsoꞌo la tsiyaꞌ ti laca chaꞌ nu ya̱loꞌo Jesús chaꞌ
chcuiꞌNi loꞌo na.

20 Tsoꞌo la laca Jesús, xquiꞌya chaꞌ cua
ngüiñi tsoꞌo chaꞌ jiꞌi ̱ ycuiꞌ Ndyosi loꞌo Sñiꞌ
ndiꞌya̱: “Chacuayáꞌ jiꞌi̱ ycuiꞌ ca naꞌ caca nuꞌu̱
sti joꞌó”, nacui ̱ ycuiꞌ Ndyosi jiꞌi ̱ Jesús. 21 Ná
nchcuiꞌ Ni juaꞌa̱ loꞌo sti joꞌó tyaꞌa nguꞌ Leví.
Pana ndiꞌya̱ nchcuiꞌ ycuiꞌ Ni loꞌo Jesús tya
loꞌo nguxana chaꞌ caca Jesús sti joꞌó:
Liñi tsa nda naꞌ chaꞌ cuentya jinuꞌu̱, nacui ̱

ycuiꞌNdyosi,
ngaꞌaa tyaꞌa̱chu̱ꞌ naꞌ tsiyaꞌ ti jiꞌi ̱ chaꞌ nu cua

nacui ̱ naꞌ biꞌ:
“Lcaa ca tyempo caca nuꞌu̱ sti joꞌó.
Ñiꞌya ̱nunguaꞌni jyoꞌoMelquisedec nu ngua

saꞌni, la cuiꞌ juaꞌa̱ cuaꞌni nuꞌu̱ cuentya
jiꞌi ̱ ñati ̱ juani.”

22Biꞌ chaꞌ cua tsoꞌo la ngüiñi chaꞌ jiꞌi̱ ycuiꞌNi
loꞌo na juani, xquiꞌya cña nu nguaꞌni Jesús
cuentya jiꞌna. 23 Pana nu sti joꞌó tyaꞌa nguꞌ
Leví biꞌ ni, xcuiꞌ na ndyijii nguꞌ biꞌ, loꞌo liꞌ
xaꞌ la tyaꞌa nguꞌ ndyatí̱ lo cña sti joꞌó biꞌ; biꞌ
chaꞌ ngua quiñaꞌa ̱ tsa sti joꞌó chu̱ꞌ tyu ̱u̱ yija ̱
liꞌ. 24 Loꞌo nu Jesús biꞌ ni, ñaꞌa ̱ ti luꞌú yu; ná

nscua chaꞌ cajaa Ni, biꞌ chaꞌ ná ngaꞌa̱ chaꞌ
tye chaꞌ cacaNi sti joꞌó cuentya jiꞌna, chaꞌná
ntsuꞌu chaꞌ cuaꞌni xaꞌ ñati ̱cña jiꞌi̱. 25Lcaa ca
tyempo, masi juani, masi nde loo la, taca jiꞌi̱
Ni cuaꞌni lyaá Ni jiꞌi̱ cua ñaꞌa̱ ca ñati ̱nu xñi
chaꞌ jiꞌi̱ ycuiꞌ Ndyosi xquiꞌya Jesús. Tyucui
tyempo ndiꞌi ̱ Jesús ca slo ycuiꞌ Ndyosi, chaꞌ
chcuiꞌNi loꞌo ycuiꞌ Sti Ni cuentya jiꞌna.

26 Xñi na chaꞌ jiꞌi̱ Jesús lacua; biꞌ laca sti
joꞌó nu laca loo la, nu chañi chaꞌ taca xtyu-
cua jiꞌna. Ñati ̱ lubii tsiyaꞌ ti laca Ni, chaꞌ
ná ntsuꞌu chaꞌ cuxi, ná ntsuꞌu quiꞌya jiꞌi ̱ Ni.
Xaꞌ ñaꞌa ̱ laca Jesús, nu ná nda ycuiꞌ Ndyosi
chacuayáꞌ chaꞌ tyanu yu slo ñati ̱ chalyuu
nu nduꞌni tsa chaꞌ cuxi; cua nda Sti yu su
tyucua yu la cuiꞌ su tlyu ca su ntucua ycuiꞌ
Ndyosi Sti yu. 27 Ndulo la tsiyaꞌ ti chaꞌ nu
ntsuꞌu jiꞌi ̱ Jesús que chaꞌ nu ntsuꞌu jiꞌi̱ xaꞌ
la sti joꞌó nu ndiꞌi̱ chalyuu. Lcaa tsa̱ nsta
nguꞌ biꞌ msta ̱ lo mesa tacati, chaꞌ juaꞌa̱ cati̱
la quiꞌya nuntsuꞌu jiꞌi ̱nguꞌ loꞌo ycuiꞌNdyosi;
clyo nduꞌni nguꞌ chaꞌ cati̱ quiꞌya jiꞌi ̱ ycuiꞌ ca
nguꞌ, loꞌo liꞌ nduꞌni nguꞌ chaꞌ cati ̱ quiꞌya nu
ntsuꞌu jiꞌi̱ lcaa nguꞌ quichi ̱ biꞌ. Pana nu Jesús
biꞌni, sca tiquiyaꞌngustayumsta ̱ loꞌongutiꞌi̱
yu chalyuu chaꞌ cati̱ quiꞌya nu ntsuꞌu jiꞌi̱
ñati;̱ tyucui ñaꞌa ̱ ycuiꞌ yu ngua msta ̱ biꞌ, nu
loꞌo ngujuiꞌi ̱ caꞌa̱ nguꞌ jiꞌi̱ yu lo crusi. 28Ñati ̱
chalyuu ti laca sti joꞌó nu nduꞌni cña nu
cua nacui ̱ jyoꞌoMoisés chaꞌ caca, ñati ̱nu tya
ntsuꞌu quiꞌya jiꞌi̱ laca nguꞌ biꞌ; pana nu sca
ti Sñiꞌ ycuiꞌ Ndyosi ni, lubii tsiyaꞌ ti cresiya
jiꞌi ̱ Ni. Cua tyeje tacui ti tyempo cusuꞌ loꞌo
ndaquiyaꞌ tsa nguꞌ jiꞌi ̱ cña nu ngulo jyoꞌo
Moisés. Biꞌ chaꞌ nguane ycuiꞌ Ndyosi jiꞌi ̱ Sñiꞌ
ycuiꞌ ca, nu Jesús biꞌ ni, chaꞌ caca Ni sti joꞌó
cuentya jiꞌna. Cua nchcuiꞌ Sti Ni loꞌo Ni:
“Chacuayáꞌ jiꞌi ̱ycuiꞌ canaꞌ cacanuꞌu̱ sti joꞌó”,
nacui ̱ ycuiꞌNdyosi jiꞌi ̱ Jesús.

8
Jesús lacanundiꞌi ̱casloycuiꞌNdyosi, chaꞌ

chcuiꞌ loꞌoNi cuentya jiꞌna
1Ndiꞌya̱ ndyuꞌu chaꞌ nu ntiꞌ naꞌ chcui̱ꞌ loꞌo

ma ̱ juani: Ca cua̱ ntucua Jesús, nde laꞌa tsuꞌ
cui ̱ ca su ntucua ycuiꞌ Ndyosi, chaꞌ nclyo Ni
cña tyucui ñaꞌa̱ chalyuu; ca biꞌ ntucua Jesús
chaꞌ laca Ni sti joꞌó nu laca loo la cuentya
jiꞌna. 2 Nduꞌni Ni cña ca sca seꞌi ̱ su tacati
tsa nu ngüiñá ycuiꞌ Ndyosi; siꞌi ñati ̱chalyuu
ti nu ngüiñá jiꞌi ̱, chaꞌ laca biꞌ ñiꞌya̱ nu ngua
tiꞌ ycuiꞌ Ndyosi chaꞌ caca. 3 Lcaa xuꞌna sti
joꞌó nde chalyuu ni, ntsuꞌu chaꞌ sta nguꞌ
msta ̱ ca slo ycuiꞌ Ndyosi, ntsuꞌu chaꞌ taqui̱
nguꞌ xaꞌ la msta̱ lo mesa quiiꞌ, chaꞌ biꞌ laca
cña jiꞌi ̱ nguꞌ; loꞌo juaꞌa̱ Jesús ni, ntsuꞌu msta ̱
nu nda Ni ca slo ycuiꞌ Ndyosi cuentya jiꞌna,
4 masi ná ngua Jesús sti joꞌó loꞌo ngutiꞌi ̱ yu
nde chalyuu. Ná nda nguꞌ cña biꞌ jiꞌi̱, chaꞌ
cua laca ndiꞌi̱ xaꞌ la sti joꞌó nu nsta msta ̱
nu ntsuꞌu chaꞌ ta nguꞌ quichi ̱ chacuayáꞌ jiꞌi̱

jyoꞌo Moisés. 5 Pana nu xaꞌ la sti joꞌó biꞌ ni,
ñati ̱nu cajaa ti laca nguꞌ biꞌ; cua laca ti cña
nduꞌni nguꞌ. Xquiꞌya nguꞌ biꞌ nchca cuayáꞌ
tiꞌ na chaꞌ tsoꞌo la tsiyaꞌ ti sti joꞌó laca Jesús,
nu ntucua ca slo ycuiꞌ Ndyosi. Loꞌo juaꞌa ̱
nu chcuaꞌya lateꞌ nu ngüiñá jyoꞌo Moisés
su nguaꞌni tlyu jyoꞌo cusuꞌ jiꞌna jiꞌi̱ ycuiꞌ
Ndyosi nu ngua liꞌ, ndiꞌya̱ nchcuiꞌNi loꞌo nu
cusuꞌ biꞌ cuentya jiꞌi̱ chcuaꞌya biꞌ: “Cuiꞌya
nuꞌu̱ cuentya chaꞌ cuiñá ma ̱ niꞌi ̱ biꞌ ñiꞌya̱ nu
nguluꞌu naꞌ jiꞌi̱ ma ̱ chaꞌ cuiñáma ̱ jiꞌi̱, nu loꞌo
ngutu̱nuꞌu̱ nchcuiꞌnuꞌu̱ loꞌonaꞌ lo xlya caꞌya
cua ̱ biꞌ”, nacui̱ Ni. Pana sca na nu culiji yuꞌu
ti ngua biꞌ, tsoꞌo la tsiyaꞌ ti su ntucua Ni nde
cua ̱. 6 Biꞌ chaꞌ cua nchca cuayáꞌ tiꞌ na chaꞌ
tsoꞌo la tsiyaꞌ ti cña nu nduꞌni Jesús cuentya
jiꞌna, siyaꞌ la cña nu ndyuꞌni nu xaꞌ la sti joꞌó
nde chalyuu. Loꞌo juani ndulo tsa chaꞌ jiꞌna,
la cuiꞌ chaꞌnucuangüiñi jiꞌi ̱ycuiꞌNdyosi loꞌo
na xquiꞌya Jesús, chaꞌ xcuiꞌ chaꞌ liñi tsiyaꞌ ti
nchcuiꞌ ycuiꞌNdyosi loꞌo na.

7Ntsuꞌu tsa chaꞌ nu lyiji jiꞌi ̱ chaꞌ cusuꞌ nu
ngua tya clyo, nu cua ngüiñi jiꞌi ̱ Ni loꞌo ñati ̱
tyempo biꞌ, biꞌ chaꞌ nda ycuiꞌ Ndyosi chaca
chaꞌ loꞌo ñati.̱ Ná ndyuꞌu scua chaꞌ cusuꞌ biꞌ,
chaꞌ taca ca tsoꞌo cresiya jiꞌi̱ ñati ̱cuentya jiꞌi ̱
ycuiꞌ Ndyosi, 8 chaꞌ ná tsoꞌo nguaꞌni ñati ̱biꞌ
liꞌ. Ndiꞌya̱ nscua lo quityi jiꞌi̱ ycuiꞌ Ndyosi
cuentya jiꞌi ̱ chaꞌ biꞌ:
Cua ngulala ti tyalaa tsa̱ chaꞌ quiñi chaꞌ ꞌna

loꞌo tyaꞌa nguꞌ Israel chaca quiyaꞌ,
la cuiꞌ juaꞌa ̱ loꞌo tyaꞌa nguꞌ Judá, nacui ̱ ycuiꞌ

Ndyosi nu Xuꞌna na.
9 Siꞌi la cuiꞌ chaꞌ ñiꞌya̱ nu cua ngüiñi ꞌna loꞌo

jyoꞌo cusuꞌ jiꞌi̱ nguꞌ biꞌ nu ngua saꞌni,
nacui̱ Ni.

Nu ngua liꞌ ntejeyaꞌ naꞌ jiꞌi̱ nguꞌ chaꞌ ngutuꞌu
nguꞌ ca quichi̱ tyi nguꞌ Egipto, ndyaa
nguꞌ.

Pana ná ndaquiyaꞌ nguꞌ jiꞌi̱ chaꞌ nu cua
ngüiñi ꞌna loꞌo nguꞌ;

ñaꞌa̱ ti nguaꞌni tsa nguꞌ chaꞌ cuxi, biꞌ chaꞌ
ngaꞌaa ntucuá naꞌ chaꞌ jiꞌi̱ nguꞌ, nacui ̱
ycuiꞌNdyosi nu Xuꞌna na.

10Loꞌo juaninde lacachaꞌ cucuinucuaquiñi
ti ꞌna loꞌo nguꞌ Israel juani, nacui ̱Ni.

Nu loꞌo tyalaa tyempo, liꞌ cuaꞌni naꞌ chaꞌ
tyanu tsoꞌo lcaa chaꞌ neꞌ cresiya jiꞌi ̱
nguꞌ, ñiꞌya̱ nu chcuiꞌ naꞌ loꞌo nguꞌ liꞌ.

Tyucui tiꞌ tyiqueenguꞌ cuaꞌninguꞌ cña ꞌna liꞌ;
caca naꞌ ycuiꞌ Ndyosi nu Xuꞌna nguꞌ liꞌ, loꞌo

juaꞌa ̱ caca nguꞌ biꞌ ñati ̱ jnaꞌ.
11Taca jlo tiꞌ nguꞌ tilaca laca naꞌ liꞌ,
lcaa nguꞌ loꞌo tyaꞌa nguꞌ, masi nu sube, masi

ñati ̱cusuꞌ.
Loꞌo liꞌ ngaꞌaa ntsuꞌu chaꞌ cachaꞌ nguꞌ jiꞌi ̱

tyaꞌa nguꞌ tilaca laca naꞌ;
ngaꞌaa ntiꞌ chaꞌ culuꞌu nguꞌ jiꞌi̱ tyaꞌa quichi ̱

tyi nguꞌ chaꞌ laca naꞌ ycuiꞌ Ndyosi nu
Xuꞌna nguꞌ liꞌ.

12 Cuaꞌni clyu tiꞌ naꞌ jiꞌi ̱ nguꞌ jiꞌi ̱ quiꞌya nu
ntsuꞌu jiꞌi̱ nguꞌ liꞌ; ngaꞌaa culotu̱ naꞌ
quiꞌya jiꞌi̱ nguꞌ liꞌ.

Juaꞌa̱ nchcuiꞌquityi jiꞌi ̱ycuiꞌNdyosi biꞌ. 13Na
cua culiji yuꞌu ti chaꞌ cusuꞌnungua tya clyo;
juaꞌa̱ ndyuꞌu chaꞌ biꞌ liꞌ, nu loꞌo nchcuiꞌ ycuiꞌ
Ndyosi jiꞌi̱ chaca chaꞌ cucui nu cua quiñi ti
jiꞌi̱ Ni loꞌo na. Saꞌni tsa nguxana chaꞌ cusuꞌ
biꞌ; cua jyoꞌo ti chaꞌbiꞌ juani, cua culiji ti chaꞌ
juaꞌa̱ ti.

9
Cristo laca nu cua ngusaala tyucui ̱i ̱ jiꞌna

chaꞌ ca̱a ̱ na slo ycuiꞌNdyosi
1 Nu chaꞌ cusuꞌ nu cua nda Ni loꞌo nguꞌ

Israel nu ngua liꞌ, nchcuiꞌ biꞌ ñiꞌya ̱ cuaꞌni
nguꞌ loꞌo nguaꞌni tlyu nguꞌ jiꞌi ̱ ycuiꞌ Ndyosi.
Loꞌo juaꞌa̱ cua ntsuꞌu sca niꞌi̱ nu tacati jiꞌi ̱
nguꞌ, su nguaꞌni tlyu nguꞌ biꞌ jiꞌi̱ Ni, masi ñati ̱
ti nguanguꞌnungüiñániꞌi̱ biꞌ; 2sca chcuaꞌya
lateꞌ ngüiñá nguꞌ biꞌ nu nscua claꞌbe neꞌ loꞌo
su ndyaꞌa ̱ sti joꞌó ti. Nde neꞌ chcuaꞌya biꞌ cua
ntucua candyeru chcua ̱ su ndyaqui ̱ quiiꞌ
lcaa hora; juaꞌa ̱ ntucua sca mesa su nscua
xlyá lo, nu caca msta ̱ jiꞌi ̱ ycuiꞌ Ndyosi. Lcaa
tsa ̱ ngusta sti joꞌó msta ̱ biꞌ. 3 Ca neꞌ tasá nu
ndacui claꞌbe neꞌ chcuaꞌya biꞌ, ca biꞌ ntsuꞌu
chaca cuarto nu tacati tsa jiꞌi ̱ nguꞌ. 4Nde neꞌ
cuartobiꞌntucuamesaoro sundaqui ̱ sti joꞌó
yana joꞌó lo; la cuiꞌ ca biꞌ ntucua cñáꞌ tacati,
nu ngüixii̱̱ tyiꞌi ̱ ca chu̱ꞌ yaca loꞌo chcua ̱ oro.
Neꞌ cñáꞌ biꞌ cua ntsuꞌu coꞌo tsa yuꞌbe ti na nu
ñiꞌya̱ñaꞌa̱ scua ̱ñaꞌa̱, nundaycuiꞌNdyosi chaꞌ
ndyacu nguꞌ Israel ca lo nati ̱ꞌ btyi su ngutaꞌa̱
yuꞌu nguꞌ nu ngua saꞌni; neꞌ sca caatya̱ oro
ntsuꞌu coꞌo na nu ndyacu nguꞌ biꞌ. Loꞌo juaꞌa̱
ca neꞌ cñáꞌ biꞌ ntsuꞌu coꞌo yaca xca̱ jiꞌi̱ jyoꞌo
Aarón, yaca nu ntyucua sati̱ chu̱ꞌ juaꞌa̱ ti;
juaꞌa̱ ntsuꞌu tyucuaa quee cuajaꞌ, nu nscua
nu tii tyaꞌa chaꞌ biꞌ lo, nu ndachaꞌ ni cña nu
cua ngulo ycuiꞌ Ndyosi jiꞌi ̱ nguꞌ chaꞌ cuaꞌni
nguꞌ. Ca taꞌa na biꞌ ntsuꞌu coꞌo neꞌ cñáꞌ tacati
biꞌ. 5 Chu ̱ꞌ cñáꞌ biꞌ ntucua lcui̱ jiꞌi ̱ tucua
tyaꞌa xca̱ jiꞌi ̱ ycuiꞌ Ndyosi nu ndubi tsa ñaꞌa̱;
ngatyaꞌa ti lo luꞌbe xca̱ ndubi biꞌ chu̱ꞌ cñáꞌ,
chaꞌ tyiꞌu tiꞌ ñati ̱chaꞌ ca biꞌ lijya ̱ ycuiꞌNdyosi
chaꞌ cati̱ quiꞌyanuntsuꞌu jiꞌi̱ nguꞌ. Xca̱ ndubi
biꞌ cua ntucua chaꞌ ca cuayáꞌ tiꞌ nguꞌ Israel
chaꞌ lcaa tsa̱ ngaꞌa̱ ycuiꞌ Ndyosi laja su ndiꞌi ̱
nguꞌ. Pana ná caja tyempo chcuiꞌ na jiꞌi̱ lcaa
chaꞌ biꞌ juani.

6 Juaꞌa̱ ngua chaꞌ ntucua lcaa yaca biꞌ neꞌ
chcuaꞌya lateꞌ biꞌ su nguaꞌni tlyu nguꞌ jiꞌi ̱
ycuiꞌ Ndyosi, chaꞌ lcaa tsa ̱ ndyatí ̱ sti joꞌó
ndyaa neꞌ chcuaꞌya biꞌ, nguaꞌni cña jiꞌi̱ ycuiꞌ
Ndyosi ca jua; 7 pana sca ti sti joꞌó nu laca
loo ngutaꞌa̱ ca neꞌ cuarto nu tacati tsa biꞌ jiꞌi ̱
nguꞌ, sca ti quiyaꞌ ngutaꞌa̱ nu cusuꞌ biꞌ sca
yija ̱. Loꞌo tañi naꞌni ndyaa nu cusuꞌ biꞌ liꞌ,
chaꞌ scui ̱ jiꞌi̱ slo ycuiꞌ Ndyosi ca neꞌ cuarto
tacati biꞌ, chaꞌ juaꞌa ̱ cuityi ̱ Ni quiꞌya nu

ntsuꞌu jiꞌi ̱ ycuiꞌ nu cusuꞌ biꞌ, loꞌo juaꞌa̱ cuityi ̱
Ni lcaa quiꞌya nu ntsuꞌu jiꞌi̱ lcaa nguꞌ quichi̱,
masi quiꞌya nu ná nda nguꞌ cuentya si chaꞌ
cuxi nguaꞌni nguꞌ nquichaꞌ, chaꞌ cuentya jiꞌi̱
ycuiꞌ Ndyosi nguaꞌni nu cusuꞌ cña biꞌ. 8Laja
loꞌo nchcuiꞌ na jiꞌi̱ chcuaꞌya lateꞌ biꞌ nduꞌni
Xtyiꞌi ycuiꞌ Ndyosi chaꞌ ca cuayáꞌ tiꞌ na, chaꞌ
tya lyiji xñi tsoꞌo na tyucui̱i ̱ chaꞌ ca̱a̱ na slo
ycuiꞌ Ndyosi si ñaꞌa̱ ti tya ndu̱ niꞌi ̱ cusuꞌ biꞌ,
si tya nduꞌni tlyu na jiꞌi̱ ycuiꞌ Ndyosi ñiꞌya̱
nu nguaꞌni nguꞌ tya saꞌni biꞌ; tya lyiji caja
ñiꞌya̱ nu ca̱a̱ na slo ycuiꞌ Ndyosi nu lubii
tsiyaꞌ ti chaꞌ jiꞌi̱ Ni liꞌ, si juaꞌa̱. 9 Xquiꞌya
lcaa chaꞌ biꞌ tsoꞌo la ca cuayáꞌ tiꞌ na chaꞌ
nu ndyaca juani; ná caja ñiꞌya̱ nu ca tsoꞌo
cresiya jiꞌna cuentya jiꞌi̱ ycuiꞌ Ndyosi laja
loꞌo ndyuꞌni tlyu ti na jiꞌi̱ Ni ñiꞌya̱ nu nguaꞌni
nguꞌ biꞌ, masi quiñaꞌa̱ tsa msta ̱ ta na jiꞌi̱
Ni, masi taqui ̱ tsa na naꞌni lo mesa chaꞌ
cati̱ quiꞌya nu ntsuꞌu jiꞌna. 10 Xcuiꞌ chaꞌ nu
nchcuiꞌ ñati ̱chalyuu ti laca, masi ñacui ̱nguꞌ
chaꞌ ná tsoꞌo cacu na coꞌo na sca lo na, masi
ñacui ̱ nguꞌ ñiꞌya̱ cuaꞌni na chaꞌ caca lubii
cresiya jiꞌna; cña nu ndatsaa ti ñati ̱chalyuu
jiꞌna chaꞌ cuaꞌni na, juaꞌa̱ laca chaꞌ biꞌ. Xti
ti tyempo talo chaꞌ biꞌ ñaꞌa̱ cuayáꞌ xcutsaꞌa̱
ycuiꞌNdyosi lcaa chaꞌ.

11Loꞌo juani cua ya̱a̱ Cristo, nu laca chaca
lo sti joꞌó nu laca loo; cua laca nguxana ndy-
aca tsoꞌo chalyuu xquiꞌya Ni. Ná ndyaa Ni
nguaꞌniNi cñaneꞌ scaniꞌi̱ tlyunungüiñáñati ̱
ti, chaꞌ ná nduꞌni chaꞌ tyuꞌu chaꞌ jiꞌi ̱ Ni loꞌo
sca chaꞌ nu ntsuꞌu nde chalyuu. 12 Ndiꞌya̱
ñaꞌa̱ cña nu nguaꞌni Cristo cuentya jiꞌna,
nu loꞌo ndyaa Ni la cuiꞌ ca su tacati tsa
ca su ntucua ycuiꞌ Ndyosi: ná ngutaꞌa̱ Ni
loꞌo tañi chivo loꞌo tañi chqueru, chaꞌ scui̱
Ni tañi biꞌ nde slo ycuiꞌ Ndyosi chaꞌ cati̱
quiꞌya nu ntsuꞌu jiꞌna; pana ngujuii Cristo
lo crusi, ndye tañi ycuiꞌ yu ndyalú cuentya
jiꞌi̱ quiꞌya nu ntsuꞌu jiꞌna. Biꞌ chaꞌ sca ti
quiyaꞌ tsiyaꞌ ti nguaꞌni lyaá Cristo jiꞌna, loꞌo
juaꞌa̱ ná ngaꞌa̱ chaꞌ tye chaꞌ ngulaá na jiꞌi̱
nu cuxi, xquiꞌya cña nu nguaꞌni Ni cuentya
jiꞌna. 13 Nu ngua saꞌni la ni, si ntsuꞌu sca
chaꞌ nu nguaꞌni chaꞌ ngaꞌaa lubii sca ñati,̱ liꞌ
nguscui ̱ sti joꞌó tañi chivo tañi toro lo nguꞌ,
chaꞌ caca lubii nguꞌ hichu̱ꞌ ti nguꞌ cuentya
jiꞌi̱ ycuiꞌ Ndyosi; juaꞌa̱ nguscui ̱ sti joꞌó jii lo
nguꞌ, jii jiꞌi̱ chqueru msta ̱ nu cua ndyaqui ̱
cuentya jiꞌi ̱ nguꞌ. 14Masi juaꞌa̱ nguaꞌni nguꞌ
cña nu ngua liꞌ, pana tlyu la cña nu nguaꞌni
Cristo juani, chaꞌ ndyalú tañi ycuiꞌ yu loꞌo
ngujuii yu lo crusi cuentya jiꞌna. Xquiꞌya
Xtyiꞌi ycuiꞌ Ni, biꞌ chaꞌ ngua jiꞌi̱ Cristo ta yu
tyucui ñaꞌa̱ ycuiꞌ ca yu, chaꞌ sca ti quiyaꞌ cati̱
quiꞌya nu ntsuꞌu jiꞌna loꞌo ycuiꞌ Ndyosi; nu
ycuiꞌ Cristo ni, ná ntsuꞌu quiꞌya jiꞌi ̱ yu tsiyaꞌ
ti, biꞌ chaꞌ taca cuaꞌni lubii Ni cresiya jiꞌna,
nu loꞌo tyiꞌu tiꞌ na ñiꞌya̱ nu nguaꞌni Ni loꞌo
ndyalú tañi ycuiꞌ Ni. Liꞌ cuityi ̱ Ni lcaa chaꞌ
cuxinundyuꞌniñuꞌu̱ tsa jiꞌna, juaꞌa̱ taca jiꞌna

cuaꞌni na cña jiꞌi̱ ycuiꞌNdyosi nu luꞌú ca nde
chalyuu liꞌ.

15Biꞌ chaꞌ lacua, Cristo laca nu ngüiñi sca
chaꞌ cucui jiꞌi̱ ycuiꞌNdyosi loꞌo ñati ̱chalyuu,
masi loꞌo cua ñaꞌa̱ ca ñati ̱ nu cua ngusubi
ycuiꞌNdyosi jiꞌi̱. Juaꞌa̱ nguaꞌni Cristo, nu loꞌo
ngujuii yu, chaꞌ juaꞌa ̱ ngulaá na jiꞌi ̱ lcaa chaꞌ
cuxi nu nguaꞌni na loꞌo tya ndaquiyaꞌ tsa na
jiꞌi ̱ chaꞌ cusuꞌ biꞌ. Nu juani taca tyacua lcaa
chaꞌ nu cua nacui̱ ycuiꞌ Ndyosi Sti na jiꞌna
chaꞌ tyacua jiꞌi̱ lcaa nguꞌ nu ngusubi Ni jiꞌi ̱;
ná ngaꞌa̱ chaꞌ culiji yuꞌu chaꞌ biꞌ jiꞌna tsiyaꞌ
ti. 16 Sca quityi nu nclyo ñati ̱ chaꞌ tyanu xi
chaꞌ tsoꞌo jiꞌi ̱ tyaꞌa nguꞌ loꞌo cua ngujuii nguꞌ
ni, ndiꞌya̱ ndyaca chaꞌ jiꞌi̱ quityi biꞌ: ná caja
chaꞌ tsoꞌo biꞌ jiꞌi ̱ tyaꞌa nguꞌ, si bilya cajaa nu
ca jiꞌi ̱ chaꞌ tsoꞌo biꞌ; 17ná cuaꞌnijoꞌo quityi biꞌ,
si tya luꞌú nu ca jiꞌi̱ chaꞌ tsoꞌo biꞌ. Sca ti si
cua ngujuii yu biꞌ, liꞌ cuaꞌnijoꞌo quityi biꞌ jiꞌi̱
nguꞌ. 18Loꞌo juaꞌa̱ nu chaꞌ cusuꞌnungua clyo
biꞌ ni, nguaꞌni chaꞌ biꞌ cña cuentya jiꞌi̱ nguꞌ,
xquiꞌya chaꞌndyujuii nguꞌ scanaꞌninungua
msta ̱ chaꞌ cati̱ quiꞌyanuntsuꞌu jiꞌi ̱nguꞌ. 19Nu
ngua tya clyo ndachaꞌ jyoꞌoMoisés lcaa chaꞌ
cusuꞌbiꞌ jiꞌi̱ lcaanguꞌquichi ̱, ndachaꞌyu lcaa
cña nu cua ngulo ycuiꞌ Ndyosi jiꞌi̱ nguꞌ chaꞌ
cuaꞌni nguꞌ. Liꞌ ngusñi yu xi tañi chqueru
loꞌo tañi chivo nu ndyujuii ca nguꞌ, nguxiyaꞌ
yu tañi biꞌ loꞌo xi hitya lubii. Liꞌ ntejeyaꞌ yu
jiꞌi ̱ sca sta̱ꞌ yaca nu ntsuꞌu quicha ̱ꞌ xlyaꞌ nu
ngaꞌañaꞌa̱ chu ̱ꞌ; loꞌoquicha̱ꞌxlyaꞌbiꞌnguscui ̱
yu tañi biꞌ lo nguꞌ quichi ̱ biꞌ, juaꞌa ̱ lo chaꞌ
cusuꞌ biꞌ nu nscua lo quee cuajaꞌ. 20 Loꞌo liꞌ
nchcuiꞌyu loꞌonguꞌbiꞌ: “Loꞌo tañi rendatsaa
ycuiꞌ Ndyosi jiꞌi̱ ma ̱, chaꞌ cuaꞌni ma ̱ lcaa lo
cña nu cua ngulo Ni jiꞌi ̱ ma ̱ chaꞌ cuaꞌni ma ̱,
nu loꞌo ngüiñi chaꞌ jiꞌi ̱ Ni loꞌo ma ̱”, nacui̱
Moisés jiꞌi̱ nguꞌ biꞌ liꞌ. 21La cuiꞌ juaꞌa̱ nguscui ̱
Moisés tañi lo chcuaꞌya biꞌ, juaꞌa ̱ lo lcaa na
nu ntucua ca su nduꞌni tlyu nguꞌ jiꞌi̱ ycuiꞌ
Ndyosi. 22 Cuentya jiꞌi̱ chaꞌ cusuꞌ biꞌ, xcuiꞌ
loꞌo tañi scanaꞌninucuandyujuiinguꞌ, juaꞌa̱
ngua lubii lcaa na; loꞌo juaꞌa̱ juani, sca ti
ndyiji chaꞌ clyu tiꞌ jiꞌna loꞌo ycuiꞌ Ndyosi,
chaꞌ nu cua ngujuii Cristo cuentya jiꞌna.

Ngüityi ̱Cristo quiꞌya nu ntsuꞌu jiꞌi ̱ ñati ̱nu
loꞌo ngujuii yu lo crusi

23 Nguaꞌni jyoꞌo cusuꞌ jiꞌna juaꞌa ̱ loꞌo
nguaꞌni tlyu nguꞌ jiꞌi̱ ycuiꞌ Ndyosi neꞌ laa nu
ngua liꞌ, chaꞌ caca lubii lcaa na nu cuaꞌnijoꞌo
jiꞌi ̱ nguꞌ; nde chalyuu ti ntucua lcaa na biꞌ,
masi ndiꞌi ̱ biꞌ cuentya jiꞌi ̱ ycuiꞌNdyosi. Pana
tlyu la cña laca cati̱ quiꞌya nu ntsuꞌu jiꞌi̱ ñati ̱
chalyuu ca slo ycuiꞌNdyosi, tsoꞌo la cña laca
nu cuaꞌni lyaá Ni jiꞌi̱ ñati ̱ jiꞌi ̱ chaꞌ cuxi biꞌ.
24 Biꞌ chaꞌ ngaꞌaa ndyaa Cristo nde neꞌ laa
nu ngüiñá ñati ̱nde chalyuu ti, masi ntucua
biꞌ cuentya jiꞌi ̱ ycuiꞌ Ndyosi; na cua ndyaa
liñi Ni ca slo ycuiꞌ Ndyosi ca nde cua̱. Ca biꞌ
ntucuaNi juani, chaꞌ chcuiꞌ loꞌoycuiꞌNdyosi
cuentya jiꞌna. 25 Cuentya jiꞌi ̱ chaꞌ cusuꞌ ni,

sca ti quiyaꞌ sca yija ̱ ndyaꞌa̱ sti joꞌó nu laca
loo jiꞌi̱ tyaꞌa nguꞌ judío neꞌ cuarto nu tacati
tsa cuentya jiꞌi̱ nguꞌ biꞌ; ndyaꞌa̱ loꞌo nu cusuꞌ
jiꞌi ̱ tañi naꞌni nu cua ndyujuii ca ti nguꞌ jiꞌi ̱
chaꞌ caca msta ̱, chaꞌ cuityi ̱ quiꞌya nu ntsuꞌu
jiꞌi ̱ nguꞌ quichi ̱. Pana siꞌi tyu ̱u̱ quiyaꞌ ndyaa
Cristo ca slo ycuiꞌNdyosi nde cua ̱. 26Si juaꞌa ̱
ngua, ná tyiqueeꞌ cua tyu ̱u̱ tsa quiyaꞌ cua
ngujuiꞌi̱ caꞌa̱ nguꞌ jiꞌi̱ Cristo lo crusi tya loꞌo
ndyaꞌ chalyuu; pana siꞌi juaꞌa ̱ ngua chaꞌ biꞌ,
sca ti quiyaꞌ cua ya ̱a̱ yu chalyuu nu ngua
saꞌni xi loꞌo cua tye ti chalyuu cusuꞌ, chaꞌ
cuityi ̱ yu quiꞌya nu ntsuꞌu jiꞌi ̱ lcaa ñati ̱ loꞌo
ngujuii yu lo crusi. 27 Cua ñaꞌa̱ ca na ndyijii
na sca ti quiyaꞌ, loꞌo liꞌ nduꞌni cuayáꞌ ycuiꞌ
Ndyosi jiꞌna; 28 loꞌo juaꞌa̱ Cristo, sca ti quiyaꞌ
ngujuii yu lo crusi, chaꞌ juaꞌa̱ ngüityi ̱ yu
quiꞌya nu ntsuꞌu jiꞌi ̱ quiñaꞌa̱ tsa ñati.̱ Tya ca̱a ̱
Cristo chaca quiyaꞌ ca tiyaꞌ la; pana ngaꞌaa
siꞌi chaꞌ cuityi ̱Ni quiꞌyanuntsuꞌu jiꞌi ̱ñati ̱ca̱a ̱
Ni liꞌ, chaꞌ cua ndye nguaꞌni Ni cña biꞌ. Liꞌ
cuaꞌni lyaá lyiji Ni jiꞌi̱ lcaa ñati ̱ nu ntajatya
tsa jiꞌi ̱Ni, ñaꞌa̱ cuayáꞌnu ca̱a ̱Ni chacaquiyaꞌ.

10
1Nu loꞌo nduna na xcuiꞌ chaꞌ cusuꞌ nu nda

jyoꞌo Moisés loꞌo jyoꞌo cusuꞌ jiꞌna, ná nchca
ca cuayáꞌ tiꞌ na ñiꞌya̱ tyacua chaꞌ tsoꞌo jiꞌna
nde loo la xquiꞌya Jesús, chaꞌná nchcuiꞌ chaꞌ
cusuꞌ biꞌ jiꞌna ñiꞌya̱ caca lcaa chaꞌ biꞌ; xti tsa
chaꞌ ndachaꞌ chaꞌ cusuꞌ biꞌ jiꞌna, ñiꞌya̱ ntiꞌ
sca cuityi nu sta cuayáꞌ ti ñiꞌya̱ caca sca cña
lo yuu. Nu nguꞌ judío tyaꞌa na, lcaa yija ̱
nduꞌni nguꞌ la cuiꞌ ca ti chaꞌ; lcaa yija ̱ ndyaꞌa ̱
loꞌo nguꞌ jiꞌi̱ la cuiꞌ ca msta ̱ chaꞌ cati̱ quiꞌya
nu ntsuꞌu jiꞌi̱ nguꞌ loꞌo ycuiꞌ Ndyosi chaca
quiyaꞌ, xquiꞌya chaꞌ ná ntsuꞌu su tye cña
tacati nu ndyuꞌni nguꞌ, chaꞌ ná nchca cuaꞌni
lubii msta ̱ nu ndyaꞌa̱ loꞌo nguꞌ neꞌ laa jiꞌi ̱
cresiya jiꞌi ̱ ñati ̱biꞌ cuentya jiꞌi ̱ ycuiꞌ Ndyosi.
2 Ná ndyiji ñiꞌya ̱ nu cuaꞌni lubii chaꞌ cusuꞌ
biꞌ jiꞌi ̱ cresiya jiꞌi ̱nguꞌbiꞌ, nu loꞌondyaꞌa̱ nguꞌ
nduꞌni tlyu nguꞌ jiꞌi̱ Ni. Si ngua lubii cresiya
jiꞌi ̱nguꞌ, ngaꞌaa ngua tii nguꞌ yabeꞌnuntsuꞌu
jiꞌi ̱ nguꞌ liꞌ; ngaꞌaa ntiꞌ chaꞌ tya ̱loꞌo nguꞌ jiꞌi ̱
msta ̱ jiꞌi̱ nguꞌ chaca quiyaꞌ liꞌ. 3 Pana tsa biꞌ
ti cña nduꞌni msta ̱ biꞌ cuentya jiꞌi ̱ nguꞌ: lcaa
yija ̱ tsiyaꞌ ti nduꞌni chaꞌ ndyiꞌu tiꞌ nguꞌ chaꞌ
tya ntsuꞌu quiꞌya jiꞌi̱ nguꞌ loꞌo ycuiꞌ Ndyosi;
4nánchca cati̱ quiꞌyanuntsuꞌu jiꞌi ̱ñati,̱ masi
nscui ̱ sti joꞌó tañi toro, masi nscui̱ tañi chivo
lo nguꞌ.

5-6 Nu loꞌo tya lyiji ca̱a ̱ Cristo lo yuu cha-
lyuu, liꞌ nchcuiꞌ Ni loꞌo ycuiꞌ Ndyosi Sti Ni.
Ndiꞌya̱ nacui̱ Ni:
Ngaꞌaa ntiꞌ nuꞌu̱ chaꞌ ca̱loꞌo nguꞌ jiꞌi̱ naꞌni nu

tyaqui̱ chaꞌ cacamsta ̱,
nacui ̱ Cristo jiꞌi̱ ycuiꞌNdyosi.
Ná tsoꞌo ntiꞌ nuꞌu̱ ñaꞌa̱ nuꞌu̱ jiꞌi̱ nguꞌ su

ndaqui̱ nguꞌ naꞌni lo mesa quiiꞌ, chaꞌ
caca biꞌmsta ̱;

masi xaꞌñaꞌa ̱msta ̱ sta nguꞌ chaꞌ cuityi ̱quiꞌya
nu ntsuꞌu jiꞌi̱ nguꞌ, ngaꞌaa ndiya tiꞌ
nuꞌu̱ chaꞌ biꞌ.

Pana cua ta ti nuꞌu̱ cuañaꞌ ꞌna, chaꞌ caja ñiꞌya ̱
ca̱a̱ naꞌ nde lo yuu chalyuu,

nacui ̱ Cristo.
7 Biꞌ chaꞌ cua lijya̱ naꞌ ca nde juani, Ndyosi

Sti naꞌ,
chaꞌ cuaꞌni naꞌ cua ñaꞌa ̱ ca cña nu ntiꞌ nuꞌu̱

chaꞌ cuaꞌni naꞌ, ñiꞌya̱ nchcuiꞌ chaꞌ nu
nscua lo quityi cusuꞌ cuentya jnaꞌ.

Juaꞌa̱ ngua chaꞌ nu nda Cristo nu ngua liꞌ.
8 Lo quityi biꞌ ni, clyo nacui ̱ Cristo chaꞌ ná
ntiꞌ ycuiꞌ Ndyosi msta ̱; la cuiꞌ juaꞌa̱ nacui ̱
Ni chaꞌ ná ndiya tiꞌ ycuiꞌ Ndyosi chaꞌ xcuiꞌ
ndyaꞌa̱ loꞌo nguꞌ jiꞌi ̱ msta ̱, masi msta ̱ juaꞌa̱
ti, masi naꞌni luꞌú nu caca msta ̱ nu tyaqui ̱
lo mesa quiiꞌ chaꞌ cati̱ quiꞌya nu ntsuꞌu jiꞌi ̱
nguꞌ loꞌo ycuiꞌ Ndyosi. Juaꞌa̱ nacui ̱ Ni, pana
cuentya jiꞌi̱ chaꞌ cusuꞌ jiꞌi ̱ nguꞌ ngaꞌa̱ chaꞌ
cuaꞌni nguꞌ biꞌ juaꞌa̱. 9 Loꞌo liꞌ nacui̱ Ni:
“Cua lijya̱ naꞌ ca nde, Ndyosi Sti naꞌ, chaꞌ
cuaꞌni naꞌ cua ñaꞌa̱ ca cña nu ntiꞌ nuꞌu̱ chaꞌ
cuaꞌni naꞌ”. Juaꞌa̱ ngua chaꞌ nguxtyanu
ycuiꞌ Ndyosi chaꞌ cusuꞌ biꞌ, chaꞌ nu nscua
ñiꞌya̱ caca msta ̱ nu tsaloꞌo nguꞌ scaa quiyaꞌ;
liꞌ chaca chaꞌ cucui nguaꞌni ycuiꞌ Ndyosi,
nu loꞌo nda Ni jiꞌi̱ Cristo lijya̱ nde chalyuu
cuentya jiꞌna. 10Nguaꞌni Jesucristo lcaa cña
nungua tiꞌycuiꞌNdyosi Sti yu chaꞌ cuaꞌni yu,
chaꞌ nda yu jiꞌi̱ tyucui ñaꞌa̱ yu chaꞌ ngujuiꞌi ̱
caꞌa̱ nguꞌ jiꞌi̱ lo crusi; sca ti quiyaꞌ tsiyaꞌ ti
ngua ycuiꞌ ca yu msta ̱, la cuiꞌmsta ̱ nu ngua
tiꞌ ycuiꞌ Ndyosi Sti yu ngua biꞌ. Biꞌ chaꞌ
cua ngua lubii cresiya jiꞌna cuentya jiꞌi̱ ycuiꞌ
Ndyosi juani, cuandyeyabeꞌnuntsuꞌu jiꞌna.

11Nu nguꞌ sti joꞌó jiꞌi ̱ nguꞌ judío ni, lcaa tsa̱
ndu ̱ nguꞌ biꞌ nduꞌni nguꞌ cña chaꞌ sta nguꞌ la
cuiꞌ tyaꞌa msta ̱ slo ycuiꞌ Ndyosi, masi tyu ̱u̱
quiyaꞌ sca yija ̱; ná ntsuꞌu su tye chaꞌ sta nguꞌ
msta ̱ biꞌ, juaꞌa ̱ ni sca quiyaꞌ ná ngua cati ̱
quiꞌyanuntsuꞌu jiꞌi ̱ñati ̱loꞌomsta ̱biꞌ. 12Pana
nu Jesucristo biꞌ ni, sca ti quiyaꞌ ngujuii yu
lo crusi chaꞌ cati̱ quiꞌya nu ntsuꞌu jiꞌi̱ ñati,̱
loꞌo ñaꞌa̱ ti tya ndyuꞌu scua cña nu nguaꞌni
yu masi chalyuu juani. Liꞌ ngutuꞌu Jesús
ndyaa Ni, ndyaa tucua Ni nde laꞌa tsuꞌ cui ̱
su tlyu ca su ntucua ycuiꞌ Ndyosi. 13 Ca
biꞌ ntucua Ni juani, ntajatya Ni ñaꞌa̱ cuayáꞌ
nu tyiji̱loo lyiji ycuiꞌ Ndyosi jiꞌi ̱ lcaa tyaꞌa
cusu ̱u̱ Ni. 14 Sca ti quiyaꞌ cua ndyaa Jesús
lo crusi lacua, nguaꞌni lubii yu jiꞌi̱ cresiya
jiꞌi̱ ñati ̱ cuentya jiꞌi̱ ycuiꞌ Ndyosi; juaꞌa̱ ngua
tyucui tiꞌ tyiquee ñati ̱ chaca quiyaꞌ. 15 Sca
ti xquiꞌya Xtyiꞌi ycuiꞌ Ndyosi nchca cuayáꞌ
tiꞌ na ni cña laca nu nguaꞌni Cristo nu ngua
liꞌ, biꞌ chaꞌ nguaꞌni Xtyiꞌi ycuiꞌ Ni chaꞌ nscua
chaꞌ lo quityi nu nchcuiꞌ ndiꞌya ̱:
16Nde laca chaꞌ cucui nu cua quiñi ti ꞌna loꞌo

nguꞌ chaca quiyaꞌ, nacui ̱nuXuꞌna na:
Loꞌo tyalaa tyempo biꞌ, liꞌ cuaꞌni naꞌ chaꞌ

tyanu tsoꞌo chaꞌ neꞌ cresiya jiꞌi̱ ñati ̱

ꞌna, lcaa chaꞌ ñiꞌya̱ nu chcuiꞌ naꞌ loꞌo
nguꞌ liꞌ;

tyucui tyiquee nguꞌ cuaꞌni nguꞌ cña ꞌna liꞌ.
17Chaca chaꞌ nacui̱ Ni liꞌ:
Liꞌ ngaꞌaa tyiꞌu tiꞌ naꞌ chaꞌ cuxi nu cua

nguaꞌni nguꞌ,
ngaꞌaa culotu̱ naꞌ quiꞌya nu ntsuꞌu jiꞌi̱ nguꞌ

loꞌo naꞌ.
Juaꞌa̱ nchcuiꞌ ycuiꞌ Ndyosi. 18 Biꞌ chaꞌ juani,
ngaꞌaa ntsuꞌu chaꞌ tsaloꞌo nguꞌ jiꞌi ̱msta ̱ chaꞌ
cati̱ quiꞌya nu ntsuꞌu jiꞌi ̱ nguꞌ, chaꞌ cua laca
nguaꞌni clyu tiꞌ ycuiꞌ Ndyosi jiꞌna jiꞌi ̱ quiꞌya
nu ntsuꞌu jiꞌna.

Cuaꞌni na chaꞌ caca stuꞌba chaꞌ jiꞌna loꞌo
ycuiꞌNdyosi

19 Cuꞌma ̱ nguꞌ tyaꞌa ngusñi na chaꞌ jiꞌi̱
Cristo, tyucui chacuayáꞌ jiꞌi ̱ Ni cua ntsuꞌu
jiꞌna juani, chaꞌ ca ̱a̱ na slo ycuiꞌ Ndyosi nu
lubii tsiyaꞌ ti chaꞌ jiꞌi̱ Ni. Jesús laca nu nda
chacuayáꞌ biꞌ jiꞌna, xquiꞌya chaꞌ ndyalú tañi
ycuiꞌ yu loꞌo ngujuii yu lo crusi, chaꞌ cuityi ̱
Ni quiꞌya nu ntsuꞌu jiꞌna. 20 Nu loꞌo nda
yu tyucui ñaꞌa ̱ yu chaꞌ ngujuii yu xquiꞌya
na, cua ngusaala yu chaca tyucui ̱i̱ cucui
cuentya jiꞌna liꞌ, chaꞌ caja ñiꞌya̱ ca̱a ̱ na cacua
ti slo ycuiꞌ Ndyosi; xquiꞌya ycuiꞌ Jesús, biꞌ
chaꞌ taca xñi na tyucui̱i̱ nu lijya̱ ca slo ycuiꞌ
Ndyosi juani. 21Cua ntsuꞌu chaꞌ jiꞌna loꞌo nu
Jesús biꞌ, nu sti joꞌó nu laca loo la, chaꞌ ycuiꞌ
laca nu ndiꞌya cña loo jiꞌi̱ lcaa na cuentya jiꞌi̱
ycuiꞌ Ndyosi Sti yu. 22 Tya ̱a̱ na ca slo ycuiꞌ
Ndyosi lacua; tyucui tyiquee na cuaꞌni na
chaꞌ caca stuꞌba chaꞌ jiꞌna loꞌo ycuiꞌ Ndyosi
Sti na, chaꞌ taca xñi tsoꞌo na chaꞌ jiꞌi ̱ Ni liꞌ.
Cua ngüityi ̱Ni lcaa chaꞌ cuxi nu nguaꞌni chaꞌ
ngua tyujuꞌu tiꞌ na tya tsubiꞌ la; cua ngua
lubii cresiya jiꞌna juani, ñiꞌya̱ laca loꞌo cua
ndyaata na chcu loꞌo hitya lubii ti. 23Cuaꞌni
na chaꞌ jlya tsoꞌo tiꞌ na chaꞌ nu cua ngusñi
na tya clyo lacua, ná tyaꞌa̱chu̱ꞌ na jiꞌi̱ chaꞌ biꞌ
tsiyaꞌ ti. Taca jlya tiꞌ na jiꞌi̱ ycuiꞌNdyosi, chaꞌ
chañi chaꞌ cuaꞌni Ni lcaa chaꞌ nu cua nacui ̱
Ni jiꞌna. 24Culacua tsoꞌo tiꞌna, chaꞌ cajañiꞌya̱
xtyucua na jiꞌi ̱ xaꞌ la nguꞌ tyaꞌa ngusñi na
chaꞌ jiꞌi ̱ Jesús; xtyucua na jiꞌi ̱ nguꞌ biꞌ, chaꞌ
xcuiꞌ chaꞌ tsoꞌo ti cuaꞌni nguꞌ loꞌo tyaꞌa nguꞌ,
chaꞌ juaꞌa ̱ caca tsoꞌo tyiquee nguꞌ ñaꞌa̱ nguꞌ
jiꞌi̱ tyaꞌa nguꞌ. 25 Ntsuꞌu nguꞌ tyaꞌa na nu
ngaꞌaa ndyaꞌa ̱ slo nguꞌ tyaꞌa ngusñi na chaꞌ
jiꞌi̱ Jesús, nu ngaꞌaa ndyuꞌu tiꞌi̱ loꞌo tyaꞌa na.
Pana ná tsoꞌo cuaꞌni na juaꞌa̱; tsoꞌo la ñaꞌa̱ ti
tsaa na tyuꞌu tiꞌi̱ na loꞌo tyaꞌa na, chaꞌ tyanu
tachaa la chaꞌ jiꞌi̱ ycuiꞌ Ndyosi neꞌ cresiya
jiꞌna, lcaa na loꞌo tyaꞌa ngusñi na chaꞌ jiꞌi ̱Ni.
Ntiꞌ na chaꞌ cua tya ̱a̱ ti nu Xuꞌna na chaca
quiyaꞌ, biꞌ chaꞌ luꞌba ti tyuꞌu tiꞌi ̱ na juani loꞌo
nguꞌ tyaꞌa na.

26 Ngaꞌaa ntsuꞌu xaꞌ la msta ̱ nu ta na,
ngaꞌaa ntsuꞌu xaꞌ la chaꞌ nu cuaꞌni na, chaꞌ
cati̱ quiꞌya nu ntsuꞌu jiꞌna, si ñaꞌa̱ ti tya
cuaꞌni na chaꞌ cuxi liꞌ; cua ngua cuayáꞌ tiꞌ

na chaꞌ chañi tsa chaꞌ jiꞌi̱ Jesús biꞌ, loꞌo juaꞌa̱
ngaꞌaa cuiꞌya ycuiꞌ Ndyosi chaꞌ clyu tiꞌ jiꞌna
si xtyanu na jiꞌi̱ chaꞌ biꞌ. 27 Juaꞌa̱ ti caca na liꞌ,
cutsi ̱i̱ tsa na jiꞌi ̱ ycuiꞌNdyosi loꞌo tyalaa hora
nu cuaꞌni cuayáꞌNi jiꞌi̱ lcaañati ̱tyaꞌangusu̱u̱
loꞌo Ni. Loꞌo liꞌ cuaꞌni tye Ni jiꞌi̱ lcaa nguꞌ biꞌ,
tsaa nguꞌ nde lo quiiꞌ tlyu nu ná ngaꞌa̱ chaꞌ
tye tyaqui ̱. 28 Nu ngua saꞌni ni, loꞌo ntsuꞌu
ñati ̱nunándaquiyaꞌ tsiyaꞌ ti jiꞌi̱ cñanungulo
ycuiꞌ Ndyosi, ndyujuii nguꞌ jiꞌi ̱ ñati ̱ biꞌ liꞌ.
Nguaꞌni cuayáꞌ nguꞌ jiꞌi̱ ñati ̱biꞌ clyo cuentya
jiꞌi ̱ jyoꞌo Moisés loꞌo tucua sna tyaꞌa xaꞌ ñati ̱
nu ndachaꞌ liñi ñiꞌya̱ ngua chaꞌ biꞌ; liꞌ ngusta
nguꞌ yabeꞌ hichu ̱ꞌ ñati ̱ biꞌ, ndyujuii nguꞌ jiꞌi̱
liꞌ, chaꞌngaꞌaangujui ñiꞌya̱ jñanguꞌ chaꞌ clyu
tiꞌ jiꞌi ̱ ycuiꞌ Ndyosi cuentya jiꞌi ̱ nu cuxi biꞌ liꞌ.
Juaꞌa̱ ngua tya saꞌni la. 29 Loꞌo juani ni, tlyu
la chaꞌ tiꞌí tyacua jiꞌi ̱ tyaꞌa ñati ̱na nu chi ̱i̱ tsa
ntiꞌ ñaꞌa̱ nguꞌ jiꞌi̱ Jesús, nu sca ti Sñiꞌ ycuiꞌ
Ndyosi biꞌ, nguꞌ nu lye tsa chcuiꞌ lo jiꞌi̱ cña
nu nguaꞌni nu Jesús biꞌ; sca ti xquiꞌya chaꞌ
ngujuii yu lo crusi, biꞌ chaꞌ cua ndyaca lubii
cresiya jiꞌna. Loꞌo juaꞌa ̱ si chcuiꞌ subaꞌ na jiꞌi̱
Xtyiꞌi ycuiꞌ Ndyosi, liꞌ lye la chaꞌ nchcubeꞌ
tyacua jiꞌna, chaꞌ xcuiꞌ tsoꞌo tsa nduꞌni Ni
loꞌona xquiꞌyaXtyiꞌi ycuiꞌNi. 30Cua jlo tiꞌna
chaꞌ ndiꞌya ̱ nchcuiꞌ ycuiꞌNdyosi tya saꞌni la:
“Naꞌ laca ̱ nu xcubi ̱ꞌ jiꞌi ̱ ñati ̱ chalyuu”, nacui̱
Ni. “Ta naꞌ chaꞌ tiꞌí jiꞌi̱ ñati,̱ nu loꞌo ntsuꞌu
chaꞌ chcubeꞌnguꞌ.” Loꞌo juaꞌa̱ cua nchcuiꞌNi
chaca chaꞌ loꞌo nguꞌ liꞌ: “Cuaꞌni cuayáꞌnaꞌ jiꞌi̱
ñati ̱ ꞌna, chaꞌ naꞌ laca ̱ Xuꞌna nguꞌ”, nacui̱ Ni.
31Tlyu tsa chaꞌ laca, si tayaꞌ ycuiꞌ Ndyosi nu
luꞌú ca jiꞌna chaꞌ xcubeꞌNi jiꞌna.

32 Tyiꞌu tiꞌ ma ̱ lacua, ñiꞌya̱ nu ndyaca jiꞌi̱
cuꞌma ̱ nu ngua tya tsubiꞌ la, cua ndyaala
hiquema ̱ chaꞌndyuna tsoꞌoma ̱ chaꞌ jiꞌi ̱ ycuiꞌ
Ndyosi, loꞌo liꞌ cua quiñaꞌa̱ tsa chaꞌ nchcubeꞌ
cua ndyacua jiꞌi̱ ma ̱ nde chalyuu. Pana
ndalo tsa tyiquee ma ̱ liꞌ; ná ngua jiꞌi ̱ nu
nguꞌ xñaꞌa̱ biꞌ tyiji ̱loo jiꞌi ̱ ma ̱, 33 masi tyu̱u̱
quiyaꞌ nchcuiꞌ tsa nguꞌ chaꞌ tiꞌí jiꞌi̱ ma ̱, masi
nguaꞌni lyaꞌ tiꞌ nguꞌ jiꞌi ̱ ma ̱ su ndu̱ ma ̱ laja
ñati ̱ nu ngua liꞌ. Loꞌo juaꞌa ̱ cua ntajaꞌa̱ ma ̱
tyanuma ̱ slo nguꞌ tyaꞌa ma ̱ laja loꞌo nguaꞌni
tiꞌí tiꞌ nguꞌ jiꞌi̱ nguꞌ biꞌ, masi siꞌi jiꞌi̱ ycuiꞌ ca
ma ̱ ndyuꞌni lyaꞌ tiꞌ nguꞌ tyempo biꞌ. 34 Loꞌo
juaꞌa̱ ndyaa naꞌa̱ ma ̱ jiꞌi̱ nguꞌ tyaꞌa ma ̱ nu
loꞌo ntsuꞌu nguꞌ biꞌ neꞌ chcua ̱, nguxtyucua
ma ̱ jiꞌi̱ nguꞌ biꞌ liꞌ; masi nguaana xaꞌ ñati ̱lcaa
chaꞌ tsoꞌonuntsuꞌu jiꞌi ̱ma ̱, ndalo tsa tyiquee
ma ̱ liꞌ. Tsoꞌo ntsuꞌu tyiquee ma ̱, chaꞌ cua jlo
tiꞌ ma ̱ chaꞌ tsoꞌo la tsiyaꞌ ti laca nu chaꞌ jiꞌi̱
Jesús nu cua ngusñi ma ̱ biꞌ; jlo tiꞌ ma ̱ chaꞌ
ná tye chca chaꞌ biꞌ, chaꞌ nu cua ndyunama ̱
cuentya jiꞌi̱ Jesús. 35Ná tyaꞌa̱chu̱ꞌma ̱ jiꞌi̱ chaꞌ
jiꞌi ̱ Jesús lacua. Ñaꞌa̱ ti tya cuaꞌni tlyu tyiquee
ma ̱, chaꞌ tsoꞌo tsa chaꞌ nu tyacua jiꞌi ̱ ma ̱ ca
tiyaꞌ la cuentya jiꞌi̱ ycuiꞌNdyosi, si ñaꞌa ̱ ti xñi
tsoꞌo ma ̱ chaꞌ biꞌ. 36Ngaꞌa̱ chaꞌ talo tyiquee
ma ̱ masi tyiqueeꞌ, si tya ntiꞌ ma ̱ cuaꞌni ma ̱
lcaa ñaꞌa̱ cña nu ntiꞌ ycuiꞌ Ndyosi, si tya ntiꞌ

ma ̱ ñaꞌa ̱ ma ̱ chaꞌ nu cua nacui ̱ Ni chaꞌ caca
nde loo la. 37 Cua nscua lo quityi cusuꞌ chaꞌ
ndiꞌya̱ nchcuiꞌ ycuiꞌNdyosi:
Tya xi tya tyempo tya lyiji chaꞌ tyalaa ycuiꞌ

yu nu ngaꞌa̱ chaꞌ tya̱a ̱ chaca quiyaꞌ;
ngaꞌaa tiyaꞌ lye chaꞌ ca ̱a̱ yu biꞌ, nacui̱ Ni.
38 Loꞌo ñati ̱nu caca lubii cresiya jiꞌi ̱ xquiꞌya

naꞌ ni, nu loꞌo xñi nguꞌ biꞌ chaꞌ ꞌna,
liꞌ caja chalyuu nu ná ngaꞌa̱ chaꞌ tye jiꞌi̱ nguꞌ

biꞌ, nacui ̱Ni.
Pana ná tsoꞌo ntiꞌ naꞌ ñaꞌa ̱ naꞌ jiꞌi̱ ñati ̱ nu

tyaꞌa̱chu̱ꞌ jiꞌi ̱ chaꞌ ꞌna.
39 Nu na ni, ná taca tyaꞌa̱chu ̱ꞌ na jiꞌi ̱ chaꞌ
jiꞌi ̱ Jesús; si tyaꞌa̱chu̱ꞌ na jiꞌi̱ yu, chcunaꞌ na
tyucuiñaꞌa̱ na, ñaꞌa̱ loꞌocresiya jiꞌna liꞌ. Pana
laca na ñati ̱nu tsa cuꞌ ti xñi na chaꞌ jiꞌi̱ Ni, biꞌ
chaꞌ nduꞌni lyaá Ni jiꞌna jiꞌi ̱ nu cuxi.

11
Ñati ̱ nu tyucui tyiquee nguꞌ jlya tiꞌ nguꞌ

chaꞌ jiꞌi ̱ ycuiꞌNdyosi
1 Na jlya tiꞌ na jiꞌi ̱ sca chaꞌ loꞌo ndu̱ tiꞌ na

chaꞌ caca chaꞌ biꞌ, nu loꞌo jlo tiꞌ na chaꞌ caca
chaꞌ biꞌ jiꞌna, masi bilya ñaꞌa̱ na jiꞌi ̱. 2 Jlya
tiꞌ jyoꞌo cusuꞌ jiꞌna nu nguaꞌni tlyu jiꞌi̱ ycuiꞌ
Ndyosi nu ngua saꞌni la, biꞌ chaꞌ ñati ̱ tsoꞌo
ngua nguꞌ, loꞌo juaꞌa ̱ ntucuá Ni chaꞌ jiꞌi̱ nguꞌ
biꞌ.

3 Jlya tiꞌ na jiꞌi ̱ ycuiꞌ Ndyosi, biꞌ chaꞌ cua
ngua cuayáꞌ tiꞌna chaꞌ clyo nda ycuiꞌNdyosi
chaꞌ, loꞌo liꞌ ndyaꞌ chalyuu nu ñaꞌa̱ na juani;
ná naꞌa̱ na ñiꞌya̱ ngua chaꞌ ndyaꞌ biꞌ, tsa biꞌ
ti chaꞌ jlya tiꞌ na chaꞌ ngüiñá Ni lcaa chaꞌ nu
ñaꞌa̱ na lo yuu chalyuu juani.

4 Jlya tiꞌ jyoꞌoAbel jiꞌi̱ ycuiꞌNdyosi, biꞌ chaꞌ
tsoꞌo la nguaꞌni yu que jyoꞌo Caín tyaꞌa yu,
nu loꞌo ngusta nguꞌ msta ̱ slo ycuiꞌ Ndyosi.
Ntucuá Ni chaꞌ nu nchcuiꞌ nu Abel biꞌ,
xquiꞌya chaꞌ jlya tiꞌ yu; lubii tsa cresiya jiꞌi ̱
yu ngua tiꞌ ycuiꞌ Ndyosi, nu loꞌo naꞌa̱ Ni jiꞌi ̱
yu loꞌo ngusta yu msta ̱. Loꞌo juaꞌa ̱ juani tya
nchca cuayáꞌ tiꞌ na chaꞌ ngusñi jyoꞌo Abel
chaꞌ jiꞌi̱ ycuiꞌ Ndyosi, masi saꞌni tsa ngujuii
yu.

5 Jlya tiꞌ jyoꞌoEnoc jiꞌi ̱ycuiꞌNdyosi, biꞌ chaꞌ
ná ngujuii yu. Juaꞌa̱ ti ndyaloꞌo ycuiꞌNdyosi
jiꞌi ̱ yu ca slo ycuiꞌ Ni; ná nquije yu jiꞌi ̱ ñati ̱
liꞌ, xquiꞌya chaꞌ cua ya̱a̱ Ni ya̱quiꞌya Ni jiꞌi ̱
yu. Pana nchcuiꞌ quityi chaꞌ cua ndiya tiꞌNi
ñiꞌya ̱ nu nguaꞌni nu Enoc biꞌ laja loꞌo ngutiꞌi ̱
yu chalyuu. 6 Ni sca na, ná taca cuaꞌni na
chaꞌ caca tyaalaꞌ tiꞌ tyiquee ycuiꞌ Ndyosi, si
ná chañi chaꞌ jlya tiꞌ na jiꞌi ̱ Ni. Si ntiꞌ na
chaꞌ jyacua na jiꞌi̱ Ni chaꞌ chcuiꞌna loꞌoNi, liꞌ
ngaꞌa̱ chaꞌ jlya tiꞌ na chaꞌ luꞌú ycuiꞌ Ndyosi;
ngaꞌa̱ chaꞌ jlya tiꞌ na chaꞌ taca xtyucua Ni
jiꞌna loꞌo jña na sca chaꞌ jiꞌi̱ Ni.

7 Jlya tiꞌ jyoꞌo Noé jiꞌi̱ ycuiꞌNdyosi, biꞌ chaꞌ
ndyunayu chaꞌnunchcuiꞌNi loꞌoyu, nu loꞌo
nacui ̱ Ni ñiꞌya̱ ñaꞌa̱ chaꞌ cuxi nu lijya̱ caca
nde loo la, masi ycuiꞌ yu ná ngua tii yu ñiꞌya ̱

caca chaꞌbiꞌ. Ngusñiyuchaꞌ jiꞌi̱ ycuiꞌNdyosi,
liꞌ ngüiñá yu sca yaca niꞌi ̱ su tyiꞌi ̱ yu loꞌo lcaa
tyaꞌa ndiꞌi̱ yu; juaꞌa̱ ngua chaꞌ ngulaá nguꞌ
jiꞌi̱ tyo clyaa biꞌ. Jlo tiꞌ na juani chaꞌ cuxi tsa
ngua chalyuu cusuꞌ biꞌ, chaꞌ sca ti Noé jlya
tiꞌ yu chaꞌ nu nchcuiꞌ Ni loꞌo; nguaꞌni ycuiꞌ
Ndyosi chaꞌ ngua tsoꞌo cresiya jiꞌi ̱ yu liꞌ.

8 Jlya tiꞌ jyoꞌoAbraham jiꞌi̱ ycuiꞌNdyosi, biꞌ
chaꞌ ngusñi yu chaꞌ jiꞌi ̱ Ni, nu loꞌo nguane
Ni jiꞌi̱ yu chaꞌ tsaa yu sca loyuu tyijyuꞌ tsa,
su nacui̱ Ni jiꞌi ̱ yu chaꞌ cajua caca quichi ̱
tyi yu. Ngutuꞌu yu loyuu su ngutiꞌi̱ yu tya
clyo, ndyaa yu liꞌ, masi ná jlo tiꞌ yu macala
su tsaa yu. 9 Xquiꞌya chaꞌ jlya tiꞌ yu jiꞌi̱ Ni,
biꞌ chaꞌ ndyanu yu ca loyuu su nacui̱ Ni
jiꞌi̱ yu chaꞌ cajua caca quichi ̱ tyi yu. Ca biꞌ
ngutiꞌi̱ yu ñiꞌya̱ nduꞌni ñati ̱nu ndyaꞌa̱ xtyiꞌi
ti; chcuaꞌya lateꞌ ti ngüiñá yu chaꞌ ngutiꞌi ̱
yu, loꞌo la cuiꞌ juaꞌa ̱ nguaꞌni jyoꞌo Isaac sñiꞌ
yu loꞌo jyoꞌo Jacob sñiꞌ steꞌ yu nde loo la.
Tyucuaa jyoꞌo cusuꞌbiꞌ jlya tiꞌ jiꞌi ̱ la cuiꞌ tyaꞌa
chaꞌ nu cua nacui ̱ Ni jiꞌi ̱ jyoꞌo Abraham sti
nguꞌ biꞌ. 10 Jlya tiꞌ Abraham chaꞌ nde loo la
cuaꞌni choꞌo ycuiꞌ Ndyosi chaca seꞌi̱ su tsoꞌo
la tyiꞌi ̱ yu, nu ná culiji tsiyaꞌ ti; cuiñá ycuiꞌ
Ndyosi ñaꞌa̱ tsaca quichi ̱ biꞌ.

11 Loꞌo ycuiꞌ Sara clyoꞌo yu ni, jlya tiꞌ maꞌ
jiꞌi̱ ycuiꞌNdyosi, biꞌ chaꞌngua tanamaꞌ, masi
cusuꞌ tsa maꞌ, masi bilya caja sñiꞌmaꞌ tsiyaꞌ
ti. Ngujui sñiꞌ maꞌ lacua, xquiꞌya chaꞌ jlya
tiꞌ maꞌ jiꞌi ̱ ycuiꞌ Ndyosi, chaꞌ chañi cuaꞌni Ni
lcaañaꞌa̱ chaꞌnu cuanacui ̱Ni jiꞌi ̱maꞌ. 12Loꞌo
juaꞌa̱ ngua chaꞌ quiñaꞌa̱ tsa ñati ̱ ndyatu̱ jiꞌi ̱
sca ti nu cusuꞌ Abraham nde loo la, masi
cua tye ti chaꞌ jiꞌi̱ yu chaꞌ cusuꞌ tsa yu; tsa
ñaꞌa̱ cuii nu ntsuꞌu nde cua̱, tsa lo cua tyaꞌa
ñati ̱ ndyatu̱ jiꞌi̱ nde loo la. Loꞌo juani ná
caca culacua na jiꞌi ̱ nguꞌ biꞌ, ñiꞌya̱ laca chaꞌ
ná caca culacua na ni tsa lo tyaꞌa satya yusi̱
ndiꞌi̱ toꞌ tyujoꞌo.

13 Ñaꞌa̱ ti jlya tiꞌ lcaa jyoꞌo biꞌ jiꞌi̱ ycuiꞌ
Ndyosi loꞌo ngujuii nguꞌ, masi ngaꞌaa naꞌa̱
nguꞌ loꞌo ndyuꞌu tucua lcaa chaꞌ nu nacui ̱Ni
chaꞌ caca; pana tsoꞌo tsa ngua tyiquee nguꞌ
biꞌ, chaꞌnu jlo tiꞌnguꞌ chaꞌ cuangulala ti caca
chaꞌ biꞌ, ñiꞌya ̱ si tsa lyiji ti naꞌa̱ nguꞌ jiꞌi ̱. Jlo tiꞌ
nguꞌ chaꞌ tyijyuꞌ ngutuꞌu ycuiꞌ ca nguꞌ lijya ̱
nguꞌ, loꞌo ná ntsuꞌu tyi nguꞌ lo yuu biꞌ. 14 Jlya
tiꞌ nguꞌ chaꞌ ntsuꞌu sca seꞌi ̱ tsoꞌo la su tyalaa
nguꞌ ca nde loo la, biꞌ chaꞌngua tiꞌnguꞌ juaꞌa̱.
15Ngaꞌaandyiꞌu tsa tiꞌAbraham loꞌo tyaꞌayu
jiꞌi̱ quichi̱ tyi nguꞌ ca loyuu tyijyuꞌ sungutuꞌu
nguꞌ; cua nguxtyu ̱u̱ nguꞌ ca biꞌ hora ti, si
juaꞌa̱ ngulacua tiꞌ nguꞌ. 16 Pana siꞌi juaꞌa̱
ngua tiꞌnguꞌ, xquiꞌya chaꞌ jlya tiꞌnguꞌ chaꞌ ta
ycuiꞌNdyosi sca seꞌi̱ su tsoꞌo la tsiyaꞌ ti su tyiꞌi ̱
nguꞌ; ngua tiꞌ nguꞌ tyalaa nguꞌ la cuiꞌ ca su
ntucua ycuiꞌNi. Biꞌ chaꞌ ná tyujuꞌu tiꞌNi loꞌo
nacui ̱ nguꞌ chaꞌ ycuiꞌ Ndyosi nu Xuꞌna nguꞌ
laca Ni; na cua nguaꞌni choꞌo Ni sca seꞌi ̱ su
tyiꞌi ̱ nguꞌ ca slo ycuiꞌNi.

17-18 Jlya tiꞌ jyoꞌo Abraham chaꞌ nu cua
nda ycuiꞌ Ndyosi loꞌo, biꞌ chaꞌ ndyaloꞌo yu
jiꞌi̱ Isaac sñiꞌ yu, chaꞌ ycuiꞌ nu piti caca msta ̱
chaꞌ xcua lo mesa quee jiꞌi̱ ycuiꞌ Ndyosi liꞌ;
juaꞌa̱ ngua chaꞌ nguaꞌni cuayáꞌ Ni jiꞌi̱ yu. Na
cua ngüiñi chaꞌ jiꞌi̱ ycuiꞌNi loꞌo nu Abraham
biꞌ tya saꞌni la chaꞌ cala sñiꞌ clyoꞌo yu; tya
liꞌ cua nacui ̱ Ni jiꞌi ̱ yu: “Xquiꞌya Isaac catu ̱
quiñaꞌa̱ tsa ñati ̱ jinuꞌu̱ nde loo la”. Pana ñaꞌa̱
ti ntajaꞌa̱ Abraham ndyaloꞌo yu jiꞌi ̱ nu piti
Isaac biꞌ, nu sca ti sñiꞌ yu loꞌo clyoꞌo yu, chaꞌ
caca nu piti biꞌmsta ̱. 19Taca jiꞌi ̱ ycuiꞌNdyosi
cuaꞌni chaꞌ tyuꞌú Isaac chaca quiyaꞌ si cua
ngujuii, ngua tiꞌ Abraham; biꞌ chaꞌ ntajaꞌa̱
yu nguaꞌni yu juaꞌa̱ loꞌo sñiꞌ yu. Pana nu
loꞌo cua nscua Isaac lo mesa chaꞌ cajaa, liꞌ
xaꞌ ndya Ni jiꞌi̱ nu piti biꞌ jiꞌi̱ Abraham sti yu
chaca quiyaꞌ; ná ngujuii nu piti biꞌ.

20 Jlya tiꞌ jyoꞌo Isaac chaꞌ nu nda ycuiꞌ
Ndyosi loꞌo, biꞌ chaꞌ nchcuiꞌ nu cusuꞌ biꞌ loꞌo
tyucuaa sñiꞌ yu, nu Jacob loꞌo Esaú biꞌ, chaꞌ
tsoꞌo tsa caca jiꞌi̱ ñati ̱nu catu̱ jiꞌi̱ nguꞌ tyempo
nde loo la. 21 Jlya tiꞌ jyoꞌo Jacob chaꞌ nu nda
ycuiꞌNdyosi loꞌo, biꞌ chaꞌngusta yaꞌnu cusuꞌ
biꞌ hique tyucuaa sñiꞌ steꞌ yu nu ngua sñiꞌ
José biꞌ, nu loꞌo cua cajaa ti nu cusuꞌ biꞌ;
nchcuichaꞌ nu cusuꞌ jiꞌi̱ nu nguꞌ cuañiꞌ biꞌ
liꞌ. Loꞌo liꞌ nguaꞌni tlyu yu jiꞌi̱ ycuiꞌ Ndyosi,
laja loꞌo ndu̱ yu nguatu ̱ yu yaca xca̱ jiꞌi̱ yu
lyuu. 22 Jlya tiꞌ jyoꞌo José jiꞌi̱ ycuiꞌNdyosi, biꞌ
chaꞌ loꞌo cua cajaa ti yu, liꞌ nda yu sca chaꞌ
loꞌo nguꞌ tyaꞌa yu, chaꞌ chañi chaꞌ tyuꞌu lcaa
tyaꞌa nguꞌ Israel loyuu Egipto biꞌ ca tiyaꞌ la,
tyaa nguꞌ laja ti liꞌ. Loꞌo juaꞌa ̱ nacui ̱ nu cusuꞌ
macala tyatsiꞌ jyoꞌo ycuiꞌ yu chaca quiyaꞌ ca
tiyaꞌ la, nu loꞌo cuangutuꞌunguꞌndyaanguꞌ.

23 Jlya tiꞌ sti xtyaꞌa̱ jyoꞌo Moisés jiꞌi̱
ycuiꞌ Ndyosi, biꞌ chaꞌ loꞌo ngula sñiꞌ nguꞌ,
ngusuꞌba cuatsiꞌ nguꞌ jiꞌi ̱ yu niꞌi̱ sna coꞌ, chaꞌ
naꞌa̱ nguꞌ chaꞌ tsoꞌo tsa ñaꞌa̱ cubiꞌ cuañiꞌ biꞌ.
Ngaꞌaa ndyutsi̱i ̱ nguꞌ biꞌ jiꞌi̱ rey xñaꞌa ̱, masi
ná ndaquiyaꞌ nguꞌ jiꞌi ̱ cña cuxi nu ngulo
rey biꞌ. 24 Loꞌo ngua tlyu la nu Moisés biꞌ
liꞌ, ná ndiya tiꞌ yu chaꞌ ñacui ̱ nguꞌ jiꞌi ̱ chaꞌ
laca yu sñiꞌ nu cunaꞌa̱ sñiꞌ rey nu laca loo jiꞌi̱
nguꞌ Egipto, xquiꞌya chaꞌ jlya tiꞌ yu jiꞌi ̱ ycuiꞌ
Ndyosi nu Xuꞌna nguꞌ Israel; 25 tsoꞌo la chaꞌ
stuꞌba ti caja chaꞌ tiꞌí jiꞌi ̱yu loꞌo lcaa tyaꞌañati ̱
jiꞌi̱ ycuiꞌ Ndyosi, ngua tiꞌ yu. Ná ngua tiꞌ yu
tyaꞌa̱ yu xcuiꞌ chaꞌpaseya ti, ni nángua tiꞌ yu
cuaꞌni yuxi chaꞌ cuxi chaꞌ scahora ti ca chaa
tiꞌ ycuiꞌ ti yu; 26 tsoꞌo la stuꞌba ti tyiꞌi ̱ yu loꞌo
nguꞌ tyaꞌa yu, masi chi ̱i̱ ntiꞌ xaꞌ ñati ̱ñaꞌa̱ jiꞌi̱
yu, ngua tiꞌ yu. Ñiꞌya ̱ nchcubeꞌ ycuiꞌ Cristo
nde loo la, juaꞌa̱ nchcubeꞌ Moisés nu ngua
liꞌ; pana ná ndube tiꞌ yu chaꞌ culiyaꞌ nguꞌ,
nguxtyanu yu lcaa chaꞌ tsoꞌo nu ntsuꞌu jiꞌi̱
nguꞌ Egipto, chaꞌ jlya tiꞌ yu chaꞌ tsoꞌo la caca
jiꞌi̱ ñati ̱jiꞌi̱ yu nde loo la xquiꞌya ycuiꞌNdyosi.
27 Jlya tiꞌ jyoꞌoMoisés biꞌ jiꞌi ̱ ycuiꞌNdyosi, biꞌ
chaꞌngutuꞌuyu loyuuEgiptobiꞌ; nándyutsi ̱i̱
yu masi ngunasi̱ꞌ tsa rey xñaꞌa̱ biꞌ liꞌ, ni ná



HEBREOS 11:28 328 HEBREOS 12:2

ngutaꞌa̱chu̱ꞌ Moisés tsiyaꞌ ti. Ndyaloꞌo yu
jiꞌi ̱ nguꞌ Israel tyucui̱i ̱ tyijyuꞌ, ñiꞌya̱ si ndyaa
lcaꞌa̱ yu jiꞌi̱ ycuiꞌNdyosi, masi ná nchca ñaꞌa̱
na jiꞌi ̱ ycuiꞌNi.

28Xquiꞌya chaꞌ jlya tiꞌMoisés chaꞌ nu nda
ycuiꞌ Ndyosi loꞌo, biꞌ chaꞌ nacui̱ yu chaꞌ clyo
cuaꞌni nguꞌ taꞌa pascua la cuiꞌ talya loꞌo cua
tyeje tacui ti sca xca̱ tyaala su ndiꞌi̱ nguꞌ;
cuentya jiꞌi ̱ ycuiꞌ Ndyosi ca̱a̱ xca̱ tyaala biꞌ,
chaꞌ xcubeꞌ jiꞌi ̱ nguꞌ Egipto. Liꞌ ngulo Moisés
cña chaꞌ taꞌa̱ nguꞌ tañinaꞌni chu̱ꞌyacanundu̱
toꞌ tyuuniꞌi̱ jiꞌi ̱ lcaanguꞌ, chaꞌnu loꞌoñaꞌa̱ xca̱
tyaala biꞌ tañi,ná cujuii jiꞌi ̱ sñiꞌnguꞌ Israel liꞌ;
pana cua ndyujuii xca̱ biꞌ jiꞌi̱ sñiꞌ nu ngula
clyo jiꞌi̱ lcaanguꞌ ca tyi. 29Xquiꞌyachaꞌ jlya tiꞌ
Moisés jiꞌi̱ ycuiꞌ Ndyosi, biꞌ chaꞌ ndyaala sca
tyucui̱i ̱ btyi ti claꞌbe laja Tyujoꞌo Ngaꞌa, chaꞌ
tyuꞌu nguꞌ chaca tsuꞌ. Pana nu loꞌo ngua tiꞌ
nguꞌ Egipto tyuꞌu lcaꞌa̱ jiꞌi̱ nguꞌ Israel, ngaꞌaa
ngua jiꞌi ̱ nguꞌ liꞌ, chaꞌ ndyanu nguꞌ neꞌ hitya
biꞌ; ndye nguꞌ Egipto, ngujuii nguꞌ biꞌ liꞌ.

30 Jlya tiꞌ nguꞌ Israel chaꞌ jiꞌi̱ ycuiꞌ Ndyosi,
biꞌ chaꞌ ngutaꞌa̱ nguꞌ nguxtyiꞌi̱ nguꞌ tyiꞌi̱ ca
chu̱ꞌ loꞌo quee nu ndu ̱ toꞌ quichi ̱ Jericó. Cati
tsa̱ ngutaꞌa̱ nguꞌ tsa cuꞌ ti, loꞌo liꞌ ndye loꞌo
biꞌ nguti̱. 31Pana jyoꞌo Rahab, sca nu cunaꞌa̱
calle nu ngutiꞌi ̱ ca quichi ̱ biꞌ, jlya tiꞌ choꞌ
jiꞌi ̱ ycuiꞌ Ndyosi; biꞌ chaꞌ nchcuiꞌ tsoꞌo choꞌ
loꞌo nu tucua tyaꞌa nguꞌ Israel nu cuaana ti
ndyaa, ndyaa naꞌa̱ nguꞌ lo quichi ̱ biꞌ clyo.
Nda choꞌ su tyiꞌi ̱nguꞌ, biꞌ chaꞌnángujuii choꞌ
loꞌongujuii xaꞌ la ñati ̱tyaꞌaquichi ̱ tyi choꞌnu
ná ndaquiyaꞌ jiꞌi̱ ycuiꞌNdyosi tsiyaꞌ ti.

32 Tya ntsuꞌu quiñaꞌa̱ tsa chaꞌ nu taca
chcuiꞌ naꞌ loꞌo ma ̱ cuentya jiꞌi̱ chaꞌ tlyu nu
nguaꞌni jyoꞌo cusuꞌ jiꞌna, nguꞌ nu chañi chaꞌ
jlya tiꞌ jiꞌi ̱ ycuiꞌ Ndyosi: taca chcuiꞌ naꞌ jiꞌi̱
Gedeón, loꞌo jiꞌi̱ Barac, loꞌo jiꞌi̱ Sansón, loꞌo
jiꞌi ̱ Jefté, loꞌo jiꞌi ̱ David, loꞌo jiꞌi ̱ Samuel, loꞌo
jiꞌi ̱ ca taꞌa jyoꞌo cusuꞌ nu ngua tuꞌba jiꞌi̱ ycuiꞌ
Ndyosi tya saꞌni la. 33 Jlya tiꞌ lcaa nguꞌ biꞌ
jiꞌi ̱ ycuiꞌ Ndyosi, biꞌ chaꞌ ngusu̱u̱ tyaꞌa nguꞌ
loꞌo ñati ̱ cuxi nde xaꞌ chalyuu, ntiji̱loo nguꞌ
jiꞌi ̱ lcaa ñati ̱nu ngutiꞌi̱ ca biꞌ liꞌ; tsoꞌo tsa cña
nguaꞌni nguꞌ biꞌ, biꞌ chaꞌ nguaꞌni Ni cua ñaꞌa̱
ca chaꞌ nu nacui ̱ Ni chaꞌ cuaꞌni Ni cuentya
jiꞌi ̱ nguꞌ biꞌ. Ngua jiꞌi ̱ nguꞌ biꞌ cuaꞌa jiꞌi̱ cuichi
tyaala chaꞌ ná ndyacu jiꞌi ̱ nguꞌ; 34 juaꞌa̱ cua
ndalo nguꞌ biꞌ, masi ngusuꞌba nguꞌ xñaꞌa̱ jiꞌi̱
nguꞌ lo quiiꞌ tonu chaꞌ tyaqui ̱ nguꞌ; ná sca
ngua jiꞌi ̱ nguꞌ biꞌ, masi ngulo ñati ̱chcua ̱ chaꞌ
cujuii jiꞌi ̱ nguꞌ. Ná ndalo nguꞌ biꞌ tsiyaꞌ ti tya
clyo, chaꞌ xti ti juersa ntsuꞌu jiꞌi ̱ nguꞌ; pana
ca tiyaꞌ la, liꞌ nguula tsa tiꞌ nguꞌ biꞌ, chaꞌ tlyu
tsa juersa ngujui jiꞌi̱ nguꞌ, nu loꞌo nxu̱u̱ tyaꞌa
nguꞌ loꞌo ñati ̱ xaꞌ chalyuu nu tsa tlyu ti ñaa
chaꞌ tyiji̱loo jiꞌi ̱ nguꞌ. 35 Loꞌo juaꞌa̱ nu nguꞌ
cunaꞌa̱ ni, xaꞌndyalaanuquiꞌyu jiꞌi̱ nguꞌñaꞌa̱
luꞌú ti nguꞌ, xquiꞌya chaꞌ jlya tiꞌ nguꞌ chaꞌ
caca jiꞌi̱ ycuiꞌ Ndyosi cuaꞌni lyaá Ni jiꞌi ̱ nguꞌ,
masi cua ngujuii nguꞌ tsaca quiyaꞌ.

Tiꞌí tsa ngujuiꞌi̱ nguꞌ cuxi jiꞌi̱ xaꞌ la tyaꞌa
nguꞌ biꞌ. Si cua ngutaꞌa ̱chu̱ꞌ nguꞌ biꞌ jiꞌi̱ ycuiꞌ
Ndyosi, cua ngulaá nguꞌ jiꞌi̱ nguꞌ cuxi biꞌ liꞌ,
chaꞌ ngaꞌaa ngujuiꞌi̱ nguꞌ cuxi jiꞌi̱ nguꞌ biꞌ;
pana ná ntajaꞌa ̱ nguꞌ biꞌ tyaꞌa ̱chu̱ꞌ nguꞌ jiꞌi ̱
Ni, chaꞌ tyuꞌu laja ti nguꞌ juaꞌa̱. Ndu ̱ tiꞌ nguꞌ
biꞌ ni jacuaꞌ ca ̱a̱ Ni ca ̱quiꞌya Ni jiꞌi ̱ nguꞌ, chaꞌ
ta chaca chalyuu tsoꞌo la jiꞌi ̱ nguꞌ. 36 Xaꞌ
la tyaꞌa nguꞌ biꞌ ni, tiꞌí tsa nchcuiꞌ nguꞌ jiꞌi ̱
nguꞌ biꞌ laja loꞌo ngujuiꞌi̱ nguꞌ cuxi jiꞌi̱ nguꞌ
biꞌ, masi ngusca ̱ꞌ nguꞌ cuxi jiꞌi̱ nguꞌ biꞌ loꞌo
carena, masi ngusuꞌba nguꞌ jiꞌi ̱ nguꞌ biꞌ neꞌ
chcua ̱. 37Ntsuꞌu nguꞌ biꞌ nu ngujuii liꞌ, chaꞌ
tiꞌí tsa ngujuiꞌi̱ quee hichu ̱ꞌ nguꞌ loꞌo ngu ̱
nguꞌ quee jiꞌi ̱ nguꞌ biꞌ, hasta ngusaꞌbe nguꞌ
jiꞌi ̱ xaꞌ la nguꞌ biꞌ loꞌo chcua ̱; juaꞌa̱ xaꞌ la nguꞌ
biꞌngujuii xquiꞌyamaxtyi jiꞌi̱ nguꞌ cuxi. Loꞌo
juaꞌa̱ ntsuꞌu nguꞌ biꞌ nu ná ngujui lateꞌ jiꞌi̱,
biꞌ chaꞌ lacuꞌ nguꞌ quiji ̱ xlyaꞌ ti liꞌ, masi quiji ̱
chivo; ntsuꞌu nguꞌ tiꞌi, ntsuꞌu nguꞌ quicha,
chaꞌ lyaꞌ tsa tiꞌ nguꞌ cuxi jiꞌi ̱ nguꞌ biꞌ, chaꞌ tiꞌí
tiꞌ nguꞌ cuxi ñaꞌa̱ nguꞌ jiꞌi̱ nguꞌ biꞌ. 38 Cuxi
tsa chalyuu re loꞌo ngua juaꞌa̱. Ná jlo tiꞌ ñati ̱
chalyuu chaꞌ tsoꞌo la nu nguꞌ biꞌ que ycuiꞌ
nguꞌ, masi xcuiꞌngutaꞌa̱ yuꞌu ti nguꞌbiꞌ, masi
ndyuꞌu cuatsiꞌ nguꞌ ca neꞌ quixi̱ꞌ, ca nde siiꞌ
caꞌya, xquiꞌya chaꞌ lyaꞌ tsa tiꞌ ñati ̱ chalyuu
jiꞌi ̱ nguꞌ; ngutiꞌi̱ nguꞌ biꞌ tyuquee, loꞌo juaꞌa ̱
hastangulunguꞌ tyuu sungutiꞌi̱ nguꞌ. 39Loꞌo
nu juani tya ndyiꞌu tiꞌ na jiꞌi̱ nguꞌ biꞌ, ñati ̱
nu juaꞌa ̱ jlya tsa tiꞌ jiꞌi ̱ ycuiꞌ Ndyosi nu ngua
saꞌni; pana ná naꞌa̱ nguꞌ biꞌ lcaa chaꞌ nu cua
nacui ̱Ni chaꞌ caca nde loo la, 40xquiꞌya chaꞌ
tsoꞌo la chaꞌ nu nguaꞌya hique ycuiꞌ Ni ñiꞌya ̱
cuaꞌni Ni loꞌo lcaa tyaꞌa na juani, chaꞌ loꞌo
cuentya jiꞌnangulacua tiꞌNi. Ngua tiꞌNi chaꞌ
caca na ñati ̱ nu tyucui tyiquee na stuꞌba ti
loꞌo nguꞌ biꞌ, lcaa na loꞌo jyoꞌo cusuꞌ biꞌ caca
na ñiꞌya ̱ nu ngua tiꞌNi chaꞌ caca na liꞌ.

12
Culacua tiꞌ na ñiꞌya̱ nu nguaꞌni Jesús chaꞌ

ntiji̱loo yu jiꞌi ̱ tyaꞌa cusu ̱u̱ yu
1Loꞌo juani, ¿ñiꞌya̱ cuaꞌnina lacua? Ndiꞌya ̱

cuaꞌni na nde chalyuu: Ñiꞌya ̱ si tya ndiꞌi ̱
jyoꞌo cusuꞌ biꞌ tsa tlyu ti loꞌo na, juaꞌa̱ cuaꞌni
na, chaꞌ juaꞌa̱ tyiꞌu tsoꞌo tiꞌ na lcaa ñaꞌa ̱ chaꞌ
tlyu nu nguaꞌni nguꞌ biꞌ tya saꞌni la, xquiꞌya
chaꞌ jlya tiꞌnguꞌ jiꞌi ̱ ycuiꞌNdyosi. Nduꞌni chaꞌ
xtyanu na lcaa chaꞌ nu ndacaꞌa jiꞌna chaꞌ ná
xñi tsoꞌo na chaꞌ jiꞌi ̱ Jesús; xtyanu na lcaa
chaꞌ cuxi nu tiji̱ꞌ tsa tiꞌ na jiꞌi̱, culochu̱ꞌ na
chaꞌ biꞌ. Loꞌo liꞌ nguula tiꞌ tyiquee na cuaꞌni
na chaꞌ tsoꞌo nde chalyuu, tsa lo cua tyempo
nu tya ta ti Ni jiꞌna. 2 Xcuiꞌ culacua tiꞌ na
ñiꞌya ̱ nguaꞌni Jesús; lcaa chaꞌ nu jlya tiꞌ na
ni, Jesús laca su ̱u̱ lcaa chaꞌ biꞌ; si juaꞌa̱, taca
jlya tiꞌ na jiꞌi ̱ Ni ñaꞌa ̱ cuayáꞌ nu tye chalyuu.
Nu ycuiꞌ Jesús ni, ná ngutaꞌa̱chu̱ꞌ yu jiꞌi ̱ cña
nu ngaꞌa̱ chaꞌ cuaꞌni yu, masi cua jlo tiꞌ yu
chaꞌ cua cajaa ti yu lo crusi. Pana tiyaꞌ la liꞌ,

nu loꞌo cua ntiji̱loo yu jiꞌi ̱ nu cuxi, tsoꞌo tsa
ntsuꞌu tyiquee yu liꞌ; biꞌ chaꞌnángua tyujuꞌu
tiꞌ yu tsiyaꞌ ti, masi nguxcubeꞌ nguꞌ jiꞌi̱ yu lo
crusi. Loꞌo juani cua ndyaa tucua Jesús nde
laꞌa tsuꞌ cui ̱ su tlyu ca suntucua ycuiꞌNdyosi
Sti na.

3Culacua tsoꞌo tiꞌma ̱ jiꞌi̱ lcaa chaꞌ cuxi nu
ngua jiꞌi̱ Jesús tyempo biꞌ. Ndalo tsa tyiquee
yu jiꞌi̱ chaꞌ cuxi biꞌ liꞌ, masi liyeꞌ tsa tiꞌ nguꞌ
cuxi ñaꞌa̱ nguꞌ jiꞌi̱ yu. Biꞌ chaꞌ loꞌo cuꞌma ̱ ni,
ná ntsuꞌu chaꞌ ca ñuꞌu̱ tiꞌ ma ̱ xquiꞌya Jesús,
ná ntsuꞌu chaꞌ ca taja tiꞌma ̱ jiꞌi ̱Ni. 4Masi lye
tsanxu̱u̱ tyaꞌama ̱ loꞌo lcaa chaꞌ cuxi, ni tsaca
ma ̱ bilya cujuii nguꞌ jiꞌi ̱ ma ̱ xquiꞌya Jesús.
5 Ná ngaꞌa̱ chaꞌ cjlyaa tiꞌ ma ̱ chaꞌ biꞌ, chaꞌ
tsoꞌo tsa nchcuiꞌ ycuiꞌ Ndyosi loꞌo ma ̱ ñiꞌya ̱
si laca ma ̱ sñiꞌ ycuiꞌNi. Ndiꞌya̱ nacui ̱Ni:
Sñiꞌ, nacui̱ ycuiꞌ Ndyosi, taquiyaꞌ tsoꞌo ma ̱

ꞌna, masi xcubeꞌ naꞌ jiꞌi ̱ma ̱;
ná ca taja tiꞌ ma ̱ ꞌna, masi cuaꞌa naꞌ jiꞌi ̱ ma ̱

chaꞌ ná cuaꞌni ma ̱ sca chaꞌ cuxi.
6 Chaꞌ naꞌ laca̱ nu Xuꞌna ma ̱, chaꞌ ntsuꞌu

tsa tyiquee naꞌ ñaꞌa̱ naꞌ jiꞌi̱ cuꞌma ̱, biꞌ
chaꞌ xcubeꞌ naꞌ xi jiꞌi̱ ma ̱, nacui̱ ycuiꞌ
Ndyosi.

Ntsuꞌu quiyaꞌ nda naꞌ xi chaꞌ tiꞌí jiꞌi̱ ñati ̱ ꞌna,
chaꞌ sñiꞌ naꞌ laca nguꞌ.

Juaꞌa̱ nchcuiꞌ ycuiꞌ Ndyosi loꞌo na, 7 biꞌ chaꞌ
talo ma̱ tyiqueeꞌ loꞌo chcubeꞌ ma ̱ chacuayáꞌ
jiꞌi̱ ycuiꞌ Ndyosi Sti ma̱ lacua. Cua nchcubeꞌ
ma ̱ xi juani, biꞌ chaꞌ caca cuayáꞌ tiꞌ ma ̱
chaꞌ laca ma ̱ sñiꞌ ycuiꞌ Ni, si juaꞌa̱ nduꞌni
ycuiꞌ Ni loꞌo ma ̱. Lcaa ñati ̱ nu ntsuꞌu sñiꞌ,
ntsuꞌu quiyaꞌ ndyuꞌni tyaala jiꞌi̱ sñiꞌ; loꞌo ná
ndaquiyaꞌ nu sube biꞌ jiꞌi ̱ chaꞌ nu nchcuiꞌ sti
nguꞌ, nchcubeꞌ sti jiꞌi̱ sñiꞌ liꞌ. La cuiꞌ juaꞌa̱
nduꞌni Ni loꞌo na. 8 Ngaꞌa̱ chaꞌ xcubeꞌ Ni
jiꞌi̱ ma ̱ ñiꞌya̱ nchcubeꞌ Ni jiꞌi̱ cua ñaꞌa̱ ca sñiꞌ
Ni, chaꞌ taca ca cuayáꞌ tiꞌ ma ̱ chaꞌ chañi
chaꞌ cua laca ma ̱ sñiꞌ ycuiꞌ Ndyosi liꞌ; ná
laca ma ̱ sñiꞌ nu ngujui jiꞌi ̱ ñati ̱ nde calle ti.
9Nde chalyuu nchcubeꞌ sti na jiꞌna, biꞌ chaꞌ
ndaquiyaꞌ na jiꞌi ̱ chaꞌ nu nchcuiꞌ nguꞌ cusuꞌ
jiꞌna loꞌo na. ¿Ha ná tsoꞌo si ta na chacuayáꞌ
chaꞌ xcubeꞌ ycuiꞌ Ndyosi Sti na jiꞌna, chaꞌ
tsoꞌo la tyiꞌi ̱ tyiquee na nde loo la lacua?
10Cua laca ti tyemponunchcubeꞌ sti na jiꞌna
nde chalyuu, tsa ñaꞌa̱ nu tsoꞌo cuentya jiꞌna
nduꞌni nguꞌ, chaꞌ ca tsaꞌa̱ na ntiꞌ nguꞌ; la cuiꞌ
ti chaꞌ ntiꞌ ycuiꞌ Ndyosi chaꞌ caca tsoꞌo jiꞌna,
biꞌ chaꞌ nchcubeꞌ Ni jiꞌna juaꞌa̱. Nu loꞌo cati ̱
quiꞌya nu ntsuꞌu jiꞌna, liꞌ taca ca stuꞌba chaꞌ
jiꞌna loꞌo ycuiꞌ Ndyosi Sti na, nu ná ntsuꞌu
chaꞌ cuxi jiꞌi ̱Ni tsiyaꞌ ti. 11Ca xñiꞌi̱ tiꞌ na hora
biꞌ loꞌo nchcubeꞌ na, siꞌi na chaa tiꞌ na liꞌ;
pana tiyaꞌ la liꞌ taca cuaꞌni la na chaꞌ tsoꞌo,
chaꞌ ti ̱ ti taca tyiꞌi̱ tyiquee na nde chalyuu liꞌ,
xquiꞌya chaꞌ cua ngusñi tsoꞌo la na chaꞌ jiꞌi ̱
ycuiꞌNdyosi nu loꞌo cua nchcubeꞌ na.

Tlyu tsa chaꞌ laca si tyaꞌa̱chu ̱ꞌ na jiꞌi ̱ ycuiꞌ
Ndyosi

12 Xaꞌ ta ma̱ juersa jiꞌi ̱ tyucui ñaꞌa ̱ ma ̱
lacua, masi ngua cñaꞌ tsama ̱; xaꞌ cuaꞌni chaꞌ
nguula tiꞌ tyiquee ma ̱, masi ngua taja tiꞌma ̱
tsubiꞌ. 13 Clyana la ma ̱ tyucui ̱i̱ liñi su tsaa
ma ̱, chaꞌ ná quiñuꞌu̱ la tyucui ̱i̱ jiꞌi̱ xaꞌ la ñati ̱
tyaꞌa ma ̱ nu siyaꞌ la tyiquee nguꞌ; cuaꞌni ma ̱
chaꞌ tyatí ̱ la tiꞌ tyiquee ñati ̱ biꞌ, chaꞌ siꞌi na
caca ñuꞌu̱ la tiꞌ nguꞌ.

14Cuaꞌni cña tiꞌma ̱ chaꞌ tsoꞌo ti tyiꞌi̱ma ̱ loꞌo
lcaa ñati,̱ cuaꞌni ma ̱ chaꞌ caca lubii cresiya
jiꞌi̱ ma ̱; ni tsaca na, ná caca ñaꞌa̱ na jiꞌi̱
ycuiꞌ Ndyosi si tya lyiji caca lubii cresiya
jiꞌna. 15Cuiꞌyama̱ cuentya chaꞌni tsaca nguꞌ
tyaꞌa ma ̱ ná xtyanu juaꞌa̱ ti lcaa chaꞌ tsoꞌo
nu nduꞌni ycuiꞌ Ndyosi loꞌo na. Loꞌo juaꞌa̱
cuiꞌyama ̱ cuentya chaꞌná cuaꞌni ñuꞌu̱ma ̱ jiꞌi̱
tyiquee xaꞌ la nguꞌ tyaꞌa ngusñi na chaꞌ jiꞌi̱
Jesús. Ñiꞌya̱ laca sca quixi̱ꞌ tyaala nu cuaꞌni
ñuꞌu̱ jiꞌi̱ ñati ̱loꞌocoꞌonguꞌhityabiꞌ, juaꞌa̱ caca
na jiꞌi̱ tyaꞌa na loꞌo ntsuꞌu sca chaꞌ cuxi jiꞌna.
16 Cuiꞌya ma ̱ cuentya chaꞌ ni tsaca ma ̱ ná
caca ma ̱ ñiꞌya̱ ngua jyoꞌo Esaú; nguaꞌni lyaꞌ
tiꞌ yu biꞌ jiꞌi̱ ñati ̱jiꞌi̱ yu, loꞌo juaꞌa̱ ná ndube tiꞌ
yu jiꞌi ̱ ycuiꞌ Ndyosi. Sñiꞌ clyo ngua yu, pana
ndye ndyujuiꞌ yu lcaa chacuayáꞌ nu caja jiꞌi̱
yunquichaꞌ, xquiꞌya chaꞌngua tiꞌ yu cacuyu
masi sca ti caꞌña scuaa; nguñiloꞌo tyaꞌangula
yu jiꞌi̱ yu liꞌ. 17 Cua jlo tiꞌ ma ̱ ñiꞌya ̱ ngua ca
tiyaꞌ la: nu loꞌongua tiꞌyuchaꞌ culacua̱ sti yu
jiꞌi̱ yu, liꞌ ngaꞌaa ndaquiyaꞌ sti yu jiꞌi̱ chaꞌ nu
nda yu loꞌo; ngaꞌaangujui ñiꞌya̱ nu tyaꞌa̱chu̱ꞌ
yu jiꞌi ̱ chaꞌ nu cua nguaꞌni yu, masi ngusiꞌya
tsa yu loꞌo ngüijña yu chaꞌ biꞌ jiꞌi̱ sti yu.

18 Loꞌo ndyuna ma ̱ chaꞌ jiꞌi̱ ycuiꞌ Ndyosi
juani, ná ndyaca jiꞌi ̱ ma ̱ ñiꞌya ̱ nu ngua jiꞌi̱
nguꞌ Israel nu ngua saꞌni la, nu loꞌo ngutu̱
nguꞌ biꞌ quiyaꞌ caꞌya Sinaí. Ná nchca tii
ma ̱ juani, ñiꞌya̱ nu ngua tiꞌ nguꞌ biꞌ loꞌo lye
tsa ndyaqui̱ siiꞌ caꞌya Sinaí biꞌ nu ngua liꞌ;
talya tsa ñaꞌa̱ ngua liꞌ, ná ngua ñaꞌa̱ nguꞌ
tsiyaꞌ ti, juaꞌa̱ lye tsa ngua cuiꞌi̱. 19 La cuiꞌ
juaꞌa̱ ná ndyuna ma ̱ loꞌo cui ̱i̱ tsa nguañi
ngulaꞌá cuiꞌchcua ̱ jiꞌi̱ ycuiꞌNdyosi liꞌ, nguañi
nchcuiꞌ Ni loꞌo ñati ̱ biꞌ liꞌ. Nu loꞌo ndyuna
nguꞌ nchcuiꞌ ycuiꞌNdyosi loꞌo nguꞌ, liꞌ lye tsa
ngüijña nguꞌ jiꞌi̱ Ni, chaꞌ ngaꞌaa chcuiꞌ ycuiꞌ
Ni loꞌo nguꞌ biꞌ tsiyaꞌ ti. 20Ndyutsi̱i ̱ tsa nguꞌ
liꞌ, chaꞌ ngaꞌaa ndalo jyaca ̱ nguꞌ cuna nguꞌ
chaꞌ nu nda jyoꞌo Moisés loꞌo nguꞌ cuentya
jiꞌi̱ ycuiꞌNdyosi; ndiꞌya̱ nacui̱Ni: “Náca̱a ̱ma ̱
nde siiꞌ caꞌya re tsiyaꞌ ti; masi ca̱a̱ sca naꞌni
jiꞌi̱ ma̱ nde siiꞌ caꞌya re, ngaꞌa̱ chaꞌ cujuii clya
ma ̱ jiꞌi ̱ loꞌo quee”. 21 Lye tsa ñaꞌa̱ ngua chaꞌ
biꞌ, hasta ycuiꞌMoisés nacui ̱ ndiꞌya̱: “Lye tsa
nchcua̱ naꞌ chaꞌ ndyutsi ̱i ̱ naꞌ”.

22 Pana ngaꞌaa siꞌi juaꞌa̱ ndyaca jiꞌi̱ ma ̱
juani, chaꞌ chaca chalyuu tsaa ma ̱ juani; la
cuiꞌ ca su ntucua tyi ycuiꞌ Ndyosi ca nde
cua̱, ndacua tsaa ma ̱ juani. Ca biꞌ ndiꞌi̱ ycuiꞌ
Ndyosi loꞌo tyu ̱u̱ tsa mil tyaꞌa xca̱ jiꞌi̱ Ni.
Tsoꞌo tsa ñaꞌa̱ ca biꞌ; ñiꞌya ̱ si cua nscua chaca
caꞌya Sión nde cua ̱, ñiꞌya̱ si ca biꞌ ntucua

chaca quichi ̱ Jerusalénnu tsoꞌo la ñaꞌa̱, juaꞌa̱
laca biꞌ. 23Loꞌo juaꞌa̱ ntsuꞌu chaꞌ tsaa ma ̱ slo
lcaa tyaꞌa sñiꞌ ycuiꞌ Ndyosi nu cua ndyaloꞌo
Ni jiꞌi ̱ ndejua tya saꞌni la, chaꞌ cua nscua
xtañi jyoꞌo biꞌ lo quityi jiꞌi ̱ ycuiꞌ Ndyosi nde
cua̱. Tsoꞌo tsa ntsuꞌu tyiquee nguꞌ biꞌ ca su
ndyuꞌu tiꞌi ̱ nguꞌ. Na cua tsaa ti ma ̱ la cuiꞌ slo
ycuiꞌ Ndyosi nu nduꞌni cuayáꞌ jiꞌi̱ lcaa ñati,̱
ca su ndiꞌi ̱ lcaa ñati ̱ jyoꞌo nu lubii cresiya jiꞌi̱
xquiꞌya Jesús, chaꞌ cua ndyaca cucui tyucui
ñaꞌa ̱ nguꞌ. 24 Loꞌo juaꞌa̱ ca biꞌ ndiꞌi̱ Jesús,
nu ngüiñi chaca chaꞌ nu tsoꞌo la jiꞌi ̱ ycuiꞌ Ni
loꞌo na; tsoꞌo tsa ngua chaꞌ ndyalú tañi ycuiꞌ
Jesús, chaꞌ xquiꞌya nu Jesús biꞌ ni, biꞌ chaꞌ
cua nguti̱ chaꞌ cuxi nu ntsuꞌu jiꞌna. Pana nu
loꞌo ndyalú tañi jyoꞌo Abel nu ngua saꞌni, liꞌ
ntsuꞌu chaꞌ cajaa chaca yu nu cua ndyujuii
jiꞌi ̱ tyaꞌa; xcuiꞌ chaꞌ cuxi ndyuꞌu jiꞌi̱ chaꞌ biꞌ
liꞌ.

25 Cuiꞌya ma ̱ cuentya lacua, chaꞌ cuaꞌa̱
jyaca ̱ ma ̱ jiꞌi̱ lcaa chaꞌ nu cua nda Cristo
loꞌo ma ̱. Nguxcubeꞌ tsa ycuiꞌ Ndyosi jiꞌi̱
jyoꞌo cusuꞌ jiꞌna, nu loꞌo ná ntajaꞌa̱ nguꞌ
cuaꞌa̱ jyaca ̱ nguꞌ jiꞌi̱ chaꞌ nu nchcuiꞌ jyoꞌo
Moisés loꞌo nguꞌ nde chalyuu chacuayáꞌ jiꞌi̱
ycuiꞌ Ndyosi; ná ngua xna nguꞌ biꞌ jiꞌi̱ ycuiꞌ
Ndyosi. La cuiꞌ juaꞌa̱ tlyu la chaꞌ caca jiꞌna
juani, si ná taquiyaꞌ na jiꞌi̱ Cristo nu ngutuꞌu
ca slo ycuiꞌ Ndyosi ya̱a̱ nde lo yuu chalyuu,
loꞌo juaꞌa̱ cua xaꞌ ndyaa tucua Ni ca slo
ycuiꞌ Ndyosi chaca quiyaꞌ juani. 26 Laja
loꞌo nchcuiꞌ ycuiꞌ Ndyosi loꞌo ñati ̱ saꞌni, la
cuiꞌ hora biꞌ ngulacui̱ chalyuu; pana juani
cua nchcuiꞌ Ni chaca quiyaꞌ ndiꞌya̱: “Chaca
tya quiyaꞌ cuaꞌni naꞌ chaꞌ quiña lcaa lo yuu
chalyuu, la cuiꞌ hora nu quiña lcaa chalyuu
nu ntsuꞌu nde cua ̱”, nacui ̱ Ni. 27 Loꞌo nacui̱
Ni: “chaca tya quiyaꞌ”, juaꞌa ̱ ca cuayáꞌ tiꞌ
na chaꞌ ntsuꞌu chaꞌ xquiña Ni tyucui ñaꞌa̱
lcaa chalyuu nu cua ngüiñá Ni, culotsuꞌ Ni
jiꞌi ̱ chaꞌ biꞌ liꞌ. Tsa ñaꞌa̱ ti na nu ntsuꞌu jiꞌi̱
ycuiꞌ Ndyosi, biꞌ ti na nu tyanu liꞌ, xquiꞌya
chaꞌ ná nchca clyiji na biꞌ tsiyaꞌ ti. 28 Loꞌo
juaꞌa̱ ná taca chaꞌa̱ chalyuu cucui nu ngujui
jiꞌna xquiꞌya Cristo, ná clyiji tsiyaꞌ ti biꞌ; biꞌ
chaꞌ tsoꞌo tyuꞌu tyiquee na ñaꞌa̱ na jiꞌi ̱ ycuiꞌ
Ndyosi lacua. Cuaꞌni chi̱ na loo ycuiꞌNdyosi,
chaꞌ juaꞌa̱ ntiꞌ Ni chaꞌ cuaꞌni na; tyiꞌu tiꞌ na
chaꞌ lcaa tsa̱ cuaꞌni tlyu na jiꞌi ̱ ycuiꞌ Ni, chaꞌ
cube tsa tiꞌ na jiꞌi̱ Ni. 29 La cuiꞌ Ndyosi nu
nduꞌni tlyu na jiꞌi̱ Ni, chañi chaꞌ taca jiꞌi̱ Ni
cuityi ̱ Ni jiꞌna tsi tsiyaꞌ ca loꞌo sca quiiꞌ tlyu,
si juaꞌa̱ ntiꞌNi.

13
Cña nu ndiya tiꞌ ycuiꞌ Ndyosi chaꞌ cuaꞌni

na nde chalyuu
1Ñaꞌa ̱ ti tyuꞌu tsoꞌo tyiqueema̱ ñaꞌa̱ ma ̱ jiꞌi̱

nguꞌ tyaꞌa ngusñi ma ̱ chaꞌ jiꞌi̱ Cristo, cuaꞌni
ma ̱ chaꞌ tsoꞌo loꞌo nguꞌ biꞌ. 2Tyiꞌu tiꞌma ̱ chaꞌ
chcuiꞌ tsoꞌoma ̱ loꞌo cuañaꞌa̱ ca nguꞌxta, nguꞌ

xaꞌ quichi̱, si tyalaa nguꞌ toniꞌi̱ jiꞌi̱ ma ̱; ta ma ̱
su tyiꞌi̱ nguꞌ biꞌ, chaꞌ juaꞌa̱ nguaꞌni xi jyoꞌo
cusuꞌ jiꞌi ̱ ma ̱ nu ngua saꞌni la, loꞌo tiyaꞌ la liꞌ
nquijeloo jiꞌi ̱ nguꞌ chaꞌ xca ̱ jiꞌi ̱ ycuiꞌ Ndyosi
nu ntsuꞌu nde cua ̱ laca ñati ̱nu ngulaa toniꞌi ̱
jiꞌi ̱ nguꞌ biꞌ.

3Culacua tiꞌma ̱ ñiꞌya̱ caca xtyucuama ̱ jiꞌi ̱
nguꞌ tyaꞌa ngusñi na chaꞌ jiꞌi̱ ycuiꞌ Ndyosi,
nu loꞌo cua ngusuꞌba nguꞌ jiꞌi ̱ tyaꞌa na biꞌ neꞌ
chcua ̱. Loꞌo juaꞌa̱ xtyucua ma ̱ jiꞌi ̱ nguꞌ tyaꞌa
na nu quicha tiꞌ, xquiꞌya chaꞌ lyaꞌ tiꞌ nguꞌ jiꞌi ̱
nguꞌ biꞌ. Tyiꞌu tiꞌ ma ̱ chaꞌ xtyucua ma ̱ jiꞌi ̱
nguꞌbiꞌ, ñiꞌya̱ si ycuiꞌ cama ̱nchcubeꞌma ̱ loꞌo
nguꞌ.

4 Lcaa ma ̱ loꞌo tyaꞌa ma ̱ ngaꞌa̱ chaꞌ cuaꞌni
tyacaꞌa ma ̱ jiꞌi̱ clyoꞌo ma̱; ná cuaꞌni cuxi ma ̱
loꞌo clyoꞌo ma ̱, ñiꞌya ̱ ntiꞌ si tyuꞌu chaꞌ jiꞌi̱ ma ̱
loꞌo xaꞌ ñati ̱ laja ti. Xcubeꞌ ycuiꞌ Ndyosi jiꞌi ̱
cua ñaꞌa̱ ca ñati ̱ nu cuaꞌni chaꞌ subaꞌ juaꞌa̱,
juaꞌa̱ xcubeꞌ Ni jiꞌi ̱ ñati ̱ nu tyatí̱ yuꞌu loꞌo
clyoꞌo xaꞌ ñati.̱

5 Ná tyuꞌu tyiquee ma ̱ xcuiꞌ chaꞌ jiꞌi ̱ cñi,
pana tsoꞌo si tyaalaꞌ jiꞌi̱ ma ̱ loꞌo tsa ñaꞌa̱ nu
ndyiji ti xi jiꞌi ̱ma ̱. Na cua nchcuiꞌ Ni loꞌo na
ndiꞌya̱: “Ná culatiꞌi ̱naꞌ jiꞌi̱ ma ̱”, nacui ̱Ni, “ná
xtyanu naꞌ jiꞌi̱ ma ̱ juaꞌa̱ ti”. 6 Biꞌ chaꞌ ndiꞌya ̱
culacua tiꞌ na chaꞌ nguula tiꞌ tyiquee na:
Ycuiꞌ nu Xuꞌna na laca nu nxtyucua ꞌna.
Ná ntsuꞌu chaꞌ cutsi ̱i̱ naꞌ lacua, chaꞌ ná caca

cuaꞌni cuxi ñati ̱ loꞌo naꞌ.
7 Tyiꞌu tiꞌ ma ̱ jiꞌi ̱ nguꞌ jyoꞌo tyaꞌa ma ̱ nu

ngua loo jiꞌi ̱ ma ̱ chacuayáꞌ jiꞌi̱ Jesucristo;
nguꞌ biꞌ laca nu cua nchcuiꞌ chaꞌ jiꞌi̱ ycuiꞌ
Ndyosi loꞌo ma ̱ tya clyo, biꞌ chaꞌ culacua
tsoꞌo tiꞌ ma ̱ jiꞌi ̱ cña tsoꞌo nu nguaꞌni nguꞌ biꞌ
nde chalyuu. Cuaꞌni ma ̱ ñiꞌya̱ nu nguaꞌni
nguꞌbiꞌ loꞌongusñinguꞌ chaꞌ jiꞌi ̱ycuiꞌNdyosi.

8 Ná nchaꞌa̱ Jesucristo: ñiꞌya ̱ ngua Ni
tyempo saꞌni, la cuiꞌ juaꞌa̱ laca Ni juani, loꞌo
la cuiꞌ juaꞌa̱ caca Ni tyempo nde loo la. 9Ná
ta ma ̱ chacuayáꞌ culuꞌu ñati ̱ xi xaꞌ la chaꞌ
jiꞌi ̱ ma ̱, sca chaꞌ nu ná stuꞌba nchcuiꞌ loꞌo
chaꞌ biꞌ, chaꞌ ná xtyanu ma ̱ juaꞌa̱ jiꞌi̱ tyucui̱i ̱
liñi. Tsoꞌo la si tyanu tsoꞌo lcaa chaꞌ jiꞌi ̱
ycuiꞌ Ndyosi neꞌ cresiya jiꞌna, si cube tiꞌ na
jiꞌi ̱ lcaa chaꞌ tsoꞌo nu nduꞌni Ni loꞌo na lcaa
hora; pana ná taca tyanu tsoꞌo chaꞌ jiꞌi ̱ ycuiꞌ
Ndyosi neꞌ cresiya jiꞌna loꞌo taquiyaꞌ na jiꞌi ̱
cua ñaꞌa̱ ca cñanu tatsaa nguꞌ jiꞌna, ñiꞌya̱ ntiꞌ
si nacui ̱ nguꞌ chaꞌ ná tsoꞌo cacu na sca lo na
nu ndacu nguꞌ. Masi cua ndaquiyaꞌ tsa na
jiꞌi ̱ cña biꞌ tya tsubiꞌ la, siꞌi na tsoꞌo la ngua tiꞌ
na loꞌo nguaꞌni na juaꞌa̱.

10Xaꞌñaꞌa̱ cñanguaꞌniCristo loꞌondyaayu
lo crusi, chaꞌ ngua yu msta ̱ chaꞌ cati̱ quiꞌya
nu ntsuꞌu jiꞌna loꞌo ycuiꞌ Ndyosi. Pana lcaa
ñati ̱ nu tya ndyiꞌu tsa tiꞌ jiꞌi ̱ msta ̱ nu nsta
sti joꞌó cuentya jiꞌi̱ nguꞌ, ná caca tyiꞌi ̱ tsoꞌo
tyiquee nguꞌ biꞌ loꞌo Cristo. 11 Masi xuꞌna
sti joꞌó nu cuentya jiꞌi̱ nguꞌ judío ni, xcuiꞌ
loꞌo tañi naꞌni ti ñaloꞌo sti joꞌó biꞌ nde cuarto
su tacati tsa neꞌ laa biꞌ, chaꞌ cati̱ quiꞌya nu

ntsuꞌu jiꞌi̱ nguꞌ loꞌo biꞌ. Nu loꞌo ndye ngua
cña biꞌ, liꞌ ndyaloꞌo nguꞌ jiꞌi ̱ ñaꞌa̱ tsaca cuañaꞌ
naꞌni nu laca msta̱ biꞌ ca toꞌ quichi ̱; ca biꞌ
ndaqui ̱ nguꞌ cuañaꞌ biꞌ. 12 La cuiꞌ ti ca toꞌ
quichi ̱nchcubeꞌ Jesús, chaꞌ caja ñiꞌya̱ nu cati ̱
chaꞌ cuxi nu ntsuꞌu jiꞌi ̱ ñati,̱ nu loꞌo ndyalú
tañi ycuiꞌ ca yu loꞌo ngujuii yu lo crusi ca
biꞌ. 13 Loꞌo juaꞌa̱ na, tsoꞌo si ná cutsi̱i ̱ na,
masi tsaloꞌo nguꞌ jiꞌna chaꞌ xcubeꞌ nguꞌ jiꞌna
cuentya jiꞌi̱ Jesús; stuꞌba ti caca jiꞌna nde
chalyuu, ñiꞌya̱ nu ngua jiꞌi̱ Jesús loꞌo lyaꞌ tsa
tiꞌ nguꞌ jiꞌi ̱ yu. 14 Nde lo yuu chalyuu ná
ntsuꞌu seꞌi ̱ tsoꞌo su tyanu na; xcuiꞌ na ndu ̱ tiꞌ
na chaꞌ tyalaa na chaca seꞌi̱ su tsoꞌo la tsiyaꞌ
ti, su tsaa na loꞌo cua ndye chalyuu re. 15Biꞌ
chaꞌ lcaa tsa̱ cuaꞌni chi ̱ na loo ycuiꞌ Ndyosi
xquiꞌya Jesús, chaꞌ ñiꞌya̱ laca si ta na msta ̱
jiꞌi̱ Ni, juaꞌa̱ laca nu loꞌo tyucui tyiquee na
cuaꞌni tlyu na jiꞌi ̱ Ni. Loꞌo juaꞌa̱ tsoꞌo tsa si
lcaa tsa̱ chcuiꞌna chaꞌ tlyu tsa chaꞌnuntsuꞌu
jiꞌi̱ ycuiꞌ Ni. 16 La cuiꞌ juaꞌa̱ ná ca taja tiꞌ ma ̱
cuaꞌni ma ̱ lcaa chaꞌ tsoꞌo, juaꞌa̱ xtyucua ma ̱
jiꞌi̱ tyaꞌa ñati ̱ma ̱; biꞌ laca cña nu ndiya tiꞌ Ni
chaꞌ cuaꞌni na cuentya jiꞌi ̱ ycuiꞌNi.

17Taquiyaꞌma ̱ jiꞌi̱ ñati ̱nu laca cña cuentya
jiꞌi̱ ñaꞌa̱ taju nguꞌ tyaꞌa ma ̱; cuaꞌni ma ̱ lcaa
cña nu ndijña nguꞌ biꞌ jiꞌi̱ ma ̱ chaꞌ cuaꞌni ma ̱.
Tlyu tsa cña nu ntsuꞌu jiꞌi̱ nguꞌ biꞌ, chaꞌ xcuiꞌ
ndube tiꞌ nguꞌ ñiꞌya̱ nu ndyuꞌni sa scaa ma ̱;
ngaꞌa̱ chaꞌ xacui̱ nguꞌ chaꞌ jiꞌi ̱ ycuiꞌ Ndyosi
si chañi chaꞌ ñaꞌa ̱ ti tya tsoꞌo ndyuꞌni ma ̱,
xquiꞌya chaꞌ ngusñi ma ̱ chaꞌ jiꞌi̱ Ni. Pana
tsoꞌo la ntiꞌ nguꞌ biꞌ, si ñaꞌa̱ ti tsoꞌo ntsuꞌu
tyiqueema̱ cuaꞌnima ̱ñiꞌya̱ nunacui̱ nguꞌ jiꞌi ̱
ma ̱ chaꞌ cuaꞌni ma ̱. Si ná cuaꞌni ma̱ juaꞌa̱,
caca xñiꞌi ̱ tiꞌ nguꞌ biꞌ liꞌ, chaꞌ ngaꞌaa caca
xtyucua nguꞌ jiꞌi̱ ma ̱ liꞌ.

18 Ñaꞌa̱ ti chcuiꞌ ma ̱ loꞌo ycuiꞌ Ndyosi
cuentya jiꞌi ̱ cuare. Tyucui tyiquee ya jlo tiꞌ
ya chaꞌ ni sca chaꞌ cuxi ná ntsuꞌu jiꞌi̱ ya nu
caca tyujuꞌu tiꞌ ya jiꞌi̱. Lcaa tyempo ntiꞌ ya
cuaꞌni ya cuañaꞌa̱ ca chaꞌnu tsoꞌo la cuentya
jiꞌi̱ ycuiꞌ Ndyosi. 19 Biꞌ chaꞌ xaꞌ ndijña tsa
naꞌ jiꞌi̱ ma ̱, chaꞌ luꞌba ti chcuiꞌ ma ̱ loꞌo ycuiꞌ
Ndyosi cuentya jnaꞌ. Ná tyiqueeꞌ cuaꞌni Ni
chaꞌ xtyu̱u̱ naꞌ ca̱a̱ naꞌ yala la ca su ndiꞌi̱ ma ̱.

Ngusalyaꞌ yu loꞌo nguꞌ
20 Ycuiꞌ Ndyosi laca nu nguaꞌni cña chaꞌ

ndyuꞌú Jesucristo nu Xuꞌna na chaca quiyaꞌ
loꞌo ngujuii. Loꞌo juani laca Jesús loo, chaꞌ
ñaꞌa̱si ̱i̱ Ni jiꞌna nu laca na ñati ̱ jiꞌi̱ Ni, xquiꞌya
chaꞌngujuiiNi cuentya jiꞌna. Nu loꞌongujuii
Jesús, liꞌngüiñi chaꞌ jiꞌi ̱Ni loꞌo lcaañati ̱jiꞌi̱ Ni,
sca chaꞌ cucui nu ná ngaꞌa̱ chaꞌ tye tsiyaꞌ ti.
21 Ycuiꞌ Ndyosi nduꞌni chaꞌ ti ̱ ti tyiꞌi ̱ tyiquee
na, loꞌo juani ntiꞌ naꞌ chaꞌ xtyucua Ni jiꞌi̱ ma ̱
loꞌo cua ñaꞌa̱ ca chaꞌ nu lyiji jiꞌi̱ ma ̱, chaꞌ
taca cuaꞌni ma ̱ lcaa cña, ñiꞌya̱ nu ntiꞌNi chaꞌ
cuaꞌnima ̱; ntiꞌnaꞌ chaꞌ cuentya jiꞌi ̱ma̱cuaꞌni
Ni na laca nu tsoꞌo la ntiꞌ Ni, chacuayáꞌ jiꞌi ̱
Jesucristo. Loꞌo juaꞌa̱ ná ngaꞌa ̱ chaꞌ tye chaꞌ

cuaꞌni tlyu Ni jiꞌi̱ Cristo. ¡Juaꞌa̱ caca chaꞌ
lacua!

22 Cuꞌma ̱ tyaꞌa ngusñi na chaꞌ jiꞌi ̱ Cristo,
cuaꞌni clyu tiꞌma ̱ ꞌna, talo tyiquee ma ̱ xi ꞌna
chaꞌ cuna ma ̱ chaꞌ nu nchcuiꞌ naꞌ re. Ná
quiñaꞌa̱ tsa chaꞌ nscua naꞌ lo quityi re, pana
cua ntiꞌ naꞌ chaꞌ tyanu tachaa la chaꞌ biꞌ neꞌ
cresiya jiꞌi̱ ma ̱. 23 Chaca chaꞌ ntiꞌ naꞌ chcui̱ꞌ
loꞌo ma ̱: Cua ngulaá nguꞌ jiꞌi ̱ Timoteo, tyaꞌa
ndyaꞌa̱ na cña, ca su ngutuꞌú yu neꞌ chcua ̱;
nu loꞌo ca ̱a̱ naꞌ, ca̱loꞌo naꞌ jiꞌi̱ yu liꞌ, si yala ti
tyalaa yu slo naꞌ.

24 Chcuichaꞌ naꞌ jiꞌi ̱ lcaa nguꞌ nu laca loo
cuentya jiꞌi̱ ma ̱, juaꞌa ̱ chcuichaꞌnaꞌ jiꞌi̱ lcua ti
tyaꞌama ̱ nu ngusñima ̱ chaꞌ jiꞌi ̱ ycuiꞌNdyosi.
Ca taꞌa nguꞌ nu ntsuꞌu chaꞌ jiꞌi ̱ loꞌo ycuiꞌ
Ndyosi, nu ndiꞌi ̱ nde Italia re, loꞌo lcaa nguꞌ
biꞌ ntiꞌ nguꞌ chcuichaꞌ nguꞌ jiꞌi ̱ma ̱.

25Cua ntiꞌnaꞌ chaꞌ tyiꞌu tiꞌma ̱ lcaa tyempo
chaꞌ xcuiꞌ tsoꞌo ti nduꞌni ycuiꞌ Ndyosi loꞌo
lcaa na.

Quityi nu nguscua
Santiago

1Santiago laca naꞌ nu nscua̱ quityi re chaꞌ
ca̱a ̱ ca sundiꞌi ̱ cuꞌma ̱, ñati ̱jiꞌi̱ ycuiꞌNdyosi nu
ndyaa ma ̱ tyucui ñaꞌa̱ chalyuu. Cña laca naꞌ
cuentya jiꞌi ̱ycuiꞌNdyosi, la cuiꞌ juaꞌa̱ lacanaꞌ
cña jiꞌi ̱ Jesucristo nu Xuꞌna na. Cua ntiꞌ naꞌ
chcuiꞌnaꞌ xlyoniꞌi̱ loꞌo lcaama ̱ loꞌo tyaꞌama ̱.

Nu loꞌo ta ycuiꞌ Ndyosi sca chaꞌ nu caꞌya
tsoꞌo hique scaa na

2 Cuꞌma ̱ tyaꞌa ngusñi na chaꞌ jiꞌi̱ Cristo, si
lye tsa ntiꞌ ma ̱ xquiꞌya cua ñaꞌa̱ ca lo chaꞌ
tiꞌí nu ndyacua jiꞌi ̱ ma ̱, ná xñiꞌi̱ tsa culacua
tiꞌ ma ̱ liꞌ; pana tsoꞌo tsa caca tyiquee ma ̱
liꞌ, 3 chaꞌ nu loꞌo ngualo chaꞌ tiꞌí biꞌ jiꞌi̱ ma ̱
xquiꞌya chaꞌ ngusñi tsoꞌo ma ̱ chaꞌ jiꞌi ̱ Jesús,
liꞌ taca jlo tiꞌma ̱ chaꞌ cua nchca la jiꞌi̱ ma ̱ talo
ma ̱ nde chalyuu. 4 Pana cuiꞌya ma ̱ cuentya
chaꞌ talo ma ̱ tyucui tyempo loꞌo ndiꞌi̱ ma ̱
chalyuu, ñaꞌa̱ cuayáꞌ nu tye chaꞌ tiꞌí jiꞌi ̱ ma ̱,
chaꞌ caca ma ̱ ñati ̱nu tyucui tyiquee, ñati ̱nu
ná sca na lyiji jiꞌi̱ chaꞌ ngusñi ma ̱ chaꞌ jiꞌi̱
Jesús.

5Si ntsuꞌuquiyaꞌnu loꞌo ná jlo tiꞌma ̱ tsiyaꞌ
ti ñiꞌya̱ nu cuaꞌni ma ̱, liꞌ tsoꞌo chcuiꞌma̱ loꞌo
ycuiꞌ Ndyosi, chaꞌ ta Ni sca chaꞌ nu caꞌya
hique ma ̱ ñiꞌya̱ nu cuaꞌni ma ̱ liꞌ. Tsoꞌo tsa
chaꞌ xlyaꞌbe nda Ni jiꞌi ̱ lcaa ñati,̱ cuati ná
nduꞌni tyaala Ni jiꞌna loꞌo nda Ni sca chaꞌ
tsoꞌo jiꞌna. 6 Tsa biꞌ ti chaꞌ, nu loꞌo jña ma ̱
sca chaꞌ jiꞌi̱ ycuiꞌ Ndyosi, liꞌ ngaꞌa ̱ chaꞌ jlya
tiꞌ ma ̱ chaꞌ nchca jiꞌi̱ Ni cuaꞌni Ni juaꞌa̱; ná
tsoꞌo si tyaꞌa̱chu̱ꞌma̱ jiꞌi ̱ chaꞌbiꞌ, ñiꞌya̱ si ñacui ̱
ma ̱ chaꞌ ná nchca jiꞌi̱ Ni cuaꞌni Ni juaꞌa̱. Ñati ̱
nu juaꞌa̱ ñacui ̱ chaꞌ ná nchca jiꞌi ̱ ycuiꞌ Ni,
laca nguꞌ biꞌ ñiꞌya̱ laca sca clyooꞌ nu ndyaꞌa̱
lo tyujoꞌo; ndyatu̱ clyooꞌ ndyaa macala su
nducuniꞌi ̱ cuiꞌi ̱ jiꞌi ̱ chaꞌ tsaa. 7Náca tu̱ tiꞌnguꞌ
biꞌ jiꞌi̱ ni sca na, chaꞌ ta ycuiꞌ nu Xuꞌna na
jiꞌi ̱ nguꞌ liꞌ, 8 chaꞌ tucua chaꞌ ntsuꞌu tyiquee
nguꞌ biꞌ; ná sca chaꞌ caja jiꞌi̱ nguꞌ chaꞌ xcuiꞌ
na nchaꞌa̱ ti tyiquee nguꞌ. Sca ti chaꞌ chcuiꞌ
nguꞌ sca tsa̱, chaca tsa̱ xaꞌ chaꞌ chcuiꞌnguꞌbiꞌ
liꞌ.

9Tsoꞌo ti caca tyiqueenguꞌ tiꞌi tyaꞌangusñi
na chaꞌ jiꞌi̱ ycuiꞌ Ndyosi; xtyucua Ni jiꞌi̱
nguꞌ biꞌ, chaꞌ tsoꞌo la tyiꞌi ̱ nguꞌ nde loo la,
masi nchcubeꞌ tsa nguꞌ su ndiꞌi̱ nguꞌ juani ti.
10Loꞌo juaꞌa̱ nduꞌni chaꞌ tsoꞌo ti caca tyiquee
nguꞌ culiyaꞌ tyaꞌa ngusñi na chaꞌ jiꞌi̱ Ni, masi
tye chaꞌ culiyaꞌ nguꞌ; culiji yuꞌu lcaa chaꞌ
tsoꞌo nu ntsuꞌu jiꞌi ̱ cua ñaꞌa̱ ca nguꞌ culiyaꞌ,
ñiꞌya ̱ ndye chaꞌ jiꞌi ̱ sca queé nu tsoꞌo ñaꞌa ̱ nu
ntsuꞌu ca neꞌ quixi ̱ꞌ. 11 Loꞌo ndyaa cuichaa
nde cua ̱, ca tyiqueꞌ tsa cua ̱ liꞌ, ndyanaa yaca
queé, ndyalú lcaa cucuꞌ queé, ndye chaꞌ
tsoꞌo ñaꞌa̱ jiꞌi ̱ liꞌ. La cuiꞌ juaꞌa̱ tye chaꞌ jiꞌi ̱ nguꞌ
culiyaꞌ; laja loꞌo ndyuꞌni cña tiꞌ nguꞌ chaꞌ tya

caja la chaꞌ tsoꞌo jiꞌi̱ nguꞌ, tye chaꞌ tsoꞌo biꞌ jiꞌi ̱
nguꞌ liꞌ.

Nu loꞌo ndojolaqui nu xñaꞌa̱ jiꞌna chaꞌ
cuaꞌni na chaꞌ cuxi

12 Tsoꞌo caca tyiquee ñati ̱ nu ñaꞌa̱ ti nxñi
chaꞌ jiꞌi̱ Jesús, masi tyacua cua ñaꞌa̱ ca chaꞌ
tiꞌí jiꞌi ̱ nguꞌ. Tsoꞌo si talo nguꞌ tyiqueeꞌ, ñaꞌa ̱
cuayáꞌ tye chaꞌ tiꞌí biꞌ jiꞌi̱ nguꞌ, chaꞌ caja
chalyuu nu ná ngaꞌa̱ chaꞌ tye jiꞌi̱ nguꞌ biꞌ liꞌ;
biꞌ laca chaꞌ tsoꞌo nu cua nacui ̱ Ni chaꞌ ta Ni
jiꞌi ̱ ñati ̱ nu ntsuꞌu tsa tyiquee ñaꞌa̱ jiꞌi ̱ ycuiꞌ
Ni. 13 Nu loꞌo cojolaqui sca chaꞌ cuxi jiꞌna
ni, ná tsoꞌo si ñacui ̱na ndiꞌya̱: “Ycuiꞌ Ndyosi
ndyuꞌni chaꞌ nñiloꞌo chaꞌ cuxi re ꞌna”. Ná
ntsuꞌu chaꞌ cuxi tsiyaꞌ ti nu caca jiꞌi ̱ cñiloꞌo
jiꞌi ̱ ycuiꞌ Ndyosi, loꞌo juaꞌa̱ ná nñiloꞌo Ni jiꞌi ̱
ñati ̱ loꞌo sca chaꞌ cuxi. 14Nu loꞌo ndojolaqui
chaꞌ cuxi jiꞌna, biꞌhora laca nunándaquiyaꞌ
na jiꞌi̱ sca chaꞌ jiꞌi ̱ ycuiꞌNi; liꞌ la cuiꞌ chaꞌ cuxi
nu ntsuꞌu neꞌ cresiya jiꞌi ̱ ycuiꞌ ca na, biꞌ laca
nu ndatsaa jiꞌna chaꞌ tya cuaꞌni la na chaꞌ
cuxi. 15 Tsoꞌo la ntiꞌ na chaꞌ cuaꞌni na chaꞌ
cuxibiꞌ,masi caca tlyu laquiꞌya jiꞌna; nu loꞌo
nguiꞌi̱ na jiꞌi̱ quiꞌya biꞌ jiꞌna ñaꞌa̱ cuayáꞌ nu
ngaꞌaa cacaxtyanuna jiꞌi ̱, liꞌxananaxtyanu
na chalyuu tsoꞌo nu cua ngujui jiꞌna.

16 Cuꞌma ̱ tyaꞌa ngusñi na chaꞌ jiꞌi ̱ ycuiꞌ
Ndyosi, tyacaꞌa tsa ma ̱ ꞌna; ná ta ma ̱
chacuayáꞌ chaꞌ cñiloꞌo nu xñaꞌa ̱ jiꞌi̱ ma ̱.
17 Lcaa chaꞌ xlyaꞌbe nu ndyiji jiꞌna ni, lcaa
chaꞌ nu chañi chaꞌ xcuiꞌ chaꞌ tsoꞌo laca biꞌ,
ca su ntucua ycuiꞌ Ndyosi tsiyaꞌ ti, ca biꞌ
ngutuꞌu lcaa chaꞌ biꞌ, la cuiꞌ ycuiꞌ Ndyosi nu
ngüiñá lcaa xee tlyu nu ngaꞌa̱ nde cua ̱. Sca
ti cuayáꞌ ñaꞌa̱ loo ycuiꞌ Ndyosi ñaꞌa̱ Ni jiꞌna;
ná xcutsaꞌa̱ Ni chaꞌnuntsuꞌu tyiqueeNi ñaꞌa ̱
Ni jiꞌna, chaꞌ ná ntsuꞌu chaꞌ tyaꞌa̱chu ̱ꞌ Ni jiꞌi ̱
scaa chaꞌ nu cua nchcuiꞌNi loꞌo ñati.̱ 18Lcaa
chaꞌ nu liñi ca cuentya jiꞌi̱ ycuiꞌ Ndyosi, cua
nguluꞌu Ni chaꞌ biꞌ jiꞌna chaꞌ caca na ñati ̱ jiꞌi ̱
ycuiꞌ Ni, chaꞌ juaꞌa̱ ntiꞌ Ni chaꞌ caca; cua ntiꞌ
Ni chaꞌ caca na loo jiꞌi̱ lcaa ca lo na nu cua
ngüiñá ycuiꞌNi, juaꞌa̱ ntiꞌNi.

Chaꞌ tacati nu ngaꞌa ̱ chaꞌ cuaꞌni na
cuentya jiꞌi ̱ ycuiꞌNdyosi

19 Cuꞌma ̱ tyaꞌa ngusñi na chaꞌ jiꞌi ̱ ycuiꞌ
Ndyosi, nu tsoꞌo tsa ntsuꞌu tyiquee naꞌ ñaꞌa̱a ̱
jiꞌi ̱ ma ̱, tsoꞌo si cuiꞌya ma ̱ cuentya jiꞌi̱ chaꞌ
nu chcuiꞌ naꞌ re. Ntsuꞌu cña jiꞌi ̱ lcaa na chaꞌ
yala ti cuaꞌa̱ jyaca ̱ na jiꞌi̱ chaꞌ nu chcuiꞌ ñati ̱
loꞌo na; pana tiyaꞌ ti xacui ̱ na chaꞌ jiꞌi̱ nguꞌ,
juaꞌa̱ tiyaꞌ tsa caca ñasiꞌ̱ na jiꞌi ̱ nguꞌ. 20 Nu
loꞌo nchca ñasiꞌ̱ na ni, ná taca cuaꞌni na chaꞌ
liñi nu ntiꞌ ycuiꞌ Ndyosi chaꞌ cuaꞌni na nde
chalyuu. 21 Loꞌo juaꞌa ̱ ngaꞌa̱ chaꞌ culochu̱ꞌ
na lcaa chaꞌ subaꞌ, lcaa chaꞌ cuxi nu tya
ntsuꞌu neꞌ cresiya jiꞌna; tucuá na chaꞌ jiꞌi ̱
ycuiꞌ Ndyosi lacua, xñi tsoꞌo na lcaa chaꞌ nu
nda Ni chaꞌ tyanu neꞌ cresiya jiꞌna, chaꞌ biꞌ
laca chaꞌnu taca cuaꞌni lyaá jiꞌna jiꞌi̱ nu cuxi
nu ntsuꞌu jiꞌna.

22Tsabiꞌ ti chaꞌ, ngaꞌa̱ chaꞌ taquiyaꞌna lcaa
chaꞌ nu nclyuꞌu Ni jiꞌna, siꞌi na cuaꞌa̱ jyaca ̱ ti
na jiꞌi ̱ chaꞌ biꞌ; na cñiloꞌo ti na jiꞌi ̱ ycuiꞌ ca na,
si xcuiꞌ na cuaꞌa̱ jyaca̱ ti na jiꞌi̱ chaꞌ biꞌ, loꞌo
ná ndaquiyaꞌ na chaꞌ biꞌ. 23 Cua ñaꞌa̱ ca ñati ̱
nu ntiꞌ cuna ti chaꞌ nu nda Ni loꞌo na, loꞌo liꞌ
ná ntajaꞌa̱ cuaꞌni chaꞌ biꞌ, laca ñati ̱ biꞌ ñiꞌya ̱
laca ñati ̱nu ñaꞌa̱ cuiꞌya xi jiꞌi̱ ycuiꞌ ca lo sca
cuanaa; 24yalantchaa tiñaꞌa̱ nguꞌ jiꞌi ̱ycuiꞌ ca
nguꞌ lo cuanaa, pana loꞌo cua ndyaa nguꞌ, liꞌ
hora ti cjlyaa tiꞌ nguꞌ ñiꞌya ̱ ñaꞌa̱ ycuiꞌ ca nguꞌ.
25 Xtyucua ycuiꞌ Ndyosi jiꞌi̱ cua ñaꞌa̱ ca ñati ̱
nu chañi chaꞌ cuaꞌa̱ jyaca̱ jiꞌi̱ chaꞌ tsoꞌo nu
nda Ni chaꞌ tyanu neꞌ cresiya jiꞌna; biꞌ laca
chaꞌ nu xtyucua jiꞌna chaꞌ taca tyiꞌi̱ tyiquee
na tsoꞌo ti. Si tsoꞌo ti cuaꞌni na nde chalyuu,
si cuaꞌni na lcaa cña nu nclyuꞌu ycuiꞌNdyosi
jiꞌna lcaa tsa̱ loꞌo tyiꞌi ̱ na chalyuu, tsoꞌo tsa
caca jiꞌna liꞌ. Siꞌi na nduna ti na chaꞌ biꞌ, loꞌo
liꞌ xtyanu na jiꞌi̱.

26Ná tyiqueeꞌ ntsuꞌu xi nguꞌ tyaꞌa ma ̱ nu
ntiꞌ chaꞌ tacati tsa nduꞌni ycuiꞌ ca nguꞌ. Pana
laja ti nduꞌni nguꞌ chaꞌ tacati nguꞌ, si ná
ndube tiꞌnguꞌñiꞌya̱ nchcuiꞌnguꞌ loꞌo ñati;̱ na
ñiloꞌo nguꞌ jiꞌi ̱ ycuiꞌ ca nguꞌ chaꞌ tacati nguꞌ
liꞌ. 27 Si tyucui tyiquee na tsiyaꞌ ti nduꞌni na
chaꞌ tacati cuentya jiꞌi̱ Ni, si siꞌi na tucua chaꞌ
ntsuꞌu tyiquee na, ndiꞌya̱ ntiꞌ ycuiꞌ Ndyosi
Sti na chaꞌ cuaꞌni na liꞌ: ngaꞌa̱ chaꞌ xtyucua
na jiꞌi̱ nu sube tiꞌi, juaꞌa̱ ngaꞌa̱ chaꞌ xtyucua
na jiꞌi ̱ nu cunaꞌa̱ nu ndyanu tiꞌi ti, nu loꞌo
nchcubeꞌ tsa nguꞌ ndiꞌi ̱ nguꞌ chalyuu; pana
ná tsoꞌo tyatí̱ yuꞌuna loꞌo chaꞌ cuxi nuntsuꞌu
nde chalyuu.

2
Sca ti cuayáꞌ cuaꞌni tsoꞌo na loꞌo cua ñaꞌa ̱

ca ñati ̱nu lijya̱ slo na
1Cuꞌma ̱ tyaꞌa ngusñi na chaꞌ jiꞌi ̱ Jesucristo

nuXuꞌnana, nuntucuaNi ca su tsoꞌo tsañaꞌa̱
nde cua̱, ná tsoꞌo si xaꞌ ñaꞌa ̱ ntsuꞌu tyiquee
ma ̱ ñaꞌa̱ ma ̱ jiꞌi̱ xi scaa ñati;̱ stuꞌba ti cuaꞌni
ma ̱ loꞌocuañaꞌa̱ cañati,̱ tsoꞌo la. 2Nátyiqueeꞌ
ca ̱a̱ tyu ̱u̱ lo ñati ̱ ca su ndyuꞌu tiꞌi ̱ ma ̱, masi
nguꞌ culiyaꞌ nu ntsuꞌu cuiꞌ oro sne yaꞌ nguꞌ,
cuati tsoꞌo tsa ñaꞌa̱ steꞌ nguꞌ, masi nguꞌ tiꞌi
nu ngusu̱ tsa steꞌ nguꞌ. 3 Ná tsoꞌo si lye tsa
cuaꞌni chi ̱ma ̱ loo sca ñati ̱nu nchcuꞌ lateꞌ nu
tsoꞌo tsañaꞌa̱. Ná tsoꞌoñacui ̱ma ̱ jiꞌi̱ nu culiyaꞌ
biꞌ: “Tyucua xi lo yaca xlya tsoꞌo re, cusuꞌ”,
si ñacui ̱ma ̱ jiꞌi̱ sca nguꞌ tiꞌi ndiꞌya ̱: “Ndacua
ti tyu ̱ nuꞌu̱. Cuaꞌa̱ xi, masi lo yuu ti cua”.
4Ntsuꞌuquiꞌya jiꞌi̱ma ̱ liꞌ, xquiꞌyachaꞌxaꞌñaꞌa̱
ntsuꞌu tyiquee ma ̱ ñaꞌa̱ ma ̱ jiꞌi̱ xi scaa ñati,̱
loꞌo juaꞌa̱ cuxi ti ntsuꞌu tyiquee ma ̱ ñaꞌa̱ ma ̱
jiꞌi̱ nu xaꞌ ñati ̱biꞌ liꞌ.

5 Cuꞌma ̱ nguꞌ tyaꞌa na nu tyacaꞌa tsa ma ̱
ꞌna, cuiꞌya ma ̱ cuentya jiꞌi ̱ chaꞌ re: Cua
ngusubi ycuiꞌ Ndyosi jiꞌi̱ ñati ̱ tiꞌi chaꞌ taca
xñi tsoꞌo nguꞌ chaꞌ jiꞌi̱ ycuiꞌNi; ta Ni chalyuu
tsoꞌo jiꞌi ̱ nguꞌ biꞌ liꞌ, la cuiꞌ chalyuu nu nacui ̱

Ni chaꞌ caja jiꞌi̱ ñati ̱nuntsuꞌu tsa tyiqueeñaꞌa̱
jiꞌi̱ ycuiꞌNi. Masi tiꞌi tsa ñati ̱biꞌ nde chalyuu,
pana culiyaꞌ nguꞌ cuentya jiꞌi ̱ ycuiꞌ Ndyosi.
6Ná tsoꞌo ndyuꞌni cuꞌma ̱, chaꞌ tiꞌí tiꞌma̱ ñaꞌa̱
ma ̱ jiꞌi̱ nguꞌ tiꞌi. Xcuane naꞌ sca chaꞌ jiꞌi ̱ ma ̱
lacua: ¿Ha siꞌi nuculiyaꞌ lacanu tiꞌí tiꞌ jiꞌi̱ma?
¿Ha siꞌi nu culiyaꞌ laca nu ndyaꞌa̱loꞌo jiꞌi ̱ ma ̱
ca slo nguꞌ tisiya? 7 La cuiꞌ nguꞌ biꞌ laca nu
nchcuiꞌ tsa chaꞌ cuxi jiꞌi ̱ ycuiꞌ Jesúsnuntsuꞌu
tsa chaꞌ jiꞌna loꞌo.

8Tsoꞌo tsa si chañi chaꞌ ndaquiyaꞌma ̱ chaꞌ
cusuꞌ nu nscua tya clyo la; ndiꞌya̱ nchcuiꞌ
chaꞌ biꞌ: “Ntsuꞌu chaꞌ cuaꞌni tyaꞌna tiꞌ na jiꞌi̱
tyaꞌa ñati ̱ na, ñiꞌya̱ laca si nduꞌni tyaꞌna tiꞌ
na jiꞌi ̱ ycuiꞌ ca na”, nacui ̱ quityi. 9 Si xaꞌ ca
ñaꞌa̱ nduꞌni ma̱ loꞌo xi scaa ñati,̱ cuxi nduꞌni
ma ̱ liꞌ, ntsuꞌu quiꞌya jiꞌi̱ ma ̱ cuentya jiꞌi̱ ycuiꞌ
Ndyosi liꞌ; la cuiꞌ juaꞌa̱ ndyuꞌu chaꞌ nu nscua
lo quityi cusuꞌ biꞌ. 10Ñati ̱nu ndaquiyaꞌ lcaa
cña nu ngulo ycuiꞌ Ndyosi jiꞌna chaꞌ cuaꞌni
na, loꞌo liꞌ ntsuꞌu masi sca ti chaꞌ cuxi nu
ndyuꞌni nguꞌ biꞌ, sca ti cuayáꞌ ntsuꞌu quiꞌya
jiꞌi̱ nguꞌ, ñiꞌya̱ laca si nándaquiyaꞌnguꞌ tsiyaꞌ
ti jiꞌi̱ lcaa cña nu cua ngulo ycuiꞌ Ni jiꞌna.
11YcuiꞌNdyosi laca nu cua nacui̱ tyucuaa lo
chaꞌ ndiꞌya̱: “Ná tyuꞌu chaꞌ jiꞌi̱ ma ̱ loꞌo clyoꞌo
xaꞌ ñati”̱, nacui ̱ Ni; loꞌo juaꞌa̱: “Ná cujuii
ma ̱ jiꞌi ̱ tyaꞌa ñati ̱ ma ̱”, nacui ̱ Ni. Si cujuii
ma ̱ jiꞌi ̱ tyaꞌa ñati ̱ ma ̱, ntsuꞌu quiꞌya jiꞌi̱ ma ̱
lacua, masi ná ntsuꞌu chaꞌ jiꞌi ̱ma ̱ loꞌo clyoꞌo
xaꞌ ñati;̱ sca ti cuayáꞌ cua ndyaꞌa̱chu̱ꞌma ̱ jiꞌi̱
chaꞌ nu cua nchcuiꞌ ycuiꞌ Ndyosi loꞌo na liꞌ.
12Cua nda Jesús sca chaꞌ tsoꞌo chaꞌ tyanu neꞌ
cresiya jiꞌna, chaꞌxtyucua jiꞌnachaꞌ taca tyiꞌi̱
tyiquee na tsoꞌo ti. Ngaꞌa̱ chaꞌ chcuiꞌ tsoꞌo
na, juaꞌa̱ ntsuꞌu chaꞌ cuaꞌni na chaꞌ tsoꞌo loꞌo
ndiꞌi ̱ na chalyuu, chaꞌ cua tyalaa ti tsa̱ nu
loꞌo cuaꞌni cuayáꞌ Ni jiꞌi̱ lcaa ñati ̱ chalyuu.
13 Loꞌo liꞌ si ná nguaꞌni tyaꞌna tiꞌ na jiꞌi̱ tyaꞌa
ñati ̱na, ná taca cuaꞌni tyaꞌna tiꞌ Ni jiꞌna loꞌo
cuaꞌni cuayáꞌ Ni jiꞌna; pana ñati ̱nu nguaꞌni
tyaꞌna tiꞌ jiꞌi ̱ tyaꞌañati ̱ni, biꞌñati ̱laca nu tsoꞌo
la caca chaꞌ jiꞌi ̱ hora loꞌo cuaꞌni cuayáꞌ Ni jiꞌi̱
ñati.̱

Ntsuꞌu cña tsoꞌo chaꞌ cuaꞌni na loꞌongusñi
na chaꞌ jiꞌi ̱ ycuiꞌNi

14Cuꞌma ̱ tyaꞌa ngusñi na chaꞌ jiꞌi̱ Jesús, ná
taca ñacui ̱na chaꞌ ntsuꞌu chaꞌ jiꞌna loꞌo Jesús,
si ná loꞌo nduꞌni na chaꞌ tsoꞌo nu xtyucua jiꞌi̱
tyaꞌa ñati ̱na. Sca ti ngusñi tsoꞌo na chaꞌ jiꞌi̱
Jesús, si cuaꞌni na chaꞌ tsoꞌo juaꞌa̱; liꞌ tyajaꞌa̱
Ni cuaꞌni lyaá Ni jiꞌna. 15Ná tyiqueeꞌ ntsuꞌu
nguꞌ tyaꞌandyuꞌu tiꞌi̱ ma ̱nu lyiji tsa steꞌnguꞌ,
nu lyiji tsa na cacu nguꞌ, masi quiꞌyu, masi
cunaꞌa̱. 16 Si chcuiꞌ ma ̱ loꞌo nguꞌ biꞌ ndiꞌya ̱:
“XtyucuaNi jiꞌi̱ma ̱”, ñacui ̱ma ̱ jiꞌi̱ nguꞌ, “cacuꞌ
ma ̱ steꞌma ̱ chaꞌ caca chcatsu ̱ma ̱, cacu tsoꞌo
ma ̱ tyaja”, ñacui ̱ma ̱ jiꞌi ̱ nguꞌ, pana ná nda
ma ̱ na nu lyiji jiꞌi ̱ nguꞌ biꞌ liꞌ, ¿ha tsoꞌo ntiꞌ
ma ̱ chaꞌ nchcuiꞌma ̱ loꞌo nguꞌ juaꞌa̱? Ná tsoꞌo
chcuiꞌma ̱ juaꞌa̱, chaꞌ cuangujlyaa tiꞌma ̱ chaꞌ

jiꞌi ̱ ycuiꞌNdyosi si chcuiꞌma ̱ juaꞌa ̱; 17ná taca
ñacui ̱na jiꞌi̱ nguꞌ chaꞌ cua ngusñi na chaꞌ jiꞌi̱
ycuiꞌ Ndyosi, si ná loꞌo cuaꞌni na chaꞌ tsoꞌo
nu xtyucua jiꞌi̱ tyaꞌa ñati ̱na.

18 Ná tyiqueeꞌ ñacui ̱ sca ñati ̱ jiꞌna: “Tsoꞌo
tsa ngusñi ma ̱ chaꞌ jiꞌi̱ ycuiꞌ Ndyosi tuꞌni.
Pana nu naꞌ ni, ntiꞌ naꞌ chaꞌ cuayáꞌ tsa
cuentya jiꞌi ̱ ycuiꞌ Ndyosi masi cuaꞌni naꞌ xi
chaꞌ tsoꞌo loꞌo ñati”̱, ñacui ̱nguꞌ. Tsoꞌo lacua.
Ndiꞌya̱ chcuiꞌ naꞌ loꞌo nguꞌ biꞌ liꞌ: “Cachaꞌ
ma ̱ ꞌna lacua chaꞌ cua ngusñi ma ̱ chaꞌ jiꞌi̱
ycuiꞌ Ni, masi ndyuꞌni ma ̱ chaꞌ tsoꞌo loꞌo
ñati;̱ pana laja loꞌondyuꞌni tsoꞌonaꞌ loꞌoñati,̱
liꞌ ca cuayáꞌ tiꞌ ma̱ chaꞌ chañi chaꞌ ngusñi
naꞌ chaꞌ jiꞌi ̱ ycuiꞌ Ni”, ñacui ̱ naꞌ jiꞌi̱ nguꞌ biꞌ.
19 Jlya tiꞌ ma ̱ chaꞌ sca ti ycuiꞌ Ndyosi ntsuꞌu
chalyuu. Tsoꞌo tsa, pana cua ñaꞌa̱ ca cuiꞌi̱
xñaꞌa̱ jlya tiꞌ chaꞌbiꞌ; loꞌo juaꞌa̱ lye tsanchcua̱
cuiꞌi ̱ xñaꞌa̱ biꞌ, chaꞌ ntsi̱i̱ cuiꞌi̱ jiꞌi ̱ ycuiꞌ Ni.
20Ngaꞌa̱ chaꞌ ca cuayáꞌ tiꞌ ma ̱, chaꞌ ná chañi
chaꞌngusñina chaꞌ jiꞌi ̱ ycuiꞌNdyosi si ná loꞌo
cuaꞌni na chaꞌ tsoꞌo chaꞌ xtyucua na jiꞌi ̱ tyaꞌa
ñati ̱ na. 21 Ndiꞌya̱ ngua chaꞌ ngua cuayáꞌ
tiꞌ ycuiꞌ Ndyosi chaꞌ ngua tsoꞌo cresiya jiꞌi̱
Abraham, jyoꞌo cusuꞌ jiꞌna: naꞌa̱ Ni chaꞌ
ntajaꞌa̱ nu cusuꞌ ta jiꞌi ̱ sñiꞌ ycuiꞌ ca, nu Isaac
biꞌ, chaꞌ caca yu sca msta ̱. 22 Ntsuꞌu sca
cña nu nguaꞌni Abraham lacua. Xquiꞌya biꞌ
ngua cuayáꞌ tiꞌ ycuiꞌ Ndyosi chaꞌ cua ngusñi
Abraham chaꞌ nu nchcuiꞌ Ni loꞌo; jlya tsa tiꞌ
nu cusuꞌ chaꞌ biꞌ, biꞌ chaꞌ ntajaꞌa̱ yu nguaꞌni
yu cña biꞌ. 23Biꞌ laca chaꞌ nu nscua lo quityi
cusuꞌndiꞌya̱: “NgusñiAbrahamchaꞌ jiꞌi̱ ycuiꞌ
Ndyosi, biꞌ chaꞌ ntucuá Ni chaꞌ jiꞌi̱ Abraham
chaꞌ caca yu sca ñati ̱nu lubii tsa cresiya jiꞌi ̱”.
Tyaꞌa tsoꞌo ycuiꞌ Ndyosi ngua Abraham liꞌ,
nacui ̱ quityi.

24 Juaꞌa̱ ca cuayáꞌ tiꞌ cuꞌma ̱ lacua, chaꞌ
ntajaꞌa̱ ycuiꞌ Ndyosi tucuá Ni chaꞌ jiꞌi ̱ ñati ̱
loꞌo ndyuꞌni nguꞌ chaꞌ tsoꞌo, siꞌi xquiꞌya chaꞌ
nacui ̱ ti nguꞌ chaꞌ jlya tiꞌnguꞌ jiꞌi ̱Ni. 25La cuiꞌ
juaꞌa̱ ntucuá Ni chaꞌ jiꞌi̱ nu cunaꞌa̱ calle nu
ngua naa Rahab; ntucuá Ni chaꞌ nu nchcuiꞌ
maꞌ biꞌ, ñiꞌya̱ laca si ngua maꞌ sca ñati ̱ tsoꞌo,
xquiꞌya chaꞌ tsoꞌo tsa cña nu nguaꞌni maꞌ
cuentya jiꞌi̱ ycuiꞌ Ndyosi. Cua nda maꞌ su
ngutiꞌi ̱ nguꞌ nu ndyaa naꞌa̱ jiꞌi ̱ quichi ̱ tyi maꞌ
cuaana ti; liꞌ nguluꞌu maꞌ chaca tyucui̱i̱ jiꞌi̱
nguꞌ su tyaa tsoꞌo ti nguꞌbiꞌ, chaꞌ xnanguꞌ jiꞌi̱
nguꞌ xñaꞌa̱ liꞌ. 26 Loꞌo juaꞌa̱ nu na ni, si ñacui ̱
na chaꞌ cua ngusñi na chaꞌ jiꞌi̱ ycuiꞌ Ndyosi,
pana ná nduꞌni na chaꞌ tsoꞌo nu xtyucua jiꞌi̱
tyaꞌa ñati ̱ na, liꞌ laca na ñiꞌya̱ laca ñati ̱ nu
ndyaa cresiya jiꞌi̱ chaꞌ cua ngujuii nguꞌ.

3
Cuaꞌa na xi jiꞌi ̱ chaꞌ nu chcuiꞌ na

1Cuꞌma ̱ tyaꞌa ngusñi na chaꞌ jiꞌi̱ Cristo, ná
tsoꞌo si tyu ̱u̱ tsa tyaꞌa ma ̱ culuꞌuma ̱ jiꞌi̱ tyaꞌa
ñati ̱ma ̱; cuayáꞌ xti ti na caca na mstru nu
culuꞌu chaꞌ jiꞌi̱ ycuiꞌ Ndyosi jiꞌi̱ nguꞌ tyaꞌa

na. Cua jlo tiꞌ ma ̱ chaꞌ lye tsa ndiꞌi̱ loo nguꞌ
ñaꞌa̱ nguꞌ jiꞌna, biꞌ chaꞌ yala tsa chcuiꞌ nguꞌ
jiꞌna si xñi na cña chaꞌ culuꞌu na jiꞌi̱ nguꞌ
tyaꞌa na. 2Chañi laca chaꞌ ntsuꞌu quiyaꞌ lcaa
na ndyuꞌu tsaa tuꞌba na loꞌo nchcuiꞌ na loꞌo
tyaꞌa ñati ̱na; ná ntsuꞌu ni sca ñati ̱nu bilya
tyuꞌu tsaa tuꞌba tsiyaꞌ ti, nu loꞌo nchcuiꞌ nguꞌ
loꞌo tyaꞌa ñati ̱nguꞌ. Si ntsuꞌu ñati ̱nu nchca
jiꞌi ̱ cuaꞌa jiꞌi̱ chaꞌ nu nchcuiꞌ ycuiꞌ ca nguꞌ,
ñati ̱nu tyucui tyiquee tsiyaꞌ ti laca nguꞌ biꞌ.
Ná tyiqueeꞌ taca cuaꞌa nguꞌ biꞌ jiꞌi̱ ñaꞌa̱ tsaca
nguꞌ, si juaꞌa̱; pana tucui tsa laca chaꞌ cuaꞌa
na jiꞌi̱ ycuiꞌ ca na, chaꞌná chcuiꞌna chaꞌ cuxi.
3 Ndiꞌya̱ nduꞌni na loꞌo sca cuayu: nsta na
chcua ̱ tyu tuꞌba niꞌ, chaꞌ liꞌ taca culo na cña
jiꞌi ̱ niꞌ, chaꞌ tsaa niꞌ loꞌo na macala su ntiꞌ
na chaꞌ tsaa na. 4 Xaꞌ ñaꞌa ̱ nduꞌni nguꞌ loꞌo
nclyaꞌ nguꞌ sca yaca niꞌi ̱: nu ñati ̱nu laca loo
jiꞌi ̱ yaca niꞌi̱ ni, loꞌo calaꞌ nguꞌ sca yaꞌ piti nu
ntucua nde siyuꞌ yaca niꞌi̱ biꞌ, taca jiꞌi ̱ nguꞌ
tsaloꞌo nguꞌ jiꞌi ̱macala su ntiꞌ nguꞌ chaꞌ tsaa
nguꞌ loꞌo. Masi tonu tsa yaca niꞌi ̱ biꞌ, masi
lye tsa ndyaca cuiꞌi̱ nu ndyaloꞌo jiꞌi ̱, taca jiꞌi ̱
nguꞌ tsaloꞌo nguꞌ jiꞌi̱ macala su ntiꞌ nguꞌ tsaa
nguꞌ. 5 La cuiꞌ juaꞌa̱ laca loꞌo sca chaꞌ nu
nchcuiꞌ na; masi xca ti chaꞌ laca biꞌ ntiꞌ na,
pana quiñaꞌa̱ tsa chaꞌ tlyu nchcuiꞌ na ntsuꞌu
quiyaꞌ. Tucui tsa laca chaꞌ cuaꞌa na jiꞌi̱ tuꞌba
na, chaꞌ ná chcuiꞌ na chaꞌ cuxi juaꞌa ̱. Loꞌo
juaꞌa̱ quiñaꞌa̱ tsa chaꞌ cuxi taca cuaꞌni sca
chaꞌ nu chcuiꞌ na; ñiꞌya ̱ laca chaꞌ xti ti quiiꞌ
ntiꞌ chaꞌ chcaꞌa̱ quiiꞌ jiꞌi̱ quixi ̱ꞌ tonu, quiñaꞌa ̱
tsa su tyaqui ̱ quixi̱ꞌ liꞌ. 6Ñiꞌya ̱ laca sca quiiꞌ,
juaꞌa̱ laca sca chaꞌ nu chcuiꞌ na; xquiꞌya biꞌ
taca xana chaca chalyuu nu cuxi tsa jiꞌna,
nu loꞌocuandyatí ̱nuchaꞌ cuxibiꞌndyaande
neꞌ cresiya jiꞌna. Xana cañi chaꞌ cuxi biꞌ tyu-
cui ñaꞌa̱ na liꞌ. Xquiꞌya sca chaꞌ nu chcuiꞌ ti
na, ndyacaꞌa̱ quiiꞌ liꞌ; loꞌo nu quiiꞌ biꞌ ni, nde
ca bilyaa tsiyaꞌ ti ndyuꞌubiꞌ lijya ̱ cañi lcaa su
ndiꞌi̱ na. 7Taca jiꞌi ̱ ñati ̱chalyuu cuaꞌni masu
jiꞌi ̱ lcaa lo naꞌni tyaala, masi naꞌni nu ndyaꞌa ̱
quiyaꞌ ti, masi naꞌni nu ndyacui cua ̱, masi
naꞌni nu subeꞌ neꞌ niꞌ lo yuu, masi naꞌni nu
ntsuꞌu lo tyujoꞌo; na cua ndyuꞌni masu ñati ̱
jiꞌi ̱ lcaa lo naꞌni biꞌ. 8 Pana chaꞌ nu nchcuiꞌ
na ni, ná caja ñiꞌya̱ nu cuaꞌni masu na jiꞌi̱,
chaꞌngaꞌaa chcuiꞌna chaꞌ cuxi loꞌoñati.̱ Cuxi
tsa laca tuꞌba na, ná nchca jiꞌna cuaꞌa na jiꞌi ̱
ycuiꞌ ca na. Ñiꞌya̱ laca hitya tyaala nu ntsuꞌu
tuꞌba cuaña tyaala, juaꞌa̱ ntiꞌ tuꞌba na, chaꞌ
ntsuꞌu tsa chaꞌ cuxi nu nchcuiꞌ na. 9 Tucua
lo chaꞌ nchcuiꞌ na, chaꞌ ndyuꞌni tlyu na jiꞌi ̱
ycuiꞌ nu Xuꞌna na, la cuiꞌ Ndyosi Sti na; loꞌo
juaꞌa̱ nsta na quiꞌya jiꞌi̱ tyaꞌa ñati ̱ na, masi
ngüiñá ycuiꞌNdyosi jiꞌi ̱ lcaa ñati ̱chalyuu na
chaꞌ laca na ñiꞌya̱ ñaꞌa̱ ycuiꞌ Ni. 10 La cuiꞌ
tyuu tuꞌba na ndyuꞌu lcaa chaꞌ nu nchcuiꞌ
na, masi chaꞌ tsoꞌo nu nchcuiꞌ na loꞌo ycuiꞌ
Ndyosi, masi chaꞌ cuxi nu nchcuiꞌ na loꞌo
tyaꞌa ñati ̱na. Cuꞌma ̱ tyaꞌa ngusñi na chaꞌ jiꞌi ̱

Cristo, ná tsoꞌo chaꞌ ndyaca juaꞌa̱. 11 Siꞌi sca
ti tyuupilyantyucuahitya tsoꞌo stuꞌba ti loꞌo
ntyucua hitya cñiꞌ. 12 Juaꞌa̱ loꞌo yaca siꞌyuni;
ná taca tyuꞌu ntsati ̱ jiꞌi ̱ yaca quixuu, ni ná
taca tyuꞌu quixuu jiꞌi̱ yaca jaꞌba, chaꞌ ná ca
quixaꞌ chaꞌ. Ná caja hitya nu tsoꞌo coꞌo na ca
su ntyucua hitya cñiꞌ.

Nu loꞌo chañi chaꞌ tsoꞌo tsa nchca cuayáꞌ
tiꞌ na scaa chaꞌ

13 Nu loꞌo ntiꞌ ma ̱ chaꞌ tsoꞌo tsa nchca jiꞌi ̱
ma ̱nchcuiꞌma ̱, chaꞌ tsoꞌo tsa ndunama ̱ scaa
chaꞌ nu nda ñati ̱ loꞌo ma ̱, liꞌ xcuiꞌ chaꞌ tsoꞌo
ti cuaꞌni ma ̱ laja loꞌo ndiꞌi̱ ma ̱ chalyuu, chaꞌ
taca cuiꞌyaxaꞌ lañati ̱cuentya jiꞌi̱ma ̱ chaꞌñati ̱
tsoꞌo laca ma ̱. Ná quiñaꞌa̱ chaꞌ tyuꞌu tyiquee
ma ̱ ñaꞌa̱ ma ̱ jiꞌi ̱ nguꞌ, pana tsoꞌo ti chcuiꞌma ̱
loꞌo nguꞌ. 14Ná taca ñaꞌa̱ nguꞌ chaꞌ ñati ̱ tsoꞌo
laca ma ̱ si liyeꞌ tiꞌ ma ̱, si chiyaꞌa̱ tsa ntsuꞌu
tyiquee ma ̱ ñaꞌa̱ ma ̱ jiꞌi ̱ ñati,̱ si xcuiꞌ cña jiꞌi ̱
ycuiꞌ cama ̱ntsuꞌu tyiqueema ̱; nanñiloꞌoma ̱
jiꞌi̱ tyaꞌama ̱ si juaꞌa ̱ nduꞌnima ̱, hasta ndacu ̱ꞌ
ma ̱ chaꞌ liñi nu cua nda ycuiꞌ Ndyosi lijya ̱
chalyuu. 15 Siꞌi nde su ntucua ycuiꞌ Ndyosi
ndyuꞌu chaꞌ cuxi nu nchcuiꞌ ma ̱, sca chaꞌ
cuxi nu ntsuꞌu chalyuu laca biꞌ; sca chaꞌ nu
cua nda ycuiꞌ nu xñaꞌa ̱ laca chaꞌ nu nchcuiꞌ
ma ̱ biꞌ. 16 Si liyeꞌ tiꞌ na jiꞌi ̱ tyaꞌa na, si xcuiꞌ
cña jiꞌi ̱ ycuiꞌ ca na ntsuꞌu tyiquee na, ná caca
stuꞌba chaꞌ jiꞌna loꞌo tyaꞌa na liꞌ; lcaa lo chaꞌ
cuxi caca cuaꞌni na liꞌ. 17 Pana lcaa chaꞌ
nu nda ycuiꞌ Ndyosi chaꞌ chcuiꞌ na loꞌo ñati,̱
xcuiꞌ chaꞌ tsoꞌo laca biꞌ; ná nguxaꞌ chaꞌ tsoꞌo
biꞌ loꞌo chaꞌ cuxi, ná ntsuꞌu chaꞌ xu ̱u̱ tyaꞌa na
loꞌo tyaꞌa ñati ̱ na. Chaꞌ tsoꞌo ti laca nu nda
Ni chaꞌ chcuiꞌ na loꞌo ñati,̱ chaꞌ xcuiꞌ na tsoꞌo
ti cuaꞌni na loꞌo ñati ̱ liꞌ. Loꞌo juaꞌa ̱ nduꞌni
chaꞌ biꞌ, chaꞌ cuaꞌni tyaꞌna tiꞌ na jiꞌi̱ ñati,̱ ñaꞌa̱
cuayáꞌ nu cuaꞌni na chaꞌ tsoꞌo chaꞌ xtyucua
na jiꞌi̱ nguꞌ; nduꞌni chaꞌ sca ti chaꞌ liñi chcuiꞌ
na loꞌo ñati,̱ siꞌi chaꞌ cuiñi chcuiꞌ na loꞌo nguꞌ.
18 Tsoꞌo tsa ndyuꞌni ñati ̱nu ná nclyana chaꞌ
cusu ̱u̱ loꞌo tyaꞌa ñati,̱ ñati ̱nu tsoꞌo tsa ntsuꞌu
tyiquee nchcuiꞌ loꞌo tyaꞌa ñati.̱ Tiyaꞌ la liꞌ
tyuꞌu tucua quiñaꞌa̱ la chaꞌ tsoꞌo nu cua ntiꞌ
ycuiꞌNdyosi chaꞌ caca nde chalyuu, xquiꞌya
chaꞌ nclyacua tsoꞌo tiꞌ nguꞌ biꞌ.

4
Ná cuaꞌni tyaꞌa na loꞌo ñati ̱cuxi nu ntsuꞌu

chalyuu
1 ¿Ni chaꞌ laca lye tsa nxu ̱u̱ tyaꞌa ma ̱? ¿Ni

chaꞌ laca lyaꞌ tsa tiꞌma ̱ jiꞌi̱ tyaꞌa ñati ̱ma ̱? ¿Ha
siꞌi na ndacui tsa tiꞌma ̱ jiꞌi ̱ scaa na nu ntsuꞌu
jiꞌi̱ tyaꞌa ñati ̱ma ̱? Ná nchca jiꞌi ̱ ma ̱ chaꞌ ti ̱ ti
tyiꞌi ̱ tyiqueema ̱ loꞌo tyaꞌama ̱ xquiꞌya lcaa lo
chaꞌ cuxi nu ndiya tsa tiꞌ ma ̱ jiꞌi̱. 2 Si ntsuꞌu
sca chaꞌ nu tiji̱ꞌ tsa tiꞌ ma ̱ jiꞌi ̱, loꞌo ná ntsuꞌu
chacuayáꞌ chaꞌ caja chaꞌ biꞌ jiꞌi ̱ma ̱, liꞌntiꞌma ̱
cujuiima ̱ jiꞌi̱ ñati,̱ chaꞌ juaꞌa ̱ taca caja chaꞌ biꞌ
jiꞌi̱ ma ̱, ntiꞌ ma ̱. La cuiꞌ juaꞌa̱ si ndacui tsa
tiꞌ ma ̱ jiꞌi ̱ sca na nu ná nchca caja jiꞌi̱ ma ̱, liꞌ

nchcuiꞌma ̱ chaꞌ tiꞌí jiꞌi̱ nu ca jiꞌi̱ na biꞌ, nxu̱u̱
tyaꞌa ma ̱ loꞌo nguꞌ biꞌ liꞌ. Pana ná ndyiji na
nuntiꞌma ̱ caja jiꞌi̱ma ̱, xquiꞌya chaꞌnándijña
ma ̱ chaꞌ biꞌ jiꞌi ̱ ycuiꞌ Ndyosi su clyo; 3 masi
ndijña ma ̱ sca chaꞌ jiꞌi̱ ycuiꞌ Ndyosi, pana
cuxi tsa tyiquee ma ̱, biꞌ chaꞌ ná ndyiji chaꞌ
biꞌ jiꞌi̱ ma ̱ liꞌ. Tsa nde ti chaꞌ ntsuꞌu tyiquee
ma ̱: cua ntiꞌma ̱ chaꞌ caja jiꞌi ̱ma ̱ cua ñaꞌa̱ ca
chaꞌ nu tyaalaꞌ tyiquee ycuiꞌ cama ̱, pana ná
tsoꞌo chaꞌndyuꞌnima ̱ juaꞌa̱; 4cuanguxtyanu
ma ̱ jiꞌi̱ ycuiꞌ Ndyosi, cua ntsuꞌu chaꞌ jiꞌi ̱ ma ̱
loꞌo sca chaꞌnu cuxi tsa, si juaꞌa̱ ndyuꞌnima̱.
¿Ha ná nchca cuayáꞌ tiꞌ ma ̱ chaꞌ tyaꞌa cusu ̱u̱
ycuiꞌNdyosi laca na, si xcuiꞌ chaꞌ jiꞌi̱ ycuiꞌ ca
ti na ntsuꞌu tyiquee na? Na nxu̱u̱ tyaꞌa na
loꞌo ycuiꞌ Ndyosi, si cuaꞌni tyaꞌa na loꞌo nu
cuxi nu ntsuꞌu nde chalyuu. 5Ndiꞌya̱ nscua
chaꞌ lo quityi jiꞌi ̱ ycuiꞌ Ndyosi, loꞌo juaꞌa̱ siꞌi
chaꞌ laja ti nda Ni: “Nu Xtyiꞌi ycuiꞌ Ndyosi
nundaNi chaꞌ tyanuneꞌ cresiya jiꞌna, ntsuꞌu
tsa tyiquee Ni ñaꞌa̱ Ni jiꞌna; pana yala tsa
caca chi ̱i̱ tiꞌ Ni jiꞌna, si loꞌo ntsuꞌu sca chaꞌ
cuxi loo”. Juaꞌa̱ nacui ̱ quityi. 6 Tlyu la tsiyaꞌ
ti chaꞌ tsoꞌo nu nduꞌni ycuiꞌ Ndyosi loꞌo na,
chaꞌ xtyucua Ni jiꞌna. Ndiꞌya̱ nscua chaca
chaꞌ lo quityi jiꞌi̱ ycuiꞌ Ndyosi: “Ná sca na ta
ycuiꞌNi jiꞌi ̱ ñati ̱nu xcuiꞌ tyiji ̱loo jiꞌi ̱ tyaꞌa ñati ̱
nguꞌ, ntiꞌ nguꞌ; pana quiñaꞌa̱ tsa chaꞌ tsoꞌo
nduꞌni Ni loꞌo ñati ̱nu tsoꞌo ti ndiꞌi ̱ chalyuu,
nunándyuꞌni tyucuaa tiꞌ loꞌoxaꞌñati”̱, nacui ̱
quityi biꞌ. 7Taquiyaꞌma ̱ chaꞌ jiꞌi̱ ycuiꞌNdyosi
lacua. Xu̱u̱ tyaꞌa ma ̱ loꞌo nu xñaꞌa̱, loꞌo liꞌ
xna nu cuxi biꞌ, tyuꞌu clya biꞌ su ndiꞌi̱ ma̱ liꞌ.
8Tsoꞌo tsaxñima ̱ chaꞌ jiꞌi ̱ycuiꞌNdyosi, loꞌo liꞌ
tucuá Ni chaꞌ jiꞌi ̱ma ̱. Si ntsuꞌu tsa quiꞌya jiꞌi̱
ma ̱, ngaꞌa ̱ chaꞌ xtyanu ma ̱ lcaa chaꞌ cuxi nu
ntsuꞌu chaꞌ jiꞌi̱ ma ̱ loꞌo; juaꞌa̱ cuaꞌni tye ma ̱
jiꞌi̱ lcaa chaꞌ cuiñi nu ntsuꞌu neꞌ cresiya jiꞌi̱
ma ̱. 9Ntsuꞌu chaꞌ ca xñiꞌi̱ tiꞌ ma̱ xquiꞌya nu
quiñaꞌa̱ tsa chaꞌ cuxi nu ntsuꞌu neꞌ cresiya
jiꞌi̱ ma̱, biꞌ chaꞌ nduꞌni chaꞌ xiꞌya ma ̱, nduꞌni
chaꞌ cunaa ma ̱ xquiꞌya chaꞌ cuxi biꞌ. Xiꞌya
ca ma ̱ juani, masi nxtyí tsa ma ̱ nquichaꞌ; ca
xñiꞌi̱ tsa tiꞌ ma ̱ juani, masi chaa tsa tiꞌ ma ̱
nquichaꞌ. 10Cuaꞌni ma ̱ chaꞌ ca tyujuꞌu tiꞌma ̱
nde loo ycuiꞌ Ndyosi jiꞌi̱ quiꞌya nu ntsuꞌu jiꞌi̱
ma ̱, loꞌo liꞌ ta Ni sca seꞌi̱ tsoꞌo la su tyiꞌi̱ ma ̱ ca
su ntucua ycuiꞌNi.

Ná chcuiꞌ na chaꞌ tiꞌí jiꞌi ̱ nguꞌ tyaꞌa na
11 Cuꞌma ̱ tyaꞌa ngusñi ma ̱ chaꞌ jiꞌi̱ Cristo,

ná chcuiꞌ ma ̱ jiꞌi̱ nguꞌ tyaꞌa ma ̱. Si chcuiꞌ
cuxi na jiꞌi̱ nguꞌ tyaꞌa na ni, si sta na quiꞌya
jiꞌi̱ nguꞌ biꞌ, laca chaꞌ nchcuiꞌ cuxi na jiꞌi̱
lcaa chaꞌ nu nda ycuiꞌNdyosi Sti na loꞌo ñati ̱
tya clyo la; na ndacu ̱ꞌ na jiꞌi̱ chaꞌ biꞌ. Juaꞌa̱
ndyuꞌu chaꞌ si chcuiꞌna chaꞌ tiꞌí jiꞌi̱ nguꞌ tyaꞌa
na. Si ná ndaquiyaꞌ na jiꞌi̱ lcaa chaꞌ nu cua
nda ycuiꞌ Ndyosi loꞌo na, si chcuiꞌ cuxi na
jiꞌi̱ chaꞌ biꞌ, na ndacu ̱ꞌ na jiꞌi ̱ chaꞌ nu cua nda
Ni loꞌo na; juaꞌa ̱ ndyuꞌu chaꞌ liꞌ. 12Loꞌo ycuiꞌ
Ndyosi ni, sca ti ycuiꞌNi lacanucuanda chaꞌ

biꞌ loꞌo ñati ̱ tya clyo; sca ti ycuiꞌ Ni cuaꞌni
cuayáꞌNi jiꞌi̱ lcaañati ̱cuentya jiꞌi ̱ chaꞌbiꞌnde
loo la; sca ti ycuiꞌNi taca jiꞌi̱ Ni cuaꞌni lyaáNi
jiꞌi ̱ ñati,̱ nu loꞌo cuityi ̱Ni quiꞌya nu ntsuꞌu jiꞌi̱
nguꞌ; juaꞌa̱ ycuiꞌ Ndyosi laca nu taca cuaꞌni
tye Ni jiꞌi ̱ ñati ̱ tsiyaꞌ ti, nu loꞌo ntiꞌ ti Ni. Ná
stuꞌba laca ma ̱ loꞌo ycuiꞌ Ndyosi, biꞌ chaꞌ ná
ntsuꞌu chacuayáꞌ jiꞌi̱ ma ̱ chaꞌ cuaꞌni cuayáꞌ
ma ̱ jiꞌi ̱ tyaꞌa ñati ̱ma ̱.

Ná chcuiꞌ na quiñaꞌa ̱ tsa chaꞌ tonu loꞌo
tyaꞌa ñati ̱na

13Ngaꞌa̱ chaꞌ chcuiꞌnaꞌ sca chaꞌ loꞌo cuꞌma ̱,
chaꞌntsuꞌu cuꞌma ̱nunchcuiꞌma ̱ndiꞌya̱: “La
quee, ca bcha la tsaa ya ca quichi ̱ tyijyuꞌ
biꞌ”, nacui̱ ma ̱. “Ca biꞌ tyanu ya tyucui sca
yija ̱, chaꞌ quiñaꞌa ̱ tsa ngana cuaꞌni ya ca biꞌ”,
nacui ̱ma ̱. 14Pana ná sca chaꞌ jlo tiꞌma ̱ tsiyaꞌ
ti ñiꞌya̱ ñaꞌa̱ chalyuu nu caja jiꞌi ̱ ma ̱ quee
bcha la. Chalyuu su ndiꞌi̱ na juani, ñiꞌya̱
laca sca cuichi coo, juaꞌa̱ laca biꞌ; tsiyaꞌ ca
ndyuꞌu tucua cuichi coo, loꞌo juaꞌa̱ yala ti
ncliji yuꞌu biꞌ. 15 Tsoꞌo la si ndiꞌya̱ ti chaꞌ ta
ma ̱ loꞌo ñati:̱ “Nde ti tyiꞌi ̱ ya”, ñacui ̱ma̱, “nde
cña cuaꞌni ya; masi cña biꞌ cuaꞌni ya, sca ti
si ta ycuiꞌNdyosi chacuayáꞌ cuaꞌni ya juaꞌa ̱”,
ñacui ̱ma ̱. 16Pana siꞌi juaꞌa̱ nchcuiꞌma ̱ juani,
chaꞌ tyixi tsa ndyuꞌni ma ̱ loꞌo tyaꞌa ñati ̱ma ̱;
lye tsa nchcuiꞌ tyucuaa tiꞌma ̱ loꞌo nguꞌ tyaꞌa
ma ̱. Lcaa quiyaꞌ loꞌo nchcuiꞌ ma ̱ juaꞌa̱, chaꞌ
cuxi laca biꞌ. 17 Loꞌo liꞌ ntsuꞌu quiꞌya jiꞌi ̱ma ̱,
chaꞌnántajaꞌa̱ma ̱ cuaꞌnima ̱ sca cña tsoꞌonu
ngulo ycuiꞌNi jiꞌi̱ ma ̱ chaꞌ cuaꞌni ma ̱.

5
Sca chaꞌ nu nchcuiꞌ yu loꞌo nguꞌ culiyaꞌ

1 Juani ni, cuaꞌa̱ jyaca ̱ ma ̱ xi ꞌna laja loꞌo
ta naꞌ sca chaꞌ loꞌo cuꞌma ̱, nu laca ma ̱ nguꞌ
culiyaꞌ. Tsoꞌo la si xiꞌya ma ̱ juani, cunaa ma ̱
liꞌ xquiꞌya chaꞌ tiꞌí nu cua lijya ̱ chaꞌ tyacua
jiꞌi ̱ma ̱, 2 chaꞌ cua nguliji yuꞌu chaꞌ culiyaꞌ jiꞌi̱
ma ̱ juaꞌa ̱ ti. Cua ngunuꞌu̱ lyiji lcaa lateꞌ tsoꞌo
jiꞌi ̱ ma ̱, chaꞌ cua ndyacu cuixu̱ꞌ jiꞌi̱. 3 Loꞌo
juaꞌa̱ cua ntyucua cuayaaꞌ chu̱ꞌ lcaa chcua̱
oro jiꞌi̱ ma ̱, lcaa chcua̱ plata jiꞌi̱ ma ̱. Nu loꞌo
ñaꞌa ̱ nguꞌ ñiꞌya ̱ ndyaca jiꞌi ̱ yuꞌba biꞌ jiꞌi ̱ ma ̱,
liꞌ ca cuayáꞌ tiꞌ nguꞌ chaꞌ ñiꞌya ̱ loꞌo ngunuꞌu̱
chcua ̱ oro chcua ̱ plata nu ntsuꞌu jiꞌi̱ ma ̱,
juaꞌa̱ cua ndye chaꞌ jiꞌi ̱ lcaa ma̱; ñiꞌya̱ laca si
ndyaqui ̱ lyiji ma ̱ lo quiiꞌ, cua ndye chaꞌ jiꞌi̱
ma ̱ liꞌ. Quiñaꞌa̱ tsa chaꞌ tsoꞌo cua nguxcoꞌo
ma ̱ nquichaꞌ, chaꞌ cuaꞌnijoꞌo jiꞌi̱ ma ̱ nde cha-
lyuu, pana cuangulala ti tye lcaa chaꞌnde lo
yuu chalyuu. 4 Loꞌo juaꞌa̱ ná nda ma ̱ xcayaꞌ
msu nu ndyaa neꞌ xña jiꞌi ̱ ma ̱, biꞌ chaꞌ juani
cuaꞌa̱ jyaca ̱ ma ̱ xi jiꞌi̱ chaꞌ nu nxlyú msu biꞌ
hichu ̱ꞌ ma ̱; ca su ntucua ycuiꞌ Ndyosi nu
lacaXuꞌna lcaa chalyuu, cabiꞌndañinchcuiꞌ
nu nguꞌ nu nguaꞌni clacua jiꞌi̱ ma ̱. 5 Xcuiꞌ
tsoꞌo tsa laca su ndiꞌi ̱ma ̱ chalyuu; pana bata
chcu ̱ꞌ laca cuꞌma̱, chaꞌ xcuiꞌnclyanama̱ lcaa
ñaꞌa ̱ chaꞌ tsoꞌo nu caca tyaalaꞌ tyiquee ma ̱.

Loꞌo nu juani cua ngulala ti tyalaa tsa̱ chaꞌ
cajaa ma ̱, chaꞌ liꞌ cuaꞌni cuayáꞌ ycuiꞌ Ni jiꞌi ̱
ma ̱. 6Laja loꞌo tyandiꞌi ̱ma ̱nde chalyuunsta
ma ̱ quiꞌya jiꞌi̱ nguꞌ tiꞌi nu ná ntsuꞌu chaꞌ cuxi
nunguaꞌni biꞌ; ndyujuiima ̱ jiꞌi ̱nguꞌbiꞌ, masi
nánchca jiꞌi̱ nguꞌbiꞌ cuaꞌni lyaánguꞌ jiꞌi ̱ycuiꞌ
ca nguꞌ.

Talo na tyiqueeꞌ chaꞌ xacui̱ ycuiꞌ Ni sca
chaꞌ jiꞌna nu ngüijña na jiꞌi ̱

7 Cuꞌma ̱ tyaꞌa ngusñi na chaꞌ jiꞌi ̱ Jesús,
talo ma ̱ tyiqueeꞌ chaꞌ ntajatya ma ̱ jiꞌi ̱ ycuiꞌ
nu Xuꞌna na, ni jacuaꞌ ca̱a̱ Ni chaca quiyaꞌ
nde chalyuu. Ñati ̱ nu cua ndyataa xtya ̱ jiꞌi ̱
ni, ndalo tsa tyiquee nguꞌ ntajatya nguꞌ ni
jacuaꞌ tyuꞌu siꞌyu nu ndulo tsa chaꞌ caja jiꞌi ̱
nguꞌ; ndu ̱ tiꞌ nguꞌ biꞌ chaꞌ caꞌya tyo, masi
tyo nu caꞌya yala la, masi tyo nu caꞌya tiyaꞌ
la. 8 Loꞌo juaꞌa̱ cuꞌma ̱ ni, ngaꞌa̱ chaꞌ talo
ma ̱ tyiqueeꞌ; cuaꞌni nguula tiꞌ tyiquee ma ̱,
chaꞌ ná tyaꞌa̱chu ̱ꞌ ma ̱ jiꞌi ̱ ycuiꞌ Ndyosi, chaꞌ
cua ngulala ti ca̱a̱ ycuiꞌ nu Xuꞌna na chaca
quiyaꞌ nde chalyuu. 9 Cuꞌma ̱ tyaꞌa ngusñi
na chaꞌ jiꞌi̱ ycuiꞌ Ni, ná chcuiꞌma ̱ chaꞌ tiꞌí jiꞌi ̱
nguꞌ tyaꞌa ma ̱, chaꞌ ná sta Ni quiꞌya jiꞌi̱ ma ̱
liꞌ. Cua ngulala ti tyalaa ycuiꞌ nu Bese nu
laca loo ca su ndiꞌi̱ na. 10 Cuꞌma̱ nguꞌ tyaꞌa
na, tyiꞌu tiꞌ ma ̱ ñiꞌya̱ ngua jiꞌi̱ jyoꞌo cusuꞌ jiꞌi ̱
ma ̱ nu ngua tuꞌba jiꞌi ̱ ycuiꞌ Ndyosi cua saꞌni
la; tyiqueeꞌ tsa ndalo ñati ̱ biꞌ, masi lye tsa
nchcubeꞌ ycuiꞌ nguꞌ. 11 Nacui̱ na chaꞌ tsoꞌo
tsa ntsuꞌu tyiquee jyoꞌo biꞌ, chaꞌ cua ndalo
tsa tyiquee nguꞌ loꞌo nguxcubeꞌ ñati ̱ jiꞌi̱ nguꞌ
tyempo biꞌ. Cua ndyunama ̱ ñiꞌya̱ ngua chaꞌ
tyiqueeꞌ tsa ndalo jyoꞌo Job, nu loꞌo quiñaꞌa ̱
tsa chaꞌ cuxi ngua jiꞌi ̱ yu. Loꞌo liꞌ su cua ndye
chaꞌ, xaꞌ ndya Ni lcaa chaꞌ tsoꞌo jiꞌi̱ yu chaca
quiyaꞌ. La cuiꞌ juaꞌa̱, xcuiꞌ na tyaꞌna tiꞌ Ni
jiꞌna, xcuiꞌ tsoꞌo ntsuꞌu tyiquee Ni ñaꞌa̱ Ni
jiꞌna.

12Nde laca sca cñanuná ngaꞌa ̱ chaꞌ cuaꞌni
na tsiyaꞌ ti, cuꞌma ̱ tyaꞌa ngusñi na chaꞌ jiꞌi ̱
ycuiꞌ Ndyosi: Ná cuaꞌni ma̱ jura laja ti loꞌo
xtañi ycuiꞌ Ni loꞌo cua quiñi ti sca chaꞌ jiꞌi ̱
ma ̱ loꞌo xaꞌ ñati;̱ ná ñacui ̱ma ̱: “Chacuayáꞌ jiꞌi ̱
ycuiꞌNdyosi nuntucua nde cua̱”, ni ná ñacui ̱
ma ̱: “Chacuayáꞌ jiꞌi̱ ndyosi nde lo yuu”. Ná
culotu ̱ ma ̱ ni sca xtañi Ni tsiyaꞌ ti, chaꞌ caja
ñiꞌya ̱ nu tyanu tachaa chaꞌ jiꞌi̱ ma ̱ loꞌo ñati.̱
Tsa biꞌ ti chaꞌ ñacui ̱ma ̱ jiꞌi ̱ ñati:̱ “Cuaꞌni naꞌ”,
ñacui ̱ma ̱, si taca cuaꞌnima ̱ jiꞌi̱; loꞌo juaꞌa ̱ “Ná
cuaꞌni naꞌ”, ñacui ̱ma ̱, si ná nchca cuaꞌni ma ̱
jiꞌi ̱. Ná caja ñiꞌya̱ sta Ni quiꞌya jiꞌi̱ ma ̱ liꞌ.

13 Nu loꞌo lye tsa nchcubeꞌ scaa ma ̱,
xquiꞌya chaꞌ ngusñi ma ̱ chaꞌ jiꞌi̱ Jesús, tsoꞌo
si chcuiꞌ ma ̱ loꞌo ycuiꞌ Ndyosi la cuiꞌ hora
biꞌ. Loꞌo juaꞌa̱ si ntsuꞌu scaa ma ̱ nu chaa
tsa tiꞌ ma ̱, tsoꞌo tsa si cula tuꞌba ma ̱ sca ji̱i ̱
jiꞌi ̱ ycuiꞌ Ndyosi liꞌ. 14 Loꞌo ntsiya sca nguꞌ
tyaꞌa ma ̱ nu quicha, liꞌ tsoꞌo cuane ma ̱ jiꞌi ̱
nguꞌ cusuꞌ tyaꞌa ngusñima ̱ chaꞌ jiꞌi̱ ycuiꞌ Ni,
chaꞌ ca̱a ̱ nguꞌ cuaꞌni nguꞌ joꞌo jiꞌi̱ nu quicha

biꞌ. Loꞌo liꞌ jña nguꞌ biꞌ chaꞌ clyu tiꞌ jiꞌi ̱ ycuiꞌ
Ndyosi, chaꞌ cuaꞌni Ni chaꞌ tyaca tsoꞌo nu
quicha biꞌ; cuati salú nguꞌ setye nu ntsuꞌu
taná lo hichu ̱ꞌ yu quicha biꞌ chacuayáꞌ jiꞌi ̱
ycuiꞌ nu Xuꞌna na. 15 Tyaca tsoꞌo nu ñati ̱
quicha biꞌ liꞌ, xquiꞌya chaꞌ jlya tiꞌma ̱ chaꞌ nu
cua nchcuiꞌ ma ̱ loꞌo ycuiꞌ Ndyosi; tya ta Ni
chalyuu jiꞌi̱ nu quicha biꞌ chaca quiyaꞌ, loꞌo
juaꞌa̱ cuiꞌya Ni chaꞌ clyu tiꞌ jiꞌi̱ yu jiꞌi̱ quiꞌya
nu ntsuꞌu jiꞌi̱ yu. 16 Biꞌ chaꞌ lacua, ñii ma ̱ jiꞌi ̱
nguꞌ tyaꞌa ma ̱ si ntsuꞌu quiꞌya jiꞌi̱ ma ̱, cuati
jñama ̱ chaꞌ clyu tiꞌ jiꞌi̱ nguꞌ tyaꞌama ̱ loꞌoycuiꞌ
Ndyosi, chaꞌ ca tsoꞌo tyucui ñaꞌa̱ ma ̱ chaca
quiyaꞌ. Quiñaꞌa̱ tsa cña caca jiꞌi̱ sca ñati ̱nu
lubii cresiya jiꞌi ̱ cuentya jiꞌi̱ ycuiꞌNdyosi, nu
loꞌo jña yu sca chaꞌ jiꞌi ̱ Ni. 17Ñati ̱ chalyuu ti
ngua jyoꞌoElías;ñiꞌya̱ lacanañati ̱chalyuu, la
cuiꞌ juaꞌa ̱ngua yuñati.̱ Pana ngua sca quiyaꞌ
nu tyaꞌna tsa nchcuiꞌ yu loꞌo ycuiꞌ Ndyosi
chaꞌná caꞌya tyo chalyuu biꞌ; loꞌo liꞌ chu ̱ꞌ sna
yija ̱ claꞌbe ná nguaꞌya tyo tsiyaꞌ ti. 18 Ñaꞌa̱
cuayáꞌ nu nchcuiꞌ yu loꞌo Ni chaca quiyaꞌ, liꞌ
xaꞌnguaꞌya tyo tsoꞌo ti; loꞌo liꞌngua tsoꞌo lcaa
na cuiñii jiꞌi̱ nguꞌ.

19 Cuꞌma ̱ tyaꞌa ngusñi na chaꞌ jiꞌi ̱ Jesús,
nu loꞌo ntsuꞌu sca nguꞌ tyaꞌa ma ̱ nu cua
tyaꞌa̱chu̱ꞌ ti jiꞌi̱ chaꞌ tsoꞌo jiꞌi̱ Jesús biꞌ, tsoꞌo
tsa caca chaꞌ si caca jiꞌi ̱ scaa ma ̱ chcuiꞌ tsoꞌo
ma ̱ loꞌo yu, chaꞌ xñi yu chaꞌ jiꞌi̱ ycuiꞌ Ndyosi
chaca quiyaꞌ. 20 Si ntsuꞌu cuꞌma ̱ nu caca jiꞌi ̱
ma ̱ cuaꞌa ma ̱ jiꞌi̱ tyaꞌa ñati ̱ma ̱ chaꞌ ná cuaꞌni
nguꞌ chaꞌ cuxi, chaꞌ culuꞌu ma ̱ chaꞌ jiꞌi̱ ycuiꞌ
Ndyosi jiꞌi ̱nguꞌ biꞌ chaca quiyaꞌ, tsoꞌo tsa cña
cuaꞌni ma̱ liꞌ; taca cuaꞌni lyaáma ̱ jiꞌi̱ nguꞌ biꞌ
liꞌ, chaꞌ ná chcunaꞌ chalyuu jiꞌi̱ nguꞌ. Loꞌo
juaꞌa̱ caja ñiꞌya ̱ nu cuiꞌya ycuiꞌ Ndyosi chaꞌ
clyu tiꞌ jiꞌi̱ nguꞌ jiꞌi̱ lcaa quiꞌya nu ntsuꞌu jiꞌi ̱
nguꞌ biꞌ.

Quityi nu nguscua San
Pedro ndyaa ca slo ñati ̱jiꞌi̱
Jesucristo nu ndiꞌi ̱ tyijyuꞌ
1 Pedro laca naꞌ nu nscua naꞌ quityi re

chaꞌ ca̱a̱ slo lcaa cuꞌma ̱ nu ngusñi ma ̱ chaꞌ
jiꞌi ̱ Jesús, cuꞌma ̱ nguꞌ nu ndiꞌi̱ tyijyuꞌ. Ntsuꞌu
cuꞌma ̱ nu ndyalaama ̱ nde loyuu su cuentya
Ponto; xi xaꞌ la tyaꞌa cuꞌma ̱ ndyalaa ma ̱ nde
loyuu su cuentya Galacia, juaꞌa̱ loyuu su
cuentya Capadocia, juaꞌa̱ loyuu su cuentya
Asia, juaꞌa ̱ loyuu su cuentya Bitinia cua lye
tsa ngañi ma ̱. Cña nu nda ycuiꞌ Jesucristo
ꞌna, biꞌ laca chaꞌ tsaꞌa naꞌ chcuiꞌ naꞌ chaꞌ jiꞌi̱
Ni loꞌo xaꞌ la ñati.̱ 2 Tya clyo la cua jlo tiꞌ
ycuiꞌ Ndyosi Sti na lcaa ñaꞌa̱ chaꞌ nu caca
nde loo la, biꞌ chaꞌ ngusubi ycuiꞌ Ni jiꞌi̱ ma ̱.
Loꞌo juani ndyuꞌni Xtyiꞌi ycuiꞌ Ndyosi cña
chaꞌ tyanu lubii cresiya jiꞌi ̱ma̱, chaꞌ taquiyaꞌ
ma ̱ jiꞌi̱ ycuiꞌ Jesucristo; na cua ngujuii yu lo
crusi xquiꞌyacuꞌma ̱, ndyalú tañiyuchaꞌ caja
ñiꞌya ̱ caca lubii cresiya jiꞌi̱ma ̱. Loꞌo juanintiꞌ
naꞌ chaꞌ ñaꞌa̱ ti tya cuaꞌni ycuiꞌ Ndyosi chaꞌ
tsoꞌo loꞌo ma ̱, chaꞌ juaꞌa ̱ ti ̱ ti tyiꞌi ̱ tyiquee ma ̱
lcaa hora.

Ndu ̱ tiꞌ na chaꞌ caja chalyuu nu ná ngaꞌa̱
chaꞌ tye jiꞌna

3Cuaꞌni tlyu na jiꞌi ̱ ycuiꞌ Ndyosi, la cuiꞌ biꞌ
laca nu nduꞌni tlyu Jesucristo nu Xuꞌna na
jiꞌi ̱, la cuiꞌ Sti Jesucristo nu Xuꞌna na laca biꞌ.
Tyaꞌna tsa tiꞌ ycuiꞌ Ni ñaꞌa ̱ Ni jiꞌna, biꞌ chaꞌ
nguaꞌni cucui Ni cresiya jiꞌna; ntsuꞌu cha-
lyuu cucui jiꞌna juani, xquiꞌya chaꞌ ndyuꞌú
ycuiꞌ Jesucristo chaca quiyaꞌ nu loꞌo ngujuii
yu. Loꞌo nu juani cua ndu ̱ tiꞌ na chaꞌ caja
chalyuu nu ná ngaꞌa̱ chaꞌ tye jiꞌna, 4xquiꞌya
chaꞌ cua nguaꞌni lyaá Jesús jiꞌna. Ná ntsuꞌu
ni sca chaꞌ, ni sca ñati ̱nu taca cuaꞌni ñuꞌu̱ jiꞌi̱
chaꞌnucuangujui jiꞌna; ni scana tsiyaꞌ ti, ná
ca cuaꞌni tye na biꞌ jiꞌi̱ chaꞌ tsoꞌo nu tyacua
jiꞌna ca slo ycuiꞌ Ndyosi loꞌo cua tye ti chaꞌ,
ná ntsuꞌu na nu taca cuaꞌni cuxi jiꞌi ̱ chaꞌ biꞌ.
5Cuangusñima ̱ chaꞌ jiꞌi̱ ycuiꞌNdyosi, biꞌ chaꞌ
ndu̱ Ni cua̱ jiꞌi̱ ma ̱ juani chaꞌ ñaꞌa̱si ̱i̱ Ni jiꞌi̱
ma ̱. Ná ntsuꞌu ni sca na nu nguula la juersa
jiꞌi ̱, nu taca jiꞌi̱ tyiji̱loo jiꞌi ̱ ycuiꞌNdyosi; cuaꞌa
Ni jiꞌi̱ ma ̱ jiꞌi ̱ nu cuxi, chaꞌ cuaꞌni lyaá Ni
jiꞌi ̱ ma ̱ loꞌo tye chalyuu re, chaꞌ cua ndyaa
Ni nguaꞌni choꞌo Ni su tyiꞌi ̱ ma ̱ ca slo ycuiꞌ
Ndyosi.

6Biꞌ chaꞌ caca chaa tiꞌma ̱ juani, chaꞌ tsoꞌo
tsa ntsuꞌu tyiquee ma ̱, masi ntsuꞌu quiyaꞌ
xñiꞌi̱ tiꞌ ma̱ xquiꞌya lcaa lo chaꞌ tiꞌí nu ndy-
acua jiꞌi̱ ma ̱; pana xti ti tyempo nu ca xñiꞌi̱
tiꞌ ma ̱. 7Ndyacua chaꞌ tiꞌí jiꞌi̱ ma ̱ juaꞌa̱, chaꞌ
taca cuaꞌni cuayáꞌ Ni jiꞌi̱ ma ̱, si chañi chaꞌ
ngusñi ma ̱ chaꞌ jiꞌi̱ ycuiꞌ Ni. Jlo tiꞌ ma ̱ chaꞌ
quiñaꞌa̱ tsa ngaꞌa̱ chcua ̱ oro; pana hora ti

nduꞌni cuayáꞌ nguꞌ jiꞌi̱ oro biꞌ loꞌo quiiꞌ chaꞌ
tyalábiꞌ, chaꞌñaꞌa̱ nguꞌ si chañi chaꞌxcuiꞌoro
laca biꞌ. Nde loo la quiñuꞌu̱ chcua̱ oro, tye
chaꞌ jiꞌi̱, masi quiñaꞌa̱ tsa cña nguaꞌni nguꞌ
chaꞌ tyubii oro biꞌ tya clyo; pana nu chaꞌ jiꞌi ̱
Jesús nu cua ngusñima ̱ ni, ndulo tsa chaꞌ biꞌ
cuentya jiꞌi ̱ ycuiꞌ Ndyosi. Masi quiñaꞌa̱ tsa
chcua ̱ oro caja jiꞌna, ná stuꞌba tsiyaꞌ ti chaꞌ
jiꞌi ̱ biꞌ loꞌo ycuiꞌ Jesús. Loꞌo ndye ndalo ma ̱
jiꞌi ̱ lcaa chaꞌ tiꞌí nu ndyacua jiꞌi ̱ ma ̱ xquiꞌya
chaꞌngusñima ̱ chaꞌ jiꞌi̱ Ni, liꞌ tsoꞌo tsa chaꞌnu
caja jiꞌi̱ ma̱ loꞌo tyuꞌu tucua ycuiꞌ Jesucristo
ca ̱a̱ chaca quiyaꞌ; ta Ni sca su tsoꞌo chaꞌ tyiꞌi ̱
ma ̱ slo ycuiꞌ Ni laja xee nu ndubi tsa ca su
ntucua ycuiꞌNi.

8Ntsuꞌu tsa tyiquee ma ̱ ñaꞌa̱ ma ̱ jiꞌi̱ Jesús,
masi bilya ñaꞌa̱ ma ̱ jiꞌi̱ Ni; hasta juani tya
lyiji ñaꞌa̱ ma ̱ jiꞌi̱, pana jlya tiꞌma ̱ chaꞌ luꞌúNi.
Chañi chaꞌ tsoꞌo tsa ntsuꞌu tyiquee ma ̱ juani
xquiꞌya Jesús, ni ná tye chca chaꞌ chcuiꞌ ma ̱
lcaa chaꞌ tsoꞌonuntsuꞌu tyiqueema ̱ cuentya
jiꞌi ̱ ycuiꞌ Jesús loꞌo xaꞌ ñati.̱ 9 Cua ngusñi ma ̱
chaꞌ jiꞌi ̱ Ni, biꞌ chaꞌ taca ca cuayáꞌ tiꞌma ̱ chaꞌ
chañi laca chaꞌ cuaꞌni lyaá Ni jiꞌi ̱ma̱ loꞌo cua
ndye chalyuu.

10 Nu jyoꞌo cusuꞌ nu ngua tuꞌba jiꞌi̱ ycuiꞌ
Ndyosi saꞌni la ni, nchcuiꞌ tsa jyoꞌo cusuꞌ
biꞌ jiꞌi̱ chaꞌ tsoꞌo nu cuaꞌni ycuiꞌ Ndyosi nde
loo la, chaꞌ cuaꞌni lyaá Ni jiꞌi ̱ ñati ̱ tyaꞌa ndiꞌi ̱
na chalyuu; xcuiꞌ cuentya jiꞌi̱ ycuiꞌ Ndyosi
nchcuiꞌ nguꞌ chaꞌ biꞌ, pana ná ngua cuayáꞌ
tsoꞌo tiꞌ ycuiꞌ ca nguꞌ biꞌ ñiꞌya̱ nu cuaꞌni ycuiꞌ
Ndyosi chaꞌ caca nde loo la, ni jacuaꞌ cuaꞌni
Ni chaꞌ biꞌ. 11Xtyiꞌi ycuiꞌ Cristo nguluꞌu lcaa
chaꞌ jiꞌi ̱ nguꞌ biꞌ, ñiꞌya̱ nu caca jiꞌi ̱ ycuiꞌ Cristo
nde loo la, ñiꞌya̱ nu chcubeꞌ yu nde loyuu
chalyuu, ñiꞌya ̱ nu tlyu tsa chaꞌ tsoꞌo nu caca
jiꞌi ̱ yu loꞌo tyaa yu ca slo ycuiꞌ Ndyosi chaca
quiyaꞌ. Loꞌo liꞌ ngulana tsa nu nguꞌ jyoꞌo
biꞌ, chaꞌ quije chaꞌ jiꞌi̱ nguꞌ tilaca caca nu
Cristo biꞌ, ni tsa̱ tyuꞌu tucua yu nde chalyuu.
12 Pana ná nquije chaꞌ biꞌ jiꞌi ̱ nguꞌ biꞌ liꞌ; sca
ti chaꞌ nchcuiꞌ ycuiꞌ Ni loꞌo nguꞌ biꞌ, chaꞌ siꞌi
ycuiꞌ nguꞌ biꞌ laca nu ca cuayáꞌ tsoꞌo tiꞌ ñiꞌya ̱
caca chaꞌ biꞌ tyempo nde loo la. Pana cuꞌma ̱
ni, nu lijya̱ chalyuu nde loo la jiꞌi̱ nguꞌ jyoꞌo
biꞌ, nchca cuayáꞌ tiꞌ ma ̱ juani, xquiꞌya chaꞌ
cua ndyuna ma ̱ lcaa chaꞌ tlyu nu nguaꞌni
Jesucristo. Cua ndachaꞌ liñi ya chaꞌ biꞌ jiꞌi ̱
ma ̱; chacuayáꞌ jiꞌi ̱Xtyiꞌi ycuiꞌNdyosinguluꞌu
ya chaꞌ biꞌ jiꞌi̱ ma ̱, chaꞌ cua nda ycuiꞌ Ndyosi
Xtyiꞌi ycuiꞌ Ni lijya̱ lo ya nde chalyuu. Loꞌo
juaꞌa̱ lcaa xca ̱ jiꞌi̱ ycuiꞌ Ni nu ndiꞌi ̱ slo Ni,
lcaa nguꞌ biꞌ ntiꞌ tsa nguꞌ ca cuayáꞌ tiꞌ nguꞌ
lcaa chaꞌ nu ngua jiꞌi ̱ Cristo loꞌo ñaa yu nde
chalyuu.

Ntiꞌ ycuiꞌ Ndyosi chaꞌ caca lubii cresiya
jiꞌna lcaa tsa̱ loꞌo tya ndiꞌi ̱ na chalyuu

13 Biꞌ chaꞌ culacua xi tiꞌ ma ̱, tii tiꞌ ma̱ tyiꞌi ̱
ma ̱ chalyuu, chaꞌ lcaa tsa̱ jatya ma ̱ jiꞌi̱ chaꞌ
tsoꞌo nu cua tlyu xi, nu cuaꞌni Ni loꞌo ma ̱

loꞌo cuaꞌni lyaá lyiji Ni jiꞌi ̱ ma̱; juaꞌa̱ caca
nu loꞌo tyuꞌu tucua Jesucristo chaca quiyaꞌ.
14Taquiyaꞌ tsoꞌoma ̱ jiꞌi̱ chaꞌ nu nchcuiꞌ ycuiꞌ
Ndyosi chaꞌ caca ma ̱ sñiꞌ Ni nu tsoꞌo tsa
nduꞌni; ngaꞌaa cuaꞌni ma ̱ cua ñaꞌa̱ ca chaꞌ
cuxi nu ndiya tiꞌ ma ̱ ñiꞌya ̱ nu nguaꞌni ma ̱
tya saꞌni la, nu loꞌo bilya ca cuayáꞌ tiꞌ ma ̱
chaꞌ tsoꞌo jiꞌi̱ ycuiꞌ Ndyosi. 15 Xcuiꞌ na lubii
tsiyaꞌ ti laca ycuiꞌ Ndyosi, xcuiꞌ liñi tsa chaꞌ
nu nduꞌni Ni, loꞌo juaꞌa ̱ laca Ni nu Xuꞌna
na juani. Biꞌ chaꞌ ntiꞌ Ni chaꞌ xcuiꞌ lubii tsa
caca cresiya jiꞌi ̱ ma ̱, xcuiꞌ chaꞌ liñi cuaꞌni
ma ̱. 16 Ndiꞌya ̱ nscua chaꞌ lo quityi jiꞌi̱ ycuiꞌ
Ndyosi: “Cuaꞌni ma̱ chaꞌ caca lubii cresiya
jiꞌi̱ ma ̱ lcaa hora, chaꞌ xcuiꞌ lubii tsa laca naꞌ
tsiyaꞌ ti”, nacui̱ ycuiꞌNdyosi.

17 Xcuiꞌ liñi ti nduꞌni cuayáꞌ Ni jiꞌi̱ ñati,̱
ñiꞌya̱ laca chaꞌ tsoꞌo nu nguaꞌni scaa nguꞌ,
ñiꞌya̱ laca chaꞌ cuxi nunguaꞌni scaanguꞌ laja
loꞌo ndiꞌi̱ nguꞌ chalyuu. Biꞌ chaꞌ ntsuꞌu chaꞌ
cutsi ̱i ̱ma ̱ xi loꞌo chcuiꞌma ̱ loꞌo ycuiꞌ Ndyosi
ndiꞌya̱: “Sti ya”, ñacui ̱ma ̱ jiꞌi ̱ Ni. Ntsuꞌu chaꞌ
taquiyaꞌ ma ̱ jiꞌi̱ ycuiꞌ Ndyosi Sti na lcaa tsa̱
loꞌo tyiꞌi̱ ma ̱ chalyuu, chaꞌ xcuiꞌ chaꞌ tsoꞌo
cuaꞌni ma̱ cuentya jiꞌi̱ Ni. 18 Cua nguaꞌni
lyaá Ni jiꞌi̱ ma ̱ jiꞌi̱ lcaa chaꞌ cuxi nu ntsuꞌu
jiꞌi̱ ma ̱, biꞌ chaꞌ ngaꞌaa ntsuꞌu chaꞌ cube tiꞌ
ma ̱ jiꞌi ̱ lcaa chaꞌ nu nguxtyanu jyoꞌo cusuꞌ
jiꞌna chaꞌ cuaꞌni na. Nda jyoꞌo cusuꞌ biꞌ chaꞌ
biꞌ loꞌo na, masi jlo tiꞌ nguꞌ biꞌ chaꞌ ná caja
ñiꞌya̱ nu clyaá na jiꞌi̱ quiꞌya nu ntsuꞌu jiꞌna
loꞌo chaꞌbiꞌ. Pana cuandaycuiꞌNdyosi cayaꞌ
chaꞌ tyuꞌúna su lubii juani; siꞌi cñiplata laca
chaꞌ biꞌ, ni siꞌi cñi oro laca nu nda Ni, chaꞌ
si cñi laca biꞌ ni, quiñuꞌu̱ biꞌ masi chalyuu
juani ti. 19Nu loꞌo ngujuii Cristo lo crusi loꞌo
ndyalú tañi ycuiꞌ, liꞌ nda Ni cayaꞌ loo quiꞌya
nuntsuꞌu jiꞌna, chaꞌnguaCristoñiꞌya̱ntiꞌ sca
msta ̱ luꞌúnu xcuiꞌna tsoꞌo, nu xcuiꞌna lubii;
loꞌo nu tañi ycuiꞌ Cristo biꞌ ni, biꞌ laca cayaꞌ
nu nguaꞌni lyaá jiꞌna.

20Tyaclyo loꞌobilya cuiñáNi chalyuu, cua
jlo tiꞌ ycuiꞌ Ndyosi chaꞌ ntsuꞌu chaꞌ cuaꞌni
Cristo cña tonu biꞌ; pana ngujuatya ycuiꞌ Ni
ni jacuaꞌnu tyalaa tyempobiꞌ. LiꞌñaaCristo,
nguaꞌni yu cña biꞌ cuentya jiꞌna, chaꞌ tyacua
chaꞌ tsoꞌo biꞌ jiꞌna. 21Xquiꞌya Cristo, biꞌ chaꞌ
jlya tiꞌma ̱ jiꞌi̱ ycuiꞌ Ndyosi, chaꞌ cua nguaꞌni
ycuiꞌNi chaꞌ ndyuꞌú Cristo chaca quiyaꞌ loꞌo
cua ngujuii yu. Loꞌo liꞌ nda ycuiꞌ Ndyosi sca
su tsoꞌo su tyiꞌi̱ Cristo, ca su tlyu su ntucua
ycuiꞌ Ni. Nguaꞌni Cristo cña tonu biꞌ, chaꞌ
taca xñima ̱ chaꞌ jiꞌi̱ ycuiꞌNdyosi, loꞌo liꞌ taca
tyu ̱ tiꞌ ma ̱ chaꞌ caca lcaa ñaꞌa̱ chaꞌ nu nacui ̱
Ni chaꞌ caca.

22 Xquiꞌya chaꞌ nxtyucua Xtyiꞌi ycuiꞌ
Ndyosi jiꞌi̱ ma ̱, na cua ndaquiyaꞌ ma ̱ jiꞌi ̱
chaꞌ liñi nu nda ycuiꞌ Ndyosi loꞌo na, biꞌ
chaꞌ ngua lubii cresiya jiꞌi ̱ ma ̱; juani taca
caca tsoꞌo tyiquee ma ̱ ñaꞌa̱ ma ̱ jiꞌi ̱ tyaꞌa ñati ̱
ma ̱. Pana tyucui tyiquee ma ̱ ntsuꞌu chaꞌ
caca tsoꞌo tyiquee ma ̱ ñaꞌa̱ ma ̱ jiꞌi ̱ tyaꞌa ñati ̱

ma ̱, siꞌi ñiꞌya̱ nduꞌni nguꞌ nu ntsuꞌu tucua
chaꞌ tyiquee nguꞌ cuaꞌni cuꞌma ̱. 23 Laca ma ̱
ñiꞌya̱ si cua ngulama ̱ chaca quiyaꞌ, pana siꞌi
ñiꞌya̱ nu ngula ti ma ̱ jiꞌi ̱ xtyaꞌa̱ ma ̱; cua ngua
cucui cresiya jiꞌi̱ ma ̱ xquiꞌya chaꞌ nduna
ma ̱ chaꞌ nu nchcuiꞌ ycuiꞌ Ndyosi nu luꞌú ca,
ycuiꞌNdyosi nu ná nscua chaꞌ cajaaNi tsiyaꞌ
ti. 24 Ndiꞌya̱ nscua chaꞌ lo quityi jiꞌi̱ ycuiꞌ
Ndyosi:
Ñiꞌya ̱ laca quixi ̱ꞌ, juaꞌa̱ laca ñati ̱chalyuu.
Lcaa na nu tsoꞌo ñaꞌa ̱ nu ntsuꞌu jiꞌi ̱ ñati ̱

laca ñiꞌya̱ ntiꞌ sca queé nu ndyuꞌú neꞌ
quixi̱ꞌ ti;

ndyanaa quixi̱ꞌ biꞌ, liꞌ ndye queé biꞌ, ngüityi
tsiyaꞌ ti.

Loꞌo juaꞌa̱ laca loꞌoñati ̱loꞌo lcaa chaꞌ tsoꞌonu
ntsuꞌu jiꞌi̱ nguꞌ nde chalyuu,

tye chaꞌ tsoꞌo biꞌ jiꞌi ̱ nguꞌ stuꞌba ti loꞌo ycuiꞌ
nguꞌ.

25Pana scaa chaꞌ nu nchcuiꞌ ycuiꞌNdyosi ni,
tyanu chaꞌ biꞌ;

ná quiñuꞌu̱ chaꞌ biꞌ tsiyaꞌ ti.
Juaꞌa̱ nacui ̱quityibiꞌ. Loꞌo juaꞌa̱ nuchaꞌ tsoꞌo
jiꞌi̱ ycuiꞌNdyosi nu nguluꞌu ya jiꞌi̱ ma ̱, la cuiꞌ
chaꞌ biꞌ laca nu ná quiñuꞌu̱ tsiyaꞌ ti.

2
1 Loꞌo cuꞌma ̱ ni, ngaꞌa̱ chaꞌ xtyanu ma ̱ jiꞌi̱

lcaa chaꞌ cuxi nu ntsuꞌu tyiqueema ̱ ñaꞌa̱ ma ̱
jiꞌi̱ tyaꞌa ñati ̱ma ̱: ngaꞌaa cñiloꞌo ma ̱ jiꞌi̱ tyaꞌa
ma ̱, ngaꞌaa siꞌi tucua chaꞌ tyuꞌu tyiquee ma̱,
ngaꞌaa tyacui tiꞌ ma ̱ jiꞌi̱ sca na nu ntsuꞌu jiꞌi̱
tyaꞌa ñati ̱ma ̱, ngaꞌaa chcuiꞌ ma ̱ cuentyu jiꞌi̱
tyaꞌa ñati ̱ma ̱. 2 Ñiꞌya ̱ laca sca cubiꞌ cuañiꞌ
nu ngula ca ti, juaꞌa̱ laca cuꞌma ̱ cuentya jiꞌi̱
ycuiꞌ Ndyosi, chaꞌ tsubiꞌ ti ngusñi ma ̱ chaꞌ
jiꞌi̱ ycuiꞌ Ni. Luꞌba ti ntyiꞌ cubiꞌ cuañiꞌ chaꞌ
ntyuteꞌ tsa; si ná catiꞌ luꞌba ti, ná caluu cubiꞌ
tsiyaꞌ ti. Loꞌo juaꞌa ̱ cuꞌma ̱ni, tsoꞌo la si cuaꞌni
cña tiꞌ ma ̱ chaꞌ ca tsaꞌa̱ la ma ̱ chaꞌ jiꞌi ̱ ycuiꞌ
Ndyosi, chaꞌ ñiꞌya ̱ ntiꞌ styiꞌ, juaꞌa̱ laca chaꞌ
jiꞌi̱ ycuiꞌ Ndyosi cuentya jiꞌi̱ ma ̱. Cuaꞌni biꞌ
chaꞌ caca nguula la tiꞌ tyiquee ma ̱ cuentya
jiꞌi̱ ycuiꞌ Ndyosi, chaꞌ taca clyaá ma ̱ jiꞌi ̱ chaꞌ
cuxi. 3 Cua ndyoꞌo cuayáꞌ ma̱ xi styiꞌ biꞌ, biꞌ
chaꞌ ngua cuayáꞌ tiꞌma ̱ chaꞌ tsoꞌo tsa ntsuꞌu
tyiquee nu Xuꞌna na ñaꞌa̱ Ni jiꞌna.

Laca Cristo ñiꞌya ̱ ntiꞌ sca quee nu ntucua
quiyaꞌ niꞌi ̱

4Ycuiꞌ Cristo nu Xuꞌna na ni, ñiꞌya̱ ntiꞌ sca
quee nu ntucua quiyaꞌ niꞌi ̱, juaꞌa̱ laca yu,
masina luꞌúycuiꞌ. Nacui̱ñati ̱chalyuununtiꞌ
cuiñá niꞌi ̱ chaꞌ ná tsoꞌo quee biꞌ; ná ca cuaꞌni
nguꞌ cña tsoꞌo loꞌo biꞌ, nacui ̱ nguꞌ. Pana la
cuiꞌ Jesús laca nu cua ngusubi ycuiꞌ Ndyosi
jiꞌi̱ chaꞌ caca cña jiꞌi̱ Ni, chaꞌ tyucua yu ca su
ntucua quiyaꞌ chaꞌ, lcaa chaꞌ nu ntsuꞌu jiꞌi̱
ycuiꞌNdyosi.
Biꞌ chaꞌ ngaꞌa ̱ chaꞌ tyatí ̱ tsoꞌo tyiquee ma ̱

chaꞌ jiꞌi̱ Cristo biꞌ, 5 chaꞌ loꞌo cuꞌma ̱ caca ma ̱
ñiꞌya̱ si lacama ̱ tyuuchaꞌ tyaꞌ scaniꞌi̱ jiꞌi ̱ycuiꞌ

Ndyosi, masi ñaꞌa̱ luꞌú ti ma ̱. Liꞌ xñi ycuiꞌ
Ni tyuu biꞌ, chaꞌ cuiñá Ni sca niꞌi ̱ nu tacati
tsa cuentya jiꞌi ̱ ycuiꞌ Ni. Chaca chaꞌ ni, ñiꞌya̱
ntiꞌ sti joꞌó nu lubii cresiya jiꞌi ̱ tsiyaꞌ ti, juaꞌa̱
caca lcaacuꞌma ̱, chaꞌ taca jiꞌi̱ma ̱ stama ̱msta ̱
slo ycuiꞌNdyosi juani xquiꞌya Jesucristo; nu
msta ̱biꞌ laca ycuiꞌ cama ̱, si chañi chaꞌ tyucui
tyiquee ma ̱ ntiꞌ ma ̱ taquiyaꞌ ma ̱ jiꞌi ̱ chaꞌ nu
nchcuiꞌ ycuiꞌ Ndyosi. 6Ndiꞌya ̱ nscua chaꞌ lo
quityi jiꞌi ̱ ycuiꞌNdyosi:
Ñaꞌa̱ ma ̱ yiꞌa̱. Cua ngusubi naꞌ jiꞌi̱ sca ñati ̱nu

ndulo tsa chaꞌ jiꞌi̱, ñiꞌya̱ ntiꞌ sca quee
tonu nu quiñaꞌa ̱ tsa ngaꞌa̱, nacui ̱ ycuiꞌ
Ndyosi.

Sta naꞌ jiꞌi̱ ñati ̱ biꞌ chaꞌ caca quee nu nscua
quiyaꞌ niꞌi ̱ ꞌna nde quichi ̱ Sión.

Lcaa nguꞌ nu xñi chaꞌ nu nchcuiꞌ nu ñati ̱biꞌ,
caca tsoꞌo tyiquee nguꞌ liꞌ;

chaꞌ liñi tsiyaꞌ ti laca chaꞌ nu nchcuiꞌ ñati ̱biꞌ.
Juaꞌa̱ laca chaꞌ nu nscua lo quityi biꞌ.

7Loꞌo cuꞌma ̱ ni, ndulo tsa chaꞌ jiꞌi̱ quee biꞌ
cuentya jiꞌi̱ ma ̱, cuꞌma ̱ nu ngusñima ̱ chaꞌ jiꞌi̱
ycuiꞌNdyosi; pana cuxi tsa chaꞌ caca jiꞌi̱ ñati ̱
nu ná jlya tiꞌ jiꞌi̱ ycuiꞌNdyosi tsiyaꞌ ti. Ndiꞌya̱
nscua chaꞌ lo quityi chaꞌ jiꞌi ̱ quee biꞌ:
Cua nguxcua ̱a̱ cuityi niꞌi̱ quee tonu biꞌ clyo,

chaꞌ ná tsoꞌo ñaꞌa ̱ quee biꞌ ngua tiꞌ
nguꞌ;

pana juani cuangujui cñanucuaꞌniqueebiꞌ,
chaꞌ ndu̱ su ndulo la chaꞌ jiꞌi̱ cuentya
jiꞌi ̱ ycuiꞌNdyosi.

8 Ndiꞌya̱ nscua chaca chaꞌ nu nchcuiꞌ jiꞌi̱
quee biꞌ chaca seꞌi̱ lo quityi:
Tyeje snaquiyaꞌnguꞌ chu̱ꞌqueebiꞌ, clyúnguꞌ

tyucui ̱i̱ su lijya ̱ nguꞌ loꞌo tyucua quee
biꞌ quiyaꞌ nguꞌ.

Juaꞌa̱ nscua chaꞌ lo quityi biꞌ; na nclyú nguꞌ
tyucui̱i ̱ chaꞌ ná ndaquiyaꞌ nguꞌ jiꞌi ̱ chaꞌ nu
nchcuiꞌ ycuiꞌ Ndyosi. Nguaꞌni ycuiꞌ Ndyosi
juaꞌa̱ chaꞌ ná taca tyaꞌa̱ nguꞌ tyucui ̱i̱ jiꞌi ̱ Ni si
ná xñi nguꞌ chaꞌ jiꞌi ̱ ycuiꞌNi.

Ñati ̱nu ntsuꞌu chaꞌ jiꞌi ̱ loꞌo ycuiꞌNdyosi
9Pana cuꞌma̱ ni, cua ngusubi ycuiꞌNdyosi

jiꞌi ̱ cuꞌma ̱ chaꞌ cacama ̱ñaꞌa̱ tsaca tajuñati ̱nu
ndyuꞌni tlyu jiꞌi ̱ ycuiꞌ Ni. Laca ma ̱ ñiꞌya ̱ laca
sca latya sti joꞌó nu cuentya jiꞌi ̱ ycuiꞌ Ndyosi
nu laca loo tsiyaꞌ ti; ñiꞌya ̱ tsaca taju ñati ̱
lubii laca ma ̱ chaꞌ cuaꞌni tlyu ma ̱ jiꞌi ̱ ycuiꞌ
Ndyosi lcaa tsa̱. Nduꞌni Ni loꞌoma ̱: “Ñati ̱ ꞌna
laca ma ̱”, nacui ̱ Ni. Biꞌ chaꞌ ntiꞌ tsa Ni chaꞌ
chcuiꞌ ma ̱ loꞌo lcaa ñati ̱ lcaa ñaꞌa ̱ chaꞌ tsoꞌo
nu nguaꞌni ycuiꞌ Ndyosi loꞌo ma ̱; cua ngulo
Ni jiꞌi ̱ ma ̱ jiꞌi ̱ chalyuu cuxi su talya tsa ñaꞌa̱,
chaꞌ tyaꞌa ̱ ma̱ ca su ndubi tsa xee jiꞌi ̱ ycuiꞌ
Ni. 10Nu juani laca ma ̱ ñati ̱ jiꞌi̱ ycuiꞌ Ndyosi,
masi nu ngua tya tsubiꞌ la ná ntsuꞌu chaꞌ
jiꞌi ̱ ma ̱ loꞌo ycuiꞌ Ndyosi tsiyaꞌ ti. Loꞌo juaꞌa̱
cua nchca cuayáꞌ tiꞌ ma ̱ juani chaꞌ ndyuꞌni
tyaꞌna tsa tiꞌ Ni jiꞌi̱ ma ̱, masi tya tsubiꞌ la
ná nchca cuayáꞌ tiꞌ ma ̱ chaꞌ jiꞌi ̱ ycuiꞌ Ndyosi
tsiyaꞌ ti.

Ndiꞌi ̱ na chalyuu chaꞌ cuaꞌni na cua ñaꞌa ̱
ca cña ñiꞌya ̱ nu ntiꞌ ycuiꞌNdyosi chaꞌ cuaꞌni na

11 Cuꞌma ̱ nguꞌ tyaꞌa tsoꞌo na, cua nscua
chaꞌ tyiꞌi ̱ na ca slo ycuiꞌ Ni tyempo ca nde
loo la, biꞌ chaꞌ ngaꞌa̱ chaꞌ tyiꞌi ̱ na chalyuu
juani ñiꞌya̱ si laca na nguꞌ tyijyuꞌ nu ná
ntsuꞌu tyi nguꞌ. Lye tsa chcuiꞌ naꞌ loꞌo ma ̱
juani chaꞌ ngaꞌaa cuaꞌni ma ̱ cua ñaꞌa̱ ca chaꞌ
cuxi nu ndijña tyiquee ma ̱ chaꞌ cuaꞌni ma ̱;
ngaꞌaa taquiyaꞌ ma̱ jiꞌi̱ chaꞌ cuxi biꞌ, chaꞌ
juaꞌa̱ ngaꞌaa caca jiꞌi ̱ nu chaꞌ cuxi biꞌ cuaꞌni
ñuꞌu̱ jiꞌi̱ ma ̱. 12 Xcuiꞌ chaꞌ liñi cuaꞌni ma ̱
lacua; xcuiꞌ chaꞌ tsoꞌo cuaꞌni ma ̱, xquiꞌya nu
ñati ̱ nu ná jlya tiꞌ jiꞌi ̱ ycuiꞌ Ndyosi tsiyaꞌ ti,
chaꞌ loꞌo nguꞌ biꞌ taca ca cuayáꞌ tiꞌ nguꞌ chaꞌ
ñati ̱ tsoꞌo laca ma ̱. Nu juani ntiꞌ nguꞌ biꞌ chaꞌ
cuxi tsa ñati ̱lacama ̱, biꞌ cha tsoꞌo la si cuaꞌni
ma ̱ xcuiꞌ chaꞌ tsoꞌo ti chaꞌ ñaꞌa̱ ñati ̱biꞌ jiꞌi̱ ma ̱;
liꞌ ta nguꞌ biꞌ cuentya chaꞌ chañi chaꞌ ñati ̱
tsoꞌo laca ma ̱. Loꞌo ñati ̱ biꞌ cuaꞌni tlyu jiꞌi ̱
ycuiꞌ Ndyosi tsa̱ nu cuaꞌni cuayáꞌ Ni jiꞌi̱ ñati ̱
liꞌ.

13 Xquiꞌya Jesucristo nu Xuꞌna na tucuá
ma ̱ chaꞌ jiꞌi ̱ lcaa nguꞌ nu laca loo, masi rey
nu laca loo tsiyaꞌ ti jiꞌi̱ nasiyu ̱ re, 14 masi
nguꞌ gobernador nu laca cña cuentya jiꞌi ̱ rey
biꞌ. Nguꞌ nu laca gobernador ni, nchcubeꞌ
nguꞌ jiꞌi ̱ ñati ̱nu ndyuꞌni chaꞌ cuxi, loꞌo juaꞌa ̱
nduꞌni chi̱ nguꞌ loo cua ñaꞌa̱ ca ñati ̱ nu
ndyuꞌni cña tsoꞌo. 15 Pana ntiꞌ ycuiꞌ Ndyosi
chaꞌ cuaꞌni ma ̱ xcuiꞌ cña tsoꞌo, ngaꞌaa caca
chcuiꞌ nguꞌ chaꞌ cuxi jiꞌi̱ ma ̱ liꞌ; masi nu nguꞌ
nu ná ntiꞌ ca cuayáꞌ tiꞌ, masi nu nguꞌ nu ná
jlo tiꞌ tsiyaꞌ ti, ni sca quiyaꞌná ntsuꞌu chaꞌ sta
nguꞌ biꞌ quiꞌya jiꞌi ̱ma ̱ liꞌ. 16Ñati ̱nu ndiꞌi ̱ tsoꞌo
ti lacama ̱ juani, pana ná tsoꞌo si ná taquiyaꞌ
ma ̱ jiꞌi̱ nguꞌ nu laca loo lo yuu chalyuu; msu
jiꞌi ̱ ycuiꞌ Ndyosi laca ma ̱ juani, biꞌ chaꞌ tsoꞌo
la si cuaꞌni ma ̱ cña nu cuentya jiꞌi̱ ycuiꞌ Ni
lacua, chaꞌ ñaꞌa̱ xaꞌ ñati ̱ chaꞌ ntsuꞌu chaꞌ jiꞌi ̱
ma ̱ loꞌo Ni. 17 Tsoꞌo si tucuá ma ̱ chaꞌ nu
nchcuiꞌ lcaa ñati.̱ Loꞌo juaꞌa ̱ cuaꞌni ma ̱ chaꞌ
tsoꞌo ti caca tyiquee ma ̱ ñaꞌa̱ ma ̱ jiꞌi̱ lcaa ñati ̱
jiꞌi ̱ Cristo, chaꞌ tyaꞌama ̱ laca nguꞌ biꞌ. Nduꞌni
chaꞌ cutsi ̱i̱ ma ̱ xi jiꞌi ̱ ycuiꞌ Ndyosi, loꞌo juaꞌa ̱
nduꞌni chaꞌ cuaꞌni chi ̱ma ̱ loo rey nu laca loo
tsiyaꞌ ti chalyuu.

Ñiꞌya ̱ nu ngaꞌa̱ chaꞌ cuaꞌni nguꞌ msu loꞌo
xuꞌna nguꞌ

18 Cuꞌma̱ nu laca ma ̱ msu jiꞌi ̱ ñati ̱ ni,
taquiyaꞌ tsoꞌo ma̱ cña jiꞌi ̱ xuꞌna ma ̱, masi
ndube tiꞌ xuꞌnama ̱ jiꞌi̱ ma̱ xquiꞌya chaꞌ tsoꞌo
tyiquee nguꞌ ñaꞌa ̱ nguꞌ jiꞌi̱ ma ̱, masi xñaꞌa ̱
tyiquee nguꞌ ñaꞌa̱ nguꞌ jiꞌi̱ ma ̱. 19 Tsoꞌo tsa
ndyuꞌni scamsunu lacañati ̱jiꞌi̱ ycuiꞌNdyosi,
nu loꞌo ndalo tyiquee msu biꞌ jiꞌi ̱ xuꞌna yu,
masi xñaꞌa ̱ tsa xuꞌna yu, masi chaꞌ laja ti
xcubeꞌ xuꞌna yu jiꞌi̱ yu. 20 Si quijiꞌi̱ xuꞌna
msu jiꞌi̱ sca msu jiꞌi̱ xquiꞌya chaꞌ nguaꞌni
msu biꞌ sca chaꞌ cuxi, ná sca chaꞌ laca liꞌ;
ngaꞌa̱ chaꞌ chcubeꞌ msu biꞌ. Pana cuentya

jiꞌi̱ ycuiꞌ Ndyosi, tsoꞌo tsa nduꞌni sca msu si
talo tyiquee msu biꞌ loꞌo xcubeꞌ xuꞌna yu jiꞌi ̱
yu laja ti, nu loꞌo tsoꞌo tsa ndaquiyaꞌ msu
biꞌ jiꞌi ̱ cña jiꞌi ̱ xuꞌna yu. 21 Tya loꞌo ngusubi
Ni jiꞌi ̱ ma ̱, tya liꞌ jlo tiꞌ Ni chaꞌ juaꞌa̱ xcubeꞌ
nguꞌ jiꞌi ̱ma ̱, chaꞌ la cuiꞌ juaꞌa̱ nguxcubeꞌnguꞌ
jiꞌi̱ ycuiꞌ Cristo tya clyo la cuentya jiꞌi̱ cuꞌma ̱.
Juaꞌa̱ ngua chaꞌ nguluꞌu Cristo jiꞌi ̱ ma ̱ ñiꞌya ̱
caca talo tyiquee ma ̱ loꞌo xcubeꞌ nguꞌ jiꞌi ̱
ma ̱. 22Ná ntsuꞌu ni sca quiꞌya jiꞌi̱ nu Cristo
biꞌ, ni sca chaꞌ cuiñi ná nchcuiꞌ yu; 23masi
nchcuiꞌ nguꞌ chaꞌ subaꞌ loꞌo yu, ni sca chaꞌ
tyaala ná nguxacui̱ yu jiꞌi ̱ nguꞌ; nguxcubeꞌ
tsa nguꞌ jiꞌi̱ yu, pananánguañasiꞌ̱ yu jiꞌi ̱nguꞌ
liꞌ. Sca ti loꞌo ycuiꞌ Ndyosi Sti yu nchcuiꞌ yu
jiꞌi̱ chaꞌ cuxi nu ndyuꞌni nguꞌ loꞌo, chaꞌ sca
ti ycuiꞌ Ni laca nu xcuiꞌ liñi nduꞌni cuayaꞌ
jiꞌi̱ ñati.̱ 24 Ycuiꞌ Cristo laca nu sca ti quiyaꞌ
ngujuiꞌi ̱ caꞌa̱ nguꞌ jiꞌi̱ lo crusi chaꞌ taca cuityi ̱
Ni quiꞌya nu ntsuꞌu jiꞌi ̱ lcaa na, chaꞌ clyaá na
jiꞌi̱ quiꞌya nuntsuꞌu jiꞌna; biꞌ chaꞌ cuentya jiꞌi ̱
Cristo taca tyiꞌi ̱ na chalyuu juani, chaꞌ juaꞌa̱
tyajaꞌa̱ na cuaꞌni na xcuiꞌ chaꞌ tsoꞌo nu ntiꞌ
ycuiꞌ nu Xuꞌna na chaꞌ cuaꞌni na. Xquiꞌya
chaꞌ nchcubeꞌ ycuiꞌ Cristo, biꞌ chaꞌ ngua ti ̱
chaꞌ cuxi nu ntsuꞌu tyiquee na, ñiꞌya̱ ntiꞌ loꞌo
ngua ti ̱ chaꞌ quicha na loꞌo ndyaca tsoꞌo na.
25Loꞌo juani ngaꞌaa ndyaꞌa̱ yuꞌu ti ma ̱, ñiꞌya ̱
ndyaꞌa̱ yuꞌu xlyaꞌ; na cua nguxtyu ̱u̱ ma ̱ ñaa
ma ̱ ca su ngaꞌa̱ ycuiꞌ nu Xuꞌnama ̱ nu ñaꞌa̱si ̱i ̱
jiꞌi̱ cresiya jiꞌi̱ ma ̱.

3
Ñiꞌya ̱ ntsuꞌu chaꞌ tyiꞌi ̱ ñati ̱ loꞌo clyoꞌo

1 Loꞌo juaꞌa̱ cuꞌma ̱ nguꞌ cunaꞌa̱ ni, ntsuꞌu
chaꞌ taquiyaꞌ ma ̱ jiꞌi̱ chaꞌ nu nchcuiꞌ clyoꞌo
ma ̱, chaꞌ nu quiꞌyu laca loo jiꞌi̱ nu cunaꞌa̱,
masi tya lyiji taquiyaꞌ nu quiꞌyu biꞌ jiꞌi̱ ycuiꞌ
Ni. Pana loꞌo ñaꞌa̱ nu nguꞌ quiꞌyu clyoꞌo ma ̱
lcaa chaꞌ tsoꞌo nu nduꞌnima ̱, liꞌ xñinguꞌ chaꞌ
jiꞌi̱ ycuiꞌ Ni, masi bilya chcuiꞌ ma ̱ loꞌo nguꞌ
jiꞌi̱ chaꞌ biꞌ; 2 loꞌo ñaꞌa̱ clyoꞌo ma ̱ chaꞌ nduna
ma ̱ chaꞌ nu nchcuiꞌ ycuiꞌ nguꞌ loꞌo ma ̱, chaꞌ
lubii cresiya jiꞌi̱ ma ̱, ná tyiqueeꞌ taquiyaꞌ
nguꞌbiꞌ jiꞌi̱ chaꞌ liñi jiꞌi̱ ycuiꞌNdyosi liꞌ. 3Lcaa
cuꞌma ̱ nguꞌ cunaꞌa̱ ni, tsoꞌo si ñaꞌa̱si ̱i ̱ ma ̱ jiꞌi ̱
quicha ̱ꞌ hique ma ̱; pana ná ntiꞌ chaꞌ culiji
quiñaꞌa̱ tsa hora jiꞌi̱ ma ̱, ni ná ntiꞌ chaꞌ culiji
quiñaꞌa̱ tsa cñi jiꞌi ̱ ma ̱, chaꞌ cuaꞌni choꞌo ma ̱
quicha ̱ꞌ hique ma ̱. Ná ntsuꞌu chaꞌ tyacui
chcua ̱ jyaca̱ ma ̱ nu quiñaꞌa̱ tsa ntsuꞌu loo,
ni ná ntsuꞌu chaꞌ cacuꞌ ma ̱ lateꞌ nu quiñaꞌa̱
tsa ngaꞌa̱. Siꞌi na cacuꞌ nu cunaꞌa̱ nu cuaꞌni
chaꞌ ndiya la tiꞌ nguꞌ jiꞌi̱. 4Pana ycuiꞌNdyosi
ndiya la tiꞌ jiꞌi̱ nu cunaꞌa̱ nu tsoꞌo tsa chaꞌ
ntsuꞌu tyiquee nguꞌ; si ná liyeꞌ tiꞌ nguꞌ, si ná
tyaala nguꞌ, biꞌ laca nguꞌ cunaꞌa̱ nu ndiya tiꞌ
ycuiꞌ Ndyosi ñaꞌa̱ Ni jiꞌi ̱. Ñiꞌya ̱ laca sca na
nu tsoꞌo tsa ñaꞌa̱, nu quiñaꞌa ̱ tsa ngaꞌa ̱, juaꞌa̱
laca nguꞌ cunaꞌa ̱ nu ná cuxi tyiquee tsiyaꞌ
ti cuentya jiꞌi ̱ ycuiꞌ Ni. 5 Ná cuxi tyiquee

tsiyaꞌ ti jyoꞌomaꞌ cusuꞌnuntsuꞌu chaꞌ jiꞌi̱ loꞌo
ycuiꞌ Ndyosi nu ngua cua saꞌni. Tsoꞌo tsa
ñaꞌa̱ maꞌ cusuꞌ biꞌ, chaꞌ nguaꞌni tlyu maꞌ jiꞌi̱
ycuiꞌNi, loꞌo juaꞌa̱ ndaquiyaꞌmaꞌ jiꞌi̱ chaꞌ nu
nchcuiꞌ clyoꞌo maꞌ. 6 Jyoꞌo maꞌ Sara nguaꞌni
maꞌ juaꞌa̱, chaꞌ ndaquiyaꞌ maꞌ biꞌ jiꞌi ̱ jyoꞌo
Abraham nu ngua clyoꞌo maꞌ; “xuꞌna naꞌ”,
nacui̱ maꞌ biꞌ jiꞌi̱. Loꞌo cuꞌma ̱ ni, ñiꞌya̱ si laca
ma ̱ sñiꞌ maꞌ Sara biꞌ, juaꞌa ̱ laca cuꞌma̱ nguꞌ
cunaꞌa̱ juani, si xcuiꞌ chaꞌ tsoꞌo nduꞌni ma̱.
Ngaꞌaa ntsuꞌu chaꞌ cutsi ̱i̱ ma ̱, ngaꞌaa ntsuꞌu
chaꞌ culacua tsa tiꞌma ̱ liꞌ.

7 Loꞌo juaꞌa̱ cuꞌma ̱ nguꞌ quiꞌyu ni, tsoꞌo ti
tyiꞌi ̱ ma ̱ loꞌo clyoꞌo ma ̱, cuaꞌni tyacaꞌa ma ̱
jiꞌi̱ clyoꞌo ma ̱; masi xtyi la juersa ntsuꞌu jiꞌi̱
nu cunaꞌa̱, pana stuꞌba ti laca tyucuaa ma ̱
cuentya jiꞌi ̱ ycuiꞌ Ndyosi, chaꞌ cua nda Ni
chalyuununángaꞌa̱ chaꞌ tye jiꞌi ̱ tyucuaama̱.
Si cuaꞌni ma ̱ tsoꞌo juaꞌa̱, tsoꞌo ti tyiꞌi̱ ma ̱ toꞌ
tyi ma ̱; liꞌ ná caja sca chaꞌ cuxi nu cuaꞌa jiꞌi̱
ma ̱, nu cuaꞌni chaꞌ ná chcuiꞌ ma ̱ loꞌo ycuiꞌ
Ndyosi.

Ñiꞌya nu chcubeꞌ nguꞌ, masi xcuiꞌ chaꞌ
tsoꞌo nduꞌni nguꞌ

8 Lcaa cuꞌma ̱ ni, ngaꞌa̱ chaꞌ caca stuꞌba
tyiquee ma ̱ loꞌo tyaꞌa ma ̱, chaꞌ tyaꞌa ngusñi
ma ̱ chaꞌ jiꞌi ̱ Cristo laca ma ̱; ngaꞌa ̱ chaꞌ cube
tiꞌma ̱ jiꞌi ̱ tyaꞌa ma ̱, ngaꞌa̱ chaꞌ cuaꞌni tyacaꞌa
ma ̱ jiꞌi̱ lcaa tyaꞌama ̱. Loꞌo juaꞌa̱ cuaꞌni tyaꞌna
tiꞌma ̱ jiꞌi̱ tyaꞌama ̱, ná cuaꞌni liyeꞌ tiꞌma̱ ñaꞌa̱
ma ̱ jiꞌi̱ nguꞌ biꞌ. 9Ná cuaꞌni cuxima ̱ loꞌo tyaꞌa
ñati ̱ma ̱, masi nguaꞌni cuxi nguꞌ loꞌoma ̱; loꞌo
juaꞌa̱ ná chcuiꞌ tyaala ma ̱ loꞌo tyaꞌa̱ ñati ̱ma̱,
masi tyaala tsa nchcuiꞌ nguꞌ loꞌo ma ̱. Na
cua ngusubi ycuiꞌ Ni jiꞌi ̱ma ̱ chaꞌ xtyucua Ni
jiꞌi̱ cuꞌma ̱, biꞌ chaꞌ tsoꞌo la si chcuiꞌ ma ̱ loꞌo
ycuiꞌ Ndyosi chaꞌ xtyucua Ni jiꞌi̱ nguꞌ tyaala
biꞌ. 10 Ndiꞌya ̱ nscua chaꞌ lo quityi jiꞌi ̱ ycuiꞌ
Ndyosi:
Lcaa nguꞌ nu ntiꞌ caja chalyuu tsoꞌo jiꞌi̱ nguꞌ,

chaꞌ ca chaa tiꞌ nguꞌ,
ngaꞌa̱ chaꞌ cuaꞌanguꞌbiꞌ jiꞌi̱ ycuiꞌ ca nguꞌ chaꞌ

ná chcuiꞌ nguꞌ chaꞌ cuxi;
la cuiꞌ juaꞌa̱ ná tsoꞌo si tyuꞌu chaꞌ cuiñi tuꞌba

nguꞌ biꞌ.
11 Ntsuꞌu chaꞌ tyaatsuꞌ nguꞌ biꞌ jiꞌi̱ lcaa chaꞌ

cuxi nu ntsuꞌu jiꞌi ̱ nguꞌ, chaꞌ ngaꞌaa
cuaꞌni nguꞌ chaꞌ cuxi biꞌ.

Xcuiꞌ chaꞌ tsoꞌo ntsuꞌu chaꞌ cuaꞌni nguꞌ biꞌ.
Loꞌo liꞌ ntsuꞌu chaꞌ xtyucua nguꞌ biꞌ jiꞌi ̱ tyaꞌa

ñati ̱nguꞌ lcaa tsa ̱,
xquiꞌya chaꞌ tsoꞌo ntsuꞌu tyiquee nguꞌ biꞌ

ñaꞌa̱ nguꞌ jiꞌi ̱ tyaꞌa ñati ̱ nguꞌ; juaꞌa̱
ngaꞌaa xu ̱u̱ tyaꞌa nguꞌ biꞌ liꞌ.

12Tsoꞌo la si juaꞌa̱ cuaꞌni nguꞌ; cuaꞌni tyacaꞌa
ycuiꞌ nu Xuꞌna na jiꞌi̱ nu ñati ̱nu tsoꞌo
tyiquee biꞌ liꞌ,

cuna Ni loꞌo chcuiꞌ nguꞌ biꞌ loꞌo Ni.
Pana lye tyiꞌi̱ loo Ni ñaꞌa̱ Ni jiꞌi ̱ ñati ̱nu xñaꞌa̱

tyiquee.
Juaꞌa̱ nchcuiꞌ lo quityi biꞌ.

13Ná ntsuꞌu chaꞌ cuaꞌni cuxi nguꞌ loꞌo ma ̱,
si xcuiꞌ chaꞌ tsoꞌo ti cuaꞌni ma ̱. 14 Pana si
ntsuꞌu quiyaꞌ nu cuaꞌni lyaꞌ tiꞌ nguꞌ jiꞌi̱ ma ̱
xquiꞌya sca chaꞌ tsoꞌo nu ndyuꞌni ma ̱, tsoꞌo
la si ná caca xñiꞌi ̱ tiꞌ tyiquee ma ̱ liꞌ; ná cube
tiꞌ ma̱, ná cutsi ̱i̱ ma ̱ jiꞌi̱ nguꞌ biꞌ. 15 Tyucui
tyiquee ma ̱ cuaꞌni tlyu ma ̱ jiꞌi̱ Cristo, chaꞌ
chañi chaꞌ laca Ni nu Xuꞌna na. Loꞌo juaꞌa̱
culacua xi tiꞌ ma ̱ ñiꞌya̱ caca xacui ̱ ma ̱ chaꞌ
jiꞌi ̱ nguꞌ loꞌo xcuane nguꞌ jiꞌi ̱ ma̱ ndiꞌya̱: ¿Ni
chaꞌ laca ndu̱ tiꞌ ma ̱ jiꞌi̱ nu Cristo biꞌ? Tsoꞌo
ti xacui ̱ ma ̱ chaꞌ jiꞌi̱ nguꞌ biꞌ, ná cuaꞌni tyixi
ma ̱ loꞌo nguꞌ biꞌ. 16Xcuiꞌ chaꞌ tsoꞌo cuaꞌnima ̱
loꞌo nguꞌ lacua, chaꞌ taca tyanu lubii cresiya
jiꞌi ̱ ma ̱; liꞌ caca tyujuꞌu tiꞌ nu nguꞌ cuiñi biꞌ,
nguꞌ nu nchcuiꞌ cuentyu jiꞌi̱ ma ̱ xquiꞌya chaꞌ
tsoꞌo nu ndyuꞌni ma ̱ cuentya jiꞌi ̱ Cristo. 17 Si
ntsuꞌu chaꞌ chcubeꞌ na, tsoꞌo la xcubeꞌ nguꞌ
jiꞌna xquiꞌya sca chaꞌ tsoꞌo nu ndyuꞌni na, si
ta ycuiꞌ Ndyosi chacuayáꞌ jiꞌi̱ nguꞌ; pana si
nguaꞌni na sca chaꞌ cuxi, liñi tsa ndyuꞌu chaꞌ
si xcubeꞌ nguꞌ jiꞌna liꞌ.

18 Ycuiꞌ Cristo ngujuii xquiꞌya quiꞌya nu
ntsuꞌu jiꞌna, masi lubii tsiyaꞌ ti cresiya jiꞌi̱
yu; nchcubeꞌ yu cuentya jiꞌna, chaꞌ cuxi
tsa tyiquee na. Loꞌo juani taca tyalaa na
slo ycuiꞌ Ndyosi xquiꞌya nu Cristo biꞌ. Sca
ti quiyaꞌ ngua chaꞌ tiꞌí biꞌ jiꞌi̱ Cristo, ndye
cña jiꞌi̱ yu nde loyuu chalyuu liꞌ. Ndyujuii
nguꞌ jiꞌi̱ nu ñati ̱ nu naa Jesucristo biꞌ, pana
nguaꞌni Xtyiꞌi ycuiꞌ Ndyosi chaꞌ ndyuꞌú yu
chaca quiyaꞌ. 19 Xtyiꞌi ycuiꞌ Cristo ngua nu
ndyaa neꞌ niꞌi ̱ chcua ̱ su ntsuꞌu nguꞌ jyoꞌo
ca bilyaa, chaꞌ chcuiꞌ Ni loꞌo nguꞌ jyoꞌo biꞌ.
20 Ná ntajaꞌa̱ nguꞌ, ná ndaquiyaꞌ nguꞌ jyoꞌo
biꞌ jiꞌi ̱ ycuiꞌ Ndyosi cua saꞌni la loꞌo ngutiꞌi̱
nguꞌ chalyuu. Ntsuꞌu xi nguꞌ jyoꞌo biꞌ nu
ngutiꞌi ̱ tyempo loꞌo ngüiñá jyoꞌo Noé yaca
niꞌi̱ biꞌ. Ngujuatya ycuiꞌ Ndyosi jiꞌi̱ nguꞌ biꞌ,
ngua tiꞌ Ni chaꞌ taquiyaꞌ nguꞌ biꞌ jiꞌi̱ Ni, loꞌo
ná ntajaꞌa̱ nguꞌ biꞌ tsiyaꞌ ti; biꞌ chaꞌ snuꞌ tyaꞌa
ti ñati ̱ ngulaá neꞌ yaca niꞌi̱ biꞌ loꞌo nguaꞌya
tyo clyaa tyempo biꞌ. 21 Ñiꞌya ̱ nu nguaꞌni
lyaá Ni jiꞌi ̱ nguꞌ nu ngutaꞌa̱ neꞌ yaca niꞌi ̱ biꞌ lo
hitya nu ngua saꞌni la, chaꞌ ndaquiyaꞌ nguꞌ
biꞌ jiꞌi̱ chaꞌ nu nchcuiꞌ ycuiꞌ Ni; juaꞌa̱ clyaá
ma ̱ juani, chaꞌ cua ndaquiyaꞌ ma ̱ jiꞌi ̱ chaꞌ
nu nchcuiꞌ Ni. Cua ndyaa ma ̱ lo hitya chaꞌ
tyucuatya ma ̱ liꞌ. Siꞌi na caata ti na chcu
laca chaꞌ biꞌ, siꞌi chaꞌ cuuꞌ cuañaꞌ na, biꞌ chaꞌ
tyucuatya na liꞌ; ndiꞌya̱ laca chaꞌ: na cua
ndijña na jiꞌi ̱ ycuiꞌ Ndyosi chaꞌ cuaꞌni lubii
Ni jiꞌi ̱ cresiya jiꞌna xquiꞌya chaꞌ cua ndyuꞌú
Jesucristo chaca quiyaꞌ, biꞌ chaꞌ ntyucuatya
na. 22Na cua ndyaa Jesucristo nde cua̱, loꞌo
juani ndiꞌi̱ yu laꞌa tsuꞌ cui̱ ca su ntucua ycuiꞌ
Ndyosi. Nu Jesucristo biꞌ ni, laca yu loo jiꞌi̱
lcaaxca̱ jiꞌi̱ ycuiꞌNdyosi, jiꞌi̱ lcaanguꞌnu laca
cña, jiꞌi̱ lcaa cuiꞌi̱ tsoꞌonunchcaxi jiꞌi ̱; lacayu
loo tsiyaꞌ ti.

4
Cuaꞌni na cua ñaꞌa ̱ ca cña jiꞌi̱ ycuiꞌNdyosi

nu nchca jiꞌna
1 Loꞌo ndyiꞌu tiꞌ ma ̱ chaꞌ nchcubeꞌ Cristo

nde chalyuu, liꞌ caca nguula la tiꞌ ma ̱ chaꞌ
talo tyiquee ma ̱ loꞌo chcubeꞌ cuꞌma ̱; ñiꞌya ̱
nu ndalo tyiquee ycuiꞌ Cristo, juaꞌa̱ taca talo
tyiquee ma ̱ loꞌo chcubeꞌma ̱ liꞌ. Ngaꞌaa caca
cuaꞌni chaꞌ cuxi ngana jiꞌi̱ ma ̱ si loꞌo cuꞌma ̱
chcubeꞌ ma ̱ juaꞌa̱. 2 Loꞌo liꞌ nu chaꞌ cuxi
nu ndiya tiꞌ ñati ̱ chalyuu ni, ngaꞌaa siꞌi chaꞌ
biꞌ nu caca loo jiꞌi ̱ ma ̱ lcaa tsa ̱ loꞌo ndiꞌi ̱
ma ̱ chalyuu; xcuiꞌ cña nu ndiya tiꞌ ycuiꞌ
Ndyosi chaꞌ cuaꞌnima ̱, biꞌ laca cñanu cuaꞌni
ma ̱, chaꞌ sca ti ycuiꞌ Ndyosi caca loo jiꞌi ̱ ma ̱
liꞌ. 3 Tyempo nu nteje tacui, cua nguaꞌni
ma ̱ lcaa chaꞌ cuxi ñiꞌya ̱ nu ndiya tiꞌ ñati ̱nu
ná ntsuꞌu chaꞌ jiꞌi̱ loꞌo ycuiꞌ Ndyosi tsiyaꞌ
ti. Cuayáꞌ tsa lo cua ti chaꞌ cuxi: biꞌ chaꞌ
ngaꞌaa cuaꞌni subaꞌ ma ̱ loꞌo tyaꞌa ñati ̱ ma ̱
juani, ngaꞌaa cuaꞌni ma ̱ lcaa lo chaꞌ cuxi nu
ndiya tiꞌ ma ̱ cua saꞌni la; ngaꞌaa caca cuꞌbi
ma ̱, ngaꞌaa tyeje tacui ma ̱ cuayáꞌ cacu ma ̱,
coꞌo ma ̱, ñiꞌya̱ nu ndyuꞌni nguꞌ nu ná ndube
tiꞌ loꞌo ndyaꞌa ̱ nguꞌ biꞌ taꞌa; ngaꞌaa cuaꞌni
tlyu ma ̱ jiꞌi̱ lcui̱ joꞌó, chaꞌ subaꞌ tsa chaꞌ biꞌ
cuentya jiꞌi̱ ycuiꞌ Ndyosi. 4Nguaꞌni ma ̱ chaꞌ
cuxi juaꞌa̱ cua tsubiꞌ la; loꞌo juani nu ñati ̱
nu ngua tyaꞌa tsoꞌo ma ̱ nquichaꞌ, ndube tsa
tiꞌ nguꞌ chaꞌ ngaꞌaa ntiꞌ ma ̱ cuaꞌni ma̱ cua
ñaꞌa̱ ca chaꞌ cuxi nu nguaꞌni ma ̱ cua tsubiꞌ
la. Ná nchca cuayáꞌ tiꞌ ñati ̱ biꞌ ni chaꞌ laca
ngaꞌaa nduꞌnima ̱ juaꞌa̱, biꞌ chaꞌ nchcuiꞌ nguꞌ
biꞌ cuentyu jiꞌi ̱ ma ̱ juani. 5 Pana ná cube tiꞌ
ma ̱, ntsuꞌu chaꞌ xacui ̱ nguꞌ biꞌ chaꞌ jiꞌi̱ ycuiꞌ
Ndyosi cuentya jiꞌi ̱ chaꞌ cuxi nu nduꞌni nguꞌ
chalyuu. Cua ngulala ti tyalaa tsa̱ nu cuaꞌni
cuayáꞌ Ni jiꞌi̱ lcaa ñati,̱ masi nguꞌ jyoꞌo, masi
nguꞌ nu tya ndiꞌi ̱ chalyuu. 6 Loꞌo juaꞌa̱ nguꞌ
nu cua ngujuii, nu cua ndyuna chaꞌ tsoꞌo jiꞌi ̱
Jesucristo, ñati ̱ chalyuu ti ngua nguꞌ biꞌ, biꞌ
chaꞌ ngujuii nguꞌ, ñiꞌya̱ nu nscua chaꞌ cajaa
lcaa ñati;̱ pana cuaꞌni Xtyiꞌi ycuiꞌ Ndyosi
chaꞌ tyuꞌú nguꞌ biꞌ chaca quiyaꞌ, chaꞌ caja
chalyuununángaꞌa̱ chaꞌ tye jiꞌi ̱nguꞌbiꞌ, chaꞌ
cua ngusñi nguꞌ chaꞌ jiꞌi̱ Jesús.

7 Cua tye ti chaꞌ jiꞌi̱ lcaa na nu ntsuꞌu
chalyuu; biꞌ chaꞌ tsoꞌo la si cuaꞌama ̱ jiꞌi ̱ ycuiꞌ
ca ma ̱, tii ti tiꞌ ma̱ tyiꞌi̱ ma ̱ chalyuu chaꞌ
taca cuaꞌni ma ̱ cña tsoꞌo, chaꞌ luꞌba ti taca
chcuiꞌ ma ̱ loꞌo ycuiꞌ Ndyosi. 8 Nu chaꞌ nu
ndulo tsa chaꞌ cuaꞌni ma ̱ ni, biꞌ laca chaꞌ
xcuiꞌ tsoꞌo caca tyiqueema ̱ ñaꞌa̱ ma ̱ jiꞌi̱ tyaꞌa
ñati ̱ma ̱. Loꞌo si juaꞌa ̱ ntiꞌ na ñaꞌa̱ na jiꞌi̱ tyaꞌa
na, ndyuꞌni clyu tiꞌna jiꞌi ̱quiꞌyanuntsuꞌu jiꞌi ̱
tyaꞌa na liꞌ. 9Tama ̱ xi toꞌ tyi ma ̱ su tyiꞌi ̱ tyaꞌa
ma ̱, loꞌo juaꞌa̱ ta ma ̱ na cacu nguꞌ loꞌo tyalaa
nguꞌbiꞌ sloma ̱; ná chcuiꞌma ̱ chaꞌ tiꞌí jiꞌi ̱ tyaꞌa
ma ̱ xquiꞌya chaꞌ ndyalaa nguꞌ sloma ̱. 10Nda
xlyaꞌbe ti ycuiꞌNdyosi ñiꞌya̱ taca cuaꞌni scaa
ma ̱ sca cña tsoꞌo, lcaama ̱ nu ngusñima ̱ chaꞌ

jiꞌi̱ Jesús. Ñiꞌya ̱ loꞌo nxtyucua ycuiꞌ Ndyosi
jiꞌna chaꞌ caca tyaꞌna tiꞌ na jiꞌi ̱ tyaꞌa ñati ̱na,
la cuiꞌ juaꞌa̱ ngaꞌa̱ chaꞌ xtyucua na jiꞌi̱ nguꞌ
loꞌo cuaꞌni na cña nu nda Ni chaꞌ cuaꞌni sa
scaa na. 11Culuꞌuma ̱ chaꞌ jiꞌi̱ ñati,̱ si biꞌ laca
cña nu cua nda Ni jiꞌi̱ ma ̱ chaꞌ cuaꞌni ma ̱;
culuꞌu ma ̱ tsa ñaꞌa̱ chaꞌ nu ntiꞌ ycuiꞌ Ndyosi
chcuiꞌNi loꞌonguꞌ. Loꞌo juaꞌa̱ xtyucuama ̱ jiꞌi ̱
tyaꞌa ñati ̱ma ̱ loꞌo tyucui juersa nu nda ycuiꞌ
Ndyosi jiꞌi̱ ma ̱, si biꞌ laca cña nu cua nda Ni
jiꞌi̱ ma̱ chaꞌ cuaꞌni ma ̱. Nu loꞌo ñaꞌa̱ nguꞌ cña
tsoꞌonundyuꞌnima̱biꞌ, liꞌcuaꞌni tlyunguꞌ jiꞌi ̱
ycuiꞌ Ndyosi xquiꞌya Jesucristo. Loꞌo liꞌ ná
ngaꞌa̱ chaꞌ tye chaꞌ cuaꞌni tlyu nguꞌ jiꞌi ̱ Cristo
biꞌ, chaꞌ laca Cristo loo tsiyaꞌ ti. Juaꞌa ̱ caca
chaꞌ tuꞌni.

Ntsuꞌu chaꞌ tyacua chaꞌ tiꞌí jiꞌi ̱ ñati ̱ nu
ntsuꞌu chaꞌ jiꞌi ̱ loꞌo Jesucristo

12Cuꞌma ̱ tyaꞌa tsoꞌo na, masi lye tsa cuaꞌni
lyaꞌ tiꞌ ñati ̱ jiꞌi̱ ma ̱, ñiꞌya̱ ntiꞌ si ntsuꞌu ma ̱
ndyaqui ̱ ma ̱ lo quiiꞌ, ná ntsuꞌu chaꞌ cube
tsa tiꞌ ma ̱; ná tsoꞌo si culacua tsa tiꞌ ma ̱ liꞌ,
ñiꞌya̱ si ná tsoꞌo tyacua chaꞌ cuxi jiꞌi̱ ma ̱, ntiꞌ
ma ̱. Juaꞌa ̱ liꞌ nchca cuayáꞌ tiꞌNi si chañi chaꞌ
ntsuꞌu chaꞌ jiꞌi̱ ma ̱ loꞌoNi, si ná chañi chaꞌbiꞌ.
13Ngaꞌa̱ chaꞌ caca tsoꞌo tyiqueema ̱ loꞌo tyiꞌu
tiꞌ ma ̱ chaꞌ ñiꞌya̱ ngua lyaꞌ tiꞌ nguꞌ jiꞌi̱ ycuiꞌ
Cristo, juaꞌa̱ ca lyaꞌ tiꞌ nguꞌ jiꞌi̱ cuꞌma ̱ juani.
Tlyu tsa laca Cristo cuentya jiꞌi̱ ycuiꞌNdyosi,
lye tsa quijiꞌi ̱ xee jiꞌi ̱ Ni loꞌo ca ̱a̱ ycuiꞌ Cristo
chaca quiyaꞌ nde loo la; liꞌ ca chaa la tiꞌma ̱,
ca tsoꞌo la tyiquee ma ̱. 14 Nu loꞌo nchcuiꞌ
nguꞌ chaꞌ tiꞌí jiꞌi̱ ma̱ xquiꞌya Cristo, ca tsoꞌo
tyiqueema ̱ chaꞌ ndiꞌi ̱ Xtyiꞌi ycuiꞌNdyosi loꞌo
ma ̱, loꞌo juaꞌa̱ tlyu tsa chaꞌ tsoꞌo ntsuꞌu jiꞌi ̱
ycuiꞌ Ni. Nchcuiꞌ nguꞌ biꞌ chaꞌ cuxi jiꞌi̱ ycuiꞌ
Ndyosi; pana cuꞌma ̱ni, tsoꞌo tsa si tya cuaꞌni
tlyu ma ̱ jiꞌi̱ Ni. 15 Ná tsoꞌo tsiyaꞌ ti si cuaꞌni
ma ̱ chaꞌ cuxi. Liñi tsa laca si chcubeꞌnguꞌnu
loꞌo cuaꞌni nguꞌ chaꞌ cuxi; masi cujuii nguꞌ
jiꞌi̱ tyaꞌa ñati,̱ masi cuaana nguꞌ na nu ntsuꞌu
jiꞌi̱ tyaꞌañati,̱ masi cuaꞌninguꞌxaꞌ lo chaꞌ cuxi
nu ná ntsuꞌu chacuayáꞌ cuaꞌni nguꞌ, masi
xu ̱u̱ tyaꞌa nguꞌ loꞌo nguꞌ nu laca loo, liñi tsa
si chcubeꞌ nguꞌ biꞌ. 16Pana ná ntsuꞌu chaꞌ ca
tyujuꞌu tiꞌma ̱ si xcubeꞌ nguꞌ jiꞌi̱ ma ̱ chaꞌ laca
ma ̱ñati ̱jiꞌi̱ Jesucristo; cuaꞌni tlyuma ̱ jiꞌi̱ ycuiꞌ
Ndyosi chaꞌ juaꞌa̱ ndyaca jiꞌi̱ ma̱ liꞌ.

17 Cua ndyalaa hora chaꞌ xana cuaꞌni
cuayáꞌ Ni jiꞌi̱ lcaa ñati,̱ pana clyo nguxana
Ni loꞌo ñati ̱ nu jiꞌi ̱ ycuiꞌ Ni; biꞌ chaꞌ laca si
ntsuꞌu xi chaꞌ tiꞌí jiꞌna juani loꞌo nguxana ca
ti Ni ndyuꞌni cuayáꞌ Ni jiꞌi ̱ ñati,̱ caca cuayáꞌ
tiꞌ na chaꞌ tlyu la chaꞌ caca loꞌo chcubeꞌ
nguꞌ cuxi nde loo la. Liꞌ chcubeꞌ ñati ̱ nu
ná ntajaꞌa̱ taquiyaꞌ jiꞌi̱ chaꞌ tsoꞌo nu jiꞌi ̱ ycuiꞌ
Ndyosi. 18Tucui tsa chaꞌ laca chaꞌ clyaá ñati ̱
nu nduꞌni chaꞌ tsoꞌo ti; pana nu ñati ̱ xñaꞌa̱,
loꞌo juaꞌa̱ ñati ̱nu ntsuꞌu chaꞌ cuxi jiꞌi̱ ni, tye
chaꞌ jiꞌi ̱ nguꞌ biꞌ tsiyaꞌ ti. 19Ndyiji xi chaꞌ tiꞌí
jiꞌi̱ ma ̱ juani chacuayáꞌ jiꞌi̱ ycuiꞌNdyosi. Cua

jlo tiꞌ Ni chaꞌ biꞌ, pana ná culatiꞌi ̱ Ni jiꞌna si
juaꞌa̱. Ntsuꞌu chaꞌ tya cuaꞌni na xcuiꞌ chaꞌ
tsoꞌo, chaꞌ ñaꞌa̱ ti xñi na chaꞌ jiꞌi ̱ ycuiꞌ Ni nu
ngüiñá lcaa lo na, masi nchcubeꞌ na; chañi
chaꞌ cñaꞌa̱si ̱i̱ Ni jiꞌna liꞌ.

5
Cui̱i ̱ nu nda Pedro loꞌo ñati ̱ tyaꞌa ngusñi

chaꞌ jiꞌi̱ Jesucristo
1 Sca nguꞌ cusuꞌ nu laca loo laca naꞌ, loꞌo

juani ntiꞌ naꞌ ta naꞌ sca cui ̱i̱ loꞌo cuꞌma ̱ tyaꞌa
cusuꞌ na. Loꞌo naꞌ, cua naꞌa ̱ naꞌ jiꞌi̱ Cristo
loꞌo nguxcubeꞌ nguꞌ jiꞌi ̱ yu, biꞌ chaꞌ jlo tiꞌ naꞌ
chaꞌ stuꞌba ti tyiꞌi ̱ lcaa tyaꞌa na ca slo ycuiꞌ
Ndyosi; ñaꞌa̱ na chaꞌ tlyu nu caca liꞌ. 2Ntsuꞌu
chaꞌ ñaꞌa ̱si ̱i̱ tsoꞌo ma ̱ jiꞌi ̱ lcaa nguꞌ tyaꞌa ma̱,
ñaꞌa̱ taju nguꞌ tyaꞌa ma ̱ ca su laca ma ̱ loo
jiꞌi̱ nguꞌ. Ñiꞌya ̱ ntiꞌ xlyaꞌ, juaꞌa̱ laca nguꞌ biꞌ;
ñiꞌya̱ ntiꞌ ñati ̱ nu ñaꞌa̱si ̱i ̱ jiꞌi ̱ xlyaꞌ, juaꞌa̱ laca
na, nguꞌ cusuꞌ tyaꞌa na. Ngaꞌa̱ chaꞌ xtyucua
na jiꞌi ̱nguꞌ tyaꞌa na chaꞌ tyanu tachaa la chaꞌ
jiꞌi̱ Cristo tyiquee nguꞌ. Tyucui tyiquee ma ̱
cuaꞌnima ̱ cña biꞌ, chaꞌ juaꞌa ̱ntiꞌ ycuiꞌNdyosi
chaꞌ cuaꞌni na; ná tsoꞌo si ntsuꞌu chaꞌ tatsaa
nguꞌ tyaꞌa ma ̱ jiꞌi̱ ma ̱ chaꞌ cuaꞌni ma ̱ cña biꞌ.
Loꞌo juaꞌa̱ ná tsoꞌo si quiñaꞌa̱ tsa cayaꞌxñima ̱
jiꞌi̱ nguꞌ chaꞌ cuaꞌni ma ̱ cña biꞌ, pana tsoꞌo
la si tyucui tyiquee ma ̱ cuaꞌni ma ̱ cña biꞌ
cuentya jiꞌi̱ ycuiꞌNdyosi. 3Ná lacama̱ xuꞌna
nguꞌ tyaꞌa ma ̱, biꞌ chaꞌ tsoꞌo ti cuaꞌni ma ̱ slo
nguꞌ, chaꞌ taca ca cuayáꞌ tiꞌ xaꞌ la nguꞌ tyaꞌa
ma ̱ ñiꞌya̱ nu ntsuꞌu chaꞌ cuaꞌni nguꞌ. 4 Nu
loꞌo tyuꞌu tucua ycuiꞌ nu Xuꞌna na, liꞌ ta Ni
na tsoꞌo nu tyacua jiꞌi ̱ma ̱. Ná ngaꞌa ̱ chaꞌ tye
tsiyaꞌ ti na nu ta Ni jiꞌi ̱ lcaa na nu ntsuꞌu cña
jiꞌna chaꞌ ñaꞌa̱si ̱i ̱ na jiꞌi̱ taju ñati ̱ jiꞌi̱ Ni; siꞌi
ñiꞌya̱ ntiꞌ ngana nu caja jiꞌna loꞌo ndyuꞌni na
cña nde chalyuu nu yala ti tye biꞌ.

5 Loꞌo juaꞌa̱ cuꞌma ̱ nguꞌ cuañiꞌ ni, ta naꞌ
sca cui ̱i̱ loꞌo ma ̱. Taquiyaꞌ ma̱ jiꞌi̱ chaꞌ nu
nchcuiꞌ nguꞌ cusuꞌ nu laca loo jiꞌi ̱ ma ̱. Loꞌo
juaꞌa̱ ntsuꞌu chaꞌ xtyucua ma ̱ jiꞌi ̱ tyaꞌa ñati ̱
ma ̱, chaꞌ ná tsoꞌo cuaꞌni tyucuaa tiꞌ ma ̱ jiꞌi̱
nguꞌ biꞌ. Ndiꞌya ̱ nscua chaꞌ lo quityi jiꞌi ̱ ycuiꞌ
Ndyosi:
Xu̱u̱ tyaꞌa ycuiꞌ Ndyosi loꞌo ñati ̱ nu nduꞌni

tyucuaa tiꞌ jiꞌi ̱ tyaꞌa ñati,̱
pana xtyucua tsa Ni jiꞌi̱ ñati ̱ nu xti ti chaꞌ

ntsuꞌu tyiquee nguꞌ cuentya jiꞌi̱ ycuiꞌ
ca nguꞌ.

6 Biꞌ chaꞌ taquiyaꞌ ma ̱ jiꞌi̱ chaꞌ nu nchcuiꞌ
ycuiꞌ Ndyosi nu laca loo tsiyaꞌ ti, chaꞌ ná
cuaꞌni tyucuaa tiꞌ ma ̱ jiꞌi̱ tyaꞌa ñati ̱ma ̱; cua
jlo tiꞌycuiꞌNini tsa̱ lacanu loꞌocuaꞌniNi chaꞌ
caca ma ̱ ñati ̱ tlyu la. 7 Cachaꞌ ma ̱ jiꞌi ̱ ycuiꞌ
Ni lcaa chaꞌ nu nclyacua tsa tiꞌ ma ̱ jiꞌi̱, loꞌo
liꞌ cuaꞌni Ni chaꞌ ngaꞌaa cube tiꞌ ma ̱ jiꞌi̱ chaꞌ
biꞌ. Chañi chaꞌ ndube tiꞌ ycuiꞌ Ni ñaꞌa̱ Ni jiꞌi̱
cuꞌma ̱.

8 ¡Tii ti tiꞌ ma̱ tyiꞌi ̱ ma ̱ chalyuu! Ná cajaꞌ
ma ̱, chaꞌ tyaꞌa cusu ̱u̱ma̱ laca ycuiꞌ nu xñaꞌa̱,

loꞌo juaꞌa̱ cacua tsa ndu ̱ biꞌ slo ma ̱. Ñiꞌya ̱ ntiꞌ
sca cuichi nu tyaala tsa nu nclyana jiꞌi̱ sca
ñati ̱ chaꞌ cacu niꞌ, juaꞌa ̱ ntiꞌ ndyaꞌa ̱ yuꞌu nu
xñaꞌa̱ biꞌ chalyuu. 9Xñi tsoꞌoma ̱ chaꞌ jiꞌi ̱ycuiꞌ
Ndyosi chaꞌ cacanguula tiꞌ tyiqueema ̱; liꞌná
ta ma ̱ chacuayáꞌ tyiji̱loo nu xñaꞌa̱ biꞌ jiꞌi ̱ma ̱.
Jlo tiꞌ na chaꞌ sca ti cuayáꞌ ndyacua chaꞌ tiꞌí
jiꞌi ̱ lcaa tyaꞌana tyucui ñaꞌa̱ chalyuu. 10Pana
xti ti tsa̱ tyacua chaꞌ tiꞌí jiꞌi ̱ ma ̱. Loꞌo tye tsa̱
nu nchcubeꞌma ̱, liꞌ cuaꞌni ycuiꞌ Ndyosi chaꞌ
caca tsoꞌo ma ̱, cuaꞌni Ni chaꞌ caca nguula tiꞌ
tyiqueema ̱ chacaquiyaꞌ; taNi juersa jiꞌi ̱ma ̱,
chaꞌ xcuiꞌ tsoꞌo tsa nduꞌni ycuiꞌ Ni loꞌo na.
Xquiꞌya Cristo cua ngusubi Ni jiꞌna chaꞌ taca
tyiꞌi̱ na ca su tlyu su ntucua ycuiꞌ Ni. 11Ná
ngaꞌa ̱ chaꞌ tye tsa̱ nu cuaꞌni tlyu na jiꞌi ̱ ycuiꞌ
Ndyosi liꞌ, chaꞌ lacaNi loo tsiyaꞌ ti. Juaꞌa̱ caca
chaꞌ tuꞌni.

Nchcuiꞌ salyaꞌ Pedro loꞌo nguꞌ
12 Jlo tiꞌ naꞌ chaꞌ tsoꞌo tsa ngusñi Silvano

tyaꞌa na chaꞌ jiꞌi̱ ycuiꞌ nu Xuꞌna na; yu biꞌ
laca nu nguxtyucua tsa ꞌna loꞌo nguscua ya
quityi sube re chaꞌ ca̱a̱ slo cuꞌma ̱. Ntiꞌ naꞌ
chaꞌ caca nguula tiꞌ tyiquee ma ̱, chaꞌ chañi
chaꞌ tlyu tsa chaꞌ tsoꞌo nduꞌni ycuiꞌ Ni loꞌo
na. Jlo tiꞌ naꞌ chaꞌ biꞌ, loꞌo juaꞌa̱ tsoꞌo tsa si
loꞌo cuꞌma ̱ tyiꞌu tiꞌma ̱ chaꞌ biꞌ, ñiꞌya̱ laca loꞌo
nxtyucua tsa ycuiꞌNi jiꞌna lcaa tsa̱.

13 Ñaꞌa ̱ tsaca taju ñati ̱ jiꞌi̱ Jesucristo nde
Babilonia re nda nguꞌ xlyo niꞌi ̱ jiꞌi̱ ma̱. Nguꞌ
tyaꞌa na laca nguꞌ biꞌ, chaꞌ loꞌo tyucui taju
nguꞌ biꞌ, ngusubi ycuiꞌ Ndyosi jiꞌi̱ nguꞌ chaꞌ
caca nguꞌ ñati ̱ jiꞌi ̱ Ni. “Xlyo niꞌi̱”, nacui̱ Mar-
cos jiꞌi ̱ cuꞌma ̱, nu Marcos nu laca ñiꞌya̱ ntiꞌ
sca sñiꞌ naꞌ. 14 Chcuichaꞌ ma ̱ jiꞌi ̱ lcaa nguꞌ
tyaꞌa ma ̱; quityi ma ̱ jiꞌi ̱ tyaꞌa ma ̱ cuentya
jnaꞌ, chaꞌ chañi chaꞌ tsoꞌo ntsuꞌu tyiquee na
ñaꞌa ̱ na jiꞌi̱ tyaꞌa na.
Cuaꞌni Ni chaꞌ ti ̱ ti tyiꞌi̱ cresiya jiꞌi̱ lcaa

cuꞌma ̱ nu ntsuꞌu chaꞌ jiꞌi̱ ma ̱ loꞌo Cristo.

Chaca quityi nu nguscua
San Pedro, nu ndyaa ca slo
ñati ̱jiꞌi̱ Jesucristo nu ndiꞌi̱

tyijyuꞌ
1 Simón Pedro laca naꞌ; ndyuꞌni naꞌ cña

jiꞌi̱ Jesucristo, chaꞌ cua ngusubi Ni ꞌna chaꞌ
tsaꞌa naꞌ ta naꞌ chaꞌ tsoꞌo jiꞌi ̱ Cristo loꞌo nguꞌ
xaꞌ quichi ̱. Loꞌo nu juani nscua naꞌ quityi
re chaꞌ tsaa slo lcaa ñati ̱ nu ngusñi chaꞌ jiꞌi ̱
ycuiꞌ Ndyosi ñiꞌya̱ nu ngusñi na jiꞌi ̱. Xcuiꞌ
chaꞌ liñi nduꞌni ycuiꞌNdyosi nu Xuꞌna na, la
cuiꞌ Jesucristo nu ndyuꞌni lyaá jiꞌna jiꞌi ̱ nu
cuxi laca biꞌ; biꞌ chaꞌ stuꞌba ti laca lcaa na
cuentya jiꞌi̱ ycuiꞌNdyosi, tsoꞌo tsa ndyaca jiꞌi ̱
lcaa na cuentya jiꞌi̱ Ni.

2 Cua nchca cuayáꞌ tsoꞌo tiꞌ ma ̱ chaꞌ jiꞌi ̱
ycuiꞌ Ndyosi, loꞌo juaꞌa̱ nchca cuayáꞌ tiꞌ ma ̱
chaꞌ jiꞌi̱ JesúsnuXuꞌnana; biꞌ chaꞌndiꞌya̱ ntiꞌ
naꞌ: ñaꞌa̱ ti cuaꞌni Ni chaꞌ tsoꞌo loꞌo ma ̱ lcaa
tsa ̱, loꞌo juaꞌa̱ cuaꞌni Ni chaꞌ ti ̱ ti tyiꞌi ̱ tyiquee
ma ̱ lcaa hora.

Ñiꞌya ̱ ntsuꞌu chaꞌ caca sca ñati ̱ jiꞌi ̱ Jesu-
cristo

3Cua ndaNi chacuayáꞌ jiꞌna chaꞌ caja cha-
lyuununángaꞌa ̱ chaꞌ tye jiꞌna, juaꞌa̱ cuanda
Ni chacuayáꞌ jiꞌna chaꞌ tyiꞌi ̱ na chalyuu ñiꞌya ̱
nu ntiꞌ Ni chaꞌ tyiꞌi̱ ñati ̱ jiꞌi ̱ Ni; biꞌ chaꞌ nchca
jiꞌna, chaꞌ nxtyucua Ni jiꞌna. Cua ngusubi
Ni jiꞌna, cua nda Ni chacuayáꞌ jiꞌna chaꞌ
tyuloo na jiꞌi ̱ ycuiꞌ Ni; loꞌo juaꞌa̱ cua ngua
cuayáꞌ tiꞌ na chaꞌ ngaꞌaa ntsuꞌu chaca nu
tlyu la, ngaꞌaa ntsuꞌu chaca nu nchca la jiꞌi̱.
4Tlyu tsa ycuiꞌNdyosi, loꞌo juaꞌa̱ nchca jiꞌi ̱Ni
cuaꞌni Ni lcaa lo cña; juaꞌa̱ nchca cuayáꞌ tiꞌ
na chaꞌ xcuiꞌ chaꞌ liñi laca nu nchcuiꞌ ycuiꞌ
Ndyosi. Loꞌo juaꞌa ̱ ndu ̱ tiꞌ na chaꞌ caja chaꞌ
tlyu biꞌ jiꞌna nu cua nchcuiꞌ Ni loꞌo na chaꞌ
tyacua jiꞌna. Cua nguaꞌni lyaá Ni jiꞌna jiꞌi ̱ nu
cuxi nu ntsuꞌu jiꞌna, chaꞌ ngaꞌaa caca cuaꞌni
chaꞌ cuxi biꞌ ngana jiꞌna; lcaa chaꞌ cuxi nu
ndiya tsa tiꞌ na jiꞌi ̱, biꞌ laca nu nduꞌni ñuꞌu̱
jiꞌnande chalyuu. Pana juani nduꞌni Ni chaꞌ
tyajaꞌa̱ tyiquee na cuaꞌni na lcaa chaꞌ tsoꞌo,
ñiꞌya̱ nuntiꞌ ycuiꞌNdyosi chaꞌ cuaꞌni na. 5Biꞌ
chaꞌ tyucui tyiqueema ̱, loꞌo tyucui juersa jiꞌi ̱
ma ̱, cuaꞌnima ̱ xcuiꞌ chaꞌ tsoꞌobiꞌ, chaꞌ culuꞌu
ma ̱ jiꞌi̱ xaꞌ ñati ̱ chaꞌ chañi chaꞌ cua ngusñi
ma ̱ chaꞌ jiꞌi ̱ Jesucristo. Loꞌo juaꞌa̱ ntsuꞌu chaꞌ
caca cuayáꞌ la tiꞌ ma̱ lcaa chaꞌ, ñaꞌa ̱ chaꞌ nu
ndiya la tiꞌ ycuiꞌ Ni. 6Ntsuꞌu chaꞌ ca cuayáꞌ
la tiꞌ ma ̱ ñiꞌya̱ ntsuꞌu chaꞌ jiꞌi ̱ ycuiꞌ Ndyosi;
liꞌ taca cuaꞌa tsoꞌo ma ̱ jiꞌi̱ ycuiꞌ ca ma ̱, chaꞌ
ngaꞌaa cuaꞌni nu cuxi ngana jiꞌi̱ ma ̱. Si taca
cuaꞌa tsoꞌo ma ̱ jiꞌi̱ ycuiꞌ ca ma ̱, liꞌ talo tsa ma ̱
jiꞌi̱ nu cuxi. Nu loꞌo taca taloma ̱ jiꞌi ̱ lcaa chaꞌ
cuxi, liꞌ taca tyiꞌi ̱ ma ̱ ñiꞌya ̱ ntiꞌ ycuiꞌ Ni chaꞌ
tyiꞌi ̱ ma ̱ nde chalyuu. 7 Si juaꞌa̱ ntiꞌ ma ̱ chaꞌ

tyiꞌi ̱ma ̱ chalyuu, liꞌngaꞌa̱ chaꞌ cuaꞌni tyacaꞌa
ma ̱ jiꞌi ̱ tyaꞌa ñati ̱ma ̱; ntsuꞌu chaꞌ tsoꞌo ti caca
tyiqueema̱ ñaꞌa̱ ma ̱ jiꞌi̱ lcaa ñati.̱

8 Si nduꞌni ma ̱ lcaa lo cña biꞌ, si juaꞌa ̱ ti
nduꞌni ma ̱ loꞌo ndiꞌi ̱ ma ̱ chalyuu, liꞌ caca
cuayáꞌ la tiꞌ ma ̱ ñiꞌya ̱ ntsuꞌu lcaa chaꞌ jiꞌi̱
Jesucristo nu Xuꞌna na. Ná ca taja tiꞌ ma̱,
chaꞌ tsoꞌo tsa cuaꞌnijoꞌo ma ̱ jiꞌi̱ ycuiꞌ Ndyosi
liꞌ. 9 Pana si ná nduꞌni ma ̱ lcaa lo chaꞌ biꞌ,
si ná ndiꞌi̱ tsoꞌo ma ̱ juaꞌa̱, laca ma̱ ñiꞌya̱ laca
sca nu cuityi ̱ꞌ nu ndacu ̱ꞌ ycuiꞌ ca ti yu cloo
yu. Ngaꞌaa ntiꞌ yu cuityi ̱ꞌ biꞌ tyiꞌu tiꞌ yu ñiꞌya̱
nguaꞌni lubii ycuiꞌNdyosi neꞌ cresiya jiꞌi̱ yu,
nu loꞌo ngüityi ̱ Ni chaꞌ cuxi nu ntsuꞌu neꞌ
cresiya jiꞌi̱ yu. 10 Biꞌ chaꞌ ñaꞌa̱ ti tya cuaꞌni
la ma ̱ lcaa chaꞌ tsoꞌo biꞌ, ñiꞌya̱ nu nguscua
naꞌ tya clyo; juaꞌa̱ tyiꞌu la tiꞌ ma ̱ chaꞌ cua
ngusubi ycuiꞌ Ndyosi jiꞌi̱ ma ̱, chaꞌ caca ma ̱
ñati ̱jiꞌi ̱ycuiꞌNi. Loꞌo liꞌnángaꞌa̱ chaꞌ chcunaꞌ
ma ̱, si juaꞌa̱ cuaꞌni ma ̱ lcaa lo chaꞌ tsoꞌo biꞌ;
11 ndyaꞌa̱ ma ̱ lo tyucui ̱i̱ jiꞌi ̱ ycuiꞌ Ndyosi liꞌ.
Juaꞌa̱ caca ycuiꞌ Jesucristo nu Xuꞌna na loo
jiꞌi̱ ma ̱, biꞌ laca nu ndyuꞌni lyaá jiꞌna; ná
ngaꞌa̱ chaꞌ tye tsa ̱ chaꞌ laca ycuiꞌ Ni loo, loꞌo
liꞌ tsoꞌo ti tyatí ̱ na ca su ntucua ycuiꞌNi.

12 Tya tyu ̱u̱ quiyaꞌ ntiꞌ naꞌ chcuiꞌ naꞌ loꞌo
ma ̱ cuentya jiꞌi̱ lcaa chaꞌ liñi jiꞌi̱ ycuiꞌNdyosi,
masi cua jlo tiꞌ ma ̱ chaꞌ biꞌ. Loꞌo juaꞌa̱ jlo tiꞌ
naꞌ chaꞌ ngusñi tsoꞌo ma ̱ lcaa chaꞌ nu nscua
naꞌ biꞌ; 13 pana laja loꞌo tya luꞌú naꞌ, cuaꞌni
naꞌ chaꞌná cjlyaa tiꞌma ̱ jiꞌi ̱ chaꞌ liñi biꞌ. Tsoꞌo
la si cuaꞌni naꞌ juaꞌa̱, ntiꞌnaꞌ, 14chaꞌ cua jlo tiꞌ
naꞌ chaꞌ cua tye ti chaꞌ jnaꞌ nde chalyuu; cua
ndachaꞌ Jesucristo nu Xuꞌna na ꞌna chaꞌ cua
ngulala ti cajaa naꞌ. 15 Pana cuaꞌni naꞌ chaꞌ
tyanu chaꞌ biꞌ loꞌo ma ̱, chaꞌ taca tyiꞌu tiꞌ ma ̱
chaꞌ tsoꞌo jiꞌi ̱ Jesucristo biꞌ lcaa tsa̱, masi cua
ngujuii naꞌ.

Nu nguꞌ nu cua naꞌa ̱ chaꞌ tlyu tsa chaꞌ
ntsuꞌu jiꞌi ̱ ycuiꞌ Jesucristo

16Siꞌi cña cua̱ nu nguaꞌya hique ti ya ngua
chaꞌ nu nchcuiꞌ ya loꞌo ma ̱, nu loꞌo ndachaꞌ
ya jiꞌi̱ ma ̱ chaꞌ tlyu tsa chaꞌ caca jiꞌi̱ ycuiꞌ
Jesucristo nu Xuꞌna na nu loꞌo ca̱a ̱ yu chaca
quiyaꞌ. Ycuiꞌ cuare cua naꞌa̱ ya jiꞌi̱ Jesús loꞌo
tlyu tsa chaꞌ ntsuꞌu jiꞌi ̱ yu; 17 nguaꞌni tlyu
ycuiꞌ Ndyosi Sti Jesús jiꞌi̱ yu, ndubi tsa ñaꞌa̱
ngua tyucui ñaꞌa̱ loo Jesús loꞌo xee jiꞌi̱ ycuiꞌ
Ni liꞌ. Masi ná naꞌa̱ ya jiꞌi̱ ycuiꞌ Ndyosi nu
laca loo jiꞌi̱ lcaaxuꞌnachalyuu, pana jlo tiꞌya
chaꞌngutiꞌi̱ Ni cacua ti tsa̱ biꞌ, chaꞌ liꞌndyuna
ya loꞌo nchcuiꞌ Ni loꞌo nguꞌ. Ndiꞌya̱ nacui ̱
Ni: “Nu nde laca Sñiꞌ naꞌ nu tyacaꞌa tsa ꞌna.
Tsoꞌo tsa ntsuꞌu tyiquee naꞌ ñaꞌa̱ naꞌ jiꞌi ̱ yu”,
nacui̱ Ni. 18 Ycuiꞌ cuare cua ndyuna ya chaꞌ
nu nchcuiꞌ Xtyiꞌi Ni nu ntucua nde cua̱, chaꞌ
loꞌo cuarengutiꞌi̱ ya lo xlya caꞌyabiꞌnungua
tsa̱ biꞌ.

19 Juaꞌa̱ ngua chaꞌ taca ca cuayáꞌ tiꞌna chaꞌ
liñi tsa laca lcaa chaꞌ nu cua nchcuiꞌ jyoꞌo
cusuꞌ nu ngua tuꞌba jiꞌi ̱ ycuiꞌ Ndyosi cua

saꞌni la. Tsoꞌo si taquiyaꞌ na jiꞌi̱ chaꞌ biꞌ, chaꞌ
ñiꞌya ̱ laca sca xee ndubi nu tsoꞌo tsa ntyijiꞌi̱
xee su talya ñaꞌa̱, juaꞌa ̱ laca chaꞌ jiꞌi̱ Jesús biꞌ.
Culuꞌu biꞌ tyucui̱i ̱ tsoꞌo su ngaꞌa̱ chaꞌ tsaa na
ñaꞌa ̱ cuayáꞌ nu quixee tsa̱ biꞌ. Liꞌ tyuꞌu tucua
sca cuii tlyununtyucuandenguxee; biꞌ laca
ñiꞌya ̱ laca Cristo, chaꞌ nda yu xee nu tyuꞌú
neꞌ cresiya jiꞌna. 20Ntsuꞌu chaꞌ ca cuayáꞌ tiꞌ
ma ̱ chaꞌná tucui caca culuꞌu jiꞌi ̱ñati ̱ñiꞌya̱ nu
ndyuꞌu sca chaꞌ nu nguscua jyoꞌo cusuꞌ jiꞌna
lo quityi jiꞌi̱ ycuiꞌ Ndyosi saꞌni la. Sca ti si
xtyucuaXtyiꞌi ycuiꞌNdyosi jiꞌi ̱nguꞌ chaꞌ caca
cuayáꞌ tsoꞌo tiꞌ nguꞌ, liꞌ taca culuꞌu nguꞌ chaꞌ
biꞌ jiꞌi̱ xaꞌ ñati ̱ cuentya jiꞌi ̱ ycuiꞌ Ni. 21 Lcaa
ñati ̱ nu ngua tuꞌba jiꞌi̱ ycuiꞌ Ndyosi saꞌni la
ni, ná nchcuiꞌ nguꞌ cua ñaꞌa̱ ca chaꞌ nu ndiya
ti tiꞌ nguꞌ, nu loꞌo nchcuiꞌ nguꞌ cuentya jiꞌi̱
ycuiꞌ Ndyosi; xcuiꞌ chaꞌ nu nda Xtyiꞌi ycuiꞌ
Ndyosi loꞌo nguꞌ biꞌ, biꞌ laca chaꞌ nu nchcuiꞌ
nguꞌ cuentya jiꞌi ̱ ycuiꞌNi.

2
Ñati ̱nu ncluꞌu chaꞌ cuiñi jiꞌi ̱ nguꞌ

1 Cua ntsuꞌu xi nguꞌ cuiñi nu ngutiꞌi̱ laja
nguꞌ Israel saꞌni la; tuꞌba jiꞌi ̱ ycuiꞌ Ndyosi
ngua nguꞌ, nacui ̱ ycuiꞌ nguꞌ cuiñi biꞌ. La cuiꞌ
juaꞌa̱ tyuꞌu tucua ñati ̱ cuiñi laja cuꞌma ̱ nde
loo la; liꞌ culuꞌu nguꞌ cuiñi biꞌ jiꞌi ̱ma ̱, culuꞌu
nguꞌ cua ñaꞌa̱ ca chaꞌ nu caꞌya hique ycuiꞌ
ca nguꞌ. Loꞌo liꞌ ñacui ̱nguꞌ biꞌ chaꞌ cuentya
jiꞌi ̱ ycuiꞌ Ndyosi nchcuiꞌ nguꞌ. Si cuna ma ̱
chaꞌ nu chcuiꞌ nguꞌ biꞌ, liꞌ xana chaꞌ cusu ̱u̱
jiꞌi ̱ ma̱ loꞌo tyaꞌa ma ̱ ñaꞌa ̱ cuayáꞌ nu tyaꞌbe
tyaꞌama ̱. Liꞌ cacama ̱ tucua latyama ̱xquiꞌya
chaꞌ cuiñi biꞌ. Tlyu tsa cña nu nguaꞌni ycuiꞌ
nu Xuꞌna na chaꞌ cuaꞌni lyaá Ni jiꞌi̱ lcaa na
loꞌo jiꞌi ̱nguꞌ biꞌ, pana ná ntiꞌnunguꞌ cuiñi biꞌ
chaꞌ cacaycuiꞌNdyosiXuꞌnanguꞌbiꞌ tsiyaꞌ ti;
ná ntsuꞌu chaꞌ tsiyaꞌ ti jiꞌi̱ nguꞌ biꞌ loꞌo ycuiꞌ
Ndyosi, biꞌ chaꞌ yala ti tye chaꞌ jiꞌi̱ nu nguꞌ
cuiñibiꞌ. 2Loꞌo juaꞌa̱ cua nscua chaꞌ taquiyaꞌ
tyu ̱u̱ tyaꞌa nguꞌ tyaꞌa na jiꞌi̱ chaꞌ nu nchcuiꞌ
nu nguꞌ cuiñi biꞌ; loꞌo nguꞌ tyaꞌa na biꞌ cuaꞌni
nguꞌ chaꞌ subaꞌ loꞌo tyaꞌa nguꞌ liꞌ, ñiꞌya̱ nu
culuꞌunguꞌ cuiñibiꞌ jiꞌi̱ nguꞌ chaꞌ cuaꞌni nguꞌ.
Ná tsoꞌo juaꞌa ̱. Nu nguꞌ nu ná ngusñi chaꞌ jiꞌi̱
ycuiꞌNdyosi tsiyaꞌ ti ni, quiñaꞌa̱ tsa chaꞌ cuxi
chcuiꞌ nguꞌ biꞌ jiꞌna liꞌ. 3 Loꞌo juaꞌa̱ ndacui
tsa tiꞌ nguꞌ cuiñi biꞌ jiꞌi̱ na nu ntsuꞌu jiꞌi ̱ ma ̱;
ntiꞌ tsa nguꞌ cuaꞌni nguꞌ ngana jiꞌi̱ ma ̱, biꞌ
chaꞌ tajuaꞌ ti chcuiꞌnguꞌ chaꞌ cuiñi ti loꞌoma ̱.
Pana ntsuꞌu chaꞌ xcubeꞌNi jiꞌi̱ nguꞌ cuiñi biꞌ,
chaꞌ cua saꞌni cua nchcuiꞌ Ni chaꞌ ná tsoꞌo
cuaꞌni nguꞌ chaꞌ cuxi juaꞌa̱. Siꞌi na lajaꞌ ycuiꞌ
Ni; jlo tiꞌ Ni ñiꞌya̱ nduꞌni nguꞌ cuiñi biꞌ, loꞌo
juaꞌa̱ cuaꞌni tye Ni jiꞌi ̱ nguꞌ biꞌ yala ti.

4Nu cua saꞌni ni, ná nguaꞌni clyu tiꞌ ycuiꞌ
Ndyosi jiꞌi̱ nunguꞌxca̱ jiꞌi̱ Ni nuntsuꞌuquiꞌya
jiꞌi ̱; nguxcua ̱a̱ Ni jiꞌi ̱ nguꞌ xca̱ nu xñaꞌa ̱ biꞌ,
ndyaa nguꞌ nde ca bilyaa, ca su talya ñaꞌa̱
tsiyaꞌ ti. Ndyaaca ̱ꞌnguꞌxca̱biꞌ loꞌo ju̱u̱ chcua ̱,

chaꞌ ca biꞌ tyanu nguꞌ ñaꞌa̱ cuayáꞌ nu cuaꞌni
cuayáꞌ Ni jiꞌi̱ lcaa ñati ̱ chalyuu, loꞌo jiꞌi ̱ nguꞌ
xca̱ biꞌ. 5Lcaañati ̱chalyuunungua tya saꞌni
la nu ná ndaquiyaꞌ jiꞌi̱ ycuiꞌ Ndyosi ni, ná
nguaꞌni clyu tiꞌ Ni jiꞌi̱ nguꞌ biꞌ; nguaꞌni Ni
chaꞌ nguaꞌya tyo clyaa, ñiꞌya ̱ ndachaꞌ Ni jiꞌi ̱
nguꞌ biꞌ chaꞌ caca. Cua nchcuiꞌ jyoꞌo Noé
chaꞌ jiꞌi̱ ycuiꞌ Ndyosi loꞌo lcaa ñati,̱ pana ná
nduna nguꞌ biꞌ. Ngujuii lcaa nguꞌ biꞌ liꞌ; sca
ti nu Noé biꞌ loꞌo cati tyaꞌa ñati ̱ jiꞌi̱, nguaꞌni
lyaá Ni jiꞌi ̱ nguꞌ biꞌ, chaꞌ nguaꞌa̱ jyaca ̱ nguꞌ
biꞌ jiꞌi ̱ chaꞌ nu nchcuiꞌ Ni loꞌo nguꞌ. 6 La
cuiꞌ ti chaꞌngua cuxi jiꞌi̱ nguꞌ quichi ̱ Sodoma
loꞌo jiꞌi ̱ nguꞌ quichi ̱ Gomorra, chaꞌ cuxi tsa
nguaꞌni nguꞌ biꞌ; nguaꞌni ñuꞌu̱ Ni tsiyaꞌ ti
jiꞌi ̱ tyucuaa quichi̱ biꞌ. Loꞌo ndye ndyaqui ̱
quichi ̱ biꞌ, jii loꞌo nchcubiꞌ tya ndyanu su
nscua quichi̱ biꞌ nquichaꞌ. Juaꞌa̱ nguaꞌni
ycuiꞌ Ndyosi nu ngua liꞌ, chaꞌ ca cuayáꞌ tiꞌ
lcaa ñati ̱nundiya tiꞌnduꞌni lcaa lo chaꞌ cuxi,
masi juani ti, masi nde loo la; xcubeꞌ Ni jiꞌi ̱
nguꞌ biꞌ ñaꞌa̱ cuayáꞌ nu tye chaꞌ jiꞌi ̱ nguꞌ biꞌ
tsiyaꞌ ti. 7 Sca ti jyoꞌo Lot, ngulo Ni jiꞌi̱ yu
chaꞌ ngutuꞌu yu quichi̱ Sodoma biꞌ; biꞌ chaꞌ
sca ti nu cusuꞌLot biꞌnángujuii yu loꞌondye
chaꞌ jiꞌi ̱ quichi ̱ Sodoma biꞌ. Ñati ̱ tsoꞌo ngua
Lot; biꞌ chaꞌ ngulacua tsa tiꞌ yu, lye tsa ngua
xñiꞌi ̱ tiꞌ yu, xquiꞌya lcaa chaꞌ subaꞌ, lcaa chaꞌ
cuxi nu nguaꞌni lcaa ñati ̱quichi ̱ biꞌ. 8 Tsoꞌo
tyiquee ycuiꞌ Lot biꞌ, lcaa tsa̱ lye tsa ndube
tiꞌ yu loꞌo naꞌa̱ yu lcaa chaꞌ cuxi biꞌ; quiñaꞌa ̱
tsa ngulacua tiꞌ yu loꞌo ndyuna yu lcaa chaꞌ
subaꞌ nu nchcuiꞌ nguꞌ quichi ̱ biꞌ. 9 Juaꞌa̱ caca
cuayáꞌ tiꞌ na chaꞌ nchca jiꞌi ̱ ycuiꞌ nu Xuꞌna
na cuaꞌni lyaá Ni jiꞌi ̱ ñati ̱nu tsoꞌo cresiya jiꞌi̱,
chaꞌ ná tyiji ̱loo nu cuxi jiꞌi ̱ nguꞌ biꞌ. Nu loꞌo
cuaꞌni cuayáꞌNi jiꞌi ̱ lcaa ñati ̱ni, jlo tiꞌNi ti jiꞌi ̱
xcubeꞌNi. Cua jlo tiꞌNi tilaca laca nu ntsuꞌu
chaꞌ cuxi tyiquee.

10 Loꞌo ñati ̱ nu xcuiꞌ chaꞌ subaꞌ nduꞌni
ni, lye la xcubeꞌ Ni jiꞌi ̱ nguꞌ biꞌ, chaꞌ ná
ndaquiyaꞌ nguꞌ biꞌ tsiyaꞌ ti jiꞌi ̱ nguꞌ nu laca
loo jiꞌi ̱ nguꞌ; ná ndube tiꞌ nguꞌ biꞌ tsiyaꞌ ti,
chaꞌ tyixi tsa tyiquee nguꞌ. Ná ntsi̱i̱ nguꞌ biꞌ,
masi chcuiꞌ caꞌa̱ nguꞌ jiꞌi̱ nguꞌ xca ̱ jiꞌi̱ ycuiꞌ
Ndyosi. 11Pana nu nguꞌ xca̱ jiꞌi̱ ycuiꞌNdyosi
ni, nguula la nguꞌ xca̱ biꞌ, nchca la jiꞌi̱ nguꞌ
xca̱ que ñati ̱ chalyuu ti; ni ná nchcuiꞌ nguꞌ
xca̱ chaꞌ subaꞌ jiꞌi̱ ñati ̱ chalyuu, ná nsta biꞌ
quiꞌyahichu ̱ꞌnunguꞌ cuxi slo ycuiꞌnuXuꞌna
na.

12Ñiꞌya̱ laca naꞌni quixi ̱ꞌ nu ná nchca cu-
lacua tiꞌ, juaꞌa̱ laca nuñati ̱cuxi biꞌ, chaꞌ xcuiꞌ
chaꞌ subaꞌnchcuiꞌnguꞌbiꞌ jiꞌi̱ lcaa chaꞌnuná
nchca cuayáꞌ tiꞌ nguꞌ jiꞌi ̱. Nxñi na jiꞌi̱ naꞌni
tyaala nu ntsuꞌu neꞌ quixi̱ꞌ, ndyujuii na jiꞌi ̱
niꞌ liꞌ. Loꞌo juaꞌa ̱ nu nguꞌ cuxi biꞌ, tyaala nguꞌ
chaꞌ ntiꞌ nguꞌ cuaꞌni ñuꞌu̱ nguꞌ jiꞌi̱ lcaa lo na
tsoꞌo; pana tye chaꞌ jiꞌi ̱ nguꞌ biꞌ tsiyaꞌ ti nde
loo la, 13chcubeꞌ nguꞌ biꞌ ñiꞌya ̱ nu nguxcubeꞌ
ycuiꞌ nguꞌ jiꞌi ̱ xaꞌ ñati.̱ Tsa̱ loꞌo talya nduꞌni
subaꞌ nguꞌ cuxi biꞌ, chaꞌ ná nchca taja tiꞌ

nguꞌ biꞌ nduꞌni nguꞌ chaꞌ cuxi biꞌ; ná nchca
tyujuꞌu tiꞌ nguꞌ biꞌ tsiyaꞌ ti, masi cuxi tsa cña
nu ndyuꞌni nguꞌ. Loꞌo juaꞌa̱ stuꞌba ti ndyuꞌu
tiꞌi̱ nguꞌbiꞌ loꞌoma ̱ loꞌondyuꞌnima ̱ taꞌa, ñiꞌya ̱
si chañi chaꞌ tyaꞌa na laca nguꞌ biꞌ.

14Xcuiꞌ chaꞌ subaꞌ ndaꞌya hique nguꞌ cuxi
biꞌ loꞌo ñaꞌa̱ nguꞌ jiꞌi ̱ sca nu cunaꞌa ̱, chaꞌ ná
tye chaꞌ ntiꞌ nguꞌ biꞌ cuaꞌni subaꞌ nguꞌ loꞌo.
Loꞌo juaꞌa̱ hora ti culuꞌu nguꞌ biꞌ chaꞌ cuxi jiꞌi ̱
xaꞌ ñati ̱ nu bilya ca cuayáꞌ tsoꞌo tiꞌ chaꞌ jiꞌi ̱
Jesucristo. Lye tsa ngua tsaꞌa̱ nguꞌ cuiñi biꞌ
jiꞌi̱ lcaa lo chaꞌ cuxi, biꞌ chaꞌ lye tsa ndacui
tiꞌ nguꞌ biꞌ; ná ngaꞌa̱ chaꞌ tyaalaꞌ jiꞌi ̱ nguꞌ biꞌ
tsiyaꞌ ti. Pana cua nda ycuiꞌ Ndyosi yabeꞌ
jiꞌi̱ nguꞌ cuiñi biꞌ; 15 cua nguxtyanu nguꞌ biꞌ
tyucui ̱i̱ su tsaa na ca slo ycuiꞌ Ndyosi, xaꞌ
tyucui ̱i̱ ngusñinguꞌbiꞌ. Loꞌo juaꞌa̱ ngunaꞌ tsa
ndyaꞌa̱ nguꞌ biꞌ juani, chaꞌ la cuiꞌ tyucui̱i̱ su
ngutaꞌa ̱ jyoꞌo cusuꞌ Balaam sñiꞌ Beor ndyaꞌa̱
nguꞌ biꞌ juani. Nu Balaam biꞌ ngua tiji̱ꞌ tsa
tiꞌ jiꞌi ̱ cñi, biꞌ chaꞌ nguaꞌni yu cña cuxi, chaꞌ
caja la cñi jiꞌi̱ yu ngua tiꞌ yu. 16 Tuꞌba jiꞌi ̱
ycuiꞌ Ndyosi ngua nu Balaam biꞌ nquichaꞌ;
biꞌ chaꞌnguaꞌni ycuiꞌNi chaꞌnchcuiꞌhuru jiꞌi ̱
yu loꞌo yu biꞌ, chaꞌ xcutsi ̱i̱ niꞌ jiꞌi̱ yu biꞌ, chaꞌ
ngaꞌaa cuaꞌni la yu cña cuxi biꞌ.

17 Taca chcuiꞌ na chaꞌ laca nu nguꞌ cuiñi
biꞌ ñiꞌya̱ laca sca pilya nu ngüityi tsiyaꞌ ti, nu
ngaꞌaa ntsuꞌu hitya neꞌ. La cuiꞌ juaꞌa̱ laca
nguꞌ biꞌ ñiꞌya ̱ laca sca coo ngati ̱ ti, nu nxna
tsa xquiꞌya cuiꞌi ̱, pana ná nduꞌni biꞌ chaꞌ
caꞌya tyo; na ndyaꞌa̱ ti biꞌ nde cua ̱. Loꞌo nu
nguꞌ cuiñi biꞌ ni, ná ntsuꞌu chaꞌ tsoꞌo tyiquee
nguꞌ tsiyaꞌ ti, biꞌ chaꞌntsuꞌu chaꞌ tsaa nguꞌbiꞌ
ca su talya tsa ñaꞌa̱; ca jua cua ngüiñá ycuiꞌ
Ndyosi sca seꞌi̱ nu cuxi tsa ñaꞌa̱, su tsaa nguꞌ
nu nduꞌni juaꞌa̱. 18 Jlo tsa tiꞌ nu nguꞌ cuiñi biꞌ
ñiꞌya̱ chcuiꞌ nguꞌ sca chaꞌ tsoꞌo, pana tucua
lo chaꞌ ntsuꞌu tyiquee nguꞌ biꞌ; na cñiloꞌo
nguꞌ biꞌ jiꞌi ̱ nguꞌ nu ngusñi ca ti chaꞌ tsoꞌo jiꞌi ̱
Jesucristo, chaꞌ loꞌo nguꞌ cuaꞌni subaꞌ nguꞌ
chaca quiyaꞌ ntiꞌ nu nguꞌ cuiñi biꞌ. Ñiꞌya ̱
nguaꞌni nguꞌ chaꞌ cuxi tya tsubiꞌ la, nu loꞌo
bilya cuna nguꞌ chaꞌ tsoꞌo jiꞌi ̱ ycuiꞌ Ndyosi,
juaꞌa̱ ntiꞌnguꞌ cuiñibiꞌ chaꞌ cuaꞌninguꞌ chaca
quiyaꞌ. 19 Nchcuiꞌ nu nguꞌ cuiñi biꞌ loꞌo xaꞌ
la nguꞌ chaꞌ ná ntsuꞌu chaꞌ taquiyaꞌ nguꞌ jiꞌi ̱
lcua ti cña nu culo ycuiꞌNdyosi jiꞌi̱ nguꞌ, chaꞌ
cua ngulaá nguꞌ jiꞌi̱ chaꞌ biꞌ, nacui̱ nguꞌ cuiñi
biꞌ; pana bilya ca cuayáꞌ tiꞌ nu nguꞌ cuiñi
biꞌ, chaꞌ ycuiꞌ ca nguꞌ laca nguꞌ msu jiꞌi ̱ lcaa
chaꞌ cuxi nu nduꞌni nguꞌ. Cua ñaꞌa̱ ca ñati ̱
nu ta chacuayáꞌ jiꞌi ̱ nu cuxi chaꞌ tyiji̱loo jiꞌi̱,
la cuiꞌ hora biꞌ laca nu cuxi xuꞌna ñati ̱biꞌ liꞌ.
20Cuxi la caca jiꞌi ̱ ñati ̱nu cua nguxtyanu jiꞌi ̱
chaꞌ cuxi tsacaquiyaꞌ, loꞌo liꞌ ta chacuayáꞌ jiꞌi ̱
nu cuxi chaꞌ tyiji ̱loo jiꞌi̱ chaca quiyaꞌ; na cua
ngulaá ñati ̱ biꞌ jiꞌi ̱ lcaa chaꞌ cuxi nu ntsuꞌu
nde chalyuu nquichaꞌ, na cua ngua tsaꞌa̱
jiꞌi̱ Jesucristo nu Xuꞌna na, chaꞌ biꞌ laca nu
nguaꞌni lyaá jiꞌna. 21Tsoꞌo la si ná ngua tsaꞌa̱
nguꞌ tsiyaꞌ ti jiꞌi̱ tyucui̱i ̱ liñi su tsaa na ca slo

ycuiꞌNdyosi; ná tsoꞌo si ngua cuayáꞌ tiꞌ nguꞌ,
loꞌo liꞌnguxtyanunguꞌ tyucui̱i̱ liñi su tsaa na
ca slo Ni. Ngaꞌaa ndaquiyaꞌ nguꞌ biꞌ jiꞌi̱ chaꞌ
nu cua nda Cristo loꞌo na liꞌ. 22 Loꞌo ñaꞌa̱ na
jiꞌi̱ ñati ̱nu cua nguxtyanu chaꞌ jiꞌi ̱ Cristo, liꞌ
caca cuayáꞌ tiꞌna chaꞌ liñi tsa ndyuꞌu chaꞌnu
nchcuiꞌ nguꞌ ndiꞌya̱: “Sca xneꞌ nu ndyacui̱
na nu ndyacu niꞌ, hora ti tsaa niꞌ cacu niꞌ na
nu ndyacui̱ niꞌ chaca quiyaꞌ. Loꞌo juaꞌa ̱ sca
cubeꞌ tanani, loꞌocuandyaataniꞌ chcu, hora
ti xtyu̱u̱ niꞌ ca su ntsuꞌu nanaꞌ chaꞌ xtyii niꞌ
chaca quiyaꞌ.”

3
Ndiꞌya ̱ caca loꞌo ca̱a ̱ ycuiꞌ nu Xuꞌna na

1 Cuꞌma ̱ nguꞌ tyaꞌa tsoꞌo na, cua nguscua
naꞌ sca quityi ndyaa slo cuꞌma ̱ tya tsubiꞌ la.
Nu juani nde nscua naꞌ chaca quityi, chaꞌ ca
tyiꞌu tiꞌma ̱ lcaa chaꞌ nu jiꞌi ̱ Cristo, chaꞌ juaꞌa̱
caca culacua tsoꞌo tiꞌma ̱ lcaa hora. 2Ntsuꞌu
chaꞌ tyiꞌu tiꞌ ma̱ chaꞌ nu cua nchcuiꞌ nguꞌ
nu ngua tuꞌba jiꞌi ̱ ycuiꞌ Ndyosi cua saꞌni la;
tsoꞌo si tyiꞌu tiꞌma ̱ chaꞌ biꞌ luꞌba ti, loꞌo juaꞌa̱
jiꞌi̱ chaꞌ nu cua nchcuiꞌ ycuiꞌ nu Xuꞌna na
nu nguaꞌni lyaá jiꞌna. Cua ngusubi ycuiꞌ nu
Xuꞌna na jiꞌi ̱ ya chaꞌ culuꞌu ya chaꞌ jiꞌi̱ ycuiꞌ
Ni jiꞌi ̱ cuꞌma ̱, biꞌ chaꞌ tsoꞌo si taquiyaꞌma̱ jiꞌi̱
lcaa chaꞌ nu cua ndyunama ̱ loꞌo nguluꞌu ya
jiꞌi̱ ma ̱.

3Tya clyo ntsuꞌu chaꞌ ca cuayáꞌ tiꞌma ̱ chaꞌ
loꞌo cua tyalaa ti tsa̱ nu tye chalyuu, liꞌ tyuꞌu
tucua nguꞌ nu xtyíloꞌo tsa jiꞌi̱ chaꞌ jiꞌi̱ ycuiꞌ
Ndyosi. Cuaꞌni nguꞌ biꞌ cua ñaꞌa̱ ca chaꞌ cuxi
nu ndiya tiꞌ ycuiꞌ ca nguꞌ chaꞌ cuaꞌni nguꞌ.
4 Liꞌ ndiꞌya̱ ñacui ̱ nguꞌ biꞌ jiꞌi ̱ ma ̱: “¿Ni hora
ca̱a̱ Cristo lacua? ¿Ni chaꞌ laca tya ndu ̱ tiꞌ
ma ̱ jiꞌi ̱ yu chaꞌ ca̱a̱ yu? Cua nteje tacui tsa
tyempo biꞌ, chaꞌ cua ngujuii lcaa nguꞌ cusuꞌ
jiꞌna, loꞌo juaꞌa̱ cua ngusuꞌ na juani. Ñaꞌa̱
ti ndyaca chalyuu re, ñiꞌya ̱ nu ndyaca tya
loꞌo nguxana chalyuu clyo.” 5 Juaꞌa̱ ñacui ̱
nguꞌ cuiñi biꞌ, chaꞌ ná ntiꞌ nguꞌ tyiꞌu tiꞌ nguꞌ
jiꞌi̱ cña nu cua nguaꞌni ycuiꞌ Ndyosi. Nu
ngua clyo ná ntsuꞌu chalyuu tsiyaꞌ ti, loꞌo liꞌ
nchcuiꞌ ycuiꞌ Ndyosi; cuati ngüiñá Ni lcaa
na nu ntsuꞌu nde cua̱. Loꞌo hitya ti ngüiñá
Ni tyucui ñaꞌa̱ chalyuu, loꞌo juaꞌa̱ claꞌbe la
lo hitya nscua yuu chalyuu tya clyo. 6 Pana
ca tiyaꞌ la xi ndye ngüityi ̱Ni jiꞌi̱ chalyuu biꞌ
loꞌo hitya, nu loꞌo nguaꞌya tyo clyaa. 7 Ca
tiyaꞌ la liꞌxaꞌnguloycuiꞌNdyosi cña chaꞌñaꞌa̱
ti tyanu lcaa na nu ntsuꞌu nde cua ̱, ñaꞌa̱ ti
tyanu lcaa lo na nuntsuꞌunde chalyuu, ñaꞌa̱
cuayáꞌ tyalaa tsa̱ nu cuaꞌni cuayáꞌNi jiꞌi̱ lcaa
na. Liꞌ tye tyaqui ̱ lcaa na biꞌ, loꞌo juaꞌa̱ tye
chaꞌ jiꞌi̱ lcaa ñati ̱ nu ná ntsuꞌu chaꞌ jiꞌi̱ loꞌo
ycuiꞌNdyosi.

8 Cuꞌma ̱ nguꞌ tyaꞌa tsoꞌo na, tsoꞌo la si
culacua tiꞌma ̱ chaꞌ ñiꞌya ̱ ntiꞌ sca tsa̱ ti, juaꞌa̱
laca sca mil yija ̱ cuentya jiꞌi ̱ ycuiꞌ Ndyosi;
ntsuꞌuquiyaꞌ chaꞌñiꞌya̱ntiꞌ scamil yija̱, juaꞌa̱

laca sca tsa̱ ti cuentya jiꞌi̱ ycuiꞌ Ni. 9 Siꞌi na
tiyaꞌ tsa tiꞌ ycuiꞌ Ndyosi chaꞌ cuaꞌni Ni cña
nu nacui̱ Ni chaꞌ cuaꞌni ycuiꞌ Ni nde loo la;
pana na ntajatya tsa Ni jiꞌna ñati ̱ chalyuu
na, chaꞌ ná ntiꞌ Ni chaꞌ chcunaꞌ ni sca ñati ̱
jiꞌi ̱ ycuiꞌ Ni. Ntiꞌ tsa Ni chaꞌ ca cuayáꞌ tiꞌ lcaa
ñati ̱ chaꞌ ntsuꞌu chaꞌ cuxi jiꞌi̱ nguꞌ; loꞌo liꞌ ca
tyujuꞌu tiꞌnguꞌ jiꞌi̱ chaꞌ cuxi biꞌ, culochu̱ꞌnguꞌ
jiꞌi ̱ chaꞌ cuxi biꞌ liꞌ. Juaꞌa̱ caca jiꞌi ̱ nguꞌ ntiꞌ
ycuiꞌNdyosi.

10 Chañi chaꞌ tyalaa tsa̱ biꞌ loꞌo ca̱a̱ ycuiꞌ
nu Xuꞌna na chaca quiyaꞌ, pana ná jlo tiꞌ
na ni tsa̱ caca biꞌ. Ñiꞌya ̱ laca si cua ca̱a̱ ti
sca nu cuaana toꞌ tyi na loꞌo ná jlo tiꞌ na,
juaꞌa̱ caca tsa̱ biꞌ. Cati ̱ juaꞌa̱ ti lcaa na nu
ntsuꞌu nde cua ̱, lye tsa cañi chaꞌ biꞌ; loꞌo liꞌ
tye tsiyaꞌ ti tyaqui ̱ lcaananuntsuꞌunde cua ̱.
Juaꞌa̱ tyucui ñaꞌa̱ chalyuu ni, tye tsiyaꞌ ti liꞌ.
11 Cua nscua chaꞌ tye lcaa na loꞌo tyalaa tsa̱
biꞌ, biꞌ chaꞌ ntsuꞌu chaꞌ caca ma ̱ ñati ̱nu lubii
cresiya jiꞌi ̱, chaꞌ caca ma ̱ ñati ̱nu ngua tsoꞌo
tyiqueema ̱ cuentya jiꞌi ̱ ycuiꞌNdyosi. 12 Juaꞌa̱
ngaꞌa ̱ chaꞌ cacama ̱ laja loꞌo tya lyiji caca tsa̱
biꞌ nu loꞌo ca ̱a̱ ycuiꞌ Ndyosi, chaꞌ juaꞌa̱ taca
xtyucua ma ̱ jiꞌi ̱ ycuiꞌ Ni loꞌo cña jiꞌi ̱ Ni nde
chalyuu. Tsa̱ biꞌ tyaqui̱ tyucui ñaꞌa ̱ nde cua ̱,
ñaꞌa ̱ cuayáꞌ nu tye tyalá lcaa na nu ntsuꞌu
nde cua̱; tye tsiyaꞌ ti lcaa chaꞌ biꞌ liꞌ. Cuii
loꞌo cualya, loꞌo cuichaa, loꞌo coꞌ, loꞌo lcaa na
ni, tye biꞌ tyalá. 13 Pana xaꞌ cuiñá Ni chaca
chalyuu cucui, loꞌo juaꞌa̱ cuiñá Ni lcaa lo na
nu ntsuꞌu nde cua ̱; cuiñá Ni sca chalyuu nu
tsoꞌo tsa ñaꞌa̱, su xcuiꞌ tsoꞌo ti cuaꞌni nguꞌ loꞌo
tyaꞌa nguꞌ liꞌ. Juaꞌa̱ nacui ̱ Ni chaꞌ caca; jlo tiꞌ
na chaꞌ juaꞌa̱ caca biꞌ, xquiꞌya chaꞌ xcuiꞌ chaꞌ
liñi nchcuiꞌ ycuiꞌ Ni. Biꞌ chaꞌ ndu̱ tiꞌ na jiꞌi̱
chaꞌ biꞌ lacua.

14 Cuꞌma ̱ tyaꞌa tsoꞌo na, na ndu ̱ tiꞌ ma ̱ jiꞌi̱
chaꞌ biꞌ, biꞌ chaꞌ ntsuꞌu chaꞌ cuaꞌni ma ̱ xcuiꞌ
chaꞌ tsoꞌo ti, xcuiꞌ chaꞌ lubii ti loꞌo tyaꞌa ñati ̱
ma ̱, chaꞌ ti ̱ ti tyiꞌi̱ tyiquee ma ̱ cuentya jiꞌi̱
ycuiꞌNi. 15Tyiꞌu tiꞌma ̱ chaꞌndalo tsa tyiquee
ycuiꞌ Ndyosi ñaꞌa ̱ Ni jiꞌna, cua nda tsa Ni
tyempo jiꞌna chaꞌ clyaá na jiꞌi ̱ nu cuxi. Juaꞌa̱
Pablo tyaꞌa na ni, la cuiꞌ tyaꞌa chaꞌ nguscua
yu lo quityi; ñati ̱ tyaꞌa tsoꞌo na laca yu biꞌ,
loꞌo juaꞌa̱ tsoꞌo tsa nchcuiꞌquityi nunguscua
yu nu cua ndyalaa slo ma ̱. Ycuiꞌ Ndyosi
laca nu nguluꞌu jiꞌi̱ yu lcaa ñaꞌa̱ chaꞌ tsoꞌo nu
nguscua yu lo quityi biꞌ. 16Tyu ̱u̱ tyaꞌa quityi
nguscuaPablobiꞌ, pana sca ti cuayáꞌnchcuiꞌ
ca taꞌa quityi biꞌ jiꞌi̱ chaꞌ jiꞌi ̱ ycuiꞌ Ndyosi nu
cua nchcuiꞌ na jiꞌi ̱ juani. Ntsuꞌu xi chaꞌ nu
nguscua nu Pablo biꞌ nu tucui xi chaꞌ caca
cuayáꞌ tsoꞌo tiꞌ na jiꞌi̱; loꞌo juaꞌa ̱ ntsuꞌu nguꞌ
nu lye tsa nclyuꞌu chaꞌ cuiñi xquiꞌya quityi
biꞌ, chaꞌ ná nchca cuayáꞌ tiꞌ nguꞌ biꞌ chaꞌ biꞌ
tsiyaꞌ ti. Ná ngua tsaꞌa̱ tsoꞌo nguꞌ biꞌ, chaꞌ
bilya ca cuayáꞌ tsoꞌo tiꞌ nguꞌ chaꞌ biꞌ; biꞌ chaꞌ
ni sca quityi jiꞌi ̱ ycuiꞌ Ndyosi ná liñi ncluꞌu
nguꞌ biꞌ jiꞌi ̱. Pana tye chaꞌ jiꞌi̱ nguꞌ biꞌ tsiyaꞌ

ti xquiꞌya chaꞌ cuiñi nu ncluꞌu nguꞌ jiꞌi̱ tyaꞌa
ñati ̱nguꞌ.

17 Cuꞌma ̱ nguꞌ tyaꞌa tsoꞌo na ni, cua ngus-
cua naꞌ lcaa chaꞌ biꞌ chaꞌ ca tii tiꞌ ma ̱, chaꞌ
ná tama ̱ chacuayáꞌ jiꞌi̱ nu nguꞌ cuiñi biꞌ chaꞌ
culuꞌu nguꞌ jiꞌi ̱ ma ̱. Chaꞌ liñi laca nu ngua
tsaꞌa̱ ma ̱ clyo, loꞌo juani ná tsoꞌo si taquiyaꞌ
ma ̱ jiꞌi ̱ chaꞌ cuiñinunclyuꞌunguꞌbiꞌ; ná tsoꞌo
tyaꞌa̱chu̱ꞌma̱ jiꞌi ̱ chaꞌ liñi biꞌ liꞌ. 18Pana tsoꞌo
la ca tsaꞌa̱ la ma ̱ chaꞌ tsoꞌo jiꞌi̱ Jesucristo nu
Xuꞌna na, nu cua nguaꞌni lyaá jiꞌna; liꞌ taca
tyiꞌi̱ tsoꞌo la tyiquee ma ̱ cuentya jiꞌi̱ ycuiꞌ nu
Xuꞌna na. Cuaꞌni tlyu na jiꞌi̱ ycuiꞌ Ni nde
chalyuu, loꞌo juaꞌa̱ ná ngaꞌa̱ chaꞌ tye tsa̱ nu
cuaꞌni tlyuna jiꞌi̱ Ni ca sloycuiꞌNi. Juaꞌa̱ caca
chaꞌ lacua.

Quityi sube nu nguscua
San Juan clyo, nu ndyaa ca
slo lcaa ñati ̱jiꞌi̱ Jesucristo

Jesucristo laca nu nda chaca chalyuu cu-
cui jiꞌi ̱ ñati ̱

1 Cua laca ntucua Jesús loꞌo ycuiꞌ Ndyosi
Sti yu nu loꞌo nguxana chalyuu tya clyo; la
cuiꞌ yu laca nu nchcuiꞌ ya jiꞌi̱, nu loꞌo nscua
ya tilaca laca Jesucristo. Cua jlo tsoꞌo tiꞌ ya
chaꞌ biꞌ, chaꞌ cua naꞌa ̱ tsoꞌo ya jiꞌi̱ yu loꞌo
cloo ya, chaꞌ stuꞌba ti ngutaꞌa̱ ya loꞌo yu; cua
ndyuloo ya jiꞌi ̱ yu loꞌo cua nguaꞌni caꞌa̱ yaꞌ
ya jiꞌi ̱ ycuiꞌ yu. Cua nchcuiꞌ ya loꞌo cuꞌma ̱
chaꞌ Jesucristo laca nu nda chaca chalyuu
cucui jiꞌi̱ ñati.̱ 2Ngula Jesucristo nde lo yuu
chalyuu su ndiꞌi̱ ya, loꞌo juaꞌa̱ cua naꞌa̱ ya jiꞌi ̱
ycuiꞌ yu; biꞌ laca chaꞌ nu ndachaꞌ ya jiꞌi̱ ma ̱
juani, chaꞌ chañi tsa laca chaꞌ biꞌ. Nclyuꞌu ya
jiꞌi̱ ma̱ ñiꞌya̱ laca chaꞌ tyucui tyempo luꞌú Je-
sucristo, chaꞌ ntucua yu ca slo ycuiꞌ Ndyosi
Sti na clyo; juaꞌa̱ nclyuꞌu ya ñiꞌya ̱ ngua chaꞌ
naꞌa̱ ya jiꞌi̱ yu nde chalyuu re. 3 Juani culuꞌu
ya jiꞌi̱ ma ̱ cua ñaꞌa̱ ca chaꞌ nu cua naꞌa̱ ya,
culuꞌu ya cuañaꞌa̱ ca chaꞌnu cuandyuna ya.
Chañi laca chaꞌ stuꞌba ntsuꞌu tyiquee na loꞌo
ycuiꞌ Ndyosi Sti na, juaꞌa̱ loꞌo Jesucristo nu
sca ti Sñiꞌ ycuiꞌNi. Loꞌo juani cua ntiꞌ ya chaꞌ
stuꞌba ti caca tyiquee ma ̱ loꞌo ya; 4 biꞌ chaꞌ
nscua ya quityi re, chaꞌ lcaa tsa̱ tsoꞌo ti tyiꞌi ̱
tyiquee na.

Xcuiꞌ lubii tsa cresiya jiꞌi ̱ ycuiꞌNdyosi
5 Nde culuꞌu ya jiꞌi̱ ma ̱ chaꞌ nu cua nda

Jesucristo loꞌoya: Ñiꞌya ̱ntiꞌ scaxeenundubi
tsa ñaꞌa̱, juaꞌa̱ ntiꞌ ycuiꞌNdyosi si tyuꞌu tucua
Ni slo na; xcuiꞌ lubii tsa cresiya jiꞌi ̱ Ni, chaꞌ
neꞌ cresiya jiꞌi ̱ ycuiꞌ Ni ná ntsuꞌu su talya
ñaꞌa̱, ná ntsuꞌu chaꞌ cuxi tsiyaꞌ ti. 6Chaꞌ cuiñi
laca nu nda na si ñacui ̱na chaꞌ stuꞌba ntsuꞌu
tyiqueena loꞌoycuiꞌNdyosi, loꞌo liꞌñaꞌa̱ ti tya
ndiya tiꞌ na chaꞌ cuxi; ndiꞌi̱ na chalyuu ñiꞌya ̱
laca si talya tsa ñaꞌa ̱ su ndiꞌi ̱ na liꞌ, chaꞌ ná
tsoꞌo nduꞌni na. 7 Pana si lubii cresiya jiꞌna
ñiꞌya̱ loꞌo lubii cresiya jiꞌi ̱ ycuiꞌ Ni, nduꞌni
na chaꞌ tsoꞌo liꞌ; stuꞌba ti caca tyiquee na
loꞌo tyaꞌa ngusñi na chaꞌ jiꞌi ̱ Jesús liꞌ. Loꞌo
juaꞌa̱ cuityi ̱Niquiꞌyanuntsuꞌu jiꞌna, xquiꞌya
chaꞌ cua ndyalú tañi Jesús Sñiꞌ ycuiꞌ Ni loꞌo
ngujuii yu lo crusi.

8 Si ñacui ̱ na chaꞌ ná ntsuꞌu quiꞌya jiꞌna
tsiyaꞌ ti, na ñiloꞌo na jiꞌi ̱ ycuiꞌ ca ti na liꞌ, chaꞌ
ná nchca chcuiꞌ na chaꞌ liñi. 9Pana taca jlya
tiꞌ na jiꞌi̱ ycuiꞌ Ndyosi chaꞌ cuaꞌni clyu tiꞌ Ni
jiꞌna jiꞌi ̱ quiꞌya nu ntsuꞌu jiꞌna, nu loꞌo ñii
na jiꞌi ̱ Ni chaꞌ ntsuꞌu quiꞌya jiꞌna. Tsoꞌo tsa
nduꞌni Ni loꞌo na liꞌ; hasta cuityi̱ Ni lcaa chaꞌ
cuxi nu ntsuꞌu neꞌ cresiya jiꞌna, xquiꞌya chaꞌ
ngujuii Jesús lo crusi. 10 Ñiꞌya̱ si cua nacui ̱

na chaꞌ na cuiñi ycuiꞌ Ndyosi, juaꞌa̱ ndyuꞌu
chaꞌ si ñacui ̱ na chaꞌ ná ntsuꞌu quiꞌya jiꞌna
tsiyaꞌ ti; ná ngusñi su̱u̱ chaꞌ jiꞌi ̱ ycuiꞌ Ndyosi
neꞌ cresiya jiꞌna, si tya ñacui ̱na juaꞌa̱.

2
Cristo nu laca tuꞌba jiꞌna chaꞌ chcuiꞌ loꞌo

ycuiꞌNdyosi cuentya jiꞌna
1 Ñiꞌya̱ ntiꞌ naꞌ ñaꞌa ̱a̱ jiꞌi̱ sñiꞌ naꞌ, juaꞌa̱

ntiꞌ naꞌ ñaꞌa̱a̱ jiꞌi ̱ cuꞌma ̱, chaꞌ tyacaꞌa tsa ma ̱
ꞌna; biꞌ chaꞌ nscua naꞌ quityi re chaꞌ ca ̱a̱
ca slo cuꞌma ̱, chaꞌ ná ntiꞌ naꞌ chaꞌ sta ycuiꞌ
Ndyosi quiꞌya jiꞌi̱ ma ̱. Pana si ntsuꞌu chaꞌ
sta Ni quiꞌya jiꞌna loꞌo cua ngusñi na chaꞌ
jiꞌi̱ Jesucristo, la cuiꞌ Jesucristo laca nu cua
nchcubeꞌ yu cña loo na. Sca ñati ̱nu lubii tsa
laca nu Jesucristo biꞌ. 2 Ngua cuxi tyiquee
na cuentya jiꞌi ̱ ycuiꞌ Ndyosi Sti na, xquiꞌya
chaꞌ nguaꞌni na chaꞌ cuxi; biꞌ chaꞌ nchcubeꞌ
Jesucristo cña loo na, chaꞌ quiꞌya ycuiꞌ yu
yabeꞌ nu ntsuꞌu jiꞌna xquiꞌya chaꞌ cuxi nu
nguaꞌni na. La cuiꞌ juaꞌa̱ quiꞌya Jesucristo
yabeꞌnuntsuꞌu jiꞌi̱ lcaa ñati ̱chalyuunu tsoꞌo
ntsuꞌu tyiquee ñaꞌa̱ jiꞌi̱ ycuiꞌNi.

3Nu loꞌontiꞌna taquiyaꞌna cuañaꞌa̱ ca cña
nuntiꞌNi chaꞌ cuaꞌni na, liꞌ taca jlo tiꞌna chaꞌ
chañi chaꞌ ntsuꞌu chaꞌ jiꞌna loꞌo Jesucristo.
4 Cuiñi tsa ñati ̱ nu nacui ̱ chaꞌ ntsuꞌu chaꞌ
jiꞌi̱ nguꞌ loꞌo Jesucristo, si ná ndaquiyaꞌ nguꞌ
jiꞌi̱ cña nu nclyo Ni jiꞌi̱ nguꞌ; ná liñi chaꞌ nu
ntsuꞌu tyiquee nguꞌ biꞌ. 5 Si chañi laca chaꞌ
ntucuá na lcaa chaꞌ nu nda Jesucristo loꞌo
na, liꞌ chañi laca chaꞌ ntsuꞌu tyiquee na ñaꞌa̱
na jiꞌi ̱ ycuiꞌ Ndyosi Sti yu; juaꞌa̱ caca cuayáꞌ
tiꞌ na chaꞌ chañi chaꞌ laca na ñati ̱ jiꞌi ̱ Jesu-
cristo masi tya ndiꞌi̱ na chalyuu. 6 Ñati ̱ nu
nchcuiꞌ loꞌoxaꞌ la nguꞌ chaꞌñati ̱jiꞌi ̱ Jesucristo
laca ycuiꞌ, ntsuꞌu chaꞌ cuaꞌni ñati ̱biꞌ cña, cua
ñaꞌa̱ ca cña nu nguaꞌni ycuiꞌ Jesucristo.

Sca cña cucui chaꞌ cuaꞌni na
7Cuꞌma ̱ tyaꞌa ngusñi na chaꞌ jiꞌi̱ Jesús, cua

nscua chaꞌ lo quityi re chaꞌ tyajaꞌa̱ ma ̱ tyuꞌu
tsoꞌo tyiquee ma ̱ ñaꞌa̱ ma ̱ jiꞌi ̱ tyaꞌa ñati ̱ma̱.
Siꞌi sca chaꞌ nu bilya cuna ma ̱ laca chaꞌ biꞌ;
cua ndyuna ma ̱ chaꞌ biꞌ tya loꞌo ngusñi ma ̱
chaꞌ jiꞌi ̱ Jesucristo tya clyo la, chaꞌ la cuiꞌ ti
chaꞌ biꞌ laca nu cua nscua cua saꞌni. 8 Pana
siꞌi juaꞌa̱ ndyuꞌni ñati,̱ biꞌ chaꞌ nacui ̱ na chaꞌ
sca cña cucui laca biꞌ. Tsubiꞌ ti nguxana
Jesucristo nguluꞌu yu jiꞌna ñiꞌya̱ ntsuꞌu chaꞌ
tyuꞌu tsoꞌo tyiquee na ñaꞌa̱ na jiꞌi̱ xaꞌ la tyaꞌa
ñati ̱ na, nguaꞌni Jesús chaꞌ taca cuaꞌni na
juaꞌa̱. Sca chaꞌ cucui laca biꞌ, chaꞌ cua tye ti
chaꞌ talya ñaꞌa̱ neꞌ cresiya jiꞌna; juani tyanu
nu chaꞌ tsoꞌo jiꞌi ̱ Jesucristo neꞌ cresiya jiꞌna,
ñiꞌya̱ ntiꞌ si ntyijiꞌi ̱ sca xee nu ndubi tsa ñaꞌa̱
su ndiꞌi̱ na.

9 Ñati ̱ nu ñacui:̱ “Cua ngusñi ya chaꞌ jiꞌi̱
Jesucristo, lubii tsa cresiya jiꞌi ̱ ya juani”,
ñacui ̱nguꞌ, pana tya tiꞌí tiꞌ nguꞌ biꞌ ñaꞌa̱ nguꞌ
jiꞌi̱ tyaꞌa ñati ̱nguꞌ, ñaꞌa̱ ti tya ntsuꞌu tsa chaꞌ

cuxi neꞌ cresiya jiꞌi ̱nguꞌbiꞌ, ñiꞌya ̱ laca sca seꞌi̱
su talya tsañaꞌa̱. 10Ñati ̱nuntsuꞌu tsa tyiquee
ñaꞌa ̱ jiꞌi̱ tyaꞌa ñati,̱ biꞌ laca ñati ̱nu ntsuꞌu xee
jiꞌi ̱ Jesucristo neꞌ cresiya jiꞌi̱. Ni sca chaꞌ cuxi
ná cuaꞌni nguꞌ biꞌ, nu cuaꞌni chaꞌ tyaꞌa̱chu ̱ꞌ
xaꞌ la ñati ̱jiꞌi ̱ chaꞌ jiꞌi ̱ Jesucristo. 11Ñati ̱nu tiꞌí
tiꞌ jiꞌi ̱ tyaꞌañati ̱ni, tya ntsuꞌu tsa chaꞌ cuxi neꞌ
cresiya jiꞌi̱ nguꞌ biꞌ; ñiꞌya̱ ntiꞌ nguꞌ loꞌo ndiꞌi̱
nguꞌ su talya ñaꞌa̱, juaꞌa̱ ti ntiꞌ nguꞌ biꞌ ndiꞌi̱
nguꞌ chalyuu, chaꞌ ná nchca quije tyucui̱i̱
liñi su tsaanguꞌ, chaꞌ lye tsandacu ̱ꞌ talya xee
nu ñaꞌa ̱ nguꞌ biꞌ liꞌ.

12 Cuꞌma ̱ sñiꞌ naꞌ, nscua naꞌ quityi re chaꞌ
ca̱a ̱ sloma̱, xquiꞌya chaꞌnguaꞌni clyu tiꞌ ycuiꞌ
Ndyosi jiꞌi̱ma ̱; xquiꞌya Jesucristo cuangüityi ̱
Ni quiꞌya nu ntsuꞌu jiꞌi ̱ ma ̱. 13 Nscua naꞌ
quityi re chaꞌ ca̱a̱ slo cuꞌma ̱ nguꞌ cusuꞌ, chaꞌ
cua ngujui ñiꞌya̱ nu tyuꞌu chaꞌ jiꞌi̱ ma ̱ loꞌo Je-
sucristonu stuꞌba ti ntucua loꞌoycuiꞌNdyosi
Sti yu tya loꞌo nguxana chalyuu. Loꞌo juaꞌa̱
nscua naꞌ quityi re chaꞌ ca ̱a̱ slo cuꞌma ̱ nguꞌ
cuañiꞌ, chaꞌ cua ntiji̱loo ma ̱ jiꞌi̱ nu xñaꞌa̱.
Cuꞌma ̱ sñiꞌ naꞌ, cua ngujui ñiꞌya ̱ nu tyuꞌu

chaꞌ jiꞌi ̱ ma̱ loꞌo ycuiꞌ Ndyosi Sti na, biꞌ chaꞌ
nscua naꞌ quityi re chaꞌ ca̱a ̱ sloma ̱. 14Cuꞌma ̱
nguꞌ cusuꞌ, cuangusñima ̱ chaꞌ jiꞌi ̱ Jesucristo,
la cuiꞌ Cristo nu cua luꞌú loꞌo ycuiꞌNdyosi Sti
yu tya clyo, biꞌ chaꞌ nscua naꞌ quityi re chaꞌ
ca̱a ̱ ca slo ma ̱. Cuꞌma ̱ nguꞌ cuañiꞌ, nguula ti
tiꞌma ̱ndiꞌi ̱ma̱, chaꞌ cuandyanu tsoꞌochaꞌ jiꞌi̱
ycuiꞌ Ndyosi neꞌ cresiya jiꞌi̱ ma ̱; cua ntiji̱loo
ma ̱ jiꞌi̱ nu xñaꞌa̱, biꞌ chaꞌ lacanscuanaꞌquityi
re chaꞌ ca ̱a̱ slo ma ̱.

15Ná tyuꞌu tyiquee ma ̱ ñaꞌa ̱ ma ̱ chaꞌ cuxi
nu ntsuꞌu chalyuu, ni ná ca tiji̱ꞌ tsa tiꞌ ma ̱
jiꞌi ̱ cua ñaꞌa̱ ca chaꞌ culiyaꞌ nu ndyiji jiꞌi̱ ñati ̱
chaꞌ ndiya la tiꞌ nguꞌ jiꞌi ̱. Si ndiya la tiꞌ na nu
cuxi nu ntsuꞌu chalyuu, ná caca jiꞌna tsiyaꞌ
ti tyuꞌu tyiquee na ñaꞌa ̱ na jiꞌi ̱ ycuiꞌ Ndyosi
Sti na. 16 Lcaa chaꞌ cuxi nu ndacaꞌa jiꞌi ̱ ñati ̱
chaꞌ ná xñi tsoꞌo nguꞌ chaꞌ jiꞌi ̱ ycuiꞌ Ndyosi,
siꞌi ca su ntucua ycuiꞌ Ndyosi Sti na ndyuꞌu
chaꞌ biꞌ. Lcaa chaꞌ cuxi nu ndiya tiꞌ ñati ̱ jiꞌi ̱,
chaꞌ tyaalaꞌ xi tyiquee nguꞌ; juaꞌa̱ lcaa chaꞌ
cuxi nu ntiꞌ nguꞌ cuaꞌni nguꞌ loꞌo ñaꞌa̱ nguꞌ
jiꞌi ̱; juaꞌa̱ lcaa na nu ntiꞌ nguꞌ chaꞌ caja jiꞌi̱
nguꞌ, chaꞌ juaꞌa̱ cuaꞌni tyixi ti nguꞌ loꞌo tyaꞌa
nguꞌ, nde chalyuu ti ndyuꞌu lcaa chaꞌ cuxi
biꞌ. 17 Yala ti tye chalyuu re, culiji juaꞌa̱ ti
lcaa chaꞌ cuxinundiya tiꞌñati ̱chalyuu; pana
ñati ̱ nu taquiyaꞌ jiꞌi ̱ chaꞌ nu nchcuiꞌ ycuiꞌ
Ndyosi ni, ná ngaꞌa̱ chaꞌ tye chalyuu jiꞌi̱ nguꞌ
biꞌ.

Ntsuꞌu chaꞌ liñi loꞌo ntsuꞌu chaꞌ cuiñi
18 Cuꞌma ̱ sñiꞌ naꞌ, cua ndyalaa hora chaꞌ

tye lcaa chaꞌ nu ntsuꞌu chalyuu. Cua jlo
tiꞌ ma ̱ chaꞌ cua lijya̱ sca ñati ̱ tlyu nu cñiloꞌo
jiꞌi ̱ tyaꞌa ñati ̱ na chaꞌ Cristo laca ycuiꞌ yu;
xu ̱u̱ tyaꞌa yu biꞌ loꞌo lcaa na nu ntsuꞌu chaꞌ
jiꞌna loꞌo Cristo. Masi tyempo juani, quiñaꞌa̱
tsa nguꞌ cuiñi ntsuꞌu chalyuu, nu ntiꞌ xu̱u̱

tyaꞌa loꞌo ñati ̱ jiꞌi̱ Cristo; biꞌ chaꞌ cua ngua
cuayáꞌ tiꞌna chaꞌ cua ngulala ti tye lcaa chaꞌ.
19 Tya clyo ndyuꞌu tiꞌi ̱ nu nguꞌ cuiñi biꞌ loꞌo
na, loꞌo liꞌ ngutuꞌu nguꞌ biꞌ ndyaa nguꞌ; siꞌi
ñati ̱tyaꞌantsuꞌuchaꞌ jiꞌna loꞌo Jesucristo laca
nguꞌ biꞌ. Si chañi chaꞌ tyaꞌa ndyaꞌa̱ na laca
nguꞌ biꞌ, cua ndyanu nguꞌ loꞌo na nquichaꞌ;
pana ngutuꞌu nguꞌ biꞌ, chaꞌ taca ca cuayáꞌ tiꞌ
nachaꞌ siꞌi lcaañati ̱nundyuꞌu tiꞌi̱ loꞌona laca
tyaꞌa ngusñi na chaꞌ jiꞌi ̱ Jesucristo.

20Cua nda Cristo Xtyiꞌi ycuiꞌNi chaꞌ tyanu
neꞌ cresiya jiꞌi ̱ lcaanguꞌ tyaꞌangusñima ̱ chaꞌ
jiꞌi ̱ Ni, biꞌ chaꞌ cua ngua cuayáꞌ tsoꞌo tiꞌ lcaa
tyaꞌa ma ̱ lcaa chaꞌ nu nclyuꞌu ycuiꞌ Ndyosi
jiꞌna. 21Cua nscua naꞌ quityi re, xquiꞌya chaꞌ
nchca cuayáꞌ tiꞌ ma ̱ ñaꞌa̱ chaꞌ liñi nu ntsuꞌu
jiꞌi ̱ Cristo. Siꞌi chaꞌ ná jlo tiꞌ ma ̱ chaꞌ liñi biꞌ;
cua jlo tiꞌma̱ñaꞌa̱ chaꞌ liñinunchcuiꞌna, chaꞌ
siꞌi chaꞌ cuiñi ti laca chaꞌ biꞌ.

22 ¿Tilaca laca nu cuiñi lacua? Ñati ̱ cuiñi
biꞌ laca nu ñacui ̱chaꞌ siꞌi Cristo laca Jesús, la
cuiꞌ Cristo nu cua nda ycuiꞌ Ndyosi jiꞌi ̱ chaꞌ
ya ̱a̱ yu chalyuu. Nxu ̱u̱ tyaꞌa nguꞌ biꞌ loꞌo
ñati ̱nu ntsuꞌu chaꞌ jiꞌi̱ loꞌo Cristo, chaꞌ ñacui ̱
nguꞌ biꞌ chaꞌ siꞌi nu sca ti Sñiꞌ ycuiꞌ Ndyosi
laca Jesucristo, chaꞌ siꞌi ycuiꞌNdyosi laca Sti
Jesucristo. 23 Si ñacui ̱na jiꞌi ̱ ñati ̱chaꞌ siꞌi Sñiꞌ
ycuiꞌ Ndyosi laca Jesucristo, ná ntsuꞌu chaꞌ
jiꞌna loꞌo ycuiꞌ Ndyosi Sti Jesucristo, juaꞌa ̱
ndyuꞌu chaꞌ biꞌ liꞌ; pana loꞌo xñi na chaꞌ jiꞌi ̱
Sñiꞌ ycuiꞌ Ni, cua ntsuꞌu chaꞌ jiꞌna loꞌo ycuiꞌ
Ndyosi Sti yu, juaꞌa ̱ ndyuꞌu chaꞌ biꞌ liꞌ.

24 Biꞌ chaꞌ ngaꞌa̱ chaꞌ tyanu tachaa chaꞌ
biꞌ neꞌ cresiya jiꞌi̱ ma ̱, chaꞌ nu cua ndyuna
ma ̱ jiꞌi̱ Jesús tya loꞌo ngusñi ma ̱ chaꞌ jiꞌi ̱ yu
tya clyo. Si tya ndyanu chaꞌ biꞌ neꞌ cre-
siya jiꞌi̱ ma ̱, stuꞌba tsa ntsuꞌu tyiquee ma ̱
loꞌo Jesucristo masi tya ndiꞌi̱ ma ̱ chalyuu,
loꞌo juaꞌa̱ stuꞌba ntsuꞌu tyiqueema ̱ loꞌo ycuiꞌ
Ndyosi Sti na liꞌ. 25 Biꞌ laca chaꞌ nu ngüiñi
jiꞌi ̱ Jesucristo loꞌo na, chaꞌ taca caja chaca
chalyuu cucui nu ná ngaꞌa̱ chaꞌ tye jiꞌna.

26 Tsa biꞌ ti chaꞌ nchcuiꞌ naꞌ cuentya jiꞌi ̱
ñati ̱nu nñiloꞌo jiꞌi̱ ma ̱ juaꞌa̱. 27Nu cuꞌma ̱ ni,
cua ndyanu Xtyiꞌi ycuiꞌ Ndyosi neꞌ cresiya
jiꞌi ̱ ma ̱, biꞌ chaꞌ ngaꞌaa ntiꞌ chaꞌ culuꞌu xaꞌ
ñati ̱ jiꞌi̱ ma ̱; Xtyiꞌi ycuiꞌNdyosi ni, biꞌ laca nu
culuꞌu jiꞌi̱ ma ̱ lcaa chaꞌ nu lyiji chaꞌ ca tsaꞌa ̱
ma ̱ jiꞌi ̱. Nu loꞌonclyuꞌuXtyiꞌi ycuiꞌNdyosi jiꞌi ̱
ma ̱ni, liñi tsa laca chaꞌ biꞌ; siꞌi chaꞌ cuiñinda
nu biꞌ. Biꞌ chaꞌ lacua, ñiꞌya̱ nu nclyuꞌu Xtyiꞌi
ycuiꞌNi jiꞌi̱ ma̱, la cuiꞌ juaꞌa̱ ngaꞌa ̱ chaꞌxñima ̱
chaꞌ jiꞌi̱ Jesús.

28Nu juani ti, cuꞌma ̱ sñiꞌ naꞌ, xñi tsoꞌo ma ̱
chaꞌ jiꞌi̱ Jesucristo. Loꞌo liꞌ, loꞌoca ̱a̱ Jesucristo
chalyuu chaca quiyaꞌ, ngaꞌaa ntsuꞌu chaꞌ ca
tyujuꞌu tiꞌ na loꞌo ñaꞌa̱ na jiꞌi̱ Ni chaꞌ ca̱a ̱
Ni; tyucui tyiquee na tyacua tyaꞌa na loꞌo
Ni liꞌ. 29 Cua nchca cuayáꞌ tiꞌ ma ̱ chaꞌ lubii
tsa cresiya jiꞌi̱ Jesucristo, biꞌ chaꞌ tsoꞌo si ca
cuayáꞌ tiꞌma̱ chaꞌ cua ñaꞌa̱ ca ñati ̱nu nduꞌni

chaꞌ tsoꞌoñiꞌya̱ ndyuꞌni ycuiꞌ Jesús, cacanguꞌ
biꞌ sñiꞌ ycuiꞌNdyosi.

3
Sñiꞌ ycuiꞌNdyosi laca na

1 Tlyu tsa chaꞌ tsoꞌo laca chaꞌ ntsuꞌu tsa
tyiquee ycuiꞌNdyosi Sti na ñaꞌa ̱Ni jiꞌi ̱ ca taꞌa
nguꞌ tyaꞌa ntsuꞌu chaꞌ jiꞌna loꞌo Jesucristo;
biꞌ chaꞌ laca chaꞌ nchcuiꞌ ycuiꞌ Ndyosi jiꞌna
chaꞌ sñiꞌ ycuiꞌ Ni laca na, loꞌo juaꞌa̱ chañi
laca chaꞌ biꞌ. Ná ntajaꞌa̱ ñati ̱chalyuu tyuloo
jiꞌna chaꞌ sñiꞌ Ni laca na; la cuiꞌ juaꞌa̱ loꞌo
ngutiꞌi̱ Jesucristo chalyuu, ná ntajaꞌa̱ nguꞌ
tyuloo nguꞌ jiꞌi̱ yu liꞌ. 2 Cuꞌma ̱ nguꞌ tyaꞌa na
nu tyacaꞌa tsama ̱ ꞌna, nu juani ti laca na sñiꞌ
ycuiꞌNdyosi; pana bilya caja chaꞌ jiꞌna ñiꞌya ̱
nu tsoꞌo la ñaꞌa̱ na, nu loꞌo tyiꞌi̱ na loꞌo ycuiꞌ
Ni nde loo la. Ñiꞌya̱ laca ycuiꞌ Jesucristo,
juaꞌa̱ caca na loꞌo culuꞌu loo Jesucristo jiꞌna
loꞌo cua ndye chalyuu re; liꞌ taca ñaꞌa̱ na jiꞌi ̱
Jesucristo ñiꞌya̱ nu laca ycuiꞌ. Tsa biꞌ ti chaꞌ
nchca cuayáꞌ tiꞌ na juani. 3 Lcaa ñati ̱nu ntiꞌ
ñaꞌa̱ jiꞌi̱ Ni ca liꞌ, ngaꞌa̱ chaꞌ cuaꞌni lubii nguꞌ
jiꞌi̱ cresiya jiꞌi̱ nguꞌ, ñiꞌya̱ nu lubii cresiya jiꞌi ̱
ycuiꞌ Jesucristo.

4 Si nduꞌni na chaꞌ cuxi, laca chaꞌ ná
ntajaꞌa̱ na cuaꞌni na cña nu ngulo ycuiꞌ
Ndyosi jiꞌna; ntsuꞌu quiꞌya jiꞌna xquiꞌya chaꞌ
ná ntajaꞌa ̱ na taquiyaꞌ na jiꞌi̱ chaꞌ nu nchcuiꞌ
Ni loꞌo na. 5 Cua jlo tiꞌ ma ̱ chaꞌ cua ya ̱a̱
Jesucristo chalyuu chaꞌ cuityi ̱ Ni quiꞌya nu
ntsuꞌu jiꞌi̱ ñati;̱ panaycuiꞌCristoni, nántsuꞌu
quiꞌya jiꞌi ̱ yu tsiyaꞌ ti. 6 Ni sca ñati ̱ nu
nxñi tsoꞌo chaꞌ jiꞌi ̱ Jesucristo lcaa tsa̱, ngaꞌaa
nscua chaꞌ cuaꞌni nguꞌ biꞌ chaꞌ cuxi. Nu ñati ̱
nunduꞌni chaꞌ cuxi lcaa tsa̱, nduꞌninguꞌ chaꞌ
cuxi xquiꞌya chaꞌ bilya tyuꞌu chaꞌ jiꞌi ̱ nguꞌ
biꞌ loꞌo Jesucristo, bilya xñi nguꞌ chaꞌ jiꞌi̱ Ni.
7 Cuꞌma ̱ sñiꞌ naꞌ, ná ntiꞌ naꞌ chaꞌ cñiloꞌo xaꞌ
ñati ̱ jiꞌi̱ ma ̱. Xcuiꞌ tsoꞌo ti nguaꞌni Jesucristo
nde chalyuu; biꞌ chaꞌ lacua, lcaa ñati ̱ nu
ntsuꞌu chaꞌ jiꞌi̱ loꞌo Jesucristo, cuanscua chaꞌ
xcuiꞌ chaꞌ tsoꞌo ti cuaꞌni nguꞌ biꞌ laja loꞌo tyiꞌi ̱
nguꞌ chalyuu. 8 Lcaa ñati ̱ nu nduꞌni xcuiꞌ
chaꞌ cuxi, cua laca nguꞌbiꞌ sñiꞌ ycuiꞌnuxñaꞌa̱
nu laca xuꞌna cuiñaja; tya lyiji tye chaꞌ cuaꞌni
nu xñaꞌa̱ biꞌ chaꞌ cuxi. Sca ti Jesús nu Sñiꞌ
ycuiꞌNdyosi, cua ya̱a ̱Ni chalyuu chaꞌ cuaꞌni
tye Ni jiꞌi̱ lcaa cña nu ndyuꞌni nu xñaꞌa̱ biꞌ.

9Ñati ̱nu laca sñiꞌ ycuiꞌ Ndyosi ni, ngaꞌaa
nscua chaꞌ cuaꞌni nguꞌ chaꞌ cuxi, chaꞌ cua
nda ycuiꞌ Ndyosi chaca chaꞌ tsoꞌo la nu
tyanu neꞌ cresiya jiꞌi̱ nguꞌ biꞌ xquiꞌya Xtyiꞌi
ycuiꞌ Ndyosi. Ngaꞌaa tyajaꞌa̱ nguꞌ biꞌ cuaꞌni
nguꞌ chaꞌ cuxi, chaꞌ sñiꞌ ycuiꞌ Ndyosi laca
nguꞌ biꞌ. 10Biꞌ chaꞌ nchca cuayáꞌ tiꞌma ̱ juani
ñiꞌya̱ laca ñati ̱nu laca sñiꞌ ycuiꞌ Nydosi, loꞌo
juaꞌa̱ nchca cuayáꞌ tiꞌ ma̱ ñiꞌya ̱ nduꞌni ñati ̱
nu laca sñiꞌ ycuiꞌ nu xñaꞌa̱. Siꞌi sñiꞌ ycuiꞌ
Ndyosi laca ñati ̱nunduꞌni chaꞌ cuxi lcaa tsa̱,

ni siꞌi sñiꞌ ycuiꞌNdyosi laca ñati ̱nu ná ntsuꞌu
tyiquee ñaꞌa̱ jiꞌi ̱ tyaꞌa ñati.̱

Ngaꞌa ̱ chaꞌ tyuꞌu tyiquee na ñaꞌa ̱ na jiꞌi ̱
tyaꞌa ñati ̱na

11 Nde nscua la cuiꞌ chaꞌ nu cua ndyuna
ma ̱ loꞌo ngusñi ma ̱ chaꞌ jiꞌi ̱ Jesús tya clyo:
ngaꞌa̱ chaꞌ tyuꞌu tyiquee na ñaꞌa̱ na jiꞌi ̱ tyaꞌa
ñati ̱na. 12Nácuaꞌninañiꞌya̱nunguaꞌni jyoꞌo
Caín; sñiꞌ ycuiꞌ nu xñaꞌa ̱ ngua yu biꞌ, chaꞌ
ndyujuii yu jiꞌi ̱ tyaꞌayu. ¿Ni chaꞌ lacanguaꞌni
yu juaꞌa̱? Ndyujuii yu jiꞌi̱ tyaꞌa yu xquiꞌya
chaꞌ xcuiꞌ chaꞌ cuxi nguaꞌni jyoꞌo Caín biꞌ,
biꞌ chaꞌ ná ndiya tiꞌ yu chaꞌ xcuiꞌ chaꞌ tsoꞌo
nguaꞌni yu tyaꞌa yu biꞌ.

13 Cuꞌma ̱ tyaꞌa ngusñi na chaꞌ jiꞌi̱ ycuiꞌ
Ndyosi, ná quiñaꞌa ̱ tsa chaꞌ culacua tiꞌ ma ̱
si liyeꞌ tsa tiꞌ ñati ̱ chalyuu ñaꞌa̱ nguꞌ jiꞌi̱ ma̱.
14 Xcuiꞌ ngunaꞌ tya ndiꞌi ̱ na chalyuu cua
tsubiꞌ la xquiꞌya quiꞌya nu ntsuꞌu jiꞌna; pana
juani, cua nda ycuiꞌ Ndyosi chaca chalyuu
cucui jiꞌna, chaꞌ tsoꞌo ti ndiꞌi̱ tyiquee na
juani. Ntsuꞌu tsa tyiquee na ñaꞌa ̱ na jiꞌi ̱ xaꞌ
la tyaꞌa ntsuꞌu chaꞌ jiꞌna loꞌo Jesucristo; biꞌ
chaꞌ taca jlo tiꞌ na chaꞌ cua ntsuꞌu chaca cha-
lyuu cucui jiꞌna juani, chaꞌ ñati ̱nu ná ntsuꞌu
tyiquee ñaꞌa̱ jiꞌi ̱ tyaꞌa ñati,̱ ngunaꞌ tya ndiꞌi̱
nguꞌ chalyuu. 15Ñiꞌya̱ laca ñati ̱nu ndyujuii
jiꞌi̱ tyaꞌa ñati,̱ juaꞌa̱ laca na si liyeꞌ tiꞌ na ñaꞌa̱
na jiꞌi̱ tyaꞌa ñati ̱ na. Jlo tiꞌ ma ̱ chaꞌ ngaꞌaa
caja chalyuu cucui biꞌ jiꞌi ̱ ñati ̱ si ndyujuii
nguꞌ jiꞌi̱ tyaꞌañati ̱nguꞌ, pana la cuiꞌ tyaꞌa chaꞌ
laca si liyeꞌ tsa tiꞌ na ñaꞌa̱ na jiꞌi̱ tyaꞌa ñati ̱
na. 16Nu loꞌo cube tiꞌ na chaꞌ cuentya jiꞌna
ntajaꞌa̱ Cristo ngujuii yu lo crusi, chaꞌntsuꞌu
tsa tyiquee Ni ñaꞌa̱ Ni jiꞌna, liꞌ ca cuayáꞌ tiꞌ
na ñaꞌa̱ chaꞌ nu tsoꞌo la cuaꞌni na, si ntsuꞌu
tyiquee na ñaꞌa̱ na jiꞌi̱ tyaꞌa ngusñi na chaꞌ
jiꞌi̱ Ni. Tsoꞌo si tyajaꞌa̱ na xtyucuana jiꞌi̱ tyaꞌa
na juaꞌa̱, masi hasta cajaa ycuiꞌ na cuentya
jiꞌi̱ nguꞌ tyaꞌa na. 17Ntsuꞌu nguꞌ tyaꞌa na nu
ngaꞌaantsuꞌunanu lyiji jiꞌi̱ nguꞌ tsiyaꞌ ti chaꞌ
tyiji̱ yuꞌu jiꞌi ̱ nguꞌ chalyuu. Si juaꞌa̱ tsoꞌo ti
ndiꞌi ̱ na, loꞌo liꞌ ñaꞌa̱ na jiꞌi ̱ tyaꞌa na nu ntsuꞌu
nanu lyiji jiꞌi ̱nguꞌ, pananántajaꞌa̱ na cuaꞌni
tyaꞌna tiꞌna jiꞌi ̱ tyaꞌa na, liꞌná taca jiꞌnañacui ̱
na chaꞌ ntsuꞌu tyiquee na ñaꞌa̱ na jiꞌi̱ ycuiꞌ
Ndyosi, chaꞌ nu ycuiꞌ Ndyosi ni, ntsuꞌu tsa
tyiquee Ni ñaꞌa̱ Ni jiꞌna. 18 Cuꞌma ̱ sñiꞌ naꞌ,
nu loꞌo ntsuꞌu tsa tyiquee na ñaꞌa̱ na jiꞌi̱ ycuiꞌ
Ndyosi loꞌo jiꞌi̱ tyaꞌa ñati ̱ na, siꞌi sca cui̱i ̱ ti
laca nu chcuiꞌ na loꞌo nguꞌ, siꞌi sca chaꞌ nu
nda ti na loꞌonguꞌ cacabiꞌ; tyucui tyiqueena
ngaꞌa̱ chaꞌxtyucuana jiꞌi ̱nunguꞌ tyaꞌanabiꞌ.

Taca jlo tiꞌ na chaꞌ chañi chaꞌ ntsuꞌu chaꞌ
jiꞌna loꞌo ycuiꞌNdyosi

19 Si juaꞌa̱ nduꞌni na, liꞌ caca cuayáꞌ tiꞌ
na chaꞌ liñi tsa laca chaꞌ nu cua nda ycuiꞌ
Ndyosi loꞌo na, chaꞌ nu jlya tiꞌ na jiꞌi̱; ca tii
na chaꞌ cua ngüiñi tsoꞌo chaꞌ jiꞌna loꞌo ycuiꞌ
Ndyosi. 20 Nu loꞌo jlo tiꞌ cresiya jiꞌna chaꞌ
ntsuꞌu quiꞌya jiꞌna, liꞌ taca ca cuayáꞌ tiꞌ na

chaꞌ loꞌo ycuiꞌ Ni jlo tiꞌ Ni chaꞌ biꞌ. Loꞌo juaꞌa̱
tlyu la laca ycuiꞌ Ni, taca jiꞌi ̱ Ni cuaꞌni lyaá
Ni jiꞌna jiꞌi ̱ chaꞌ cuxi biꞌ. 21 Cuꞌma ̱ nguꞌ tyaꞌa
na nu tyacaꞌa tsa ma ̱ ꞌna, si jlo tiꞌ na chaꞌ ná
ntsuꞌu quiꞌya jiꞌna, tyucui tyiquee na taca
chcuiꞌ na loꞌo ycuiꞌ Ndyosi liꞌ; 22 nu loꞌo jña
na chaꞌ jiꞌi ̱ ycuiꞌNi, caja cuañaꞌa̱ ca chaꞌ jiꞌna
si taquiyaꞌ na jiꞌi̱ cña nu cua nda ycuiꞌ Ni
jiꞌna, si cuaꞌni na cña nu ndiya la tiꞌ ycuiꞌNi.
23Nde laca cña nu cua nda ycuiꞌNdyosi chaꞌ
cuaꞌni sa scaana: ngaꞌa̱ chaꞌxñi tsoꞌonachaꞌ
jiꞌi ̱ Jesucristo Sñiꞌ ycuiꞌ Ni; la cuiꞌ juaꞌa̱ tsoꞌo
ti tyuꞌu tyiquee na ñaꞌa̱ na jiꞌi̱ tyaꞌa ñati ̱na,
ñiꞌya ̱ nu cua nacui ̱ ycuiꞌ Ni jiꞌna. 24Nu loꞌo
taquiyaꞌna jiꞌi̱ cñanucuanguloycuiꞌNdyosi
jiꞌna chaꞌ cuaꞌni na, liꞌ cua ntsuꞌu chaꞌ jiꞌna
loꞌo ycuiꞌNdyosi, loꞌo juaꞌa̱ ntsuꞌu chaꞌ jiꞌi̱ Ni
loꞌo na liꞌ. Jlo tiꞌ na chaꞌ biꞌ, xquiꞌya chaꞌ cua
nda ycuiꞌ Ndyosi Xtyiꞌi ycuiꞌ Ni chaꞌ tyanu
neꞌ cresiya jiꞌna.

4
Cuaꞌni cuayáꞌ na ñiꞌya ̱ nu ntsuꞌu neꞌ cre-

siya jiꞌi ̱ scaa ñati ̱
1 Cuꞌma̱ tyaꞌa ngusñi na chaꞌ jiꞌi̱ Cristo

nu tyacaꞌa tsa ma ̱ ꞌna, ná xñi ma̱ chaꞌ jiꞌi̱
cua ñaꞌa̱ ca ñati ̱nu ñacui ̱ chaꞌ cua nda ycuiꞌ
Ndyosi Xtyiꞌi ycuiꞌ Ni jiꞌi ̱ nguꞌ biꞌ. Cuaꞌni
cuayáꞌma ̱ jiꞌi̱ nguꞌbiꞌ clyo, chaꞌquijeloo chaꞌ
jiꞌi ̱ ma ̱ loꞌo nguꞌ si chañi chaꞌ cua ndyanu
Xtyiꞌi ycuiꞌ Ndyosi neꞌ cresiya jiꞌi ̱ nguꞌ biꞌ, si
chaꞌ cuiñi ti laca nu nchcuiꞌ nguꞌ biꞌ. Cua
nduꞌu tucua tyu ̱u̱ tsa tyaꞌa nguꞌ cuiñi cha-
lyuu juani, nu nñiloꞌo jiꞌi ̱ ñati ̱ chaꞌ cuentya
jiꞌi ̱ ycuiꞌ Ndyosi nchcuiꞌ nguꞌ. 2 Ndiꞌya̱ ca
cuayáꞌ tiꞌ na ñiꞌya̱ laca ñati ̱ nu cua ndyanu
Xtyiꞌi ycuiꞌ Ndyosi neꞌ cresiya jiꞌi̱: lcaa ñati ̱
nu nchcuiꞌ chaꞌ chañi chaꞌ nu sca ti Sñiꞌ
ycuiꞌ Ndyosi laca Jesucristo loꞌo ngula yu
chalyuu chaꞌ ngua yu ñati,̱ lcaa ñati ̱ biꞌ cua
ntsuꞌu Xtyiꞌi ycuiꞌ Ndyosi neꞌ cresiya jiꞌi̱
nguꞌ; 3 pana ñati ̱nu nacui ̱ chaꞌ siꞌi Sñiꞌ ycuiꞌ
Ndyosi laca Jesucristo loꞌongula yu chalyuu
ñiꞌya ̱ nu nclya ñati,̱ ná ntsuꞌu Xtyiꞌi ycuiꞌ Ni
neꞌ cresiya jiꞌi̱ nguꞌ biꞌ. Chaꞌ jiꞌi ̱ nu cuiñi nu
ntiꞌ tyiji̱loo jiꞌi̱ Jesucristo laca chaꞌ nu ntsuꞌu
neꞌ cresiya jiꞌi ̱nguꞌbiꞌ; juaꞌa̱ cuangua cuayáꞌ
tiꞌma ̱ chaꞌ cua lijya̱ ti nu cuiñi biꞌ, chaꞌmasi
juani cua laca ndiꞌi ̱ biꞌ chalyuu.

4 Cuꞌma ̱ sñiꞌ naꞌ, cua ntsuꞌu chaꞌ jiꞌi ̱ ma ̱
loꞌo ycuiꞌ Ndyosi, juaꞌa ̱ cua ngua nguula la
tiꞌ tyiquee ma̱ xquiꞌya Xtyiꞌi ycuiꞌ Ndyosi
nu ndyanu neꞌ cresiya jiꞌi ̱ ma ̱ liꞌ; biꞌ chaꞌ
nchca jiꞌi̱ma ̱ tyiji ̱looma ̱ jiꞌi̱ nguꞌ cuiñinucua
ntsuꞌu chaꞌ jiꞌi̱ loꞌo ycuiꞌ nu xñaꞌa̱. La cuiꞌ
nu xñaꞌa ̱ laca nu nclyo cña jiꞌi ̱ ñati ̱ cuxi nde
chalyuu. 5 Cua ntsuꞌu chaꞌ jiꞌi ̱ nu nguꞌ cuiñi
biꞌ loꞌo nu cuxi nu ntsuꞌu chalyuu, loꞌo juaꞌa̱
xcuiꞌ chaꞌ jiꞌi̱ nu xñaꞌa̱ laca chaꞌ nu nchcuiꞌ
nguꞌ biꞌ; biꞌ chaꞌ ndiya tsa tiꞌ ñati ̱ chalyuu
cuna nguꞌ chaꞌ nu nda nu nguꞌ cuiñi biꞌ, lcaa

ñati ̱nu ná ndaquiyaꞌ jiꞌi̱ Jesucristo tsiyaꞌ ti.
6 Pana ñati ̱ jiꞌi̱ ycuiꞌ Ndyosi laca na. Nu loꞌo
ntsuꞌu chaꞌ jiꞌi̱ ñati ̱ loꞌo ycuiꞌ Ndyosi, cuna
nguꞌ lcaa chaꞌ nu chcuiꞌ na loꞌo nguꞌ liꞌ; ñati ̱
nu ná ntsuꞌu chaꞌ jiꞌi̱ loꞌo ycuiꞌ Ndyosi tsiyaꞌ
ti, biꞌ ñati ̱ laca nu ná nduna chaꞌ nu nchcuiꞌ
na. Juaꞌa ̱ taca quijeloo chaꞌ jiꞌna tilaca laca
nu ntsuꞌu chaꞌ liñi jiꞌi ̱, tilaca laca nu ntsuꞌu
chaꞌ cuiñi jiꞌi ̱.

Xcuiꞌ ntsuꞌu tyiquee ycuiꞌ Ndyosi ñaꞌa ̱ Ni
jiꞌi ̱ ñati ̱

7 Cuꞌma ̱ nguꞌ tyaꞌa na nu tyacaꞌa tsa ma ̱
ꞌna, ngaꞌa ̱ chaꞌ tyuꞌu tsoꞌo tyiquee na ñaꞌa ̱
na jiꞌi ̱ tyaꞌa ñati ̱ na; ycuiꞌ Ndyosi laca nu
nclyo cña chaꞌ xcuiꞌ tsoꞌo ti tyuꞌu tyiquee na
ñaꞌa̱ na jiꞌi̱ tyaꞌa ñati ̱na. Lcaa ñati ̱nu ntsuꞌu
tyiquee ñaꞌa̱ jiꞌi ̱ tyaꞌa ñati,̱ sñiꞌ ycuiꞌ Ndyosi
laca nguꞌ biꞌ, loꞌo juaꞌa̱ tyuꞌu chaꞌ jiꞌi̱ nguꞌ biꞌ
loꞌoycuiꞌNi. 8Panañati ̱nunántsuꞌu tyiquee
ñaꞌa̱ jiꞌi̱ tyaꞌa ñati,̱ ná caja ñiꞌya̱ nu tyuꞌu chaꞌ
jiꞌi ̱ nguꞌ biꞌ loꞌo ycuiꞌ Ndyosi tsiyaꞌ ti, chaꞌ
ycuiꞌNdyosi ni, ntsuꞌu tsa tyiquee Ni ñaꞌa ̱Ni
jiꞌi ̱ ñati.̱ 9 Nguluꞌu Ni jiꞌna ñiꞌya̱ ntsuꞌu tsa
tyiquee Ni ñaꞌa ̱ Ni jiꞌna, nu loꞌo cua nda Ni
jiꞌi ̱nu sca ti Sñiꞌ ycuiꞌ caNi ya̱a̱ chalyuu, chaꞌ
juaꞌa̱ taca caja chalyuu cucui jiꞌna. 10 Nde
laca chaꞌ nu nchcuiꞌ naꞌ loꞌo ma ̱: Siꞌi chaꞌ
ntsuꞌu tyiquee na ñaꞌa̱ na jiꞌi ̱ ycuiꞌ Ndyosi,
masi ycuiꞌNdyosi laca nu ntsuꞌu tsa tyiquee
Ni ñaꞌa̱ Ni jiꞌna tya clyo, biꞌ chaꞌ nda Ni jiꞌi ̱
Sñiꞌ ycuiꞌ ca Ni ya̱a̱ chalyuu chaꞌ ngujuii yu
lo crusi, chaꞌ cua ngua cuxi tyiquee na loꞌo
ycuiꞌ Ndyosi nu Xuꞌna na xquiꞌya chaꞌ cuxi
nu nguaꞌni na; pana Jesucristo nu sca ti Sñiꞌ
ycuiꞌNi, biꞌ laca nu cua nchcubeꞌ cña loo na,
ngüiꞌya Ni yabeꞌ nu ntsuꞌu jiꞌna.

11 Cuꞌma ̱ nguꞌ tyaꞌa na nu tyacaꞌa tsa ma ̱
ꞌna, ngaꞌa̱ chaꞌ tsoꞌo ti tyuꞌu tyiquee na ñaꞌa ̱
na jiꞌi̱ tyaꞌa ñati ̱ na, chaꞌ juaꞌa̱ ntsuꞌu tsa
tyiquee ycuiꞌ Ndyosi ñaꞌa̱ Ni jiꞌna. 12Ni sca
ñati ̱chalyuu, bilyañaꞌa ̱nguꞌ jiꞌi̱ ycuiꞌNdyosi;
pana taca ca cuayáꞌ tiꞌ na chaꞌ stuꞌba ntsuꞌu
tyiquee na loꞌo Ni juani, nu loꞌo ñaꞌa̱ na jiꞌi ̱
lcaa na loꞌo tyaꞌa na, chaꞌ ntsuꞌu tsa tyiquee
na ñaꞌa̱ na jiꞌi̱ tyaꞌa ñati ̱na. Ñiꞌya̱ ntsuꞌu tsa
tyiquee Jesucristo ñaꞌa̱ yu jiꞌi̱ ñati ̱ chalyuu,
juaꞌa̱ ngaꞌa ̱ chaꞌ cuaꞌni na loꞌo tyaꞌa ñati ̱na
liꞌ. 13 Cua nda ycuiꞌ Ndyosi Xtyiꞌi Ni chaꞌ
tyanu neꞌ cresiya jiꞌna, biꞌ chaꞌ cua ngua jlo
tiꞌ na chaꞌ stuꞌba ntsuꞌu tyiquee na loꞌo ycuiꞌ
Ndyosi, loꞌo juaꞌa̱ stuꞌba ntsuꞌu tyiquee Ni
loꞌo na. 14 Cua naꞌa̱ ycuiꞌ ya jiꞌi ̱ Jesús. Chañi
laca chaꞌ nu nchcuiꞌ ya loꞌo ma ̱ juani, chaꞌ
cua nda ycuiꞌ Ndyosi Sti Jesús chacuayáꞌ jiꞌi ̱
Sñiꞌycuiꞌ caNi chaꞌ cuaꞌni lyaá jiꞌi̱ cuañaꞌa̱ ca
ñati ̱ jiꞌi̱ nu cuxi. 15Ñati ̱nu tyajaꞌa̱ cachaꞌ jiꞌi ̱
tyaꞌa ñati ̱chaꞌnu sca ti Sñiꞌ ycuiꞌNdyosi laca
Jesucristo, stuꞌbantsuꞌu tyiqueeycuiꞌNi loꞌo
nguꞌ biꞌ liꞌ; juaꞌa ̱ stuꞌba ntsuꞌu tyiquee nguꞌ
biꞌ loꞌo ycuiꞌNi.



1 JUAN 4:16 353 1 JUAN 5:14

16 Ngua cuayáꞌ tiꞌ na liꞌ, chaꞌ ntsuꞌu tsa
tyiquee ycuiꞌ Ndyosi ñaꞌa ̱ Ni jiꞌna; juaꞌa̱ jlya
tiꞌna liꞌ, chaꞌ xcuiꞌntsuꞌu tsa tyiquee ycuiꞌNi
ñaꞌa̱ Ni jiꞌi ̱ ñati ̱ chalyuu. Loꞌo ñati ̱ nu juaꞌa̱
tsoꞌo ntiꞌ ñaꞌa̱ nguꞌ jiꞌi̱ tyaꞌa ñati,̱ nu xcuiꞌ
juaꞌa̱ nduꞌninguꞌ laja loꞌondiꞌi ̱nguꞌ chalyuu,
cua stuꞌba ntsuꞌu tyiquee nguꞌ biꞌ loꞌo ycuiꞌ
Ndyosi; la cuiꞌ juaꞌa ̱ stuꞌba ntsuꞌu tyiquee
ycuiꞌNdyosi loꞌo nguꞌ biꞌ liꞌ. 17Tsoꞌo ti ntsuꞌu
tyiquee na ñaꞌa̱ na jiꞌi̱ ycuiꞌ Ndyosi, chaꞌ
nu loꞌo tyalaa tsa̱ loꞌo tya̱a ̱ Jesucristo chaca
quiyaꞌ chaꞌ cuaꞌni cuayáꞌ Ni jiꞌi ̱ lcaa ñati,̱ liꞌ
tyucui tyiquee na taca tyacua tyaꞌa na loꞌo
ycuiꞌ Ni. Ndyaꞌa̱ Ni loꞌo na laja loꞌo ndiꞌi ̱
na chalyuu, ñiꞌya ̱ ngutaꞌa̱ Ni loꞌo Jesucristo
loꞌo ngutiꞌi̱ yu nde chalyuu, biꞌ chaꞌ ngaꞌaa
ntsuꞌu chaꞌ cutsi ̱i̱ na. 18Ná ntsuꞌu chaꞌ cutsi̱i ̱
na chaꞌ xcubeꞌ ycuiꞌ Ndyosi jiꞌna, si chañi
chaꞌ ntsuꞌu tyiquee na ñaꞌa̱ na jiꞌi ̱ ycuiꞌ Ni;
pana tya lyiji chaꞌ tsoꞌo ti tyuꞌu tyiquee na
ñaꞌa̱ na jiꞌi̱ ycuiꞌNdyosi, si ñaꞌa̱ ti tya ntsi ̱i̱ na
chaꞌ xcubeꞌNi jiꞌna. Ñati ̱nu ntsi̱i ̱ tsa jiꞌi ̱ ycuiꞌ
Ndyosi ni, cua nda tiꞌ nguꞌ chaꞌ xcubeꞌNi jiꞌi ̱
nguꞌ.

19 Ntsuꞌu tyiquee na ñaꞌa̱ na jiꞌi ̱ ycuiꞌ Ni,
xquiꞌya chaꞌ tya clyo ntsuꞌu tsa tyiquee Ni
ñaꞌa̱ Ni jiꞌna. 20Nguꞌnuñacui ̱ndiꞌya̱: “Ntsuꞌu
tsa tyiquee naꞌñaꞌa̱ naꞌ jiꞌi ̱ ycuiꞌNdyosi”, loꞌo
liꞌñaꞌa ̱ ti tya liyeꞌ tiꞌnguꞌbiꞌñaꞌa̱ nguꞌ jiꞌi ̱ tyaꞌa
nguꞌ, chaꞌ cuiñi ti laca nu nchcuiꞌ nguꞌ biꞌ.
Ndiꞌya ̱ ndyuꞌu chaꞌ biꞌ: taca ñaꞌa̱ na jiꞌi̱ tyaꞌa
ñati ̱na, pana ycuiꞌ Ndyosi ni, bilya ñaꞌa̱ na
jiꞌi̱ Ni tsiyaꞌ ti; biꞌ chaꞌ lacua, si ná ntsuꞌu
tyiquee na ñaꞌa̱ na jiꞌi ̱ tyaꞌa ngusñi na chaꞌ
jiꞌi̱ Jesucristo, liꞌ ná taca ñacui ̱na chaꞌ ntsuꞌu
tyiquee na ñaꞌa̱ na jiꞌi̱ ycuiꞌ Ndyosi Sti na.
21 Cua ngulo Ni cña biꞌ jiꞌna ndiꞌya̱: Tsoꞌo ti
tyuꞌu tyiquee ma ̱ ñaꞌa ̱ ma ̱ jiꞌi̱ ycuiꞌ Ndyosi,
loꞌo juaꞌa̱ xcuiꞌ tsoꞌo ti tyuꞌu tyiqueema ̱ ñaꞌa̱
ma ̱ jiꞌi̱ tyaꞌa ñati ̱ma ̱.

5
Ntiji ̱loo na jiꞌi ̱ nu cuxi nu ntsuꞌu chalyuu

1 Lcaa ñati ̱ nu jlya tiꞌ jiꞌi̱ Jesús, chaꞌ laca
yu Cristo nu cua nda ycuiꞌ Ndyosi jiꞌi̱ ya ̱a̱
chalyuu, chañi chaꞌ laca nguꞌ biꞌ sñiꞌ ycuiꞌ
Ndyosi. Ycuiꞌ Ndyosi laca Sti na, loꞌo juaꞌa̱
ntsuꞌu tsa tyiquee na ñaꞌa̱ na jiꞌi ̱ Ni, biꞌ chaꞌ
ntsuꞌu tyiquee na ñaꞌa̱ na jiꞌi ̱ xaꞌ la sñiꞌ ycuiꞌ
Ni, tyaꞌa ngusñi na chaꞌ jiꞌi ̱ Jesús. 2 Nu loꞌo
ntsuꞌu tyiquee na ñaꞌa ̱na jiꞌi ̱ ycuiꞌNdyosi Sti
na, loꞌo juaꞌa̱ taquiyaꞌ na jiꞌi̱ lcaa cña nu nda
Ni loꞌo na, liꞌ tsoꞌo ti taca tyuꞌu tyiquee na
ñaꞌa̱ na jiꞌi̱ xaꞌ la sñiꞌ ycuiꞌ Ni. 3 Si chañi chaꞌ
ntsuꞌu tyiquee na ñaꞌa̱ na jiꞌi ̱ Ni, taquiyaꞌ
na jiꞌi̱ chaꞌ nu chcuiꞌ Ni loꞌo na liꞌ, chaꞌ siꞌi
sca cña nu tucui tsa laca chaꞌ taquiyaꞌ na
jiꞌi̱ scaa chaꞌ nu nchcuiꞌ Ni. 4 Cua ñaꞌa̱ ca
sñiꞌ ycuiꞌNdyosi taca tyiji ̱loo jiꞌi ̱ lcaa nu cuxi
nu ntsuꞌu chalyuu; taca tyiji̱loo na jiꞌi̱ nu
cuxi, xquiꞌya chaꞌ cua ngusñi na chaꞌ jiꞌi ̱

Jesucristo. 5 Pana ñati ̱nu jlya tiꞌ chaꞌ Jesús
laca nu sca ti Sñiꞌ ycuiꞌ Ndyosi, biꞌ ti ñati ̱nu
caca jiꞌi̱ tyiji̱loo jiꞌi̱ lcaa nu cuxi nu ntsuꞌu
chalyuu.

Ndiꞌya ̱ ntsuꞌu chaꞌ jiꞌi ̱ Jesús nu laca Sñiꞌ
ycuiꞌ ca Ndyosi

6 Nu sca ti Sñiꞌ ycuiꞌ ca Ndyosi laca Jesu-
cristo, nu ya̱a̱ chalyuu. Ntyucuatya nguꞌ jiꞌi̱
yu liꞌ. Ngujuii yu lo crusi, ndyalú tañi ycuiꞌ
yu liꞌ. Siꞌi xquiꞌya chaꞌ nu cua ntyucuatya ti
yu, masi loꞌo xquiꞌya chaꞌ cua ngujuii yu lo
crusi ndyalú tañi yu, biꞌ chaꞌnchca cuayáꞌ tiꞌ
na juani chaꞌ nu sca ti Sñiꞌ ycuiꞌ Ndyosi laca
Jesucristo. Biꞌ laca chaꞌ nu ndachaꞌ Xtyiꞌi
ycuiꞌ Ndyosi jiꞌna, loꞌo juaꞌa̱ chañi tsa laca
chaꞌ biꞌ. 7 Nde cua ̱ ntucua sna tyaꞌa nguꞌ
nu nchcuiꞌ chaꞌ chañi laca chaꞌ jiꞌi ̱ Jesús biꞌ:
ycuiꞌ Ndyosi Sti yu laca tsaca nguꞌ biꞌ; juaꞌa̱
Jesucristo nu ntsuꞌu tyucui chaꞌ jiꞌi ̱ ycuiꞌ
Ndyosi jiꞌi ̱, biꞌ laca chaca; loꞌo juaꞌa̱ Xtyiꞌi
ycuiꞌ Ni, chaca laca biꞌ. Stuꞌba ti nchcuiꞌ
nu ca taꞌa sna biꞌ, chaꞌ chañi laca chaꞌ biꞌ.
8 Loꞌo juaꞌa̱ nde lo yuu cua ngua sna quiyaꞌ
loꞌonchcuiꞌ ycuiꞌNdyosi chaꞌ chañi laca chaꞌ
Jesucristo laca nu sca ti Sñiꞌ ycuiꞌ Ni: tsaca
laca chaꞌ nu nchcuiꞌ Xtyiꞌi ycuiꞌ Ndyosi loꞌo
na; juaꞌa̱ chaca laca chaꞌ nu nchcuiꞌ Ni laja
loꞌo ntyucuatya Jesucristo; loꞌo juaꞌa ̱ chaca
laca chaꞌ nu cua nchcuiꞌ Ni laja loꞌo ngu-
juii Jesucristo lo crusi, ndyalú tañi yu liꞌ.
Sca ti chaꞌ nchcuiꞌ Ni ca taꞌa sna quiyaꞌ biꞌ.
9Ntucuá na jiꞌi ̱ chaꞌ nu nchcuiꞌ ñati ̱chalyuu
loꞌo na, pana juani ndulo la chaꞌ nu nda
ycuiꞌNdyosi loꞌo na. Ca taꞌa sna chaꞌ nu nda
ycuiꞌ Ndyosi, lcaa chaꞌ biꞌ nchcuiꞌ chaꞌ sca
ti Jesucristo laca Sñiꞌ ycuiꞌ Ndyosi. 10 Ñati ̱
nu jlya tiꞌ jiꞌi̱ yu chaꞌ laca yu nu sca ti Sñiꞌ
ycuiꞌ Ndyosi, ycuiꞌ ca nguꞌ jlo tiꞌ nguꞌ neꞌ
cresiya jiꞌi̱ nguꞌ chaꞌ chañi tsa laca chaꞌ biꞌ;
ñati ̱nu ná ntajaꞌa̱ tucuá chaꞌ jiꞌi ̱Ni, chaꞌ laca
Jesucristo Sñiꞌ ycuiꞌ caNi, biꞌnguꞌ laca nuná
jlya tiꞌ tsiyaꞌ ti chaꞌ cua nchcuiꞌ ycuiꞌ Ndyosi
chaꞌ jiꞌi ̱ Sñiꞌ ycuiꞌ ca Ni. Ñati ̱cuiñi laca ycuiꞌ
Ndyosi ntiꞌ nguꞌ biꞌ. 11Nde laca chaꞌ liñi nu
tsoꞌo tsa chaꞌ xñi na jiꞌi̱, chaꞌ cua nda ycuiꞌ
Ndyosi chalyuu nu ná ngaꞌa̱ chaꞌ tye jiꞌna;
Jesucristo laca nu nguluꞌu jiꞌna ñiꞌya̱ caca
chalyuubiꞌ. 12Cuañaꞌa̱ cañati ̱nuntsuꞌuchaꞌ
jiꞌi̱ loꞌo Jesús nu laca Sñiꞌ ycuiꞌ ca Ni, biꞌ ñati ̱
laca nu ntsuꞌu chalyuu nu ná ngaꞌa̱ chaꞌ tye
jiꞌi̱; ñati ̱nunántsuꞌuchaꞌ jiꞌi ̱ loꞌonusca ti Sñiꞌ
ycuiꞌNdyosi, nántsuꞌu chaꞌ taNi chalyuubiꞌ
jiꞌi̱ nguꞌ.

Cua tye ti chaꞌ nu nguscua Juan
13 Cua nscua naꞌ quityi re lacua, chaꞌ ca ̱a̱

ca sloma ̱, lcaa tyaꞌa ngusñima ̱ chaꞌ jiꞌi̱ Jesús
nu sca ti Sñiꞌ ycuiꞌ Ndyosi; xquiꞌya chaꞌ re
taca ca cuayáꞌ tiꞌma ̱ chaꞌ cuangujui chalyuu
cucui jiꞌi̱ ma̱, nu cua nda ycuiꞌNdyosi jiꞌna.

14 Tyucui tyiquee na taca chcuiꞌ na loꞌo
ycuiꞌ Ndyosi lacua. Loꞌo jña na sca chaꞌ jiꞌi̱

ycuiꞌ Ndyosi nu stuꞌba ntiꞌ loꞌo sca chaꞌ nu
ntiꞌ ycuiꞌNi, liꞌ taca jlo tiꞌ na chaꞌ taquiyaꞌNi
jiꞌi ̱ chaꞌ nu chcuiꞌ na loꞌo Ni. 15 Si jlo tiꞌ na
chaꞌ nduna ycuiꞌ Ndyosi loꞌo jña na sca chaꞌ
jiꞌi ̱Ni, la cuiꞌ juaꞌa̱ taca jlo tiꞌna chaꞌ cua caja
ti chaꞌ biꞌ jiꞌna liꞌ.

16 Loꞌo ñaꞌa̱ na jiꞌi ̱ sca ñati ̱ tyaꞌa ngusñi na
chaꞌ jiꞌi̱ Jesucristo chaꞌ ndyuꞌni yu sca chaꞌ
cuxi, pana nda na cuentya chaꞌ ná nscua
chaꞌ chcunaꞌ chalyuu jiꞌi ̱ yu xquiꞌya chaꞌ
cuxi biꞌ, liꞌ tsoꞌo la si jña na chaꞌ clyu tiꞌ jiꞌi̱
ycuiꞌNdyosi cuentya jiꞌi̱ yu tyaꞌa na biꞌ, chaꞌ
ná ta Ni chacuayáꞌ chaꞌ chcunaꞌ chalyuu jiꞌi̱
yu tyaꞌa na biꞌ. Pana ntsuꞌu quiꞌya tlyu nu
ná taca cuaꞌni clyu tiꞌ ycuiꞌ Ndyosi jiꞌi̱; ná
ñacui ̱ naꞌ chaꞌ jña na chaꞌ clyu tiꞌ jiꞌi̱ Ni liꞌ,
si juaꞌa̱ ntsuꞌu quiꞌya jiꞌi ̱ nguꞌ. 17 Chañi chaꞌ
sta ycuiꞌ Ndyosi quiꞌya jiꞌi̱ lcaa na loꞌo tyaꞌa
na xquiꞌya chaꞌ cuxi nu ndyuꞌni na. Pana
ntsuꞌu sca lo quiꞌya nu ná taca cuiꞌyaNi chaꞌ
clyu tiꞌ jiꞌi ̱ tsiyaꞌ ti.

18 Jlo tiꞌ na chaꞌ ngaꞌaa nduꞌni ñati ̱jiꞌi ̱ Jesu-
cristo chaꞌ cuxi. Jesucristo nu laca nu sca ti
SñiꞌycuiꞌNdyosi, biꞌ lacanundacaꞌa jiꞌi̱ nguꞌ,
chaꞌ ná taca calaꞌ nu xñaꞌa̱ jiꞌi ̱ nguꞌ biꞌ liꞌ.

19 Jlo tiꞌ na chaꞌ ñati ̱ jiꞌi ̱ ycuiꞌ Ndyosi laca
na, xquiꞌya chaꞌ cua ngusñi na chaꞌ jiꞌi̱ Je-
sucristo; pana xaꞌ la ñati ̱ chalyuu nu ná
ndaquiyaꞌ jiꞌi̱ Ni tsiyaꞌ ti, ñaꞌa̱ ti tya laca nu
xñaꞌa̱ loo jiꞌi̱ ñati ̱biꞌ.

20 Cua jlo tiꞌ na chaꞌ cua ya̱a̱ nu sca ti Sñiꞌ
ycuiꞌ Ndyosi nde lo yuu chalyuu, loꞌo juaꞌa̱
cua nda biꞌ chacuayáꞌ chaꞌ caca tyuꞌu chaꞌ
jiꞌna loꞌo ycuiꞌ Ndyosi. Chañi chaꞌ stuꞌba
ntsuꞌu tyiquee na loꞌo ycuiꞌ Ndyosi juani,
xquiꞌya chaꞌ stuꞌba ntsuꞌu tyiquee na loꞌo
Jesucristonu laca Sñiꞌycuiꞌ caNi. Chañi chaꞌ
ycuiꞌ Ndyosi tsiyaꞌ ti laca nu Jesús biꞌ, loꞌo
juaꞌa̱ chañi chaꞌ ná ngaꞌa̱ chaꞌ tye chalyuu
cucui nu ta Ni jiꞌna. 21Cuꞌma ̱ sñiꞌ naꞌ, tii ti tiꞌ
ma ̱ tyiꞌi̱ ma ̱ chalyuu, chaꞌ ná tyatí ̱ yuꞌu ma ̱
loꞌo xaꞌ joꞌó. Juaꞌa̱ laca chaꞌ biꞌ lacua.

Quityi sube nu nguscua
San Juan nu nchca

tyucuaa
Nu loꞌo chañi chaꞌ ntsuꞌu tsa tyiquee na

ñaꞌa ̱ na jiꞌi ̱ tyaꞌa ñati ̱na
1 La cuiꞌ nu cusuꞌ Juan laca naꞌ. Nscua

naꞌ sca quityi re, maꞌ cusuꞌ, juaꞌa ̱ sñiꞌ nuꞌu̱,
chaꞌ ca̱a̱ quityi re ca slo cuꞌma ̱ nguꞌ tyaꞌa
ngusñi na chaꞌ jiꞌi ̱ Jesús, chaꞌ cua ngusubi
ycuiꞌNi jiꞌi̱ma ̱ chaꞌ cacama ̱ñati ̱jiꞌi̱ Ni. Chañi
chaꞌ ntsuꞌu tsa tyiquee naꞌ ñaꞌa̱ naꞌ jiꞌi̱ ma ̱;
ni siꞌi sca ti naꞌ, loꞌo lcua ti ñaꞌa̱ ñati ̱ lcaa
quichi ̱ nu nduna chaꞌ liñi jiꞌi ̱ Jesús, loꞌo lcaa
ñati ̱ biꞌ, ntsuꞌu tsa tyiquee nguꞌ ñaꞌa ̱ nguꞌ
jiꞌi̱ ma ̱. 2 Cua ndyanu tsoꞌo chaꞌ liñi biꞌ neꞌ
cresiya jiꞌna, juaꞌa̱ ná ngaꞌa̱ chaꞌ tye chaꞌ nu
cua ndyuna na biꞌ; biꞌ chaꞌ tsoꞌo tsa ntsuꞌu
tyiquee naꞌ ñaꞌa̱ naꞌ jiꞌi ̱ ma ̱. 3 Ycuiꞌ Ndyosi
nu laca Sti na, loꞌo juaꞌa̱ Jesucristo nu sca ti
Sñiꞌ ycuiꞌ Ni, xtyucua Ni jiꞌi ̱ ma ̱. Loꞌo juaꞌa̱
cua ntiꞌ naꞌ chaꞌ ñaꞌa ̱ ti tya cuaꞌni Ni quiñaꞌa̱
tsa chaꞌ tsoꞌo loꞌo ma̱, chaꞌ ñaꞌa̱ ti tya cuaꞌni
tyaꞌna tiꞌNi jiꞌi ̱ma ̱, chaꞌ ñaꞌa̱ ti cuaꞌni Ni chaꞌ
ti ̱ ti tyiꞌi̱ tyiqueema ̱; juaꞌa̱ ntiꞌnaꞌ chaꞌ cuaꞌni
Ni loꞌoma ̱, xquiꞌya chaꞌntsuꞌu tsa tyiqueeNi
ñaꞌa̱ Ni jiꞌna, chaꞌ chañi tsa chaꞌ nu nguluꞌu
Ni jiꞌna.

4 Tsoꞌo tsa ngua tiꞌ naꞌ loꞌo ngujui chaꞌ ꞌna
chaꞌ ñaꞌa ̱ ti tya ndaquiyaꞌ tsoꞌo xi nguꞌ tyaꞌa
ma ̱ lcaa chaꞌ liñi nu cua nda ycuiꞌ Ndyosi
Sti na loꞌo na; 5 biꞌ chaꞌ chcuiꞌ naꞌ loꞌo nuꞌu̱,
maꞌ cusuꞌ, juaꞌa ̱ loꞌo lcaa nguꞌ tyaꞌa ma̱, chaꞌ
tsoꞌo ti tyuꞌu tyiquee na ñaꞌa̱ na jiꞌi̱ tyaꞌa ñati ̱
na. Siꞌi sca chaꞌ nu bilya ta Ni loꞌo na laca
chaꞌ biꞌ, sca chaꞌ nu ndyuna na loꞌo ngusñi
na chaꞌ jiꞌi̱ Jesucristo tya clyo laca chaꞌ biꞌ.
6 Loꞌo nu ni naꞌ jiꞌi̱ ma ̱ chaꞌ tsoꞌo ti tyuꞌu
tyiquee na ñaꞌa̱ na jiꞌi ̱ tyaꞌa ñati ̱ na, la cuiꞌ
juaꞌa̱ ntsuꞌu chaꞌ taquiyaꞌ na lcaa cña nu
nclyo ycuiꞌ Ndyosi jiꞌna. Nu loꞌo ngusñi ma ̱
chaꞌ biꞌ tya clyo, cua ndyuna ma ̱ lcaa cña
nu ntsuꞌu chaꞌ cuaꞌni ma ̱ chaꞌ tsoꞌo ti tyuꞌu
tyiquee lcaama ̱ ñaꞌa ̱ma ̱ jiꞌi̱ tyaꞌa ñati ̱ma̱.

Nu nguꞌ cuiñi nu tyaꞌa cusu ̱u̱ jiꞌi ̱ Cristo
7 Ntsuꞌu tsa ñati ̱ cuiñi nu nchcuiꞌ chaꞌ ná

chañi chaꞌ ngua Jesús ñati ̱ loꞌo ya̱a̱ yu cha-
lyuu. Tyucui ñaꞌa ̱ lo yuu chalyuu ndyaꞌa̱
ñati ̱nu nchcuiꞌ chaꞌ cuiñi biꞌ; na nñiloꞌo nguꞌ
biꞌ jiꞌi̱ tyaꞌa ñati ̱ na, juaꞌa̱ tyaꞌa cusu ̱u̱ jiꞌi ̱
Cristo laca nguꞌ biꞌ. 8Biꞌ chaꞌ tii ti tiꞌma ̱ tyiꞌi ̱
ma ̱ chalyuu, chaꞌ ná culiji yuꞌu juaꞌa̱ ti lcaa
chaꞌ nu cua ndyunama ̱ loꞌo ngutiꞌi ̱ ya ca slo
ma ̱. Liꞌ caja lcaa chaꞌ tsoꞌo nu cua ntiꞌ ycuiꞌ
Ndyosi ta Ni jiꞌi̱ ma ̱ loꞌo tye chalyuu.

9Lcaa ñati ̱nu tyatí̱ yuꞌu loꞌo xaꞌ la chaꞌ, ná
ntsuꞌuchaꞌ jiꞌi̱ nguꞌbiꞌ loꞌoycuiꞌNdyosi tsiyaꞌ
ti, chaꞌ ná cuayáꞌ chaꞌ jiꞌna loꞌo jlya tiꞌ na jiꞌi ̱

Cristo, ntiꞌ nguꞌ biꞌ; pana loꞌo cua ngusñi na
chaꞌ jiꞌi ̱ Cristo ca neꞌ cresiya jiꞌna, liꞌ stuꞌba
ntsuꞌu chaꞌ jiꞌna loꞌo ycuiꞌ Ndyosi, juaꞌa̱ loꞌo
ycuiꞌ nu sca ti Sñiꞌ ycuiꞌ Ni. 10 Biꞌ chaꞌ juani
si tyalaa ñati ̱sloma ̱nuná nda la cuiꞌ chaꞌ jiꞌi̱
Jesús biꞌ loꞌo ma ̱, ngaꞌaa ta ma ̱ su tyiꞌi ̱ nguꞌ
biꞌ, ni ná tama ̱xlyoniꞌi̱ jiꞌi ̱nguꞌbiꞌ. 11Nu loꞌo
chcuiꞌ na loꞌo ñati ̱ biꞌ, ñiꞌya ̱ laca si ndyuꞌni
tyaꞌana loꞌonguꞌbiꞌ, loꞌocñacuxinundyuꞌni
nguꞌ, juaꞌa ̱ ndyuꞌu chaꞌ biꞌ.

Chaꞌnunguscua Juan loꞌocua tye ti quityi
12Tya ntsuꞌu tsa chaꞌnuntiꞌnaꞌ chcui̱ꞌ loꞌo

ma ̱, pana tsoꞌo la masi ná loꞌo chaꞌ biꞌ scua
naꞌ lo quityi re. Tiyaꞌ la ntiꞌ naꞌ ca̱a̱ naꞌ ca
su ndiꞌi ̱ cuꞌma ̱, loꞌo liꞌ ycuiꞌ ca naꞌ taca ta naꞌ
chaꞌ biꞌ loꞌo ma ̱; liꞌ chañi chaꞌ tsoꞌo ti taca
tyuꞌu tyiquee na ñaꞌa ̱ na jiꞌi̱ tyaꞌa na.

13 Loꞌo juaꞌa̱ nu ñati ̱ tyaꞌa ntsuꞌu chaꞌ
jiꞌi̱ ma ̱ loꞌo Cristo ca nde, nu nguꞌ nu cua
ngusubi ycuiꞌNdyosi jiꞌi ̱, loꞌonguꞌbiꞌ cuantiꞌ
nguꞌ chcuichaꞌ nguꞌ jiꞌi̱ ma ̱. Juaꞌa ̱ caca chaꞌ
lacua.

Quityi sube nu nguscua
San Juan nu nchca tyuna

Tsoꞌo tsa nchcuiꞌ Juan jiꞌi ̱Gayo
1La cuiꞌ nu cusuꞌ Juan laca naꞌ. Nscua naꞌ

quityi re chaꞌ ca ̱a̱ ca slo nuꞌu̱, Gayo; jlya tiꞌ
nuꞌu̱ lcaa chaꞌ nu laca jiꞌi ̱ Jesucristo, biꞌ chaꞌ
tsoꞌo tsa ntsuꞌu tyiquee naꞌ chaꞌ chcuiꞌ naꞌ
loꞌo nuꞌu̱.

2 Tsoꞌo tsa ñati ̱ laca nuꞌu̱, cusuꞌ. Nchcuiꞌ
naꞌ loꞌo ycuiꞌ Ndyosi cuentya jinuꞌu̱ chaꞌ
tsoꞌo ti taca tyiꞌi̱ tyiquee nuꞌu̱, chaꞌ taca ca
lye tiꞌ nuꞌu̱. Cua jlo tiꞌ naꞌ chaꞌ tsoꞌo tsa
ngusñi nuꞌu̱ chaꞌ jiꞌi̱ ycuiꞌ Ndyosi. 3 Loꞌo
juani tsoꞌo tsa ntsuꞌu tyiquee naꞌ chaꞌ cua
ndyalaa xi nguꞌ tyaꞌa ntsuꞌu chaꞌ jiꞌna loꞌo
Cristo nu ngutuꞌu ca su ndiꞌi ̱ ma ̱ ya ̱a̱ nguꞌ
ca nde. Nacui ̱ nguꞌ chaꞌ ñaꞌa̱ ti ndaquiyaꞌ
tsoꞌo ma̱ jiꞌi̱ chaꞌ liñi nu cua nda Jesús loꞌo
na, chaꞌ juaꞌa ̱nduꞌnima ̱ lcaa tsa̱. 4Sca ti chaꞌ
nclyacua tiꞌ naꞌ cuentya jiꞌi ̱ cuꞌma ̱, si chañi
chaꞌ ndaquiyaꞌ ma ̱ jiꞌi ̱ chaꞌ liñi nu cua nda
Jesús loꞌo na, chaꞌ cuañiꞌ la cuꞌma ̱ cuentya
jnaꞌ; tsoꞌo tsa ntsuꞌu tyiquee naꞌ loꞌo ndyuna
naꞌ chaꞌ juaꞌa̱ nduꞌni ma ̱.

5Cusuꞌ, ndube tsa tiꞌ naꞌ chaꞌ lcaa tyempo
tsoꞌo tsa nxtyucua nuꞌu̱ jiꞌi̱ nguꞌ tyaꞌa na,
masi ná nslo nuꞌu̱ jiꞌi̱ nguꞌ, chaꞌ nguꞌ xaꞌ
quichi ̱ laca nguꞌ ntsuꞌu quiyaꞌ. 6Cua nchcuiꞌ
nguꞌ biꞌ loꞌo lcaa nguꞌ tyaꞌa ntsuꞌu chaꞌ jiꞌna
loꞌo Jesús nde quichi ̱ re, ndachaꞌ nguꞌ jiꞌi ̱ ya
ñiꞌya ̱ nu tsoꞌo ntsuꞌu tyiquee ma ̱ ñaꞌa̱ ma ̱ jiꞌi̱
ycuiꞌ ca nguꞌ. Loꞌo juaꞌa ̱ cuaꞌni ma ̱ chaꞌ tsoꞌo
tya xtyucua lama ̱ jiꞌi ̱ nguꞌ biꞌ tyucui ̱i̱ su tsaa
nguꞌ, cuaꞌnima ̱ñiꞌya̱ laca si nanxtyucuama ̱
jiꞌi ̱ ycuiꞌ Ndyosi laca; 7 cña jiꞌi̱ Cristo ndyaꞌa̱
nguꞌ, biꞌ chaꞌ ngutuꞌu nguꞌ biꞌ ndyaa nguꞌ ty-
ijyuꞌ. Ná ntajaꞌa̱ nguꞌ xñinguꞌni sca centavo
jiꞌi ̱ xaꞌ ñati ̱nu ná ndaquiyaꞌ jiꞌi̱ Cristo tsiyaꞌ
ti, chaꞌ xtyucua jiꞌi ̱ nguꞌ tyucui̱i ̱; 8biꞌ chaꞌ nu
na ni, tyaꞌa ngusñi na chaꞌ jiꞌi̱ Cristo, ngaꞌa̱
chaꞌ xtyucua na jiꞌi̱ nguꞌ biꞌ. Loꞌo juaꞌa̱ taca
ca stuꞌba chaꞌ jiꞌna loꞌo nguꞌ biꞌ loꞌo sañi na
chaꞌ liñi nu cua nda Cristo loꞌo na ca tyijyuꞌ
la.

Cuxi tsa cña nu ndyuꞌni Diótrefes
9 Cua nscua naꞌ sca quityi tya tsubiꞌ la

nu ndyaa ca su ndiꞌi̱ ñaꞌa ̱ taju ti ma ̱ ñati ̱ jiꞌi̱
Jesucristo, cuꞌma ̱ nu ndyuꞌu tiꞌi ̱ ma ̱ tsa tlyu
ti cabiꞌ; pananántajaꞌa ̱Diótrefes taquiyaꞌ jiꞌi̱
chaꞌ nu nacui ̱ naꞌ jiꞌi̱ ma ̱, chaꞌ ntiꞌ yu biꞌ chaꞌ
xuꞌnama ̱ laca yu. 10Nu loꞌo tyalaa naꞌ ca slo
ma ̱, liꞌ chcuiꞌnaꞌ loꞌoma ̱ cuentya jiꞌi̱ lcaa cña
nu ndyuꞌni yu biꞌ, chaꞌ chiyaꞌa ̱ tsa nchcuiꞌ
yu jiꞌi̱ cuare; nchcuiꞌ yu biꞌ cua ñaꞌa̱ ca lo
chaꞌ cuiñi loꞌo ñati.̱ Masi ndyuꞌni yu juaꞌa̱,
ná cuayáꞌ jiꞌi̱ yu ntiꞌ yu, chaꞌ juani ná ntajaꞌa̱
yu ta yu su tyiꞌi ̱ nguꞌ tyaꞌa ndyaꞌa̱ ya cña
loꞌo ndyaa nguꞌ quichi ̱ tyi ma̱; ñaꞌa̱ cuayáꞌ

ndacaꞌa yu chacuayáꞌ jiꞌi̱ tyaꞌa ma ̱ chaꞌ loꞌo
cuꞌma ̱ ná ta ma ̱ su tyiꞌi̱ nguꞌ, masi ngua tiꞌ
ma ̱ ta ma ̱ su tyiꞌi̱ nguꞌ nquichaꞌ. Loꞌo juaꞌa ̱
ngua tiꞌ yu culoꞌo yu jiꞌi̱ tyaꞌa ndyaꞌa̱ ya cña
biꞌ, chaꞌ ná tyuꞌu tiꞌi̱ nguꞌ loꞌoma ̱.

11Cusuꞌ, ná tyatí̱ yuꞌuma ̱ loꞌo chaꞌ cuxi nu
ntsuꞌu chalyuu, tsoꞌo la si tyiꞌu tiꞌma ̱ jiꞌi̱ lcaa
chaꞌ nu tsoꞌo ti. Lcaa ñati ̱ nu xcuiꞌ clyana
chaꞌ tsoꞌo nu cuaꞌni nguꞌ chaꞌ xtyucua nguꞌ
jiꞌi ̱ xaꞌ la tyaꞌa ñati ̱nguꞌ, cua ntsuꞌu chaꞌ jiꞌi ̱
nguꞌ biꞌ loꞌo ycuiꞌ Ndyosi; lcaa ñati ̱nu xcuiꞌ
clyana chaꞌ cuxi chaꞌ cuaꞌni nguꞌ, bilya tyuꞌu
chaꞌ jiꞌi̱ nguꞌ biꞌ tsiyaꞌ ti loꞌo ycuiꞌNdyosi.

Tsoꞌo la ndyuꞌni Demetrio
12Tsoꞌo tsa nchcuiꞌ lcaa ñati ̱ jiꞌi ̱ Demetrio;

masi ycuiꞌ ca na, loꞌo ñaꞌa̱ na jiꞌi ̱ yu nchca
cuayáꞌ tiꞌ na chaꞌ tsoꞌo tsa ndyuꞌni yu loꞌo
lcaa ñati.̱ Juaꞌa̱ cuare, nchcuiꞌ ya loꞌo ma ̱
juani chaꞌ chañi tsa chaꞌ nu nchcuiꞌ nguꞌ jiꞌi ̱
yu chaꞌ tsoꞌo tsa tyiquee yu. Cua jlo tsoꞌo tiꞌ
ma ̱ chaꞌ nchcuiꞌ ya chaꞌ liñi loꞌoma ̱.

Chaꞌnunguscua Juan loꞌocua tye ti quityi
13Tya ntsuꞌu tsa chaꞌnuntiꞌnaꞌ chcui̱ꞌ loꞌo

nuꞌu̱, pana tsoꞌo la masi ná scua naꞌ chaꞌ biꞌ
lo quityi re juani; 14 tsoꞌo la yala ti ca ̱a̱ naꞌ ca
su ndiꞌi ̱ nuꞌu̱ chaꞌ ycuiꞌ ca naꞌ ta naꞌ xi chaꞌ
loꞌo nuꞌu̱.

15 Ti̱ ti tyiꞌi̱ tyiquee ma̱ lacua, chaꞌ ycuiꞌ
Ndyosi xtyucua jiꞌi̱ ma ̱. Lcaa nguꞌ tyaꞌa tsoꞌo
ma ̱ nu ndiꞌi̱ ca su ndiꞌi̱ cuare, cua ntiꞌ nguꞌ
chcuichaꞌ nguꞌ jiꞌi̱ ma ̱, xquiꞌya chaꞌ nu scua
naꞌ loquityi re; juaꞌa̱ cuꞌma ̱, chcuichaꞌma ̱ jiꞌi ̱
lcaa nguꞌ tyaꞌa tsoꞌo ya nu ndiꞌi̱ ca ndacua.

Quityi nu nguscua San
Judas

1 Judas naa naꞌ, la cuiꞌ tyaꞌa Jacobo; cña
laca naꞌ cuentya jiꞌi̱ Jesucristo. Nscua naꞌ
quityi re chaꞌ tsaa ca slo lcaa cuꞌma ̱ nu
ndaquiyaꞌ ma ̱ jiꞌi̱ ycuiꞌ Ndyosi Sti na, chaꞌ
cua ngusubi Ni jiꞌi ̱ ma ̱. Ycuiꞌ Ndyosi laca
nu nguaꞌni lubii jiꞌi ̱ cresiya jiꞌi̱ ma ̱, loꞌo ñaꞌa̱
ti tya cñaꞌa̱si ̱i̱ Ni jiꞌi ̱ ma ̱ juani xquiꞌya Jesu-
cristo. 2Tyaꞌna tsa tiꞌ ycuiꞌNdyosi ñaꞌa̱ Ni jiꞌi ̱
ma ̱, biꞌ chaꞌ ti ̱ ti taca tyiꞌi̱ tyiqueema ̱, xquiꞌya
chaꞌ cua jlo tiꞌma ̱ chaꞌ ntsuꞌu tsa tyiquee Ni
ñaꞌa̱ Ni jiꞌi ̱ma ̱. Juaꞌa ̱ ntiꞌ naꞌ chaꞌ caca jiꞌi̱ ma ̱
lcaa tsa̱.

Ntsuꞌuxi ñati ̱nunclyuꞌuchaꞌ cuiñi jiꞌi ̱nguꞌ
3 Cuꞌma ̱ nguꞌ tyaꞌa tsoꞌo na nu tyacaꞌa tsa

ma ̱ ꞌna, ntiꞌ tsa naꞌ scua naꞌ quityi chaꞌ tsaa
ca slo ma ̱, sca quityi nu chcuiꞌ jiꞌi̱ chaꞌ tlyu
nu nguaꞌni Jesús chaꞌ taca clyaá na jiꞌi ̱ nu
cuxi; pana ná ngua scua naꞌ jiꞌi ̱ yala ti. Loꞌo
nu juani ngaꞌa ̱ chaꞌ scua naꞌ quityi re chaꞌ
tsaa ca slo ma ̱, chaꞌ ta naꞌ sca cui ̱i̱ loꞌo ma ̱;
ngaꞌa̱ chaꞌ cuaꞌa ma ̱ jiꞌi̱ cua ñaꞌa̱ ca nguꞌ
cuiñi, xquiꞌya chaꞌ ná jlya tiꞌ nguꞌ jiꞌi ̱ chaꞌ
liñi nu cua nda ycuiꞌ Ndyosi nu Xuꞌna na
loꞌo na, lcaa na nu ntsuꞌu chaꞌ jiꞌna loꞌo
Jesucristo. Ná cuaꞌa ̱ jyaca ̱ ma ̱ tsiyaꞌ ti jiꞌi ̱
chaꞌ nu nchcuiꞌ nguꞌ cuiñi biꞌ. 4Nduꞌni chaꞌ
ca cuayáꞌ tiꞌma ̱ chaꞌ cua ndyatí̱ xi ñati ̱cuiñi
biꞌ laja cuꞌma ̱, masi ná stuꞌba chaꞌ nu jlya
tiꞌ ma ̱ loꞌo nguꞌ. Cua saꞌni tsa nscua chaꞌ
lo quityi jiꞌi̱ ycuiꞌ Ndyosi chaꞌ xcubeꞌ Ni jiꞌi ̱
nu nguꞌ cuxi biꞌ; pana ná ndaquiyaꞌ nguꞌ biꞌ
jiꞌi̱ chaꞌ nu nchcuiꞌ ycuiꞌ Ndyosi tsiyaꞌ ti, ni
ná ndube tiꞌ nguꞌ biꞌ si ntsuꞌu tsa tyiquee Ni
ñaꞌa̱ Ni jiꞌi ̱ ñati ̱chalyuu. Nacui̱ nguꞌ biꞌ, chaꞌ
ná nduꞌni chaꞌ masi cuaꞌni nguꞌ chaꞌ subaꞌ,
masi cuaꞌni nguꞌ lcaa lo chaꞌ cuxi, chaꞌ si
ntsuꞌu tsa tyiquee Ni ñaꞌa̱ Ni jiꞌna, ná xcubeꞌ
Ni jiꞌna liꞌ, ntiꞌ nguꞌ. Cuiñi tsa nguꞌ biꞌ, siꞌi
ycuiꞌ Jesucristo laca xuꞌna nguꞌ biꞌ. Pana nu
nani, sca ti ycuiꞌ Jesucristo lacanuXuꞌnana,
sca ti ycuiꞌ Ni laca nu chañi chaꞌ laca Ni loo
jiꞌna.

5Cua jlo tiꞌma ̱ lcaa chaꞌnunscua lo quityi
jiꞌi̱ ycuiꞌ Ndyosi nu ngua saꞌni la, pana xaꞌ
cachaꞌ naꞌ xi chaꞌ biꞌ jiꞌi̱ ma ̱ juani: Nguaꞌni
lyaá ycuiꞌnuXuꞌnana jiꞌi̱ jyoꞌo cusuꞌ jiꞌi̱ nguꞌ
Israel, nu loꞌo ngutiꞌi ̱ nguꞌ preso ca loyuu
su cuentya Egipto; pana ca tiyaꞌ la ndyujuii
ycuiꞌ Ni jiꞌi ̱ lcaa jyoꞌo cusuꞌ nu ná ndaquiyaꞌ
jiꞌi̱ chaꞌ nu cua nchcuiꞌNi loꞌo nguꞌ biꞌ. 6Loꞌo
juaꞌa̱ tyiꞌu tiꞌ ma ̱ jiꞌi ̱ xca ̱ jiꞌi ̱ ycuiꞌ Ndyosi nu
ná ntajaꞌa̱ taquiyaꞌ jiꞌi̱ cña nu nda Ni jiꞌi ̱
nguꞌ nu ngua saꞌni, biꞌ chaꞌ nguxtyanu xca̱
biꞌ tyi nguꞌ ca slo ycuiꞌ Ndyosi. Pana juani
cua ndu ̱ xca ̱ cuxi biꞌ ndyaaca ̱ꞌ loꞌo carena;
ca su talya ñaꞌa ̱ tsiyaꞌ ti ndu̱ xca ̱ cuxi biꞌ,

chaꞌ preso jiꞌi ̱ ycuiꞌ Ndyosi laca nguꞌ juani.
Juaꞌa̱ ntsuꞌuchaꞌ jatyaxca̱ biꞌni jacuaꞌ tyalaa
tsa̱ nu cuaꞌni cuayáꞌ ycuiꞌ Ni jiꞌi ̱ lcaa ñati.̱
7 Loꞌo juaꞌa̱ tyiꞌu tiꞌ ma̱ jiꞌi̱ quichi ̱ Sodoma
loꞌo quichi ̱ Gomorra loꞌo xaꞌ la quichi ̱ nu
ndiꞌi ̱ cacua ti; ñiꞌya̱ nguaꞌni nguꞌ xca̱ biꞌ chaꞌ
cuxi, juaꞌa̱ lye tsanguaꞌni cuxi nu jyoꞌo cusuꞌ
nu ngutiꞌi̱ quichi ̱ biꞌ, hasta nu nguaꞌni subaꞌ
nguꞌ loꞌo tyaꞌa quiꞌyu ti nguꞌ. Cua ndyujuii
ycuiꞌNdyosi jiꞌi̱ lcaa nguꞌ quichi ̱ biꞌ loꞌo quiiꞌ
tlyu jiꞌi̱ Ni liꞌ. Juaꞌa̱ ca cuayáꞌ tiꞌ lcaa ñati ̱ñaꞌa̱
chaꞌ tlyu nu nchca jiꞌi̱ ycuiꞌ Ndyosi nduꞌni
Ni; la cuiꞌ loꞌo sca quiiꞌ tlyu nu ná ngaꞌa̱ chaꞌ
tyubiꞌ tsiyaꞌ ti, juaꞌa̱ xcubeꞌNi jiꞌi ̱ lcaañati ̱nu
nduꞌni chaꞌ cuxi.

8Loꞌo nunguꞌ cuiñibiꞌni, ñiꞌya ̱nunguaꞌni
cuxi jyoꞌo cusuꞌ biꞌ, juaꞌa̱ nduꞌni nguꞌ; ñiꞌya̱
si nchcuiꞌ xcalá ti nguꞌ biꞌ, juaꞌa̱ laca chaꞌ
cuxi nu nduꞌni nguꞌ. Xñaꞌa̱ tsa tyiquee nguꞌ
biꞌ, nduꞌni tsa nguꞌ chaꞌ subaꞌ; juaꞌa̱ ná
ndaquiyaꞌnguꞌbiꞌ tsiyaꞌ ti jiꞌi ̱ chaꞌnunchcuiꞌ
cua ñaꞌa̱ ca nguꞌ nu laca loo. Loꞌo liꞌ hasta
nchcuiꞌ subaꞌ nguꞌ biꞌ jiꞌi ̱ xca̱ jiꞌi̱ ycuiꞌNdyosi
nu ntucua nde cua ̱. 9Pana siꞌi juaꞌa̱ nguaꞌni
Miguel nu laca loo jiꞌi̱ xca̱ jiꞌi̱ ycuiꞌ Ndyosi;
nu loꞌo ngusu ̱u̱ tyaꞌa nu Miguel biꞌ loꞌo nu
xñaꞌa̱ xquiꞌya jyoꞌo Moisés, ná nchcuiꞌ ni
sca chaꞌ cuxi loꞌo nu xñaꞌa ̱ biꞌ. Ndiꞌya ̱ ti
nchcuiꞌ loꞌo: “Ycuiꞌ nu Xuꞌna naꞌ ntsuꞌu chaꞌ
cuaꞌa jinuꞌu̱”, nacui ̱ Miguel jiꞌi̱ nu xñaꞌa̱ biꞌ
liꞌ. 10 Pana juani nchcuiꞌ nu nguꞌ cuiñi biꞌ
chaꞌ cuxi jiꞌi̱ cua ñaꞌa̱ ca chaꞌ jiꞌi̱ Jesús, masi
ná nchca cuayáꞌ tiꞌ nguꞌ jiꞌi̱ chaꞌ biꞌ tsiyaꞌ
ti; ndyuꞌni ñuꞌu̱ nguꞌ biꞌ jiꞌi̱ ycuiꞌ ca nguꞌ,
xquiꞌya chaꞌ nduꞌni nguꞌ ñiꞌya̱ nduꞌni naꞌni
nu ná nchca culacua tiꞌ.

11Tyaꞌna tsa nu nguꞌ cuiñi biꞌ. Cua ngusñi
nguꞌ tyucui ̱i̱ cuxi nu nguluꞌu jyoꞌo Caín jiꞌi̱
ñati;̱ cua nduꞌutsuꞌ nguꞌ jiꞌi̱ tyucui̱i ̱ tsoꞌo chaꞌ
caja cñi jiꞌi̱ nguꞌ ñiꞌya ̱ nguaꞌni jyoꞌo Balaam,
nu loꞌo ngusñi yu cayaꞌ cuentya jiꞌi ̱ cña cuxi
nu cua cuaꞌni ti yu nu ngua saꞌni. Ntsuꞌu
chaꞌ cajaa nu nguꞌ cuiñi biꞌ tsiyaꞌ ti, ñiꞌya̱
cua ngujuii jyoꞌo Coré nu loꞌo lye tsa ngusu̱u̱
tyaꞌa yu loꞌo ycuiꞌ nu Xuꞌna na. 12 Masi
cuxi tsa nduꞌni nunguꞌ cuiñibiꞌ, ná ntyujuꞌu
tiꞌ nguꞌ tsiyaꞌ ti chaꞌ ndiꞌi ̱ nguꞌ loꞌo ma ̱ nu
loꞌo ndyuꞌu tiꞌi ̱ ma ̱ chaꞌ cacu ma ̱ si ̱i̱ loꞌo
tyaꞌa ma ̱, xquiꞌya chaꞌ ngusñi ma ̱ chaꞌ jiꞌi̱
Jesucristo. Quiñaꞌa ̱ tsa ndacu nguꞌ biꞌ liꞌ,
quiñaꞌa̱ tsa ndyiꞌyu nguꞌ, chaꞌ tsa biꞌ ti chaꞌ
ntiꞌ nguꞌ ndyaꞌa̱ nguꞌ slo ma ̱; ná ndube tiꞌ
nguꞌ biꞌ tsiyaꞌ ti. Ñiꞌya̱ laca sca xuꞌna xlyaꞌ
nu ná ñaꞌa̱si ̱i̱ tsoꞌo jiꞌi ̱ xlyaꞌ jiꞌi ̱, juaꞌa̱ laca
nguꞌ biꞌ; ñiꞌya̱ ntiꞌ coo btyi nu nxna lijya ̱ loꞌo
cuiꞌi̱ ti masi ná caꞌya tyo, juaꞌa ̱ ntiꞌ nu nguꞌ
cuiñi biꞌ; ñiꞌya̱ laca sca yaca siꞌyu nu ná nda
siꞌyu, juaꞌa̱ laca nguꞌ biꞌ. Pana sca yaca nu
cua ngüityi, ntsuꞌu chaꞌ xcua̱a̱ na jiꞌi̱, chaꞌ
ngaꞌaa ntsuꞌu juersa jiꞌi̱ chaꞌ cuꞌú la liꞌ; cua
ndye ngujuii yaca biꞌ. 13Ñiꞌya̱ nxasu clyooꞌ

tyujoꞌo, nchcua ̱a̱ clyooꞌngoꞌ cuuꞌ ca toꞌhitya,
juaꞌa̱ laca cña cuxi nu ndyuꞌni nguꞌ biꞌ; ñiꞌya̱
laca sca cuii nde cua ̱ nu ngusna ndyaa xaꞌ
tyucui̱i ̱ chaꞌ ngaꞌaa ta xee nde talya, juaꞌa̱
laca nguꞌ cuiñi biꞌ. Pana cua nguaꞌni choꞌo
ycuiꞌ Ndyosi sca seꞌi̱ su ná ntsuꞌu xee tsiyaꞌ
ti su tyaa nu nguꞌ cuiñi biꞌ.

14 Cua saꞌni tsa nchcuiꞌ jyoꞌo Enoc ñiꞌya̱
nu caca jiꞌi ̱ nguꞌ cuiñi nu nduꞌni juaꞌa ̱. Cua
ndyaꞌa caꞌyu latya sñiꞌ steꞌ jyoꞌo Adán, loꞌo
liꞌ ngula nu Enoc nu ngua tuꞌba jiꞌi ̱ ycuiꞌ
Ndyosi chaꞌ chcuiꞌNi loꞌo ñati ̱nu ngua saꞌni.
Ndiꞌya̱ nchcuiꞌ Enoc biꞌ: “Cua naꞌa̱ naꞌ jiꞌi̱
ycuiꞌ nu Xuꞌna na, chaꞌ lijya̱ Ni loꞌo tyu̱u̱ tsa
tyaꞌamilxca̱ jiꞌi̱ ycuiꞌNi, 15chaꞌ cuaꞌni cuayáꞌ
Ni jiꞌi ̱ lcaa ñati.̱ Liꞌ xcubeꞌ Ni jiꞌi ̱ lcaa ñati ̱
cuxi xquiꞌya chaꞌ cuxi nu cua nguaꞌni nguꞌ,
xquiꞌya chaꞌ subaꞌ nu cua nchcuiꞌ nguꞌ jiꞌi̱
ycuiꞌ Ndyosi.” Juaꞌa̱ nacui̱ jyoꞌo Enoc biꞌ.
16Nu nguꞌ cuiñi biꞌ ni, xcuiꞌ na chi ̱i̱ ntiꞌ nguꞌ
biꞌ ndiꞌi ̱ nguꞌ chalyuu; ná sca na ná ndiya tiꞌ
nguꞌ biꞌ tsiyaꞌ ti, chaꞌ chiyaꞌa̱ ti nchcuiꞌ nguꞌ
jiꞌi ̱ lcua ti chaꞌ. Xcuiꞌ ndiya la tiꞌ nguꞌ biꞌ lcaa
lo chaꞌ cuxi nu ntsuꞌu tyiquee nguꞌ jiꞌi̱. Lye
tsanchcuiꞌ tyucuaa tiꞌnguꞌbiꞌ loꞌo tyaꞌanguꞌ,
pana xcuiꞌ tsoꞌo tsa nchcuiꞌnguꞌ biꞌ jiꞌi ̱ñati ̱si
xtyucua nguꞌ jiꞌi ̱ nguꞌ biꞌ loꞌo sca cña cuxi.

Cña nu ngaꞌa̱ chaꞌ cuaꞌni ñati ̱ nu ntsuꞌu
chaꞌ jiꞌi ̱ loꞌo Jesucristo

17 Cuꞌma̱ nguꞌ tyaꞌa tsoꞌo na nu tyacaꞌa
tsa ma ̱ ꞌna, ngaꞌa̱ chaꞌ tyiꞌu tiꞌ ma ̱ chaꞌ nu
nchcuiꞌ ñati ̱ loꞌo na, nu ñati ̱ nu cua ngua
tsaꞌa̱ jiꞌi̱ Jesucristo nu Xuꞌna na tya clyo.
18 “Tyuꞌu tucua xi ñati ̱ cuiñi loꞌo cua tye ti
chalyuu”, nacui ̱ nguꞌ biꞌ jiꞌna. “Xtyí loꞌo nguꞌ
cuiñi biꞌ jiꞌi̱ lcaa chaꞌ tsoꞌo nu ntsuꞌu jiꞌi̱ ycuiꞌ
Ndyosi, juaꞌa̱ cuaꞌni nguꞌ cua ñaꞌa̱ ca chaꞌ
cuxi nu ndiya tiꞌ nguꞌ jiꞌi̱”, nacui ̱ nguꞌ biꞌ
jiꞌna. 19 Cuaꞌni nu nguꞌ cuiñi biꞌ chaꞌ ngaꞌaa
stuꞌba chaꞌ nu culacua tiꞌ ma ̱ loꞌo tyaꞌa ma ̱.
Ndiya tsa tiꞌ nguꞌ biꞌ lcaa chaꞌ cuxi nu ntsuꞌu
chalyuu, chaꞌ ná ndyanu Xtyiꞌi ycuiꞌ Ndyosi
neꞌ cresiya jiꞌi ̱ nguꞌ biꞌ tsiyaꞌ ti.

20Pananu cuꞌma ̱nguꞌ tyaꞌa tsoꞌonani, xaꞌ
ñaꞌa ̱ cuaꞌni ma ̱; ngaꞌa ̱ chaꞌ xtyucua ma ̱ jiꞌi̱
nguꞌ tyaꞌama ̱ chaꞌ lcaama ̱ taloma ̱ cuaꞌnima ̱
cña jiꞌi ̱ ycuiꞌ Ndyosi. Taca talo ma ̱ xquiꞌya
chaꞌ ngusñi tsoꞌo ma ̱ chaꞌ jiꞌi̱ ycuiꞌ Ni. Loꞌo
juaꞌa̱ ta Xtyiꞌi ycuiꞌNdyosi juersa jiꞌi ̱ma̱ chaꞌ
taca chcuiꞌma ̱ loꞌoNi. 21Biꞌ chaꞌ lacua, cuaꞌa
ma ̱ jiꞌi̱ ycuiꞌ ca ma̱; cuiꞌya ma ̱ cuentya ñiꞌya̱
nu cuaꞌni ma ̱ nde chalyuu, chaꞌ jlo tiꞌ ma ̱
chaꞌ ntsuꞌu tsa tyiquee ycuiꞌ Ndyosi ñaꞌa̱ Ni
jiꞌi ̱ ma ̱. Jatya ma ̱ ni jacuaꞌ tyalaa tsa̱ loꞌo ta
ycuiꞌ Jesucristo nu Xuꞌna na chalyuu nu ná
ngaꞌa ̱ chaꞌ tye tsiyaꞌ ti jiꞌna, chaꞌ tyaꞌna tsa tiꞌ
Ni ñaꞌa̱ Ni jiꞌna.

22 Cuaꞌni tyaꞌna tiꞌ ma ̱ jiꞌi ̱ lcaa nguꞌ tyaꞌa
ma ̱ nu bilya xñi tsoꞌo chaꞌ jiꞌi̱ Jesucristo, loꞌo
juaꞌa̱ culuꞌu tsoꞌo lama ̱ jiꞌi̱ nguꞌ biꞌ. 23Cuaꞌni
lyaá ma ̱ jiꞌi̱ nguꞌ nu cua tyumi ̱ꞌ ti lo quiiꞌ jiꞌi̱

nu xñaꞌa̱, culo ma ̱ jiꞌi ̱ nguꞌ biꞌ yaꞌ nu xñaꞌa̱.
Ñaꞌa̱ ti tya cuaꞌni tyaꞌna tiꞌ ma ̱ jiꞌi̱ nguꞌ nu
xcuiꞌ chaꞌ cuxi nduꞌni; ñaꞌa̱ ti xtyucuama ̱ jiꞌi ̱
nguꞌ biꞌ, chaꞌ taca ca cuayáꞌ tsoꞌo la tiꞌ nguꞌ
chaꞌ liñi jiꞌi ̱ ycuiꞌ Ni, masi cutsi ̱i ̱ ma ̱ xi jiꞌi ̱
chaꞌ cuxi nu nduꞌni nguꞌ, ñiꞌya ̱ si cojolaqui
nu chaꞌ cuxi biꞌ jiꞌi̱ ma ̱.

Ndyuꞌni tlyu Judas jiꞌi ̱ ycuiꞌNdyosi
24-25 Sca ti ycuiꞌ Ndyosi ntsuꞌu chalyuu.

Taca cuaꞌni lyaá Ni jiꞌna xquiꞌya Jesucristo
nu Xuꞌna na; sca ti ycuiꞌ Ni nchca jiꞌi̱ Ni
ñaꞌa̱si ̱i̱ Ni jiꞌna, laja loꞌo ndyaꞌa ̱ na tyucui̱i ̱
tsoꞌo nu nguluꞌu Ni jiꞌna. Xtyucua Ni jiꞌna
chaꞌ ná tyeje sna quiyaꞌ na, chaꞌ ná tyuꞌutsuꞌ
na jiꞌi ̱ tyucui̱i ̱ biꞌ, ñaꞌa̱ cuayáꞌ nu tyalaa na
tsoꞌo ti ca su ndubi tsa ñaꞌa ̱ xee, ca su ntucua
ycuiꞌNdyosi. Lubii tsiyaꞌ ti caca cresiya jiꞌna
loꞌo cua ndyalaa na ca slo Ni, loꞌo juaꞌa̱ caca
chaa tsa tiꞌ na liꞌ. Biꞌ chaꞌ juani cuaꞌni tlyu
na jiꞌi̱ ycuiꞌNdyosi nu ntucua ca su tlyu nde
cua ̱, chaꞌ sca ti ycuiꞌ Ndyosi ntsuꞌu nu tlyu
tsa laca Ni; sca ti ycuiꞌ Ni laca Ni loo jiꞌi ̱ lcaa
lo na nu ntsuꞌu chalyuu, juaꞌa ̱ sca ti ycuiꞌ
Ni nchca jiꞌi̱ Ni cuaꞌni Ni lcaa lo cña tonu
tsiyaꞌ ti. Luꞌú ycuiꞌ Ndyosi tya loꞌo bilya tyaꞌ
chalyuu, loꞌo juaꞌa̱ luꞌú Ni juani; ná ngaꞌa ̱
chaꞌ tye tyempo chaꞌ luꞌú Ni ca nde loo la.
Juaꞌa ̱ laca chaꞌ lacua.

Loꞌo cua tye ti chalyuu re
Nguluꞌu Jesucristo jiꞌi ̱ Juan sca chaꞌ nu

ntsuꞌu yacu̱ꞌ ti tya saꞌni la
1Ndenscua naꞌ chaꞌnunguluꞌu Jesucristo

ꞌna. Juan lacanaꞌ, loꞌondenscuanaꞌ sca chaꞌ
nu ntsuꞌu yacu ̱ꞌ ti tya saꞌni la. Tya clyo la
cua nda ycuiꞌ Ndyosi chaꞌ biꞌ loꞌo Jesús chaꞌ
culuꞌu jiꞌi ̱ ñati ̱ jiꞌi ̱ ycuiꞌ lcaa ñaꞌa̱ chaꞌ nu cua
lijya ̱ ti chaꞌ caca nde chalyuu. Liꞌ nda Jesús
chaꞌ biꞌ loꞌo naꞌ, nu loꞌo nda Ni sca xca ̱ jiꞌi ̱
Ni nu ngutuꞌu nde cua̱ ya̱a̱ ca slo naꞌ, chaꞌ
ndyuꞌni naꞌ cña jiꞌi̱ Ni. 2Nde nscua naꞌ lcaa
chaꞌ nu cua naꞌa̱ ycuiꞌ naꞌ; juaꞌa̱ nchcuiꞌ liñi
naꞌ loꞌo ñati ̱ jiꞌi̱ Ni lcaa chaꞌ nu cua nda ycuiꞌ
Ndyosi loꞌo nguꞌ, la cuiꞌ chaꞌ tsoꞌo nu nchcuiꞌ
tsa Jesús jiꞌi ̱ loꞌo ñati.̱

3Tsoꞌo tsa caca tyiquee ma ̱, ñati ̱nu chcuiꞌ
loquityi re, juaꞌa̱ cuꞌma̱ loꞌocunama ̱ chaꞌnu
nchcuiꞌ quityi re, lcaa ñaꞌa̱ chaꞌ nu cua lijya ̱
ti chaꞌ caca nde chalyuu; nu loꞌo taquiyaꞌ
na jiꞌi ̱ lcaa chaꞌ nu nscua re, tsoꞌo tsa caca
tyiquee na liꞌ. Loꞌo juaꞌa̱ cua ngulala ti caca
chaꞌ nu nscua re.

Nscua Juanchaꞌnundyaasloñati ̱jiꞌi ̱ Jesu-
cristo nde cati tyaꞌa quichi ̱

4 Juan laca naꞌ nu nda ̱ quityi re tsaa nde
cati tyaꞌaquichi ̱ loyuusucuentyaAsia, ca su
ndiꞌi̱ taju ñati ̱nu ngusñi chaꞌ jiꞌi ̱ Jesucristo.
Nda naꞌ xlyo niꞌi̱ jiꞌi ̱ ma ̱ chacuayáꞌ jiꞌi̱ ycuiꞌ
Ndyosi Sti na, juaꞌa ̱ chacuayáꞌ jiꞌi ̱ Xtyiꞌi ycuiꞌ
Ndyosi, juaꞌa̱ chacuayáꞌ jiꞌi ̱ Jesucristo. Cua
ntiꞌ naꞌ chaꞌ ñaꞌa̱ ti cuaꞌni ycuiꞌ Ndyosi chaꞌ
tsoꞌo loꞌo ma ̱, ñaꞌa̱ ti cuaꞌni Ni chaꞌ ti̱ ti tyiꞌi ̱
tyiquee ma ̱. Nu ngua tya clyo luꞌú ycuiꞌ
Ndyosi, na luꞌú Ni juani, loꞌo ñaꞌa̱ ti tya luꞌú
Ni tyempo nde loo la. Ntucua Xtyiꞌi ycuiꞌ Ni
nde loo su tlyu su ntucua ycuiꞌ Ni, la cuiꞌ
cati tyaꞌa cuiꞌi̱ lubii nu nda Xtyiꞌi Ni laca
biꞌ. 5Tsoꞌo tsa nchcuiꞌ liñi Jesucristo jiꞌi ̱ ycuiꞌ
Ndyosi Sti yu ñaꞌa̱ cuayáꞌ ndyujuii nguꞌ jiꞌi ̱
yu. Pana loꞌo ndyuꞌú Jesús chaca quiyaꞌ loꞌo
ngujuii yu, liꞌ naꞌa̱ nguꞌ chaꞌ tlyu tsa chaꞌ nu
ntsuꞌu jiꞌi̱ yu. Loꞌo juani laca Jesucristo loo
jiꞌi̱ tyucui ñaꞌa̱ chalyuu, xquiꞌya chaꞌ laca yu
loo jiꞌi̱ lcaanu lacaxuꞌnachalyuu. Ntsuꞌu tsa
tyiquee Jesús ñaꞌa̱ yu jiꞌna, biꞌ chaꞌ ngujuii
yu lo crusi; cua ndyalú tañi yu, chaꞌ nguaꞌni
lyaá yu jiꞌna jiꞌi̱ nu cuxi nu ntsuꞌu jiꞌna.
6 Cua nguaꞌni Jesús chaꞌ laca na sca lo ñati ̱
nu ndulo tsa cuentya jiꞌi ̱ ycuiꞌ Ndyosi, nu
ndyuꞌni cña nu ntiꞌ ycuiꞌ Ndyosi Sti Jesús
chaꞌ cuaꞌni na. Cua ntiꞌ na chaꞌ lcaa yija ̱ nu
lijya ̱ nde loo la ná tye chaꞌ cuaꞌni tlyu na jiꞌi ̱
ycuiꞌNdyosi, chaꞌ nchca jiꞌi̱ Ni cuaꞌni Ni lcaa
lo cña tsiyaꞌ ti. Juaꞌa̱ caca chaꞌ lacua.

7 Cuiꞌya ma ̱ cuentya, chaꞌ tya tya ̱a̱ Jesu-
cristo nde chalyuu chaca quiyaꞌ laja coo.
Ñaꞌa ̱ lcaa ñati ̱ jiꞌi̱ yu liꞌ; juaꞌa̱ nu ñati ̱nu liyeꞌ

tsa tiꞌñaꞌa̱ jiꞌi̱ yu nu ngua tsubiꞌ, juaꞌa ̱nuñati ̱
nucuandyojoꞌ chcua ̱ jiꞌi ̱yu, loꞌonguꞌbiꞌñaꞌa̱
nguꞌ jiꞌi̱ yu chaca quiyaꞌ liꞌ. Xiꞌya ñati ̱ tyucui
ñaꞌa̱ chalyuu chaꞌ xñiꞌi ̱ tiꞌnguꞌ loꞌo tya ̱a̱ Jesús
chaca quiyaꞌ, chaꞌ cua jlo tiꞌ nguꞌ chaꞌ ntsuꞌu
quiꞌya jiꞌi̱ nguꞌ. Juaꞌa̱ caca chaꞌ biꞌ lacua.

8 “Ñiꞌya̱ ntiꞌ letra A, juaꞌa̱ nguxana lcaa
chaꞌ loꞌo naꞌ; ñiꞌya̱ ntiꞌ letra Z, juaꞌa̱ tye lcaa
chaꞌ loꞌo naꞌ”, nacui̱ ycuiꞌ nu Xuꞌna na nu
lcaa cña nchca jiꞌi ̱ Ni. Nu ngua tya clyo luꞌú
ycuiꞌNdyosi, na luꞌú Ni juani, loꞌo ñaꞌa̱ ti tya
luꞌú Ni tyempo nde loo la.

Naꞌa ̱ Juan jiꞌi ̱ Cristo ca su tlyu su ntucua
ycuiꞌNi

9 Juan laca naꞌ, tyaꞌa ntsuꞌu chaꞌ jiꞌna loꞌo
Jesús laca naꞌ. Ñiꞌya ̱ nu ndyaca jiꞌi̱ cuꞌma̱,
la cuiꞌ juaꞌa̱ ndyaca jnaꞌ, chaꞌ stuꞌba ti ndyiji
chaꞌ tiꞌí jiꞌna cuentya jiꞌi ̱ Jesús; pana jlya tiꞌ
na chaꞌ Cristo laca loo jiꞌna juani, biꞌ chaꞌ
ndalo na jiꞌi̱ chaꞌ tiꞌí nu tyacua jiꞌna. Nde
chaꞌ nu ngua ꞌna loꞌo ndiꞌi̱ naꞌ loyuu su naa
Patmos, sca yuupiti ti nunscua claꞌbehitya.
Ca biꞌ ntsuꞌu naꞌ neꞌ chcua ̱, xquiꞌya chaꞌ ná
ntsi̱i̱ naꞌ nchcuiꞌ naꞌ chaꞌ jiꞌi̱ ycuiꞌ Ndyosi
loꞌo ñati;̱ nchcuiꞌ naꞌ lcaa chaꞌ tsoꞌo nu cua
nda Jesús loꞌo na. 10 Tsa̱ clyo jiꞌi ̱ semana
ngua, tsa̱ jiꞌi̱ ycuiꞌ nu Xuꞌna na, liꞌ tyucui
ñaꞌa̱ naꞌ ngua tii naꞌ chaꞌ nguaꞌya Xtyiꞌi ycuiꞌ
Ndyosi lo naꞌ tsiyaꞌ ti; ngaꞌaa ngua cuaꞌni
naꞌ xaꞌ la chaꞌ. Liꞌ ndyuna naꞌ chaꞌ nchcuiꞌ
tsaca ñati ̱nde chu̱ꞌ su ndu ̱ naꞌ; cui ̱i̱ ngusiꞌya
biꞌ loꞌo nchcuiꞌ, ñiꞌya ̱ ndañi nclyaꞌá nguꞌ sca
cuiꞌchcua ̱. 11Ndiꞌya̱ nchcuiꞌ nu biꞌ loꞌo naꞌ:

―Ñiꞌya ̱ ntiꞌ letra A, juaꞌa̱ nguxana lcaa
chaꞌ loꞌo naꞌ; ñiꞌya̱ ntiꞌ letra Z, juaꞌa̱ tye
lcaa chaꞌ loꞌo naꞌ ―nacui ̱ nu nchcuiꞌ biꞌ―.
Scua clya nuꞌu̱ lcaa chaꞌ nu cachaꞌ naꞌ jinuꞌu̱
juani; lcaa chaꞌ nu ñaꞌa̱ nuꞌu̱ juani, scua
clya nuꞌu̱ jiꞌi̱ lo quityi. Liꞌ ta nuꞌu̱ quityi
re chaꞌ tsaa slo nu cati tyaꞌa taju ñati ̱ nu
ntsuꞌu chaꞌ jiꞌi̱ loꞌo Jesucristo ca quichi ̱ tyi
nguꞌ, ca loyuu su cuentya Asia nu ñacui ̱naꞌ
re: quichi̱ Efeso, juaꞌa̱ quichi ̱ Esmirna, juaꞌa̱
quichi ̱ Pérgamo, juaꞌa ̱ quichi ̱ Tiatira, juaꞌa̱
quichi ̱ Sardis, juaꞌa̱ quichi ̱ Filadelfia, juaꞌa̱
quichi ̱ Laodicea.

12 Liꞌ nguxtyacui naꞌ su ndu ̱ naꞌ chaꞌ ñaꞌa̱
naꞌ tilaca laca nu nda chaꞌ loꞌo naꞌ. Liꞌ naꞌa̱
naꞌ ndu ̱ cati tyaꞌa candyeru nu cua ndyaꞌ
loꞌo chcua ̱ oro. 13Laja candyeru biꞌ ndu ̱ sca
nu ñiꞌya ̱ ñaꞌa̱ ñati ̱ ñaꞌa̱, juaꞌa̱ ñaꞌa ̱ nu cusuꞌ
biꞌ ngua tiꞌ naꞌ. Tyucui̱ tsa lateꞌ lacuꞌ Ni,
nu ndyalaa ca yane quiyaꞌ Ni tsiyaꞌ ti, loꞌo
juaꞌa̱ cua ndyaaca̱ꞌ tyiqueeNi loꞌo sca sintya
oro. 14Ngati̱ tsa ñaꞌa̱ quicha ̱ꞌ hique Ni, ñiꞌya̱
ngati̱ ñaꞌa ̱ quicha ̱ꞌ xlyaꞌ, masi yelu tlyaꞌ nu
ngati̱ ñaꞌa̱. Tsoꞌo tsa ngulane xee cloo Ni
ñiꞌya̱ laca loꞌo lye tsa ndyatu̱ quiiꞌ su talya
ñaꞌa̱. 15Ndubi tsa ñaꞌa̱ quiyaꞌ Ni, ñiꞌya̱ laca
loꞌo ndubi ñaꞌa̱ chcua ̱ ngatsi nu cua ndyaa
lo quiiꞌ, loꞌo liꞌ ngusubii nguꞌ jiꞌi̱. Nu loꞌo

nchcuiꞌ Ni, ñiꞌya̱ laca loꞌo ndyalú sca staꞌa̱
clyaa toꞌ quee jaaꞌ su cua ̱ tsa ndyalú hitya,
juaꞌa̱ nguañixtyiꞌi liꞌ. 16Yaꞌ tsuꞌ cui̱Nindacui
cati tyaꞌa cuii, ñiꞌya̱ laca cuii nu ntsuꞌu nde
cua̱; tuꞌba Ni ntucua sca xlyu cusu̱u ̱ nu cha
tsa tyucuaa chu̱ꞌ biꞌ. Ndubi tsa ñaꞌa̱ loo Ni,
ñiꞌya ̱ laca loꞌo ntyijiꞌi̱ xee cuichaa nde hora.

17 Loꞌo cua naꞌa ̱ naꞌ jiꞌi̱ Ni, tsiyaꞌ ca nclyú
naꞌ nde quiyaꞌ Ni; cua culiji ti tiꞌ naꞌ ngua,
xquiꞌya chaꞌ ndyutsi ̱i̱ tsa naꞌ. Liꞌ yaꞌ tsuꞌ cui̱
Ni ngusta Ni hichu ̱ꞌ naꞌ, ndiꞌya̱ nchcuiꞌ Ni
loꞌo naꞌ:

―Ná cutsi ̱i̱ nuꞌu̱―nacui̱ Ni―. Naꞌ ntucua̱
loꞌo nguxana chalyuu, loꞌo juaꞌa̱ la cuiꞌ naꞌ
tyucua̱ loꞌo tye chalyuu. 18 Ycuiꞌ Ni nu luꞌú
ca laca naꞌ ―nacui ̱ Ni―. Cua ngujuii naꞌ nu
ngua liꞌ, pana xaꞌ ndyuꞌú naꞌ chaca quiyaꞌ,
loꞌo juani ngaꞌaa tye chaꞌ luꞌú naꞌ. Naꞌ nclyu ̱
cña loꞌo ndyijii ñati,̱ juaꞌa̱ la cuiꞌ naꞌ nclyu ̱
cñamacala su tyaa cresiya jiꞌi ̱ nguꞌ. 19 Scua
nuꞌu̱ chaꞌ nu ndyaca re juani, chaꞌ nu ñaꞌa̱
nuꞌu̱ ca nde, juaꞌa ̱ chaꞌ nu caca nde chalyuu
tyempo nde loo la, chaꞌ tsaa quityi slo taju
ñati ̱ ꞌna nde quichi̱ tyi nguꞌ biꞌ. 20 Ndiꞌya̱
ndyuꞌu chaꞌ nu naꞌa ̱ nuꞌu̱ tsa̱, chaꞌ jiꞌi̱ nu
cati tyaꞌa cuii nu ntsuꞌu nde cua ̱ nu naꞌa̱
nuꞌu̱ chaꞌ ndacui yaꞌ naꞌ laꞌa tsuꞌ cui̱, juaꞌa̱
nu cati tyaꞌa candyeru oro biꞌ, chaꞌ ná ngua
cuayáꞌ tiꞌ nuꞌu̱ nquichaꞌ: nu cati tyaꞌa cuii
biꞌ, biꞌ laca nu cati tyaꞌa ñati ̱nu ndu̱ cuentya
jiꞌi ̱ ycuiꞌ Ndyosi chaꞌ chcuiꞌ nguꞌ loꞌo nu cati
tyaꞌa taju ñati ̱ jiꞌi ̱ Jesucristo, sca taju ñati ̱biꞌ
scaaquichi ̱; loꞌo juaꞌa̱ nu cati tyaꞌacandyeru
oro, biꞌ laca nu cati tyaꞌa taju ñati ̱biꞌ.

2
Chaꞌ nu nda Jesús loꞌo taju ñati ̱nu ngusñi

chaꞌ jiꞌi ̱Ni nde quichi̱ Efeso
1Liꞌ nacui̱ Jesús:
―Nde chaꞌ nu scua nuꞌu̱ chaꞌ tsaa slo nu

ñati ̱ nu ndu̱ cuentya jnaꞌ nde quichi ̱ Efeso,
chaꞌ culuꞌu chaꞌ jiꞌi̱ ycuiꞌ Ndyosi jiꞌi̱ nguꞌ biꞌ:
“Ndiꞌya̱ nchcuiꞌ naꞌ loꞌo ma ̱, la cuiꞌ naꞌ nu
ndacui nu cati tyaꞌa cuii biꞌ yaꞌ naꞌ, nu ndu̱
naꞌ claꞌbe laja nu cati tyaꞌa candyeru oro biꞌ:
2Cua jlo tiꞌnaꞌ lcaa ñaꞌa̱ nu nduꞌnima ̱, nacui̱
Jesús. Jlo tiꞌ naꞌ chaꞌ ndalo tsa tyiquee ma ̱,
masi ndyiji tsa chaꞌ tiꞌí jiꞌi̱ ma ̱ chaꞌ ndacu ̱ꞌ
ma ̱ chaꞌ jiꞌi̱ nguꞌ xñaꞌa̱, nacui ̱ Ni. Loꞌo juaꞌa̱
jlo tiꞌ naꞌ chaꞌ ná ndalo ma ̱ tsiyaꞌ ti jiꞌi̱ ñati ̱
cuxi. Cua nguaꞌni cuayáꞌ ma ̱ jiꞌi ̱ ñati ̱ nu
nacui ̱ chaꞌ cua nda naꞌ jiꞌi ̱ ycuiꞌ nguꞌ lijya̱
slo ma ̱, masi ná nda naꞌ jiꞌi ̱ nguꞌ biꞌ lijya ̱;
cua nquijeloo chaꞌ jiꞌi̱ ma ̱ chaꞌ cuiñi nguꞌ
biꞌ, nacui ̱ Ni. 3 Loꞌo juaꞌa̱ jlo tiꞌ naꞌ chaꞌ ná
nchca taja tiꞌ ma ̱; masi ndyiji tsa chaꞌ tiꞌí
jiꞌi ̱ ma ̱, ná ndyaꞌa̱chu̱ꞌ ma ̱ chaꞌ jnaꞌ. 4 Pana
ndequiꞌyantsuꞌuchaꞌ stanaꞌhichu ̱ꞌma ̱, chaꞌ
ná ntsuꞌu tyiquee ma ̱ ñaꞌa̱ ma ̱ ꞌna ñiꞌya̱ nu
nguaꞌnima ̱ tya clyo la, nacui̱ Jesús. 5Biꞌ chaꞌ
juani cuaꞌni clyama ̱ chaꞌ tyiꞌu tiꞌma̱ñiꞌya̱ nu

tsoꞌo tsa ntsuꞌu tyiquee ma̱ ñaꞌa̱ ma ̱ jnaꞌ, nu
loꞌo ngusñi ma ̱ chaꞌ ꞌna tya clyo; loꞌo juani
ñaꞌa̱ ti ngaꞌa̱ chaꞌ cuaꞌni ma̱ la cuiꞌ chaꞌ tsoꞌo
biꞌ chaca quiyaꞌ. Si ná tyajaꞌa̱ ma ̱ cuaꞌni ma ̱
juaꞌa̱, liꞌ ca ̱a̱ naꞌ ca̱quiꞌya̱ jiꞌi ̱ candyeru jiꞌi̱ ma ̱
ca su ntucua biꞌ, tyaloꞌo naꞌ jiꞌi̱, nacui ̱ Ni.
6 Pana nde cña nguaꞌni ma ̱ nu tsoꞌo tsa ntiꞌ
naꞌ ñaꞌa̱ naꞌ jiꞌi ̱, nacui̱ Ni, chaꞌ stuꞌba ntiꞌma ̱
loꞌo naꞌ cuentya jiꞌi ̱nguꞌnicolaítas; tsoꞌo chaꞌ
ná ndiya tiꞌma ̱ tsiyaꞌ ti lcaa ñaꞌa ̱ nu ndyuꞌni
nguꞌ biꞌ. 7 Cuaꞌa̱ jyaca̱ ma̱ xi jiꞌi̱ ñaꞌa̱ chaꞌ
nu nda Xtyiꞌi ycuiꞌ Ndyosi loꞌo taju ñati ̱ nu
ngusñi chaꞌ jiꞌi ̱ Ni scaa quichi ̱, si tyajaꞌa̱ ca
ma ̱ cunama ̱: Tsoꞌo ti cuaꞌni naꞌ loꞌo cua ñaꞌa ̱
ca ñati ̱ nu tyiji̱loo jiꞌi̱ nu xñaꞌa̱ ñaꞌa ̱ cuayáꞌ
tye chalyuu jiꞌi̱ nguꞌ; caja chalyuu nu ná
ngaꞌa̱ chaꞌ tye jiꞌi ̱ nguꞌ biꞌ, loꞌo juaꞌa ̱ ta naꞌ
chacuayáꞌ cacu nguꞌ siꞌyu yaca tsoꞌo nu ndu ̱
ca claꞌbe yuu tsoꞌo su ndiꞌi̱ ycuiꞌ Ni, nacui ̱
Jesús.”

Chaꞌ nu nda Jesús loꞌo taju ñati ̱nu ngusñi
chaꞌ jiꞌi ̱Ni nde quichi ̱ Esmirna

8 ’Loꞌo juaꞌa̱ scua nuꞌu̱ chaꞌ re chaꞌ tsaa
slo nu ñati ̱nu ndu̱ cuentya jnaꞌ nde quichi ̱
Esmirna, chaꞌ culuꞌu chaꞌ jiꞌi ̱ ycuiꞌ Ndyosi
jiꞌi ̱ nguꞌ biꞌ: “Ndiꞌya̱ nchcuiꞌ naꞌ loꞌo ma ̱, naꞌ
nu ntucua ̱ loꞌo nguxana lcaa chaꞌ, la cuiꞌ
naꞌ nu tya tyucua̱ loꞌo tye lcaa chaꞌ: Chañi
chaꞌ ngujuii naꞌ, pana cua ndyuꞌú naꞌ chaca
quiyaꞌ. 9 Jlo tiꞌnaꞌ lcaa ñaꞌa ̱nunduꞌni cuꞌma ̱,
nacui ̱ Ni. Jlo tiꞌ naꞌ chaꞌ lye tsa ndyuꞌni lyaꞌ
tiꞌ nguꞌ jiꞌi̱ ma ̱, chaꞌ tiꞌi tsa ma ̱ cuentya jiꞌi ̱
nguꞌ biꞌ, masi liñi la ñacui ̱na chaꞌ ntsuꞌu tsa
chaꞌ tsoꞌo jiꞌi ̱ cuꞌma ̱ cuentya jnaꞌ, nacui ̱ Ni.
Loꞌo juaꞌa̱ jlo tiꞌnaꞌ chaꞌ cuxi tsa nchcuiꞌnguꞌ
jiꞌi ̱ ma ̱. Nacui̱ nguꞌ chaꞌ sñiꞌ ycuiꞌ Ndyosi
laca ycuiꞌ nguꞌ; pana sca chaꞌ nduꞌni ti nguꞌ
laca chaꞌ biꞌ, chaꞌ stuꞌba ntsuꞌu chaꞌ jiꞌi ̱ nguꞌ
biꞌ loꞌo Satanás, nacui̱ Ni. 10 Ná cutsi̱i ̱ ma ̱
jiꞌi ̱ chaꞌ tiꞌí nu caca jiꞌi̱ ma ̱ nde loo la, masi
cuaꞌni nu xñaꞌa ̱ chaꞌ tyu ̱u̱ tyaꞌa ma̱ tsaa ma ̱
xi neꞌ chcua ̱. Cua ntiꞌ yu cuaꞌni cuayáꞌ yu
jiꞌi ̱ ma ̱ si ñaꞌa̱ ti tya nxñi ma ̱ chaꞌ jnaꞌ. Pana
tii ti tsa ̱ xcubeꞌ yu jiꞌi ̱ ma̱, nacui ̱ Ni. Ñaꞌa ̱
ti tyucui tyiquee ma ̱ xñi ma ̱ chaꞌ jiꞌi̱ ycuiꞌ
Ndyosi Sti naꞌ, masi cajaa ma ̱, chaꞌ ná ngaꞌa ̱
chaꞌ tye chalyuu nu ta naꞌ jiꞌi̱ ma ̱ nde loo la
liꞌ. 11 Cuaꞌa̱ jyaca̱ ma ̱ jiꞌi̱ ñaꞌa̱ chaꞌ nu nda
Xtyiꞌi ycuiꞌ Ndyosi loꞌo taju ñati ̱ nu ngusñi
chaꞌ jiꞌi̱ Ni scaa quichi ̱, si tyajaꞌa̱ ca ma ̱ cuna
ma ̱ xi: Tsoꞌo ti cuaꞌni naꞌ loꞌo cua ñaꞌa̱ ca
ñati ̱ nu tyiji ̱loo jiꞌi̱ nu xñaꞌa̱ ñaꞌa̱ cuayáꞌ tye
chalyuu jiꞌi̱ nguꞌ; ná sca caca jiꞌi̱ nguꞌ biꞌ
tsiyaꞌ ti tsa̱ biꞌ, nu loꞌo culo ycuiꞌ Ndyosi cña
jiꞌi ̱ ñati ̱ cuxi nu ntsuꞌu ca bilyaa chaꞌ tyaa
nguꞌ nde chalyuu talya, nacui ̱ Jesús.”

Chaꞌ nu nda Jesús loꞌo taju ñati ̱nu ngusñi
chaꞌ jiꞌi ̱Ni nde quichi ̱ Pérgamo

12 ’Loꞌo juaꞌa̱ scua nuꞌu̱ chaꞌ re chaꞌ tsaa
slo nu ñati ̱nu ndu̱ cuentya jnaꞌ nde quichi ̱
Pérgamo, chaꞌ culuꞌu chaꞌ jiꞌi ̱ ycuiꞌNdyosi jiꞌi ̱

nguꞌ biꞌ: “Ndiꞌya ̱ nchcuiꞌ naꞌ loꞌo ma ̱, nacui ̱
Jesús, naꞌ nu ntsuꞌu xlyu cusu ̱u̱ ꞌna nu cha
tsa tyucuaa chu̱ꞌ xlyu biꞌ. 13 Cua jlo tiꞌ naꞌ
lcaa ñaꞌa ̱ nu nduꞌni ma ̱, nacui ̱ Ni. Jlo tiꞌ naꞌ
chaꞌ laca Satanás loo ca su ndiꞌi ̱ cuꞌma ̱; pana
masi juaꞌa̱ laca chaꞌ, tya tsoꞌo tsa nxñi ma ̱
chaꞌ ꞌna, nacui ̱ Ni. Bilya tyaꞌa ̱chu̱ꞌ ma ̱ jiꞌi ̱
chaꞌ jnaꞌ; ñaꞌa̱ ti jlya tiꞌma ̱ ꞌna, masi tyempo
cuxi nu ngua liꞌ, nu loꞌo ndyujuii nguꞌ jiꞌi ̱
jyoꞌo Antipas. Ná ndyutsi̱i ̱ yu biꞌ, nchcuiꞌ yu
chaꞌ ꞌna ca quichi̱ tyi ma ̱ su ntucua Satanás
loo. 14 Pana tya ntsuꞌu xi quiꞌya nu sta naꞌ
hichu ̱ꞌ ma ̱, nacui ̱ Jesús, chaꞌ tya ntsuꞌu xi
nguꞌ tyaꞌa ndyuꞌu tiꞌi̱ ma ̱ ca quichi ̱ Pérgamo
biꞌ, nu ná ntiꞌ xtyanu jiꞌi̱ chaꞌ cuxi, la cuiꞌ
chaꞌ cuxi nunguluꞌu jyoꞌoBalaam jiꞌi̱ ñati ̱nu
ngua saꞌni. Cua nchcuiꞌ jyoꞌo biꞌ loꞌo jyoꞌo
Balac nu ngua liꞌ, chaꞌ culuꞌu yu chaꞌ cuxi biꞌ
jiꞌi̱ nguꞌ Israel, chaꞌ cacu nguꞌmsta ̱ nu nscua
slo lcui̱ joꞌó jiꞌi ̱ xaꞌ ñati ̱nu ná ndaquiyaꞌ jiꞌi ̱
ycuiꞌ Ndyosi tsiyaꞌ ti, loꞌo juaꞌa̱ chaꞌ cuaꞌni
nguꞌ chaꞌ subaꞌ loꞌo xaꞌ nu cunaꞌa̱. 15 Loꞌo
juaꞌa̱ ntsuꞌu xi nguꞌ tyaꞌa ndyuꞌu tiꞌi ̱ ma ̱ nu
ná ntajaꞌa̱ nguꞌ xtyanu nguꞌ jiꞌi̱ xaꞌ chaꞌ cuxi
nu nguluꞌu nguꞌ nicolaítas biꞌ. Ná ndiya tiꞌ
naꞌ chaꞌ cuxi biꞌ tsiyaꞌ ti, nacui̱ Ni. 16Biꞌ chaꞌ
juani culochu̱ꞌ ma ̱ lcaa chaꞌ cuxi biꞌ, nacui ̱
Ni. Si ná tyajaꞌa̱ ma ̱ cuaꞌni ma ̱ juaꞌa̱, yala
ti ca̱a ̱ naꞌ ca su ndiꞌi̱ ma ̱ chaꞌ xu ̱u̱ tyaꞌa naꞌ
loꞌoma ̱ loꞌo xlyu cusu̱u̱ nu ntucua tuꞌba naꞌ,
nacui ̱ Ni. 17 Cuaꞌa̱ jyaca ̱ ma ̱ xi jiꞌi̱ ñaꞌa̱ chaꞌ
nu nda Xtyiꞌi ycuiꞌ Ndyosi loꞌo taju ñati ̱ nu
ngusñi chaꞌ jiꞌi ̱ Ni scaa quichi ̱, si tyajaꞌa̱ ca
ma ̱ cunama ̱: Tsoꞌo ti cuaꞌni naꞌ loꞌo cua ñaꞌa̱
ca ñati ̱nu tyiji ̱loo jiꞌi̱ nu xñaꞌa̱ ñaꞌa̱ cuayáꞌ tye
chalyuu jiꞌi ̱nguꞌ; caca tyaalaꞌ tiꞌ tyiqueenguꞌ
biꞌ, cacu nguꞌ chaꞌ tsoꞌo nu cua nguxcoꞌo naꞌ
chaꞌ caja jiꞌi̱ nguꞌ. Loꞌo juaꞌa̱ ta naꞌ sca quee
sube ti nu ngati̱ ñaꞌa̱, nu nscua xtañi scaa
nguꞌ chu ̱ꞌ, chaꞌ ca cuayáꞌ tiꞌnguꞌbiꞌ, chaꞌ tsoꞌo
ti ntiꞌ naꞌ ñaꞌa ̱ naꞌ jiꞌi ̱ nguꞌ; chaca xtañi nu
tsoꞌo la laca nu nscua chu ̱ꞌ quee biꞌ. Ná caja
chacuayáꞌ jiꞌi ̱ xaꞌ ñati ̱ tyuloo xtañi biꞌ; cua
laca ti ñati ̱ nu caja xtañi biꞌ jiꞌi̱, biꞌ laca nu
caja chacuayáꞌ chaꞌ tyuloo jiꞌi ̱, nacui ̱Ni.”

Chaꞌ nu nda Jesús loꞌo taju ñati ̱nu ngusñi
chaꞌ jiꞌi ̱Ni nde quichi ̱ Tiatira

18 ’Loꞌo juaꞌa̱ scua nuꞌu̱ chaꞌ re chaꞌ tsaa
slo nu ñati ̱nu ndu̱ cuentya jnaꞌ nde quichi ̱
Tiatira, chaꞌ culuꞌu chaꞌ jiꞌi ̱ ycuiꞌ Ndyosi jiꞌi ̱
nguꞌ biꞌ: “Ndiꞌya ̱ nchcui ̱ꞌ loꞌoma ̱, naꞌ nu laca ̱
nu sca ti Sñiꞌ ycuiꞌ Ndyosi, naꞌ nu ngulane
tsa xee cloo naꞌ ñiꞌya ̱ laca loꞌo lye tsa ndyatu̱
quiiꞌ su talya ñaꞌa̱, naꞌ nu ndubi tsa ñaꞌa̱
quiyaꞌnaꞌñiꞌya ̱ laca sca chcua ̱ngatsi nu scui
chu ̱ꞌ. 19 Cua jlo tiꞌ naꞌ lcaa ñaꞌa ̱ nu nduꞌni
ma ̱, nacui ̱ Ni. Ntsuꞌu tsa tyiquee ma ̱ ñaꞌa̱
ma ̱ jiꞌi ̱ tyaꞌa ma ̱ nu ntsuꞌu chaꞌ jiꞌi̱ loꞌo naꞌ,
chaꞌ tsoꞌo tsa ngusñi ma ̱ chaꞌ ꞌna; nxtyucua
ma ̱ jiꞌi̱ ñati ̱ nu lyiji tsa chaꞌ tsoꞌo jiꞌi̱, juaꞌa̱
ndalo tsa tyiquee ma ̱ loꞌo ndyuꞌni lyaꞌ tiꞌ

nguꞌ jiꞌi̱ ma ̱. Loꞌo juani tsoꞌo la xi ndyuꞌni
ma ̱, ngaꞌaa siꞌi ñiꞌya̱ nu nguaꞌni ma ̱ tya saꞌni
la, nacui ̱ Jesús. 20Pana nde quiꞌya nu ntsuꞌu
chaꞌ stanaꞌhichu ̱ꞌma ̱, nacui̱Ni, laca chaꞌ tya
nda ma ̱ chacuayáꞌ jiꞌi̱ nu cunaꞌa̱ Jezabel biꞌ,
chaꞌ culuꞌu chaꞌ cuxi jiꞌi̱ nguꞌ tyaꞌa ma ̱. Ycuiꞌ
maꞌ nacui ̱ maꞌ chaꞌ laca maꞌ tuꞌba jiꞌi̱ ycuiꞌ
Ndyosi, pana ndatsaa tsa maꞌ biꞌ jiꞌi̱ ñati ̱nu
ntsuꞌu cuentya jnaꞌ; ncluꞌuquiꞌi ̱ jiꞌi̱ nguꞌ chaꞌ
cuaꞌni nguꞌ chaꞌ subaꞌ loꞌo xaꞌ cunaꞌa̱, juaꞌa̱
ncluꞌu maꞌ jiꞌi̱ nguꞌ chaꞌ cacu nguꞌ msta ̱ nu
nscua slo lcui ̱ joꞌó jiꞌi ̱ nguꞌ, nacui ̱ Ni. 21 Cua
ntajatya tsa naꞌ jiꞌi ̱ nu cunaꞌa̱ biꞌ, ni jacuaꞌ
culochu̱ꞌ jiꞌi ̱ chaꞌ cuxi nu ntsuꞌu jiꞌi ̱; pana
ná ntajaꞌa̱ maꞌ biꞌ xtyanu maꞌ chaꞌ subaꞌ nu
nduꞌnimaꞌ. 22Biꞌ chaꞌ juani ta naꞌ chaꞌ tiꞌí jiꞌi̱
maꞌ biꞌ, nacui ̱ Ni. Stuꞌba ti caca quicha nu
cunaꞌa̱ biꞌ loꞌo nu ñati ̱nu subaꞌ tsa ndyuꞌni
loꞌo, lye tsa caca quicha nguꞌ. Juaꞌa̱ cuaꞌni
naꞌ loꞌo nguꞌ biꞌ, si ná ca tyujuꞌu tiꞌ nguꞌ jiꞌi̱
chaꞌ cuxinundyuꞌninguꞌ, chaꞌ culochu̱ꞌnguꞌ
jiꞌi̱ chaꞌ cuxi biꞌ; 23 hasta cujuii naꞌ jiꞌi̱ ñati ̱
nu ngusñi chaꞌ jiꞌi ̱ nu cunaꞌa ̱ biꞌ, nacui̱ Ni.
Loꞌo liꞌ lcaa taju ñati ̱ jiꞌi ̱ Jesucristo lcua ti
quichi ̱, caja chaꞌ jiꞌi̱ nguꞌ chaꞌ cua nguaꞌni
tye naꞌ jiꞌi̱ chaꞌ cuxi biꞌ; liꞌ taca jlya tsoꞌo
tiꞌ nguꞌ chaꞌ cua jlo tiꞌ naꞌ lcaa ñaꞌa ̱ chaꞌ nu
nclyacua tiꞌ ñati ̱ chalyuu. Loꞌo liꞌ ca cuayáꞌ
tiꞌ lcaa ma ̱ chaꞌ la cuiꞌ ñiꞌya̱ nguaꞌni ma̱ chaꞌ
cuxi tya loꞌo ya̱a̱ ma ̱ chalyuu, juaꞌa̱ xcubeꞌ
naꞌ jiꞌi ̱ ma̱, nacui ̱ Jesús. 24 Juani chcuiꞌ naꞌ
xi loꞌo cuꞌma ̱ tyaꞌa ngusñi ma ̱ chaꞌ jnaꞌ, nu
ndyanuma ̱ nde Tiatira, cuꞌma ̱ nu ná ngusñi
ma ̱ chaꞌ cuxi nu nclyuꞌu nu cunaꞌa̱ cuxi biꞌ:
ná jlo tiꞌ ma ̱ cuaꞌni ma ̱ chaꞌ cuxi nu nacui ̱
nguꞌ biꞌ chaꞌ sca chaꞌ nu tucui tsa nu ntsuꞌu
jiꞌi̱ Satanás laca, loꞌo juaꞌa ̱ laca chaꞌ cuxi biꞌ.
Tsoꞌo nduꞌni ma ̱ lacua. Ná ta naꞌ xaꞌ cña nu
cuaꞌnima ̱, nacui̱ Ni, 25masi sca ti chaꞌ chcuiꞌ
naꞌ loꞌo ma ̱, chaꞌ ñaꞌa̱ ti tya tyanu tsoꞌo chaꞌ
neꞌ cresiya jiꞌi̱ ma ̱, lcaa chaꞌ nu cua ndyuna
ma ̱ tya tsubiꞌ la; tyanuchaꞌbiꞌñaꞌa̱ cuayáꞌnu
ca̱a̱ naꞌ, nacui̱ Jesús. 26Tsoꞌo ti cuaꞌni naꞌ loꞌo
cua ñaꞌa̱ ca ñati ̱nu tyiji ̱loo jiꞌi̱ nu xñaꞌa̱, ñati ̱
nu ndalo, chaꞌ nduꞌni nguꞌ cua ñaꞌa ̱ ca cña
nu ntiꞌ naꞌ chaꞌ cuaꞌni nguꞌ ñaꞌa̱ cuayáꞌ tye
chalyuu, nacui ̱ Ni. Stuꞌba ti tyucua nguꞌ biꞌ
loꞌonaꞌ, chaꞌ caca ya loo jiꞌi̱ lcaa ñati ̱chalyuu
ca liꞌ, 27 chaꞌ cua nda ycuiꞌ Ndyosi Sti naꞌ
chacuayáꞌ chaꞌ caca naꞌ loo; juaꞌa̱ tlyu tsa
chacuayáꞌ ta ycuiꞌ Ndyosi jiꞌi ̱ nguꞌ biꞌ loꞌo
caca nguꞌ loo jiꞌi̱ ñati.̱ Liꞌ xcubeꞌ tsa nguꞌ jiꞌi̱
ñati ̱ nu ná tyajaꞌa̱ taquiyaꞌ jiꞌi̱ chaꞌ jiꞌi̱ ycuiꞌ
Ndyosi. 28 Loꞌo juaꞌa ̱ ta naꞌ sca xee nu tyuꞌú
neꞌ cresiya jiꞌi̱ nguꞌ ñiꞌya̱ laca sca cuii tlyu
nu ntyucua nde nguxee, nacui̱ Ni. 29 Cuaꞌa̱
jyaca̱ ma ̱ xi jiꞌi̱ ñaꞌa ̱ chaꞌ nu nda naꞌ loꞌo
taju ñati ̱nu ngusñi chaꞌ jiꞌi ̱Ni scaa quichi ̱, si
tyajaꞌa̱ ca ma ̱ cunama ̱, nacui ̱ Jesús.”

Chaꞌ nu nda Jesús loꞌo taju ñati ̱nu ngusñi
chaꞌ jiꞌi ̱Ni nde quichi̱ Sardis

1 ’Loꞌo juaꞌa̱ scua nuꞌu̱ chaꞌ re chaꞌ tsaa
slo nu ñati ̱nu ndu̱ cuentya jnaꞌ nde quichi ̱
Sardis, chaꞌ culuꞌu chaꞌ jiꞌi̱ ycuiꞌ Ndyosi jiꞌi̱
nguꞌ biꞌ: “Ndiꞌya̱ nchcuiꞌ naꞌ loꞌo ma ̱: Ndiꞌi̱
Xtyiꞌi ycuiꞌNdyosi loꞌo naꞌ, biꞌ laca cati tyaꞌa
cuiꞌi ̱ lubii nu nda Ni ndyaa tyucui ñaꞌa̱ cha-
lyuu. La cuiꞌ juaꞌa̱ yaꞌ naꞌ ndacui nu cati
tyaꞌa cuii ndubi biꞌ. Cua nda naꞌ cuentya
jiꞌi ̱ lcaa ñaꞌa ̱ nu nduꞌni ma ̱, nacui ̱ Ni. Jlo tiꞌ
naꞌ chaꞌ ngunuꞌu̱ cresiya jiꞌi̱ ma ̱, masi nacui̱
nguꞌ quichi ̱ chaꞌ lubii tsa nduꞌni ma ̱, nacui̱
Ni. 2 Quee tiꞌ ma ̱ juani, chaꞌ ndiꞌi ̱ ma ̱ ñiꞌya̱
si lajaꞌ ti ma ̱. Cuaꞌni clya ma ̱ nu tya xi ca
chaꞌ tsoꞌo nu tya jlo tiꞌ ma ̱ chaꞌ cuaꞌni ma ̱,
chaꞌ ná chcunaꞌ cña biꞌ tsiyaꞌ ti; bilya ñaꞌa̱
naꞌ si cua nduꞌu scua cña biꞌ jiꞌi̱ ma ̱, nacui̱
Ni. 3 Tyiꞌu tiꞌ ma ̱ chaꞌ tsoꞌo tsa ngusñi ma ̱
chaꞌ ꞌna nu loꞌo nguluꞌu nguꞌ chaꞌ jiꞌi ̱ma ̱ tya
clyo; taquiyaꞌ ma ̱ jiꞌi ̱ chaꞌ biꞌ chaca quiyaꞌ,
pana culochu̱ꞌ ma ̱ chaꞌ cuxi nu ndyuꞌni ma ̱
juani, nacui ̱ Jesús. Si ná tyajaꞌa̱ ma ̱ taquiyaꞌ
ma ̱ chaꞌ ꞌna, liꞌ tsiyaꞌ ca tyuꞌu tucua naꞌ ca̱a̱
naꞌ slo cuꞌma ̱, ñiꞌya ̱ ntiꞌ lijya̱ sca nu cuaana;
ca̱a ̱ naꞌ chaꞌ xcubeꞌ naꞌ jiꞌi̱ ma ̱ loꞌo ná ca tii
ma ̱ ni hora laca nu ca̱a ̱ naꞌ, nacui ̱ Ni. 4Masi
juaꞌa̱ jlo tiꞌ naꞌ chaꞌ tya ntsuꞌu xi ñati ̱nu tsoꞌo
tsa ngusñi chaꞌ jnaꞌ nde Sardis biꞌ, nu lubii
cresiya jiꞌi ̱ nguꞌ. Nu xaꞌ la nguꞌ tyaꞌa ndyuꞌu
tiꞌi̱ ma ̱ ni, cua nguiꞌi̱ tsa nguꞌ ndyuꞌni nguꞌ
chaꞌ cuxi; pana ngati̱ tsa lateꞌ caja jiꞌi̱ ñati ̱
nu tya nxñi chaꞌ jnaꞌ, tyaꞌa̱ nguꞌ biꞌ loꞌo naꞌ,
nacui ̱Ni. Ndacui chaꞌ caca juaꞌa̱ jiꞌi̱ nguꞌ biꞌ,
5 chaꞌ xcuiꞌ ngati ̱ tsa lateꞌ cacuꞌ ñati ̱ nu cua
ntiji̱loo jiꞌi ̱ nu xñaꞌa ̱, nacui ̱ Ni. Ngaꞌaa cuityi̱
naꞌ xtañi nguꞌ biꞌ jiꞌi̱ quityi ca su nscua xtañi
ñati ̱nu ngujui chalyuu cucui jiꞌi̱ juaꞌa̱. Loꞌo
tyalaa naꞌ ca su ntucua ycuiꞌ Sti naꞌ loꞌo nguꞌ
xca̱ jiꞌi̱ Ni, liꞌ ñacui ̱naꞌ jiꞌi̱ Ni chaꞌ ñati ̱ ꞌna laca
nguꞌbiꞌ, nacui ̱Ni. 6Cuaꞌa ̱ jyaca ̱ma ̱ xi jiꞌi ̱ñaꞌa̱
chaꞌ nu nda Xtyiꞌi ycuiꞌ Ndyosi loꞌo taju ñati ̱
nu ngusñi chaꞌ jiꞌi̱ Ni scaa quichi ̱, si tyajaꞌa̱
ca ma ̱ cunama ̱, nacui̱ Jesús.”

Chaꞌ nu nda Jesús loꞌo taju ñati ̱nu ngusñi
chaꞌ jiꞌi ̱Ni nde quichi̱ Filadelfia

7 ’Loꞌo juaꞌa̱ scua nuꞌu̱ chaꞌ re chaꞌ tsaa
slo nu ñati ̱nu ndu̱ cuentya jnaꞌ nde quichi ̱
Filadelfia, chaꞌ culuꞌu chaꞌ jiꞌi̱ ycuiꞌ Ndyosi
jiꞌi ̱ nguꞌ biꞌ: “Ndiꞌya̱ nchcui ̱ꞌ loꞌo ma ̱, naꞌ nu
laca̱ nu sca ti Sñiꞌ ycuiꞌ Ndyosi: Xcuiꞌ lubii
tsa cresiya ꞌna, xcuiꞌ chaꞌ liñi nduꞌni naꞌ.
Juani laca naꞌ loo jiꞌi̱ ñati ̱ ꞌnañiꞌya ̱ngua jyoꞌo
David loo jiꞌi̱ nguꞌ tya saꞌni la. Nu loꞌo ta naꞌ
chacuayáꞌ chaꞌ cuaꞌni ñati ̱ sca cña, ná tucui
taca jiꞌi̱ tacu ̱ꞌ chaꞌ jiꞌi̱ nguꞌ biꞌ liꞌ; nu loꞌo tacu ̱ꞌ
naꞌ chaꞌ jiꞌi̱ ñati ̱ chaꞌ ná cuaꞌni nguꞌ sca cña,
ná tucui taca jiꞌi̱ cuaꞌni cña biꞌ liꞌ. 8Nda naꞌ
cuentya jiꞌi ̱ lcaañaꞌa̱ nunduꞌnima ̱, nacui ̱Ni.
Cuandanaꞌ sca cña tsoꞌo chaꞌ cuaꞌnima ̱, loꞌo
ná tucui taca tacu ̱ꞌ chaꞌ jiꞌi ̱ ma ̱ liꞌ, masi jlo

tiꞌ naꞌ chaꞌ ná caca jiꞌi ̱ma̱ chcuiꞌ lye ma ̱ loꞌo
ñati ̱cuentya jnaꞌ, chaꞌ ná nguula tiꞌ tyiquee
ma ̱ tsiyaꞌ ti; panañaꞌa ̱ ti tyandaquiyaꞌma ̱ jiꞌi ̱
lcaa chaꞌnunclyuꞌunaꞌ jiꞌi̱ ma ̱, bilya xtyanu
ma ̱ ꞌna. 9Ntsuꞌu xi taju ñati ̱nu cuiñi ti nda
chaꞌ loꞌo tyaꞌa nguꞌ chaꞌ ñati ̱ jnaꞌ laca nguꞌ;
liñi la ñacui ̱ na chaꞌ ntsuꞌu chaꞌ jiꞌi̱ nguꞌ biꞌ
loꞌo Satanás. Ca tiyaꞌ la xi cuane naꞌ jiꞌi̱ nguꞌ
biꞌ, chaꞌ tya ̱a̱ nguꞌ ca slo cuꞌma̱, tyu̱ sti ̱ꞌ nguꞌ
slo ma ̱ chaꞌ cuaꞌni tlyu nguꞌ jiꞌi̱ ma ̱ liꞌ; caca
cuayáꞌ tiꞌ nguꞌ juaꞌa̱ chaꞌ tyacaꞌa tsa cuꞌma ̱
ꞌna. 10 Cua ndyiꞌu tiꞌ ma ̱ chaꞌ nu nacui ̱ naꞌ
jiꞌi ̱ma ̱ tsubiꞌ, chaꞌ talo tyiquee ma ̱ chaꞌ tu ̱ tiꞌ
ma ̱ ꞌna ni tsa̱ tya ̱a̱ naꞌ chaca quiyaꞌ; biꞌ chaꞌ
juani cuaꞌni naꞌ chaꞌ ná sca caca jiꞌi̱ ma ̱ loꞌo
tyalaa tyempo cuxi nde chalyuu. Cua lijya ̱
caca chaꞌ cuxi biꞌ, nu cuaꞌni cuayáꞌ jiꞌi ̱ lcaa
ñati ̱ chalyuu. 11 Cua tya ̱a̱ ti naꞌ. Ná ta ma ̱
chacuayáꞌ chaꞌ culiji yuꞌu juaꞌa̱ ti chaꞌ tsoꞌo
nu ntsuꞌu neꞌ cresiya jiꞌi̱ ma ̱, tya cuaꞌni ma ̱
ñiꞌya ̱ nu nguaꞌnima ̱ tya saꞌni la. Tii ti tiꞌ tyiꞌi ̱
ma ̱chaꞌcajachalyuu tsoꞌonu taycuiꞌNdyosi
jiꞌi ̱ma ̱ loꞌo tye chalyuu re. 12Cua ñaꞌa̱ ca ñati ̱
nu tyiji̱loo jiꞌi ̱ nu xñaꞌa̱ ni, tlyu tsa caca ñati ̱
biꞌ laja ñati ̱ ꞌna loꞌo cua ndyee chalyuu; tsoꞌo
tsa tyiꞌi ̱nguꞌbiꞌ ca sundiꞌi̱ naꞌ. Scuanaꞌxtañi
ycuiꞌ Ndyosi Sti naꞌ loo nguꞌ biꞌ, loꞌo juaꞌa ̱
scua naꞌ ni naa quichi ̱ tlyu nu ca jiꞌi ̱ ycuiꞌ
Ni; Jerusalén cucui naa quichi ̱ biꞌ. Tyuꞌu biꞌ
nde su ntucua ycuiꞌ Ndyosi, ca ̱a̱ caꞌya biꞌ lo
yuu. Juaꞌa̱ scua naꞌ xtañi ycuiꞌ naꞌ loo nguꞌ
biꞌ, chaꞌ laca nguꞌ ñati ̱ ꞌna. 13Cuaꞌa ̱ jyaca̱ ma ̱
xi jiꞌi̱ ñaꞌa̱ chaꞌnundaXtyiꞌi ycuiꞌNdyosi loꞌo
taju ñati ̱nu ngusñi chaꞌ jiꞌi̱ Ni scaa quichi ̱, si
tyajaꞌa̱ ca ma ̱ cunama ̱, nacui̱ Jesús.”

Chaꞌ nu nda Jesús loꞌo taju ñati ̱nu ngusñi
chaꞌ jiꞌi ̱Ni nde quichi ̱ Laodicea

14 ’Loꞌo juaꞌa̱ scua nuꞌu̱ chaꞌ re chaꞌ tsaa
slo nu ñati ̱nu ndu̱ cuentya jnaꞌ nde quichi ̱
Laodicea, chaꞌ culuꞌu chaꞌ jiꞌi̱ ycuiꞌ Ndyosi
jiꞌi ̱ nguꞌ biꞌ: “Ndiꞌya̱ nchcuiꞌ naꞌ loꞌo ma ̱:
Chañi chaꞌ ndyuꞌu tucua chaꞌ, lcaa chaꞌ nu
nda naꞌ loꞌo ñati;̱ liñi tsa nchcuiꞌ naꞌ chaꞌ
jiꞌi ̱ ycuiꞌ Ndyosi Sti naꞌ loꞌo ñati,̱ chaꞌ tyucui
tyiquee naꞌ nduꞌni naꞌ cña jiꞌi̱ ycuiꞌ Ni. Nu
loꞌo nguxana ndyaꞌ lcaa na nu ntsuꞌu cha-
lyuu, stuꞌba ti ndu ̱ naꞌ loꞌo ycuiꞌ Ni nu ngua
liꞌ, nacui̱ Jesús. 15 Cua jlo tiꞌ naꞌ lcaa ñaꞌa ̱
nu nduꞌni cuꞌma ̱; jlo tiꞌ naꞌ chaꞌ ni siꞌi na
ngusñi tsoꞌo ma̱ chaꞌ ꞌna, loꞌo juaꞌa̱ ni siꞌi na
ndyaꞌa̱chu̱ꞌma ̱ chaꞌ ꞌna. Tsoꞌo lamasi tyucui
tyiquee ma ̱ xñi ma ̱ chaꞌ ꞌna, masi xtyanu
ma ̱ chaꞌ ꞌna tsiyaꞌ ti. 16Ñiꞌya ̱ laca si coꞌo na
hitya nu conuꞌ ti chcatsu̱, ni siꞌi na tyiqueꞌ,
ni siꞌi na tyacalaꞌ, na conuꞌ ti chcatsu ̱ biꞌ;
ná tsoꞌo ndyiꞌyu biꞌ, salú na jiꞌi ̱ nde lo yuu,
ngaꞌaa coꞌo na jiꞌi̱. Juaꞌa̱ laca cuꞌma ̱ cuentya
jnaꞌ, chaꞌ sa claꞌbe ti ná ngusñi ma ̱ chaꞌ ꞌna.
17 Quiñaꞌa̱ tsa chaꞌ ntsuꞌu jiꞌi̱ ya, nacui ̱ ma ̱.
Cua ngujui sca chalyuu tsoꞌo jiꞌi ̱ ya, biꞌ chaꞌ
ngaꞌaa ntsuꞌu chaꞌ nu lyiji jiꞌi ̱ ya, nacui ̱ ma ̱.

Pana ná nda ma ̱ cuentya chaꞌ tyaꞌna tsa ma ̱
ntiꞌ naꞌ ñaꞌa̱ naꞌ jiꞌi̱ ma ̱. Tsoꞌo la si ca tyujuꞌu
tiꞌ ma ̱, ntiꞌ naꞌ, chaꞌ ngaꞌaa ntsuꞌu chaꞌ jiꞌi ̱
ma ̱ tsiyaꞌ ti; ntsuꞌu tsa chaꞌ nu lyiji jiꞌi ̱ ma ̱
ntiꞌ naꞌ ñaꞌa̱ naꞌ jiꞌi̱ ma ̱, biꞌ chaꞌ ná nchca
culacua tsoꞌo tiꞌ ma̱ tsiyaꞌ ti. 18 Ta naꞌ sca
cui ̱i ̱ loꞌo ma ̱ lacua, biꞌ chaꞌ cuaꞌa ̱ jyaca ̱ ma ̱
jiꞌi̱ chaꞌnu chcuiꞌnaꞌ loꞌoma ̱, chaꞌ chañi taca
culuꞌu chaꞌ biꞌ jiꞌi ̱ma ̱ ñiꞌya̱ caca xutacui chaꞌ
cuxi nu ntsuꞌu jiꞌi ̱ma ̱: Ngaꞌa̱ chaꞌ cuaꞌni ma ̱
chaꞌ caja sca chalyuu cucui jiꞌi̱ ma ̱ su ngaꞌaa
cuaꞌni ma ̱ chaꞌ cuxi, chaꞌ ngaꞌaa ntsuꞌu chaꞌ
ca tyujuꞌu la tiꞌ ma ̱ liꞌ. Cuaꞌni ma ̱ chaꞌ cu-
lacua tsoꞌo xi tiꞌ ma ̱ lacua, chaꞌ ca cuayáꞌ tiꞌ
ma ̱ scaa chaꞌ. 19Lcaa ñati ̱nu tyacaꞌa tsa ꞌna,
ndacaꞌa naꞌ xi jiꞌi ̱ nguꞌ, nchcubeꞌ naꞌ xi jiꞌi ̱
nguꞌ. Cuaꞌni clyama ̱ lacua, chaꞌ culochu̱ꞌma ̱
chaꞌ cuxi nu ndyuꞌni ma̱. 20Cuaꞌa̱ jyaca ̱ma ̱:
Cua ndyalaa naꞌ nde slo cuꞌma ̱; ndu ̱ ti naꞌ
nchcuiꞌ naꞌ loꞌo ma ̱ juani, chaꞌ cua ñaꞌa̱ ca
ñati ̱nu tucuá chaꞌ ꞌna, tyanu naꞌ slo nguꞌ biꞌ
liꞌ; tyiꞌi ̱ naꞌ slo nguꞌ biꞌ, tsoꞌo tsa tyuꞌu chaꞌ
jnaꞌ loꞌo nguꞌ biꞌ liꞌ. 21 Cua ñaꞌa̱ ca ñati ̱ nu
tyiji ̱loo jiꞌi ̱ nu xñaꞌa̱ ñaꞌa̱ cuayáꞌ tye chalyuu,
ta naꞌ su tyucua ñati ̱biꞌ ca su ntucua naꞌ chaꞌ
laca na loo; chaꞌ juaꞌa̱ naꞌ, cua ntiji̱loo naꞌ
jiꞌi̱ nu xñaꞌa̱ biꞌ, loꞌo juani ngaꞌa̱ naꞌ slo ycuiꞌ
Sti naꞌ su laca Ni loo. 22 Cuaꞌa̱ jyaca ̱ ma ̱ xi
jiꞌi̱ ñaꞌa̱ chaꞌ nu nda Xtyiꞌi ycuiꞌ Ndyosi loꞌo
taju ñati ̱nu ngusñi chaꞌ jiꞌi ̱Ni scaa quichi ̱, si
tyajaꞌa̱ ca ma ̱ cunama ̱.”
Cua ndye chaꞌ nu nda Jesús ndyaa slo taju

ñati ̱ jiꞌi̱ Ni scaa quichi ̱.

4
Ndyuꞌni tlyu nguꞌ jiꞌi ̱ ycuiꞌ Ndyosi ca su

ntucua Ni
1 Liꞌ nguxñaꞌa̱ naꞌ nde cua̱, naꞌa̱ naꞌ chaꞌ

ntucua yaala sca toniꞌi̱ ca biꞌ. Liꞌ xaꞌ nguañi
nchcuiꞌ nu ñati ̱nu cua nchcuiꞌ loꞌo naꞌ tsaca
quiyaꞌnungua tya tsa ̱ la; ñiꞌya ̱ndañinclyaꞌá
cuiꞌchcua ̱, juaꞌa ̱ nxiꞌya nu biꞌ nchcuiꞌ loꞌo
naꞌ. Ndiꞌya̱ nchcuiꞌ nu biꞌ loꞌo naꞌ liꞌ:

―Tyacuí ̱ clya nuꞌu̱ ca nde, culuꞌu naꞌ
jinuꞌu̱ lcaa chaꞌ nu ngaꞌa ̱ chaꞌ caca tyempo
nde loo la.

2Hora ti nguaꞌya Xtyiꞌi ycuiꞌNdyosi lo naꞌ
liꞌ. Claꞌbe nde cua̱ biꞌ naꞌa̱ naꞌ chaꞌ ntucua
sca yaca xlya tlyu nu tsoꞌo tsa ñaꞌa̱. Nde biꞌ
ntucua sca ñati.̱ 3 Ndubi tsa ñaꞌa̱ loo ycuiꞌ
nu Cusuꞌ nu ntucua ca biꞌ, loꞌo tyu ̱u̱ tyaꞌa
color ntsuꞌu loo Ni, ñiꞌya ̱ laca quee ndubi
nu ngatsi ñaꞌa̱, ñiꞌya̱ laca quee nu ngaꞌa tsa
ñaꞌa̱. Tyiꞌi̱ ca chu̱ꞌ su ntucua biꞌ ndu̱ cuaña
taa nu ngaꞌaa ñaꞌa̱ nclyuꞌu xee. 4Nde chu ̱ꞌ la
ntucua xaꞌ la yaca xlya; lo yaca biꞌ ntyucua
calaa ntucua jacua tyaꞌa nguꞌ cusuꞌ, tsa lo
scuii ti ntucuanguꞌ tyiꞌi̱ ca chu ̱ꞌ suntucuaNi.
Lacuꞌ nguꞌ biꞌ lateꞌ ngati ̱, juaꞌa̱ ntucua sneꞌ
orohique scaanguꞌ. 5Lye tsanguañinchcuiꞌ
tyiꞌyu liꞌ, lye tsa ndyubii ca su ntucua ycuiꞌ

Ndyosi liꞌ. Nde loo su tlyu su ntucua Ni
ndu̱ cati tyaꞌa quityee yaꞌ ndyaqui ̱, biꞌ laca
nu cati tyaꞌa cuiꞌi̱ lubii nu laca Xtyiꞌi ycuiꞌ
Ndyosi nunduꞌundyaa tyucui ñaꞌa ̱ chalyuu.
6 Nde claꞌbe su ntucua ñati ̱ biꞌ, ngua tiꞌ naꞌ
chaꞌ naꞌa̱ naꞌ sca tayuꞌ; ñiꞌya̱ ndubi ñaꞌa̱ sca
caatya̱, juaꞌa̱ ndubi ñaꞌa̱ biꞌ.
Tyiꞌi̱ ca chu̱ꞌ su ndu̱ yaca xlya tlyu biꞌ,

ca biꞌ ndu ̱ jacua tyaꞌa na luꞌú nu ñiꞌya̱ ñaꞌa̱
naꞌni, juaꞌa ̱ ñaꞌa̱; ndu̱ niꞌ cua̱. Tyucui ñaꞌa̱ niꞌ
ntucua cloo niꞌ; masi nde siiꞌ niꞌ, masi nde
chu̱ꞌ niꞌ ntucua cloo niꞌ. 7 Naꞌni nu nchca
clyo biꞌ, ñiꞌya̱ ñaꞌa̱ cuichi ñaꞌa̱ niꞌ; naꞌni nu
nchca tyucuaa biꞌ, ñiꞌya̱ ñaꞌa̱ toro cuañiꞌñaꞌa̱
niꞌ; naꞌni nu nchca tyuna biꞌ, ñiꞌya̱ ñaꞌa̱ sacaꞌ
ñati,̱ juaꞌa̱ ñaꞌa̱ sacaꞌniꞌ; naꞌninunchca jacua
biꞌ, ñiꞌya̱ ñaꞌa̱ cuaꞌya ndyacui, juaꞌa ̱ ñaꞌa̱ niꞌ.
8 Scuá tyaꞌa luꞌbe ntsuꞌu jiꞌi ̱ scaa naꞌni biꞌ,
panantucua clooniꞌ tyucui ñaꞌa ̱hichu̱ꞌ luꞌbe
niꞌ; loꞌo nde neꞌ luꞌbe niꞌ, la cuiꞌ juaꞌa̱ ntucua
cloo niꞌ. Ngaꞌaa nchca ti ̱ chaꞌ ndula tuꞌba niꞌ
tsa̱ loꞌo talya:
Xcuiꞌ na lubii tsa cresiya jiꞌi̱ ycuiꞌNdyosi nu

nchca jiꞌi̱ nduꞌni lcaa cña, nacui ̱ niꞌ
loꞌo ndyula tuꞌba niꞌ.

Nungua tya clyo luꞌúycuiꞌNi, la cuiꞌ juaꞌa ̱na
luꞌú Ni juani,

loꞌo ñaꞌa̱ ti tya luꞌú Ni tyempo nde loo la.
Juaꞌa̱ nacui ̱ niꞌ loꞌo ndyula tuꞌba niꞌ.

9 Luꞌba ti ndyula tuꞌba nu ca taꞌa jacua
naꞌni tacati biꞌ liꞌ. Nduꞌni tlyu niꞌ jiꞌi̱ Ni,
nduꞌni chi ̱ niꞌ loo ycuiꞌ Ni; ndya tsa niꞌ
xlyaꞌbe jiꞌi ̱ ycuiꞌ Ni nu ntucua lo yaca xlya
tlyu biꞌ, chaꞌ lcaa yija ̱ luꞌú ycuiꞌ Ndyosi.
10 Lcaa quiyaꞌ loꞌo ndyula tuꞌba naꞌni biꞌ,
liꞌ ndyatu̱ sti̱ꞌ nu nguꞌ cusuꞌ biꞌ nde loo su
ntucua ycuiꞌ Ni lo yaca xlya tlyu biꞌ; nduꞌni
tlyu nguꞌ cusuꞌ biꞌ jiꞌi̱ ycuiꞌ Ni chaꞌ lcaa yija ̱
luꞌú Ni. Liꞌ ndaꞌya nguꞌ sneꞌ oro nu ntucua
hique nguꞌ, nsta nguꞌ jiꞌi̱ nde loo su tlyu su
ntucua ycuiꞌ Ni. Ndiꞌya̱ nchcuiꞌ nguꞌ loꞌo Ni
liꞌ:
11 Ndyosi Xuꞌna ya, ngaꞌa̱ chaꞌ cuaꞌni tlyu

ya jinuꞌu̱, chaꞌ cuaꞌni chi̱ ya loo nuꞌu̱,
nacui ̱ nguꞌ.

Nchca jinuꞌu̱ cuaꞌni nuꞌu̱ lcaa lo cña tsiyaꞌ ti
nu ntiꞌ nuꞌu̱ cuaꞌni nde chalyuu.

Na cua ngüiñá nuꞌu̱ lcaa lo na nu ntsuꞌu nde
chalyuu;

chacuayáꞌ jinuꞌu̱ luꞌú lcaa na, chaꞌ nda nuꞌu̱
chacuayáꞌ chaꞌ ndyaꞌa̱ lcaa na luꞌú.

Juaꞌa̱ nacui ̱ nguꞌ loꞌo ndyula tuꞌba nguꞌ liꞌ.

5
Nu ñati ̱ nu taca jiꞌi ̱ chcuiꞌ lo quityi nu

ntsuꞌu yaꞌ ycuiꞌNdyosi
1Liꞌ naꞌa̱ naꞌ chaꞌ ntsuꞌu quityi yaꞌ tsuꞌ cui ̱

nu cusuꞌ laca loo nu ntucua lo yaca xlya
biꞌ. Sca quityi nchcu̱ꞌ, nu ngutu ti ñaꞌa̱ laca
biꞌ; juaꞌa ̱ tyucuaa chu̱ꞌ quityi biꞌ cua nscua
chaꞌ. Cati seꞌi ̱ ngaꞌa̱ nguiñaꞌ tuꞌba quityi su

ndyacu ̱ꞌ biꞌ. 2 Liꞌ naꞌa̱ naꞌ chaꞌ ndu̱ sca ñati ̱
nguula, sca xca̱ jiꞌi̱ ycuiꞌ Ndyosi. Cui̱i̱ tsa
ngusiꞌya xca̱ biꞌ:

―¿Tilaca laca nu ntsuꞌu chacuayáꞌ jiꞌi ̱ chaꞌ
suu nguiñaꞌ nu ngaꞌa̱ tuꞌba quityi nchcu̱ꞌ biꞌ,
chaꞌ chcana quityi biꞌ? ―nacui ̱.

3 Liꞌ masi tyucui ñaꞌa̱ su ntucua ycuiꞌ
Ndyosi biꞌ, masi tyucui ñaꞌa̱ lo yuu cha-
lyuu, masi tyucui ñaꞌa̱ chaca baꞌa chalyuu
su ndyaa ñati ̱nu cua ngujuii, ná ngujui nu
scana jiꞌi̱ quityi chaꞌ chcuiꞌ nguꞌ lo. 4 Tiꞌi tsa
ngusiꞌya naꞌ liꞌ, chaꞌ ngaꞌaa ngujui nu scana
jiꞌi ̱ quityi chaꞌ chcuiꞌ nguꞌ lo. 5 Liꞌ nguxana
nchcuiꞌ sca nu cusuꞌ loꞌo naꞌ:

―Ngaꞌaa xiꞌya nuꞌu̱ juani ―nacui ̱―. Cua
ngujui nu scana jiꞌi̱ quityi biꞌ, nu taca jiꞌi̱
suu nguiñaꞌ biꞌ, masi nu cati tyaꞌa nguiñaꞌ
nu ngaꞌa̱ tuꞌba quityi biꞌ. Ycuiꞌ yu biꞌ laca
loo jiꞌi̱ nguꞌ Judá, chaꞌ la cuiꞌ tyaꞌa ñati ̱ jiꞌi̱
jyoꞌo David laca yu biꞌ. Cua ntiji̱loo yu jiꞌi̱
nu xñaꞌa̱, biꞌ chaꞌ juani taca jiꞌi̱ yu scana yu
quityi biꞌ.

6 Liꞌ naꞌa ̱ naꞌ ndu ̱ sca ñati;̱ ñiꞌya̱ ñaꞌa̱ sca
xlyaꞌ cuañiꞌ, juaꞌa̱ ñaꞌa̱ ñati ̱ biꞌ. Ndu ̱ yu biꞌ
nde loo su tlyu su ntucua ycuiꞌ Ndyosi, laja
su ndu̱ nu nguꞌ cusuꞌ biꞌ, laja nu naꞌni tacati
biꞌ. Tya tyaca̱ꞌ nscua cuayáꞌ hichu ̱ꞌ yu tya
loꞌo ndyujuii nguꞌ jiꞌi ̱ yu tsaca quiyaꞌ, juaꞌa̱
ñaꞌa ̱ yu biꞌ. Cati tyaꞌa sata ntucua hique nu
ñiꞌya ̱ ñaꞌa ̱ xlyaꞌ nu ndu̱ cuentya jiꞌi̱ Jesús. La
cuiꞌ juaꞌa̱ ntucua cati tyaꞌa cloo Ni; nu cloo
Ni ni, biꞌ laca cati tyaꞌa cuiꞌi̱ lubii nu laca
Xtyiꞌi ycuiꞌ Ndyosi nu nduꞌu ndyaa tyucui
ñaꞌa ̱ chalyuu. 7Liꞌ ndyaa nu ñiꞌya̱ ñaꞌa̱ xlyaꞌ
biꞌ ndyiquiꞌya Ni jiꞌi ̱ quityi nchcu̱ꞌ nu ntsuꞌu
yaꞌ tsuꞌ cui ̱ nu cusuꞌ laca loo nu ntucua su
tlyu biꞌ. 8 Loꞌo ngusñi Ni quityi biꞌ, liꞌ ngutu̱
sti̱ꞌ ca taꞌa jacua naꞌni tacati biꞌ; loꞌo juaꞌa̱
nu calaa ntucua jacua tyaꞌa nguꞌ cusuꞌ biꞌ,
ndu̱ sti̱ꞌ nguꞌ nde loo nu ñiꞌya̱ ñaꞌa ̱ xlyaꞌ
biꞌ. Ntsuꞌu sañi yaꞌ nguꞌ cusuꞌ biꞌ, loꞌo juaꞌa̱
ntucua cuuoroyaꞌ lcaanguꞌ cusuꞌbiꞌ; ntsuꞌu
yana joꞌó nu ndyaqui̱ neꞌ cuu biꞌ. Ñiꞌya̱ loꞌo
ntyucua xtyiꞌi yana joꞌó ndyaqui ̱ biꞌ, juaꞌa̱
ndyaa chaꞌ nu nchcuiꞌ nguꞌ ca slo ycuiꞌ Ni
loꞌo nchcuiꞌ ñati ̱ jiꞌi ̱ ycuiꞌNdyosi loꞌo Ni. 9Liꞌ
ndyula tuꞌba nguꞌ biꞌ sca ji ̱i̱ chaꞌ cuaꞌni chi̱
nguꞌ loo nu ñiꞌya̱ ñaꞌa̱ xlyaꞌ biꞌ. Bilya cuna
naꞌ ji̱i ̱ nu ndyula tuꞌba nguꞌ biꞌ:
Cua nda ycuiꞌ Ni chacuayáꞌ jinuꞌu̱ chaꞌ xñi

nuꞌu̱ quityi nchcu̱ꞌ biꞌ, nacui̱ nguꞌ,
chaꞌ suu nuꞌu̱ nguiñaꞌ nu ngaꞌa̱ tuꞌba quityi

biꞌ.
Na cua ndyujuii ñati ̱ jinuꞌu̱ tsaca quiyaꞌ;
pana loꞌo ngujuii nuꞌu̱ ni, liꞌ nguaꞌni nuꞌu̱

cña cuentya jiꞌi̱ ya chaꞌ caca ya ñati ̱jiꞌi̱
ycuiꞌNdyosi.

Ñati ̱ nu cua ndyuꞌu cua ñaꞌa̱ ca quichi ̱ tyi
nguꞌ, ñati ̱ nu nchcuiꞌ cua ñaꞌa ̱ ca lo
chaꞌcña nu nchcuiꞌ ñati ̱chalyuu,

ñati ̱nu ndyuꞌu tyucui ñaꞌa̱ chalyuu mala su
ndiꞌi̱ ñati,̱ biꞌ ñati ̱nu ngusubi nuꞌu̱ jiꞌi̱.

10 Cua nguaꞌni nuꞌu̱ chaꞌ caca nguꞌ biꞌ sca
lo ñati ̱nu ndulo tsa cuentya jiꞌi̱ ycuiꞌ
nuꞌu̱,

chaꞌ taca cuaꞌni nguꞌ cñanuntiꞌ ycuiꞌNdyosi
Sti na.

Loꞌo juaꞌa̱ caca nguꞌ biꞌ loo nde chalyuu.
11Loꞌondyendañi ji̱i ̱biꞌ, chacaquiyaꞌnaꞌa ̱

naꞌ ca biꞌ. Liꞌ ndyuna naꞌ ndyula tuꞌba tyu ̱u̱
tsa mil tyaꞌa xca ̱ jiꞌi ̱ ycuiꞌ Ndyosi; nde chu̱ꞌ
su ntucua yaca xlya, nde chu ̱ꞌ su ndu ̱ naꞌni
tacati biꞌ, nde chu ̱ꞌ su ndu ̱ nguꞌ cusuꞌ biꞌ, ca
biꞌ ndu ̱ quiñaꞌa̱ tsa nguꞌ xca̱ biꞌ liꞌ. 12Cui̱i̱ tsa
ndyula tuꞌba nguꞌ liꞌ:
Cua ndyujuii nguꞌ jiꞌi̱ nu ñiꞌya̱ ñaꞌa̱ xlyaꞌ biꞌ

tsaca quiyaꞌ, nacui ̱ nguꞌ.
Xquiꞌya ñati ̱chalyuu, biꞌ chaꞌ ngujuii Ni.
Loꞌo juani ngaꞌa̱ chaꞌ chcuiꞌ na jiꞌi̱ Ni, chaꞌ

lcaa lo cña tsiyaꞌ ti nchca jiꞌi̱ Ni cuaꞌni
Ni;

juaꞌa̱ na jiꞌi̱ Ni laca lcaa lo na tsiyaꞌ ti.
Lcaa chaꞌ jlo tiꞌNi, lcaa cña nchca jiꞌi̱ Ni;
biꞌ chaꞌ ndyuꞌni chi ̱ na loo Ni, ndyuꞌni tlyu

na jiꞌi̱ Ni, loꞌo juaꞌa̱ tsoꞌo tsa chcuiꞌ na
jiꞌi̱ Ni loꞌo ñati.̱

Juaꞌa ̱ nacui ̱ xca ̱ jiꞌi ̱ ycuiꞌ Ndyosi loꞌo ndyula
tuꞌba nguꞌ.

13Liꞌ nguañi ndyula tuꞌba lcaa ñati ̱ tyucui
ñaꞌa̱ chalyuu, lcaa nguꞌ nu cua nda ycuiꞌ
Ndyosi jiꞌi̱ lijya̱ nde chalyuu; masi nde cua ̱
su ntucua ycuiꞌNi,masi nde lo yuu chalyuu,
masi chaca baꞌa chalyuu su ndyaa ñati ̱ nu
ngujuii, masi lo tyujoꞌo, lcaa ñati ̱biꞌ ndyuꞌni
tlyu nguꞌ jiꞌi̱ ycuiꞌ Ndyosi. Ndiꞌya̱ nchcuiꞌ
nguꞌ:
Cuaꞌni tlyu na jiꞌi̱ ycuiꞌ nu Cusuꞌ nu ntucua

ca su tlyu, nacui ̱ nguꞌ, cuaꞌni chi ̱ na
loo Ni.

Juaꞌa ̱nuñiꞌya ̱ñaꞌa̱ xlyaꞌbiꞌ, cuaꞌni tlyu na jiꞌi ̱
Ni.

Sca ti ycuiꞌ Ndyosi ntsuꞌu chacuayáꞌ jiꞌi̱ Ni
chaꞌ cuaꞌni Ni lcaa lo cña tsiyaꞌ ti;

loꞌo juaꞌa̱ ná ngaꞌa̱ chaꞌ tye chaꞌ jiꞌi̱ ycuiꞌ Ni
tsiyaꞌ ti, nacui̱ nguꞌ.

14Nu ca taꞌa jacuanaꞌni tacati biꞌni, ngux-
acui ̱ niꞌ chaꞌ jiꞌi̱ nguꞌ liꞌ:

―Juaꞌa ̱ caca chaꞌ lacua―nacui ̱ niꞌ.
Liꞌ ndu̱ sti̱ꞌ nu calaa ntucua jacua tyaꞌa

nguꞌ cusuꞌ biꞌ, nguaꞌni tlyu nguꞌ jiꞌi̱ ycuiꞌ
Ndyosi, chaꞌ ná ngaꞌa̱ chaꞌ tye yija̱ jiꞌi̱ Ni.

6
Nu loꞌo ndyaala quityi jiꞌi ̱ ycuiꞌNdyosi

1 Liꞌ naꞌa̱ naꞌ chaꞌ ngusuu nu ñiꞌya ̱ ñaꞌa ̱
xlyaꞌbiꞌ sca nguiñaꞌnungaꞌa̱ tuꞌbaquityi biꞌ.
Ndyuna naꞌ nchcuiꞌ sca naꞌni tacati biꞌ liꞌ.
Lye tsa nguañi nchcuiꞌ niꞌ ñiꞌya̱ loꞌo ndañi
nchcuiꞌ tyiꞌyu:

―Cua ̱a̱ clya nuꞌu̱ ca nde―nacui ̱.

2 Liꞌ nguxñaꞌa ̱ naꞌ jiꞌi̱ nu ñati ̱ nu nchcuiꞌ
naꞌni tacati biꞌ loꞌo, naꞌa̱ naꞌ ndu ̱ sca cuayu
ngati ̱; yu nu ntucua hichu ̱ꞌ cuayu biꞌ ni, naꞌa̱
naꞌ ntucua sca cuatyi yaꞌ yu, loꞌo juaꞌa̱ cua
nda nguꞌ sca sneꞌ chcua ̱ chaꞌ tyucua hique
yu. Liꞌ ngutuꞌu yu ndyaa yu cusu ̱u̱; ntiji ̱loo
yu liꞌ, loꞌo ñaꞌa̱ ti tya tyiji̱loo la yu xi jiꞌi ̱ tyaꞌa
cusu ̱u̱ yu.

3 Loꞌo liꞌ ngusuu nu ñiꞌya̱ ñaꞌa̱ xlyaꞌ
biꞌ chaca nguiñaꞌ nu ngaꞌa̱ toꞌ quityi biꞌ.
Ndyuna naꞌ nchcuiꞌ naꞌni tacati nu nchca
tyucuaa liꞌ:

―Cua ̱a̱ clya nuꞌu̱ ca nde―nacui ̱.
4 Liꞌ ngutuꞌu tucua chaca cuayu nu ngaꞌa

ñaꞌa̱ color jiꞌi ̱. Yu nu ntucua hichu ̱ꞌ niꞌ biꞌ
ntsuꞌuchacuayáꞌ jiꞌi ̱cuaꞌni chaꞌcusu ̱u̱ loyuu
chalyuu, chaꞌ juaꞌa ̱ cujuii ñati ̱ chalyuu jiꞌi ̱
tyaꞌa ñati ̱nguꞌ. Tonu tsa xlyu cusu ̱u̱ ngujui
jiꞌi̱ yu biꞌ.

5 Loꞌo liꞌ nu nchca tyuna quiyaꞌ ngusuu
nu ñiꞌya̱ ñaꞌa̱ xlyaꞌ biꞌ nguiñaꞌ nu ngaꞌa ̱ toꞌ
quityi. Ndyuna naꞌ chaꞌ nu nchcuiꞌ naꞌni
tacati nu nchca tyuna liꞌ:

―Cua ̱a̱ clya nuꞌu̱ ca nde―nacui ̱.
Liꞌ naꞌa̱ naꞌ ndu ̱ sca cuayú nu ngata ñaꞌa̱;

scaꞌ cuayáꞌ ndacui yaꞌ ñati ̱nu ntucua hichu ̱ꞌ
cuayu biꞌ. 6 Liꞌ ngua tiꞌ naꞌ chaꞌ nguañi
nchcuiꞌ sca ñati ̱nu nda xtyiꞌi laja su ndu̱ nu
jacua tyaꞌa naꞌni tacati biꞌ:

―Sa scaꞌ ti nscuaꞌ caja jiꞌi̱ nguꞌ cuaꞌni nguꞌ
cña sca tsa ̱ ―nacui ̱―, loꞌo juaꞌa̱ sca milya ti
siꞌyu nscuaꞌ joꞌo caja jiꞌi ̱ nguꞌ sca tsa ̱; pana
ñaꞌa̱ ti quiñaꞌa̱ ngaꞌa̱ caca setye, loꞌo juaꞌa̱
quiñaꞌa̱ caca vino nu ndyiꞌyu nguꞌ ―nacui ̱
yu biꞌ.

7Loꞌo liꞌ nu nchca jacua quiyaꞌ ngusuu nu
ñiꞌya̱ ñaꞌa̱ xlyaꞌ biꞌ nguiñaꞌ nu ngaꞌa ̱ tuꞌba
quityi biꞌ. Ndyuna naꞌ nchcuiꞌ naꞌni tacati
nu nchca jacua liꞌ:

―Cua ̱a̱ clya nuꞌu̱ ca nde―nacui ̱ niꞌ.
8Liꞌ naꞌa̱ naꞌ chaꞌ ndu ̱ sca cuayu nu ngatsi

ñaꞌa̱. LaMuertenaanuntucuahichu ̱ꞌ cuayu
biꞌ, chaꞌ biꞌ laca nu ndyaa ndyujuii jiꞌi ̱ ñati;̱
nde chu̱ꞌ biꞌ ngutuꞌu lcaꞌa ̱ tsa tlyu ti cresiya
jiꞌi̱ nguꞌ jyoꞌo. Ntsuꞌu chacuayáꞌ jiꞌi ̱ yu biꞌ,
chaꞌ cujuii yu jiꞌi̱ ñaꞌa̱ tsaca yuꞌbe ñati ̱ nu
ndiꞌi̱ chalyuu; lcaa niꞌi̱ su ndiꞌi̱ jacua tyaꞌa
ñati ̱ni, cujuii yu jiꞌi̱ tsaca tyaꞌa nguꞌ liꞌ, masi
loꞌo caca chaꞌ cusu ̱u̱ jiꞌi ̱ nguꞌ, masi loꞌo caca
jbiꞌña jiꞌi̱ nguꞌ, masi loꞌo quicha nguꞌ, masi
loꞌo cuaꞌni xñaꞌa̱ naꞌni tyaala loꞌo nguꞌ.

9Loꞌo liꞌ nu nchca caꞌyu quiyaꞌ ngusuu nu
ñiꞌya̱ ñaꞌa̱ xlyaꞌ biꞌ nguiñaꞌ nu ngaꞌa ̱ tuꞌba
quityi biꞌ. Liꞌ naꞌa̱ naꞌ sca mesa tlyu nde
loo su ntucua ycuiꞌNdyosi, mesa biꞌ laca nu
tyucuamsta ̱ lo. Ndeneꞌmesa biꞌntsiya tyu ̱u̱
tyaꞌa nguꞌ nu ngujuii; cua ndyujuii ñati ̱ jiꞌi ̱
nguꞌbiꞌxquiꞌyachaꞌnundaycuiꞌNdyosi loꞌo
nguꞌ biꞌ, chaꞌ ná ntsi ̱i̱ nguꞌ biꞌ nchcuiꞌ nguꞌ
chaꞌbiꞌ loꞌo tyaꞌañati ̱nguꞌ liꞌ. 10Cui̱i̱ ngusiꞌya
jyoꞌo biꞌ:

―Ndyosi Xuꞌna ya ―nacui ̱ nguꞌ―, xcuiꞌ
lubii tsa cresiya jinuꞌu̱; xcuiꞌ chaꞌ liñi nduꞌni
nuꞌu̱ ―nacui ̱ jyoꞌo biꞌ―. ¿Ha tya tiyaꞌ tsa
cuaꞌni cuayáꞌ nuꞌu̱ jiꞌi ̱ ñati ̱chalyuu? ¿Ha tya
tiyaꞌ tsaxcubeꞌnuꞌu̱ jiꞌi ̱nguꞌxquiꞌyachaꞌ cua
ndyujuii nguꞌ jiꞌi̱ ya? ―nacui ̱ jyoꞌo biꞌ.

11Loꞌo ti ngujui lateꞌ ngati ̱ cacuꞌ lcaa jyoꞌo
biꞌ, liꞌ nchcuiꞌ ycuiꞌNdyosi loꞌo nguꞌ biꞌ:

―Xaꞌ xtyii cñaꞌ ma ̱ tya xi ca, ñaꞌa̱ cuayáꞌ
tyalaa tyu ̱u̱ tyaꞌa jyoꞌo nguꞌ tyaꞌa ma ̱, tyaꞌa
ngusñi ma ̱ chaꞌ jiꞌi ̱ Jesús, tyaꞌa ndyuꞌni ma ̱
cña jiꞌi ̱ Ni; tya cujuii ñati ̱ chalyuu jiꞌi̱ nguꞌ
biꞌ ñiꞌya ̱ loꞌo cua ndyujuii nguꞌ jiꞌi̱ cuꞌma ̱
―nacui̱ Ni.

12Loꞌo liꞌnaꞌa ̱naꞌ jiꞌi ̱nuñiꞌya̱ ñaꞌa̱ xlyaꞌbiꞌ,
chaꞌnunchca scuáquiyaꞌngusuuNinguiñaꞌ
nu ngaꞌa ̱ toꞌ quityi biꞌ; lye tsa ngulacui̱ cha-
lyuu liꞌ. Liꞌ ndyacu cuichaa, ngua talya xee;
ñiꞌya̱ laca sca lateꞌ ngata nu nchcuꞌ ñati ̱ su
nscua jyoꞌo, juaꞌa̱ ñaꞌa̱ ngua biꞌ. Loꞌo juaꞌa̱
coꞌ ni, ngua ngaꞌa ñaꞌa̱ biꞌ; ñiꞌya̱ ñaꞌa̱ tañi,
juaꞌa̱ ñaꞌa̱ biꞌ. 13Liꞌndyalú cuii nuntsuꞌunde
cua̱; ñiꞌya̱ ntiꞌ ndyalú mancu ̱ yeꞌe loꞌo lye
tsa nchca cuiꞌi̱ nchquiña jiꞌi̱ sta̱ꞌ yaca, juaꞌa̱
ndyalú cuii nde lo yuu liꞌ. 14Ngaꞌaa chcana
ñaꞌa̱ nguꞌ nde cua̱ liꞌ; cua nguliji yuꞌu biꞌ,
chaꞌ ngulatsuꞌ ycuiꞌ Ndyosi jiꞌi̱. La cuiꞌ juaꞌa̱
ngulatsuꞌ Ni jiꞌi ̱ lcaa caꞌya cua ̱; juaꞌa̱ lcaa
yuu claꞌbe nu nscua claꞌbe hitya, ngulatsuꞌ
Ni jiꞌi ̱. 15 Liꞌ ngutuꞌu cuatsiꞌ ti lcaa ñati,̱
masi tyuquee, masi quiyaꞌ cuaꞌa̱, masi siiꞌ
caꞌya; lcaa nguꞌ nu laca loo, cuati nu laca
loo jiꞌi̱ ñati ̱ cusu̱u̱, masi culiyaꞌ nguꞌ, masi
tlyu tsa ñati ̱ laca nguꞌ, masi msu nu ngüiꞌya
ti ñati,̱ masimsunundiꞌi ̱ tsoꞌo ti lacanguꞌbiꞌ,
lcaanguꞌ loꞌo tyaꞌanguꞌngutuꞌu cuatsiꞌnguꞌ.
16Liꞌngusiꞌyanguꞌ jiꞌi̱ caꞌya loꞌo jiꞌi̱ quee tlyu:

―Cua̱a ̱ clyama ̱xasuma ̱hichu ̱ꞌya, chaꞌná
ñaꞌa̱ ycuiꞌ nu Cusuꞌ nu ntucua su tlyu jiꞌi̱ ya;
ñasiꞌ̱ tsa nu ñiꞌya̱ ñaꞌa ̱ xlyaꞌ biꞌ ñaꞌa̱ Ni jiꞌi ̱ ya
―nacui̱ nguꞌ.

17 Cua ndyalaa tsa̱ chaꞌ xcubeꞌ Ni jiꞌi ̱ ñati,̱
loꞌo ná ndalo nguꞌ tsiyaꞌ ti jiꞌi̱ chaꞌ biꞌ.

7
Ni tsa lo tyaꞌa nguꞌ Israel nu cua ngaꞌa ̱

cuayáꞌ jiꞌi ̱ ycuiꞌNdyosi nde tyaca̱a ̱ nguꞌ
1 Tiyaꞌ la liꞌ naꞌa̱ naꞌ jiꞌi̱ jacua tyaꞌa xca̱ jiꞌi̱

ycuiꞌ Ndyosi; naꞌa̱ naꞌ nde quiyaꞌ chalyuu,
nde jacua seꞌi̱ su ndu̱ nu jacua tyaꞌa nguꞌ
xca̱ biꞌ. Ndacaꞌa xca̱ biꞌ jiꞌi̱ ca taꞌa jacua
cuiꞌi̱ nu nclyatuꞌu lo chalyuu; ngaꞌaa nda
nguꞌxca ̱biꞌ chacuayáꞌ culatuꞌucuiꞌi̱ biꞌ,masi
nde lo yuu, masi nde tyujoꞌo, ni sca chu̱ꞌ
yaca ná culatuꞌu cuiꞌi ̱. 2 Liꞌ naꞌa̱ naꞌ nduꞌu
tucuachacayuxca̱, nunduꞌu tucua lijya̱nde
su ntyucua cuichaa. Ndyiꞌya yu cuayáꞌ nu
cua nda ycuiꞌ Ndyosi jiꞌi̱ yu, chaꞌ cuaꞌa ̱ yu
hichu̱ꞌ ñati ̱jiꞌi̱ ycuiꞌNdyosi; la cuiꞌNi nu nda
chalyuu jiꞌna laca biꞌ. Cui̱i̱ nchcuiꞌ yu loꞌo
nu jacua tyaꞌa xca̱ nu ntsuꞌu chacuayáꞌ jiꞌi̱

chaꞌ cuaꞌni ñuꞌu̱ jiꞌi ̱ chalyuu loꞌo jiꞌi̱ tyujoꞌo.
3Ndiꞌya̱ nchcuiꞌ yu loꞌo nguꞌ xca ̱ biꞌ liꞌ:

―Ná calaꞌ ma ̱ chalyuu, ná calaꞌ ma ̱
tyujoꞌo, ná calaꞌma ̱ yaca; tya lyiji cuaꞌa̱ ycuiꞌ
Ndyosi cuayáꞌ nde tyaca̱a̱ ñati ̱ nu ndyuꞌni
cña jiꞌi ̱ ycuiꞌNi.

4Liꞌ nguluꞌu nguꞌ ꞌna ni tsa lo tyaꞌa ñati ̱nu
cua nguaꞌa̱ ycuiꞌ Ndyosi cuayáꞌ nde tyaca̱a̱
nguꞌ; sca siyento ntucua tuꞌba ntucua jacua
mil tyaꞌa ñati ̱laca biꞌ. Tyuꞌunguꞌ biꞌ jiꞌi ̱nu tii
tyucuaa tyaꞌa taju nguꞌ Israel, nu sca xtañi
laca jiꞌi̱ sca taju nguꞌ:
5Tyuꞌutii tyucuaamil tyaꞌañati ̱jiꞌi̱ nguꞌ tyaꞌa

xtañi Judá nu nguaꞌa̱ ycuiꞌ Ndyosi
cuayáꞌ jiꞌi̱,

cuati tyuꞌuchaca tii tyucuaamil tyaꞌañati ̱jiꞌi̱
nguꞌ tyaꞌa xtañi Rubén,

cuati tyuꞌu tii tyucuaa mil tyaꞌa ñati ̱ jiꞌi ̱ nguꞌ
tyaꞌa xtañi Gad,

6cuati tyuꞌu tii tyucuaamil tyaꞌañati ̱jiꞌi ̱nguꞌ
tyaꞌa xtañi Aser,

cuati tyuꞌu tii tyucuaa mil tyaꞌa ñati ̱ jiꞌi ̱ nguꞌ
tyaꞌa xtañiNeftalí,

cuati tyuꞌu tii tyucuaa mil tyaꞌa ñati ̱ jiꞌi ̱ nguꞌ
tyaꞌa xtañiManasés;

7 la cuiꞌ juaꞌa ̱ tyuꞌu tii tyucuaa mil tyaꞌa ñati ̱
jiꞌi ̱ nguꞌ tyaꞌa xtañi Simeón,

cuati tyuꞌu tii tyucuaa mil tyaꞌa ñati ̱ jiꞌi ̱ nguꞌ
tyaꞌa xtañi Leví,

cuati tyuꞌu tii tyucuaa mil tyaꞌa ñati ̱ jiꞌi ̱ nguꞌ
tyaꞌa xtañi Isacar,

8cuati tyuꞌu tii tyucuaamil tyaꞌañati ̱jiꞌi ̱nguꞌ
tyaꞌa xtañi Zabulón,

cuati tyuꞌu tii tyucuaa mil tyaꞌa ñati ̱ jiꞌi ̱ nguꞌ
tyaꞌa xtañi José,

cuati tyuꞌu tii tyucuaa mil tyaꞌa ñati ̱ jiꞌi ̱ nguꞌ
tyaꞌa xtañi Benjamín.

Tsa lo cua ti tyaꞌa nguꞌ Israel nguaꞌa̱ ycuiꞌ
Ndyosi cuayáꞌ jiꞌi̱.

Nu xaꞌ la ñati ̱ tyucui ñaꞌa ̱ chalyuu nu ta
ycuiꞌNdyosi lateꞌ ngati̱ jiꞌi ̱

9 Tiyaꞌ la liꞌ naꞌa ̱ naꞌ ndu̱ tsa tlyu ti ñati ̱
nu cua nguaꞌni lyaá Jesús jiꞌi̱; quiñaꞌa̱ tsa
ñati ̱ngaꞌa̱, biꞌ chaꞌ ná tucui ngua jiꞌi ̱ culacua
jiꞌi ̱ ñati ̱ biꞌ. Tyucui ñaꞌa̱ chalyuu mala su
ndiꞌi ̱ ñati ̱ngutuꞌu nguꞌ ya ̱a̱ nguꞌ; lcaa lo ñati ̱
chalyuu ya̱a̱, chaꞌ cua ñaꞌa̱ ca quichi ̱ tyi
nguꞌ ngutuꞌu nguꞌ, cua ñaꞌa̱ ca lo chaꞌcña nu
nchcuiꞌ ñati ̱ chalyuu nchcuiꞌ nguꞌ biꞌ. Ndy-
atu ̱ nguꞌ nde loo su ntucua yaca xlya tlyu,
nde loo su ndu ̱ nu ñiꞌya ̱ ñaꞌa ̱ xlyaꞌ biꞌ. Lateꞌ
ngati ̱ lacuꞌnguꞌ, ntucua lacaꞌnguiñayaꞌnguꞌ
ndu̱ nguꞌ. 10Cui̱i̱ nchcuiꞌ nguꞌ liꞌ:
Cuaꞌni tlyu na jiꞌi ̱ ycuiꞌ Ndyosi nu Xuꞌna na

nu ntucua lo yaca xlya tlyu,
la cuiꞌ biꞌ laca nu nduꞌni lyaá jiꞌna,
nacui ̱ nguꞌ jiꞌi ̱ tyaꞌa nguꞌ;
juaꞌa̱ nu ñiꞌya̱ ñaꞌa̱ xlyaꞌ biꞌ nduꞌni lyaá jiꞌna,
nacui ̱ nguꞌ. 11 Loꞌo juaꞌa̱ lcaa xca̱ jiꞌi̱ ycuiꞌ
Ndyosi, loꞌo nguꞌ biꞌ ndu̱ nguꞌ nde chu ̱ꞌ su
ntucua yaca xlya biꞌ; nde chu̱ꞌ su ndu ̱ naꞌni

tacati biꞌ, nde chu ̱ꞌ su ndu ̱ nguꞌ cusuꞌ, ca biꞌ
ndiꞌi̱ nguꞌ. Ndyaa stii nguꞌ nde loo nguꞌ lo
yuu liꞌ, chaꞌ cuaꞌni tlyu nguꞌ jiꞌi̱ ycuiꞌNdyosi.
12Liꞌ nacui ̱ nu nguꞌ xca̱ biꞌ:
Juaꞌa ̱ caca chaꞌ lacua; cuaꞌni tlyu na jiꞌi̱ Ni,

cuaꞌni chi ̱ na loo Ni,
tya na xlyaꞌbe jiꞌi ̱ ycuiꞌNi.
Chcuiꞌ na chaꞌ lcaa chaꞌ jlo tiꞌ Ni, na jiꞌi̱ Ni

laca lcaa lo na nu ntsuꞌu chalyuu;
lcaa lo cña tsiyaꞌ ti nchca jiꞌi ̱ Ni cuaꞌni Ni,

sca ti ycuiꞌ Ni ntsuꞌu chacuayáꞌ jiꞌi̱ Ni
cuaꞌni Ni lcaa cña.

Lcaa yija ̱nángaꞌa̱ chaꞌ tye chaꞌ juaꞌa̱ caca jiꞌi ̱
ycuiꞌNdyosi Sti na.

Chañi chaꞌ juaꞌa̱ caca.
Juaꞌa ̱ nacui̱ nguꞌ xca̱ jiꞌi ̱ tyaꞌa nguꞌ.

13Liꞌ nchcuane sca nguꞌ cusuꞌ jnaꞌ:
―¿Tilaca lacañati ̱nunchcuꞌ lateꞌngati ̱, ntiꞌ

nuꞌu̱? ―nacui ̱―. ¿Macalanduꞌuñati ̱biꞌ lijya ̱?
14―Ná jlo tiꞌnaꞌ, Cusuꞌ. Culuꞌunuꞌu̱ xi jnaꞌ

―ni naꞌ jiꞌi ̱.
Nchcuiꞌ nu cusuꞌ loꞌo naꞌ liꞌ:
―Cua nteje tacui ca ti chaꞌ lye tsa

nchcubeꞌ ñati ̱ biꞌ, xquiꞌya chaꞌ ngusñi nguꞌ
chaꞌ jiꞌi ̱ Jesús ―nacui ̱ nu cusuꞌ jnaꞌ―. Cua
laca lacuꞌ nguꞌ lateꞌ ngati̱; cua ngua lubii neꞌ
cresiya jiꞌi̱ nguꞌ laca chaꞌ biꞌ, xquiꞌya chaꞌ
cua ngujuii nu ñiꞌya̱ ñaꞌa ̱ xlyaꞌ biꞌ lo crusi
cuentya jiꞌi ̱ nguꞌ. 15Biꞌ chaꞌ ndu̱ nguꞌ nde loo
su tlyu su ntucua ycuiꞌNdyosi juani―nacui ̱
nu cusuꞌ biꞌ―, chaꞌ tsa̱ loꞌo talya ndyuꞌni
nguꞌ biꞌ cña jiꞌi̱ Ni ca su ndiꞌi ̱ Ni. Ycuiꞌ Ni
nu ntucua lo yaca xlya tlyu biꞌ tyanu cacua
ti su ndiꞌi̱ nguꞌ, chaꞌ cuaꞌa jiꞌi ̱ nguꞌ chaꞌ ná
tyacua chaꞌ cuxi jiꞌi̱ nguꞌ. 16 Ngaꞌaa tyucua
chaꞌ ntyuteꞌ nguꞌ biꞌ chaca quiyaꞌ, ni ngaꞌaa
tyucuachaꞌnguityinguꞌhitya; ngaꞌaa tsumi̱ꞌ
xee cua̱ jiꞌi̱ nguꞌ, ni ngaꞌaa ca chiyaꞌa̱ tiꞌ nguꞌ
loꞌo tyiqueꞌ cua̱. 17Ñaꞌa̱si ̱i ̱ nu ñiꞌya̱ ñaꞌa ̱ xlyaꞌ
biꞌ jiꞌi̱ nguꞌ, chaꞌ ndiꞌi̱ Ni la cuiꞌ ca su ntucua
ycuiꞌ Ndyosi loo; biꞌ laca nu tsaloꞌo jiꞌi ̱ nguꞌ
su caja hitya coꞌo nguꞌ chaꞌ caja chalyuu
cucui jiꞌi ̱ nguꞌ liꞌ. Loꞌo juaꞌa̱ xquityi Ni hitya
cloo nguꞌ chaꞌ ngaꞌaa cunaa nguꞌ liꞌ.

8
Nu cuu oro nu nguxcua ̱a̱ chaca xca ̱ jiꞌi ̱

ycuiꞌNdyosi lo yuu
1 Loꞌo liꞌ nu nchca cati quiyaꞌ ngusuu nu

ñiꞌya ̱ñaꞌa̱ xlyaꞌbiꞌnguiñaꞌnungaꞌa ̱ toꞌquityi
ngutu biꞌ. Loꞌo ngua juaꞌa̱, ti ̱ ti ndiꞌi̱ lcaa na
suntucua ycuiꞌNdyosi liꞌ. 2Cuati naꞌa ̱naꞌ jiꞌi ̱
tya tyacati tyaꞌaxca ̱nundu ̱ cñande looycuiꞌ
Ndyosi; cua nda nguꞌ cati tyaꞌa cuiꞌchcua ̱
jiꞌi ̱ nguꞌ xca̱ biꞌ chaꞌ culaꞌá nguꞌ. 3 Liꞌ ya̱a ̱
chaca yu xca̱ nu ndyiꞌya cuu oro lijya ̱. Ya̱a ̱
biꞌ ngutu̱ toꞌ mesa su ntucua msta ̱, la cuiꞌ
mesa nu ndu̱ nde loo su ntucua yaca xlya
tlyu. Cua ngujui quiñaꞌa̱ yana joꞌó jiꞌi ̱ yu
chaꞌ taqui ̱ yu lomesa su ntucuamsta ̱ biꞌ. La
cuiꞌ tyempo nu loꞌo nchcuiꞌ nguꞌ loꞌo ycuiꞌ

Ndyosi, lcaa ñati ̱nu ntsuꞌu chaꞌ jiꞌi ̱ loꞌo ycuiꞌ
Ndyosi ni, biꞌ tyempo laca nu ndyaqui ̱ yana
joꞌó biꞌ. 4Lo yaꞌ xca̱ nu ndu̱ slo ycuiꞌNdyosi,
ca biꞌ ndatu̱ sñii yana joꞌó nu ndyaqui ̱ neꞌ
cuubiꞌ; stuꞌba ti ndyatu̱ sñiibiꞌndyaloꞌo chaꞌ
nu nchcuiꞌ ñati ̱biꞌ loꞌo Ni. Juaꞌa̱ ndyuꞌni tlyu
nguꞌ biꞌ jiꞌi̱ ycuiꞌ Ndyosi. 5 Liꞌ ndyaloꞌo xca̱
jiꞌi̱ cuu biꞌ, ngusuꞌba yu quiiꞌ nchcubiꞌ neꞌ,
ngu ̱ yu jiꞌi ̱ cuu ndyaa chaꞌ tyú nde lo yuu
chalyuu. Liꞌ lye tsa nguañi nde chalyuu, lye
tsanguañinchcuiꞌ tyiꞌyu, lye tsandyubii, lye
tsa ngulacui̱ chalyuu.

Nu cati tyaꞌa cuiꞌchcua ̱
6 Nu cati tyaꞌa xca̱ nu cua naꞌa ̱ naꞌ tsa̱

ni, nguxana ngulaꞌá nguꞌ loꞌo cuiꞌchcua ̱ nu
ntsuꞌu yaꞌ nguꞌ liꞌ.

7 Liꞌ ngulaꞌá xca̱ nu nchca clyo loꞌo
cuiꞌchcua ̱ jiꞌi̱ yu; hora ti ndyalú tyoquee loꞌo
quiiꞌ nde lo yuu liꞌ. Loꞌo ndyalú biꞌ hichu ̱ꞌ
ñati,̱ liꞌ ndyalú tañi nguꞌ. Sa claꞌbe chalyuu
ndye ndyaqui̱ liꞌ, juaꞌa̱ ndyaqui̱ sa claꞌbe
yaca ndu̱, ndye ndyaqui ̱ sa claꞌbe su quii jiꞌi ̱
nguꞌ.

8 Liꞌ ngulaꞌá xca̱ nu nchca tyucuaa loꞌo
cuiꞌchcua ̱ jiꞌi ̱; hora ti ndyacua̱ sca caꞌya cua̱,
ñaꞌa̱ tsaca chu̱ꞌ caꞌya ndyaqui ̱ nguaꞌya nde
lo tyujoꞌo. Liꞌ sa claꞌbe ti hitya tyujoꞌo ngua
tañi, 9 sa claꞌbe ti na luꞌú nu ntsuꞌu lo hitya
tyujoꞌo ngujuii, sa claꞌbe lcaa yaca niꞌi̱ nu
ntsuꞌu chalyuu ndye nguti ̱ liꞌ.

10 Liꞌ ngulaꞌá xca ̱ nu nchca tyuna loꞌo
cuiꞌchcua ̱ jiꞌi̱; hora ti ndyalú sca cuii tlyu nu
ntsuꞌu nde cua̱, nu ndyaqui ̱ ñiꞌya ̱ ndyaqui ̱
quityee. Ndyú cuii biꞌ nguaꞌya nde lo hitya
staꞌa̱, nde su ntyucua hitya tyucui ñaꞌa ̱ cha-
lyuu. Liꞌ ngunuꞌu̱ sa claꞌbe hitya tsoꞌo nu
ntsuꞌu chalyuu. 11Cuii Quixi̱ꞌClyaaꞌnaa cuii
tlyu biꞌ, chaꞌ nda clyaaꞌ nu nguaꞌya sa claꞌbe
ti hityanundyiꞌyunguꞌ. Quiñaꞌa ̱ñati ̱ngujuii
xquiꞌya chaꞌ cua ndyiꞌo nguꞌ hitya biꞌ, chaꞌ
clyaaꞌ tsa hitya biꞌ.

12 Liꞌ ngulaꞌá xca̱ nu nchca jacua loꞌo
cuiꞌchcua ̱ jiꞌi̱. Liꞌ ngunuꞌu̱ lcaa xee tlyu nu
ntsuꞌu nde cua ̱, chaꞌ sa claꞌbe ti xee ndyubiꞌ
liꞌ; loꞌoxee cuichaa, loꞌoxee coꞌ, loꞌoxee cuii,
sa claꞌbe ti xee ndyubiꞌ. Sa claꞌbe ti nde cua̱,
sa claꞌbe ti nde talya, ngaꞌaa nda biꞌ xee.

13Liꞌ naꞌa ̱ naꞌ su ndacui sca xca̱ claꞌbe cua ̱
nu ñiꞌya ̱ ñaꞌa̱ cuaꞌya ñaꞌa̱ biꞌ. Ndyuna naꞌ
chaꞌ cui̱i ̱ tsa ngusiꞌya yu:

―Tyaꞌna tsa cuꞌma ̱ loꞌo culaꞌá tya xna
tyaꞌa xca̱ biꞌ loꞌo cuiꞌchcua̱ jiꞌi ̱ nguꞌ ca tiyaꞌ la
xi; tyaꞌna tsa caca lcaa ñati ̱ nu tya ndyanu
chalyuu loꞌo cañi biꞌ liꞌ.

9
1 Liꞌ ngulaꞌá xca̱ nu nchca caꞌyu loꞌo

cuiꞌchcua ̱ jiꞌi ̱; hora ti naꞌa̱ naꞌnguaꞌya sca nu
cuxi nde chalyuu. Masi cua ngua yu sca nu
laca loo nde cua̱ nquichaꞌ, pana ndyú yu lo
yuu liꞌ, ñiꞌya̱ ndyú sca cuii. Cua ngujui yaꞌ

jiꞌi̱ yu chaꞌ saala yu toꞌ tyuquee su ndiꞌi̱ lcaa
nu cuiñaja. 2 Ngusaala yu toꞌ tyuu, quiñaꞌa̱
tsa sñiintyucua liꞌ; ñiꞌya ̱ntiꞌ sca horno tonu,
juaꞌa̱ ntyucua sñii biꞌ. Ngua talya xee cua̱
liꞌ, ndacu ̱ꞌ jiꞌi̱ xee xquiꞌya sñii nu ntyucua
toꞌ tyuu biꞌ. 3 Laja sñii biꞌ ntyucua sca
taju tlyu tscuꞌ, nguaꞌya niꞌ lo yuu. Ntsuꞌu
chacuayáꞌ jiꞌi̱ niꞌ caca niꞌ tyaala, ñiꞌya̱ laca
chuniꞌi̱ tyaala. 4Ngaꞌaa ngujui chacuayáꞌ jiꞌi̱
niꞌ cuaꞌni ñuꞌu̱ jiꞌi ̱ su quii, jiꞌi̱ yaca ndu ̱. Ni
sca na nundyataa nguꞌ, ná ca cuaꞌni ñuꞌu̱niꞌ
jiꞌi̱; sca ti chacuayáꞌ ngujui jiꞌi ̱ niꞌ chaꞌ ta xi
nu tiꞌí jiꞌi̱ nu nguꞌ cuxi biꞌ, ñati ̱nu ná nscua
cuayáꞌ jiꞌi ̱ ycuiꞌNdyosi nde tyaca ̱a̱ nguꞌ. 5Ná
ngua jiꞌi̱ niꞌ cujuii niꞌ jiꞌi̱ ñati,̱ sca ti chaꞌ tiꞌí
tsa xcubeꞌniꞌ jiꞌi̱ nguꞌ sa caꞌyucoꞌ ti; ñiꞌya̱ loꞌo
ndacu chuniꞌi ̱ jiꞌna, juaꞌa ̱ tiꞌí tsa xcubeꞌ tscuꞌ
biꞌ jiꞌi ̱ nguꞌ. 6Cuayáꞌ caꞌyu coꞌ, liꞌ culana nguꞌ
ñiꞌya̱ cacachaꞌ cajaanguꞌ, pananánquijeloo
chaꞌ biꞌ jiꞌi ̱ nguꞌ; ca tiꞌ nguꞌ cajaa nguꞌ, pana
tya lyiji tsa chaꞌ cajaa nguꞌ.

7 Nu tscuꞌ biꞌ ni, cua laca nguaꞌni choꞌo
niꞌ jiꞌi̱ niꞌ chaꞌ xu ̱u̱ tyaꞌa niꞌ loꞌo ñati,̱ ñiꞌya̱
laca cuayu nu ndu ̱ tajuaꞌ ti chaꞌ cusu ̱u̱. Sca
sneꞌ ntucua scuaꞌ que niꞌ nu ñiꞌya̱ sneꞌ oro
ñaꞌa̱; pana clooniꞌni, ñiꞌya̱ ñaꞌa ̱ clooñati ̱ñaꞌa̱
cloo niꞌ biꞌ. 8 Ñiꞌya̱ ñaꞌa̱ quicha̱ꞌ hique sca
nu cunaꞌa ̱, juaꞌa̱ ñaꞌa̱ quicha ̱ꞌ hique niꞌ; ñiꞌya̱
ñaꞌa̱ laꞌya cuichi, juaꞌa ̱ ñaꞌa̱ laꞌya niꞌ. 9 Loꞌo
juaꞌa̱ cua ndyacu ̱ꞌ tyiquee niꞌ ñiꞌya̱ si loꞌo
sca lata chcua ̱. Lye ndañi luꞌbe niꞌ ndacui
niꞌ, ñiꞌya ̱ loꞌo ndañi cuayu nu ntojolaqui
carreta ndyaꞌa̱ cusu ̱u̱. 10 Loꞌo juaꞌa̱ ntucua
xtyiꞌi̱ niꞌ ñiꞌya̱ ntucua xtyiꞌi̱ chuniꞌi̱; la cuiꞌ
juaꞌa̱ ntucua ltsuꞌ xtyiꞌi ̱ niꞌ, chaꞌ loꞌo xtyiꞌi̱
niꞌ xcubeꞌ niꞌ jiꞌi ̱ ñati ̱chalyuu ñaꞌa̱ cuayáꞌ tye
caꞌyu coꞌ. 11Ntsuꞌu nu laca loo jiꞌi̱ niꞌ, la cuiꞌ
nu ntucua tlyu ca neꞌ tyuquee biꞌ; Abadón
naa nu biꞌ chaꞌcña jiꞌi̱ nguꞌ judío, loꞌo juaꞌa̱
Apolión naa nu biꞌ chaꞌcña jiꞌi̱ nguꞌ griego,
nu ntiꞌ ñacui ̱ chaꞌcña jiꞌna: ycuiꞌ nu nduꞌni
ñuꞌu̱ jiꞌi̱ chalyuu.

12 Cua ndye tsaca chaꞌ nu chiyaꞌa̱ tsa
ndañi. Tya lyiji tyuꞌu tucua tya tyucuaa
tyaꞌa chaꞌ nu chiyaꞌa̱ tsa ndañi.

13 Liꞌ ngulaꞌá xca̱ nu nchca scuá loꞌo
cuiꞌchcua ̱ jiꞌi ̱ yu. Loꞌo ndyuna naꞌ, liꞌnchcuiꞌ
ñati ̱ ca su ndu̱ mesa tlyu oro nu nscua
nde loo su ntucua ycuiꞌ Ndyosi. Ca taꞌa
jacua jyaca ̱ mesa nguañi nchcuiꞌ ñati ̱ biꞌ,
14 nchcuiꞌ biꞌ loꞌo xca̱ nu nchca scuá nu
ntsuꞌu cuiꞌchcua̱ yaꞌ yu:

―Clyaá ma ̱ jiꞌi ̱ nu jacua tyaꞌa xca ̱ nu ndiꞌi̱
ndyaaca̱ꞌ ca toꞌ staꞌa̱ tlyu, staꞌa̱ Eufrates biꞌ.

15 Loꞌo juaꞌa̱ ngua liꞌ. Nu loꞌo ngulaá nu
jacua tyaꞌa nguꞌ xca̱ biꞌ, hora ti ngutuꞌu
ndyaa xca̱ biꞌ, chaꞌ cujuii jiꞌi̱ sa claꞌbe ñati ̱
tyucui ñaꞌa̱ chalyuu. Cua laca ndu̱ yala xca̱
biꞌ chaꞌ cujuii jiꞌi̱ nguꞌ loꞌo caca la cuiꞌ hora,
masi la cuiꞌ tsa̱, masi la cuiꞌ coꞌ, masi la cuiꞌ
yija̱ chaꞌ cuaꞌni Ni cña biꞌ. 16 Loꞌo juaꞌa̱ cua
laca ngujui chaꞌ ꞌna, ni tsa lo tyaꞌa sendaru

nuntyucuahichu ̱ꞌ cuayundyaꞌa̱ cusu ̱u̱ tyaꞌa
loꞌo nu jacua tyaꞌa xca̱ biꞌ; tucua siyento
miyon tyaꞌa sendaru caca biꞌ.

17 La cuiꞌ laja loꞌo nchcuiꞌ xcalá naꞌ, liꞌ
naꞌa̱ naꞌ nu tyu̱u̱ tyaꞌa cuayu biꞌ, loꞌo juaꞌa̱
naꞌa̱ naꞌ jiꞌi̱ ñati ̱nu ntucua hichu̱ꞌ niꞌ. Ñiꞌya̱
ñaꞌa ̱ quiiꞌ, chaꞌ ngatsi ngaꞌa ti ñaꞌa̱, juaꞌa ̱ ñaꞌa̱
chcua ̱ ndyacu ̱ꞌ lo tyiquee nguꞌ; juaꞌa̱ loꞌo
chcua ̱ cuaañaꞌa̱ ngaꞌa̱ tyiqueenguꞌbiꞌ. Ñiꞌya̱
scuaꞌ que cuichi, juaꞌa̱ ñaꞌa̱ scuaꞌ que cuayu
biꞌ. Loꞌo juaꞌa̱ nde tyuu tuꞌbaniꞌndyuꞌuquiiꞌ
loꞌo sñii juaꞌa̱ ti, loꞌo sñii ngatsi nu chiyaꞌa̱
tsa xtyiꞌi ndyuꞌu. 18 Sa claꞌbe ti ñati ̱chalyuu
ngujuii xquiꞌya quicha nu nguxtyanu quiiꞌ
biꞌ, nu nguxtyanu sñii biꞌ, nu nguxtyanu sñii
ngatsi nu chiyaꞌa ̱ tsa xtyiꞌi biꞌ; la cuiꞌ quicha
nu nduꞌu tyuu tuꞌba cuayu laca biꞌ. 19 Nde
tyuu tuꞌba niꞌ, loꞌo juaꞌa̱ nde lo xtyiꞌi ̱ niꞌ,
ndacua ndyiji juersa jiꞌi̱ niꞌ chaꞌ cuaꞌni niꞌ
chaꞌ cuxi; taca jiꞌi̱ niꞌ ta chaꞌ tiꞌí jiꞌi ̱ ñati ̱ loꞌo
xtyiꞌi ̱ ti niꞌ chaꞌ ntucua ltsuꞌ lo xtyiꞌi ̱ niꞌ, ñiꞌya̱
nu ntsuꞌu jiꞌi ̱ cuaña.

20 Pana ñaꞌa̱ ti tya nguaꞌni nguꞌ chaꞌ cuxi,
nu ñati ̱ nu ná ngujuii loꞌo quicha biꞌ; ná
nguxtyanu nguꞌ chaꞌ cuxi nu nduꞌni nguꞌ.
Ñaꞌa̱ ti tya ndyuꞌni tlyu nguꞌ jiꞌi ̱ cuiꞌi̱ cuxi,
juaꞌa̱ jiꞌi̱ lcui̱ joꞌó nu ndyaꞌ loꞌo oro, masi joꞌó
ndyaꞌ loꞌo plata, masi joꞌó ndyaꞌ loꞌo chcua̱
ngatsi, masi joꞌó ndyaꞌ loꞌo quee, masi joꞌó
ndyaꞌ loꞌoyaca ti; ñaꞌa̱ ti ndyuꞌni tlyunguꞌ jiꞌi̱
joꞌó nu ná nchca jiꞌi ̱ ñaꞌa̱ jiꞌna, ni ná nduna
chaꞌ nu nchcuiꞌ na, ni ná nchca jiꞌi̱ joꞌó biꞌ
tyaꞌa ̱. 21Loꞌo juaꞌa ̱ ná ntajaꞌa ̱ nguꞌ cuaꞌni tye
nguꞌ chaꞌ ndujuii nguꞌ jiꞌi̱ tyaꞌa ñati ̱nguꞌ, ni
nándyechaꞌnduꞌni cuchaꞌa̱ nguꞌ, ninándye
chaꞌ nduꞌni subaꞌ nguꞌ loꞌo xaꞌ nu cunaꞌa̱, ni
ná ndye chaꞌ ntyucuaana nguꞌ.

10
Nu xca ̱ jiꞌi ̱ ycuiꞌ Ndyosi nu ndyiꞌya sca

quityi piti
1 Liꞌ laja coo ti naꞌa ̱ naꞌ chaca xca̱ nu

ngutuꞌu ca slo ycuiꞌ Ndyosi, nu ya̱a̱ nde cua̱
nguaꞌya nde lo yuu liꞌ; lcaa cña nchca jiꞌi̱
xca̱ biꞌ. Ndu ̱ cuaña taa lo xlya hique xca ̱ biꞌ,
juaꞌa̱ ndubi tsa ñaꞌa̱ cloo xca̱ biꞌ ñiꞌya̱ ndubi
ñaꞌa ̱ loo cuichaa; loꞌo juaꞌa̱ tyijya ̱ quiyaꞌ yu,
juaꞌa̱ tyijya ̱nda ̱ yu, lye ndyuꞌuxee ñiꞌya ̱ laca
loꞌo ndyatu̱ quiiꞌ. 2 Yaꞌ yu ntucua sca quityi
piti ti nu cua nchcana. Liꞌ quiyaꞌ yu tsuꞌ
cui ̱ ngusta yu nde lo tyujoꞌo, quiyaꞌ yu tsuꞌ
coca ngusta yu nde lo yuu btyi. 3Loꞌo liꞌ cui ̱i̱
ngusiꞌya xca̱ biꞌ, ñiꞌya̱ ntiꞌ nxiꞌya cuichi; loꞌo
ngusiꞌyanuxca̱ biꞌ, lyenguañinchcuiꞌ tyiꞌyu
liꞌ, chaꞌ stuꞌba ti nchcuiꞌ nu cati tyaꞌa tyiꞌyu
nu ntsuꞌu chalyuu. 4 Loꞌo ndye nchcuiꞌ
tyiꞌyubiꞌ, liꞌ cua scua ti naꞌ chaꞌnunda tyiꞌyu
biꞌ, pana ndyuna naꞌ nchcuiꞌ sca nu ntucua
ca slo ycuiꞌNdyosi liꞌ:

―Xuꞌba cuatsiꞌ nuꞌu̱ chaꞌ nu nda nu cati
tyaꞌa tyiꞌyu biꞌ ―nacui ̱ Ni jnaꞌ―. Ngaꞌaa
scua nuꞌu̱ chaꞌ biꞌ lo quityi.

5 Liꞌ ngusicua̱ xca̱ biꞌ yaꞌ tsuꞌ cui ̱ nde cua̱,
la cuiꞌ xca ̱ nu cua naꞌa̱ naꞌ ndu ̱ lo tyujoꞌo, nu
ndu ̱ lo yuu btyi. 6Liꞌ nchcuiꞌ xca̱ biꞌ:

―Chacuayáꞌ jiꞌi̱ ycuiꞌ Ndyosi nu ná tye
tsiyaꞌ ti yija ̱ jiꞌi̱ Ni, biꞌ laca chaꞌnunchcuiꞌnaꞌ
re―nacui̱ xca̱ biꞌ―. YcuiꞌNi laca nu ngüiñá
lcaa na nu ntsuꞌu nde cua̱, juaꞌa̱ ngüiñá
Ni lcaa na nu ntsuꞌu nde lo yuu chalyuu,
juaꞌa̱ ngüiñá Ni lcaa na nu ntsuꞌu lo tyujoꞌo.
Ndiꞌya̱ nchcuiꞌ chaꞌ nu nda Ni: Ngaꞌaa tiyaꞌ
tsanacui ̱ycuiꞌNdyosi chaꞌ ca̱a̱Ni chaꞌ cuaꞌni
cuayáꞌ Ni jiꞌi ̱ ñati ̱chalyuu; 7 loꞌo xana culaꞌá
xca̱ nu nchca cati loꞌo cuiꞌchcua ̱ jiꞌi̱, liꞌ xana
cuaꞌni Ni cña nu cua ndachaꞌ Ni jiꞌi ̱ jyoꞌo
cusuꞌ nu nda chaꞌ jiꞌi̱ Ni loꞌo ñati ̱ tya saꞌni la.
Ntsuꞌu yacu ̱ꞌ ti chaꞌ biꞌ cua saꞌni, pana juani
cua ndañi liñi chaꞌ biꞌ.

8 Liꞌ chaca quiyaꞌ nguañi nchcuiꞌ nu ntu-
cua ca slo ycuiꞌNdyosi biꞌ, nchcuiꞌ loꞌo naꞌ:

―Yaa xñi nuꞌu̱ quityi piti ti nu cua nch-
cana ntucua yaꞌ xca̱ nu ndu ̱ lo tyujoꞌo nu
ndu ̱ lo yuu chalyuu biꞌ.

9Ndyaꞌa̱ naꞌ sundu̱xca ̱biꞌ liꞌ, ni naꞌ jiꞌi̱ chaꞌ
ta quityi piti ti biꞌ ꞌna.

―Yaloꞌo nuꞌu̱ jiꞌi ̱ quityi re ―nacui̱―.
Chcuiꞌ lyiji nuꞌu̱ lo quityi re, chaꞌ ca cuayáꞌ
tsoꞌo tiꞌ nuꞌu̱ jiꞌi̱; caca xñiꞌi̱ tiꞌ nuꞌu̱ liꞌ, masi
tsoꞌo ti ngua tiꞌ nuꞌu̱ loꞌo naꞌa̱ nuꞌu̱ jiꞌi ̱ tya
clyo.

10Liꞌngusñinaꞌquityi piti ti nu ntucua yaꞌ
yu, nchcuiꞌ naꞌ lo quityi biꞌ. Loꞌo naꞌa̱ naꞌ jiꞌi̱,
liꞌ tsoꞌo tsangua tiꞌnaꞌ, ñiꞌya̱ laca loꞌondyacu
na cuiñaaꞌ cuityu ̱ chaꞌ tyixi tsa; pana nu loꞌo
cua ngua cuayáꞌ tiꞌ naꞌ ni chaꞌ nda, xñiꞌi̱ tsa
ngua tiꞌ naꞌ. 11Liꞌ nchcuiꞌNi loꞌo naꞌ:

―Tya chaca quiyaꞌntsuꞌu chaꞌ chcuiꞌnuꞌu̱
chaꞌ loꞌo ñati,̱ lcaa chaꞌ nu cua ntiꞌ ycuiꞌ
Ndyosi ta Ni loꞌo lcaa lo ñati ̱ chalyuu, masi
loꞌo nguꞌ nu laca loo, masi loꞌo ñati ̱ tyucui
ñaꞌa̱ chalyuumala sundiꞌi̱ ñati;̱ masi loꞌoñati ̱
nu nchcuiꞌ cua ñaꞌa̱ ca lo chaꞌcña nu nchcuiꞌ
ñati ̱chalyuu chcuiꞌ nuꞌu̱.

11
Tucua tyaꞌa ñati ̱ nu ndu ̱ nde chalyuu

nchcuiꞌ cuentya jiꞌi ̱ ycuiꞌNdyosi
1 Liꞌ nda ycuiꞌ Ndyosi sca yaca cualyaa

ꞌna; lyaa tsa yaca biꞌ, chaꞌ tyuꞌu cuayáꞌ loꞌo.
NchcuiꞌNi loꞌo naꞌ liꞌ:

―Suꞌba cuayáꞌ clya nuꞌu̱ nde niꞌi ̱ tlyu
jiꞌi ̱ ycuiꞌ Ndyosi, chaꞌ caca niꞌi ̱ biꞌ cuentya
jnaꞌ chaꞌ ñaꞌa̱si ̱i̱ naꞌ jiꞌi ̱; juaꞌa̱ suꞌba cuayáꞌ
nuꞌu̱ loo mesa su ntucua msta ̱ nu nsta ngu
cuentya jnaꞌ. Clyacua nuꞌu̱ ni lcua tyaꞌa
ñati ̱ nu ndiꞌi ̱ ca biꞌ nu ndyuꞌni tlyu jnaꞌ nu
laca ̱ ycuiꞌ Ndyosi liꞌ. 2 Ngaꞌaa suꞌba cuayáꞌ
nuꞌu̱ nde liyaꞌ toniꞌi̱ tlyu biꞌ, chaꞌ cuentya
jiꞌi ̱ xaꞌ ñati ̱ nu ná ndaquiyaꞌ jnaꞌ nu laca ̱

ycuiꞌ Ndyosi tsiyaꞌ ti laca biꞌ. Chiyaꞌa̱ tsa
cuaꞌni nguꞌ biꞌ loꞌo tyiꞌi ̱ nguꞌ quichi ̱ biꞌ, la
cuiꞌ quichi ̱ tlyu nu laca quichi ̱ nu cuentya
jnaꞌ laca biꞌ. Tuꞌba ntucua tucua coꞌ tyiꞌi ̱
nguꞌ biꞌ, 3 liꞌ ta naꞌ tucua tyaꞌa ñati ̱ nu ca ̱a̱
chalyuu chaꞌ chcuiꞌnguꞌ lcaa chaꞌnuntiꞌnaꞌ
ta naꞌ loꞌo ñati.̱ Tyucuaa nguꞌ biꞌ tsatu̱ nguꞌ
claꞌbe quichi ̱ biꞌ tyempo liꞌ ―nacui̱ Ni ꞌna―,
ñaꞌa̱ cuayáꞌ tyaꞌa tii tyucuaa siyento ntucua
snayala tsa̱ tyu ̱ nguꞌ biꞌ. Tyucui tyempo
cacuꞌ nguꞌ biꞌ lateꞌ ngata, chaꞌ tonu tsa chaꞌ
nu ta nguꞌ loꞌo ñati,̱ ñiꞌya ̱ nu cuaꞌni naꞌ nde
loo la.

4 Loꞌo ndu̱ tyucuaa ñati ̱ biꞌ chalyuu, ndu ̱
nguꞌ cuentya jiꞌi̱ ycuiꞌNdyosinu laca loo tyu-
cui ñaꞌa̱ chalyuu; nxtyucua tsa ycuiꞌ Ndyosi
jiꞌi̱ nguꞌ biꞌ, chaꞌ chcuiꞌ nguꞌ lcaa chaꞌ nu
ntiꞌ ycuiꞌ Ni ta Ni loꞌo ñati.̱ Caca nguꞌ ñiꞌya ̱
laca tucua tyaꞌa yaca siꞌyu olivo, loꞌo juaꞌa̱
caca nguꞌ ñiꞌya̱ laca tucua tyaꞌa candyeru.
(Tsoꞌo tsa setye ndyuꞌu jiꞌi̱ siꞌyu olivo biꞌ,
chaꞌ tyaqui ̱ neꞌ candyeru.) 5 Loꞌo cua ntiꞌ
ñati ̱ chalyuu cuaꞌni lyaꞌ tiꞌ jiꞌi̱ nguꞌ biꞌ, liꞌ
tyalú quiiꞌ tuꞌba nguꞌ nu ndu ̱ biꞌ, chaꞌ tsumi̱ꞌ
jiꞌi̱ ñati ̱ cuxi; tye cuaꞌni ñuꞌu̱ jiꞌi ̱ ñati ̱ biꞌ liꞌ.
Juaꞌa̱ cajaa lcaa ñati ̱ nu cuaꞌni lyaꞌ tiꞌ jiꞌi ̱
nguꞌ biꞌ. 6 Cua ntsuꞌu chacuayáꞌ jiꞌi̱ nguꞌ
nu ndu̱ biꞌ, chaꞌ cuaꞌa nguꞌ jiꞌi̱ coo, chaꞌ ná
caꞌya tyo tsiyaꞌ ti tyucui tyempo loꞌo ta nguꞌ
chaꞌ jiꞌi̱ ycuiꞌ Ndyosi loꞌo ñati;̱ juaꞌa̱ ntsuꞌu
chacuayáꞌ jiꞌi̱ nguꞌ chaꞌ cuaꞌni ñuꞌu̱ nguꞌ jiꞌi ̱
lcaa su ̱u̱ hitya chaꞌ caca tañi; juaꞌa̱ taca jiꞌi ̱
nguꞌ ta nguꞌ lcaa lo quicha chaꞌ quiji ̱ꞌ jiꞌi ̱
ñati ̱ chalyuu, ni jacuaꞌ ntiꞌ nguꞌ chaꞌ caca
quicha ñati.̱ 7Loꞌo tye cña nu cuaꞌni tyucuaa
ñati ̱biꞌ nde chalyuu, liꞌ xana nu naꞌni xñaꞌa̱
nu ntsuꞌu ca tyuquee biꞌ, xu ̱u̱ tyaꞌa niꞌ loꞌo
tyucuaa ñati ̱nu ndu̱ biꞌ liꞌ; tyiji ̱loo nu biꞌ jiꞌi ̱
nguꞌ biꞌ liꞌ, cuati cujuii jiꞌi ̱ nguꞌ. 8 Liꞌ tyanu
tyucuaa jyoꞌobiꞌ ca suntsiyangujuii toꞌ calle
quichi ̱ tlyu biꞌ, la cuiꞌ quichi ̱ su ngujuiꞌi̱ caꞌa̱
nguꞌ jiꞌi̱ ycuiꞌ nu Xuꞌna na lo crusi. Xñaꞌa̱
tsa nguꞌ quichi ̱ biꞌ, biꞌ chaꞌ ntsuꞌu sca chaꞌ
nu nchcuiꞌ ñati ̱ jiꞌi ̱, chaꞌ ñiꞌya ̱ ngua nguꞌ
quichi ̱ Sodoma cua saꞌni, la cuiꞌ ñiꞌya̱ ngua
nguꞌ quichi ̱ Egipto cua saꞌni, juaꞌa̱ laca nguꞌ
quichi ̱ tlyubiꞌ juani. 9Loꞌo liꞌ tya ̱a̱ ñati ̱tyucui
ñaꞌa̱ chalyuu mala su ndiꞌi ̱ ñati,̱ lcaa lo ñati ̱
chalyuu, masi ñati ̱ nu ngutuꞌu cua ñaꞌa̱ ca
quichi ̱ tyi nguꞌ, masi ñati ̱nunchcuiꞌ cuañaꞌa̱
ca lo chaꞌcña nu nchcuiꞌ ñati ̱chalyuu; tyuꞌu
scua sna tsa̱ claꞌbe nu tya ̱a̱ nguꞌ tya̱a ̱ naꞌa̱
nguꞌ jiꞌi ̱ jyoꞌo biꞌ ca su nscua nguꞌ. Ná ta nguꞌ
chacuayáꞌ chaꞌ tyatsiꞌ jyoꞌo biꞌ. 10Chaa tsa tiꞌ
caca ñati ̱ chalyuu chaꞌ cua ngujuii tyucuaa
ñati ̱ nu ngutu̱ biꞌ, biꞌ chaꞌ cuaꞌni nguꞌ taꞌa;
luꞌba ti ta nguꞌ xlyaꞌbe tyaa su ndiꞌi̱ tyaꞌa
nguꞌ, chaꞌ chaa tsa tiꞌ nguꞌ. Xquiꞌya tyucuaa
jyoꞌo biꞌ quiñaꞌa̱ tsa chaꞌ nchcubeꞌ ngujui jiꞌi ̱
ñati ̱chalyuu, nacui ̱ nguꞌ. 11Pana nu loꞌo cua
nduꞌu scua sna tsa̱ claꞌbe biꞌ, liꞌ chaca quiyaꞌ
nda ycuiꞌ Ndyosi xtyiꞌi ndyalaa neꞌ cresiya

jiꞌi̱ tyucuaa nguꞌ jyoꞌo biꞌ; xaꞌ ndatu̱ nguꞌ liꞌ.
Ndyutsi̱i ̱ tsa lcaañati ̱nunaꞌa̱ jiꞌi̱ nguꞌbiꞌ, chaꞌ
cua ndyuꞌú nguꞌ chaca quiyaꞌ. 12Liꞌ ndyuna
tyucuaañati ̱biꞌ loꞌongusiꞌya ycuiꞌNdyosi jiꞌi̱
nguꞌ ca su ntucua Ni nde cua̱:

―Tyacuí̱ clyama̱ candecua ̱ re―nacui ̱Ni.
Laja loꞌo ñaꞌa̱ tyaꞌa cusu̱u̱ nguꞌ jiꞌi̱ nguꞌ, liꞌ

ngutuꞌu nguꞌ ndyaa nguꞌ nde cua ̱; laja coo
ti ndyaa nguꞌ. 13 La cuiꞌ hora biꞌ lye tsa
ngulacui̱ chalyuu; su nchca tii tyaꞌa bariyu
quichi ̱ biꞌ, tyucui ñaꞌa̱ sca bariyu ndye nguti ̱
liꞌ. Cati mil tyaꞌa ñati ̱ngujuii liꞌ, xquiꞌya chaꞌ
ngulacui̱ chalyuu. Lye tsa ndyutsi ̱i ̱ nu xaꞌ la
ñati ̱nu ndyanu liꞌ, ndyutsi ̱i ̱ tsa nguꞌ jiꞌi̱ ycuiꞌ
Ndyosi nu ndiꞌi̱ nde cua̱ chaꞌ nchca jiꞌi̱ Ni
cuaꞌni Ni cña nu juaꞌa ̱ tonu tsa; ndube tsa tiꞌ
nguꞌ chaꞌ nguaꞌni Ni juaꞌa̱.

14Cua tucua quiyaꞌ ndye chaꞌ cuxi nu ya̱a̱
lo chalyuu, pana cua lijya̱ ti chaꞌ caca chaca
chaꞌ cuxi nde chalyuu.

Chaca tya quiyaꞌ ngulaꞌá cuiꞌchcua ̱
15 Liꞌ cua ndyaꞌa cati quiyaꞌ nguañi

ngulaꞌá xca̱ loꞌo cuiꞌchcua ̱ jiꞌi̱. Nguañi nda
xtyiꞌi tyu̱u̱ tyaꞌa ñati ̱ nde cua̱ liꞌ, nu ndiꞌya̱
nchcuiꞌ:
Ca juani ndyanu tachaa chaꞌ jiꞌi̱ ycuiꞌ nu

Xuꞌna na, juaꞌa ̱ jiꞌi̱ Cristo,
chaꞌ caca Ni loo jiꞌi̱ tyucui ñaꞌa ̱ chalyuu,

nacui ̱ nguꞌ.
Loꞌo juani ná ngaꞌa ̱ chaꞌ tye chaꞌ culo Ni cña

chalyuu.
16Liꞌnguaꞌni tlyununguꞌ cusuꞌbiꞌ jiꞌi ̱ycuiꞌ

Ndyosi, nu calaa ntucua jacua tyaꞌa nguꞌ
cusuꞌ nu ntyucua lo yaca xlya ca su ntucua
ycuiꞌNdyosi; ndyaa stii nguꞌ nde loo nguꞌ lo
yuu chaꞌ cuaꞌni tlyu nguꞌ jiꞌi̱ Ni. 17 Ndiꞌya̱
nchcuiꞌ nguꞌ liꞌ:
Ndyosi Xuꞌna ya, nacui̱ nguꞌ, cua nchca

jinuꞌu̱ cuaꞌni lcaa cña.
Na luꞌú nuꞌu̱ juani, loꞌo la cuiꞌ ti luꞌú nuꞌu̱ nu

ngua tya clyo la, juaꞌa̱ tya luꞌú nuꞌu̱
nde loo la.

Tsa xlyaꞌbe jinuꞌu̱ chaꞌ cua nguxana nuꞌu̱
ndyuꞌni nuꞌu̱ quiñaꞌa̱ tsa cña tlyu nde
chalyuu.

Ndube tsa tiꞌ ya chaꞌ cua nguxana nuꞌu̱ laca
nuꞌu̱ loo,

18 masi tiꞌí tsa nchca ñasiꞌ̱ xaꞌ la ñati ̱ nu ná
ndaquiyaꞌ jinuꞌu̱.

Cua ngulala ti tyempo chaꞌ ta nuꞌu̱ chaꞌ tiꞌí
jiꞌi ̱ nguꞌ biꞌ,

chaꞌ cuaꞌni cuayáꞌ nuꞌu̱ jiꞌi̱ lcaa jyoꞌo.
La cuiꞌ tyempo tya nuꞌu̱ xlyaꞌbe jiꞌi̱ ñati ̱ nu

nguaꞌni cña jinuꞌu̱,
chaꞌ cua nguaꞌa̱loo nuꞌu̱ cña jiꞌi̱ nguꞌ chaꞌ

chcuiꞌ nguꞌ chaꞌ jinuꞌu̱ nde chalyuu;
juaꞌa̱ tya nuꞌu̱ xlyaꞌbe jiꞌi ̱ ñati ̱nu ndaquiyaꞌ

jinuꞌu̱, masi ñati ̱ cuañiꞌ, masi ñati ̱
cusuꞌ.

Cua ndyalaa tyempo chaꞌ cuaꞌni ñuꞌu̱ nuꞌu̱
jiꞌi ̱ ñati ̱ nu nguaꞌni ñuꞌu̱ jiꞌi ̱ ñati ̱ cha-
lyuu.

19 Liꞌ naꞌa̱ naꞌ su ntucua laa tlyu jiꞌi̱ ycuiꞌ
Ndyosi nde cua ̱, naꞌa ̱ naꞌ ca neꞌ laa su nscua
cñáꞌ tacati, su ngutucua ycuiꞌ Ndyosi laja
ñati ̱jiꞌi ̱Ni nungua tya saꞌni la. Loꞌo liꞌ lye tsa
nguañi nde chalyuu, lye tsa ndyubii, cuati
lye tsa ndañinchcuiꞌ tyiꞌyu; liꞌngulacui̱ cha-
lyuu, juaꞌa ̱ clyaa tsa tyo quee nguaꞌya.

12
Ndyuꞌni tyaala cuaña tonu jiꞌi ̱ sca nu

cunaꞌa̱
1 Liꞌ nde cua ̱ ndyuꞌu tucua sca cuayáꞌ nu

nda ycuiꞌ Ndyosi chaꞌ culuꞌu Ni jiꞌna, sca
chaꞌ nu ndyaca chalyuu laca biꞌ; biꞌ laca sca
nu cunaꞌa̱ nu ntsuꞌu steꞌ ndubi ñaꞌa̱. Ñiꞌya̱
ndubi ñaꞌa ̱ xee cuichaa, juaꞌa̱ ñaꞌa ̱ lateꞌ lacuꞌ
nu cunaꞌa̱ biꞌ. Liꞌ ngusta quiyaꞌ nu cunaꞌa̱
chu̱ꞌ coꞌ. Tii tyucuaa tyaꞌa cuii nscua lo xlya
hique nu cunaꞌa̱ biꞌ; ñiꞌya̱ nscua sca sneꞌ ti,
juaꞌa̱ nscua biꞌ. 2 Cua ntsuꞌu sñiꞌ nu cunaꞌa̱
biꞌ; nchcubeꞌ tsa nu cunaꞌa̱, ngusiꞌya tsa chaꞌ
cuangulala ti cala sñiꞌ. 3Yala ti ndyuꞌu tucua
chaca cuayáꞌ nde cua̱ liꞌ; sca cuaña tlyu nu
ngaꞌa ñaꞌa̱ laca biꞌ, nu cati tyaꞌa scuaꞌ que
niꞌ ntucua. Juaꞌa ̱ sca sneꞌ oro ntucua ca taꞌa
scuaꞌ que niꞌ biꞌ, loꞌo juaꞌa̱ ntucua tii tyaꞌa
sata niꞌ. 4 Ngujuiꞌi̱ xtyiꞌi ̱ niꞌ cuii nu ntsuꞌu
nde cua ̱; ngusalú niꞌ ñaꞌa ̱ tsaca claꞌbe lcaa
cuii biꞌ, ndyalú cuii nde lo yuu chalyuu. Liꞌ
ndatu̱ nu cuañabiꞌnde loo sundu ̱nu cunaꞌa̱
nu cua cala ti sñiꞌ; loꞌo cala biꞌ, hora ti cacu
cuaña jiꞌi ̱, ngua tiꞌ niꞌ. 5Ngula sca sñiꞌ quiꞌyu
jiꞌi ̱ nu cunaꞌa̱ biꞌ liꞌ. Cua lijya̱ biꞌ chalyuu,
chaꞌ liñi ti culo biꞌ cña jiꞌi̱ lcaa ñati ̱ chalyuu;
pana hora ti ngüiꞌya ycuiꞌ Ndyosi jiꞌi̱ sñiꞌ nu
cunaꞌa̱ biꞌ, ndyaloꞌo Ni jiꞌi ̱ yu nde su tlyu
su ntucua ycuiꞌ Ni. 6 Liꞌ ngusna nu cunaꞌa̱
ndyaa neꞌ quixi ̱ꞌ ca su tyiꞌi̱ ycuiꞌ ti maꞌ; cua
laca nguaꞌni choꞌo ycuiꞌ Ndyosi sca su tyiꞌi̱
maꞌ, su ñaꞌa ̱si̱i ̱Ni jiꞌi̱ maꞌ, ca biꞌ tyanumaꞌ tii
tyucuaa siyento ntucua snayala tsa̱ liꞌ.

7 Liꞌ nguxana chaꞌ cusu ̱u̱ ca su ntucua
ycuiꞌ Ndyosi. Ndu ̱Miguel nu laca xuꞌna xca̱
jiꞌi ̱ ycuiꞌ Ndyosi, ndu̱ loꞌo xca̱ nu cuentya jiꞌi̱
Ni; juaꞌa̱ cua ndu̱ nu cuaña tonu loꞌo xca̱
jiꞌi ̱. Tiꞌí tsa ngusu̱u̱ tyaꞌa nguꞌ liꞌ. 8 Pana cua
ntiji̱looMiguel jiꞌi ̱ nu cuaña biꞌ, ngaꞌaa ngua
jiꞌi ̱nucuañabiꞌ tyanuca slo ycuiꞌNdyosi loꞌo
xca̱ jiꞌi ̱Ni liꞌ; 9cua nguloꞌoNi jiꞌi̱ nguꞌ nu ndu̱
cuentya jiꞌi̱ nu cuaña biꞌ liꞌ. Saꞌni ndyaꞌa̱ nu
cuaña biꞌ, ycuiꞌ nu xñaꞌa̱ naa biꞌ; la cuiꞌ biꞌ
laca nu naa Satanás. Xcuiꞌ na ñiloꞌo biꞌ jiꞌi̱
ñati ̱ tyucui ñaꞌa̱ chalyuu. Pana cua nguloꞌo
ycuiꞌ Ni jiꞌi ̱ nu xñaꞌa̱ loꞌo xca̱ jiꞌi̱, ndyaa nguꞌ
nde lo yuu chalyuu liꞌ.

10 Loꞌo liꞌ cui ̱i̱ tsa nguañi nchcuiꞌ sca ñati ̱
nde cua̱:

―Juani taca ñaꞌa̱ na ñiꞌya̱ nguaꞌni lyaá
ycuiꞌ Ndyosi jiꞌi̱ ñati ̱ chalyuu yaꞌ nu xñaꞌa ̱
―nacui ̱ nguꞌ―. Nguula tsa cña nduꞌni Ni
chalyuu, biꞌ chaꞌ laca Ni loo juani, loꞌo juaꞌa ̱
cua ndyalaa tyempo chaꞌ caca Cristo loo
tyucui ñaꞌa̱ chalyuu. Nu ngua tya tsubiꞌ la
ndu ̱ nu xñaꞌa̱ biꞌ ca slo ycuiꞌ Ndyosi, chaꞌ
tsa̱ loꞌo talya ngusta biꞌ quiꞌya hichu ̱ꞌ ñati ̱
tyaꞌa ngusñi na chaꞌ jiꞌi̱ Jesús; pana juani
cua nguloꞌo Ni jiꞌi ̱ ca su ntucua ycuiꞌ Ni,
cua ndyuꞌu laja nguꞌ biꞌ liꞌ. 11Nu nguꞌ tyaꞌa
ngusñi na chaꞌ jiꞌi ̱ Jesús ni, cua ntiji̱loo nguꞌ
jiꞌi ̱nuxñaꞌa̱ biꞌ, xquiꞌya chaꞌngujuii Jesúsnu
ñiꞌya ̱ ñaꞌa̱ xlyaꞌ biꞌ. Ná ntsi̱i ̱ nguꞌ biꞌ ta nguꞌ
chaꞌ tsoꞌo jiꞌi̱ Jesús loꞌo xaꞌ ñati;̱ ntajaꞌa̱ nguꞌ
biꞌ chcuiꞌ nguꞌ chaꞌ biꞌ, masi cujuii ñati ̱ jiꞌi ̱
nguꞌ biꞌ xquiꞌya chaꞌ ñasiꞌ̱ tsa ñati ̱ jiꞌi ̱ Jesús.
12 Biꞌ chaꞌ juani ―nacui ̱ nu ntucua nde cua ̱
biꞌ―, ca chaa tiꞌ cuꞌma ̱ nu ndiꞌi ̱ ma ̱ nde su
ntucua ycuiꞌ Ndyosi; pana tyaꞌna tsa caca
cuꞌma ̱ nu ndiꞌi ̱ ma ̱ nde chalyuu, nu ndiꞌi ̱
ma ̱ nde lo tyujoꞌo. Cua nguaꞌya ycuiꞌ nu
xñaꞌa ̱ nde su ndiꞌi ̱ ma ̱, loꞌo juani ñasiꞌ̱ tsa
biꞌ ndyaꞌa̱; cua jlo tiꞌ biꞌ chaꞌ tya xi tya tsa ̱
ndyanu jiꞌi ̱ chaꞌ cuaꞌni lyaꞌ tiꞌ jiꞌi̱ ñati ̱ cha-
lyuu.

13 Nu loꞌo ngua cuayáꞌ tiꞌ nu cuaña tonu
biꞌ chaꞌ cuanguloꞌo ycuiꞌNdyosi jiꞌi̱ lijya̱ nde
lo yuu chalyuu, liꞌ ngutuꞌu lcaꞌa̱ niꞌ jiꞌi̱ nu
cunaꞌa̱ nu ntsuꞌu sñiꞌ quiꞌyu biꞌ, chaꞌ lye tsa
cuaꞌni lyaꞌ tiꞌ jiꞌi̱ maꞌ ngua tiꞌ niꞌ. 14 Liꞌ nda
ycuiꞌNdyosi sca latya luꞌbe jiꞌi ̱nu cunaꞌa̱ biꞌ,
ñiꞌya ̱ ñaꞌa̱ luꞌbe sca cuaꞌya tlyu, chaꞌ taca jiꞌi ̱
maꞌ tyacui maꞌ tsaa maꞌ ca su tyanu tsoꞌo ti
maꞌ neꞌ quixi̱ꞌ, su tyijyuꞌ tsa jiꞌi ̱ ca su ndyaꞌa ̱
cuaña biꞌ. Ca biꞌ ñaꞌa̱si ̱i̱ Ni jiꞌi̱ maꞌ, ñaꞌa ̱
cuayáꞌ nu tyuꞌu scua sna yija ̱ claꞌbe. 15 Liꞌ
ngusalú nu cuaña biꞌ hitya tuꞌba niꞌ ndyaa
chu ̱ꞌnu cunaꞌa̱ biꞌ; ñiꞌya̱ sca staꞌa̱ clyaa, juaꞌa ̱
ndyalú hitya tuꞌba niꞌ chaꞌ clyaꞌba lyiji choꞌ
ngua tiꞌ niꞌ. 16 Liꞌ nguxtyucua yuu jiꞌi ̱ nu
cunaꞌa̱ biꞌ, biꞌ chaꞌ si ̱i̱ nchcana tuꞌba yuu,
ndye hitya ngutuꞌu tuꞌba cuaña ndyoꞌo yuu
liꞌ. 17Ngunasi ̱ꞌ tsa nu cuaña biꞌ jiꞌi̱ nu cunaꞌa ̱
biꞌ liꞌ, ndyaandyaananiꞌ chaꞌ cusu ̱u̱ loꞌo lcaa
ñati ̱nu tyuꞌu jiꞌi̱ nu cunaꞌa̱ ca tiyaꞌ la; nxu ̱u̱
tyaꞌa niꞌ loꞌo lcaa ñati ̱nu taquiyaꞌ jiꞌi̱ cña nu
ngulo ycuiꞌ Ndyosi jiꞌna, nu ñaꞌa̱ ti ná ntsi̱i ̱
nguꞌ chaꞌ cachaꞌ liñinguꞌ chaꞌ jiꞌi ̱ Jesús jiꞌi ̱ xaꞌ
ñati.̱

13
Nu tucua tyaꞌa naꞌni nu chiyaꞌa ̱ ñaꞌa ̱

1Ndyaa naꞌ ndyatu̱ naꞌ toꞌ tyujoꞌo liꞌ. Naꞌa ̱
naꞌ nde toꞌ hitya tyujoꞌo lijya̱ nduꞌu tucua
sca naꞌni nu chiyaꞌa ̱ tsa ñaꞌa̱; ntucua tii tyaꞌa
sata niꞌ, cuati ntsuꞌu cati tyaꞌa hique niꞌ. Ca
taꞌa sata niꞌ biꞌ cua ntucua sneꞌ nu ndubi
tsa ñaꞌa̱, chaꞌ laca niꞌ loo nde chalyuu. Ca
taꞌa scuaꞌ que niꞌ cua nscua xtañi cuiñaja,
xtañi biꞌ nchcuiꞌ chaꞌ tiꞌí jiꞌi ̱ ycuiꞌ Ndyosi.

2 Ñiꞌya̱ cuichi joꞌó, juaꞌa ̱ ñaꞌa̱ niꞌ, ngua tiꞌ
naꞌ; pana tyaala ñaꞌa̱ quiyaꞌ niꞌ, tyucui ̱ tsa
xcatya ̱ꞌ niꞌ ñiꞌya̱ ñaꞌa̱ xcatya ̱ꞌ oso. Loꞌo tuꞌba
niꞌni, ñiꞌya̱ñaꞌa̱ tuꞌbacuichi saꞌacuiñaꞌ, juaꞌa̱
ñaꞌa̱ tuꞌba niꞌ. Nda nu cuaña biꞌ cña loo jiꞌi ̱
nu naꞌni chiyaꞌa̱ ñaꞌa̱ biꞌ, chaꞌ caca niꞌ loo jiꞌi ̱
ñati ̱chalyuu, ñiꞌya̱ laca ycuiꞌ loo. Loꞌo juaꞌa̱
nu cuaña biꞌ ni, nda niꞌ chacuayáꞌ jiꞌi ̱ naꞌni
chiyaꞌa̱ ñaꞌa̱ biꞌ, chaꞌ caca cuaꞌni niꞌ cña, chaꞌ
tyanu tlyu niꞌmacala su ntiꞌ ycuiꞌ niꞌ. 3 Cua
ndyanu cuayáꞌ lo sca scuaꞌ que niꞌ su ngua
quicha niꞌ; cua cajaa ti niꞌ tyempo biꞌ, ngua
tiꞌ naꞌ, pana ngua tsoꞌo su lye tsa quicha niꞌ.
Ndube tsa tiꞌñati ̱chalyuu ñaꞌa ̱ jiꞌi ̱niꞌ; ngusñi
nguꞌ chaꞌ jiꞌi ̱ niꞌ liꞌ, xquiꞌya chaꞌ ngua tsoꞌo
chacaquiyaꞌ su lye quichaniꞌ. 4Nguaꞌni tlyu
lcaa ñati ̱ jiꞌi ̱ nu cuaña biꞌ liꞌ, chaꞌ cua nda
biꞌ chacuayáꞌ chaꞌ caca tlyu nu naꞌni chiyaꞌa̱
ñaꞌa̱ biꞌ; juaꞌa̱ nguaꞌni tlyunguꞌ jiꞌi ̱ycuiꞌnaꞌni
chiyaꞌa̱ ñaꞌa̱. Nchcuiꞌ nguꞌ loꞌo tyaꞌa nguꞌ liꞌ:

―Ná tucui ndiꞌi̱ chalyuu nu stuꞌba loꞌo nu
naꞌni jua. Ngaꞌaanchca jiꞌi̱ ñati ̱xu̱u̱ tyaꞌa loꞌo
niꞌ.

5Cuangujui chacuayáꞌ jiꞌi̱ nunaꞌni chiyaꞌa̱
ñaꞌa̱ biꞌ, chaꞌ chcuiꞌ cua ñaꞌa̱ ca ti chaꞌ, masi
lye tsa cuaꞌni tyucuaa tiꞌniꞌ,masi chcuiꞌ cuxi
niꞌ jiꞌi̱ ycuiꞌ Ndyosi. Tuꞌba ntucua tucua coꞌ
ntsuꞌu chacuayáꞌ jiꞌi ̱ niꞌ chaꞌ caca niꞌ loo nde
chalyuu. 6 Liꞌ nguxana naꞌni chiyaꞌa ̱ ñaꞌa̱
biꞌ nda niꞌ quiꞌya jiꞌi ̱ ycuiꞌ Ndyosi: nchcuiꞌ
cuxi naꞌni biꞌ jiꞌi̱ lcaa cña nu nduꞌni Ni; juaꞌa̱
nchcuiꞌ cuxi niꞌ jiꞌi ̱ su tlyu nde cua ̱ ca su
ntucua ycuiꞌ Ni; juaꞌa̱ cuxi tsa nchcuiꞌ niꞌ
jiꞌi̱ lcaa ñati ̱ jiꞌi̱ ycuiꞌ Ni. 7Ngujui chacuayáꞌ
jiꞌi̱ niꞌ chaꞌ xu̱u̱ tyaꞌa niꞌ loꞌo ñati ̱ nu ntsuꞌu
chaꞌ jiꞌi̱ loꞌo ycuiꞌ Ndyosi, chaꞌ tyiji ̱loo niꞌ
jiꞌi̱ nguꞌ biꞌ. Loꞌo liꞌ ngujui chacuayáꞌ jiꞌi ̱
niꞌ chaꞌ caca niꞌ loo jiꞌi ̱ tyucui ñaꞌa̱ chalyuu
mala su ndiꞌi̱ ñati,̱ masi lcaa lo ñati ̱chalyuu
nu ngutuꞌu cua ñaꞌa̱ ca quichi̱ tyi nguꞌ, nu
nchcuiꞌ cua ñaꞌa ̱ ca lo chaꞌcña nu nchcuiꞌ
ñati ̱chalyuu; 8 lcaa ñati ̱ tyucui ñaꞌa̱ chalyuu
cuaꞌni tlyu nguꞌ jiꞌi̱ naꞌni biꞌ liꞌ, si ná nscua
xtañinguꞌ lo quityi jiꞌi̱ ycuiꞌNdyosi. Nungua
tya clyo la loꞌo tya lyiji cuiñáNi chalyuu, tya
liꞌ nguscua Ni xtañi ñati ̱nu ná ngaꞌa̱ chaꞌ tye
chalyuu jiꞌi̱. Cua ndyanu quityi biꞌ cuentya
jiꞌi̱ nuñiꞌya ̱ñaꞌa̱ xlyaꞌnucuandyujuii ñati ̱jiꞌi ̱
tsaca quiyaꞌ.

9 Biꞌ chaꞌ cuaꞌa̱ jyaca ̱ ma ̱ juani, si tyajaꞌa̱
ma ̱ cuna ma ̱ xi. 10 Si loꞌo nscua chaꞌ tsaloꞌo
nguꞌ jiꞌi ̱ tsacama ̱neꞌ chcua ̱, juaꞌa̱ caca lacua.
Ná cutsi̱i ̱ma̱ liꞌ. Si loꞌo nscua chaꞌ cujuii ñati ̱
jiꞌi̱ tsaca ma ̱, masi loꞌo maxtyi, juaꞌa̱ caca
lacua. Ná cutsi ̱i ̱ma ̱ liꞌ. Nduꞌni chaꞌ talo tsaa
tyiquee na jiꞌi̱ chaꞌ cuxi; nduꞌni chaꞌ lcaa tsa̱
taquiyaꞌ na jiꞌi̱ ycuiꞌ Ndyosi si ntsuꞌu chaꞌ
jiꞌna loꞌo Ni nde chalyuu.

11Liꞌnaꞌa̱ naꞌ chacanaꞌni chiyaꞌa̱ ñaꞌa̱ lijya ̱
ndyuꞌu tucua nde lo yuu chalyuu. Ntucua
tucua tyaꞌa sata niꞌ; ñiꞌya ̱ ñaꞌa̱ sata xlyaꞌ
cuañiꞌ, juaꞌa̱ ñaꞌa̱ sata niꞌ, pana nchcuiꞌ niꞌ

ñiꞌya̱ nu nchcuiꞌ nu cuaña tonu biꞌ. 12Ñiꞌya̱
nchca jiꞌi ̱naꞌni chiyaꞌa ̱ñaꞌa̱ nuya̱a̱ tyaclyo la
nclyo niꞌ cña, la cuiꞌ juaꞌa ̱ nchca jiꞌi ̱ nu chaca
naꞌni biꞌ culo niꞌ cña jiꞌi̱ ñati;̱ chaꞌ juersa
ndatsaa niꞌ jiꞌi ̱ lcaa ñati ̱chalyuu chaꞌ cuaꞌni
tlyu nguꞌ jiꞌi̱ naꞌni nu ya̱a̱ clyo, nu ngua tsoꞌo
su tiꞌí tsa ngulaꞌa hique niꞌ. 13Loꞌo nu chaca
naꞌni chiyaꞌa̱ ñaꞌa̱ biꞌ, loꞌobiꞌnguaꞌni quiñaꞌa̱
chaꞌ tlyu; nguaꞌni biꞌ chaꞌ ndyalú quiiꞌ nu
ntsuꞌu nde cua̱ nde lo yuu chaꞌ ñaꞌa̱ lcaa
ñati ̱ jiꞌi̱. 14 Loꞌo juaꞌa̱ nguñiloꞌo niꞌ jiꞌi̱ lcaa
ñati ̱ tyucui ñaꞌa ̱ chalyuu xquiꞌya chaꞌ tlyu
nu ndyuꞌni niꞌ loꞌo ndiꞌi ̱ niꞌ slo nu naꞌni nu
ya̱a̱ tya clyo biꞌ. Liꞌ nchcuiꞌ niꞌ loꞌo lcaa ñati ̱
chalyuu chaꞌ cuiñá nguꞌ sca lcui̱ tyu ̱, chaꞌ
cuaꞌni tlyu nguꞌ jiꞌi̱ lcui ̱ biꞌ; ngüiñá nguꞌ lcui̱
jiꞌi̱ nu naꞌni nu ya ̱a̱ tya clyo biꞌ liꞌ, naꞌni nu
ngua tsoꞌo masi tiꞌí tsa ngulaꞌa hique niꞌ.
15Loꞌo liꞌngujui chacuayáꞌ jiꞌi̱ nuchacanaꞌni
biꞌ, chaꞌ culatuꞌu cuiꞌi̱ chaꞌ tya ̱a̱ xtyiꞌi lo lcui̱
jiꞌi̱ naꞌni nu ya̱a̱ clyo biꞌ; ngua jiꞌi ̱ lcui̱ chcuiꞌ
loꞌo ñati ̱ liꞌ, ngua jiꞌi̱ cujuii jiꞌi̱ lcaa ñati ̱ nu
ná ntajaꞌa ̱ cuaꞌni tlyu jiꞌi ̱. 16 Ngulo niꞌ cña
jiꞌi̱ lcaa ñati ̱ chaꞌ chcaꞌa̱ cuayáꞌ yaꞌ nguꞌ laꞌa
tsuꞌ cui ̱, masi chcaꞌa ̱ cuayáꞌ nde tyaca̱a ̱ nguꞌ;
masi ñati ̱tlyu,masi ñati ̱juaꞌa̱ ti, masi culiyaꞌ
nguꞌ, masi tiꞌi nguꞌ, masimsunu cuangüiꞌya
ñati ̱ jiꞌi ̱, masi msu nu ndiꞌi̱ tsoꞌo ti, chcaꞌa̱
cuayáꞌ jiꞌi̱ lcaa ñati ̱ cuentya jiꞌi̱ nu xñaꞌa̱.
17 Ni sca ñati ̱ ngaꞌaa ntsuꞌu chacuayáꞌ jiꞌi̱
chaꞌ cuiꞌya yuꞌba, ni chaꞌ cujuiꞌ yuꞌba, si ná
nguaꞌa̱ cuayáꞌ jiꞌi̱ niꞌ loo nguꞌ. Loꞌo nu cuayáꞌ
biꞌ ni, xtañi naꞌni nu chiyaꞌa̱ ñaꞌa̱ biꞌ laca,
chaꞌ número nu ca jiꞌi̱ xtañi niꞌ laca cuayáꞌ
biꞌ. 18 Cuiꞌya na cuentya ni chaꞌ ndyaca re.
Si culacua tsoꞌo tiꞌ na, quije chaꞌ jiꞌna ñiꞌya̱
ndyuꞌu chaꞌ jiꞌi̱ número jiꞌi̱ naꞌni biꞌ; número
jiꞌi̱ niꞌ ni, ñiꞌya̱ laca xtañi ñati,̱ juaꞌa ̱ laca biꞌ.
Nde laca número biꞌ: scuá siyento ntucua
snayala ntucua scuá.

14
Sca siyento ntucua tuꞌba ntucua jacua

mil tyaꞌa ñati ̱ lubii
1 Loꞌo liꞌ naꞌa̱ naꞌ chaca quiyaꞌ ca ndacua

su ndu̱ nu ñiꞌya̱ ñaꞌa̱ xlyaꞌ biꞌ lo xlya caꞌya
Sión; stuꞌba ti ndu̱ biꞌ loꞌo sca siyento ntucua
tuꞌbantucua jacuamil tyaꞌañati.̱ Nde tyaca̱a̱
ñati ̱ biꞌ, ndacua nscua xtañi nu ñiꞌya̱ ñaꞌa̱
xlyaꞌ biꞌ, loꞌo la cuiꞌ biꞌ nscua xtañi ycuiꞌ
Ndyosi Sti Ni. 2 Cui̱i ̱ nguañi nde su ntucua
ycuiꞌNdyosi liꞌ; ñiꞌya̱ ndañindyalú hitya sca
staꞌa ̱ clyaa toꞌ quee jaaꞌ su cua ̱ tsa ndyalú
hitya, ñiꞌya ̱ ndañi loꞌo lye tsa nchcuiꞌ tyiꞌyu,
juaꞌa̱ nguañi biꞌ, ngua tiꞌ naꞌ. Ndacua ndu̱
tyu̱u̱ tyaꞌa ñati ̱ nu tsoꞌo tsa ntyijiꞌi̱ yaꞌ nguꞌ
lo sañi, ngua tiꞌ naꞌ; 3 nde loo su ndu ̱ yaca
xlya tlyu su ntucua ycuiꞌ Ndyosi, ca su ndu̱
nu jacua tyaꞌa naꞌni tacati biꞌ, ca su ndu̱ nu
nguꞌ cusuꞌ biꞌ, ca biꞌ ndu̱ ñati ̱nu ndyula loꞌo
sañi biꞌ. Sca ti nu ñati ̱ quiñaꞌa̱ biꞌ ngua jiꞌi̱

cula tuꞌba ji ̱i̱ biꞌ; ná ngua jiꞌi ̱ xaꞌ ñati ̱chalyuu
ca tsaꞌa̱ nguꞌ ji̱i ̱ biꞌ, chaꞌ sca ji ̱i̱ nu bilya cuna
ñati ̱ chalyuu laca biꞌ. Sca ti nu sca siyento
ntucua tuꞌba ntucua jacua mil tyaꞌa ñati ̱nu
nguaꞌni lyaá Ni jiꞌi ̱ nde chalyuu, biꞌ ñati ̱ laca
nungua jiꞌi̱ cula tuꞌba ji̱i ̱biꞌ. 4Ñati ̱lubii tsiyaꞌ
ti laca nu nguꞌ quiñaꞌa̱ biꞌ. Ná ngutuꞌu chaꞌ
jiꞌi ̱ nguꞌ biꞌ loꞌo xaꞌ nu cunaꞌa ̱ nu loꞌo ngutiꞌi̱
nguꞌ chalyuu, ná nguaꞌni nguꞌ biꞌ chaꞌ subaꞌ
tsiyaꞌ ti; ngutaꞌa̱ nguꞌ loꞌo nu ñiꞌya ̱ ñaꞌa̱ xlyaꞌ
biꞌmacala sundyaꞌa̱. Cuanguaꞌni lyaáNi jiꞌi̱
nguꞌ biꞌ, chaꞌ biꞌ laca ñati ̱nu tsoꞌo ntiꞌ ycuiꞌ
Ndyosi ñaꞌa̱ Ni jiꞌi̱ tya loꞌo nguxana chaꞌ jiꞌi̱
nu ñiꞌya̱ ñaꞌa̱ xlyaꞌ biꞌ. Tya clyo ngusubi Ni
jiꞌi ̱ nguꞌ biꞌ, chaꞌ cuaꞌni nguꞌ cña jiꞌi̱ Ni. 5Ná
ntucua chaꞌ cuiñi tuꞌba nguꞌ biꞌ tsiyaꞌ ti, chaꞌ
ná ntsuꞌu chaꞌ cuxi jiꞌi ̱ nguꞌ biꞌ tsiyaꞌ ti.

Tya xna tyaꞌa xca ̱ jiꞌi ̱ ycuiꞌNdyosi
6Naꞌa̱ naꞌndyaa chacaxca ̱ jiꞌi ̱ycuiꞌNdyosi

liꞌ, nu cua ̱ tsa ndacui ndyaa; ndyaloꞌo biꞌ jiꞌi̱
sca chaꞌ tsoꞌo nu ngua tiꞌ ycuiꞌNdyosi chcuiꞌ
loꞌo lcaa ñati ̱chalyuu, sca chaꞌ nu ndulo tsa
jiꞌi ̱ ñati ̱ chaꞌ cuna nguꞌ. Lcaa tyempo ná tye
chca chaꞌ biꞌ. Slo lcaa lo ñati ̱chalyuu tyucui
ñaꞌa ̱ chalyuu mala su ndiꞌi̱ ñati,̱ cua ñaꞌa̱ ca
quichi ̱ tyi nguꞌ, ñati ̱ nu nchcuiꞌ cua ñaꞌa̱ ca
lo chaꞌcña nu nchcuiꞌ ñati ̱ chalyuu, ca biꞌ
ndyaa xca̱ biꞌ, chaꞌ chcuiꞌ loꞌo lcaañati.̱ 7Cui̱i̱
nchcuiꞌ xca̱ biꞌ loꞌo nguꞌ liꞌ:

―Cutsi̱i̱ cuꞌma ̱ jiꞌi ̱ycuiꞌNdyosi, cube tiꞌma ̱
jiꞌi ̱ Ni chaꞌ tlyu tsa cña nduꞌni Ni chalyuu
―nacui̱ xca̱ biꞌ―. Cua ndyalaa tyempo chaꞌ
cuaꞌni cuayáꞌNi jiꞌi ̱ lcaa ñati ̱chalyuu. Cuaꞌni
tlyu ma ̱ jiꞌi̱ ycuiꞌ Ndyosi chaꞌ cua ngüiñá
Ni nde cua ̱, juaꞌa̱ ngüiñá Ni chalyuu, juaꞌa̱
ngüiñá Ni tyujoꞌo, juaꞌa̱ ngüiñá Ni lcaa su
ntyucua hitya―nacui ̱ xca̱.

8Loꞌo ndyaa xca̱ biꞌ, liꞌ ndyalaa chaca xca̱
chaꞌ chcuiꞌ loꞌo ñati:̱

―Cua nguti ̱ quichi̱ ―nacui ̱ nu chaca xca̱
biꞌ―. Cua nguti ̱ quichi ̱ tlyu nu naa Babilo-
nia, xquiꞌya chaꞌnguaꞌniñuꞌu̱nguꞌquichi ̱biꞌ
jiꞌi ̱ lcaañati ̱chalyuu. Cuxi tsa cñanunguaꞌni
nguꞌ quichi̱ biꞌ, xquiꞌya chaꞌnduꞌni tlyu nguꞌ
jiꞌi ̱ lcui̱ joꞌó; juaꞌa̱ nguluꞌu quiꞌi̱ nguꞌ jiꞌi ̱ xaꞌ
ñati ̱ chaꞌ cuaꞌni nguꞌ la cuiꞌ ti chaꞌ cuxi slo
joꞌó―nacui ̱ xca̱ nu nchca tyucuaa biꞌ.

9 Nchca sna quiyaꞌ juani ya ̱a̱ chaca xca̱.
Cui̱i ̱ nchcuiꞌ loꞌo ñati ̱ liꞌ:

―Xcubeꞌ ycuiꞌ Ndyosi jiꞌi ̱ cua ñaꞌa̱ ca ñati ̱
nu ndyuꞌni tlyu jiꞌi̱ nu naꞌni chiyaꞌa̱ ñaꞌa̱ biꞌ,
masi jiꞌi̱ ycuiꞌ niꞌ, masi jiꞌi̱ lcui̱ jiꞌi ̱ niꞌ. Loꞌo
juaꞌa̱ xcubeꞌ Ni jiꞌi̱ lcaa ñati ̱nu ngaꞌa̱ cuayáꞌ
jiꞌi ̱ niꞌ nde tyaca̱a ̱ nguꞌ, juaꞌa̱ si ngaꞌa̱ cuayáꞌ
jiꞌi ̱ niꞌ chu̱ꞌ yaꞌ nguꞌ; 10 xcubeꞌ Ni jiꞌi̱ nguꞌ
biꞌ, chaꞌ lye tsa ngunasi ̱ꞌ Ni. Tyaqui̱ nguꞌ biꞌ
loꞌo sca quiiꞌ tlyu nu nguxaꞌ loꞌo yuu sufri
su ñaꞌa̱ nu ñiꞌya̱ ñaꞌa̱ xlyaꞌ biꞌ jiꞌi̱ nguꞌ; juaꞌa̱
lcaa xca̱ nu cuentya jiꞌi̱ Ni ñaꞌa̱ jiꞌi̱ nguꞌ biꞌ liꞌ.
11Tyucui tyempo ná tye chaꞌ tyatu̱ sñii quiiꞌ
su nchcubeꞌ ñati ̱biꞌ; ná caja ñiꞌya ̱ clyaá nguꞌ

biꞌ jiꞌi ̱ ycuiꞌ Ndyosi, lcaa ñati ̱nu cua nguaꞌni
tlyu jiꞌi ̱ naꞌni biꞌ, masi jiꞌi ̱ lcui ̱ ti nguaꞌni tlyu
nguꞌ; masi ngaꞌa̱ cuayáꞌ ti jiꞌi ̱ niꞌ nde tyaca̱a ̱
nguꞌ loꞌo chu̱ꞌ yaꞌ nguꞌ, ngaꞌaa clyaá nguꞌ biꞌ.
12 Loꞌo nu na ni, talo na jiꞌi̱ chaꞌ cuxi sca ti
si ntsuꞌu chaꞌ jiꞌna loꞌo ycuiꞌ Ndyosi, sca ti si
taquiyaꞌna cñanunguloNi jiꞌna, sca ti si xñi
tsoꞌo na chaꞌ jiꞌi ̱ Jesús; sca ti juaꞌa̱ taca jiꞌna
talo na jiꞌi̱ nu chaꞌ cuxi biꞌ.

13 Liꞌ ndañi xtyiꞌi ca su ntucua ycuiꞌ
Ndyosi, nchcuiꞌ sca ñati ̱ loꞌo naꞌ:

―Scua clya nuꞌu̱ chaꞌ re: “Tsoꞌo tsa caca
tyiquee ñati ̱nu ndyijii laja loꞌo ndyuꞌni nguꞌ
cña jiꞌi̱ ycuiꞌNdyosi nuXuꞌnana tyemponde
loo la”. La cuiꞌ juaꞌa ̱ laca chaꞌ nu nda Xtyiꞌi
ycuiꞌ Ndyosi loꞌo ma̱. Nacui̱ chaꞌ ca biꞌ tyiꞌi ̱
cñaꞌ ñati ̱biꞌ liꞌ, chaꞌ tsoꞌo tsa cña nu nguaꞌni
nguꞌ loꞌo ya̱a̱ nguꞌ chalyuu; ndiya tiꞌ Ni cña
nunguaꞌni nguꞌ, biꞌ chaꞌ tyiꞌu tiꞌ ycuiꞌNdyosi
jiꞌi ̱ cña nu cua nguaꞌni nguꞌ biꞌ liꞌ ―nacui̱ Ni
jnaꞌ.

Nchca clacua nde chalyuu
14Liꞌnaꞌa ̱naꞌ su ndacui sca coo ngati̱, chu̱ꞌ

coo biꞌ ntucua sca nu ñiꞌya̱ ñaꞌa̱ ñati ̱ ñaꞌa̱;
ntucua sca sneꞌ oro hique Ni, loꞌo yaꞌ Ni
ndacui sca maxtyi cha tuꞌba. 15 Liꞌ ngutuꞌu
sca xca̱ neꞌ laa jiꞌi̱ ycuiꞌ Ndyosi nde cua̱, nu
cui ̱i̱ ngusiꞌya jiꞌi ̱ ñati ̱nu ntucua chu̱ꞌ coo biꞌ:

―Xuꞌba clya nuꞌu̱ maxtyi jinuꞌu̱, xutiꞌi ̱
nuꞌu̱ jiꞌi̱ quixi ̱ꞌ trigo, chaꞌbiꞌ lacañati ̱jiꞌi̱ ycuiꞌ
Ninundiꞌi ̱chalyuu. Cuandyalaa lacuiꞌhora
chaꞌ caca clacua chalyuu, cua laca nguscua
seꞌi ̱ chaꞌ caca biꞌ.

16 Nguaꞌya nu ntucua chu̱ꞌ coo biꞌ nde lo
yuu liꞌ, nguscui ̱ maxtyi jiꞌi̱ chaꞌ siꞌyu quixi̱ꞌ
liꞌ; juaꞌa ̱ ngua clacua nde chalyuu.

17Liꞌnaꞌa̱ naꞌ chaca xca̱ nu ngutuꞌuneꞌ laa
jiꞌi ̱ ycuiꞌ Ndyosi nde cua̱, nu ndacui maxtyi
cha tuꞌba yaꞌ yu. 18 Juaꞌa̱ ngutuꞌu tya chaca
xca̱ nu ndu ̱ toꞌ mesa su ndyaqui ̱ msta ̱, ya̱a ̱
liꞌ; biꞌ laca nu laca loo jiꞌi ̱ quiiꞌ biꞌ. Liꞌ cui ̱i ̱
ngusiꞌya biꞌ loꞌo xca̱ nu ndacui maxtyi cha
tuꞌba yaꞌ:

―Xuꞌba clya nuꞌu̱ maxtyi jinuꞌu̱, xiꞌyu jy-
acuaꞌ siꞌyu losuꞌ tyixi nu ntsuꞌu chalyuu,
chaꞌ ngumi ̱ tsa ñaꞌa̱ siꞌyu biꞌ.

19 Nguaꞌya xca̱ biꞌ liꞌ, nguscui ̱ yu maxtyi
jiꞌi ̱ yu nde lo yuu chalyuu, ngusiꞌyu yu jiꞌi ̱
jyacuaꞌ siꞌyu losuꞌ biꞌ, ngu̱ jiꞌi ̱ ndyaa neꞌ sca
pilya quee nu tlyu xi chaꞌ satá nguꞌ jiꞌi̱; la
cuiꞌ juaꞌa̱ xcubeꞌ tsa ycuiꞌ Ndyosi jiꞌi ̱ ñati ̱
chalyuu, xquiꞌya chaꞌ ñasiꞌ̱ tsa Ni jiꞌi ̱ nguꞌ.
20 Toꞌ quichi ̱ nscua su ngusi̱ siꞌyu biꞌ, la cuiꞌ
su ngujuii ñati ̱ chaꞌ nchcubeꞌ Ni jiꞌi̱ nguꞌ.
Clyaa tsa tañi ndyalú lijya ̱ lo yuu liꞌ; tsa ñaꞌa ̱
cuayáꞌ nu ndyalaa tuꞌba cuayu, tsa lo cua
clyaa tañi ndyalú biꞌ. Sna siyento kilómetro
cuayáꞌ tyijyuꞌ ngusna tañi biꞌ ndyaa.

15
Ya̱loꞌoxca ̱ jiꞌi ̱quichanu cuaꞌni tye jiꞌi ̱ cha-

lyuu
1Ngutuꞌu tucua chaca cuayáꞌ tlyu nde cua ̱

liꞌ. Ndube tsa tiꞌnaꞌ loꞌonaꞌa̱ naꞌ jiꞌi̱, chaꞌndu ̱
cati tyaꞌaxca̱ jiꞌi̱ ycuiꞌNdyosinundu̱ loꞌocati
tyaꞌa quicha nu caca su cua tye ti chalyuu.
Loꞌo cua ndye ngua quicha biꞌ chalyuu, liꞌ
cati ̱ chaꞌ ñasiꞌ̱ ycuiꞌNi.

2 Liꞌ naꞌa̱ naꞌ sca tayuꞌ nu ñiꞌya ̱ ndubi
caatya ̱, juaꞌa̱ ndubi ñaꞌa̱ lo tayuꞌ biꞌ; ñiꞌya ̱
ndyatu ̱ scaquiiꞌndyaqui ̱, juaꞌa̱ ñaꞌa ̱ tayuꞌbiꞌ,
ngua tiꞌ naꞌ. Toꞌ tayuꞌ caatya̱ biꞌ naꞌa̱ naꞌ ndu ̱
lcaa ñati ̱nu cua ntiji̱loo jiꞌi̱ nu naꞌni chiyaꞌa̱
ñaꞌa̱ biꞌ; masi cua ngujuii nguꞌ biꞌ xquiꞌya
chaꞌ biꞌ, ná ntajaꞌa̱ nguꞌ cuaꞌni tlyu nguꞌ jiꞌi ̱
lcui ̱ jiꞌi ̱ naꞌni biꞌ, ni ná ntajaꞌa̱ nguꞌ chcaꞌa̱
cuayáꞌ jiꞌi̱ niꞌ hichu ̱ꞌ yaꞌ nguꞌ loꞌo número nu
cuentya jiꞌi ̱ xtañi niꞌ. Ndu̱ nguꞌ biꞌ ndyula
nguꞌ loꞌo sañi nu cua nda ycuiꞌ Ndyosi jiꞌi ̱
nguꞌ. 3 Ndyula tuꞌba nguꞌ sca ji̱i ̱ nu cua
ndyula tuꞌba jyoꞌo Moisés nu ngua saꞌni, la
cuiꞌ Moisés nu nguaꞌni cña jiꞌi̱ ycuiꞌ Ndyosi;
loꞌonuñiꞌya̱ñaꞌa̱ xlyaꞌbiꞌndyula tuꞌba la cuiꞌ
ji ̱i̱ biꞌ. Ndiꞌya̱ nchcuiꞌ ji̱i ̱ biꞌ:
Ndyosi Xuꞌna ya, lcaa cña nchca jinuꞌu̱;
tlyu tsa cña nduꞌni nuꞌu̱, hasta ndube tsa tiꞌ

lcaa ñati ̱ jiꞌi̱ cña biꞌ.
Xcuiꞌ nduꞌni liñi nuꞌu̱ loꞌo ñati ̱ chalyuu,

chañi tsa laca lcaa chaꞌ nu nchcuiꞌ
nuꞌu̱ loꞌo ñati.̱

Sca ti nuꞌu̱ laca Xuꞌna lcaa ñati ̱ tyucui ñaꞌa̱
chalyuu.

4 ¿Ha ná ntsi ̱i̱ nguꞌ jinuꞌu̱?
¿Ha ná tyajaꞌa̱ nguꞌ ñacui ̱ nguꞌ chaꞌ tlyu tsa

cña nu nduꞌni nuꞌu̱?
Sca ti ycuiꞌ nuꞌu̱ nu lubii tsa cresiya jinuꞌu̱.
Cuanaꞌa̱ nguꞌ lcaa sundyuꞌni cuayáꞌnuꞌu̱ jiꞌi ̱

ñati ̱chaꞌ liñi tsa ndyuꞌu chaꞌ;
biꞌ chaꞌ tya ̱a̱ lcaa ñati ̱tyucui ñaꞌa̱ chalyuu ca

su ntucua nuꞌu̱, chaꞌ cuaꞌni tlyu nguꞌ
jinuꞌu̱.

Ndye ji̱i̱ nu ndyula tuꞌba nguꞌ liꞌ.
5 Tiyaꞌ la liꞌ naꞌa̱ naꞌ neꞌ laa tlyu jiꞌi̱ ycuiꞌ

Ndyosi nu ntucua nde cua ̱. Ca claꞌbe biꞌ ndu ̱
niꞌi ̱ nu tacati tsa su ntsuꞌu coꞌo quee cuajaꞌ
nu nscua chaꞌ lo; la cuiꞌ chaꞌ nu cua nda
ycuiꞌNdyosi loꞌo ñati ̱tya clyo la laca biꞌ. 6Liꞌ
ngutuꞌunucati tyaꞌaxca̱ biꞌneꞌ laa, ndyaloꞌo
nguꞌ jiꞌi̱ ca taꞌa cati quicha nu caca loꞌo cua
tye ti chalyuu. Xcuiꞌ lateꞌ ngati̱ lacuꞌ xca̱ biꞌ,
lateꞌ nu lubii tsa ñaꞌa̱; juaꞌa ̱ cua ndyaaca̱ꞌ
sintya oro tyiquee nguꞌ. 7 Loꞌo liꞌ ndatu̱ sca
naꞌni tacati biꞌ, loꞌo juaꞌa̱ cati tyaꞌa caꞌña oro
ntucua yaꞌniꞌ; neꞌ caꞌña biꞌntsuꞌu chaꞌ tiꞌí nu
ta ycuiꞌNdyosi jiꞌi ̱ ñati ̱chalyuu, chaꞌ ñasiꞌ̱ tsa
Ni jiꞌi̱ nguꞌ, ycuiꞌNdyosi nu ná ngaꞌa̱ chaꞌ tye
yija ̱ jiꞌi̱ Ni. Nda niꞌ caꞌña biꞌ jiꞌi̱ nu cati tyaꞌa
xca ̱ biꞌ liꞌ. 8Ngutsaꞌá ̱ neꞌ laa ntsuꞌu sñii chaꞌ
xcutsi ̱i̱ jiꞌna, chaꞌ tacati tsa chaꞌ biꞌ, chaꞌ tlyu
tsa chaꞌ nu ntsuꞌu jiꞌi̱ ycuiꞌ Ndyosi. Ná tucui

ngua jiꞌi̱ tsaaneꞌ laabiꞌñaꞌa̱ cuayáꞌ tye ca taꞌa
cati quicha nu ta nu cati tyaꞌa xca̱ biꞌ lijya̱
nde chalyuu.

16
Caꞌñanuntsuꞌu chaꞌ tiꞌí nu ta ycuiꞌNdyosi

jiꞌi ̱ ñati ̱
1 Loꞌo liꞌ ndyuna naꞌ chaꞌ nchcuiꞌ sca ñati ̱

neꞌ laa tlyu biꞌ, cui ̱i̱ nchcuiꞌ loꞌo nu cati tyaꞌa
xca̱ jiꞌi ̱ ycuiꞌNdyosi biꞌ:

―Yaa clya ma ̱ salú ma ̱ na nu ntsuꞌu neꞌ
caꞌña biꞌ nde lo yuu chalyuu, nu cati tyaꞌa
caꞌña nu ntsuꞌu chaꞌ tiꞌí neꞌ, nu ta Ni jiꞌi ̱ ñati.̱

2 Liꞌ ndyaa xca̱ nu nchca clyo, ndyaa
ngusalúnanuntsuꞌuneꞌ caꞌña jiꞌi̱ nde lo yuu
chalyuu. Liꞌ tonu tsaquichuꞌntyucua tyucui
ñaꞌa̱ hichu̱ꞌ ñati;̱ tiꞌí tsa ntiꞌ nguꞌ liꞌ, lcaa ñati ̱
nu cua ngaꞌa̱ cuayáꞌ jiꞌi ̱ naꞌni nu chiyaꞌa̱ ñaꞌa̱
biꞌ, lcaa ñati ̱nu cua ndyuꞌni tlyu jiꞌi̱ niꞌ.

3 Loꞌo liꞌ ndyaa xca̱ nu nchca tyucuaa,
ndyaa ngusalú na nu ntsuꞌu neꞌ caꞌña jiꞌi̱
ca lo tyujoꞌo; ngutsaꞌa ̱ hitya liꞌ, ngua tyucu ̱
ñiꞌya̱ ntiꞌ tañi sca jyoꞌo. Ngujuii lcaa na luꞌú
nu ntsuꞌu lo tyujoꞌo liꞌ.

4Loꞌo liꞌndyaa xca̱ nunchca tyuna, ndyaa
ngusalú na nu ntsuꞌu neꞌ caꞌña jiꞌi̱ tyucui
ñaꞌa̱ toꞌ staꞌa̱, lcaa su ntyucua hitya tyucui
ñaꞌa̱ chalyuu; ngutsaꞌa̱ hityabiꞌ liꞌ, ngua tañi.
5 Liꞌ ndyuna naꞌ nchcuiꞌ xca̱ nu laca loo jiꞌi̱
hitya:

―Liñi tsa cña ndyuꞌni nuꞌu̱ chaꞌ nchcubeꞌ
nuꞌu̱ jiꞌi̱ ñati ̱cuxi biꞌ, Xuꞌna―nacui ̱ jiꞌi ̱ ycuiꞌ
Ndyosi―, chaꞌ lubii tsa cresiya jiꞌi̱ ycuiꞌnuꞌu̱.
Luꞌú nuꞌu̱ juani, juaꞌa̱ nu ngua tya clyo luꞌú
nuꞌu̱. 6Tya ndyiꞌu tiꞌ nuꞌu̱ ñiꞌya̱ ngua lo yuu
tya saꞌni la, nu loꞌo cua ndyujuii nguꞌ jiꞌi ̱ ñati ̱
jinuꞌu̱; cua ndyujuii nguꞌ biꞌ jiꞌi̱ tyu ̱u̱ tyaꞌa
ñati ̱ nu ngua tuꞌba jinuꞌu̱ chaꞌ nchcuiꞌ nuꞌu̱
loꞌo ñati.̱ Loꞌo juani la cuiꞌ ñiꞌya ̱ nu nguaꞌni
nguꞌ tya liꞌ, la cuiꞌ juaꞌa̱ nda nuꞌu̱ chaꞌ tiꞌí
jiꞌi̱ nguꞌ, chaꞌ tyiꞌu tiꞌ nguꞌ jiꞌi̱ jyoꞌo nu cua
ndyujuii nguꞌ jiꞌi̱ tya saꞌni la.

7 Liꞌ ndyuna naꞌ chaꞌ nu nchcuiꞌ ñati ̱nde
su ntucuamesa su ndyaqui ̱msta ̱:

―Ndyosi Xuꞌna ya ―nacui̱ nguꞌ―, ycuiꞌ
nuꞌu̱ ni, lcaa cña nchca jinuꞌu̱ ―nacui ̱
nguꞌ―. Liñi tsa ndyuꞌni nuꞌu̱ loꞌo nchcubeꞌ
nuꞌu̱ jiꞌi̱ ñati ̱ biꞌ juaꞌa ̱; chañi tsa chaꞌ nu
nchcuiꞌ nuꞌu̱ jiꞌi ̱ ñati ̱ biꞌ, chaꞌ cuxi tsa cña
nduꞌni nguꞌ biꞌ.

8Loꞌo liꞌ ndyaa xca̱ nu nchca jacua, ndyaa
ngusalúnanuntsuꞌuneꞌ caꞌña jiꞌi ̱ lo cuichaa;
tyiqueꞌ tsa ndyaca liꞌ, chaꞌ cua nda ycuiꞌ
Ndyosi chacuayáꞌ jiꞌi ̱ cuichaa chaꞌ chumi̱ꞌ
hichu̱ꞌ ñati.̱ 9Tyu ̱u̱ tyaꞌa ñati ̱ngua quicha liꞌ,
chaꞌ nguula tsa tyiqueꞌ nda biꞌ. Liꞌ nguxana
nguꞌ, lye tsa nxlyú nguꞌ chaꞌ hichu ̱ꞌ ycuiꞌ
Ndyosi, chaꞌ ycuiꞌ Ni laca nu ngulo cña chaꞌ
ya̱a̱ quicha biꞌ; pana ná ntajaꞌa̱ nguꞌ tsiyaꞌ ti
culochu̱ꞌnguꞌ jiꞌi̱ chaꞌ cuxi nuntsuꞌu jiꞌi̱ nguꞌ,
chaꞌ liꞌ cuaꞌni tlyu nguꞌ jiꞌi ̱ ycuiꞌNdyosi.

10Loꞌo liꞌndyaaxca̱nunchcacaꞌyu, ndyaa
ngusalú na nu ntsuꞌu neꞌ caꞌña jiꞌi̱ nde loo su
ntucua tlyu naꞌni nu chiyaꞌa̱ ñaꞌa̱ biꞌ; ngua
talya yata tyucui ñaꞌa̱ su laca niꞌ loo liꞌ. Tiꞌí
tsa ntiꞌ ñati ̱chalyuu, cua laca ñiꞌya ̱ si na cua
nguliji tiꞌ nguꞌ. 11Ñaꞌa̱ ti tya nda nguꞌ quiꞌya
jiꞌi ̱ ycuiꞌ Ndyosi nu laca loo nde cua̱, chaꞌ
ndaNi chaꞌ tiꞌí biꞌ jiꞌi̱ nguꞌ, ndaNi quichuꞌ biꞌ
ntyucua hichu ̱ꞌ nguꞌ; pana ná ntajaꞌa̱ nguꞌ
xtyanu nguꞌ jiꞌi̱ chaꞌ cuxi nu nduꞌni nguꞌ.

12Loꞌo liꞌ ndyaa xca̱ nu nchca scuá, ndyaa
ngusalú na nu ntsuꞌu neꞌ caꞌña jiꞌi ̱ nde toꞌ
staꞌa̱ tlyu nu naa Eufrates; ndye staꞌa̱ biꞌ
ngüityi liꞌ, ndyanu sca tyucui ̱i̱ nu cua laca
ngua tsoꞌo ti chaꞌ ca̱a̱ tyu ̱u̱ tyaꞌa nu laca loo
chaꞌ cusu ̱u̱. Tyijyuꞌ tsa tyuꞌu nguꞌ ca̱a̱ nguꞌ,
ca su ntyucua cuichaa tyuꞌu nguꞌ biꞌ.

13 Liꞌ naꞌa̱ naꞌ chaꞌ ngutuꞌu tucua sna
tyaꞌa cuiñaja; ñiꞌya̱ ñaꞌa̱ cuityiꞌ, juaꞌa̱ ñaꞌa̱
cuiñaja biꞌ. Ngutuꞌu biꞌ nde tyuu tuꞌba cuaña
tonu biꞌ, cuati nde tyuu tuꞌba naꞌni chiyaꞌa̱
ñaꞌa ̱ biꞌ, cuati nde tyuu tuꞌba nu ñati ̱ nu
cuiñi ti nchcuiꞌ chaꞌ jiꞌi̱ ycuiꞌ Ndyosi; ca biꞌ
ngutuꞌu cuiñaja biꞌ lijya̱. 14Msu jiꞌi ̱ nu xñaꞌa̱
laca cuiñaja biꞌ; nchcutsi̱i ̱ biꞌ jiꞌi ̱ ñati,̱ chaꞌ
nchca jiꞌi̱ cuaꞌni chaꞌ tlyu. Ndyaꞌa̱ cuiñaja
biꞌ nxutiꞌi ̱ jiꞌi̱ lcaa nu laca loo chalyuu, chaꞌ
tya ̱a̱ nguꞌ chaꞌ cusu̱u̱ tsa̱ tlyu loꞌo cua tye
ti chalyuu. Cua ntsuꞌu cña nu cuaꞌni ycuiꞌ
Ndyosi nu Xuꞌna na loꞌo ndyaca chaꞌ cusu ̱u̱
biꞌ. 15 “Cuaꞌa̱ jyaca̱ ma ̱”, nacui ̱ Jesús, “tsiyaꞌ
ca tyuꞌu tucua naꞌ tya ̱a̱ naꞌ ñiꞌya̱ ntiꞌ sca nu
cuaana. Tsoꞌo caca tyiquee ñati ̱ nu tii ti tiꞌ
tyiꞌi̱ chalyuu, xquiꞌya chaꞌ ngusñi nguꞌ chaꞌ
jnaꞌ; ngaꞌaa ca tyujuꞌu tiꞌ nguꞌ biꞌ slo ñati ̱loꞌo
tyalaahoranu tya ̱a̱ naꞌ liꞌ.” Juaꞌa̱ nacui ̱ Jesús
jiꞌi ̱ ñati ̱jiꞌi̱ Ni. 16Liꞌ nxutiꞌi̱ cuiñaja biꞌ jiꞌi̱ nguꞌ
laca loo, chaꞌ tya ̱a̱ nguꞌ nde sca nati̱ꞌ, su naa
Armagedón chaꞌcña jiꞌi ̱ nguꞌ judío.

17 Loꞌo liꞌ ndyaa xca ̱ nu nchca cati, ndyaa
ngusalú na nu ntsuꞌu neꞌ caꞌña jiꞌi ̱ lo cuiꞌi̱ ti.
Liꞌ cui ̱i ̱ nchcuiꞌ nu ntucua lo yaca xlya tlyu
nde neꞌ laa tlyu jiꞌi̱ ycuiꞌNdyosi nde cua ̱:

―Cua ngua biꞌ juani―nacui ̱Ni.
18Liꞌ lye tsa ndyubi, lye tsa nguañi tyucui

ñaꞌa ̱ lo tyujoꞌo, lye tsa nchcuiꞌ tyiꞌyu, lye
tsa ngulacui̱ chalyuu; bilya clyacui̱ chalyuu
juaꞌa̱ tya loꞌo ngüiñá Ni jiꞌi ̱ ñati ̱ chalyuu.
Tlyu tsa chaꞌ ngua. 19 Tiꞌí tsa ngutsu yuu su
nscua quichi ̱ tlyu, nu quichi ̱ Babilonia biꞌ;
sna yuꞌbengua quichi ̱biꞌ liꞌ. Loꞌo juaꞌa̱ nguti̱
lcaa quichi ̱ tonu nu ndiꞌi̱ xaꞌ chalyuu, chaꞌ
ndyiꞌu tiꞌNi nchcubeꞌNi jiꞌi ̱ nguꞌ quichi ̱ tlyu
biꞌ; tlyu tsa chaꞌ tiꞌí nguaꞌni ycuiꞌNdyosi loꞌo
nguꞌ biꞌ, chaꞌ ñasiꞌ̱ tsa Ni jiꞌi̱ nguꞌ. 20 Ndye
nguliji yuꞌu lcaa yuu nu ntsuꞌu claꞌbe hitya,
nguliji yuꞌu lcaa caꞌya cua̱ juaꞌa ̱ ti; ngaꞌaa
naꞌa̱ nguꞌ jiꞌi̱ liꞌ. 21 Cuati nde cua̱ ndyalú
tyo quee tonu nguaꞌya lo yuu. Tiꞌi ̱ tsa biꞌ;
ñaꞌa ̱ cuayáꞌ tuꞌba kilo, tsa lo cua cuayáꞌ tiꞌi̱
ntsuꞌu sca ti yuꞌbe tyo queenundyalú hique
ñati ̱ chalyuu liꞌ. Loꞌo juaꞌa̱ tlyu tsa chaꞌ

cuxi nchcuiꞌ nguꞌ jiꞌi̱ ycuiꞌ Ndyosi liꞌ; lye tsa
nguxlyúnguꞌ chaꞌhichu ̱ꞌNixquiꞌya tyoquee
biꞌ, chaꞌ tlyu tsa cñandyuꞌniNi nde chalyuu.

17
Nduꞌni ñuꞌu ̱ tsa nguꞌ quichi ̱ tlyu jiꞌi ̱ lcaa

ñati ̱chalyuu
1 Liꞌ ya̱a ̱ sca xca̱ ca slo naꞌ, sca nguꞌ tyaꞌa

nu cati tyaꞌa xca ̱ nu ntucua caꞌña oro yaꞌ biꞌ.
Nchcuiꞌ loꞌo naꞌ liꞌ:

―Cua ̱a̱ nuꞌu̱ ca nde chaꞌ culuꞌu naꞌ jinuꞌu̱
ñiꞌya ̱ xcubeꞌNi jiꞌi ̱nguꞌ quichi ̱ tlyu nu lye tsa
ndyuꞌni ñuꞌu̱ jiꞌi ̱ ñati ̱ chalyuu; la cuiꞌ quichi ̱
tlyu laca su ntsuꞌu tyu ̱u̱ tyaꞌa staꞌa ̱ cacua ti
toꞌ quichi ̱. 2 Quiñaꞌa̱ tsa chaꞌ subaꞌ ndyuꞌni
nguꞌ nu laca loo nde chalyuu, chaꞌ tyu ̱u̱ tsa
tyaꞌa joꞌó ntsuꞌu jiꞌi̱ nguꞌ xquiꞌya nguꞌ quichi ̱
tlyu biꞌ; juaꞌa̱ ngunuꞌu̱ tyiquee ñati ̱ tyucui
ñaꞌa̱ chalyuu xquiꞌya chaꞌ subaꞌ nu ndyuꞌni
nguꞌ biꞌ.

3 Liꞌ ndyaloꞌo Xtyiꞌi ycuiꞌ Ndyosi ꞌna,
ndyaa naꞌ loꞌo sca xca̱ jiꞌi̱ ycuiꞌ Ni ca neꞌ
quixi ̱ꞌ su ná ndiꞌi ̱ ñati.̱ Ca biꞌ naꞌa̱ naꞌ su
ntucua sca nu cunaꞌa ̱ hichu̱ꞌ sca naꞌni ngaꞌa,
nu chiyaꞌa ̱ tsa ñaꞌa̱; hichu̱ꞌ niꞌ nscua quiñaꞌa ̱
tsa chaꞌ cuxi, nu tiꞌí tsa nchcuiꞌ jiꞌi ̱ ycuiꞌ
Ndyosi. Ntucua cati tyaꞌa hique niꞌ, cuati
ntucua tii tyaꞌa sata niꞌ. 4 Lateꞌ cuaa ñaꞌa̱,
lateꞌngaꞌa catsi ñaꞌa̱ lacuꞌnu cunaꞌa̱ biꞌ; chu̱ꞌ
lateꞌ biꞌ ndacui quiñaꞌa̱ tsa chcua ̱ tsoꞌo loꞌo
quee ndubi loꞌo xaꞌ la quee nu quiñaꞌa̱ tsa
ngaꞌa̱. Ntucua sca tasa oro yaꞌ nu cunaꞌa̱ biꞌ;
neꞌ biꞌ ntsuꞌu lcaa lo chaꞌ cuxi, lcaa lo chaꞌ
subaꞌ nu cua nguaꞌni nu cunaꞌa̱ biꞌ ya ̱a̱ nde
chalyuu. 5 Nde tyaca ̱a̱ nscua sca xtañi nu
cunaꞌa̱ biꞌ, pana ná ca cuayáꞌ tiꞌ na jiꞌi ̱ si ná
nslo na xtañi biꞌ: “Babilonia tonu laca re,
chaꞌ nde laca quichi ̱ tyi lcaa ñati ̱nu ndyuꞌni
chaꞌ subaꞌ tyucui ñaꞌa̱ chalyuu”. Juaꞌa̱ nscua
nde tyaca̱a̱ nu cunaꞌa̱ biꞌ. 6 Liꞌ naꞌa̱ naꞌ chaꞌ
lye tsa ndyuꞌni nu cunaꞌa̱ biꞌ; ñiꞌya ̱ nduꞌni
sca nu cuꞌbi, juaꞌa̱ ndyuꞌni nu cunaꞌa̱ biꞌ,
xquiꞌya chaꞌ cua ndyujuii biꞌ jiꞌi̱ ñati ̱jiꞌi̱ ycuiꞌ
Ndyosi, ndyujuii jiꞌi ̱ ñati ̱nu ná ntsi̱i ̱ nchcuiꞌ
liñi chaꞌ jiꞌi ̱ Jesús nde chalyuu. Loꞌo cua
naꞌa̱ naꞌ jiꞌi̱ nu cunaꞌa̱ biꞌ, quiñaꞌa̱ tsa chaꞌ
ngulacua tiꞌ naꞌ liꞌ. 7 Loꞌo liꞌ ndachaꞌ nu xca ̱
jiꞌi ̱ ycuiꞌNdyosi biꞌ ꞌna:

―¿Ni chaꞌ laca ndube tsa tiꞌ nuꞌu̱?
―nacui ̱―. Culuꞌu naꞌ jinuꞌu̱ cua ñaꞌa̱ ca chaꞌ
tucui nuntsuꞌu jiꞌi ̱nu cunaꞌa̱ nuntucua chu̱ꞌ
naꞌni chiyaꞌa̱ ñaꞌa̱ jua, nu naꞌni nu ntucua
cati tyaꞌa hique niꞌ loꞌo tii tyaꞌa sata niꞌ;
culuꞌunaꞌ jinuꞌu̱ sca chaꞌnunánchca cuayáꞌ
tiꞌñati ̱jiꞌi̱―nacui ̱―. 8Naꞌninu cuanaꞌa̱ nuꞌu̱
jua, ngutuꞌu biꞌ nu ngua tya saꞌni la, ngaꞌaa
luꞌú biꞌ juani; pana cua ngulala ti tyuꞌú niꞌ
chacaquiyaꞌ,masinscuande tyuqueequiꞌñi
biꞌ, chaꞌ tyaa niꞌ ca chalyuu talya su tye niꞌ
cati ̱ niꞌ tsiyaꞌ ti ―nacui ̱―. Cua ñaꞌa ̱ ca ñati ̱
nu ná nscua xtañi lo quityi jiꞌi̱ ycuiꞌ Ndyosi,

quiñaꞌa̱ tsa chaꞌculacua tiꞌnguꞌ loꞌoñaꞌa̱ nguꞌ
jiꞌi̱ naꞌni biꞌ; pana tya clyo loꞌo tya lyiji xana
chalyuu re, cua nscua xtañi ñati ̱nu cua nda
ycuiꞌ Ndyosi chalyuu nu ná ngaꞌa̱ chaꞌ tye
jiꞌi̱. Ngutuꞌú naꞌni biꞌ nu ngua tya saꞌni la,
masi ngaꞌaa luꞌú biꞌ juani; pana ñaꞌa̱ ti tya
tyuꞌú biꞌ, masi chaca tya quiyaꞌ.

9 ’Ndiꞌya̱ ndyuꞌu chaꞌ biꞌ si ca cuayáꞌ tiꞌma ̱
jiꞌi̱ ―nacui ̱ xca̱ ꞌna―. Nu cati tyaꞌa hique
naꞌni biꞌ ni, biꞌ laca cati tyaꞌa lo cuati̱i ̱ su
nscua quichi ̱ tlyu nu lye tsa ndyuꞌni ñuꞌu̱
jiꞌi̱ chalyuu. Loꞌo juaꞌa̱ ndiꞌi̱ cati tyaꞌa rey
nu laca loo chalyuu. 10 Cua ndye chaꞌ jiꞌi ̱
caꞌyu tyaꞌa rey nu laca loo biꞌ, juaꞌa̱ ñaꞌa̱ ti
tya ntucua chaca rey tyaꞌa nu laca loo biꞌ,
loꞌo juaꞌa̱ tya lyiji tyuꞌu tucua chaca tyaꞌa rey
nu caca loo biꞌ nde loo la; pana xti ti tyempo
tyiꞌi ̱ biꞌ loꞌo tya ̱a̱ biꞌ chalyuu. 11Loꞌo nu naꞌni
nu ngutuꞌú nu ngua saꞌni biꞌ, pana ngaꞌaa
luꞌú biꞌ juani, biꞌ laca tya chaca tyaꞌa rey nu
laca loo; ñiꞌya̱ laca loo nu cati tyaꞌa rey biꞌ
nde chalyuu, juaꞌa̱ caca loo nu chaca rey biꞌ
nde lo yuu chalyuu, chaꞌ la cuiꞌ biꞌ laca nu
cua tyaa ti ca bilyaa―nacui ̱ xca̱ jnaꞌ―.

12 ’Loꞌo naꞌa ̱ nuꞌu̱ naꞌni biꞌ, chaꞌ tii tyaꞌa
sata niꞌ ntucua hique niꞌ, biꞌ laca tya tii
tyaꞌa rey nu tya lyiji caca loo chalyuu. Cua
ntsuꞌu chacuayáꞌ jiꞌi̱ nguꞌ biꞌ, chaꞌ caca nguꞌ
loo masi chaca hora tya; stuꞌba ti caca tlyu
nguꞌ biꞌ loꞌo nu naꞌni chiyaꞌa ̱ ñaꞌa̱ biꞌ liꞌ.
13 Sca ti chaꞌ ndaꞌya hique nu tii tyaꞌa rey
biꞌ, chaꞌ xtyucua nguꞌ jiꞌi̱ naꞌni biꞌ, chaꞌ ta
nguꞌ chacuayáꞌ jiꞌi̱ niꞌ. 14Xcuiꞌ xu ̱u̱ tyaꞌanguꞌ
loꞌo ycuiꞌ Ni, nu ñiꞌya ̱ ñaꞌa̱ xlyaꞌ biꞌ; pana
tyiji ̱loo nu ñiꞌya̱ ñaꞌa̱ xlyaꞌ biꞌ jiꞌi̱ naꞌni biꞌ,
loꞌo juaꞌa̱ tyiji̱loo ñati ̱ nu ndyaꞌa̱ loꞌo Ni jiꞌi ̱
niꞌ, xquiꞌya chaꞌ laca ycuiꞌNi Xuꞌna lcaa ñati ̱
chalyuu, laca ycuiꞌ Ni loo la jiꞌi ̱ lcaa nguꞌ nu
laca loo nde chalyuu. Loꞌo juaꞌa ̱ nu ñati ̱ jiꞌi ̱
ycuiꞌ Ni ni, cua ngusubi Ni jiꞌi ̱ nguꞌ biꞌ; na
cua nguaneNi jiꞌi ̱nguꞌ biꞌ, loꞌo juaꞌa̱ tsoꞌo tsa
ngusñi nguꞌ chaꞌ jiꞌi ̱ ycuiꞌNi―nacui ̱ xca̱ ꞌna.

15Tyanchcuiꞌ la nu xca̱ jiꞌi̱ ycuiꞌNdyosi biꞌ
loꞌo naꞌ liꞌ:

―Ñiꞌya̱ laca staꞌa̱ nu nscua cacua ti toꞌ
quichi ̱ tlyu biꞌ, juaꞌa̱ laca ñati ̱ chalyuu, chaꞌ
tsa tlyu ti lijya̱ lcaa lo ñati ̱chalyuu ca quichi ̱
biꞌ; ngutuꞌu nguꞌ tyucui ñaꞌa̱ chalyuu mala
su ndiꞌi ̱ ñati,̱ nchcuiꞌ nguꞌ lcaa lo chaꞌcña nu
nchcuiꞌñati ̱chalyuu. 16Loꞌo lcaa reynu laca
nu tii tyaꞌa sata naꞌni chiyaꞌa̱ ñaꞌa ̱ nu naꞌa̱
ca ti nuꞌu̱, loꞌo juaꞌa̱ ycuiꞌ naꞌni biꞌ, loꞌo nguꞌ
biꞌ ca tiꞌí tiꞌ nguꞌ ñaꞌa ̱ nguꞌ jiꞌi̱ quichi ̱ tlyu
biꞌ; xlyaá nguꞌ lcaa chaꞌ tsoꞌo nu ntsuꞌu jiꞌi ̱
nguꞌ quichi ̱ biꞌ, tyanu nguꞌ quichi ̱ juaꞌa̱ ti liꞌ.
Taqui̱ rey quichi ̱ biꞌ liꞌ, cuaꞌni tye nguꞌ jiꞌi ̱
nguꞌ quichi ̱ biꞌ. 17 Cua nguaꞌni ycuiꞌ Ndyosi
chaꞌ caꞌya chaꞌhique rey, biꞌ chaꞌ cuaꞌni nguꞌ
juaꞌa̱, chaꞌ ta nguꞌ chacuayáꞌ caca nu naꞌni
chiyaꞌa̱ ñaꞌa ̱ loo, ñaꞌa̱ cuayáꞌ tyuꞌu scua lcaa
chaꞌ nu nacui ̱ Ni chaꞌ caca. 18Nu cunaꞌa ̱ nu
naꞌa̱ nuꞌu̱ ni, ñiꞌya̱ ntiꞌnu quichi ̱ tlyu nu laca

loo biꞌ, juaꞌa̱ laca nu cunaꞌa̱ biꞌ; nclyo biꞌ cña
jiꞌi̱ lcaa nguꞌ nu laca loo chalyuu.

18
Nguti̱ quichi ̱ Babilonia

1Tiyaꞌ la liꞌ naꞌa̱ naꞌ jiꞌi̱ chaca xca̱ jiꞌi ̱ ycuiꞌ
Ndyosi lijya ̱ caꞌya nde lo yuu chalyuu; tlyu
tsa chacuayáꞌ ntsuꞌu jiꞌi ̱ xca̱ biꞌ, loꞌo juaꞌa̱
ndubi tsa ñaꞌa̱ tyucui ñaꞌa̱ yu, ñaꞌa ̱ cuayáꞌ
nda yu xee tyucui ñaꞌa̱ chalyuu. 2 Cui̱i̱ tsa
nchcuiꞌ xca̱ biꞌ:

―Cua ndye chaꞌ jiꞌi ̱ quichi ̱ Babilonia biꞌ
―nacui̱―, ndye quichi ̱ tlyu biꞌ nguti ̱. Ca su
ngutiꞌi̱ quichi ̱ biꞌ cua tsubiꞌ la, ca biꞌ laca
toꞌ tyi cuxee juani, masi tyi cuiñaja laca biꞌ
juani. Ca biꞌ ntucua toꞌ tyi lcaa lo cuiꞌi̱
cuxi, lcaa lo naꞌni cuityi nu ntucua luꞌbe
nu chiyaꞌa ̱ ñaꞌa̱. 3 Tya saꞌni nguluꞌu nguꞌ
quichi ̱ biꞌ jiꞌi̱ lcaa ñati ̱ chalyuu chaꞌ cuaꞌni
nguꞌ chaꞌ subaꞌ, chaꞌ cuaꞌni tlyu nguꞌ jiꞌi ̱ xaꞌ
joꞌó; lye ndatsaa nguꞌ biꞌ jiꞌi̱ ñati,̱ chaꞌ loꞌo
nguꞌ cuaꞌni nguꞌ chaꞌ cuxi loꞌo tyaꞌa ñati.̱
Subaꞌ tsa nguaꞌni lcaa nu laca loo chalyuu
loꞌo ngutaꞌa̱ nguꞌ nde quichi ̱ biꞌ. Ná tye chca
chaꞌ cuxi nu nguaꞌni nguꞌ ca quichi ̱ biꞌ, biꞌ
chaꞌ ngua jiꞌi ̱ nguꞌ culiyaꞌ nguaꞌni tsa nguꞌ
ngana.

4 Liꞌ xaꞌ nguañi nchcuiꞌ sca ñati ̱ca su ntu-
cua ycuiꞌ Ndyosi, nchcuiꞌ loꞌo ñati ̱ jiꞌi̱ ycuiꞌ
Ni:

―Tyuꞌu clya cuꞌma ̱ ñati ̱ ꞌna juani,
tyuꞌutsuꞌ ma ̱ nde quichi ̱ tlyu biꞌ ―nacui ̱
Ni―. Ná ntsuꞌu chaꞌ cuaꞌni stuꞌba ma ̱ chaꞌ
loꞌo nguꞌ biꞌ, nu loꞌo ndyuꞌni nguꞌ chaꞌ cuxi,
chaꞌ ná xcubeꞌ ycuiꞌ Ndyosi jiꞌi̱ ma ̱ stuꞌba ti
loꞌo nu nguꞌ cuxi biꞌ. 5Quiñaꞌa̱ tsa chaꞌ cuxi
ndyuꞌni nguꞌ quichi ̱ biꞌ; hasta cua jlo tiꞌ ycuiꞌ
Ndyosi chaꞌ ntsuꞌu tsa quiꞌya jiꞌi ̱ nguꞌ, loꞌo
juaꞌa̱ ndyiꞌu tiꞌ Ni jiꞌi̱ chaꞌ cuxi nu nduꞌni
nguꞌ. 6 Xcubeꞌ Ni jiꞌi ̱ nguꞌ biꞌ liꞌ; la cuiꞌ ñiꞌya̱
loꞌo cua nguxcubeꞌ nguꞌ jiꞌi ̱ma ̱, juaꞌa̱ xcubeꞌ
Ni jiꞌi ̱ nguꞌ biꞌ, masi tucua quiyaꞌ ta Ni chaꞌ
tiꞌí jiꞌi̱ nguꞌ quichi̱ biꞌ. Lye tsa ndyuꞌni lyaꞌ
tiꞌ nguꞌ biꞌ jiꞌi̱ xaꞌ ñati,̱ biꞌ chaꞌ cuaꞌni yala Ni
chaꞌ tucua quiyaꞌ xcubeꞌ Ni jiꞌi ̱ nguꞌ. 7 Tsoꞌo
si chcubeꞌ ñati ̱biꞌ, tsoꞌo si caca xñiꞌi̱ tiꞌ nguꞌ,
chaꞌ lye tsa nduꞌni tyucuaa tiꞌ nguꞌ loꞌo tyaꞌa
nguꞌ xquiꞌya chaꞌ culiyaꞌ nu ntsuꞌu jiꞌi̱ nguꞌ.
Xcuiꞌ ndiꞌya̱ ntsuꞌu tyiquee nguꞌ biꞌ: “Ñiꞌya̱
ntiꞌ ntucua rey, juaꞌa ̱ ntucua na”, nacui̱ nguꞌ
jiꞌi̱ tyaꞌa nguꞌ. “Siꞌi nguꞌ tiꞌi laca na, ná ngaꞌa̱
chaꞌ caca xñiꞌi̱ tiꞌ na”, nacui ̱ nguꞌ. 8 Xquiꞌya
chaꞌ juaꞌa ̱ntsuꞌu tyiqueenguꞌ, biꞌ chaꞌ cuaꞌni
Ni chaꞌ sca ti tsa̱ xñi lcaa quicha jiꞌi ̱ nguꞌ,
lcaa quicha nu ngaꞌa̱ chaꞌ tyacua jiꞌi ̱ nguꞌ
biꞌ. Cajaa nguꞌ xquiꞌya quicha tlyu, xiꞌya tsa
nguꞌ chaꞌ xñiꞌi̱ tiꞌ nguꞌ, caca jbiꞌña jiꞌi̱ nguꞌ,
cuati juaꞌa ̱ tye quichi ̱ tyi nguꞌ tyaqui ̱. Tlyu
tsa cña nu nduꞌni ycuiꞌ Ndyosi nu Xuꞌna na,
biꞌ laca Ni nu ndyuꞌni cuayáꞌ jiꞌi̱ nguꞌ quichi ̱
tlyu biꞌ.

9Cunaa tsa lcaa nguꞌ nu laca loo chalyuu;
xiꞌya tsa nguꞌ loꞌo ñaꞌa̱ nguꞌ tyatu̱ sñii chaꞌ
ndyaqui ̱ quichi ̱ tlyu biꞌ, chaꞌ stuꞌba ntsuꞌu
chaꞌ jiꞌi̱ nguꞌ loꞌo nguꞌ quichi̱ biꞌ. Nduꞌni lyaꞌ
tiꞌ nguꞌ jiꞌi̱ tyaꞌa ñati ̱nguꞌ, loꞌo juaꞌa̱ subaꞌ tsa
nduꞌni nguꞌ loꞌo nguꞌ. 10Tyijyuꞌ ti tsatu̱ nguꞌ
chaꞌ tyutsi̱i̱ tsa nguꞌ loꞌo ñaꞌa̱ nguꞌ chaꞌ cati̱
quichi ̱ biꞌ:

―Tiꞌi tsa cuꞌma ̱ juani, nguꞌ quichi ̱ Babilo-
nia ―nacui ̱ nguꞌ liꞌ―. Tlyu tsa quichi̱ tyi
ma ̱ nquichaꞌ, si ̱i ̱ tsa loo chalyuu su ngua loo
quichi ̱ tyima ̱; pana juanini, scahora ti ndye
nchcubeꞌma ̱.

11Loꞌo juaꞌa̱ lcaa nguꞌ culiyaꞌ nu ndiꞌi ̱ cha-
lyuu, tyaꞌna tsa cuaꞌni nguꞌ; xñiꞌi̱ tsa caca
tyiquee nguꞌ chaꞌ ngaꞌaa caja ñati ̱nu cuiꞌya
yuꞌba jiꞌi ̱ nguꞌ: 12 ngaꞌaa cuiꞌya nguꞌ oro jiꞌi̱
nguꞌ, masi plata, masi quee ndubi, masi
tyaaca̱ꞌ quee ngati ̱; ngaꞌaa cuiꞌya nguꞌ lateꞌ
ngati ̱ jiꞌi ̱ nguꞌ, nu quiñaꞌa̱ tsa ngaꞌa̱, masi
lateꞌ cuaa ñaꞌa̱, masi lateꞌ sera, masi lateꞌ nu
ntsuꞌu tyu̱u̱ tyaꞌa color jiꞌi̱; juaꞌa̱ lcaa lo yaca
nu ñaa tyijyuꞌ, lcaa na ndyaꞌ loꞌo tyijya ̱ sata
ngati ̱, masi na ndyaꞌ loꞌo yaca nu quiñaꞌa̱
ngaꞌa ̱, masi na ndyaꞌ loꞌo chcua ̱ ngatsi, masi
na ndyaꞌ loꞌo chcua ̱ ti, masi na ndyaꞌ loꞌo
quee tacalya ti, ngaꞌaa cuiꞌya nguꞌ jiꞌi ̱ tsiyaꞌ
ti; 13 juaꞌa̱ canelya, loꞌo lcaa lo xtyiꞌi nu tyuꞌu
lo na cacu na, masi yana joꞌó nguxaꞌ ti, masi
yana joꞌó ycuiꞌ nu ngati̱ ti, masi taná jiꞌi̱
yacamirra nu tyixi xtyiꞌi, ngaꞌaa cuiꞌya nguꞌ
jiꞌi ̱; loꞌo juaꞌa̱ lcaa lo xaꞌ la yuꞌba nu ndujuiꞌ
ñati,̱ masi vino, masi setye nu tyuꞌu lo na
cacu na, masi catyá xlyá,masi nscuaꞌ, masi
bata, masi xlyaꞌ, masi cuayu, juaꞌa̱ carreta
nu ntyojolaqui cuayu, masi msu nu ndyiꞌya
ñati,̱ masi tyucui ñaꞌa̱ tsaca ñati ̱chalyuu na,
ngaꞌaa caca cayaꞌ biꞌ. 14 Chcuiꞌ nguꞌ nu
ndujuiꞌ yuꞌba biꞌ loꞌo nguꞌ quichi̱ biꞌ liꞌ:

―Cua ndye nguliji lcaa chaꞌ tsoꞌo nu
ndacui tsa tiꞌ ma ̱ jiꞌi̱; juaꞌa ̱ cua ndye chaꞌ
culiyaꞌ jiꞌna, cuandye lcaa lonanu tsoꞌoñaꞌa̱
jiꞌna ―ñacui ̱nguꞌ―. Ngaꞌaa quije chaꞌ tsoꞌo
biꞌ jiꞌna juani.

15 Loꞌo juaꞌa̱ nu nguꞌ culiyaꞌ biꞌ ni, nguꞌ
nu ngujui chaꞌ culiyaꞌ jiꞌi ̱ loꞌo ndyuꞌni nguꞌ
ngana nde lquichi ̱ biꞌ, tyijyuꞌ ti tsatu ̱ nguꞌ,
chaꞌ tyutsi̱i̱ tsa nguꞌñaꞌa̱ nguꞌ loꞌo cati ̱ quichi ̱
biꞌ; tyaꞌna tsa cuaꞌni nguꞌ, chaꞌ xñiꞌi̱ tsa tiꞌ
nguꞌ caca. 16Loꞌo liꞌ ndiꞌya ̱ chcuiꞌ nguꞌ biꞌ:

―Tiꞌi tsa ma ̱, cuꞌma ̱ nguꞌ quichi ̱ re juani;
tlyu tsa quichi ̱ tyi ma ̱ nquichaꞌ ―ñacui ̱nguꞌ
culiyaꞌ liꞌ―. Tya saꞌni la xcuiꞌ lateꞌ ngati̱
ñaꞌa ̱, loꞌo lateꞌ cuaa ñaꞌa̱, loꞌo lateꞌ nu ntsuꞌu
tyu ̱u̱ tyaꞌa color nchcuꞌ nguꞌ quichi ̱ tyi ma ̱;
xcuiꞌ chcua ̱oro, loꞌoqueendubi, loꞌo tyaaca ̱ꞌ
quee ngati ̱ ndacui yane nguꞌ, yane yaꞌ nguꞌ.
17 Juani ni, sca hora ti ngunaꞌ lcaa chaꞌ
culiyaꞌ biꞌ jiꞌna―ñacui ̱nguꞌ.
Loꞌo juaꞌa̱ tyu ̱ lcaa nu nclyaꞌ yaca niꞌi̱, loꞌo

nguꞌ nu ndyuꞌni cña neꞌ yaca niꞌi ̱, loꞌo nguꞌ
nu nda cayaꞌ chaꞌ tsaa tyijyuꞌ loꞌo yaca niꞌi̱

biꞌ, loꞌo juaꞌa̱ xaꞌ ñati ̱ nu ndyiji ngana jiꞌi ̱
tyijyuꞌ loꞌo yaca niꞌi ̱ biꞌ; tyijyuꞌ ti tsatu ̱ nguꞌ
biꞌ, 18 xiꞌya tsa nguꞌ loꞌo ñaꞌa̱ nguꞌ tyatu̱ sñii
chaꞌ ndyaqui ̱ quichi ̱ tlyu biꞌ:

―Bilya ñaꞌa̱ na chaca quichi̱ nu culiyaꞌ la,
ñiꞌya ̱ ngua culiyaꞌ tsa quichi̱ re―ñacui ̱nguꞌ
jiꞌi ̱ tyaꞌa nguꞌ.

19Liꞌ cu̱ nguꞌ sñiiyuundehiquenguꞌ, ñiꞌya ̱
nu nduꞌni nguꞌ biꞌ loꞌo xñiꞌi ̱ tsa tiꞌ nguꞌ. Xiꞌya
tsa nguꞌ liꞌ:

―Tiꞌi tsa ma ̱, cuꞌma̱ nguꞌ tyaꞌa quichi ̱ tyi
na juani, chaꞌ tlyu tsa quichi ̱ tyi na nquichaꞌ
―ñacui ̱ nguꞌ biꞌ―. Tya saꞌni la culiyaꞌ tsa
ngua lcaa na nu laca na xuꞌna yaca niꞌi ̱, nu
ndyaꞌa̱ na loꞌo yuꞌba jiꞌi̱ quichi ̱ biꞌ tyijyuꞌ.
¿Ma caja chaꞌ biꞌ juani? Sca hora ti ngunaꞌ
lcaa chaꞌ tsoꞌo jiꞌna ―ñacui ̱ nu ndyaꞌa ̱ loꞌo
yaca niꞌi̱ biꞌ.

20 Pana cachaꞌ naꞌ jiꞌi ̱ ma ̱ juani, cuꞌma ̱
nu ndiꞌi ̱ ca su ntucua ycuiꞌ Ndyosi nde cua̱,
cuaꞌni ma ̱ chaꞌ ca chaa tsa tiꞌma ̱ loꞌo tyalaa
hora cati̱ quichi ̱ biꞌ; loꞌo juaꞌa̱ cuꞌma ̱ ñati ̱
chalyuu nu ntsuꞌu chaꞌ jiꞌi̱ ma ̱ loꞌo ycuiꞌ
Ndyosi, loꞌo cuꞌma ̱ ñati ̱ nu nguaꞌa̱loo Ni jiꞌi ̱
ma ̱ chaꞌ cuaꞌni ma ̱ cña jiꞌi ̱ Ni, loꞌo cuꞌma ̱ nu
laca ma ̱ tuꞌba jiꞌi ̱ ycuiꞌ Ndyosi chaꞌ nchcuiꞌ
Ni loꞌo ñati,̱ cuaꞌnima ̱ chaꞌ ca chaa tsa tiꞌma ̱
chaꞌ liñi tsa nduꞌni Ni loꞌo xcubeꞌ Ni jiꞌi̱ nguꞌ
quichi ̱ biꞌ, xquiꞌya chaꞌ xñaꞌa̱ tsa nguaꞌni
nguꞌ biꞌ loꞌoma ̱.

21 Loꞌo liꞌ ya̱a̱ sca xca̱ jiꞌi ̱ ycuiꞌ Ndyosi nu
tlyu tsa cñangua jiꞌi ̱ cuaꞌni. Ngusicua̱ xca ̱biꞌ
sca quee tonu nu lo scuii ti ñaꞌa̱; ñiꞌya̱ ñaꞌa ̱
sca quee jiꞌi̱ molino, juaꞌa̱ ñaꞌa̱ quee biꞌ. Ngu ̱
jiꞌi ̱ ndyaa nde lo hitya tyujoꞌo liꞌ.

―La cuiꞌ juaꞌa̱ caca jiꞌi ̱ quichi ̱ Babilo-
nia, quichi ̱ tlyu biꞌ ―nacui ̱ xca ̱ biꞌ―, chaꞌ
xlyú nguꞌ jiꞌi ̱ quichi ̱ biꞌ ca lo yuu tsiyaꞌ
ti; ngaꞌaa ñaꞌa̱ nguꞌ jiꞌi̱ quichi ̱ biꞌ chaca
quiyaꞌ liꞌ. 22Ngaꞌaa cañi culaꞌá nguꞌ musca
lquichi ̱biꞌ liꞌ;masi sañi,masi yacaquii,masi
cuiꞌchcua̱, ngaꞌaa cañi tsiyaꞌ ti culaꞌá nguꞌ
jiꞌi ̱ chaca quiyaꞌ. Ngaꞌaa caja tsiyaꞌ ti nguꞌ
cuityi nu cuiñá niꞌi̱ jiꞌi̱ ma ̱, nu cuiñá yaca
jiꞌi ̱ma ̱, ni ngaꞌaa cañi tsiyaꞌ ti coo molino ca
su ngutiꞌi̱ ma ̱; 23 ngaꞌaa tyaca̱ꞌ tsiyaꞌ ti tyuꞌu
xee toniꞌi ̱ jiꞌi ̱ nguꞌ quichi ̱, ngaꞌaa cañi chcuiꞌ
nguꞌ cuañiꞌ loꞌo tyaꞌa ngujui clyoꞌo ca ti nguꞌ.
Tya saꞌni lanántsuꞌunguꞌ culiyaꞌ tyucuiñaꞌa ̱
chalyuu ñiꞌya̱ nu culiyaꞌ cuꞌma ̱ quichi ̱ biꞌ;
pana cua nñiloꞌo ma ̱ jiꞌi̱ quiñaꞌa ̱ tyaꞌa ñati ̱
chalyuu, xquiꞌya chaꞌ tlyu tsa chaꞌ cuchaꞌa ̱
nchca jiꞌi̱ ma̱.

24 Biꞌ chaꞌ cua nchcubeꞌ ycuiꞌ Ndyosi jiꞌi ̱
nguꞌ quichi ̱ Babilonia biꞌ, xquiꞌya chaꞌ cua
nquijeloo jiꞌi̱ Ni quiꞌya nu ntsuꞌu jiꞌi ̱ nguꞌ biꞌ;
tyucui ñaꞌa̱ chalyuu cua ndyujuii nguꞌ biꞌ jiꞌi ̱
jyoꞌo cusuꞌ nu ngua tuꞌba jiꞌi ̱ ycuiꞌ Ndyosi,
loꞌo juaꞌa̱ cua ndyujuii nguꞌ biꞌ jiꞌi̱ xaꞌ la ñati ̱
chalyuu nu ntsuꞌu chaꞌ jiꞌi̱ loꞌo Ni.

19
1 Tiyaꞌ la xi ndyuna naꞌ nchcuiꞌ ñati ̱ nu

ndiꞌi̱ tsa tlyu ti ca su ntucua ycuiꞌ Ndyosi.
Ndiꞌya ̱ nchcuiꞌ nguꞌ liꞌ:
Cuaꞌni tlyuna jiꞌi ̱ycuiꞌNdyosi, chaꞌnchca jiꞌi ̱

Ni cuaꞌni lyaá Ni jiꞌi ̱ ñati.̱
Cuaꞌni chi̱ na loo ycuiꞌNdyosi, chaꞌnchca jiꞌi ̱

Ni cuaꞌni Ni lcaa lo cña tsiyaꞌ ti.
2Chañi tsa laca lcaa chaꞌ nu nchcuiꞌ ycuiꞌNi

loꞌo ñati,̱ liñi tsa ndyuꞌni cuayáꞌ Ni jiꞌi ̱
ñati ̱chalyuu.

Cua nchcubeꞌ Ni jiꞌi ̱ nguꞌ quichi ̱ tlyu nu lye
tsa nguaꞌni ñuꞌu̱ jiꞌi̱ chalyuu, xquiꞌya
chaꞌ subaꞌ nu ndyuꞌni nguꞌ loꞌo tyaꞌa
nguꞌ;

juaꞌa̱ nchcubeꞌ Ni jiꞌi̱ nguꞌ biꞌ, xquiꞌya chaꞌ
cua ndyujuii nguꞌ jiꞌi̱ ñati ̱nu ndyuꞌni
cña jiꞌi ̱ ycuiꞌNi.

3Tya chaca quiyaꞌ cui̱i ̱ nchcuiꞌ nguꞌ liꞌ:
―Cuaꞌni tlyu na jiꞌi̱ ycuiꞌ Ndyosi. Ngaꞌaa

tye chaꞌ tyatu̱ sñii ca su ndyaqui ̱ quichi̱ tlyu
biꞌ.

4Liꞌ nguxana nu calaa ntucua jacua tyaꞌa
nguꞌ cusuꞌ biꞌ, la cuiꞌ juaꞌa̱ nguxana nu jacua
tyaꞌa naꞌni tacati, ndyaa stii nguꞌ lo yuu nde
loo su tlyu su ntucua ycuiꞌ Ndyosi; nguaꞌni
tlyu nguꞌ jiꞌi ̱ ycuiꞌNi. Ndiꞌya̱ nchcuiꞌnguꞌbiꞌ:

―Juaꞌa̱ caca chaꞌ lacua. Cuaꞌni tlyu na jiꞌi ̱
ycuiꞌNi―nacui̱ nguꞌ loꞌo tyaꞌa nguꞌ.

5 Liꞌ nguañi nchcuiꞌ sca ñati ̱ ca su ntucua
yaca xlya tlyu:
Lcaa tyaꞌa na nu nduꞌni na cña jiꞌi ̱ ycuiꞌ Ni,

cuaꞌni tlyu na jiꞌi̱ Ni juani;
lcaa na loꞌo tyaꞌa na nu ndube tsa tiꞌ na jiꞌi ̱

Ni,
masi cuañiꞌ na, masi ngusuꞌ na, cuaꞌni tlyu

na jiꞌi̱ ycuiꞌNi.
Taꞌa ngujui clyoꞌo ycuiꞌ yu nu ngujuii lo

crusi xquiꞌya na
6 Quiñaꞌa̱ tsa ñati ̱ nguañi nchcuiꞌ tsa tlyu

ti liꞌ. Ñiꞌya̱ ndañi ndyalú sca staꞌa̱ clyaa
toꞌ quee jaaꞌ su cua̱ tsa ndyalú hitya, ñiꞌya ̱
ndañi loꞌo cui ̱i̱ tsa nchcuiꞌ tyiꞌyu, juaꞌa̱
nguañi loꞌo nchcuiꞌ ñati ̱quiñaꞌa̱ biꞌ, ngua tiꞌ
naꞌ. Ndiꞌya̱ nchcuiꞌ nguꞌ liꞌ:
Cuaꞌni tlyu na jiꞌi ̱ ycuiꞌ Ndyosi nu Xuꞌna na,

nu lcaa lo cña nchca jiꞌi̱ Ni nduꞌni Ni,
nacui̱ nguꞌ jiꞌi ̱ tyaꞌa nguꞌ.

Cua nguxana Ni, laca Ni loo jiꞌna juani;
7biꞌ chaꞌ tsoꞌo tsa caca tyiquee na, ca chaa tiꞌ

na juani, cuaꞌni chi ̱ na loo ycuiꞌNi.
Cua ndyalaa tsa̱ chaꞌ caja clyoꞌo ycuiꞌ yu nu

ngujuii lo crusi cuentya jiꞌna.
Loꞌo lcaa na, ñati ̱nu ngusñi chaꞌ jiꞌi ̱ Ni nde

chalyuu,
laca na ñiꞌya̱ si laca na cuxi̱i ̱ jiꞌi̱ yu, masi tsa

tlyu ti na sca tyempo ti.
Cua nguaꞌni choꞌo na ñiꞌya̱ si caja clyoꞌo na

loꞌo ycuiꞌ yu, nacui ̱ nguꞌ.
8 Cua nda Ni lateꞌ lubii nu ngati ̱ tsa ñaꞌa̱, nu

tsoꞌo tsa ñaꞌa̱ chaꞌ cacuꞌ na.

Lcaa cña tsoꞌo nu nguaꞌni nguꞌ biꞌ nde
chalyuu xquiꞌya chaꞌ ngusñi nguꞌ chaꞌ jiꞌi̱
ycuiꞌ Ni, biꞌ laca ñiꞌya̱ ñaꞌa̱ steꞌ nguꞌ nu tsoꞌo
tsa ñaꞌa ̱ biꞌ.

9Nchcuiꞌnuxca ̱ jiꞌi ̱ycuiꞌNdyosibiꞌ loꞌonaꞌ
liꞌ:

―Scua clya nuꞌu̱ chaꞌ re lo quityi
―nacui̱―: “Tsoꞌo ntsuꞌu tyiquee ñati ̱ nu
nguanenaꞌ jiꞌi ̱ chaꞌ tsaa su caja clyoꞌo loꞌo yu
nu ngujuii lo crusi cuentya jiꞌi ̱ nguꞌ”, nacui ̱
Ni. La cuiꞌ chaꞌ liñi nu nda ycuiꞌ Ndyosi loꞌo
ñati ̱ laca chaꞌ biꞌ ―nacui̱ xca ̱ biꞌ jnaꞌ.

10 Liꞌ ngutu̱ sti̱ꞌ naꞌ ngustii naꞌ nde loo su
ndu̱ xca̱ biꞌ, chaꞌ cuaꞌni tlyu naꞌ jiꞌi ̱ ngua tiꞌ
naꞌ, pana ngaꞌaa nda biꞌ chacuayáꞌ ꞌna:

―Ngaꞌaa cuaꞌninuꞌu̱ juaꞌa̱ loꞌonaꞌ―nacui ̱
nu xca ̱ biꞌ ꞌna―. La cuiꞌ tyaꞌa ndyuꞌni na cña
jiꞌi̱ ycuiꞌNi laca na. La cuiꞌ tyaꞌa naꞌ laca lcaa
cuꞌma ̱ nu ngusñi tsoꞌo ma ̱ chaꞌ tsoꞌo nu cua
nda Jesús loꞌo ma ̱. Jiꞌi̱ ycuiꞌ Ndyosi cuaꞌni
tlyu nuꞌu̱ tsoꞌo la―nacui̱ xca̱ jnaꞌ.
Nu chaꞌ tsoꞌo nu nda Jesús loꞌo ñati,̱ la cuiꞌ

chaꞌ laca nu nda ycuiꞌ Ndyosi loꞌo ñati ̱ nu
laca tuꞌba jiꞌi ̱Ni.

Nu ntucua chu̱ꞌ sca cuayu ngati̱
11 Loꞌo liꞌ naꞌa̱ naꞌ chaꞌ ntucua yaala toꞌ

tyuu niꞌi̱ ca su ntucua ycuiꞌ Ndyosi; ca biꞌ
ndu̱ sca cuayu ngati ̱, juaꞌa̱ ntucua sca ñati ̱
hichu̱ꞌniꞌ. Nacui̱ lcaanguꞌ ca suntucuaycuiꞌ
Ndyosi chaꞌ ñati ̱ tsoꞌo laca nu biꞌ, chaꞌ chañi
tsa laca chaꞌ nu nchcuiꞌ Ni loꞌo ñati.̱ Liñi
tsa chaꞌ nu nda Ni loꞌo ndyuꞌni cuayáꞌ Ni jiꞌi̱
ñati.̱ Liñi tsa nduꞌni Ni loꞌo ñati ̱ loꞌo ndyaꞌa̱
Ni cusu ̱u̱. 12 Nu xee cloo Ni ni, tsoꞌo tsa
ngulane xee ñiꞌya̱ laca loꞌo cua ̱ tsa ndyatu̱
quiiꞌ. Loꞌo juaꞌa̱ tyu ̱u̱ tyaꞌa sneꞌorontucua lo
xlya hiqueNi. Cua nscua sca xtañiNi hichu̱ꞌ
Ni nu ndachaꞌ ñiꞌya̱ laca cña nu nduꞌni Ni.
Ná taca jiꞌi̱ xaꞌ ñati ̱ ñacui ̱ nguꞌ ñiꞌya ̱ ndyuꞌu
chaꞌ jiꞌi̱ xtañi biꞌ, chaꞌ sca ti ycuiꞌ Ni nslo Ni
ñiꞌya̱ ndyuꞌu xtañi biꞌ. 13Ndiꞌya̱ nchcuiꞌ nguꞌ
jiꞌi̱ Ni: “La cuiꞌ nde laca chaꞌ nu cua nda Ni
loꞌo ñati”̱. Tyucui ñaꞌa̱ lo steꞌ Ni nduꞌu tañi.
14 Loꞌo lcaa ñati ̱nu ndiꞌi̱ ca su ntucua ycuiꞌ
Ndyosi, tsa tlyu ti ndyaꞌa̱ nguꞌ loꞌoNimacala
su tsaa Ni chaꞌ cusu ̱u̱; ntucua nguꞌ hichu̱ꞌ
cuayu ngati ̱, juaꞌa̱ lacuꞌ nguꞌ lateꞌ ngati ̱ nu
lubii tsañaꞌa̱. 15Liñi tsa chaꞌnundyuꞌu tuꞌba
Ni loꞌo nda Ni chaꞌ loꞌo ñati ̱ chalyuu. Loꞌo
juaꞌa̱ tatsaa Ni jiꞌi̱ ñati ̱ tyucui ñaꞌa̱ chalyuu
chaꞌ taquiyaꞌ nguꞌ chaꞌ jiꞌi̱ Ni. Lye tsa culo
Ni cña jiꞌi̱ nguꞌ, juaꞌa̱ xcubeꞌ Ni jiꞌi̱ ñati ̱ cuxi;
ñiꞌya̱ laca loꞌo satá nguꞌ siꞌyu losuꞌ tyixi neꞌ
sca pilya quee nu tlyu xi chaꞌ tyuꞌu hitya
siꞌyu biꞌ, la cuiꞌ juaꞌa̱ xcubeꞌ Ni jiꞌi ̱ ñati ̱ biꞌ,
xquiꞌya chaꞌ ñasiꞌ̱ tsa ycuiꞌ Ndyosi jiꞌi ̱ nguꞌ,
ycuiꞌ Ni nu nchca jiꞌi̱ nduꞌni Ni lcaa lo cña.
16Tsaca xtañiNi nscua lo lateꞌ lo tyiquee Ni,
loꞌo juaꞌa̱ la cuiꞌ ti chaꞌnscua lo lateꞌnde chu̱ꞌ
Ni: “Nu nde laca Rey nu chañi ca, nu nde

laca Xuꞌna ñati ̱ nu chañi ca”. Juaꞌa̱ nchcuiꞌ
chaꞌ nu cua nscua lo lateꞌ jiꞌi ̱Ni.

17 Loꞌo liꞌ naꞌa̱ naꞌ su ndu̱ sca xca̱ jiꞌi ̱ ycuiꞌ
Ndyosi nde cua ̱, nu cui ̱i ̱ tsa nxiꞌya jiꞌi ̱ lcaa
naꞌni luꞌbe nu ndyacui claꞌbe nde cua̱ jua:

―Cua ̱a̱ clya ma̱ chaꞌ tyuꞌu tiꞌi ̱ ma ̱ ca su
ndyuꞌni ycuiꞌ Ndyosi sca taꞌa nu tlyu tsa.
18 Cua̱a ̱ clya ma ̱ chaꞌ cacu ma ̱ cuañaꞌ lcaa
jyoꞌo ñati,̱ masi rey, masi capitán, masi
sendaru, masi cuañaꞌ cuayu, masi cuañaꞌ
ñati ̱nu cua ntyucua hichu̱ꞌ niꞌ biꞌ; loꞌo juaꞌa̱
cuañaꞌ lcaa lo ñati,̱ masi msu nu ngüiꞌya ñati ̱
ti, masi msu nu ngutiꞌi̱ tsoꞌo ti, masi nguꞌ
cusuꞌ, masi nguꞌ cuañiꞌ, cua̱a̱ clya ma ̱ chaꞌ
cacuma ̱ jiꞌi ̱.

19Loꞌo liꞌ naꞌa̱ naꞌ chaꞌ ndyuꞌu tiꞌi ̱ nu naꞌni
chiyaꞌa̱ ñaꞌa̱ biꞌ loꞌo lcaa nguꞌ nu laca loo
nde chalyuu, loꞌo juaꞌa̱ taju ñati ̱ cusu ̱u̱ jiꞌi̱
nguꞌ; cua ndyuꞌu tiꞌi̱ nguꞌ loꞌo tyaꞌa nguꞌ
chaꞌ cuaꞌni nguꞌ cusu ̱u̱ loꞌo nuntucua hichu ̱ꞌ
cuayu ngati ̱ biꞌ, juaꞌa ̱ loꞌo taju ñati ̱ jiꞌi̱ Ni.
20 Nxu ̱u̱ tyaꞌa nguꞌ, loꞌo liꞌ ngua nu naꞌni
chiyaꞌa̱ ñaꞌa̱ biꞌ preso; loꞌo juaꞌa̱ nu cuiñi nu
nduꞌni chaꞌ tuꞌba jiꞌi ̱ ycuiꞌ Ndyosi laca, loꞌo
biꞌ ngua preso. La cuiꞌ nu cuiñi biꞌ nguaꞌni
chaꞌ tlyu ca slo naꞌni biꞌ tya tsubiꞌ la, chaꞌ
xcutsi̱i ̱ jiꞌi ̱ñati;̱ cua ngüiñiloꞌobiꞌ jiꞌi ̱ lcaa ñati,̱
biꞌ chaꞌ nda nguꞌ chacuayáꞌ chcaꞌa̱ cuayáꞌ jiꞌi̱
naꞌni chiyaꞌa̱ ñaꞌa ̱ biꞌ nde tyaca̱a̱ nguꞌ, juaꞌa̱
nguaꞌni tlyu nguꞌ jiꞌi̱ lcui ̱ jiꞌi ̱ niꞌ liꞌ. Loꞌo liꞌ
nchcua ̱a̱ ycuiꞌ Ndyosi jiꞌi̱ nu naꞌni chiyaꞌa̱
ñaꞌa ̱ biꞌ loꞌo nu cuiñi biꞌ, ndyaa nguꞌ ñaꞌa̱
luꞌú ti nguꞌ nde lo tayuꞌ su ntsuꞌu quiiꞌ tlyu
nu tiꞌí tsa ndyumi ̱ꞌ nguꞌ chaꞌ loꞌo yuu sufri
ndyaqui ̱. 21 Nu ntucua hichu̱ꞌ cuayu ngati̱
biꞌ ni, ndyujuii Ni jiꞌi̱ lcaa taju ñati ̱cusu ̱u̱ jiꞌi̱
nu xñaꞌa ̱ biꞌ; juaꞌa̱ ndyujuii Ni jiꞌi̱ nguꞌ nu
nguaꞌni cusu ̱u̱ loꞌo lcaa chaꞌnundyuꞌu tuꞌba
Ni. Nguaalaꞌ tsa tiꞌnaꞌni nundyacui nde cua̱
biꞌ, chaꞌ cuandyacuniꞌ cuañaꞌñati ̱ngujuii biꞌ
liꞌ.

20
Ndiꞌi ̱ nu xñaꞌa ̱ ndyaaca̱ꞌ preso scamil yija̱

1Loꞌo liꞌ naꞌa̱ naꞌ chaꞌ lijya ̱ caꞌya chaca xca̱
nu ngutuꞌu ya̱a̱ nde cua̱ ca su ntucua ycuiꞌ
Ndyosi. Yaꞌ xca̱ ndacui yaꞌ jiꞌi̱ toꞌ tyuquee
ca su ndiꞌi̱ nu cuiñaja, juaꞌa ̱ ndyiꞌya yu sca
carena tyucui ̱ cuꞌ lijya ̱ yu. 2 Liꞌ ndayaꞌ xca̱
biꞌ jiꞌi ̱ nu cuaña tlyu, la cuiꞌ cuaña laca nu
ndiꞌi ̱ chalyuu tya saꞌni, la cuiꞌ nu xñaꞌa̱ nu
naa Satanás laca biꞌ. Tachaa ngusca ̱ꞌ xca̱ biꞌ
jiꞌi ̱ nu xñaꞌa̱ biꞌ loꞌo carena ñaꞌa̱ cuayáꞌ talo
sca mil yija ̱ ndyaaca ̱ꞌ. 3 Ntucua yaꞌ xca̱ biꞌ
jiꞌi ̱ nu cuaña biꞌ ndyaa nde neꞌ tyuquee; liꞌ
nguaꞌa ̱xca̱ yaꞌ toꞌ tyuquee, cuatinguaꞌa̱ sello
nguiñaꞌ toꞌ tyuu, chaꞌ ngaꞌaa tyuꞌu nu cuaña
biꞌ, chaꞌná tacañiloꞌobiꞌ jiꞌi̱ ñati ̱chalyuuñaꞌa̱
cuayáꞌ tye tyuꞌu scua sca mil yija̱. Pana loꞌo
cua ndye yija ̱ biꞌ, liꞌ nscua chaꞌ tyuꞌu biꞌ tya
xi tya tyempo chaꞌ tya cuaꞌni la chaꞌ cuxi.

4 Loꞌo liꞌ naꞌa̱ naꞌ su ntucua tyu̱u̱ tyaꞌa
yaca xlya tlyu. Ndyuloo naꞌ jiꞌi ̱ nguꞌ nu
ntucua lo yaca xlya biꞌ, chaꞌ laca nguꞌ nu
ntsuꞌu chacuayáꞌ jiꞌi ̱ cuaꞌni cuayáꞌ jiꞌi ̱ ñati ̱
chalyuu. Laja nguꞌ nu ntucua biꞌ naꞌa̱ naꞌ
jiꞌi ̱ ñati ̱ chalyuu nu cua ndyujuii tyaꞌa ñati ̱
jiꞌi ̱, xquiꞌya chaꞌnántsi̱i ̱nguꞌ cachaꞌ liñinguꞌ
chaꞌ tsoꞌo jiꞌi ̱ tyaꞌa ñati,̱ chaꞌnu cuanda Jesús
loꞌo na cuentya jiꞌi̱ ycuiꞌ Ndyosi Sti yu. Ná
nguaꞌni tlyu jyoꞌo biꞌ jiꞌi ̱ naꞌni chiyaꞌa̱ ñaꞌa ̱
biꞌ, la cuiꞌ ti ná nguaꞌni tlyu nguꞌ jiꞌi̱ lcui̱ jiꞌi ̱
naꞌni biꞌ, juaꞌa̱ nánguaꞌa̱ cuayáꞌnaꞌni biꞌnde
tyaca̱a ̱ nguꞌ, nde chu ̱ꞌ yaꞌ nguꞌ; cua ndyuꞌú
nguꞌ biꞌ chaca quiyaꞌ, loꞌo juani laca nguꞌ
cña loꞌo Cristo ca su ntucua ycuiꞌ Ndyosi
ñaꞌa̱ cuayáꞌ tyuꞌu scua sca mil yija ̱. 5 Jyoꞌo
nu cua naꞌa̱ naꞌ ni, biꞌ jyoꞌo laca nu cua
ndyuꞌú chaca quiyaꞌ yala la, chaꞌ xaꞌ la jyoꞌo
ñati ̱chalyuu, tya lyiji tyuꞌú nguꞌ; ñaꞌa̱ cuayáꞌ
tyaꞌa scamil yija ̱, ca liꞌ tyuꞌúnuxaꞌ la nguꞌbiꞌ
chaca quiyaꞌ. 6Tsoꞌo tsa caca tyiqueeñati ̱nu
yala la tyuꞌú chaca quiyaꞌ, chaꞌ ñati ̱ jiꞌi ̱ ycuiꞌ
Ndyosi laca nguꞌ biꞌ; ná ntsuꞌu chaꞌ chcubeꞌ
nguꞌ biꞌ tsiyaꞌ ti loꞌo tyaa lcaa ñati ̱ cuxi nde
chalyuu talya, nu loꞌo cua ndye lcaa chaꞌ.
Cuaꞌni nguꞌ biꞌ cña jiꞌi̱ ycuiꞌ Ndyosi; la cuiꞌ
juaꞌa̱ cuaꞌni nguꞌ cña jiꞌi̱ Cristo, chaꞌ stuꞌba
ti caca nguꞌ loo loꞌo Cristo ñaꞌa̱ cuayáꞌ tyuꞌu
scua scamil yija̱.

7 Loꞌo tye nu sca mil yija ̱ biꞌ, liꞌ tyuꞌu
Satanás neꞌ chcua ̱ su ngutuꞌú yu nchcubeꞌ
yu, 8 tsaa laja ti nu Satanás biꞌ xi chaꞌ cñiloꞌo
yu xi jiꞌi̱ lcaa ñati ̱ tyucui ñaꞌa̱ chalyuu, lcaa
tyaꞌa cusu̱u̱ ycuiꞌ Ndyosi; nguꞌ Gog loꞌo nguꞌ
Magog laca ñati ̱ biꞌ. Ñiꞌya̱ nu ná caca jiꞌna
culacua na ni lcua tyaꞌa satya yusi̱ ndiꞌi̱ toꞌ
tyujoꞌo, juaꞌa̱ ná cacaculacuanani tsa lo cua
tyaꞌa ñati ̱nu xutiꞌi̱ Satanás jiꞌi ̱ chaꞌ xu̱u ̱ tyaꞌa
nguꞌ loꞌo ycuiꞌ Ndyosi. 9 Liꞌ tyuꞌu ñati ̱ jiꞌi̱ Sa-
tanás tyaa nguꞌ tyucui ñaꞌa̱ lo yuu chalyuu.
Tyanu nguꞌ tyiꞌi̱ ca chu ̱ꞌ su ndiꞌi ̱ taju ñati ̱ jiꞌi ̱
ycuiꞌ Ndyosi liꞌ; loꞌo juaꞌa̱ quixi̱i ̱ nguꞌ tyiꞌi̱ ca
toꞌquichi ̱ tlyunu tyacaꞌa tsa jiꞌi̱ ycuiꞌNi, chaꞌ
cuaꞌni tye nguꞌ jiꞌi̱ ñati ̱ jiꞌi ̱ ycuiꞌ Ndyosi, ntiꞌ
nguꞌ. Liꞌ tyalú slu quiiꞌ nu ngutuꞌu ca nde
cua ̱, tyalú su ndiꞌi ̱ nguꞌ biꞌ, tye nguꞌ tyaqui ̱
nguꞌ. 10Loꞌo liꞌ tyucua yaꞌ Ni jiꞌi ̱ nu xñaꞌa̱ nu
ngüiñiloꞌo jiꞌi̱ nguꞌ tya clyo, tyaloꞌo Ni jiꞌi ̱ lo
tayuꞌ su ntsuꞌu quiiꞌ ndyaqui ̱ loꞌo yuu sufri;
la cuiꞌ seꞌi̱ laca sucuanchcua ̱a̱Ni jiꞌi̱ nunaꞌni
chiyaꞌa̱ ñaꞌa̱ biꞌ, su cua nchcua ̱a̱ Ni jiꞌi̱ nu
cuiñi nu nacui̱ chaꞌ tuꞌba jiꞌi̱ ycuiꞌ Ndyosi
laca. Tsa̱ loꞌo talyaná tye chaꞌ tiꞌí tsa chcubeꞌ
nguꞌ ca biꞌ.

Nu loꞌo ndyuꞌni cuayáꞌ Ni jiꞌi ̱ ñati ̱ loꞌo cua
ndye chalyuu

11Loꞌo liꞌ naꞌa̱ naꞌ chaꞌ ntucua sca ñati ̱tlyu
lo sca yaca xlya tlyu nu ndubi tsa ñaꞌa̱. Liꞌ
nguti ̱ lcaa chalyuu, juaꞌa̱ nguti ̱ lcaa ca na
nu ntsuꞌu nde cua̱, nu loꞌo nduꞌu tucua ycuiꞌ
Ni; ngaꞌaa tyaca̱ꞌ tsiyaꞌ ti ma nde su nguliji

yuꞌu chalyuu biꞌ. 12 Loꞌo liꞌ naꞌa̱ naꞌ chaꞌ
ca biꞌ ndiꞌi̱ lcaa ñati ̱ nu cua ngujuii, masi
nguꞌ cusuꞌ, masi nguꞌ cuañiꞌ, ndiꞌi̱ nguꞌ nde
loo yaca xlya su ntucua tlyu ycuiꞌ Ni. Cua
nchcana quityi liꞌ, loꞌo juaꞌa̱ cua nchcana
nu chaca quityi biꞌ; lo quityi biꞌ cua nscua
xtañi ñati,̱ lcaa ñati ̱ nu cua ngujui chalyuu
nu ná ngaꞌa̱ chaꞌ tye jiꞌi̱, chaꞌ cua ndyuꞌú
nguꞌ chaca quiyaꞌ. Liꞌ cuentya jiꞌi̱ quityi
nu nguscua ycuiꞌ Ni, nguaꞌni cuayáꞌ Ni jiꞌi ̱
lcaa ñati ̱ nu cua ngujuii biꞌ, chaꞌ lo quityi
biꞌ cua laca nscua lcaa cña nu nguaꞌni nguꞌ
loꞌo ya ̱a̱ nguꞌ chalyuu. 13 Liꞌ chaca quiyaꞌ
ndyuꞌú ñati ̱nu cua ngujuii lo hitya tyujoꞌo,
juaꞌa̱ chaca quiyaꞌ ndyuꞌú ñati ̱ nu ndyaloꞌo
LaMuerte jiꞌi̱, juaꞌa ̱ chaca quiyaꞌ ndyuꞌu xaꞌ
la jyoꞌo ca su ngaꞌa ̱ chaꞌ tsaa nguꞌ loꞌo ndyijii
nguꞌ; lcaa nguꞌ biꞌ nduꞌu nguꞌ lijya ̱ nguꞌ. Liꞌ
ngua cuayáꞌ jiꞌi̱ lcaa nguꞌ cuentya jiꞌi ̱ lcaa
cña nu nguaꞌni nguꞌ loꞌo ya̱a̱ nguꞌ chalyuu.
14 Liꞌ nguxcua ̱a̱ Ni jiꞌi̱ La Muerte, loꞌo juaꞌa̱
nguxcua ̱a̱ Ni chalyuu su ngutiꞌi̱ jyoꞌo biꞌ,
ndyaa biꞌ nde lo tayuꞌ su ntsuꞌu quiiꞌ tlyu
ndyaqui ̱. Lcaa nu ndyaa ca lo tayuꞌ biꞌ ni,
cuandyaanguꞌ chalyuu talya, cuandye chaꞌ
ngujuii nguꞌ biꞌ; ngaꞌaa tyuꞌú nguꞌ biꞌ tsiyaꞌ
ti. 15 Loꞌo liꞌ xcua ̱a̱ Ni jiꞌi̱ cua ñaꞌa ̱ ca ñati ̱
nu ná nscua xtañi lo quityi jiꞌi̱ ycuiꞌ Ni, tyaa
nguꞌ nde lo tayuꞌ ca su ntsuꞌu quiiꞌ biꞌ, chaꞌ
ndachaꞌquityi biꞌ tilaca lacañati ̱nunángaꞌa̱
chaꞌ tye chalyuu jiꞌi̱.

21
Cua ndye ndyaꞌ chalyuu cucui

1 Loꞌo liꞌ naꞌa ̱ naꞌ chaꞌ cua ndyaca cucui
tyucui ñaꞌa ̱ nde cua ̱, cua ndye ndyaꞌ chaca
baꞌa chalyuu cucui. Nguliji yuꞌu lcaa na nu
ntsuꞌu nde cua ̱ tya tsubiꞌ la; juaꞌa̱ chalyuu
cusuꞌ re, juaꞌa̱ tyucui ñaꞌa ̱ tyujoꞌo, nguliji
yuꞌu biꞌ, ngaꞌaa ñaꞌa̱ naꞌ jiꞌi̱ tsiyaꞌ ti. 2La cuiꞌ
Juan laca naꞌ, loꞌo liꞌ naꞌa̱ naꞌ chaꞌ cua nscua
chaca quichi ̱ Jerusalén cucui. Lubii tsa ñaꞌa̱
quichi ̱ biꞌ juani; nde su ntucua ycuiꞌ Ndyosi
ngutuꞌuquichi ̱biꞌ, nguaꞌyande loyuucucui.
Tyucui ñaꞌa ̱ quichi ̱ cua ngalyaꞌ tsoꞌo; tsoꞌo
tsa ñaꞌa̱ biꞌ, ndubi tsa ñaꞌa̱ biꞌ. Ñiꞌya̱ ñaꞌa̱ sca
cuxi ̱i̱ jiꞌi ̱ñati,̱ nu tsoꞌo tsa ñaꞌa̱ steꞌ, juaꞌa̱ tsoꞌo
tsa ñaꞌa̱ quichi ̱ cucui biꞌ. 3 Cui̱i̱ tsa nchcuiꞌ
scanundu ̱ cacua ti su tlyuca suntucuaycuiꞌ
Ndyosi liꞌ:

―Ca juani ntucua tyi ycuiꞌ Ndyosi la cuiꞌ
ca su ndiꞌi̱ ñati ̱ nu ngusñi chaꞌ jiꞌi̱ Ni nde
chalyuu. Tyiꞌi̱ ycuiꞌ Ni ca su ndiꞌi̱ ñati ̱ jiꞌi ̱
Ni liꞌ; juaꞌa̱ caca nguꞌ biꞌ ñati ̱ jiꞌi ̱ ycuiꞌ Ni,
caca ycuiꞌ Ni loo jiꞌi ̱ nguꞌ biꞌ liꞌ. 4 Loꞌo liꞌ
cuaꞌni ycuiꞌNdyosi chaꞌngaꞌaa xiꞌyanguꞌnu
ndyunaa tsa tya tsubiꞌ la―nacui ̱ nu nchcuiꞌ
biꞌ―. Ngaꞌaantsuꞌu chaꞌ cajaa ñati ̱liꞌ, ngaꞌaa
ntsuꞌu chaꞌ ca xñiꞌi ̱ tiꞌnguꞌ, ngaꞌaaxiꞌyanguꞌ,
ni ngaꞌaa tyacuachaꞌ tiꞌí jiꞌi ̱nguꞌ liꞌ; cuandye

lcaa chaꞌ nu ngua jiꞌi ̱ nguꞌ loꞌo ngutiꞌi ̱ nguꞌ
chalyuu cusuꞌ ―nacui̱ nu nchcuiꞌ biꞌ.

5Nchcuiꞌ ycuiꞌ nu ntucua lo yaca xlya tlyu
biꞌ liꞌ:

―Ñaꞌa̱ ma ̱ yaꞌa̱ ñiꞌya ̱ nu caca juani. Xaꞌ
cuiñá cui naꞌ lcaa na nu tyuꞌu nde chalyuu
cucui―nacui̱ Ni.
Chaca chaꞌ nchcuiꞌNi loꞌo naꞌ liꞌ:
―Scua clya nuꞌu̱ chaꞌ nu nchcuiꞌ naꞌ lo

quityi; chañi tsa laca chaꞌ biꞌ, taca jlya tiꞌma ̱
jiꞌi̱.

6Liꞌ nchcuiꞌNi loꞌo naꞌ chaca quiyaꞌ:
―Juaꞌa̱ caca lacua. Ñiꞌya̱ ntiꞌ letra A

―nacui̱ Ni―, juaꞌa̱ nguxana lcaa chaꞌ loꞌo
naꞌ; ñiꞌya ̱ ntiꞌ letra Z, juaꞌa̱ tye lcaa chaꞌ loꞌo
naꞌ ―nacui̱ Ni―. Xlyaꞌbe ti ta naꞌ na coꞌo
ñati ̱ nu jña tsa chaꞌ biꞌ ꞌna; nu na coꞌo nguꞌ
biꞌ, tyuꞌu biꞌ ca su tyuꞌu lcaa chaꞌ tsoꞌo nu ta
naꞌ jiꞌi ̱ nguꞌ chaꞌ cuaꞌni cuꞌú cresiya jiꞌi̱ nguꞌ.
7Ndiꞌya ̱ caca jiꞌi ̱ ñati ̱nu tyiji̱loo jiꞌi̱ nu xñaꞌa̱
ñaꞌa̱ cuayáꞌ tye chalyuu; cuaꞌni tlyu nguꞌ biꞌ
ꞌna chaꞌ naꞌ laca̱ ycuiꞌ Ndyosi cuentya jiꞌi̱
nguꞌ, loꞌo juaꞌa̱ caca nguꞌ biꞌ sñiꞌ naꞌ. 8 Pana
lcaa ñati ̱nu ntsi̱i̱ tsa chaꞌ tyuꞌu chaꞌ jiꞌi̱ loꞌo
naꞌ, juaꞌa̱ ñati ̱nu ná ndaquiyaꞌ jnaꞌ tsiyaꞌ ti,
juaꞌa̱ nu chiyaꞌa̱ tsa nduꞌni, juaꞌa̱ nu ndujuii
jiꞌi̱ tyaꞌa ñati,̱ juaꞌa̱ nu nduꞌni subaꞌ loꞌo nu
cunaꞌa̱, juaꞌa̱ nu cuchaꞌa̱, juaꞌa̱ ñati ̱ nu jlya
tsa tiꞌ jiꞌi̱ chaꞌ cuchaꞌa̱, juaꞌa ̱ ñati ̱ nu nduꞌni
tlyu jiꞌi̱ lcui ̱ joꞌó, juaꞌa ̱ nu cuiñi, lcaa nguꞌ biꞌ
tyaa nguꞌ ca lo tayuꞌ tlyu ca su ntsuꞌu quiiꞌ
nu ndyaqui ̱ loꞌo yuu sufri. Lcaa nguꞌ nu cua
ndyaa nde tayuꞌ biꞌ ni, cua ndyaa nguꞌ nde
chalyuu talya; cua ndye chaꞌ ngujuii nguꞌ
tsiyaꞌ ti liꞌ.

Quichi̱ Jerusalén cucui
9 Ndyalaa sca xca̱ jiꞌi ̱ ycuiꞌ Ndyosi ca slo

naꞌ liꞌ; la cuiꞌ tyaꞌa yu laca loꞌo nu tya tyacati
tyaꞌaxca̱biꞌ, nguꞌnuntucuacaꞌñaoroyaꞌ, nu
ntsuꞌu cati tyaꞌa quicha biꞌ. Biꞌ quicha caca
loꞌo cua tye ti chalyuu. Nchcuiꞌ xca̱ biꞌ loꞌo
naꞌ liꞌ:

―Cua̱a ̱ clya nuꞌu̱ ca nde chaꞌ culuꞌu̱ hi̱
ñiꞌya̱ ñaꞌa ̱ quichi ̱ tlyu ca su tyaa ma ̱, lcaa
cuꞌma ̱nuntsuꞌuchaꞌ jiꞌi ̱ma ̱ loꞌonuñiꞌya̱ñaꞌa̱
xlyaꞌ biꞌ. Tsoꞌo tsa ñaꞌa̱ quichi ̱ biꞌ.

10 Liꞌ ngua tii naꞌ chaꞌ nguaꞌya Xtyiꞌi ycuiꞌ
Ndyosi tyucui ñaꞌa̱ loo naꞌ. Ndyaloꞌo xca̱
biꞌ ꞌna ca lo sca caꞌya nu cua̱ tsa, ca lo xlya
caꞌya tsiyaꞌ ti; ca biꞌnguluꞌu yu ꞌna ñiꞌya ̱ñaꞌa̱
quichi ̱ Jerusalén cucui. Lubii tsa ñaꞌa̱ quichi ̱
biꞌ, chaꞌ nde su ntucua ycuiꞌNdyosi ngutuꞌu
quichi ̱ biꞌ, nguaꞌya nde lo yuu. 11 Tsoꞌo tsa
ñaꞌa̱ xee nu ntucua lo quichi ̱ biꞌ, chaꞌ xee jiꞌi̱
ycuiꞌ Ndyosi laca biꞌ. Ndubi tsa ñaꞌa̱ tyucui
ñaꞌa̱ quichi̱ biꞌ; ñiꞌya̱ ñaꞌa̱ sca quee ndubi,
ñiꞌya̱ laca quee jaspe, juaꞌa̱ ñaꞌa ̱ xee nu ntu-
cua lo quichi ̱ biꞌ. 12 Cua̱ tsa loꞌo nu ntsuꞌu
ca toꞌ quichi ̱ biꞌ, pana cua laca ntucua yaala
ti tii tyucuaa tyaꞌa toloꞌo; sca xca̱ jiꞌi̱ ycuiꞌ
Ndyosi ndu̱ cua̱ scaa toloꞌo biꞌ. Chu ̱ꞌ quee

nu ntucua nde que toloꞌo biꞌ nscua xtañi nu
tii tyucuaa tyaꞌa taju ñati ̱ nguꞌ Israel, chaꞌ
biꞌ ñati ̱ laca nu cua ngusubi ycuiꞌ Ndyosi jiꞌi̱
tya clyo loꞌo nguxana chaꞌ jiꞌi̱ ycuiꞌ Ni; scaa
xtañi nguꞌ nscua nde que scaa toloꞌo. 13 Sna
tyaꞌa toloꞌo ntucua sca laꞌa toꞌ quichi ̱: nde
laꞌa su ntyucua cuichaa ntucua sna tyaꞌa
toloꞌo biꞌ, nde laꞌa su ndyaa cuichaa ntucua
tya xna tyaꞌa toloꞌo, chaca laꞌa ntucua chaca
tya xna tyaꞌa toloꞌo, chaca laꞌa nde siiꞌ, la
cuiꞌ juaꞌa̱ ntucua tya xna tyaꞌa toloꞌo. 14 Tii
tyucuaa tyaꞌa quee tonu ntsiya quiyaꞌ loꞌo;
juaꞌa̱ hichu̱ꞌ quee biꞌ cua nscua xtañi nu tii
tyucuaa tyaꞌa nguꞌ nu nguaꞌa̱loo nu ñiꞌya̱
ñaꞌa ̱ xlyaꞌ biꞌ cña jiꞌi ̱ nguꞌ, nu cuaꞌni nguꞌ
cuentya jiꞌi̱ ycuiꞌNi.

15 Yaꞌ xca̱ nu cua nchcuiꞌ loꞌo naꞌ ntucua
sca chcua̱ oro, chaꞌ xñi yu cuayáꞌ jiꞌi ̱ quichi ̱
tlyu biꞌ, juaꞌa̱ jiꞌi̱ toloꞌo biꞌ, juaꞌa̱ jiꞌi ̱ loꞌo nu
ntsuꞌu toꞌquichi ̱. 16Stuꞌba tsañaꞌa̱ quichi ̱biꞌ;
jacua jyaca̱ ntsuꞌu jiꞌi̱ tsiyaꞌ ti, juaꞌa̱ stuꞌba
cuayáꞌ cuꞌ loꞌo cuayáꞌ loo. Liꞌ ngusñi xca̱
cuayáꞌ jiꞌi̱ ycuiꞌ quichi ̱ tlyu biꞌ loꞌo cuayáꞌ
oro jiꞌi ̱; tucua mil ntucua tucua siyento
kilómetro cuayáꞌ tyucui̱ sca laꞌa, la cuiꞌ juaꞌa̱
cuayáꞌ loo, la cuiꞌ juaꞌa̱ cuayáꞌ cua ̱ quichi ̱
tlyu biꞌ. 17 Liꞌ ngusñi xca̱ biꞌ cuayáꞌ jiꞌi ̱ loꞌo
jiꞌi ̱ quichi ̱, chaꞌ snayala ntucua jacua metro
cuayáꞌ cua̱ biꞌ. Ñiꞌya̱ laca cuayáꞌ chcua ̱ nu
cuaꞌnijoꞌo jiꞌna nde chalyuu, la cuiꞌ juaꞌa̱
ñaꞌa ̱ cuayáꞌ chcua̱ nu nguaꞌnijoꞌo jiꞌi̱ xca ̱ biꞌ,
nu loꞌo ngusñi yu cuayáꞌ jiꞌi ̱ quichi ̱.

18 Cua ndyaꞌ loꞌo jiꞌi ̱ quichi ̱ biꞌ loꞌo quee
jaspe, sca quee ngaꞌa nu ndubi tsa ñaꞌa̱,
pana loꞌoxcuiꞌoro tsiyaꞌ ti ndyaꞌycuiꞌquichi ̱
biꞌ, nu ndubi ñaꞌa ̱ ñiꞌya ̱ ndubi caatya ̱. 19Cua
ngalyaꞌ lcaa lo quee ndubi nu ntsuꞌu cha-
lyuu chu ̱ꞌ quee tonu nu ntsuꞌu quiyaꞌ loꞌo
jiꞌi ̱ quichi̱: cua ngalyaꞌ quee nu ntucua clyo
nu ntsuꞌu quiyaꞌ loꞌo, loꞌo quee jaspe; cuati
ngalyaꞌ quee nu nchca tyucuaa nu ntsuꞌu
quiyaꞌ loꞌo, loꞌo quee zafiro, sca quee azul
ñaꞌa ̱; cuati ngalyaꞌ quee nu nchca tyuna
nu ntsuꞌu quiyaꞌ loꞌo, loꞌo quee ágata; cuati
ngalyaꞌ quee nu nchca jacua nu ntsuꞌu
quiyaꞌ loꞌo, loꞌo quee esmeralda, sca quee
ngaꞌá ñaꞌa ̱; 20 cuati ngalyaꞌ quee nu nchca
caꞌyu nu ntsuꞌu quiyaꞌ loꞌo, loꞌo quee ónice;
cuati ngalyaꞌ quee nu nchca scuá nu ntsuꞌu
quiyaꞌ loꞌo, loꞌo quee cornalina, sca quee
ngaꞌa ñaꞌa̱; cuati ngalyaꞌ quee nu nchca cati
nu ntsuꞌu quiyaꞌ loꞌo, loꞌo quee crisólito,
sca quee ngatsi ñaꞌa̱; cuati ngalyaꞌ quee nu
nchca snuꞌ nu ntsuꞌu quiyaꞌ loꞌo, loꞌo quee
berilo, sca quee ngaꞌá tsa ñaꞌa ̱; cuati ngalyaꞌ
queenunchca caanuntsuꞌuquiyaꞌ loꞌo, loꞌo
quee topacio, sca quee ngatsi tsa ñaꞌa̱; cuati
ngalyaꞌ quee nu nchca tii nu ntsuꞌu quiyaꞌ
loꞌo, loꞌoquee crisoprasa; cuati ngalyaꞌquee
nu nchca tii chaca nu ntsuꞌu quiyaꞌ loꞌo,
loꞌo quee jacinto, chaca nu azul ñaꞌa̱; cuati
ngalyaꞌ quee nu nchca tii tyucuaa nu ntsuꞌu

quiyaꞌ loꞌo, loꞌo quee amatista. Biꞌ laca lcaa
quee ndubi nu cua ngalyaꞌ quiyaꞌ loꞌo jiꞌi ̱
quichi ̱. 21Cua ndyaꞌ ca taꞌa tii tyucuaa toloꞌo
jiꞌi ̱ quichi ̱ loꞌo quee ndubi nu ngati ̱ ñaꞌa̱, nu
naa quee perla; tii tyucuaa tyaꞌa quee ngati ̱
laca biꞌ, sca ti quee ngati ̱ biꞌ nguaꞌnijoꞌo
ndyaꞌ sca toloꞌo. Xcuiꞌ oro tsiyaꞌ ti nscua
laja calle quichi ̱ biꞌ; ñiꞌya̱ ñaꞌa̱ ndubi caatya̱,
juaꞌa̱ ñaꞌa̱ ndubi calle biꞌ.

22Ná ntucua laa ca quichi ̱ biꞌ, ná naꞌa̱ naꞌ
chaꞌ ntucua biꞌ tsiyaꞌ ti. Tsoꞌo chaꞌ ntucua
ycuiꞌNdyosi nu Xuꞌna na quichi ̱ biꞌ, ycuiꞌNi
nu nchca jiꞌi̱ nduꞌni Ni lcaa lo cña; la cuiꞌ
juaꞌa̱ ntucua nu ñiꞌya ̱ ñaꞌa ̱ xlyaꞌ biꞌ. Biꞌ chaꞌ
ni sca laa ngaꞌaa ntiꞌ quichi̱ biꞌ. 23 Ngaꞌaa
cuaꞌnijoꞌoxee cuichaa cuentya jiꞌi ̱quichi̱ biꞌ,
la cuiꞌ juaꞌa̱ ngaꞌaa ntiꞌ chaꞌ quijiꞌi̱ xee coꞌ
lo. Tsoꞌo tsa ñaꞌa̱ xee quichi ̱ biꞌ, xquiꞌya
chaꞌ lubii tsa xee nu nda ycuiꞌ Ndyosi, juaꞌa ̱
lubii tsa xee su ntucua nu ñiꞌya̱ ñaꞌa ̱ xlyaꞌ
biꞌ; 24 biꞌ laca nu ta xee su tyaꞌa̱ ñati ̱ tyucui
ñaꞌa̱ chalyuu cucui. Loꞌo juaꞌa̱ ntsuꞌu xi nguꞌ
nu laca loo chalyuu nu tyalaa ca quichi ̱ tlyu
biꞌ, tya ̱loꞌo nguꞌ jiꞌi ̱ lcaa chaꞌ tsoꞌo nu ntsuꞌu
jiꞌi ̱ nguꞌ ca biꞌ. 25 Lcaa tsa̱ tsiyaꞌ ti tyucua
yaala toloꞌo jiꞌi̱ quichi ̱ biꞌ; ná tyacu̱ꞌ chca biꞌ,
chaꞌ ná caca talya ca biꞌ. 26Lcaa chaꞌ culiyaꞌ,
lcaa chaꞌ tsoꞌo nu ntsuꞌu neꞌ cresiya jiꞌi̱ ñati,̱
tya ̱a̱ chaꞌ biꞌ nde quichi ̱ tlyu biꞌ; 27 pana ni
sca chaꞌ cuxi ná taca tyatí ̱ quichi̱ biꞌ. Lcaa
ñati ̱ nu nduꞌni subaꞌ loꞌo nu cunaꞌa ̱, juaꞌa ̱
nguꞌ cuiñi, ná caja chacuayáꞌ tyatí ̱ nguꞌ ca
quichi ̱ biꞌ; ñati ̱nu ntsuꞌu xtañi lo quityi nu
ntucua yaꞌnuñiꞌya̱ ñaꞌa̱ xlyaꞌbiꞌ, nundachaꞌ
tilaca laca nu ná ngaꞌa̱ chaꞌ tye chalyuu jiꞌi̱,
biꞌ ti ñati ̱laca nu caja chacuayáꞌ jiꞌi ̱ tyalaa ca
quichi ̱ biꞌ.

22
1 Loꞌo liꞌ nguluꞌu xca̱ ꞌna mala nxna staꞌa ̱

jiꞌi ̱ ycuiꞌ Ndyosi, staꞌa̱ biꞌ laca nu nda cha-
lyuu nu ná ngaꞌa ̱ chaꞌ tye jiꞌna. Lubii tsa
ñaꞌa̱ su nxna hitya staꞌa̱ biꞌ. Nde su tlyu
su ntucua ycuiꞌ Ndyosi, nde su ntucua nu
ñiꞌya ̱ ñaꞌa̱ xlyaꞌ biꞌ, ca biꞌ ntsuꞌu su̱u̱ staꞌa ̱
biꞌ; 2nxna lijya̱ staꞌa̱ nde calle tlyu nu nscua
claꞌbe quichi ̱ biꞌ. Tyucuaa tsuꞌ staꞌa̱ biꞌ ndu ̱
sca yaca; loꞌo siꞌyu nu nda yaca biꞌ ni, biꞌ
laca nu ta chalyuununángaꞌa̱ chaꞌ tye jiꞌna.
Tii tyucuaaquiyaꞌnda yaca biꞌ siꞌyu chu ̱ꞌ sca
yija ̱, sca quiyaꞌ ndyuꞌu siꞌyu yaca biꞌ sca coꞌ.
Tsoꞌo tsa joꞌonduꞌni lacaꞌyaca siꞌyubiꞌ, ná ca
quicha na loꞌo cacu na jiꞌi̱. 3Pana lquichi ̱ biꞌ
ngaꞌaa caja chaꞌ tiꞌí jiꞌi ̱ nguꞌ tsiyaꞌ ti, ñiꞌya̱ nu
ntsuꞌu nde chalyuu xquiꞌya yabeꞌ nu ntsuꞌu
jiꞌi ̱ ñati.̱ Ca quichi ̱ biꞌ stuꞌba ti caca loo ycuiꞌ
Ndyosi loꞌo nu ñiꞌya ̱ ñaꞌa̱ xlyaꞌ biꞌ; ndacua
ntucua yaca xlya tlyu jiꞌi ̱Ni, chaꞌ cuaꞌni tlyu
lcaa ñati ̱ nu ndyuꞌni cña jiꞌi ̱ Ni jiꞌi̱ ycuiꞌ Ni
nu ntucua ca ndacua. 4Tyuloo tsoꞌo nguꞌ jiꞌi ̱
ycuiꞌ Ndyosi liꞌ, chaꞌ ca biꞌ tyalaa lcaa nguꞌ
nu nscua xtañi Ni nde tyaca ̱a̱ nguꞌ. 5Ngaꞌaa

caca talya su ndiꞌi ̱ nguꞌ ca biꞌ; biꞌ chaꞌ ngaꞌaa
cuaꞌnijoꞌo xee cuichaa jiꞌi̱ nguꞌ, ngaꞌaa ntiꞌ
chaꞌ cuaꞌa̱ nguꞌ xee nde niꞌi̱. YcuiꞌNdyosi nu
Xuꞌnana, biꞌ laca nu ta xee jiꞌi̱ nguꞌ, ni ná tye
tyempo chaꞌ stuꞌba ti caca nguꞌ loo loꞌo ycuiꞌ
Ni.

Yala ti tya ̱a ̱ Jesús chaca quiyaꞌ
6Loꞌo liꞌxaꞌnchcuiꞌnuxca̱ jiꞌi ̱ ycuiꞌNdyosi

biꞌ loꞌo naꞌ:
―Liñi tsa chaꞌ nu nda naꞌ loꞌo nuꞌu̱ juani,

taca jlya tsoꞌo tiꞌnuꞌu̱ chaꞌbiꞌ; naꞌndacha̱ꞌ jiꞌi ̱
ñati ̱cuentya jiꞌi̱ ycuiꞌNi lcaañaꞌa̱ chaꞌnu cua
lijya ̱ chaꞌ caca nde lo yuu chalyuu. Laca naꞌ
sca xca̱ jiꞌi ̱Ni, biꞌ chaꞌ cuanda ycuiꞌnuXuꞌna
naXtyiꞌi ycuiꞌNi jnaꞌ; la cuiꞌ juaꞌa ̱ cuandaNi
Xtyiꞌi ycuiꞌNi jiꞌi̱ lcaa ñati ̱nu laca tuꞌba jiꞌi ̱Ni
nde chalyuu.

7 ―Yala ti tya̱a ̱ naꞌ chaca quiyaꞌ ―nacui ̱
Jesús.
Tsoꞌo tsacaca tyiquee lcaañati ̱nutaquiyaꞌ

jiꞌi̱ chaꞌ nu cua nda Ni loꞌo naꞌ, nu cua nscua
naꞌ lo quityi re; chaꞌ biꞌ laca nu ndachaꞌ jiꞌna
ñiꞌya̱ caca chalyuu nde loo la.

8Cuanaꞌa̱ naꞌ chaꞌbiꞌ, cuandyunanaꞌ lcaa
chaꞌ nu nscua lo quityi re. Juan laca naꞌ.
Loꞌo cua ndye naꞌa̱ naꞌ chaꞌ biꞌ, liꞌ ndyaa stii
naꞌ lo yuu nde loo su ndu ̱ xca̱ nu nguluꞌu
chaꞌ biꞌ ꞌna, chaꞌ ngua tiꞌ naꞌ cuaꞌni tlyu naꞌ
jiꞌi̱ xca̱ biꞌ. 9Hora ti nchcuiꞌ yu loꞌo naꞌ liꞌ:

―Ná cuaꞌni nuꞌu̱ juaꞌa ̱. Loꞌo naꞌ, tyaꞌa
ndyuꞌni na cña jiꞌi̱ ycuiꞌ Ni laca naꞌ; stuꞌba
ntsuꞌu chaꞌ ꞌna loꞌo jyoꞌo ñati ̱ tyaꞌa ma ̱ nu
ngua tuꞌba jiꞌi̱ ycuiꞌ Ni nde chalyuu, juaꞌa̱
tyaꞌa naꞌ loꞌo cua ñaꞌa̱ ca ñati ̱nu taquiyaꞌ jiꞌi ̱
chaꞌnunscua loquityi re. Sca ti ycuiꞌNdyosi
laca nu ngaꞌa̱ chaꞌ cuaꞌni tlyu na jiꞌi̱.

10Liꞌ nchcuiꞌ xca̱ loꞌo naꞌ chaca quiyaꞌ:
―Cua nchcuiꞌ Ni ñiꞌya ̱ caca chaꞌ nde loo

la, biꞌ chaꞌ ná xcoꞌo nuꞌu̱ quityi re; ngaꞌa̱
chaꞌ cuna ñati ̱chalyuu lcaa chaꞌ biꞌ, xquiꞌya
chaꞌ cua ngulala ti caca lcaa chaꞌ nu nscua
lo quityi re. 11 Nu loꞌo bilya tye chalyuu
tya cuaꞌni cuxi lcaa ñati ̱ nu ntiꞌ cuaꞌni chaꞌ
cuxi, loꞌo juaꞌa̱ ngaꞌaa caja tyempo jiꞌi ̱ nguꞌ
chaꞌ xtyanu nguꞌ jiꞌi ̱ chaꞌ cuxi biꞌ liꞌ; lcaa nu
nduꞌni subaꞌ juani, ngaꞌaa caja tyempo chaꞌ
xtyanu nguꞌ jiꞌi ̱ chaꞌ cuxi biꞌ liꞌ. Lcaa ñati ̱nu
tsoꞌo nduꞌni juani, tya ntsuꞌu chaꞌ cuaꞌni la
nguꞌ cña tsoꞌo ñaꞌa̱ cuayáꞌ nu tye chalyuu;
lcaa nguꞌ nu lubii ndiꞌi̱ chalyuu, tya ntsuꞌu
chaꞌ cuaꞌni la nguꞌ chaꞌ tsoꞌo―nacui̱ xca̱ biꞌ.

12―Cuaꞌa̱ jyaca ̱ ma ̱ jiꞌi̱ chaꞌ nu chcuiꞌ naꞌ
re ―nacui̱ ycuiꞌ Jesús liꞌ―. Yala ti ca̱a ̱ naꞌ
chaca quiyaꞌ. Loꞌo ca ̱a̱ naꞌ, liꞌ tyiꞌu tiꞌnaꞌ chaꞌ
cuaꞌni naꞌ loꞌo lcaañati ̱ñiꞌya ̱nunguaꞌni nguꞌ
loꞌo ya ̱a̱ nguꞌ chalyuu; tsoꞌo tsa caca jiꞌi̱ nguꞌ
nu nguaꞌni chaꞌ tsoꞌo, loꞌo juaꞌa̱ chaꞌ tiꞌí caja
jiꞌi̱ nguꞌ nu nguaꞌni chaꞌ cuxi. 13 Ñiꞌya̱ ntiꞌ

letra A ntiꞌ naꞌ, chaꞌ naꞌ ntucua ̱ su nguxana
lcaa chaꞌ; ñiꞌya̱ ntiꞌ letra Z, juaꞌa̱ ntiꞌ naꞌ, chaꞌ
la cuiꞌ naꞌ ntucua ̱ ca su tye lcaa chaꞌ.

14 Tsoꞌo tsa caca tyiquee ñati ̱nu cua ngua
lubii cresiya jiꞌi̱, chaꞌ biꞌ ñati ̱ laca nu ntsuꞌu
chacuayáꞌ cacu siꞌyu yaca nu caja jiꞌna nde
chalyuu cucui. Juaꞌa̱ liꞌ taca tyatí̱ nguꞌ toloꞌo
jiꞌi̱ quichi ̱ tlyu biꞌ. 15 Toꞌ loꞌo nde liyaꞌ tyanu
lcaa ñati ̱nu chiyaꞌa ̱ tsa nduꞌni, loꞌo juaꞌa̱ ñati ̱
nu jlya tsa tiꞌ jiꞌi̱ chaꞌ cuchaꞌa̱, loꞌo ñati ̱ nu
nduꞌni subaꞌ loꞌo nu cunaꞌa̱, loꞌo nu ndujuii
jiꞌi̱ ñati;̱ la cuiꞌ juaꞌa̱ lcaa ñati ̱nu nduꞌni tlyu
jiꞌi̱ lcui̱ joꞌó ti, loꞌo ñati ̱ nu ndiya tiꞌ nduꞌni
nguꞌ chaꞌ cuiñi, lcaa ñati ̱biꞌ tyanu nde chu̱ꞌ
loꞌo jiꞌi̱ quichi ̱ biꞌ. Ni sca ñati ̱ biꞌ ná ntsuꞌu
chacuayáꞌ tyatí ̱ nguꞌ neꞌ loꞌo quichi ̱ biꞌ.

16Xaꞌ nchcuiꞌ Jesús liꞌ:
―Cua nda naꞌ xca̱ ꞌna chaꞌ ca̱a̱ ca su ndiꞌi̱

taju ñati ̱cuꞌma ̱macala laca su ntsuꞌu quichi ̱
tyi ma ̱. Naꞌ laca̱ nu tyaꞌa ñati ̱ jiꞌi ̱ jyoꞌo David,
nu ñati ̱ tlyu nu cua ya ̱a̱ chalyuu nu ngua
saꞌni. Ñiꞌya̱ laca xee nu nda cuii tlyu nu
ntyucua nde cuxee, juaꞌa̱ laca xee nu ta naꞌ
chaꞌ tyuꞌu neꞌ cresiya jiꞌi ̱ ñati ̱―nacui ̱ Jesús.

17―Tya ̱a ̱ma ̱ ca nde―nacui̱ nu laca Xtyiꞌi
ycuiꞌNi.
La cuiꞌ juaꞌa̱ laca chaꞌ nu nda lcaa na nu

ngusñi na chaꞌ jiꞌi̱ ycuiꞌ Ndyosi, tyucui ñaꞌa̱
taju ñati ̱tyaꞌa na nu ntsuꞌu chaꞌ jiꞌna loꞌo nu
ñiꞌya̱ ñaꞌa̱ xlyaꞌ biꞌ. Loꞌo liꞌ la cuiꞌ juaꞌa ̱ ngaꞌa̱
chaꞌ chcuiꞌ lcaa na nu ndyuna na chaꞌ re:

―Tya ̱a̱ cuꞌma ̱ loꞌo cua―ñacui ̱na liꞌ.
Lcaañati ̱nu lyiji tsa chaꞌ jiꞌi̱, tya̱a ̱nguꞌ chaꞌ

coꞌo nguꞌ hitya nu ta ycuiꞌ Ndyosi jiꞌi̱ nguꞌ
xlyaꞌbe ti; caja chalyuu cucui nu ta ycuiꞌ
Ndyosi jiꞌi̱ nguꞌ liꞌ, lcaa ñati ̱ nu ntiꞌ tsa chaꞌ
caja chaꞌ biꞌ jiꞌi̱.

18-19Tsa locua ti chaꞌndaycuiꞌNdyosi chaꞌ
scua naꞌ lo quityi re, biꞌ chaꞌ ngaꞌaa scuama ̱
xi xaꞌ la chaꞌ lo quityi re. Si tya scua la nguꞌ
xi xaꞌ la chaꞌ, liꞌ ta Ni chaꞌ tiꞌí jiꞌi̱ nguꞌ biꞌ, la
cuiꞌñaꞌa ̱ chaꞌ tiꞌí nunscua loquityi re. Lacuiꞌ
juaꞌa̱, ná cuityi̱ ma̱ ni tsaca chaꞌ nu nscua
re; nu loꞌo cuityi ̱ nguꞌ sca chaꞌ, liꞌ xlyaá Ni
chalyuu nu ngaꞌa̱ chaꞌ caja jiꞌi ̱ nguꞌ biꞌ. Liꞌ
ngaꞌaa caja chacuayáꞌ cacu nguꞌ biꞌ siꞌyu nu
ntsuꞌu lo yaca biꞌ, ngaꞌaa tyalaa nguꞌ biꞌ ca
quichi ̱ tlyunu lubii tsa ñaꞌa̱, ñiꞌya ̱nunchcuiꞌ
quityi re. Juaꞌa̱ nchcuiꞌ naꞌ loꞌo lcaa ñati ̱nu
ndyuna chaꞌ nu nscua lo quityi re, la cuiꞌ
chaꞌ nu caca nde loo la laca biꞌ.

20 Ycuiꞌ Jesús nchcuiꞌ chaꞌ liñi tsa nscua
lcaa chaꞌ re:

―Chañi chaꞌ biꞌ. Yala ti ca̱a̱ naꞌ chaca
quiyaꞌ ―nacui̱ Ni.
Juaꞌa̱ caca tuꞌni. Ca ̱a̱ nuꞌu̱ lacua, La Jesús.
21 Ñaꞌa̱ ti cuaꞌni Jesús nu Xuꞌna na chaꞌ

tsoꞌo loꞌo lcaa cuꞌma ̱ lacua. Tsa lo cua ti chaꞌ
chcuiꞌ na.

